
(२००७ देखि सेप्टेम्बर २५, २०२१ सम्म)


सत्यलाई पछ्याउनुको महत्त्व र सत्यता पछ्याउने मार्ग

अहिले भर्खरै त्यो ब्रदरले सत्यता पछ्याउने शीर्षकमाथि सङ्गति गर्‍यो। यति सङ्गति गरिसकेपछि, के तिमीहरूलाई सत्यता पछ्याउनु कसरी सबैभन्दा महत्त्वपूर्ण कुरा हो, र यदि परमेश्‍वरमा विश्‍वास गरियो तर सत्यता पछ्याइएन भने, केही पनि प्राप्त हुनेछैन भन्ने अनुभूति हुन्छ? सायद अब तिमीहरूमध्ये कतिपय तयार छौ, र लगनसाथ सत्यता पछ्याउने, परमेश्‍वरको वचन सम्बन्धमा मेहनत गर्ने, र सत्यता अझ बढी बुझ्न र अझ बढी अभ्यास गर्न लागिपर्ने मानसिकता बनाएका छौ। के यो सही मानसिकता हो? पक्कै पनि सही हो। यदि यति धेरै सङ्गति गरिसकेपछि पनि तिमीहरूले बिलकुलै कुनै प्रतिक्रिया जनाउँदैनौ भने, त्यो सामान्य कुरा होइन, र यी वचनहरू व्यर्थ हुनेछन्। इमानदारीपूर्वक परमेश्‍वरमा विश्‍वास गर्ने र उहाँ देखा पर्नुभएको तृष्णा गर्ने हरेक व्यक्तिको लागि अनि सत्यतालाई प्रेम गर्ने र आखिरी दिनहरूमा परमेश्‍वरमार्फत मुक्ति पाउने आशा गर्ने हरेक व्यक्तिको लागि सत्यता सबैभन्दा महत्त्वपूर्ण कुरा हो। सत्यता पछ्याउनु अरू कुनै पनि कुराभन्दा बढी महत्त्वपूर्ण छः त्यो हाम्रो जागिर, हाम्रो जीवन, वा हाम्रो दैहिक सम्भाव्यताभन्दा अत्यन्तै धेरै महत्त्वपूर्ण छ। के अब तिमीहरूले सत्यता पछ्याउनुको महत्त्व चिन्छौ? निस्सन्देह नै, तिमीहरूले आफ्नो हृदयमा निश्‍चित भावनाहरू अनुभव गरिरहेका छौ, र सत्यता पछ्याउनु आफ्नो जीवनको सबैभन्दा महत्त्वपूर्ण कुरा हो भन्ने थाहा पाइरहेका छौ—भन्‍ने नै हो भने, यो तिमीहरू प्रत्येकको लागि जीवनभर चल्ने घटना हो। यति धेरै सङ्गति सुनेपछि, तिमीहरू प्रत्येकसँग अब हृदयमा यस्तो जग अनि यस्तो ज्ञान, भावना, र महसुस हुन सक्छ। यस्ता बुझाइ र भावनाहरू ठिक र सही हुन्, र तिनले प्रमाणित गर्छन् कि तिमीहरूले जे प्राप्त गरेका छौ त्यो पूर्णतया परमेश्‍वरको वचनबमोजिम, उहाँले तिमीहरू प्रत्येकमाथि गर्नुहुने कामबमोजिम, र उहाँको इच्छाबमोजिम रहेको छ।

धेरैजसो मानिसहरू आशिष्‌हरू प्राप्त गर्नको लागि परमेश्‍वरमा विश्‍वास गर्छन्। सत्यताबारे थोरै बुझे पनि, तिनीहरू आशिषित हुने आफ्नो आशय परित्याग गर्न सक्दैनन्। अनि, सत्यताप्रति मान्छेको मनोवृति कस्तो हुन्छ? हृदयमा, धेरैजसो मानिसहरू सत्यतादेखि दिक्क हुन्छन् र तिनीहरू सत्यताप्रति वास्तासमेत गर्दैनन्, किनकि मान्छेको लागि सत्यता नौलो कुरा हो। सत्यता के हो भन्ने कुरा उसले बुझ्दैन, त्यो कहाँबाट आउँछ, उसले त्यसलाई किन पछ्याउनुपर्छ, किन स्विकार्नुपर्छ, किन अभ्यास गर्नुपर्छ, वा परमेश्‍वरले किन त्यति धेरै सत्यता व्यक्त गर्नुहुन्छ भन्ने कुरा त उसले झनै बुझ्दैन। हरेक व्यक्तिको लागि यी सबै प्रश्‍नहरू नयाँ कुरा हुन्, र तिनीहरूले तीबारे कहिल्यै सोचविचार गरेका छैनन्, न त तिनीहरू कहिल्यै तिनको सम्‍मुख नै परेका छन्। अहिले परमेश्‍वर आखिरी दिनहरूको न्यायको काम गर्दै हुनुहुन्छ र उहाँले थुप्रै वचनहरू व्यक्त गर्नुभएको छ, त्यसैले परमेश्‍वरमा विश्‍वास गर्ने मार्गमा हामी सत्यताको हरेक पक्षसँग सम्बन्धित थुप्रै मामिलाहरूको सम्पर्कमा आउँछौँ। सत्यता खोजी नगरी निकास कहीँ नमिल्ने भएकोले, हामीमा सत्यताको बुझाइ हुनु आवश्यक छ, र वास्तविकताको सन्दर्भमा हामीले परमेश्‍वरका वचनहरू पढ्नुपर्छ। परमेश्‍वरको वचनको हरेक वाक्य सत्यता हो, र व्यक्तिले बुझ्नको लागि व्यक्तिले व्यक्तिगत रूपमै त्यो अनुभव गर्नु आवश्यक छ। किनकि जन्मदेखि वयस्कतासम्म, जागिर पाउञ्जेल, वैवाहिक बन्धनमा बाँधिउञ्जेल र कुनै करियरमा लागुञ्जेल, व्यक्ति जिउने परिवेशभित्रको हरेक कुरा—जस्तै, उसले सामना गर्ने मानिस, घट्ना, र वस्तुहरू अनि उसको वरिपरि हुने सबै कुरा—वास्तवमा सत्यतासँगै सम्बन्धित छ, तर एउटै व्यक्तिले पनि यी कुराहरूलाई सत्यतासँग जोडेर हेर्दैन। त्यसैले हरेक व्यक्तिको लागि सत्यता नौलो कुरा हो भनेर भनिन्छ। पूरै मानवजातिमा कसैले पनि सत्यता बुझ्दैन, त्यसैले यसको लागि अबदेखि तिमीहरूले सत्यता सामना गर्न, स्विकार्न, र पछ्याउन थाल्नुपर्छ। यो आवश्यक छ। यदि तैँले परमेश्‍वरमा विश्‍वास गर्न सत्यता पछ्याउनुपर्छ, र सत्यताले मात्र तँलाई परिवर्तन गर्न, सिद्ध पार्न, मुक्ति दिलाउन, र परमेश्‍वरसामु साँच्चिकै आउने तुल्याउन सक्छ भनेर बुझ्‍नै बाँकी छ भने—यदि तँ यी कुराहरू बुझ्न सक्दैनस् भने, तँ सत्यताप्रति इच्छुक हुनेछैनस्, तैँले सत्यता पछ्याउन सक्नेछैनस्, र अघि बढ्ने क्रममा तेरो उत्साह आफै हराउनेछ। कतिपय मानिसहरू यसो भन्छन्, “परमेश्‍वरमा विश्‍वास गर्नको लागि मण्डली जीवन जिउनु र कर्तव्य निभाउनु नै पर्याप्त छ, त्यसैले हामीले किन सत्यता पछ्याइरहन आवश्यक छ र? हामी कुनै दुष्टता गर्दैनौँ, र अरूको पछि लाग्दैनौँ, परमेश्‍वरको प्रतिरोध गर्दै झूटा अगुवा वा ख्रीष्टविरोधीहरूको पछि लाग्‍ने त झनै गर्दैनौँ। हामी सबैले परमेश्‍वरमा विश्‍वास गर्नेबारे केही धर्मसिद्धान्तहरू बुझेका छौँ र हामी परमेश्‍वरप्रति हाम्रो आस्थालाई अन्त्यसम्म कायम राख्न सक्छौँ, त्यसैले हामीले अझ गहन सत्यताहरू बुझ्न आवश्यक छैन।” के यो दृष्टिकोण सही हो? (होइन।) किन होइन? (किनभने मानिसहरूले सत्यता प्राप्त गरेका छन् भने मात्र परमेश्‍वरले तिनीहरूलाई मुक्ति दिन सक्नुहुन्छ।) ठिक भनिस्। अहिले हृदयमा कतिपय मानिसहरू मानवजातिको मुक्तिको लागि सत्यताको महत्त्वबारे धेरथोर सचेत छन्। तिनीहरू अझै पनि सत्यता मान्छेको जीवन बन्नुको मूल्य र महत्त्व प्रस्ट रूपमा बुझ्नबाट अलि टाढा होलान्, तर तिनीहरूको हृदयमा रहेको यो भावना र चेतना निकै मूल्यवान्‌ छ। अनि, यो भावना र चेतनाले मानिसहरूको हृदयमा जरा गाड्न सक्छ सक्दैन भन्‍ने कुरा महत्त्वपूर्ण छ, र त्यो कुरा मान्छेका भावी पछ्याइहरूमा भर पर्छ। अब तँसँग यो चेतना छ र यो राम्रो कुरा हो। यसले तँ मुक्तिको बाटोमा हिँड्छस् भन्ने आशा दिन्छ। सत्यता पछ्याउनु वास्तवमै महत्त्वपूर्ण छ। उदाहरणको लागि, यदि तँ निष्क्रिय र कमजोर छस् भने, के तँ सत्यताको साथ र भरणपोषणविना बलियो बन्न सक्छस् र? के तँ आफ्ना कमीकमजोरीहरू पार गर्न सक्छस् र? के तैँले तँलाई कुन कुराले कमजोर र निष्क्रिय बनाउँछ भनेर चिन्न र विश्‍लेषण गर्न सक्छस् र? निश्‍चय नै तैँले सक्दैनस्! जब तँ आफ्नो कर्तव्यपालनमा लापर्बाह र झाराटारुवा हुन्छस्, र यदि तँ सत्यता पछ्याउँदैनस् भने, के तैँले यो भ्रष्ट स्वभाव समाधान गर्न सक्छस्? के तैँले तेरो कर्तव्यनिर्वाहमा परमेश्‍वरप्रति बफादारी हासिल गर्न सक्छस्? के मान्छेले सत्यता नखोजी आफूलाई चिन्न र आफ्नो भ्रष्टता अनि आफ्नो अहङ्कार सुल्झाउन सक्छ? मान्छेसँग सधैँ परमेश्‍वरबारे धारणाहरू हुन्छन् र उसले सधैँ परमेश्‍वरलाई उसका आफ्नै धारणा र कल्पनाहरूद्वारा मापन गरिरहेको हुन्छ। के यसलाई सत्यताबिना सुल्झाउन सकिन्छ र? सकिँदैन। हामीले हाम्रो जीवनमा आइपर्ने थुप्रै कुराहरूमा विकल्प रोज्नुपर्ने अवस्था सामना गर्छौँ। यदि हामी सत्यता बुझ्दैनौँ भने, यदि हामी परमेश्‍वरको इच्छा के हो र उहाँले हामीलाई के मापदण्ड दिनुहुन्छ भनेर बुझ्दैनौँ भने, हामीसँग अभ्यासको कुनै मार्ग छैन। त्यसपछि हामीले आफ्ना भ्रष्ट स्वभावहरू प्रकट गर्नेछौँ, अनि हामीले सजिलै गल्तीहरू गर्नेछौँ, र गलत मार्ग रोज्नेछौँ। के मान्छेको भ्रष्ट स्वभावको विद्यमानतालाई उसले बुझ्ने धर्मसिद्धान्तका वचनहरूद्वारा मात्रै सुल्झाउन सकिन्छ? यदि तँ सत्यता खोजी गर्दैनस् भने, तैँले जीवनमा गर्ने कुनै कुरामा पनि सिद्धान्तहरू छैनन्, तँसँग पछ्याउने कुनै मार्गहरू छैनन्, र तँसँग कुनै लक्ष्य वा दिशाहरू पनि छैनन् भनेर भन्न सकिन्छ। यदि वास्तविकता यही हो भने, तैँले गर्ने हरेक कुरा सत्यता सिद्धान्तहरूको विपरीत छन्, जुन परमेश्‍वरप्रतिको प्रतिरोध र उहाँप्रतिको विश्‍वासघातको सङ्केत हो, अनि तेरा कार्यहरू परमेश्‍वरद्वारा घिनाइने र धिक्‍कारिनेछन्। यदि तिमीहरू आफ्ना भ्रष्ट स्वभावहरूद्वारा जिउँछौ भने, परमेश्‍वरको न्याय र सजाय नस्विकारुञ्जेल तिमीहरूमध्ये कसैले पनि मुक्ति प्राप्त गर्नेछैनौ। त्यसकारण, सत्यतालाई साँचो रूपमा बुझ्नुअघि, हरेकले केही न्याय र सजाय, केही ताडना र अनुशासन भोग्नुपर्नेछ। यो सब मानिसहरूलाई सत्यता प्राप्त गर्न र आफ्ना भ्रष्ट स्वभावहरू हटाउन सक्षम तुल्याउने उद्देश्यको लागि हो।

तिमीहरूले परमेश्‍वरमा विश्‍वास गर्नेबारे केही धर्मसिद्धान्तहरू बुझ्ने भए पनि, हरेक कुरा अनुभव गर्दा तिमीहरू प्रायः दुविधामा पर्छौ। तिमीहरू केही सोच्नै सक्दैनौ र परमेश्‍वरको इच्छा बोध गर्नै सक्दैनौ, तिमीहरूलाई के अभ्यास गर्ने भन्ने थाहै हुँदैन, अनि जतिसुकै चिन्ता गरे पनि त्यसले समाधान ल्याउँदैन। तँ सङ्गति गर्ने अवसर खोज्न चाहन्छस् तर समस्या के हो भन्ने नै तँलाई थाहा छैन, तँ परमेश्‍वरको वचनमा जवाफहरू खोज्न चाहन्छस्, तर उहाँको वचन असीमित छ र तँसँग कुनै लक्ष्य छैन। के प्रायः यस्तै हुँदैन र? यसले सबै कुराहरूमा सत्यता कसरी खोज्ने भनेर नयाँ विश्‍वासीहरूलाई थाहा नहुने सङ्केत गर्छ। त्यसकारण, तिमीहरूले भेलाहरूमा सोध्ने धेरैजसो प्रश्‍नहरू साथै तिमीहरूको सङ्गतिका धेरैजसो वचनहरू सत्यतासँग असम्बन्धित हुन्छन्। यसले देखाउँछ कि धेरैजसो मानिसहरूलाई वास्तविक जीवनमा सत्यता कसरी अभ्यास गर्ने भनेर थाहै हुँदैन, न त तिनीहरूलाई आफूमाथि घटनाहरू घट्दा कसरी सत्यता खोज्ने भनेर नै थाहा हुन्छ, झन् तिनीहरूसँग अभ्यासको सिद्धान्त र लक्ष्यको रूपमा सत्यता हुने त कुरै नगरौँ। के हरेकको लागि यो एउटा कठिनाइ हो? यदि तैँले सत्यताको सिद्धान्त बोध गरेको थिइस् र तँलाई आइपर्ने घटनाहरूमा त्यसको सार बुझेको थिइस् भने, के तँ अझै प्रायः दुविधामै हुन्थिस् र? पक्कै हुन्थिनस्। तँलाई केही दुविधा नै महसुस भए पनि, त्यो कि त सत्यताबारे तेरो बुझाइ अत्यन्तै सतही भएर हो, कि त सत्यताबारे तेरो अनुभव सीमित भएर हो। तँ परमेश्‍वरको इच्छा बुझ्न सक्दैनस्, तेरो भ्रष्टता समाधान भएको छैन, अनि तँलाई हृदयमा पीडा अनुभूत हुन्छ। अहिले सत्यता पछ्याउनमा तिमीहरूको सबैभन्दा ठूलो कठिनाइ के हो? के त्यो तिमीहरूलाई सङ्गति गर भनेर सत्यताको कुनै शीर्षक उठाइदिँदा तिमीहरू त्रसित हुनु हो? के त्यो धर्मसिद्धान्त व्यक्त गर्न त्रसित हुनु र वास्तविकताबारे कुरा गर्न नसक्नु हो? अनि, के त्यो आफूलाई केही आइपर्दा केही सोच्नै नसक्ने हो कि भनेर झनै त्रसित हुनु हो? (हो।) यो तिमीहरूसँग हृदयमा सत्यता नभएर भएको हो। यदि तिमीहरूको हृदयमा सत्यता हुन्थ्यो भने, तिमीहरूलाई यी कुराहरू सम्हाल्न त्यति कठिन हुन्थेन। आफूमाथि घटनाहरू घट्दा, के गर्ने भनेर कतिपय मानिसहरूलाई थाहै हुँदैन। तिनीहरूलाई परमेश्‍वरको वचनमा सत्यता खोज्न आउँछ, तर सही जवाफ तुरुन्तै नआउने हुनाले तिनीहरू सम्झौता गर्ने शैली अपनाउँछन्। अर्थात, तिनीहरू परमेश्‍वरको वचनको शाब्दिक बुझाइमै चित्त बुझाउँछन्, र तिनीहरूले नियमहरू पालना गर्छन्। यदि तिनीहरूले आफ्ना प्रार्थनाहरू उच्‍चारण गर्छन् र तिनीहरूको हृदय शान्त र आश्‍वस्त हुन्छ भने, र यदि तिनीहरूले आफ्ना ब्रदर-सिस्टरहरूलाई केही सोध्छन् र उनीहरूसँग तिनीहरूकोभन्दा ठूलो अन्तर्दृष्टि हुँदैन भने, तिनीहरूलाई यसरी अभ्यास गरे पुग्ने रैछ भन्‍ने लाग्छ। खासमा, यस्तो अभ्यास सत्यताको मानकभन्दा निकै पर हुन्छ, सत्यता वास्तविकताभन्दा निकै पर हुन्छ, र परमेश्‍वरको इच्छाभन्दा पनि निकै पर हुन्छ। यो सत्यता अभ्यास गर्ने सिद्धान्त होइन। यदि तँ सत्यता अभ्यास गर्न र बुझ्‍न चाहन्छस् भने, तैँले सुरुमा तेरो दैनिक जीवनमा विभिन्‍न कुराहरू आइपर्दा सत्यता खोज्‍ने प्रयास गर्नुपर्छ। अर्थात्, तैँले यस्ता कुराहरूलाई परमेश्‍वरका वचनहरू र सत्यताको आधारमा हेर्नुपर्छ; जब समस्याको सार स्पष्ट हुन्छ, तब तँलाई कसरी सत्यता सिद्धान्तहरूअनुरूप अभ्यास गर्ने भन्‍ने थाहा हुन्छ। अनि यदि तैँले परिस्थितिलाई सधैँ परमेश्‍वरका वचनहरूअनुसार हेर्छस् भने, तेरा वरिपरि घट्ने सबै घटनाहरूमा तैँले परमेश्‍वरको हात, अर्थात् परमेश्‍वरका कार्यहरू देख्‍न सक्‍नेछस्। कतिपय मानिसहरूले तिनीहरूको वरिपरि जे-जस्ता घटनाहरू घटे पनि, तिनीहरूले परमेश्‍वरमाथिको तिनीहरूको विश्‍वास वा सत्यतासँग यसको कुनै सम्‍बन्ध छैन भन्‍ने ठान्छन्; तिनीहरूले शैतानका दर्शनहरूअनुसार प्रतिक्रिया जनाउँदै आफ्‍नै इच्‍छाहरू पछ्याउँछन्। के तिनीहरूले यसरी कुनै पाठ सिक्‍न सक्छन्? अवश्य सक्दैनन्। यही कारणले गर्दा धेरै मानिसहरूले दशबीस वर्ष परमेश्‍वरमा विश्‍वास गरे पनि सत्यता बुझेका वा जीवनप्रवेश गरेका हुँदैनन्। तिनीहरूले आफ्‍नो दैनिक जीवनमा परमेश्‍वरलाई समाहित गर्न, वा तिनीहरूको वरिपरि घट्ने सबै घटनालाई परमेश्‍वरका वचनहरूअनुसार लिन सक्दैनन्, त्यसकारण जब तिनीहरूको जीवनमा कुनै कुरा आइपर्छ, तब तिनीहरूले यसको वास्तविकता बुझ्‍न सक्दैनन्, न त तिनीहरूले सत्यता सिद्धान्तहरूअनुसार यसलाई सम्‍हाल्‍न नै सक्छन्। त्यस्ता मानिसहरूले जीवन प्रवेश गर्दैनन्। कतिपय मानिसहरूले भेलाहरूमा परमेश्‍वरका वचनहरू पढ्दा मष्तिष्क मात्रै लगाउँछन्; त्यस्तो बेला, तिनीहरूले थोरै ज्ञानको कुरा बोल्‍न सक्छन्, तर तिनीहरूले परमेश्‍वरका वचनहरूलाई वास्तविक जीवनमा आइपर्ने कुनै पनि कुरामा लागू गर्न सक्दैनन्, न त तिनीहरूलाई सत्यता अभ्यास गर्न नै आउँछ, त्यसकारण तिनीहरूले तिनीहरूको दैनिक जीवनमा घट्ने सबै घटनाहरूको सत्यतासँग कुनै सम्‍बन्ध हुँदैन, परमेश्‍वरका वचनहरूसँग तिनको कुनै सम्‍बन्ध हुँदैन भन्‍ने सोच्छन्। परमेश्‍वरमाथिको तिनीहरूको विश्‍वासमा, तिनीहरूले परमेश्‍वरका वचनहरू र सत्यतालाई ज्ञानको क्षेत्रको रूपमा हेर्छन्, तिनीहरूको दैनिक जीवनबाट पूर्ण फरक र तिनीहरूको दृष्टिकोण, जीवन उद्देश्य, र जीवनका खोजहरूभन्दा पूर्ण अलग कुराको रूपमा हेर्छन्। परमेश्‍वरमाथिको त्यस्तो विश्‍वासलाई हामीले कुन रूपमा लिनुपर्छ? के तिनीहरू सत्यता बुझ्‍न र वास्तविकतामा प्रवेश गर्न सक्षम बन्नेछन्? जब तिनीहरूले परमेश्‍वरलाई यसरी विश्‍वास गर्छन्, के तिनीहरू परमेश्‍वरलाई पछ्याउनेहरू हुन्छन्? तिनीहरू परमेश्‍वरलाई साँचो रूपमा विश्‍वास गर्ने मानिसहरू होइनन्, तिनीहरू परमेश्‍वरलाई पछ्याउने मानिसहरू हुनु त परको कुरा हो। परिवार, विवाह, काम वा तिनीहरूको सम्‍भाव्यतासँग सम्‍बन्धित लगायत तिनीहरूको दैनिक जीवनका सबै समस्याहरूलाई तिनीहरूले सत्यतासँग कुनै सम्‍बन्ध नभएका कुराहरूका रूपमा लिन्छन्, त्यसकारण तिनलाई मानव शैलीहरू प्रयोग गरी समाधान गर्ने प्रयास गर्छन्। यसरी अनुभव गरेर, तिनीहरूले कहिल्यै पनि सत्यता प्राप्त गर्न सक्‍नेछैनन्, परमेश्‍वरले मानिसहरूमा कुन कार्य सम्पन्‍न गर्न चाहनुहुन्छ, र तिनीहरूमा कस्तो प्रभाव हासिल गर्न चाहनुहुन्छ भन्‍नेबारेमा कहिल्यै बुझ्‍नेछैनन्। परमेश्‍वरले मानिसहरूलाई मुक्ति दिन र तिनीहरूको भ्रष्ट स्वभाव शुद्ध पार्न र परिवर्तन गर्नका लागि सत्यता व्यक्त गर्नुहुन्छ, तर सत्यता स्विकारेर अनि पछ्याएर मात्रै तिनीहरू आफ्‍ना भ्रष्ट स्वभावहरूलाई समाधान गर्न सक्‍ने बन्‍नेछन् भन्‍ने तिनीहरूलाई थाहै छैन; आफ्‍नो दैनिक जीवनमा परमेश्‍वरका वचनहरू अनुभव र अभ्यास गरेर मात्रै तिनीहरूले सत्यता प्राप्त गर्न सक्छन् भन्‍ने तिनीहरूलाई थाहै छैन। के त्यस्ता मानिसहरू बुद्धू अज्ञानी हुँदैनन् र? के तिनीहरू सबैभन्दा मूर्ख र हास्यास्पद मानिसहरू होइनन् र? परमेश्‍वरमाथिको विश्‍वासमा कतिपय मानिसहरूले कहिल्यै पनि सत्यताको खोजी गरेका हुँदैनन्। तिनीहरूलाई परमेश्‍वरमा विश्‍वास गर्नु भनेको भेलामा जानु, प्रार्थना गर्नु, भजन गाउनु, र परमेश्‍वरको वचन पढ्नु हो; तिनीहरूले धार्मिक विधिमा जोड दिन्छन्, तर तिनीहरूले परमेश्‍वरका वचनहरूको अभ्यास वा अनुभव कहिल्यै गर्दैनन्। धर्मका मानिसहरूले यसरी नै परमेश्‍वरमा विश्‍वास गरेका हुन्छन्। अनि जब मानिसहरूले परमेश्‍वरमाथिको विश्‍वासजस्तो महत्त्वपूर्ण कुरालाई धार्मिक विश्‍वासको रूपमा मात्रै लिन्छन्, तब के तिनीहरू गैरविश्‍वासीहरू हुँदैनन् र? के तिनीहरू अविश्‍वासीहरू होइनन् र? सत्यता पछ्याउनको लागि धेरै प्रक्रियाहरू अनुभव गर्नुपर्ने हुन्छ। यसको एउटा सरल पक्ष छ, र त्यसमा एउटा जटिल पक्ष पनि छ। सरल रूपमा भन्दा, हामीले सत्यताको खोजी गर्नुपर्दछ र हाम्रो वरिपरि आइपर्ने सबै कुरामा परमेश्‍वरका वचनहरूको अभ्यास र अनुभव गर्नुपर्दछ। यसो गर्न थालेपछि, तैंले परमेश्‍वरमाथिको तेरो विश्‍वासमा तैँले कति धेरै सत्यता प्राप्त गर्नुपर्छ र कतिसम्म पछि लाग्नुपर्छ, र सत्यता अति वास्तविक छ र सत्य नै जीवन हो भनी धेरैभन्दा धेरै बुझ्‍न थाल्‍नेछस्। मानवजातिले सत्यतालाई जीवनको रूपमा प्राप्त गर्न सकोस् भनेर परमेश्‍वरले तिनीहरूलाई मुक्ति दिनुहुन्छ। कर्तव्य पूरा गर्ने मानिसहरू, अगुवा र सेवकहरू, वा परमेश्‍वरको सेवा गर्नेहरूले मात्रै होइन, सृष्टि गरिएका सारा मानवजातिले नै सत्यतालाई जीवनको रूपमा स्वीकार गर्नुपर्छ। परमेश्‍वरका वचनहरू सारा मानवजातिप्रति लक्षित छन्, र परमेश्‍वर सारा मानवजातिसँग बोल्‍नुहुन्छ। त्यसकारण, सृष्टि गरिएका सबै प्राणीले र सारा मानवजातिले परमेश्‍वरका वचनहरू र सत्यता स्वीकार गर्नुपर्छ, सबै कुरामा सत्यता खोजी गर्नुपर्छ, त्यसपछि सत्यता सिद्धान्तहरूअनुसार अभ्यास गर्नुपर्छ, र यसरी तिनीहरू सत्यता अभ्यास र पालना गर्न सक्‍ने बन्‍न सक्छन्। यदि अगुवा र सेवकहरूलाई मात्रै सत्यता अभ्यास गर्न लगाइन्थ्यो भने, त्यो पूर्ण रूपमा परमेश्‍वरको इच्‍छाविपरीत हुन्थ्यो, किनभने परमेश्‍वरले व्यक्त गर्नुहुने सत्यता सारा मानवजातिको लागि हो, र यो एकदुई जना मानिसहरूलाई मुक्ति दिनको लागि नभई, सम्पूर्ण मानवजातिलाई मुक्ति दिने उद्देश्‍यले व्यक्त गरिएको हुन्छ। यदि त्यस्तो हुन्थ्यो भने, परमेश्‍वरले व्यक्त गर्नुभएका वचनहरूको अर्थ त्यति धेरै हुन्थेन। के अब तिमीहरूसँग सत्यताको पछि लाग्ने मार्ग छ? सत्यताको पछि लाग्दा अभ्यास गरिनैपर्ने पहिलो कुरा के हो? अरू सबै कुराभन्दा पहिले, तैंले परमेश्‍वरका वचनहरू खान र पिउन र प्रवचन र सङ्गतिहरू सुन्‍ने कार्यमा धेरै समय बिताउनुपर्छ। जब तैँले कुनै समस्याको सामना गर्छस्, तब प्रार्थना गर् र धेरै खोजी गर्। जब तिमीहरूले आफैलाई धेरै सत्यताले सुसज्जित पार्छौ, जब तिमीहरू तुरुन्तै वृद्धि हुन्छौ र कद प्राप्त गर्छौ, तब तिमीहरूले कर्तव्य निभाउन र कुनै सानो काम गर्न सक्‍नेछौ, त्यसरी तिमीहरू केही जाँच र परीक्षाहरूबाट भएर जान सक्नेछौ। त्यस बेला, तिमीहरूले केही सत्यताहरू बुझेका र प्राप्त गरेका छौ भन्‍ने महसुस गर्नेछौ, अनि तिमीहरूले परमेश्‍वरले व्यक्त गर्नुभएका वचनहरू सबै सत्यता हुन्, ती भ्रष्ट मानवजातिको मुक्तिको लागि सबैभन्दा अत्यावश्यक सत्यता हुन्, र ती अद्वितीय सृष्टिकर्ताले दिनुभएका जीवनका सत्यता हुन् भन्‍ने अनुभूति गर्नेछौ। अहिले, तिमीहरूसँग कुनै अनुभव छैन; तिमीहरूसँग हृदयमा थोरै तृष्णा मात्र छ। तिमीहरूलाई परमेश्‍वरका वचनहरू गहन रहेको, र तिनमा तिमीहरूले प्राप्त गर्न नसक्ने अति धेरै कुराहरू, र तिमीहरूले बुझ्न नसक्ने अति धेरै सत्यताहरू भएको अनुभूति हुन्छ। केही कुराहरूको सार अझै अस्पष्ट हुन्छन्, र तिमीहरूलाई सत्यताबारे आफ्नो बुझाइ अति सतही भएको अनुभूति हुन्छ। तिमीहरूको हृदयमा यस्तो तृष्णा भएको र तिमीहरूसँग यस्तो ऊर्जा भएको मात्र हो, तर तिमीहरूले सत्यता प्राप्त गर्न सक्छौ सक्दैनौ भन्‍ने कुरा तिमीहरूले भविष्यमा कसरी सत्यता अभ्यास गर्छौ र पछ्याउँछौ भन्नेमा निर्भर हुन्छ। 

आखिरी दिनहरूको न्यायको काममा, कल्पना गर् कि परमेश्‍वरले केही सरल सत्यताहरू मात्र व्यक्त गर्नुहुन्छ: गहन कुरा केही होइन, न्याय र प्रकटीकरणसँग अत्यन्तै सम्बन्धित कुराहरू त झनै होइन, बरु मानिसहरूले स्विकार्न सक्ने र तिनीहरूको दिमागले ग्रहण गर्न सक्ने थोरै वचन—अर्थात्, प्रतिज्ञा र आशिष्‌का केही वचनहरू वा अर्तीका केही वचनहरू मात्र व्यक्त गर्नुहुन्छ। के मानिसहरूले यी वचनहरू स्विकारे पनि मुक्ति प्राप्त गर्न सक्छन् त? एउटा उदाहरण लिऊँ। मानौँ परमेश्‍वरले यति मात्र भन्नुहुन्छ, “तिमीहरू सबैमा भ्रष्टता गहिरो रूपमा गढेको छ। तिमीहरू सबै सत्यताविहीन छौ, र तिमीहरू सबै मप्रति इमान्दार छैनौ। तिमीहरूको प्रकृति सार शैतानको प्रकृति बनेको छ; तिमीहरू जीवित शैतान बनेका छौ। तिमीहरू मप्रति शत्रुवत्‌ छौ, र तिमीहरूमा सत्यताप्रति कुनै प्रेम छैन।” त्यसपछि उहाँले मानिसहरूलाई “गएर पत्ता लगा!” भन्नुहुन्छ, र त्यसलगत्तै “सत्यतालाई प्रेम गर्ने व्यक्ति आशिषित हुन्छ। जो मप्रति इमान्दार छ उसले मेरो इच्छा पूरा गर्न सक्‍नेछ, र उसले अन्त्यसम्‍मै यो बाटो हिँडेर मेरो वाचा प्राप्त गर्न सक्नेछ” भनेर भन्नुहुन्छ। यदि परमेश्‍वरले मानिसहरूलाई यति मात्र भन्नुभयो भने, के तिनीहरूको हृदयमा हलचल हुनेथ्यो? के तिनीहरू सत्यतामा लागिपर्थे? तिनीहरूलाई कस्तो अनुभूति हुनेथ्यो? “हामीले परमेश्‍वरका सम्पूर्ण वचनहरू पढेका छौँ, र हामी सबैमा भ्रष्ट स्वभावहरू भए पनि, हामी दुष्ट मानिसहरू होइनौँ र परमेश्‍वरको प्रतिरोध गर्नेछैनौँ। यति मात्र हो कि हामीमा विद्रोही स्वभावहरू छन्, हामी नैतिक रूपमा धेरथोर भ्रष्ट छौँ र हामीमा अलि कमसल चरित्र छ, अनि हामीमा सांसारिक प्रवृतिहरू पछ्याउने रूचि छ। तर अब त हामीले केही सत्यताहरू बुझ्छौँ र आफ्नो बारे चिन्तन गर्न र आफूलाई चिन्न सक्ने भएका छौँ, त्यसैले हामी निश्‍चय नै आफूलाई यी भ्रष्ट कुराहरूबाट मुक्त पार्न सक्छौँ।” के धेरै मानिसहरू यो स्थितिमा हुँदैनन् र? तिनीहरू परमेश्‍वरमाथिको विश्‍वासको धर्मसिद्धान्त बुझ्नु नै सत्यता बुझ्नु हो भन्ठान्छन्, र त्यो अत्यन्तै खतरनाक हुन्छ। गौरवसाथ धर्मसिद्धान्तका वचनहरूको प्रवचन दिनेहरू तुरुन्तै खस्छन् र कुनै परीक्षा आइपरेपछि तिनीहरू खुलासा हुन्छन्। के सत्यताको पछ्याइ अनि न्याय र सजायको स्वीकारविना भ्रष्ट स्वभाव हटाउन सकिन्छ? यो असम्भव छ। समय बितिरहेकोबारे तिमीहरू प्रस्ट हुनुपर्छ, र सत्यता प्राप्त गर्नहेतु यदि तिमीहरू कष्ट सहन र मूल्य चुकाउन सक्दैनौ भने, तिमीहरूले धारणा र कल्पनाहरूको आधारमा परमेश्‍वरमा विश्‍वास गरेर सजिलै समय खेर फाल्नेछौ। त्यसपछि, जब ठूलो सङ्कष्ट आउँछ, तब चाहेर पनि तिमीहरूसँग सत्यता पछ्याउने समय हुनेछैन, र तिमीहरूले मुक्ति पाउने मौका पूर्णतया गुमाएका हुनेछौ। अहिले तिमीहरूले परमेश्‍वरमा विश्‍वास गरे पनि, तिमीहरू परमेश्‍वरको इच्छा बुझ्दैनौ। के तिमीहरूलाई परमेश्‍वरले सत्यता व्यक्त गर्नु र न्यायको काम गर्नुको कारण साँच्चिकै थाहा छ? परमेश्‍वरले व्यक्त गर्नुहुने हरेक वचन, हरेक विषय, र हरेक सत्यता तिमीहरूको लागि महत्त्वपूर्ण र अत्यन्तै लाभदायी हुन्छ। तिमीहरूले आज यो कुरा देख्न, अनुभव गर्न, वा अनुभूति गर्न सके वा नसके पनि, अनि तिमीहरूले अहिले वास्तवमा जतिसुकै हासिल गरेका भए पनि, तीनदेखि पाँच वर्षको अनुभवपछि, तिमीहरूलाई परमेश्‍वरले आज बोल्नुभएका वचनहरू साँचो रहेछन्, र यी वचनहरू व्यक्त गरेर परमेश्‍वरले कस्तो महान काम गर्नुभएछ भन्ने अनुभूति हुनेछ! यदि परमेश्‍वरले मान्छेलाई अझै पनि अनुग्रहको युगमा झैँ लाडप्यार गर्नुहुन्थ्यो र उसलाई “उहाँको छातीको थुमा” र हराएको एउटा भेडा जसलाई फेला पार्न उहाँ अरू उनान्सयलाई परित्याग गर्नुहुन्थ्यो भनेर भन्‍नुहुन्थ्यो भने, मान्छेले यस्तो सोच्नेथ्यो, “परमेश्‍वरको कृपा र प्रेमिलोदयालुपन अत्यन्तै महान् छन्; मान्छेप्रतिको परमेश्‍वरको प्रेम अत्यन्तै गहिरो छ!” यदि मान्छेले सधैँ यसरी नै परमेश्‍वरबारे सोच्छ र यसरी नै उहाँलाई हेर्छ भने, उसले साँच्चिकै परमेश्‍वरको खोजी गर्नेछैन, ऊ परमेश्‍वरसामु आउनेछैन, ऊ परमेश्‍वरप्रति समर्पित हुनेछैन, र उसमा परमेश्‍वरको डर हुनेछैन। परमेश्‍वरबारे साँचो बुझाइविना, मान्छेको भ्रष्ट स्वभाव हट्नेछैन; उसले परमेश्‍वर र सत्यताप्रति अवहेलनाको मनोवृतिले व्यवहार गर्नेछ, र उसले दियाबलस र शैतानले झैँ परमेश्‍वरको प्रतिरोध गर्नेछ। यदि त्यस्तो अवस्था छ भने, सत्यता के हो भन्ने कुरा मान्छेले कहिल्यै बुझ्नेछैन, परमेश्‍वरमा विश्‍वास गर्नु र उहाँलाई पछ्याउनु भनेको के हो, र सत्यता खोज्नु र प्राप्त गर्नु भनेको के हो भन्ने कुरा उसले साँचो रूपमा कहिल्यै बुझ्नेछैन। यो साँचो हो। यदि परमेश्‍वरले यी वचनहरू व्यक्त नगर्नुभएको भए; यदि उहाँले हरेक व्यक्तिलाई दण्डित र न्याय नगर्नुभएको भए र हरेकलाई यस्ता कठोर वचनहरूले व्यवहार नगर्नुभएको भए, मानिसहरूलाई लाग्नेथ्यो कि परमेश्‍वरमा विश्‍वास गर्नु नै तिनीहरूले सत्यता प्राप्त गरेको हुनु हो, र परमेश्‍वरमा विश्‍वास गर्नु भनेकै पछि स्वर्गमा उठाइलगिन, राज्यमा प्रवेश गर्न र राजाले झैँ शक्ति चलाउनको लागि हो। कतिपय मानिसहरू यसो भन्छन्, “मजस्तो मान्छे त सयजनाको कामण्डार नै हुन सक्थ्यो!” अरूहरू भन्छन, “म त धेरै माग्दिनँ। राज्यमा म गेटपाले हुन वा बाटो बढार्न पनि सक्छु!” परमेश्‍वरमा विश्‍वास गर्ने हरेक व्यक्तिको मूल अभिप्राय, आदर्श, र चाहना यही हो। परमेश्‍वरले अत्यन्तै धेरै वचनहरू भन्नुभएको छ जसले मान्छेका धारणा र कल्पनाहरू, उसका लालची चाहनाहरू, र उसको भ्रष्ट स्वभाव पूर्णतया खुलासा गर्छन्। मान्छेले सोच्ने कुनै कुरा पनि सत्यताबमोजिम वा परमेश्‍वरसँग मिल्ने हुँदैन, र मान्छेले आशा गर्ने वा उसले मूख्य रूपले हासिल गर्न चाहने कुनै पनि कुरा परमेश्‍वरको इच्छाबमोजिम हुँदैन। त्यो सब पूर्णतया परमेश्‍वरविपरीत हुन्छ। परमेश्‍वरमा विश्‍वास गर्दा, मानिसहरूले परमेश्‍वरका न्याय र सजायका वचनहरू, मान्छेको प्रकृति सार खुलासा गर्ने वचनहरू, मान्छेका धारणाहरूसँग नमिल्ने वचनहरू, र मान्छेका कल्पनाहरूसँग नमिल्ने परमेश्‍वरको सोच्ने शैली सामना गर्छन्। धेरै मानिसहरूले परमेश्‍वरका वचनहरू सत्यता हुन् भनी स्विकारे पनि, र तिनीहरू परमेश्‍वरको कामसँग सहकार्य गर्न र परमेश्‍वरको न्याय र सजाय स्विकार्न इच्छुक भए पनि, तिनीहरूलाई परमेश्‍वरको मापदण्ड पूरा गर्न निकै कठिन हुन्छ। जब सत्यता पछ्याउने कुरा आउँछ, धेरै मानिसहरू जाँगरहीन बन्छन्, र जब सत्यताबारे सङ्गति गर्ने कुरा आउँछ, तिनीहरू निदाउँछन् र सुन्‍न ध्यानै दिँदैनन्। तर जब रहस्य, आशिष् र वाचाहरूको कुरा आउँछ, तिनीहरू जोसिला बन्छन्। यहाँ के भइरहेको हुन्छ? हृदयको गहिराइमा, मानिसहरू सत्यतालाई प्रेम गर्दैनन्। सत्यता पछ्याउनु तिनीहरूलाई अत्यन्तै कष्टदायी, बोझिलो, अति पीडादायी, र अत्यन्तै उच्च मूल्य चुकाउनुपर्ने कुरा लाग्छ। यदि सत्यता पछ्याउनु प्राथमिक विद्यालयको पुस्तक वा नर्सरी तहको कविता पढेजत्तिकै सरल हुने हो भने, केही मानिसहरू त्यसमा अलि इच्छुक हुन्थे होला, किनभने त्यो सरल र सजिलो हुनेथ्यो, र त्यसको लागि मूल्य नै तिर्नुपर्थेन वा धेरै ऊर्जा पनि खर्चनुपर्थेन। तर अहिले त्यसको अलि उल्टो अवस्था छ। सत्यता पछ्याउनु न त त्यति सजिलो, न त त्यति सरल नै छ। यदि मानिसहरूमा परमेश्‍वरको वचन पढ्ने र बुझ्ने पर्याप्त क्षमता छ भन्दैमा, तिनीहरू स्वतः सत्यता वास्तविकतामा प्रवेश गर्छन् भन्ने हुँदैन; धर्मसिद्धान्तका वचनहरू बुझ्नुको अर्थ सत्यता वास्तविकताभित्र प्रवेश गर्नु भन्‍ने हुँदैन। कतिपय मानिसहरू परमेश्‍वरमाथिको विश्‍वासमा यति ऊर्जावान् हुन्छन् कि भेलाहरूमा र प्रवचन र सङ्गतिहरू सुन्दासमेत तिनीहरू टिपोट गर्छन्। तर केही समयपछि, तिनीहरूले त्यसबारे मनन् गर्छन् तर केही लाभ प्राप्त गर्दैनन्: तिनीहरूले ती सबै बिर्सन्छन् र चाहेर पनि केही सम्झन सक्दैनन्, त्यसैले तिनीहरूलाई सत्यता प्राप्त गर्नु सजिलो छैन भन्ने अनुभूति हुन्छ, र त्यसपछि मात्र तिनीहरूले परमेश्‍वरमा विश्‍वास गर्नु सामान्य कुरा होइन रहेछ भन्ने बुझ्छन्। अरू मानिसहरूलाई भेलाहरूपछि धेरै कुरा प्राप्त गरेको र धेरै बुझेको तर एक रात सुतेपछि त्यसबारे सबै बिर्सेको अनुभूति हुन्छ, र त्यो अवस्था भेला नै नभएकोभन्दा खासै फरक हुँदैन। अनि, अझै अरूहरू पनि छन्, जो परमेश्‍वरको वचन पढेपछि अन्तर्दृष्टि र ज्योति प्राप्त गरेको अनुभूति गर्छन्। तिनीहरू आफैप्रति निकै खुसी हुन्छन्, तर केही समय अविश्‍वासीहरूसित बोलेपछि, तिनीहरूको मन बरालिन्छ, र घर गएर परमेश्‍वरलाई प्रार्थना गर्दा तिनीहरूले उहाँको अनुभूति गर्नै सक्दैनन्। तिनीहरूले सत्यता पछ्याउने, स्वभाव परिवर्तन गर्ने र परमेश्‍वरमार्फत मुक्ति प्राप्त गर्ने सबै कुरा बिर्सन्छन्। यसको कारण तिनीहरूको कद अति सानो हुनु र तिनीहरूले धर्मसिद्धान्तका केही वचनहरू मात्र बुझ्नु हो। परमेश्‍वरको वचनले तिनीहरूभित्र अझै जरा गाड्‍न सकेको हुँदैन, र यसले प्रमाणित गर्छ कि तिनीहरूको हृदयमा अझै पनि परमेश्‍वरको निम्ति कुनै ठाउँ छैन, र त्यसैले बाहिरी मामिलाहरू सम्हाल्दा, तिनीहरूको हृदय परमेश्‍वरको अधीनमा हुँदैन। परमेश्‍वरको काम अनुभव गर्नु सामान्य कुरा होइन। केही परीक्षा, असफलता, र झट्काहरू अनुभव नगरी, मानिसहरूले साँच्चिकै कुनै लाभ प्राप्त गर्नेछैनन्, र सुगारटाइले मात्र काम गर्नेछैन। आजकल, धेरैजसो मानिसहरूले केही वर्ष विश्‍वास गरिसकेपछि मात्र केही सत्यताहरू बुझ्न थाल्छन्। विशेष गरी, केही झट्का र असफलताहरू अनुभव गरेपछि, तिनीहरूले सत्यता पछ्याउनुको महत्त्व अनुभूत गर्छन्, र त्यसपछि मात्र तिनीहरूले परमेश्‍वरको वचन पढ्नमा, अनि सत्यता सङ्गति गर्न र सत्यता अभ्यास गर्नमा ध्यान दिन थाल्छन्। त्यसपछि मात्र तिनीहरू वास्तविकताभित्र प्रवेश गर्न थाल्छन्।

कतिपय मानिसहरू भन्छन्, “कुनै कठिनाइ वा अवरोध हुँदा मलाई बाधित अनुभूति हुनु र के गर्ने भन्ने थाहै नहुनु, र परमेश्‍वरमा विश्‍वास गर्नु अत्यन्तै कठिन लाग्‍नुको कारण के हो? कठिनाइहरू आइपर्दा, म निष्क्रिय बन्नु र ममा परमेश्‍वरमा विश्‍वास गर्ने ऊर्जा नहुनुको कारण के हो? मलाई कहिलेकाहीँ भेलाहरूप्रति वा परमेश्‍वरको वचन पढ्नप्रति रुचि नहुनु, तर अविश्‍वासीका कुराहरूबारे बोल्नचाहिँ म उत्साहित हुनुको कारण के हो?” यहाँ के भइरहेको छ? वास्तवमा, मान्छेको प्रकृति सारलाई विचार गर्दा, मान्छेले सत्यतालाई प्रेम नगर्ने भएकोले यस्तो भएको हो। यदि मानिसहरूले सत्यतालाई प्रेम गर्दैनन् भने, के परमेश्‍वरप्रतिको तिनीहरूको आस्था साँचो हुन सक्छ? के तिनीहरूको हृदयमा परमेश्‍वरको लागि ठाउँ हुन सक्छ? के तिनीहरूको हृदयमा परमेश्‍वर हुनुहुन्छ? हुनुहुन्‍न, त्यो निश्‍चित छ। यदि तेरो हृदयमा परमेश्‍वर हुनुहुन्न र परमेश्‍वरको लागि ठाउँ छैन भने, त्यसले तेरो हृदयमा कुनै सत्यता छैन, तैँले कुनै सत्यता बुझ्दैनस्, र तैँले कुनै पनि सत्यता अभ्यास गर्दैनस् भन्ने प्रमाणित गर्छ। त्यसकारण, जब परमेश्‍वरको वचनबारे विचार गर्ने र सत्यता अभ्यास गर्ने कुरा आउँछ, किन मानिसहरू जाँगरहीन हुन्छन् र तिनीहरूसँग मार्ग हुँदैन? यदि तँलाई पैसा आर्जन गर्नू भनेर भनियो र कुनै निश्‍चित काम गर्दा तैँले बढी पैसा आर्जन गर्न सक्छस् भनेर भनियो भने, सबै कठिनाइहरू पार गरेर सफल हुन तैँले सम्भव भएजति जे पनि गर्छस्, अनि तँ असफलतादेखि डराउँदैनस् र त्यसैमा लागिरहन्छस्। तँलाई रुचिहरूले तानिरहेका हुन्छन्, तेरो हृदय रुचिहरूको पकडमा हुन्छ, ती रुचिहरूले तेरो हृदयमा पहिलो प्राथमिकता पाउँछन्, अनि तँलाई पैसा र रुचिहरू अत्यन्तै महत्त्वपूर्ण छन् र सजिलै परित्याग गर्न सकिँदैनन् भन्ने अनुभूति हुन्छ, त्यसैले तैँले आफ्ना चाहना र उद्देश्यहरू जसरी पनि हासिल गरिछोड्न आफूले सक्ने हरेक कुरा गर्न खोज्‍नेछस्। त्यसकारण, यदि तैँले सत्यता पछ्याउने कार्यलाई तेरो जीवनको पहिलो प्राथमिकता बनाउँछस् भने, मलाई विश्‍वास छ, तँ मार्गरहित हुनेछैनस्, तँ समयरहित पनि हुनेछैनस्, र तैँले सत्यता खोज्‍न र अभ्यास गर्नमा बाधा पुर्‍याउने कठिनाइहरू त तैँले झनै अनुभव गर्नेछैनस्। के तिमीहरूसँग यस्तो दृढता छ? यो आफ्ना बालबच्चालाई सन्तुष्ट पार्न आमाबाबुले जुनसुकै मूल्य चुकाएजस्तै हो। जब बालबच्चाले कलेज जान यतियति खर्च लाग्छ भन्छन्, यदि परिवारसँग त्यति धेरै पैसा छैन भने, आमाबाबु ठाउँठाउँमा गई पैसा सापटी मागेर भए पनि पैसा जम्मा गर्छन्, वा पैसा सापटी लिन नसके व्यापार गर्ने वा विभिन्‍न काम गर्ने उपाय निकाल्छन्। तिनीहरूले जतिसुकै कष्ट भोगे पनि, आफ्ना बालबच्चा कलेज जाऊन् भनेर तिर्नुपर्ने पर्याप्त पैसा जोहो गर्ने, बालबच्चाको लागि सफलताको जग तयार गराउने, र बालबच्चालाई राम्रो भविष्य दिलाउने व्यवस्था मिलाउनेछन्। यदि सत्यता पछ्याउनमा तिमीहरूसँग वास्तवमै यस्तो दृढता छ भने, मलाई लाग्छ तिमीहरू कसैले पनि पार गर्न नसक्ने कुनै कठिनाइ हुनेछैन, होइन भने तिमीहरूमा मानसिक कमजोरी वा जन्मजात दिमागी गडबडी हुनुपर्छ। तँ बौद्धिक अपाङ्गता लिएर जन्मेको छैनस् भने, सामान्य व्यक्तिको दिमागले हासिल गर्न सक्ने कुरा तैँले हासिल गर्न सक्नेछस्, र कुनै पनि कठिनाइ कठिनाइ हुनेछैन, किनकि सत्यता पछ्याउने कार्य मान्छेको कल्पनाले प्राप्त गर्न सक्ने कुरा होइन; यसको लागि पवित्र आत्माको काम जरूरी हुन्छ, मान्छेले त सहकार्य मात्र गर्ने हो। हामीसँग सत्यता पछ्याउने इच्छा हुञ्जेल, पवित्र आत्माले हामीलाई मार्गदर्शन दिनुहुनेछ, हाम्रो भरणपोषण गर्नुहुनेछ र हामीलाई जुनसुकै बेला पनि अन्तर्दृष्टि प्रदान गर्नुहुनेछ, अनि हामीलाई हरेक कठिनाइ पार गर्ने र हामीले नबुझ्ने सत्यता बुझ्ने तुल्याउनुहुनेछ, किनकि मान्छेको लागि जे कुरा असम्भव हुन्छ त्यो परमेश्‍वरको लागि सम्भव हुन्छ, र मान्छे केही पनि होइन; यदि परमेश्‍वरले काम गर्नुभएन भने, मान्छेका सबै ठूला प्रयास र मेहनत व्यर्थ हुनेछन्।

अनुग्रहको युगमा, मानिसहरूले परमेश्‍वरमा विश्‍वास गर्छौँ र परमेश्‍वरलाई पछ्याउछौँ भनेरसमेत भन्थे, तर तिनीहरूको लक्ष्य स्वर्गमा प्रवेश गर्ने हुन्थ्यो। तिनीहरूले परमेश्‍वरको वचन अभ्यास र अनुभव गर्ने विषयमा बोल्दैनथे, न त तिनीहरूलाई मुक्ति प्राप्त गर्नुको अर्थ नै थाहा थियो। तिनीहरू बस नियमहरू पालना गर्ने, धार्मिक सेवाहरू अनुसरण गर्ने र बाइबल पढ्ने काम मात्र गर्थे, र त्यसपछि तिनीहरू त्यति भए त पुग्‍ला, मरेपछि स्वर्ग जान सकिएला भनी झिनो आशा राख्थे। तर आखिरी दिनहरूको कामको यो चरण त्यति सजिलो छैन, अनि परमेश्‍वरको कामको हरेक कुरा एउटा वास्तविकता हो जसको लागि हामीले वास्तवमै मूल्य चुकाउनुपर्छ, व्यावहारिक रूपमै खोजी र अनुभव गर्नुपर्छ, ताकि परमेश्‍वरले व्यक्त गर्नुभएका वचनहरूबाट हामीले सत्यता प्राप्त गर्न सकौँ। यदि मानिसहरूको विश्‍वास अझै पनि अनुग्रहको युगकोसँग मिल्छ, र तिनीहरू बस प्रत्येक हप्ता भेला हुन्छन्, बाइबल पढ्छन्, अनि प्रार्थना गर्छन्, गाउँछन्, र परमेश्‍वरको प्रशंसा गर्छन्, अनि स्वर्गमा उठाइलगिने वा तेस्रो स्वर्गमा उक्लने प्रतीक्षा गर्छन् भने, मान्छे कति भयङ्कर रूपले अहङ्कारी बन्न सक्छ होला! भ्रष्ट मानवजाति यस्तै नै हुन्छ। परमेश्‍वरले जे-जसरी काम गर्नुभए पनि, जबसम्म उहाँले मान्छेलाई कुनै प्रतिज्ञा दिनुहुन्छ, तबसम्म मान्छे त्यसैमा अडिनेछ, र सधैँ त्यसैलाई नियमको रूपमा पालन गर्नेछ तर उसले कहिल्यै पनि परमेश्‍वरको काम वा उहाँको इच्छा अलिकति पनि खोज्नेछैन, बरु स्वर्गमा उठाइलगिने प्रतीक्षा गर्नेछ। मानिसहरूलाई आफू के हुँ भन्ने थाहै छैन, तिनीहरू बस राम्रा कुराहरूको सपना देख्छन् र ठूला उचाइहरू चुम्ने आकाङ्क्षा राख्छन्। तिनीहरूमध्ये कसैले पनि आफू शैतानी प्रकारको छु भन्ठान्दैनन्, आफू अनन्त विनाशको पात्र भएको ठान्‍ने त झन् कुरै आउँदैन। तिनीहरू सबैले सोच्छन् कि यदि तिनीहरूले परमेश्‍वरमा इमानदारीपूर्वक विश्‍वास गर्छन्, आफ्नो कर्तव्यपालनमा धेरै कष्ट भोगेका छन्, र परमेश्‍वरलाई कहिल्यै घात गरेका छैनन् भने, तिनीहरूलाई परमेश्‍वरले पहिले नै मुक्ति दिइसक्नुभएको हुन्छ र तिनीहरू निश्‍चय नै स्वर्गको राज्यमा प्रवेश गर्न सक्‍नेछन्। यो दृष्टिकोण गलत छ, र वास्तवमा तिनीहरू सत्यतालाई बिलकुलै बुझ्दैनन्। विशेष गरी, मानिसहरूले परमेश्‍वरमा सुरुमा विश्‍वास गर्दा, तिनीहरू अनाज्ञाकारी, आक्रोशपूर्ण, र विशेष गरी अहङ्कारी हुन्छन्, अनि अरू सबैलाई कुरूप चीजको रूपमा हेर्छन् र परमेश्‍वरलगायत कोही पनि आफूजति राम्रो नभएको ठान्छन्। कुनै व्यक्तिले ख्रीष्टलाई स्विकारेको भए पनि, त्यसको अर्थ ख्रीष्टले भन्नुभएका वा गर्नुभएका हरेक कुरा उसले स्विकार्न सक्छ भन्ने होइन। उसले परमेश्‍वरको कामको यो चरणलाई, र देहधारी परमेश्‍वरलाई नाममा मात्र स्विकार्छ, र यसको अर्थ यो होइन कि तिनीहरूमा धारणा र कल्पना छैन, र परमेश्‍वरले गर्नुभएको कामप्रति प्रतिरोध छैन। कतिपय मानिसहरू ख्रीष्टलाई देख्दा उत्साहित र रोमाञ्चित हुन्छन्, र हृदयमा सम्मानित भएको र आफू व्यर्थमा नजिएको अनुभूत गर्छन्। तर तिनीहरूमा सत्यता नभएको र तिनीहरूले परमेश्‍वरलाई नचिन्ने भएकोले, ख्रीष्टले बोल्नुभएको, र कामकुराहरू सम्हाल्नुभएको देख्दा तिनीहरूले धारणा बनाउँछन्, अनि तिनीहरूले कुनै व्यक्तिप्रति ख्रीष्टको कस्तो मनोवृति होला भनेर पनि धारणा बनाउँछन्; ख्रीष्टले के खानुहुन्छ र के लाउनुहुन्छ भन्नेबारे अनि उहाँको कुनै पनि अनुहारको भाव वा हाउभाउबारे पनि तिनीहरूमा धारणा, राय र विचारहरू हुन्छन्। यो के हो? यो के हो भने, मान्छेले कल्पेको परमेश्‍वर आधारभूत रूपमा वास्तविक परमेश्‍वरभन्दा फरक हुन्छ, अनि जो मानिसमा अन्तर्निहित रूपमै भ्रष्ट स्वभाव र अहङ्कारी प्रकृतिहरू हुन्छन्, तिनीहरूमा धारणाहरू नहुनु, र तिनीहरूले मानिसको देहधारी पुत्रको प्रतिरोध र आलोचना नगर्नु असम्भव छ। यदि व्यक्तिले परमेश्‍वरको ईश्‍वरीय सार चिन्दैन भने, उसलाई परमेश्‍वरप्रति समर्पित हुन कठिन हुन्छ र उहाँलाई प्रेम गर्न अनि उहाँको डर मान्न झनै कठिन हुन्छ। तर धेरै वर्षसम्म परमेश्‍वरको काम अनुभव गरेका, विशेष गरी परमेश्‍वरका थुप्रै प्रवचनहरू र सङ्गति सुनेका मानिसहरूले देहधारी परमेश्‍वरलाई कसरी चिन्ने र कसरी व्यवहार गर्नेछन्? तिनीहरूले परमेश्‍वरबारे धारणा राख्नेदेखि परमेश्‍वरबारे ज्ञान राख्नेसम्मको यो प्रक्रियालाई, अनि विद्रोह र प्रतिरोधदेखि साँचो आज्ञाकारितासम्मको यो प्रक्रियालाई व्यक्तिगत रूपमै अनुभव गरेका हुन्छन्, अनि तिनीहरूले परमेश्‍वरले गर्नुहुने हरेक कुरा, उहाँले बोल्नुहुने हरेक वचन, र उहाँले सम्हाल्नुहुने हरेक कुराभित्र सत्यता सिद्धान्तहरू हुन्छन् भनेर पनि व्यक्तिगत रूपमै अनुभव गरेका हुन्छन्। मानिसहरूले आफ्ना हृदयमा धारणाहरू राख्नु हुँदैन, प्रतिरोध र घृणा त झनै राख्नु हुँदैन। केही वर्षको अनुभवपछि, जब मानिसहरूले सत्यताबारे अलिअलि बुझ्छन्, तब तिनीहरूले त्यसलाई सही ढङ्गले लिन्छन्, र जब तिनीहरूभित्र तिनीहरूको जीवनको रूपमा अलिअलि सत्यता हुन्छ र जब तिनीहरूले अभ्यासका सिद्धान्तहरू हासिल गरेका हुन्छन्, तब तिनीहरूले स्वतः नै कुनै पनि मूर्ख काम गर्नेछैनन्। नयाँ विश्‍वासीहरू र यी मामिलाहरूमा अनुभव नभएकाहरूले परमेश्‍वरविरुद्ध विद्रोह गर्ने र उहाँको प्रतिरोध गर्ने सम्भावना हुन्छ, र तिनीहरूले मूर्ख र लापर्बाह कामहरू गर्ने पनि सम्भावना हुन्छ। कतिपय गम्भीर प्रकृतिका मानिसहरूले परमेश्‍वरको आलोचना र ईशनिन्दा गर्न सक्छन्, र त्यसपछि तिनीहरू पूर्ण रूपमा पतन हुन्छन्; कति अरूले चाहिँ निरन्तर रूपमा मण्डलीको काममा अवरोध र बाधा पुर्‍याइरहेका हुन्छन्, र तिनीहरू निष्कासित हुन्छन्। के अहिले तिमीहरू सबैजना परमेश्‍वरबारे धारणा र कल्पनाहरूले भरिएका छौ? के देहधारी परमेश्‍वरमा विश्‍वास गर्नु तिमीहरूलाई अत्यन्तै कठिन लाग्छ? कतिपय मानिसहरू भन्छन्, “जब हामी प्रभुमा विश्‍वास गर्थ्यौँ, त्यो निकै सरल थियो। हामी केवल भेला हुन्थ्यौँ, प्रवचनहरू सुन्थ्यौँ, अनि विभिन्‍न कुराको लागि प्रभुलाई प्रार्थना गर्थ्यौँ; हामीलाई सत्यता अभ्यास गर्नू र परमेश्‍वरप्रति समर्पित हुनू भनेर कसैले भन्दैनथे, हामीलाई कसैले प्रभुका वचनहरू अभ्यास र अनुभव गर्न र सत्यता पछ्याउनमा अगुवाइ गर्ने त कुरै नगरौँ। पाष्टर र प्रचारकहरूले बाइबलको व्याख्या मात्र गर्थे, र हामीले त्यसलाई आफूले चाहेअनुसार नै बुझ्न सक्थ्यौँ। तर अहिले हामीले सर्वशक्तिमान परमेश्‍वरमा विश्‍वास गर्छौ, र उहाँले व्यक्त गर्नुभएका यति धेरै सत्यताहरू छन कि हामीलाई सत्यता अभ्यास गर्न अति कठिन हुन्छ, र वास्तविकतामा प्रवेश गर्न वास्तवमै कठिन रहेको अनुभूति हुन्छ!” यदि तिमीहरूले विगतमा जसरी प्रभुमा विश्‍वास गर्थ्यौ त्यसरी नै अझै परमेश्‍वरमा विश्‍वास गर्ने हो भने, के तिमीहरूले सत्यता र जीवन प्राप्त गर्न सक्छौ त भनेर कहिल्यै सोचेका छौ? के तिमीहरूले परमेश्‍वरको मुक्ति प्राप्त गर्न सक्छौ? (सक्दैनौँ।) तिमीहरूले यो कुरा महसुस गर्न सक्नुले तिमीहरूले प्रगति गरेका छौ भन्ने देखाउँछ।

परमेश्‍वरमाथिको विश्‍वास कल्पनाहरू वा धारणाहरूमा आधारित हुन सक्दैन, र रुचिमा आधारित हुन त झनै सक्दैन। यदि तैँले क्षणिक रुचि वा आवेगको आधारमा परमेश्‍वरमा विश्‍वास गर्छस् भने, तैँले शान्त भएर सोच्‍नु बेस हुन्छ र आफूले विश्‍वास जारी राख्‍न चाहन्छु चाहन्‍नँ, आफूले वास्तवमै सत्यता पछ्याउन चाहन्छु चाहन्‍नँ, आफू वास्तवमै साँचो विश्‍वासी हुँ होइन, आफूले परमेश्‍वरमा विश्‍वास गर्ने मार्ग हिँड्ने निर्णय पहिल्यै गरिसकेको छु छुइनँ, र आफूले सत्यता पछ्याउने निर्णय पहिल्यै गरिसकेको छु छुइनँ भनेर ध्यानपूर्वक सोच्दा राम्रो हुन्छ। यी पक्षहरूमै किन जोड दिने? किनभने अहिले हामी देहधारी परमेश्‍वरमा विश्‍वास गर्छौँ, र परमेश्‍वरको देहधारणको अर्थ के हो भने उहाँ स्वर्गदेखि धर्तीमा आउनुभयो र साँच्चिकै मानव बन्नुभयो, जसको रूप ठ्याक्कै मान्छेकै जस्तो छ, तर उहाँ ख्रीष्ट हुनुहुन्छ, परमेश्‍वर स्वयम्‌ हुनुहुन्छ, र उहाँ कुनै सामान्य मान्छे हुनुहुन्न। परमेश्‍वरको देहधारणले वास्तवमा मानिसहरूलाई न्याय दिने र सुद्ध पार्ने काम गर्नुभएको छ, र वास्तवमा धेरै वचनहरू व्यक्त गर्नुभएको छ, थुप्रै काम गर्नुभएको छ, र धेरै मानिसहरू चुन्नुभएको छ, अनि वास्तवमा उहाँले उहाँको काम र उहाँको सुसमाचार विस्तार गर्दै आइरहनुभएको छ। यो व्यावहारिक कामको हरेक पाटोले पुष्टि गर्छ कि मानिसहरूलाई मुक्ति दिने र सिद्ध पार्ने परमेश्‍वरको चाहनाको लागि स्वाभाविक रूपमै मानिसहरूले उहाँका वचन र काम वास्तवमै अनुभव गर्न जरूरी छ, ताकि तिनीहरूले सत्यता प्राप्त गर्न र साँच्चिकै परमेश्‍वरप्रति समर्पित हुन र उहाँको आराधना गर्न सकून्। परमेश्‍वरले पूरा गर्न चाहनुभएको कुरा नै यही हो। तिमीहरूले परमेश्‍वरको काम स्विकार्न थालेदेखि अहिलेसम्ममा, तिमीहरूले केही कुराहरू अनुभव गरेका छौ होला, चाहे तिनलाई तिमीहरूले पराभौतिक सोचेका नै किन नहोऊ, वा चाहे ती नाङ्गो आँखाले देखिने वा मानव मस्तिष्कले प्राप्त गर्न सकिने नै किन नहोऊन्; छोट्करीमा भन्नुपर्दा, परमेश्‍वरले हरेक कुरा व्यावहारिक तरिकाले गर्नुहुन्छ, हामीमाथि, हामीमाझ, र हाम्रो वरिपरि, र हामीले देख्न र छुन सक्ने गरी काम गर्नुहुन्छ। त्यसकारण, सत्यता पछ्याउनु एउटा व्यावहारिक पाठ हो, र हामीलाई आइपर्ने हरेक कुरामा हामीले सत्यता खोज्‍ने र अभ्यास गर्ने गर्नुपर्छ, र सत्यता प्राप्त गर्नको लागि हामीले सहकार्य गर्ने हाम्रो प्रयत्नमा भरोसा राख्नुपर्छ। सत्यता पछ्याउनु मानिसहरूले कल्पेजस्तो हुँदैन। मानिसहरू परमेश्‍वरका वचनहरू पढ्नु र तिनका शाब्दिक अर्थ बुझ्नु नै सत्यता बुझ्नु हो, र यदि कसैले कुशलतापूर्वक बोल्न सक्छ भने, उसले सत्यता अभ्यास गरिरहेको हुन्छ भन्ठान्छन्। यो त्यति सरल छैन। सत्यता पछ्याउनको लागि वास्तवमा हामीले सत्यता खोज्‍न र स्विकार्न, कष्ट भोग्न र मूल्य चुकाउन, अनि अनुभव, खोजी, मनन, सङ्गति, अभ्यास, र वास्तविक जीवनमा मेहनत गर्न जरूरी छ। यस तरिकाले मात्र हामी बिस्तारै परमेश्‍वरको वचन र सत्यताभित्र प्रवेश गर्न अनि ती वचन र सत्यताबाट लाभ हासिल गर्न सक्छौँ। कुनै दिन, जब तैँले सत्यता के हो, र सत्यताको सार के हो भनेर बुझ्छस्, तब तैँले थाहा पाउनेछस् कि देहधारी परमेश्‍वरले बोल्नुभएका वचनहरू हाम्रो वास्तविकताका आवश्यकताहरू हुन्, ती हाम्रा सम्पूर्ण समस्याहरू सामना गर्न हामीलाई आवश्यक पर्ने अभ्यासका सिद्धान्तहरू हुन्, र परमेश्‍वरका यी वचनहरू हाम्रा जीवनका लक्ष्य र दिशाहरू हुन्। त्यस बेला, परमेश्‍वरले गर्नुहुने हरेक काम कति अर्थपूर्ण छ, र हाम्रो लागि परमेश्‍वरको देहधारण कति महत्त्वपूर्ण र मूल्यवान्‌ छ भनेर तैँले देख्नेछस्! परमेश्‍वरले बोल्नुहुने हरेक वाक्य, उहाँको कामको प्रत्येक चरण, उहाँको प्रत्येक वचन र कार्य, उहाँका सोचहरू, उहाँका विचारहरू, अनि उहाँका दृष्टिकोणहरू सबैको उद्देश्य मानिसहरूलाई शुद्ध पार्नु र मुक्ति दिनु हो, र ती कुनै पनि रित्तो छैनन्; ती सबै वास्तविक र व्यावहारिक छन्। त्यसकारण, चाहे कुनै व्यक्ति कुनै धर्मबाट वा अविश्‍वासीहरूबाट धर्मान्तरित भएर नै आएको किन नहोस्, उसले अबउप्रान्त धारणा र कल्पनाहरूको आधारमा परमेश्‍वरमा विश्‍वास गर्नु हुँदैन, र उसले अबउप्रान्त धार्मिक सपनाहरू देख्नु हुँदैन, ठूला विपद्‌हरू आइपर्दा उसलाई अचानक आकाशमा लगेर प्रभुसित भेट गराइनेछ भन्‍ने सपना देख्नु हुँदैन; यो त दिवास्वप्न हो। परमेश्‍वर मान्छेलाई खुलासा र न्याय गर्न, र व्यावहारिक तरिकाले सत्यता व्यक्त गरेर मान्छेको भ्रष्टता शुद्ध पार्न, अनि मान्छेलाई व्यावहारिक तरिकाले शैतानको प्रभावबाट मुक्ति दिन आउनुभएको छ। यस अवधिमा, मान्छेले धेरै उत्पीडन र सङ्कष्टहरू पार गर्नुपर्नेछ, र उसले धेरै काँटछाँट र निराकरणहरू अनि धेरै न्याय र सजायहरू भोग्नुपर्नेछ, अनि मात्र ऊ शुद्ध र परिवर्तित हुन सक्छ; परमेश्‍वरको कामको यो अनुभवमार्फत मात्र उसले सत्यता प्राप्त गर्न सक्छ। तैँले सत्यता प्राप्त गरिसकेपछि, तेरो हृदयमा परमेश्‍वरको लागि ठाउँ हुनेछ, र तँमा परमेश्‍वरप्रति साँचो डर र आज्ञाकारिता हुनेछ, र परमेश्‍वरले चाहनुभएको पनि यही हो। जब तैँले सत्यता बुझेको र त्यसको मूल्य थाहा पाएको हुन्छस्, र जब सत्यताले तेरो हृदयमा जरा गाडेको हुन्छ र जब तँसँग सत्यताको व्यावहारिक अनुभव र ज्ञान हुन्छ, तब परमेश्‍वरको वचन नै तेरो हृदयको जीवन बनेको हुनेछ। के यो प्रक्रिया व्यावहारिक छ? (छ।) त्यसोभए, यस प्रक्रियाको लागि मानिसहरूले के गर्न जरूरी छ? सर्वप्रथम, मानिसहरू परमेश्‍वरको आज्ञापालन गर्ने, परमेश्‍वरको वचनको न्याय र सजाय स्विकार्ने, र परमेश्‍वरको काँटछाँट, निराकरण, परीक्षा र शोधनप्रति समर्पित हुने मनको हुनुपर्छ, ताकि तिनीहरूलाई तिनीहरूको भ्रष्टताबाट शुद्ध पार्न सकियोस्, ताकि तिनीहरूले सत्यता अभ्यास गरेर परमेश्‍वरप्रति आज्ञाकारिता हासिल गर्न सकून्, र ताकि तिनीहरूले परमेश्‍वरको वचनको वास्तविकताभित्र प्रवेश गर्न सकून्। जबसम्म व्यक्तिलाई परमेश्‍वरको काम कसरी अनुभव गर्ने भनेर थाहा हुन्छ, तबसम्म परमेश्‍वरले ऊभित्र के कुरा पूरा गर्न चाहनुहुन्छ र उहाँले कस्तो परिणाम हासिल गर्न चाहनुहुन्छ भनी उसलाई थाहा हुनेछ। परमेश्‍वरको वचनले मान्छेमा दुईवटा मुख्य प्रभावहरू हासिल गर्छ: पहिलो, यसले मान्छेलाई आफू चिन्ने तुल्याउँछ; र दोस्रो, यसले मान्छेलाई परमेश्‍वर चिन्ने तुल्याउँछ। जब यी दुई प्रभावहरू हासिल भइसकेका हुन्छन्, तब व्यक्तिले परमेश्‍वरका वचनहरू साँच्चिकै चिन्नेछ, र सत्यता साँच्चिकै बुझ्नेछ।

आफैलाई चिन्नका निम्ति, तैँले तेरा आफ्‍नै भ्रष्टताका अभिव्यक्तिहरू, तेरो आफ्नै भ्रष्ट स्वभाव, तेरा आफ्नै महत्त्वपूर्ण कमजोरीहरू, र तेरो प्रकृति सारलाई चिन्नुपर्छ। तैँले तेरो दैनिक जीवनमा प्रकट हुने कुराहरू—तेरा अभिप्रायहरू, तेरा दृष्टिकोणहरू, र प्रत्येक थोकको बारेमा तेरो आचरण—तिमी घरमा भए पनि बाहिर भए पनि, तँ जब भेला हुन्छस्, जब तैँले परमेश्‍वरका वचनहरू खाँदै र पिउँदै गरिरहेको हुन्छस्, वा तैँले सामना गर्ने प्रत्येक कुराको बारेमा एक-एक गरी तँलाई सम्पूर्ण रूपमा थाहा हुनुपर्छ। यी पक्षहरूद्वारा तैँले आफैलाई चिन्नुपर्छ। अवश्य पनि, आफैलाई गहिरो रूपमा चिन्‍नका निम्ति तैँले परमेश्‍वरका वचनहरू लागू गर्नुपर्छ; उहाँका वचनहरूको आधारमा आफैलाई चिनेर मात्र तैँले परिणामहरू प्राप्त गर्न सक्छस्। तिमीहरूले परमेश्‍वरका वचनहरूको न्याय स्वीकार गर्ने क्रममा, कष्ट-भोग वा पीडाको डर नमान, यसको साथै, परमेश्‍वरका वचनहरूले तिमीहरूको हृदय छेड्नेछन् र तिमीहरूका कुरूप स्थितिहरू खुलासा गर्नेछन् भनेर डर नमान। यी कुराहरूको कष्ट भोग्‍नु निकै फाइदाजनक हुन्छ। यदि तिमीहरू परमेश्‍वरमा विश्‍वास गर्छौ भने, तिमीहरूले मानिसहरूलाई न्याय र सजाय गर्ने परमेश्‍वरका वचनहरू, खास गरी मानवजातिको भ्रष्टताको सार प्रकट गर्ने वचनहरू अझ धरै पढ्नुपर्छ। तिमीहरूले आफ्‍नो व्यावहारिक स्थितिलाई ती वचनहरूसँग अझै बढी तुलना गर्नुपर्छ, र तिमीहरूले आफूसँग ती वचनहरू अझै बढी, र अरू वचनहरू कम जोड्नुपर्छ। परमेश्‍वरले खुलासा गर्नुभएका स्थितिहरू हरेक व्यक्तिमा हुन्छन्, र ती सबै तँमा भेटिन सक्छन्। यदि तँलाई विश्‍वास लाग्दैन भने, यसलाई अनुभव गर्ने प्रयास गर्। तैँले जति धेरै अनुभव गर्छस्, तैँले आफूलाई त्यति धेरै चिन्‍नेछस्, र तँलाई परमेश्‍वरका वचनहरू अत्यन्तै सही छन् भन्‍ने त्यति नै धेरै अनुभव हुनेछ। परमेश्‍वरका वचनहरू पढिसकेपछि, कतिपय मानिसहरूले तिनलाई आफैसँग जोड्न सक्दैनन्; उनीहरू यी वचनहरूका केही भागहरू उनीहरूको बारेमा होइनन्, तर ती अरू मानिसहरूको बारेमा हुन् भनी सोच्छन्। उदाहरणको लागि, जब परमेश्‍वरले मानिसहरूलाई जेजेबेल र वेश्याको रूपमा प्रकट गर्नुहुन्छ, केही दिदी-बहिनीहरूले तिनीहरू आफू आफ्ना पतिप्रति विश्‍वासयोग्य भएका कारण त्यस्ता वचनहरू उनीहरूका बारेमा भनिएको होइन भनी विचार गर्छन्; केही दिदी-बहिनीहरू उनीहरू अविवाहित भएकाले र कहिल्यै यौन-सम्पर्क नगरेकोले त्यस्ता वचनहरू उनीहरूका निम्ति पनि होइनन् भनी सोच्छन्। केही दाजुभाइहरू यी वचनहरू केवल महिलालाई मात्र भनिएका हुन्, र उनीहरूसँग तिनको कुनै सम्बन्ध छैन भनी विचार गर्छन्; कतिपय मानिसहरू परमेश्‍वरका प्रकाशका वचनहरू औधी कठोर छन्, ती वास्तविकतासँग मेल खाँदैनन् भन्‍ने विश्‍वास गर्छन्, र तिनलाई स्वीकार गर्न मान्दैनन्। त्यस्ता मानिसहरू पनि छन् जसले कतिपय अवस्थामा परमेश्‍वरका वचनहरू गलत हुन्छन् भनी भन्छन्। के यो परमेश्‍वरका वचनहरूप्रति हुनुपर्ने सही दृष्टिकोण हो? यो अवश्य नै गलत कुरा हो। मानिसहरू सबैले आफूलाई आफ्‍ना बाहिरी बानीबेहोराको आधारमा हेर्छन्। तिनीहरूले आफ्‍नो बारेमा मनन गर्न सक्दैनन्, र परमेश्‍वरका वचनहरूका आधारमा आफ्‍नो भ्रष्ट सारलाई चिन्दैनन्। यहाँ, “जेजेबेलहरू” र “वेश्याहरू” ले मानवजातिको भ्रष्टता, फोहोरीपन र व्यभिचारलाई जनाउँछ। चाहे पुरुष होस् वा स्त्री, विवाहित होस् वा अविवाहित, सबै जनामा व्यभिचारका भ्रष्ट सोचहरू हुन्छन्—यसैले तँसँग यसको कुनै सम्बन्ध कसरी नहुन सक्छ? परमेश्‍वरका वचनहरूले मानिसहरूको भ्रष्ट स्वभावलाई प्रकट गर्दछ; चाहे पुरुष होस् वा महिला, भ्रष्टताको स्तर एकसमान छ। के यो एउटा तथ्य होइन? हामीले सुरुमा परमेश्‍वरले भन्‍नुभएको हरेक कुरा सत्यता हुन्, र तथ्यहरूअनुरूप हुन्छन्, अनि मानिसहरूलाई न्याय र खुलासा गर्ने उहाँका वचनहरू जति नै कठोर भए पनि, वा सत्यता सङ्गति गर्ने वा मानिसहरूलाई प्रोत्साहन दिने उहाँका वचनहरू जति नै नरम भए पनि, उहाँका वचनहरू न्याय भए पनि आशिष्‌ भए पनि, ती दोषारोपण वा श्राप भए पनि, तिनले मानिसहरूलाई तीतो अनुभूति दिए पनि मीठो अनुभूति दिए पनि, मानिसहरूले ती सबैलाई स्वीकार गर्नुपर्छ भनेर थाहा पाउनुपर्छ। परमेश्‍वरका वचनहरूप्रति मानिसहरूमा हुनुपर्ने मनोवृत्ति यही हो। यो कस्तो किसिमको मनोवृत्ति हो? के यो निष्ठावान् मनोवृत्ति, भक्त मनोवृत्ति, धैर्य मनोवृत्ति, वा दुःखलाई अङ्गाल्ने मनोवृत्ति हो? तिमीहरू अलिक अन्योलमा छौ। म तिमीहरूलाई भन्छु, कि यो यीमध्ये कुनै पनि होइन। मानिसहरूले तिनीहरूको विश्‍वासमा परमेश्‍वरका वचनहरू सत्य छन् भनी दृढ विश्‍वास गर्नुपर्छ। ती वास्तवमै सत्य छन्, त्यसैले मानिसहरूले तिनलाई तर्कसङ्गत रूपमा स्वीकार गर्नुपर्छ। चाहे तिनीहरूले परमेश्‍वरको वचनलाई पहिचान वा स्वीकार गर्न सकून् वा नसकून्, त्यसप्रति तिनीहरूको पहिलो मनोवृत्ति त्यसलाई पूर्ण रूपमा स्वीकार गर्ने हुनुपर्छ। यदि परमेश्‍वरको वचनले तिमीहरूलाई खुलासा गर्दैन भने, कसले खुलासा गर्छ? अनि तिमीहरूलाई खुलासा गर्नको लागि होइन भने, किन तिमीहरूलाई यो स्वीकार गर्न लगाइन्छ? के यो विरोधाभास होइन र? परमेश्‍वरले सारा मानवजातिसँग बोल्‍नुहुन्छ, परमेश्‍वरले बोल्‍नुभएका हरेक वाक्यले भ्रष्ट मानवजातिलाई खुलासा गर्छ, र कसैलाई पनि छूट छैन—र यसले स्वाभाविक रूपमै तँलाई पनि समावेश गर्छ। परमेश्‍वरका वाणीहरूको एउटै पङ्‌क्ति पनि बाहिरी स्वरूप वा कुनै एक प्रकारको स्थितिसँग सम्बन्धित हुँदैन, कुनै बाहिरी नियमसँग वा मानिसहरूका व्यवहारको साधारण रूपसँग त्यो सम्बन्धित हुने कुरा त परै जाओस्। ती वाणीहरू त्यस्ता हुँदैनन्। यदि तँ परमेश्‍वरले बोल्नुभएको प्रत्येक पङ्क्तिले सामान्य प्रकारको मानवीय व्यवहार वा बाहिरी स्वरूपको खुलासा मात्र गर्छ भन्‍ने सोच्छस् भने, तँसँग कुनै आत्मिक बुझाइ छैन र तैँले सत्यता के हो भन्‍ने बझ्दैनस्। परमेश्‍वरका वचनहरू सत्यता हुन्। मानिसहरूले परमेश्‍वरका वचनहरूको गहनता अनुभूति गर्न सक्छन्। ती कसरी गहन छन्? परमेश्‍वरका सबै वचनहरूले मानिसका भ्रष्ट स्वभावहरू, र तिनीहरूको जीवनका सारगत अनि जरा गाडेर बसेका कुराहरू खुलासा गर्छन्। ती सारगत कुराहरू हुन्, बाहिरी स्वरूपहरू होइनन्, र निश्‍चित रूपमा बाहिरी व्यवहार होइनन्। मानिसहरूलाई उनीहरूको बाहिरी स्वरूपबाट हेर्दा तिनीहरू सबै असल देखिन सक्छन्। तर त्यसो भए किन परमेश्‍वरले केही मानिसहरू दुष्टात्माहरू हुन् र केही अशुद्ध आत्माहरू हुन् भनी भन्नुहुन्छ? यो तेरो निम्ति अदृश्य विषय हो। त्यसकारण, परमेश्‍वरका वचनहरूलाई मानव धारणा वा कल्‍पनाहरूअनुसार, वा मानव जनश्रुतिको आधारमा लिनु हुँदैन, र सत्ताधारी पार्टीका अभिव्यक्तिहरूका आधारमा त अवश्य नै लिनु हुँदैन। परमेश्‍वरका वचनहरू मात्रै सत्यता हुन्; मान्छेका शब्‍दहरू सबै भ्रम हुन्। आफूलाई त्यसरी सङ्गति गरिसकिएपछि, के तिमीहरूले परमेश्‍वरका वचनहरूप्रतिको तिमीहरूको मनोवृत्तिमा परिवर्तन अनुभव गरेका छौ? त्यो परिवर्तन जति नै ठूलो वा सानो भए पनि, अर्कोपटक मानिसहरूलाई न्याय र खुलासा गर्ने परमेश्‍वरका वचनहरू पढ्दा, तैँले कम्तीमा पनि परमेश्‍वरसँग तर्क गर्ने प्रयास गर्नु हुँदैन। तैँले “परमेश्‍वरका प्रकाश र न्यायका वचनहरू औधी कठोर छन्; म यो पृष्ठ पढ्नेछैन। म यसलाई छोडेर अघि बढ्नेछु। म आशिष्‌हरू र प्रतिज्ञाहरूबारे पढेर केही सान्त्वना लिनेछु” भन्दै परमेश्‍वरबारे गुनासो गर्न छोड्नुपर्छ। तैँले अबउप्रान्त आफ्‍नै रुचिअनुसार रोज्दै र छान्दै परमेश्‍वरको वचन पढ्न छोड्नुपर्छ। तैँले सत्यता अनि परमेश्‍वरका वचनहरूको न्याय र सजाय स्वीकार गर्नुपर्छ; त्यसपछि मात्रै तेरो भ्रष्ट स्वभाव धुन सकिन्छ, र त्यसपछि मात्रै तैँले मुक्ति पाउन सक्छस्।

परमेश्‍वरका वचनहरू सबै सत्यता हुन् भन्ने तिमीहरूलाई थाहा भए पनि, र तिमीहरू सत्यता पछ्याउन इच्छुक भए पनि, परमेश्‍वरका वचनहरूप्रति व्यवहार गर्दा तिमीहरूमा अझै पनि आफ्नै रुचि र रोजाइहरू हुन्छन्, र तिमीहरूले अझै पनि आफ्नै इच्छाअनुसार नै कार्य गर्नेछौ। परमेश्‍वरका प्रतिज्ञा र आशिष्‌सम्बन्धी वचनहरू पढ्न तिमीहरू सबैभन्दा धेरै इच्छुक हुन्छौ, र तिमीहरूले विशेष गरी परमेश्‍वरको प्रतिज्ञासम्बन्धी वचनहरू सम्झनेछौ। यस्ता वचनहरू पढ्दा तिमीहरूलाई सान्त्वाना मिल्नेछ, वा तिमीहरूको आशाको दियो बल्नेछ र तिमीहरूले आफूमा अझै परमेश्‍वरमा विश्‍वास गर्ने शक्ति र उत्प्रेरणा पाउनेछौ। तर तिमीहरू परमेश्‍वरका वचनहरूले मानिसहरूलाई न्याय र खुलासा गरेको पढ्न अनिच्छुक हुन्छौ, किनभने यदि व्यक्तिले सधैँ मानिसहरूलाई खुलासा गर्ने अनि तिनीहरूलाई न्याय र सजाय गर्ने परमेश्‍वरका वचनहरू पढ्छ भने, उसलाई निराशा छाउँछ, र परमेश्‍वरमा विश्‍वास गर्ने उसको शक्ति नै हराउँछ, अनि ऊ कसरी अगाडि बढ्न सक्छ र? आजकल, रहस्यहरू खुलासा गर्ने परमेश्‍वरका वचनहरू धेरैजसो मानिसहरूले बुझ्न सक्दैनन्। तिनीहरूलाई ती अति गहन छन्, र आशिष्‌सम्बन्धी वचनहरू आफ्नो पहुँचबाहिर छन् भन्ने अनुभूति हुन्छ। मान्छेको भ्रष्ट स्वभाव खुलासा गर्ने परमेश्‍वरका वचनहरू पढ्दा, तिनीहरूले तीमध्ये केही बुझ्न सक्छन्, र तिनीहरूले ती वचनहरू आफूसित जोडेर ती वचनहरू सत्यता हुन् भनी हृदयभित्र माने पनि, तिनलाई स्विकार्न तिनीहरू अझै अनिच्छुक हुन्छन्। हेर्, मानिसहरू वास्तवमै कति अफ्ठ्यारा हुन्छन्! परमेश्‍वरको वचन सत्यता हो भन्ने थाहा हुँदाहुँदै पनि तिनीहरू त्यसलाई स्विकार्न अझै अनिच्छुक हुन्छन्; तिनीहरू आशिष्‌हरू प्राप्त गर्न चाहन्छन्, तर ती प्राप्त गर्न अझै सक्दैनन्। त्यसकारण, व्यक्तिले उचित रूपमा कसरी परमेश्‍वरको वचन खानु र पिउनुपर्छ? सर्वप्रथम, उसले रहस्यहरू खुलासा गर्ने परमेश्‍वरका अझ धेरै वचनहरू बढी पढ्नुपर्छ। यस्ता वचनहरू पढ्दा, उसलाई परमेश्‍वर तेस्रो स्वर्गमा हुनुहुन्छ र उहाँ उच्च हुनुहुन्छ, अनि व्यक्तिमा परमेश्‍वरको डर हुनुपर्छ भन्ने अनुभूति हुन्छ। त्यसपछि उसले यसो भन्दै प्रार्थना गर्छ, “हे परमेश्‍वर, तपाईं अति महान् हुनुहुन्छ! तपाईं सर्वोच्च हुनुहुन्छ! सबै कुराहरूमाथि तपाईंको सार्वभौमिकता छ, र तपाईंले मेरो नियति निर्धारण गर्न सक्नुहुन्छ; तपाईंले मेरो वरिपरि घटित होऊन् भनेर बन्दोबस्त गर्नुभएका सबै कुराहरूप्रति म समर्पित हुन इच्छुक छु।” यसरी प्रार्थना गर्दा, मानिसहरूमा परमेश्‍वरको केही डर हुनेछ। मानिसहरू उच्च परमेश्‍वरमा विश्‍वास गर्न तत्पर छन्, त्यसैले परमेश्‍वरको वचन खानु र पिउनुअघि, पहिलो कुरा परमेश्‍वर स्वर्गबाट मानिसहरूसित बोलिरहनुभएको छ भन्ने कुरा सुनिश्‍चित गरिनुपर्छ, अनि मानिसहरू परमेश्‍वरको वचन पढ्न इच्छुक हुनेछन् र तिनीहरूले धारणाहरू राख्ने सम्भावना पनि कम हुनेछ। दोस्रोमा, खान र पिउनको लागि परमेश्‍वरका प्रतिज्ञा र आशिष्‌हरूसम्बन्धी केही वचनहरू खोज्नुपर्छ। मान्छेलाई आशिषित तुल्याउने परमेश्‍वरका वचनहरू देखेपछि, मानिसहरू अत्यन्तै उत्तेजित हुन्छन् र रुन थाल्छन्, अनि यसो भन्छन्, “हे परमेश्‍वर, तपाईं अत्यन्तै प्रिय हुनुहुन्छ! तपाईं हाम्रो आराधनाको अत्यन्तै लायक हुनुहुन्छ! हामीहरूको लागि तपाईंसँग भएका आशिष्‌हरू स्विकार्न हामी अत्यन्तै इच्छुक छौँ, र तपाईंले हामीलाई दिनुभएका प्रतिज्ञाहरू स्विकार्न हामी झनै इच्छुक छौँ। यति हो, अहिले हामी सानो कदका छौँ र अझै बढेका छैनौँ, तपाईंका प्रतिज्ञा र आशिष्‌हरू ग्रहण गर्न हाम्रो योग्यताले पुग्दैन, तर बिन्ती छ, हामीलाई थप भरणपोषण गर्नुहोस्!” परमेश्‍वरको आशिष्‌का वचनहरू पढ्न कति मिठो हुन्छ! त्यसपछि तिनीहरूले मनन् गर्छन्, “अनि, कस्ता खालका आशिष्‌हरू छन् त? परमेश्‍वरले भन्नुभएको छ कि जब समय आउँछ, तब मान्छेलाई कुनै विपत्तिहरू आइपर्नेछैनन्, र मान्छे दैनिक तीनपटक खाना खानुपर्ने अनि धुनु र सफा गर्नुपर्ने बोझबाट मुक्त हुनेछ—परमेश्‍वरले यस्तै प्रतिज्ञाहरूबारे बोल्नुभएको छ।” व्यक्तिले जति धेरै पढ्छ, ऊ त्यति धेरै उत्साहित बन्छ। तर तँ जति नै उत्साहित भए पनि, सत्यता पछ्याउन नबिर्सी। तेस्रो चरण भनेको मानवजातिको भ्रष्ट स्वभाव र सार खुलासा गर्ने परमेश्‍वरका वचनहरू पढ्नु हो। जब यो कुरा आउँछ, हरेकपटक धेरै खानु र पिउनु आवश्यक पर्दैन; एकपटकमा एक-दुई थरी कुरा खाँदा र पिउँदा पर्याप्त हुन्छ। खाने र पिउने काम गरेपछि, तैँले नबुझ्ने कुराहरू, र तँसँग जोड्न नसकिने कुराहरूलाई छेउ लगा, र तँसित जोड्‍न सकिने कुराहरूबारे ध्यानपूर्वक मनन् गर्, अनि तैँले बिस्तारै आफ्नो स्थिति चिन्‍न सक्‍नेछस्। जब तैँले आफ्नो भ्रष्ट स्वभाव साँच्चिकै चिनेको हुन्छस्, तैँले बढीभन्दा बढी सत्यताहरू बुझ्नेछस्, अनि अचेतन रूपमै तैँले आफ्नो प्रकृति सार छर्लङ्गै देख्न सक्नेछस्। के तिमीहरूलाई यो राम्रो हो भन्ने लाग्छ? (लाग्छ।) यो बच्चालाई ओखती दिएजस्तै हो: सुरुमा उसलाई फकाउन तैँले केही स्वादिष्ट कुरा दिन्छस्, त्यसपछि, जब उसले त्यसतिर ध्यान दिइरहेको हुँदैन, तैँले उसलाई मुखभरि ओखती हालिदिन्छस्; यदि उसलाई तीतो लाग्यो भने, तैँले उसलाई थप दुइटा मिठाई दिएर फकाउँछस्, अनि उसले ओखती खानेछ। तर जब ऊ बढेर ठूलो हुन्छ, यसो गर्नै पर्दैन: उसलाई त्यो कति तीतो छ भन्ने पूरै ज्ञान हुन्छ र पनि उसले आफ्नै इच्छाले ओखती पिउँछ। यो कदको मामिला हो। यदि तँमा कदको कमी छ, र तँलाई परमेश्‍वरको वचनमा मान्छेको भ्रष्ट प्रकृति र सम्बन्धित सत्यताहरू खोज्न अनि आफूलाई ती सत्यताहरूसँग दाँज्न लगाइयो भने, अनि यदि तँलाई दिनभरि नै यी वचनहरू खान र पिउन लगाइयो भने, अन्ततः तँ थकित हुनेछस्, किनकि तिनको लागि तेरो अनुभव पुग्दैन र पर्याप्त हुँदैन। त्यसैले, तैँले त्यसबीच अलिकति मिठाईजस्तै केही कुरा थप्‍नुपर्छ, अनि सानो कद भएकाहरूले यस तरिकाले परमेश्‍वरका वचनहरू खानु र पिउनुपर्छ। यदि तँ प्रायः कमजोर र निष्क्रिय हुन्छस् अनि तँमा वास्तविक आस्था र आशा छैन भने, तैँले चाँचाँडो परमेश्‍वरका आशिष्‌ र प्रतिज्ञाहरूसम्बन्धी वचनहरू खानु र पिउनुपर्छ, अनि रहस्यहरू खुलासा गर्ने परमेश्‍वरका वचनहरू खोजेर खानु र पिउनुपर्छ। यदि तँलाई तेरो शक्ति बढ्दै गएको र परमेश्‍वरसँगको तेरो सम्बन्ध निकट बन्दै गएको अनुभूति हुन्छ भने, तैँले मौकामा चौका हान्दै दण्ड र न्यायका वचनहरू खोजी खानु र पिउनुपर्छ, र यस तरिकाले, खाने र पिउने कामले अझै सहज रूपमा प्रभाव हासिल गर्नेछ, अनि तेरो जीवनवृद्धिमा ढिलाइ हुनेछैन। यदि परमेश्‍वरका वचनहरू खाँदा र पिउँदा, तँ सानो कदको छस् भने, तैँले समायोजन गर्न जान्‍नुपर्छः तैँले यसरी खाने र पिउने गर्नुपर्छ कि त्यसले तँलाई राम्रो मानसिक स्थितिमा पुर्‍याओस् र तेरो तीब्र वृद्धि होस्; आफ्नो पहुँचभित्रको कुरा खाने र पिउने अनि आफ्नो पहुँचमा नभएको कुरा छेउ लगाउने गर्नुपर्छ; अनि खाने र पिउने कार्यबाट आफूले बुझेको कुराको अभ्यास र अनुभव गर्ने प्रयास गर्नुपर्छ। जबसम्म तँलाई आफूले बुझ्ने परमेश्‍वरका वचन र सत्यताहरू अभ्यास र अनुभव गर्न आउँछ, तबसम्म तँ परमेश्‍वरमा विश्‍वास गर्ने सही मार्ग प्रवेश गर्न सक्षम रहनेछस्।

कसैले एकपटक यस्तै केही भनेको म सम्झन्छुः परमेश्‍वरले कहिले धर्ती छोड्नुहोला भनेर अध्ययन गर्न एउटा मान्छेले ठूलो प्रयत्न गर्‍यो। त्यो ठूलो प्रयत्न भनेको त्यसबारे दिनरात सोच्नु थिएन; बरु, त्यो उसको लागि उसले परमेश्‍वरमा विश्‍वास गर्न थालेदेखिको चासोको विषय थियो। सही जवाफ भेट्टाउनको निम्ति, उसले परमेश्‍वरको प्रस्थानबारे सम्पूर्ण वचनहरू जम्मा पार्‍यो, जस्तैः परमेश्‍वरले कहिले धर्ती छोड्नुहोला, त्यसका कस्ता चिन्हहरू होलान्, र मण्डलीका मानिसहरूले कस्तो प्रतिक्रिया जनाउँलान्। त्यसपछि उसले ती कुराहरूबारे ठूलो जोससाथ मनन गर्‍यो, र एउटा बृहत विश्‍लेषण गर्‍यो र ती सबैलाई एकएक गरी अनि अगाडिदेखि पछाडिसम्म एकअर्कासँग तुलना गर्‍यो, यस्तो लाग्थ्यो मानौँ बाइबलकै सन्दर्भ लिइँदै छ। के यो ठूलो प्रयत्न थिएन र? यो मान्छेले परमेश्‍वरबारे कति “चासो” राख्थ्यो, र उसमा परमेश्‍वरप्रति कति “प्रेम” थियो! धर्तीबाट परमेश्‍वरको प्रस्थान हुनु भनेको परमेश्‍वरको कामको निकै महत्त्वपूर्ण घटना हो, र जब उसले यो कुरा पत्ता लगायो, उसले यसलाई सबैभन्दा महत्त्वपूर्ण मान्यो—अर्थात् मुक्ति प्राप्त गर्न उसले सत्यता पछ्याएको कुराभन्दा पनि महत्त्वपूर्ण, र परमेश्‍वरका वचनहरूमा सत्यताको कुनै बुँदा खोजेको कुराभन्दा पनि महत्त्वपूर्ण मान्यो। त्यसैले, उसले ती सबै वचनहरू एकै ठाउँमा जम्मा गर्‍यो र अन्त्यमा “जवाफ” फेला पार्‍यो। जे होस्, उसको अनुसन्धानको परिणामको सटीकतालाई एकातिर राखौँ, अब तिमीहरूलाई परमेश्‍वरमाथिको आस्था पछ्याउनेबारे यस खालको व्यक्तिको दृष्टिकोण र उसको पछ्याउने तरिका कस्तो लाग्यो? के उसले गरेको प्रयत्न आवश्यक थियो? त्यस्तो मेहनत गर्नु अर्थहीन थियो! पृथ्वीबाट हुने परमेश्‍वरको प्रस्थानसँग तेरो के सरोकार छ? परमेश्‍वरले तँलाई उहाँको आगमनबारे जानकारी दिनुभएन, त्यसैले उहाँले तँलाई उहाँ कहिले जानुहुँदै छ भनेर भन्नुहुनेछैन। परमेश्‍वरले धेरै कुराहरू मानिसहरूलाई थाहा दिनुहुन्न, अनि त्यसको कारण के हो? त्यसको कारण के हो भने, मानिसहरूले त्यो जान्नु आवश्यक नै छैन, र यदि तिनीहरूले जानिहाले पनि, त्यसले तिनीहरूलाई केही फाइदा गर्नेछैन र तिनीहरूको भावी गन्तव्यहरूमा पनि कुनै भूमिका खेल्नेछैन, त्यसैले मानिसहरूले त्यो जान्नु आवश्यक छैन। अब परमेश्‍वर देहधारी बन्नुभएकोले, उहाँलाई सबै रहस्यहरू अनि सत्यता र यावत् थोकका सबै पक्षहरू थाहा छ, अनि उहाँले मानिसहरूलाई ती सब भन्न सक्नुहुन्छ, तर त्यस्ता केही कुराहरू पनि छन् जुन मानिसले जान्नु आवश्यक नै छैन, न त ती कुराहरू तिनीहरूलाई भन्नु आवश्यक नै छ। परमेश्‍वर धर्तीबाट प्रस्थान गर्नुहुँदा वा उहाँले आफ्नो कामलाई टुङ्ग्याउनुहुँदा के त्यसको मान्छेसित कुनै सम्बन्ध छ? कसैले भन्लाः केही पनि छैन! कतिपय मानिसहरू भन्छन्, “त्यसको कसरी केही सम्बन्ध छैन? सत्यता पछ्याउन अति ढिलो भयो भने मैले के गर्ने? मैले परमेश्‍वरको दिन कति बाँकी छ भनेर हेर्नुपर्छ, र सत्यता पछ्याउनुअघि म त्यो दिनबारे निश्‍चित हुनुपर्छ।” के यस्तो व्यक्ति मूर्ख होइन र? के ऊ सत्यता पछ्याउने व्यक्ति हो र? बिलकुलै होइन! यदि कुनै व्यक्तिले साँच्चिकै सत्यता पछ्याउँछ भने, उसले यसबारे वास्ता गर्नेछैन, न ऊ यी कुराहरूबारे चासो राख्न नै चाहन्छ; उसलाई यी कुराहरूबारे चासो राख्नुले सत्यता पछ्याउनमा कुनै मद्दत गर्दैन र त्यसो गर्नुको कुनै महत्त्व छैन भन्ने लाग्छ, त्यसैले ऊ यी नीरस विषयहरूबारे सोच्न वा प्रयत्न गर्न इच्छुक हुँदैन। कतिपय मानिसहरू जहिले पनि परमेश्‍वरको दिन कहिले आउनेछ भनेर चासो राख्छन्, तर के यो व्यक्तिगत मुद्दा होइन र? के परमेश्‍वरको दिन कहिले आउनेछ भनेर तैँले निरन्तर चासो राख्नुले तैँले परमेश्‍वरलाई प्रेम गर्छस् भन्ने कुरा प्रमाणित गर्छ र? के त्यसले तँ परमेश्‍वरको इच्छा पालना गर्ने व्यक्ति होस् भनेर प्रमाणित गर्न सक्छ र? के त्यसले तैँले परमेश्‍वरको साक्षी दिन्छस् भन्‍ने प्रमाणित गर्न सक्छ र? के त्यसले तैँले परमेश्‍वरको राज्यको सुसमाचार फैलाउनमा योगदान गरेको छस् भन्ने प्रमाणित गर्न सक्छ र? अनि, तेरो असल कर्महरू बटुल्ने काम कस्तो भइरहेको छ? तैँले कति सत्यता बुझेको छस्? तँ कुन-कुन सत्यता वास्तविकताहरूभित्र प्रवेश गरेको छस्? यीचाहिँ तैँले सबैभन्दा बढी चासो राख्नुपर्ने कुराहरू हुन्। तँ सधैँ परमेश्‍वरको खबर सोधखोज गरिरहेको हुन्छस्, सधैँ केही गफगाफ थाहा पाउन चाहन्छस्, सधैँ केही रहस्य बुझ्न चाहन्छस्। तर यो जिज्ञासु हृदय मात्र हो, सत्यता पछ्याउने वा परमेश्‍वरबारे विचारशील हृदय बिलकुलै होइन, र परमेश्‍वरको डर मान्ने हृदय त झनै होइन। रहस्य बुझ्न दौडने तेरो क्रियाकलापसित सत्यता पछ्याउने कार्यको थोरै पनि सम्बन्ध हुँदैन। यस्ता खालका मानिसहरूलाई कस्तो व्यवहार गर्नुपर्छ? के तैँले तिनीहरूलाई आदर गर्छस्? के तँ तिनीहरूको प्रशंसा गर्छस्? के तँ तिनीहरूको ईर्ष्या गर्छस्? के तँ तिनीहरूलाई त्यस्ता रहस्यहरू खोज्न मद्दत गर्नेछस्? अहँ, तैँले बरु अवश्यै तिनीहरूलाई तुच्छ दृष्टिले हेर्नेछस्, र यसो भन्नेछस्, “हामी अझै पनि सत्यता पछ्याउनमा, आफूलाई चिन्नमा, र परमेश्‍वरलाई चिन्नमा कमजोर रहेका छौँ—हामीले अहिलेसम्म पनि केही हासिल गरेका छैनौँ—र यहाँ हरपक्षका सत्यताहरू पत्ता लगाउन, बुझ्‍न, र अभ्यास गर्न बाँकी छ, त्यसैले हामीले त्यस्ता रहस्यहरू अध्ययन गर्न जोड दिनुपर्ने कुनै जरुरी छैन।” खासमा, यदि तेरो हृदयमा परमेश्‍वर हुनुहुन्छ र तँमा सत्यता पछ्याउने चाहना छ भने, जब त्यो दिन आउँछ, परमेश्‍वरले तँलाई अज्ञानवश छोड्नुहुनेछैन; उहाँले तेरो परित्याग गर्नुहुनेछैन। तँसँग हुनुपर्ने आस्था र बुझाइ नै यही हो। यदि तँसँग यो आस्था र बुझाइ छ भने, तैँले कुनै पनि मूर्ख काम गर्नेछैनस्। यदि परमेश्‍वरको अभिप्राय तँलाई भन्ने नै हुन्थ्यो भने, के उहाँले त्यो सिधै भन्नुहुन्थेन र? के घुमाउरो तरिकाले भन्नुपर्ने कुनै जरुरी हुन्थ्यो र? के वचनहरूभित्रै वचनहरू लुकाउनु आवश्यक हुन्थ्यो र? के गोप्य हुन जरुरी पर्थ्यो र? बिलकुलै पर्दैनथ्यो। परमेश्‍वरको अभिप्राय मानिसहरूलाई सत्यताबारे थाहा दिनु हो; उहाँको काम, वचन र इच्छाले व्यक्त गर्ने हरेक कुरा सत्यता हो, र तिनलाई उहाँले मानिसहरूबाट कदापि लुकाउनुहुनेछैन। त्यसकारण, परमेश्‍वरले जे कुरा मानिसहरूले जानून् भन्‍ने चाहनुहुन्न तैँले ती कुराहरू सोधखोज गर्नु आवश्यक छैन, न त तैँले ती कुराहरू मनमा खेलाउनु नै आवश्यक छ, किनकि तैँले ती कुराहरूमा लगाएको प्रयत्न व्यर्थ हुनेछ, र त्यसको केही मूल्य हुनेछैन, बरु त्यो कुरा परमेश्‍वरको लागि घिनलाग्दो हुनेछ। त्यो किन परमेश्‍वरको लागि घिनलाग्दो हुनेछ? सर्वप्रथम त, परमेश्‍वरले थुप्रै सत्यताहरू व्यक्त गर्नुभएको छ, र सत्यताहरू सबै क्षेत्रमा व्यक्त गरिन्छन् भन्ने कुरा तैँले बुझ्‍नुर्छ। यदि तँलाई केही आइपर्दा तैँले सत्यता खोजेर तेरा आफ्ना वास्तविक समस्याहरू हल गर्दैनस् भने, तँ सत्यतालाई प्रेम गर्ने व्यक्ति हैनस्: तँ अत्यन्तै जिज्ञासु व्यक्ति होस्; ससाना कुरामा बखेडा गर्न रुचाउने व्यक्ति होस्; र परमेश्‍वरका वचनहरूलाई उचित आदरविना र सधैँ झाराटारुवा तरिकाले व्यवहार गर्ने व्यक्ति होस्। तेरो हृदयमा परमेश्‍वरको लागि कुनै ठाउँ छैन। तेरो हृदयमा ती थोरै कुराहरू मात्र छन् जुन तैँले थाहा पाएको परमेश्‍वर चाहनुहुन्न, जस्तै उहाँको निवास—अर्थात तेस्रो स्वर्ग—कस्तो छ र त्यो वास्तवमा कहाँ छ, भविष्यको राज्य कस्तो हुनेछ, र परमेश्‍वरको देहधारणले कहिले धर्ती छोड्नुहुनेछ। त्यही कारणले गर्दा म भन्छु, परमेश्‍वरले तँलाई घिनाउनुहुन्छ। परमेश्‍वरले तँलाई घिनाउनुपर्ने कुनै कारण छ? (छ।) मानौँ तेरा बालबच्चाले दिनभरि मेहनतसाथ पढेनन् र तिनीहरूले गर्नुपर्ने गृहकार्य गरेनन्, बरु यस्ता प्रश्‍नहरू मनमा खेलाए, जस्तै: “मेरा बुबा र आमाको कसरी भेट भयो? उनीहरूले मलाई कसरी जन्माए? म जन्मेपछि, के उनीहरूलाई म मन परेँ? मेरो परिवारको अवस्था भविष्यमा कस्तो होला? के हामीले धेरै सम्पति जोड्न सक्नेछौँ?” यदि तिनीहरूले सधैँ यी प्रश्‍नहरूबारे अध्ययन-अनुसन्धान गरे भने, के तैँले त्यस्तो बच्चालाई मन नपराउनेथिनस् र? के तेरा बालबच्चाले यसो गरेको तैँले घृणा गर्नेथिनस् र? अनि, तँ तेरा बालबच्चाले के गरून् भन्ने चाहन्थिस्? राम्ररी पढ्न र लेख्न जानून् अनि मेहनतसाथ अध्ययन गरून्। तेरा बालबच्चाको लागि तेरो अभिप्राय यस्तो हुन्छ भने मान्छेको लागि परमेश्‍वरको अभिप्राय के हुन्छ? कसरी पो परमेश्‍वर मान्छेले सही मार्ग पछ्याऊन् र उचित काम गरून् भन्‍ने चाहन सक्नुहुन्‍न र? मानिसले परमेश्‍वरको अध्ययन गरेको, वा सधैँ उहाँको हरेक वचन र कार्य गोप्य रूपमा नियालेको, वा उहाँमाथि अर्थहीन समय र प्रयत्न खर्चेको परमेश्‍वर मन पराउनुहुन्न। धेरैजसोले परमेश्‍वरको दिन कहिले आउला भनेर सधैँ अध्ययन गरिरहेका हुन्छन्। के तिनीहरूले आफ्नो हृदयमा परमेश्‍वरलाई शङ्का र प्रतिरोध गरिरहेका हुँदैनन् र? परमेश्‍वरले व्यक्त गर्नुहुने सत्यताहरूलाई बहुमूल्य नठान्ने र तिनलाई नपछ्याउने मान्छेको समस्या के हो? भक्त व्यक्तिले सबै कुराहरूमा सत्यता खोज्छ र परमेश्‍वरको हृदय अनुभूत गर्छ, र परमेश्‍वरका वचनहरू पढेपछि, ऊ ती वचनहरू सत्यता हुन् र तिनको अभ्यास र पालना गरिनुपर्छ भनेर निश्‍चित हुन सक्छ। परमेश्‍वरको वचन सत्यता हो भनेर विश्‍वास नगर्नेले मात्र परमेश्‍वरको अध्ययन गर्नेछ। यस्ता मानिसहरूले आफ्ना जिम्मेवारीहरू र आफ्ना कर्तव्यहरूबारे अलिकति पनि वास्ता गर्दैनन्; तिनीहरूले ती कुराहरूबारे बिलकुलै ध्यान दिँदैनन्, र ती कुराहरूको लागि प्रयत्न गर्ने वा मूल्य चुकाउने गर्दै गर्दैनन्। बरु, तिनीहरू सधैँ यस्तै कुराहरूबारे चासो राख्छन, जस्तैः परमेश्‍वरले धर्ती कहिले छोड्नुहुनेछ, परमेश्‍वरले कहिले विपद् ल्याउनुहुनेछ, र परमेश्‍वरको दिन आउन अझै कति समय लाग्नेछ, साथै अनौठा प्रश्‍नहरूबारे पनि चासो राख्‍छन्, जस्तैः “के परमेश्‍वरले धर्ती छोडिसकेपछि पनि उहाँले हामीलाई भेट्नुहुनेछ? के उहाँले धर्ती छोडिसकेपछि उहाँको काम यस्तै हुनेछ? परमेश्‍वरले धर्ती छोडिसकेपछि, उहाँ तेस्रो स्वर्गमा कति समय रहनुहुनेछ? के उहाँ फर्केर आउनुहुनेछ? के भविष्यको राज्यको युगमा स्वर्गदूतहरू हुनेछन्? के स्वर्गदूतहरूले मानिसहरूसँग अन्तरक्रिया गर्नेछन्?” यस्ता विषयहरू निरन्तर अध्ययन गरिरहने मानिसहरूलाई परमेश्‍वरले घिनाउनुहुन्छ। त्यसोभए मान्छेले केमा ध्यान दिनुपर्छ? देहधारी परमेश्‍वरलाई कसरी चिन्ने, परमेश्‍वरको काम कसरी चिन्ने, र परमेश्‍वरले बोल्नुभएको हरेक वचन कसरी ग्रहण गर्नेः यी मान्छेका जिम्मेवारीहरू हुन्, र यी मान्छेले बुझ्न र प्रवेश गर्न खोज्नुपर्ने प्रथम कुराहरू हुन्। यदि तँ यी सत्यताहरू बुझ्न र तिनमा प्रवेश गर्न खोज्दैनस् भने, परमेश्‍वरमाथिको तेरो विश्‍वास अर्थहीन छ—वास्तविक विषयवस्तु नभएको खोक्रो नाराजस्तै छ। यदि तँ सधैँ रहस्यहरूसम्बन्धी कुराहरू र परमेश्‍वरले धर्ती कहिले छोड्नुहुन्छ भन्नेजस्ता कुराहरू गोप्य रूपमा मनन गरिरहेको हुन्छस् भने, वा यदि तिमीहरू सधैँ एकअर्कामाझ परमेश्‍वरको देहधारण कहाँ भयो, उहाँको देहधारण कस्तो परिवारमा भयो, उहाँको पारिवारिक पृष्ठभूमि कस्तो छ, उहाँको जीवन कस्तो छ, उहाँ कति वर्षको हुनुहुन्छ, उहाँले कस्तो शिक्षा लिनुभयो, उहाँले कहिल्यै परमेश्‍वरमा विश्‍वास गर्नुभयो कि भएन, उहाँले कहिल्यै बाइबल पढ्नुभयो कि भएन, र उहाँले येशूमा कति समय विश्‍वास गर्नुभयो, आदि इत्यादिबारे कुरा गरिरहेका हुन्छौ भने—यदि तिमीहरू सधैँ यी कुराहरू अध्ययन गरिरहेका हुन्छौ भने, तिमीहरू परमेश्‍वरको आलोचना र उहाँको देहको निन्दा गरिरहेका छौ! परमेश्‍वर तैँले उहाँको स्वभाव र उहाँको सार जानेको चाहनुहुन्छ, र यसरी तैँले उहाँको हृदय बुझ्न सक्छस्, उहाँको आज्ञापालन गर्न सक्छस्, र सत्यता अभ्यास गरेर उहाँलाई सन्तुष्ट तुल्याउन सक्छस्; उहाँले तँलाई उहाँको अध्ययन गर्न र उहाँको पिठ्यूँपछाडि उहाँबारे छलफल गर्न दिनुहुन्न। त्यसकारण, हामीले परमेश्‍वरको देहधारण र परमेश्‍वरको कामको यो चरण स्विकारेको हुनाले, र हामीले ख्रीष्टलाई हाम्रो जीवन र हाम्रो परमेश्‍वरको रूपमा स्विकारेको हुनाले, हामीमा परमेश्‍वरको डर हुनुपर्छ र परमेश्‍वरको स्वामित्वका कुराहरू र उहाँको सत्व र उहाँले धारण गर्नुभएको देहलाई भक्त मनोवृतिसाथ व्यवहार गर्नुपर्छ; हामीमा हुनुपर्ने समझ र मानवता नै यही हो। यदि तँलाई अहिले आफूमा परमेश्‍वरबारे कुनै ज्ञान छैन भन्ने अनुभूति हुन्छ भने, त्यसबारे नबोल्। बरु, आफूलाई चिन्नेबारे, अनि सत्यता कसरी पछ्याउने, र कसरी कर्तव्य राम्ररी निर्वाह गर्ने भन्नेबारे बोल्, अनि सत्यताका यी पक्षहरूद्वारा आफूलाई सुसज्जित गर्। एकदिन, जब तँलाई तँसँग परमेश्‍वरबारे केही वास्तविक ज्ञान भएको अनुभूति हुन्छ, तब तैँले सबैसँग मिलेर सङ्गति गर्न सक्छस्। तर परमेश्‍वरको देहधारी देह वा अरू कुनै थाहा नभएका रहस्यबारे कुरा गर्ने प्रयास नगर्, किनकि तैँले सजिलै परमेश्‍वरको स्वभाव चिढ्याउन सक्छस्, र परमेश्‍वरद्वारा तेरो निन्दा हुन सक्छ, र तँ ईशनिन्दा गर्ने व्यक्ति बन्न सक्छस्, अनि पवित्र आत्माले तँलाई त्याग्नुहुनेछ। यो तैँले प्रस्टसित बुझ्‍नुपर्ने मामिला हो। के सधैँ परमेश्‍वरको अध्ययन गर्नु र गफगाफबारे सोधखोज गर्नुले सत्यता पछ्याइको ठाउँ लिन सक्छ? के त्यसले तँलाई परमेश्‍वर चिन्न सक्षम पार्न सक्छ? यदि यी कुराहरू प्रस्टसित बुझ्न सक्दैनस् भने, के तँ अत्यन्तै मूर्ख र अज्ञानी व्यक्ति हैनस् र?

सत्यता पछ्याउनु ठ्याक्कै के हो भनेर मानिसहरूले बुझ्नैपर्छ। मानिसहरूलाई मुक्ति प्रदान गर्न परमेश्‍वरले किन त्यति धेरै सत्यताहरू व्यक्त गर्नुहुन्छ? परमेश्‍वर किन मानिसहरूलाई त्यति धेरै सत्यताहरू बुझ्‍न लगाउनुहुन्छ? यदि व्यक्तिले यी सत्यताहरू बुझ्दैन भने, के उसले आफ्नो भ्रष्ट स्वभाव सुल्झाउन सक्छ? के उसले यी सत्यताहरू नबुझीकन परमेश्‍वरलाई चिन्न सक्छ? यदि व्यक्तिले परमेश्‍वरलाई चिन्दैन भने, के उसले परमेश्‍वरप्रति आज्ञाकारिता हासिल गर्न सक्छ? के उसले परमेश्‍वरको आराधना गर्न सक्छ? यी सबै सत्यताहरू अन्तर्सम्बन्धित छन्। व्यक्तिले यी सत्यताहरू नबुझीकन कसरी मुक्ति प्राप्त गर्न सक्छ? के यी सत्यताहरू बुझ्न सजिलो छ? के व्यक्तिले न्याय र सजाय अनुभव नगरीकन सत्यताको बुझाइ हासिल गर्न सक्छ? के व्यक्तिले काँटछाँट र निराकरणहरू अनुभव नगरीकन आफैलाई चिन्न सक्छ? के व्यक्तिले आफैलाई नचिनीकन साँचो पश्‍चात्ताप गर्न सक्छ? के व्यक्तिले साँचो पश्‍चात्ताप नगरीकन मुक्ति प्राप्त गर्न सक्छ? यी सबै सत्यताहरू परमेश्‍वरका विश्‍वासीहरूले बुझ्नुपर्ने सत्यताहरू हुन्, र मुक्ति प्राप्त गर्नको लागि यी बुझ्नैपर्ने सत्यताहरू हुन्। यदि परमेश्‍वरमाथिको तेरो विश्‍वास सधैँ दोधारे नै थियो र तैँले सत्यता पछ्याउँदै आएको छैनस् भने, तैँले परमेश्‍वरमा विश्‍वास गर्नुको अर्थ गुमाइसकेको हुनेछस्।

शरद, २००७


इमान्दार व्यक्ति हुनुको सबैभन्दा आधारभूत अभ्यास

इमानदार व्यक्ति बन्दाको तिमीहरूको व्यक्तिगत अनुभव कस्तो छ? (इमानदार व्यक्ति बन्‍नु साँच्‍चै कठिन छ।) यो किन कठिन छ? (म साँच्‍चै इमानदार व्यक्ति बन्‍न चाहन्छु। तर जब म हरेक दिन आफ्‍नो जाँच गर्छु, तब मलाई म कपटी छु र मेरो बोलीवचनमा कैयौँ नराम्रा कुराहरू छन् भन्‍ने थाहा हुन्छ। कहिलेकहीँ म आफ्‍ना शब्‍दहरूमा भावना घुसाउँछु, वा बोल्दा खेरी मसँग निश्‍चित मनसायहरू हुन्छन्। कहिलेकहीँ म केही खेल खेल्छु, वा कुरा घुमाउँछु, वा वास्तविकताविपरीत कुरा बोल्छु—छली कुराहरू, अर्धसत्य कुराहरू, र अरू किसिमका झूटहरू बोल्छु र त्यो सबै एउटा उद्देश्य हासिल गर्नको लागि हुन्छ।) यी सबै व्यवहारहरू मानिसहरूको भ्रष्ट स्वभावबाट आउँछन्; ती कुराहरू मानिसहरूको कुटिल र छली पाटोमा पर्छन्। मानिसहरू किन धूर्त बन्‍ने खेल खेल्छन्? यो आफ्‍नै उद्देश्य पूरा गर्न, आफ्नै लक्ष्यहरू हासिल गर्नको लागि हुन्छ, र त्यसैले तिनीहरूले गुप्त माध्यमहरू प्रयोग गर्छन्। यसो गर्ने क्रममा, तिनीहरू खुलस्त र निष्कपट हुँदैनन्, र तिनीहरू इमानदार मानिसहरू पनि होइनन्। यस्तै बेलामा मानिसहरूले आफ्‍नो छलीपन र धूर्तता, वा आफ्नो दुष्टता र तच्छता प्रकट गर्छन्। इमानदार बन्‍नुको कठिनाइ नै त्यहीँनेर हुन्छ: व्यक्तिको हृदयमा यी भ्रष्ट स्वभावहरू छन् भने, इमानदार व्यक्ति बन्‍नु विशेष रूपमा कठिन हुन्छ। तर यदि तँ सत्यतालाई प्रेम गर्ने, र सत्यतालाई स्विकार्न सक्षम व्यक्ति होस् भने, तँलाई इमानदार व्यक्ति बन्‍न त्यति कठिन हुनेछैन। तैँले यो निकै सहज रहेछ भन्‍ने अनुभव गर्नेछस्। व्यक्तिगत अनुभव भएकाहरूलाई यो राम्ररी थाहा हुन्छ कि इमानदार व्यक्ति बन्‍नुको सबैभन्दा ठूलो बाधा भनेको मानिसहरूको धूर्तता, छलीपन, दुर्भावपूर्णता, र घृणित अभिप्राय हो। जबसम्म यी भ्रष्ट स्वभावहरू हुन्छन्, तबसम्म इमानदार व्यक्ति बन्‍नु अत्यन्तै गाह्रो हुन्छ। तिमीहरू सबैले इमानदार मान्छे बन्‍ने तालिम लिइरहेका छौ, त्यसकारण तिमीहरूसँग यसको केही अनुभव छ। तिमीहरूका अनुभवहरू कस्ता छन्? (हरेक दिन म आफूले बोलेका रद्दी कुराहरू र ढाँटेका झूटहरू सबै लेखेर राख्छु। त्यसपछि, म केही आत्मनिरीक्षण र आत्मविश्‍लेषण गर्छु। मैले यीमध्ये धेरैजसो झूटमा कुनै न कुनै अभिप्राय भेटेको छु, र मैले आफ्नो अभिमान र इज्‍जत बचाउनको लागि ती बोलेको हुन्छु। मैले बोलेको कुरा सत्यताअनुरूप छैन भन्‍ने मलाई थाहा भए पनि, म झूट नबोली र बहाना नगरी बस्‍न सक्दिनँ।) इमानदार व्यक्ति बन्‍नुको सबैभन्दा गाह्रो कुरा त्यही हो। तँ यसबारे सचेत हुनु वा नहुनु महत्त्वपूर्ण कुरा होइन; मुख्य कुरा त यो गलत हो भनेर जान्दाजान्दै पनि तँ आफ्‍ना उद्देश्यहरू पूरा गर्न, आफ्‍नो छवि र इज्‍जत बचाउनको लागि जिद्दी भई निरन्तर झूट बोलिरहन्छस्, र तैँले अनजानमा भयो भनेर गर्ने कुनै पनि दाबी झूटो हुन्छ। इमानदार व्यक्ति बन्‍नुको कडी तेरा मनसाय, अभिप्राय र भ्रष्ट स्वभावहरू समाधान गर्नु हो। झूट बोल्‍ने समस्यालाई यसको स्रोतमै समाधान गर्ने एउटै उपाय यही हो। आफ्ना व्यक्तिगत उद्देश्यहरू हासिल गर्नु, अर्थात्, व्यक्तिगत फाइदा हासिल गर्नु, परिस्थितिको फाइदा उठाउनु, आफूलाई राम्रो देखाउनु, वा अरूको अनुमोदन प्राप्त गर्नु—यी कुराहरू नै मानिसहरूले झूट बोल्‍नुका अभिप्राय र लक्ष्यहरू हुन्। यसप्रकारको झूट बोलाइले भ्रष्ट स्वभाव प्रकट गर्छ, र झूट बोल्‍ने विषयमा तँमा हुनुपर्ने समझ नै यही हो। त्यसो भए, यो भ्रष्ट स्वभावलाई कसरी समाधान गर्नुपर्छ? त्यो सबै तैँले सत्यतालाई प्रेम गर्छस् कि गर्दैनस् भन्‍ने कुरामा अडिएको हुन्छ। यदि तँ सत्यता स्विकार्न र आफ्‍नो वकालत नगरी बोल्‍न सक्छस् भने; यदि तँ आफ्‍नै हितहरूबारे विचार गर्न छोड्न सक्छस् र यसको साटो मण्डलीको काम, परमेश्‍वरको इच्‍छा, र परमेश्‍वरका चुनिएका मानिसहरूका हितहरूमा ध्यान दिन सक्छस् भने, तैँले झूट बोल्‍न छोड्नेछस्। तँ साँचो र सीधा कुरा बोल्‍न सक्षम हुनेछस्। यो कदविना, तैँले साँचो बोल्‍न सक्‍नेछैनस्, र त्यसले तेरो कदमा केही कमी छ र तँ सत्यता अभ्यास गर्न असक्षम छस् भन्‍ने प्रमाणित गर्छ। त्यसकारण, इमानदार व्यक्ति बन्‍नको लागि सत्यता बुझ्‍ने प्रक्रिया, र कद बढ्ने प्रक्रिया जरुरी हुन्छ। जब हामी यसलाई यसरी हेर्छौँ, तब आठदेखि दश वर्षको अनुभवविना, इमानदार व्यक्ति बन्‍नु असम्‍भव नै हुन्छ। यो हामीले जीवनमा वृद्धि हुने प्रक्रियामा र सत्यता बुझ्‍ने र प्राप्त गर्ने प्रक्रियामा बिताउनुपर्ने समय हो। कतिपय मानिसहरूले यस्तो सोध्‍न सक्छन्: “के झूट बोल्‍ने समस्या समाधान गर्नु र इमानदार व्यक्ति बन्‍नु त्यति गाह्रो हुन सक्छ?” यो कुरा तिमीहरूले कसको बारेमा कुरा गरिरहेका छौ त्यसमा भर पर्छ। यदि यो व्यक्ति सत्यतालाई प्रेम गर्ने व्यक्ति हो भने, उसले निश्‍चित विषयहरूमा झूट बोल्‍न छोड्न सक्छ। तर यदि यो व्यक्ति सत्यतालाई प्रेम नगर्ने व्यक्ति हो भने, झूट बोल्‍न छोड्नु उसको लागि झनै गाह्रो हुन्छ।

इमानदार व्यक्ति बन्‍नको लागि आफैलाई तालिम दिनु भनेको मुख्य रूपमा झूट बोल्‍ने समस्या समाधान गर्नु, साथै आफ्‍नो भ्रष्ट स्वभाव समाधान गर्नु हो। यसो गर्नको लागि एउटा महत्त्वपूर्ण अभ्यास गर्नुपर्छ: जब तँलाई आफूले कसैलाई ढाँटेको र छलेको छु भन्‍ने महसुस हुन्छ, तैँले तिनीहरूसँग खुलेर कुरा गर्नुपर्छ, आफूलाई उदाङ्गो पार्नुपर्छ, अनि माफी माग्‍नुपर्छ। झूट बोल्‍ने समस्या सुल्झाउन यो अभ्यास निकै फाइदाजनक हुन्छ। उदाहरणको लागि, यदि तैँले कसैलाई छलेको छस् वा तैँले तिनीहरूसँग बोलेका शब्‍दहरूमा कुनै दूषित कुरा वा व्यक्तिगत अभिप्राय थियो भने, तैँले तिनीहरूलाई भेटेर आफ्‍नो विश्‍लेषण गर्नुपर्छ। तैँले तिनीहरूलाई यसो भन्‍नुपर्छ: “मैले बोलेको कुरा झूट थियो, र त्यो मैले आफ्‍नो स्वाभिमान जोगाउनको लागि भनेको थिएँ। यसो भनेपछि मलाई अप्ठ्यारो लाग्यो, त्यसकारण म अहिले तपाईंसँग माफी माग्दै छु। कृपया, मलाई माफ गर्नुहोस्।” त्यो व्यक्तिलाई यो कुरा निकै नौलो लाग्‍नेछ। उसले झूट बोलेपछि माफी माग्‍ने व्यक्ति कसरी हुन सक्यो भनेर सोच्‍नेछ। यस्तो साहसलाई उसले सराहना गर्नेछ। त्यस्तो अभ्यास गरेर व्यक्तिले के-कस्ता फाइदाहरू प्राप्त गर्न सक्छ? यसको उद्देश्य अरूको आदर पाउनु होइन, बरु आफूलाई झूट बोल्‍नबाट अझै प्रभावकारी रूपमा नियन्त्रण गर्नु र रोक्‍नु हो। त्यसकारण, झूट बोलेपछि, तैँले त्यसको लागि माफी माग्‍ने अभ्यास गर्नुपर्छ। तैँले यसरी आफूलाई जति धेरै विश्‍लेषण गर्ने, उदाङ्गो पार्ने, र मानिसहरूसँग माफी माग्‍ने तालिम दिन्छस्, परिणामहरू त्यति नै राम्रा हुँदै जानेछन्—अनि तैँले बोल्‍ने झूटको सङ्ख्या पनि घट्दै-घट्दै जानेछन्। इमानदार व्यक्ति बन्‍नको लागि र झूट बोल्‍नबाट आफूलाई रोक्‍नको लागि आफ्‍नो विश्‍लेषण गर्ने र आफूलाई उदाङ्गो पार्ने अभ्यास गर्न साहस चाहिन्छ, र झूट बोलेपछि कसैसँग माफी माग्‍न त झन् धेरै साहस चाहिन्छ। यदि तिमीहरूले यसरी एकदुई वर्ष—वा तीनदेखि पाँच वर्ष—अभ्यास गर्‍यौ भने, अवश्य नै स्पष्ट परिणामहरू प्राप्त गर्नेछौ, र आफ्‍ना झूटहरूबाट मुक्त हुन तिमीहरूलाई गाह्रो हुनेछैन्। आफूलाई झूटहरूबाट मुक्त गर्नु इमानदार व्यक्ति बन्‍नेतर्फको पहिलो कदम हो, र तीनदेखि पाँच वर्षको प्रयासविना यस्तो अवस्थामा पुग्‍न सकिँदैन। झूट बोल्‍ने समस्या समाधान गरेपछि, दोस्रो कदम भनेको छल र जालको समस्या समाधान गर्नु हो। कहिलेकहीँ, जाल र छलको लागि व्यक्तिले झूट बोल्‍नु पर्दैन—यी कुराहरू व्यवहारद्वारा नै हासिल गर्न सकिन्छ। व्यक्तिले बाहिरी रूपमा झूट नबोल्‍न सक्छ, तर उसले आफ्‍नो हृदयमा छल र जाल बोकेको हुन सक्छ। तिनीहरूलाई यो कुरा अरू कसैलाई भन्दा पनि बढी थाहा हुन्छ, किनभने तिनीहरूले यसबारेमा गहन रूपमा सोचेका र होसियारीसाथ विचार गरेका हुन्छन्। पछि मनन गर्दा यो कुरा पहिचान गर्न तिनीहरूलाई सहज हुन्छ। झूट बोल्‍ने समस्या समाधान भएपछि, तुलनात्मक हिसाबमा छल र जाल गर्ने समस्याहरू समाधान गर्न अलिक सहज हुन्छ। तर व्यक्तिमा परमेश्‍वरको डर मान्‍ने हृदय हुनुपर्छ, किनभने छल र जाल गर्दा उसलाई उसैको अभिप्रायले चलाएको हुन्छ। अरूले यो कुरा बाहिरबाट बुझ्‍न सक्दैनन्, न त तिनीहरूले यो कुरा ठम्याउन नै सक्छन्। परमेश्‍वरले मात्रै यसको सूक्ष्म जाँच गर्न सक्‍नुहुन्छ, र यसबारेमा उहाँलाई मात्र थाहा हुन्छ। त्यसकारण, परमेश्‍वरमा प्रार्थना गरेर अनि उहाँको सूक्ष्म जाँच स्वीकार गरेर मात्रै छल र जाल गर्ने समस्या समाधान गर्न सकिन्छ। यदि व्यक्तिले सत्यतालाई प्रेम गर्दैन वा हृदयमा परमेश्‍वरको डर मान्दैन भने, उसको छल र जाल गर्ने समस्या समाधान गर्न सकिँदैन। तैँले परमेश्‍वरको अघि प्रार्थना गर्न र आफ्‍ना गल्तीहरू स्वीकार गर्न सक्छस्, वा तैँले आफ्‍नो भ्रष्ट स्वभावको विश्‍लेषण गर्न सक्छस्—त्यो बेला तैँले के सोचिरहेको थिइस्, तैँले के भनिस्, तेरो अभिप्राय के थियो, र तँ कसरी छलमा संलग्‍न भइस् भन्‍नेबारेमा साँचो रूपमा बताउन सक्छस्। यसो गर्नु निकै सजिलो हुन्छ। तैपनि, यदि तँलाई अर्को व्यक्तिको अघि आफैलाई उदाङ्गो पार्न भनियो भने, तैँले त्यसो गर्ने आफ्‍नो साहस र सङ्कल्प गुमाउन सक्छस्, किनभने तँलाई आफ्‍नो इज्‍जत बचाउन मन लाग्छ। खुलेर कुरा गर्ने र आफूलाई उदाङ्गो पार्ने अभ्यास गर्न तँलाई साह्रै कठिन हुनेछ। सायद बेलाबेलामा आफूले आफ्‍नै व्यक्तिगत लक्ष्य र अभिप्रायहरूअनुसार बोलिरहेको वा व्यवहार गरिरहेको हुन्छु भनेर तैँले आम रूपमा स्विकार्न सक्छस् होला; तैँले गर्ने वा बोल्ने कुरामा केही हदसम्म छल, दूषितता, झूट वा छल छ भनेर भन्‍न सक्छस् होला। तर त्यसपछि, जब केही हुन्छ र तँलाई आफ्‍नो विश्‍लेषण गर्न, सुरुदेखि अन्तिमसम्‍म के भयो भनेर खुलासा गर्न, र तैँले बोलेका कुन-कुन शब्‍दहरू कसरी छली थिए, तिनको पछाडि कस्तो अभिप्राय थियो, तैँले के सोचिरहेको थिइस्, र तँ द्वेषपूर्ण वा दुष्ट भइरहेको थिइस् कि थिइनस् भनेर व्याख्या गर्न लगाइयो भने, तँ खास कुराहरू बताउन वा विस्तृत कुरा खोल्‍न मान्दैनस्। कतिपय मानिसहरूले त यसो भन्दै कुरा टार्ने प्रयाससमेत गर्छन्: “कुरा त्यस्तै हो। म अलिक छली, धूर्त, र भर पर्न नसकिने व्यक्ति हुँ।” यसले तिनीहरू आफ्‍नो भ्रष्ट सारलाई उचित रूपमा सामना गर्न असमर्थ छन् वा तिनीहरू कति छली र धूर्त छन् भन्‍ने कुरा देखाउँछ। यी मानिसहरू सधैँ तर्किहिँड्ने स्थिति र अवस्थामा हुन्छन्। तिनीहरूले सधैँ आफूलाई माफ गरिरहेका र उचित ठानिरहेका हुन्छन्, र इमानदार व्यक्ति बन्‍ने सत्यता अभ्यास गर्नको लागि कष्ट भोग्‍न वा मूल्य चुकाउन सक्दैनन्। धेरै मानिसहरूले वर्षौँदेखि सधैँ यसो भन्दै धर्मसिद्धान्तका वचनहरू प्रचार गर्दै आएका छन्: “म अत्यन्तै छली र धूर्त छु, मेरो व्यवहारमा प्रायजसो जाल-झेल भइरहन्छ, र म मानिसहरूसँग इमानदारीसाथ व्यवहार बिलकुलै गर्दिनँ।” तर धेरै वर्षसम्‍म त्यही कुरा फलाकेपछि पनि, तिनीहरू पहिलेजस्तै छली नै रहिरहन्छन्, किनभने तिनीहरूले यो छली स्थिति खुलासा गर्दा कहिल्यै पनि साँचो विश्‍लेषण वा पछुतो गरेका हुँदैनन्। तिनीहरूले कहिल्यै पनि अरूसामु आफूलाई उदाङ्गो पार्ने वा झूट बोलेपछि वा मानिसहरूलाई छलेपछि माफी माग्‍ने गर्दैनन्, झन् तिनीहरूले भेलामा आत्मविश्‍लेषण र आत्मज्ञानका अनुभव र गवाहीबारे सङ्गति गर्नु त परको कुरा हो। तिनीहरूले आफूलाई कसरी चिने वा त्यस्ता विषयहरूमा तिनीहरूले कसरी पश्‍चात्ताप गरे भन्‍नेबारेमा पनि कहिल्यै बताउदैनन्। तिनीहरूले यस्तो केही पनि गर्दैनन्, र यसले तिनीहरूले आफूलाई चिनेका छैनन् र तिनीहरूले साँचो पश्‍चात्ताप गरेका छैनन् भन्‍ने प्रमाणित गर्छ। जब तिनीहरूले आफू छली छु र इमानदार व्यक्ति बन्‍न चाहन्छु भनेर भन्छन्, तब तिनीहरूले नारा मात्रै फलाकिरहेका र धर्मसिद्धान्त मात्रै प्रचार गरिरहेका हुन्छन्, अरू केही गरिरहेका हुँदैनन्। तिनीहरूले परिस्थितिअनुसार चल्‍न र अरूले जे भन्यो त्यही मानेको बहाना गर्नको लागि मात्रै यी कुराहरू गरिरहेका हुन सक्छन्। अथवा, मण्डली जीवनको वातावरणले तिनीहरूलाई झारा टार्न र देखावटी व्यवहार गर्न बाध्य गरेको पनि हुन सक्छ। चाहे जे भए पनि, नारा फलाक्‍ने र धर्मसिद्धान्तको प्रचार गर्ने यस्ता मानिसहरूले कहिल्यै पनि साँचो पश्‍चात्ताप गर्दैनन्, र तिनीहरूले अवश्य नै परमेश्‍वरको मुक्ति पाउन सक्‍नेछैनन्।

परमेश्‍वरले मानिसहरूलाई अभ्यास गर्न लगाउनुहुने हरेक सत्यताको लागि तिनीहरूले मूल्य चुकाउनुपर्छ, र वास्तविक जीवनमा साँच्‍चै नै ती सत्यता अभ्यास र अनुभव गर्नुपर्छ। परमेश्‍वरले मानिसहरूलाई धर्मसिद्धान्त कण्ठ गरेर, आत्मज्ञानको कुरा गरेर, आफू छली छु, झूटो बोल्छु, कपटी, कुटिल र विश्‍वासघाती छु भनेर स्विकार्दै, वा यी कुराहरू एक-दुईपटक मुखले बोल्‍दै अनि त्यतिकै बिर्सिदिँदै ओठे-सेवा मात्र गर्न लगाउनुहुन्‍न। यदि कसैले यो सबै कुरा स्विकार्छ तर त्यसपछि ऊ अलिकति पनि परिवर्तन हुँदैन भने; यदि उसले झूट बोल्‍ने, ठग्‍ने, र छल गर्ने कार्यलाई जारी राख्छ भने; यदि कुनै परिस्थिति सामना गर्दा, उसले त्यही शैतानी चलाकीहरू, त्यही शैतानी विधिहरू प्रयोग गरिरहन्छ भने; यदि उसका माध्यम र विधिहरू कहिल्यै परिवर्तन हुँदैनन् भने, के यो व्यक्ति सत्यताको वास्तविकतामा प्रवेश गर्न सक्छ? के यस्ताहरूले कहिल्यै आफ्‍नो स्वभाव परिवर्तन गर्न सक्छन्? अहँ—कहिल्यै सक्दैनन्! तैँले आफ्‍नो बारेमा मनन गरेर आफूलाई चिन्‍न सक्‍नुपर्छ। तँसँग दाजुभाइ-दिदीबहिनीहरूको उपस्थितिमा खुलेर कुरा गर्ने र आफूलाई उदाङ्गो पार्ने अनि आफ्‍नो साँचो स्थितिबारे सङ्गति गर्ने साहस हुनुपर्छ। यदि तैँले आफ्‍नो भ्रष्ट स्वभाव उदाङ्गो पार्ने वा विश्‍लेषण गर्ने साहस गर्दैनस् भने; यदि तैँले आफ्‍ना गल्तीहरू स्विकार्ने साहस गर्दैनस् भने, तँ सत्यता पछ्याउने कार्यमा लागेको छैनस्, तँ आफूलाई चिन्‍ने व्यक्ति हुनु त परको कुरा हो। यदि सबै जना ती धार्मिक मानिसहरूजस्तै अरूको आदर पाउन मात्रै आफ्नो पर्दर्शन गर्छन् भने, अर्थात् अरूको आदर र सम्‍मान पाउनको लागि मात्रै तिनीहरू परमेश्‍वरलाई कति धेरै प्रेम गर्छन्, उहाँमा तिनीहरू कति धेरै समर्पित हुन्छन्, कति धेरै भक्त छन् र उहाँले तिनीहरूलाई कति धेरै प्रेम गर्नुहुन्छ भनेर गवाही दिन्छन् भने; र यदि सबैले हृदयमा आफ्‍नै व्यक्तिगत योजना पालेर बस्छन् र आफ्नै व्यक्तिगत स्थान कायम गर्छन् भने, कसले पो कसरी वास्तविक अनुभवको बारेमा कुरा गर्न सक्छ र? कसले पो कसरी एकअर्कासँग कुराकानी गर्दा साँचो अनुभव प्राप्त गर्न सक्छ र? अनुभवहरू बाँड्नु र तीबारे कुराकानी गर्नु भनेको परमेश्‍वरका वचनहरूसम्बन्धी तेरा अनुभव र ज्ञान सङ्गति गर्नु हो। यो तेरो हृदयमा भएको हरेक विचार, तेरो स्थिति, र तँभित्र प्रकट भएको भ्रष्ट स्वभाव व्यक्त गर्नु हो। यो अरूलाई यी कुराहरू देख्‍न दिनु र त्यसपछि सत्यता सङ्गति गरेर समस्या समाधान गर्नु हो। अनुभवहरू यसरी सङ्गति गर्दा मात्र हरेकले फाइदा लिन र फल प्राप्त गर्न सक्छ; यो मात्र साँचो मण्डली जीवन हो। यदि यो परमेश्‍वरका वचनहरू वा कुनै भजनबारे तेरो तथाकथित अन्तर्ज्ञानसम्बन्धी खोक्रा कुराहरू मात्रै हो भने, र त्यसपछि तँ कुनै थप अध्ययन नगरीकनै, आफ्ना कुनै वास्तविक स्थितिहरू वा समस्याहरू उल्लेख नगरीकनै, आफूलाई मन लागेजसरी सङ्गति गर्छस् भने, त्यस्तो सङ्गतिले केही फाइदा गर्दैन। यदि सबैले मत वा सिद्धान्तको ज्ञानबारे मात्रै कुरा गर्छन्, तर वास्तविक अनुभवहरूबाट आफूले प्राप्त गरेको ज्ञानबारे केही पनि बोल्दैनन् भने; र सत्यता सङ्गति गर्दा, यदि तिनीहरू सबैले आफ्‍नो व्यक्तिगत जीवन, आफ्नो वास्तविक जीवनको समस्या, र आफ्नो भित्री संसारबारे कुरा गर्न चाहँदैनन् भने, साँचो कुराकानी कसरी हुन सक्छ? त्यहाँ वास्तविक भरोसा कसरी हुन सक्छ? कुनै भरोसा हुन सक्दैन! यदि श्रीमतीले आफ्‍नो हृदयमा भएका कुराहरू कहिल्यै आफ्‍नो श्रीमानलाई बताउँदिन भने, के त्यसलाई आत्मीयता मान्‍न सकिन्छ? के तिनीहरूले एकअर्काको मनमा के छ भनेर जान्‍न सम्भव छ? (अहँ, सम्भव छैन।) अनि, मानौं तिनीहरूले निरन्तर, “म तिमीलाई प्रेम गर्छु!” भनेर भनिरहन्छन्। तैपनि तिनीहरूले यसो मात्रै भन्छन्, तर तिनीहरूले आफ्‍नो हृदयको गहिराइमा वास्तवमा के सोचिरहेका छन्, तिनीहरू एकअर्काबाट के अपेक्षा गर्छन्, वा तिनीहरूसँग के-कस्ता समस्याहरू छन्, सो खुलासा गर्ने वा एकअर्कालाई बताउने गर्दैनन्। तिनीहरूले भरोसासाथ एकअर्कालाई कहिल्यै पनि यस्ता कुराहरू भनेका हुँदैनन्, र सँगै हुँदा, तिनीहरूले एकअर्काको लागि बाहिरी रूपमा मिठा लाग्‍ने कुराहरू मात्रै बताउँछन्। के तिनीहरू साँच्‍चै नै श्रीमान-श्रीमती हुन् त? अवश्य होइनन्! त्यसो भए, के तिनीहरू साँच्‍चै नै एकअर्कालाई प्रेम गर्ने दम्पती हुन् त? त्यसै गरी, यदि दाजुभाइ-दिदीबहिनीहरू एकअर्कालाई भरोसा गर्न, एकअर्कालाई सहयोग गर्न, र एकअर्काको भरणपोषण गर्न सक्‍ने हुन चाहन्छन् भने, हरेक व्यक्तिले आफ्नो साँचो अनुभवहरू बताउनुपर्छ। यदि तैँले तेरा आफ्ना वास्तविक अनुभवहरूबारे कुरा गर्दैनस् भने—यदि तँ मान्छेले बुझ्ने शब्द र धर्मसिद्धान्तहरू मात्र प्रचार गर्छस् भने, यदि तँ परमेश्‍वरमाथिको विश्‍वासको बारेमा केही धर्मसिद्धान्तहरू प्रचार गर्छस् र दिक्‍क लाग्‍ने सामान्य उक्तिहरू मात्र सुगारटाइ गर्छस्, तर आफ्‍नो मनमा भएको कुराको बारेमा खुलेर बोल्दैनस् भने—तँ इमानदार व्यक्ति होइनस्, र तँ इमानदार हुन नसक्‍ने व्यक्ति होस्। माथिको उही उदाहरण प्रयोग गर्दाः धेरै वर्षसम्‍म सँगै बसिसकेपछि, कहिलेकहीँ विवाद गर्नेबाहेक, श्रीमान र श्रीमतीले एकअर्कालाई सहने बानी गर्ने प्रयास गर्छन्। तर तिमीहरू दुवै सामान्य मानवताका छौ भने, र तिमीहरूले जीवनमा वा काममा सामना गर्ने जुनसुकै कठिनाइहरूको बारेमा, र तिमीहरूले हृदयको गहिराइमा जे विचार गरिरहेको छौ र परिस्थिति मिलाउन जे-जस्तो योजना बनाइरहेका छौ, वा आफ्ना छोराछोरीको लागि जे-जस्ता विचार र योजनाहरू गरिरहेका छौ सोबारेमा तँ ऊसँग सधैँ हृदयबाट बोल्छस्, र ऊ तँसँग हृदयबाट बोल्छ, र तँ आफ्नो जीवनसाथीलाई यी सबै कुराहरू बताउँछस् भने—के तिमीहरू दुवैले विशेष रूपमा एकअर्काको नजिक र घनिष्ठ भएको अनुभव गर्नेछैनौ र? तर यदि उसले तँलाई कहिल्यै पनि आफ्‍ना भित्री विचारहरू बताउँदैन, केवल घरमा पैसा मात्र कमाएर ल्याउँछ भने; यदि तैँले कहिल्यै उसलाई आफ्‍ना विचारहरू बताउँदैनस् र तिमीहरू एकअर्कालाई भरोसा गर्दैनौ भने, के तिमीहरू दुईबीच भावनात्मक दूरी हुँदैन र? निश्‍चय नै हुनेछ, किनभने तिमीहरूले एकअर्काका विचार वा योजनाहरू बुझ्दैनौ। अन्ततः, तैँले तेरो जीवनसाथी कस्तो प्रकारको व्यक्ति हो भनेर भन्‍न सक्‍नेछैनस्, न त उसले नै तँ कस्तो प्रकारको व्यक्ति होस् भनेर भन्‍न सक्‍नेछ। तैँले उसका खाँचोहरू बुझ्दैनस्, न त उसले नै तेरा खाँचोहरू बुझ्छ। यदि मानिसहरूका बीचमा कुनै मौखिक वा आत्मिक संचार भएन भने, तिनीहरूका बीचमा घनिष्ठता हुने सम्‍भावना हुँदैन, र तिनीहरूले एकअर्काको भरणपोषण गर्न वा एकअर्कालाई सहयोग गर्न सक्दैनन्। तिमीहरूले यो अनुभव गरिसकेका छौ, होइन र? यदि तेरो साथीले सबै कुरामा तँलाई भरोसा गर्छ, उसले जे सोचिरहेको छ र उसले जेसुकै कष्ट वा खुसी बोकिरहेको भए पनि तँलाई भन्छ भने, के तैँले ऊसँग विशेष घनिष्ठ भएको अनुभव गर्दैनस् र? उसले तँलाई यी कुराहरू भन्‍न इच्‍छुक हुनुको कारण भनेको तैँले पनि आफ्‍ना भित्री विचारहरू सुनाउन उसलाई भरोसा गरेकोले गर्दा हो। तिमीहरू विशेष रूपमा नजिक हुन्छौ र यही कारणले गर्दा तिमीहरू एकअर्कासित मिल्‍न र एकअर्कालाई सहयोग गर्न सक्छौ। मण्डलीमा दाजुभाइ-दिदीबहिनीहरूबीच यस किसिमको कुराकानी र आदानप्रदान भएन भने, तिनीहरूबीच सद्भाव हुन सक्दैन, र तिनीहरूले आफ्‍नो कर्तव्य निभाउने क्रममा मिलेर राम्ररी काम गर्न असम्‍भव हुन्छ। त्यसैले, सत्यता सङ्गति गर्नलाई आत्मिक सञ्‍चार, र हृदयबाट बोल्‍ने क्षमता चाहिन्छ। इमानदार व्यक्ति बन्‍नको लागि व्यक्तिमा हुनुपर्ने सिद्धान्तहरूमध्येको एक यही हो।

जब केही मानिसहरूले इमान्दार व्यक्ति हुनको लागि मान्छेले सत्य बोल्नुपर्छ र हृदयबाट कुरा गर्नुपर्छ, र आफूबाट झुट बोल्ने वा छल गर्ने काम भयो भने खुलेर कुरा गर्दै आफूलाई उदाङ्गो पार्नुपर्छ भनेर भनिएको सुन्छन्, तब तिनीहरू भन्छन्, “इमान्दार हुन एकदमै कठिन छ। के आफूले सोच्ने सबै कुरा मैले अरूलाई भन्नु जरुरी छ? के सकारात्मक कुराहरू सङ्गति गर्नु नै पर्याप्त छैन र? मैले अरूलाई मेरो अँध्यारो वा भ्रष्ट पक्षको बारेमा बताउनु जरुरी छैन, छ र?” यदि तैँले अरूसामु आफैलाई उदाङ्गो पार्दैनस् भने, र आफैलाई चिरफार गर्दैनस् भने, तैँले आफूलाई कहिल्यै चिन्नेछैनस्। तैँले आफू के चीज हुँ भनेर कहिल्यै पहिचान गर्नेछैनस्, अनि अन्य मानिसहरूले तँलाई कहिल्यै पनि भरोसा गर्न सक्नेछैनन्। यो तथ्य हो। यदि अरूले तँलाई विश्‍वास गरून् भन्ने तँ चाहन्छस् भने, सर्वप्रथम तँ इमान्दार हुनुपर्छ। इमान्दार व्यक्ति बन्‍न, तैँले आफ्नो हृदय उदाङ्गो पार्नुपर्छ ताकि हरेक व्यक्तिले त्यसभित्र हेर्न सकून्, तैँले के सोँच्दैछस् भनी देख्न सकून्, अनि तेरो साँचो मुहार हेर्न सकून्। तैँले भेष बदल्ने वा आफूलाई ढाकछोप गर्ने प्रयास गर्नु हुँदैन। त्यसपछि मात्र अरूले तँलाई भरोसा गर्नेछन् र तँलाई इमान्दार व्यक्ति मान्‍नेछन्। यही नै इमान्दार व्यक्ति हुनुको सबैभन्दा आधारभूत अभ्यास अनि पूर्वासर्त हो। यदि तैँले सधैँ बहाना बनाइरहेको हुन्छस्, सधैँ पवित्रता, आदर्शता, महानता, उच्‍च चरित्रको ढोंग गरिरहेको छस् भने; यदि तैँले मानिसहरूलाई तेरा भ्रष्टता र तेरा दोषहरू हेर्न दिँदैनस् भने; यदि तैँले मानिसहरूसमक्ष झूटो छवि प्रस्तुत गर्छस् र तिनीहरूलाई तँमा निष्ठा छ, र तँ इमानदार, महान्, आत्मत्यागी, न्यासङ्गत र निस्वार्थ छस् भनी विश्‍वास गरून् भन्‍ने चाहन्छस् भने, के यो छली र झूटपन होइन र? के मानिसहरूले समयसँगै तेरो वास्तविकता देख्‍नेछैनन् र? त्यसकारण, छद्म भेष प्रयोग गर्ने वा आफूलाई ढाकछोप गर्ने नगर्। यसको साटो, अरूले देखून् भनेर आफूलाई र आफ्नो हृदयलाई उदाङ्गो पार्। यदि तैँले अन्य व्यक्तिहरूले हेरून् भनेर आफ्नो हृदयलाई उदाङ्गो पार्न सक्छस् भने, यदि तँ आफ्ना सकारात्मक र नकारात्मक दुवै खालका सोच र योजनाहरू उदाङ्गो पार्न सक्छस् भने, के तँ इमान्दारिता होइन र? यदि तैँले अन्य व्यक्तिहरूले देखून् भनेर आफूलाई उदाङ्गो पार्न सक्छस् भने, परमेश्‍वरले समेत तँलाई देख्‍नुहुनेछ। उहाँले भन्नुहुनेछ, “अन्य व्यक्तिहरूले हेरून् भनेर यदि तैँले आफूलाई उदाङ्गो पारेको छस् भने, तँ अवश्य नै मेरो अगाडि पनि इमानदार छस्।” तर यदि तैँले आफू अन्य व्यक्तिको नजरभन्दा नदेख्‍ने ठाउँमा र परमेश्‍वरको अगाडि मात्र आफूलाई उदाङ्गो पार्छस्, र उनीहरू साथमा भएको बेलामा तँ सधैँ महान, आदर्श र निस्वार्थ भएको बहाना गर्छस् भने, परमेश्‍वरले तँलाई के सोच्नुहुनेछ? उहाँले के भन्नुहुनेछ? उहाँले भन्नुहुनेछ, “तँ पूराको पूरा छली होस्; तँ पूरै पाखण्डी र दुर्जन होस्; अनि तँ इमान्दार व्यक्ति होइनस्।” परमेश्‍वरले यसरी तँलाई दोषी ठहराउनुहुनेछ। यदि तँ इमान्दार बन्न चाहन्छस् भने, परमेश्‍वरको अगाडि हुँदा होस् वा अन्य व्यक्तिहरूको अगाडि हुँदा होस्, तैँले आफ्नो भित्री स्थितिको बारेमा र तेरो हृदयमा भएका शब्दहरूको बारेमा विशुद्ध र खुलस्त वृतान्त दिन सक्‍नुपर्छ। के यो हासिल गर्न सजिलो छ? यसको लागि केही समयको अभ्यासका साथै बारम्बारको प्रार्थना अनि परमेश्‍वरमाथिको भरपराइ आवश्यक पर्छ। तैँले आफैलाई सबै कुरामा सरल र खुलस्त रूपमा हृदयका कुरा बोल्‍न तालिम दिनुपर्छ। यस प्रकारको तालिमले तैँले प्रगति गर्न सक्छस्। यदि तँलाई ठूलो कठिनाइ भयो भने, परमेश्‍वरलाई प्रार्थना गर्नुपर्छ र सत्यता खोज्‍नुपर्छ; तिमीहरूले सत्यता अभ्यास गर्न नसककुन्जेल, हृदयमा लडाइँ गरेर देहलाई जित्‍नुपर्छ। यसरी अलिअलि गर्दै आफूलाई तालिम दिइस् भने, तेरो हृदय क्रमिक रूपमा खुल्नेछ। तँ झन्झन् शुद्ध हुँदै जानेछस्, र तेरा बोलीवचन र व्यवहारको प्रभाव पहिलेको भन्दा फरक हुनेछ। तेरा झूट र छलहरू झन्झन् कम हुँदै जानेछन्, र तँ परमेश्‍वरको अघि जिउन सक्‍नेछस्। त्यसपछि, तँ आधारभूत रूपमै इमानदार व्यक्ति बनिसकेका हुनेछस्।

शैतानद्वारा भ्रष्ट तुल्याइएकाले, सारा मानवजाति शैतानी स्वभावमा जिउँछन्। शैतानले जस्तै, मानिसहरूले पनि हरेक हिसाबमा आफ्‍नो वास्तविक रूप लुकाउने र आफूलाई राम्रो देखाउने गर्छन्, र सबै कुरामा छल र खेलको सहारा लिन्छन्। तिनीहरूले छल र खेलको सहारा नलिने कुनै कुरा हुँदैन। कतिपय मानिसहरूले त सामान खरिद गर्नेजस्ता सामान्य क्रियाकलापहरूमा समेत छली खेल खेल्छन्। उदाहरणको लागि, तिनीहरूले सबैभन्दा फेसनको लुगा किनेका हुन सक्छन् तर—तिनीहरूलाई त्यो साह्रै मन परे पनि—त्यो लगाएर मण्डली जाने आँट गर्दैनन्, किनभने विश्‍वासी दाजुभाइ-दिदीबहिनीहरूले तिनीहरूको कुरा काट्लान् र तिनीहरूलाई सतही भन्लान् भन्‍ने तिनीहरूलाई डर लागेको हुन्छ। त्यसकारण, त्यो लुगा तिनीहरूले अरूले नदेख्‍ने गरी लगाउँछन्। यो कस्तो व्यवहार हो? यो छली र धूर्त स्वभावको प्रकटीकरण हो। किन कसैले फेसनमा रहेको लुगा किन्‍ने, तर आफ्‍ना विश्‍वासी दाजुभाइ-दिदीबहिनीहरूको अगाडि लगाउने आँट नगर्ने गर्छ? तिनीहरूलाई हृदयमा फेसनका कुराहरू मन पर्छ, र तिनीहरू अविश्‍वासीहरूले जस्तै संसारका चलनचल्ती पछ्याउँछन्। तिनीहरूलाई विश्‍वासी दाजुभाइ-दिदीबहिनीहरूले तिनीहरूको वास्तविकता देख्‍लान्, तिनीहरू कति सतही छन्, र तिनीहरू आदरणीय र सीधा व्यक्तिहरू होइनन् भनेर बुझ्लान् भन्‍ने डर हुन्छ। तिनीहरूले हृदयमा फेसनका कुराहरू नै चाहन्छन् र ती कुराहरू त्याग्‍न तिनीहरूलाई गाह्रो हुन्छ, त्यसकारण तिनीहरूले घरमा मात्रै त्यस्तो लुगा लगाउँछन् र विश्‍वासी दाजुभाइ-दिदीबहिनीहरूले तिनीहरूलाई देख्‍लान् भनेर डराउँछन्। यदि तिनीहरू आफूलाई मनपर्ने कुराहरू बाहिर लगाउँदैनन् भने, किन तिनीहरूले ती कुरा त्याग्‍न सक्दैनन्? के तिनीहरूलाई शैतानी स्वभावले नियन्त्रण गरिरहेको छैन र? तिनीहरूले धर्मसिद्धान्तका वचनहरू निरन्तर बोलिरहेका हुन्छन्, र तिनीहरू सत्यता बुझ्‍नेजस्ता देखिन्छन्, तर तिनीहरूले सत्यता अभ्यास भने गर्नै सक्दैनन्। यो शैतानी स्वभावअनुसार जिउने व्यक्ति हो। यदि कुनै व्यक्ति बोलीवचन र व्यवहारमा सधैँ कपटी हुन्छ भने, यदि उसले अरूलाई आफ्‍नो वास्तविकता देखाउँदैन भने, र यदि ऊसले अरूसामु सधैँ भक्त व्यक्तिको छवि प्रस्तुत गर्छ भने, त्यस्तो व्यक्ति र फरिसीको बीचमा के भिन्‍नता हुन्छ? तिनीहरू वेश्याको जीवन जिउन चाहन्छन्, तर सतीत्वको छवि पनि निर्माण गरिरहेका हुन्छन्। तिनीहरूले झिलीमिली लुगा बाहिर लगाउन सक्दैनन् भन्‍ने तिनीहरूलाई राम्ररी थाहा हुन्छ, तैपनि किन तिनीहरू त्यो किन्छन्? के त्यो पैसाको नाश भएन र? यो त तिनीहरूलाई त्यस्तो कुरा मनपर्ने हुनाले र तिनीहरूको मन त्यस्तै लुगामा बसेको हुनाले, त्यो किन्‍नुपर्छ भन्‍ने तिनीहरूलाई लागेको हो। तर किनेपछि, तिनीहरूले लगाउन सक्दैनन्। केही वर्ष बितेपछि, तिनीहरूलाई त्यो किनेकोमा पछुतो हुन्छ, र अचानक यस्तो महसुस हुन्छ: “मैले कसरी त्यस्तो मूर्ख र घृणास्पद भएर त्यस्तो काम गरेँ?” आफूले गरेको कामप्रति समेत तिनीहरूलाई घृणा जाग्छ। तर तिनीहरूले आफ्‍नो व्यवहार नियन्त्रण गर्न सक्दैनन्, किनभने तिनीहरूले आफूलाई मनपर्ने र आफूले पछ्याउने कुराहरू त्याग्‍न सक्दैनन्। त्यसकारण, तिनीहरूले आफूलाई सन्तुष्ट पार्न दुईजिब्रे युक्ति र छल प्रयोग गर्छन्। यदि तिनीहरूले यस्तो सानो कुरामा समेत छली स्वभाव प्रकट गर्छन् भने, के ठूलो कुरामा तिनीहरूले सत्यता अभ्यास गर्न सक्लान् त? यो असम्‍भव हुनेछ। प्रष्टै छ, छली हुनु तिनीहरूको प्रकृति हो, र छल नै तिनीहरूको मुख्य कमजोरी हो। छ-सात वर्षको एउटा बच्‍चा थियो, जसले आफ्‍नो परिवारसँग एकपटक मीठो खानेकुरा खायो। जब अरू बच्‍चाहरूले खानेकुरा के थियो भनेर सोध्दा, त्यो बच्‍चाले आँखा झिमझिम पार्‍यो र भन्यो, “ला, बिर्सेँ त,” तर वास्तवमा उसले तिनीहरूलाई बताउन चाहेको थिएन। के आफूले भर्खरै खाएको कुरा उसले साँच्‍चै बिर्सन सक्छ? यो छ-सात वर्षको बच्‍चाले समेत झूट बोल्‍न सक्यो। के यो ठूलो मान्छेले उसलाई सिकाएको थियो त? के यो उसको घरको वातावरणको प्रभाव थियो त? थिएन—यो मान्छेको प्रकृति हो, उसले जन्‍मजात पाएको कुरा हो; मान्छे छली स्वभावसहित जन्‍मन्छ। वास्तवमा, त्यो बच्‍चाले जस्तोसुकै मीठो कुरा खाए पनि, त्यो सामान्य कुरा थियो। त्यो उसका आमाबुबाले उसको लागि बनाइदिएको कुरा थियो; उसले कसैको खानेकुरा चोरेको थिएन। यदि त्यो बच्‍चाले झूट बोल्‍नु नै नपर्ने त्यस्तो परिस्‍थितिमा झूट बोल्‍न सक्छ भने, के अरू परिस्‍थितिमा उसले झूट बोल्‍ने सम्‍भावना अझै बढी हुँदैन र? यसले कस्तो समस्या चित्रण गर्छ? के यो उसको प्रकृतिको समस्या होइन र? त्यो बच्‍चा अहिले ठूलो भएको छ, र झूट बोल्‍नु उसको प्रकृति बनेको छ। ऊ साँच्‍चै नै छली व्यक्ति हो; ऊ कस्तो हुन्छ भन्‍ने कुरा सानै उमेरदेखि देख्‍न सकिन्थ्यो। छली मानिसहरू अरूलाई नढाँटी र छल नगरी बस्‍न सक्दैनन्, र तिनीहरूको झूट र छल कुनै पनि समय र स्थानमा देखा पर्न सक्छन्। तिनीहरूले यी कुराहरू कसरी गर्ने त्यो सिक्‍नु पर्दैन, वा त्यसको लागि तिनीहरूलाई उक्‍साउनु पर्दैन—तिनीहरू यस्तै क्षमता लिएर जन्‍मेका हुन्छन्। यदि त्यो बच्‍चाले सानै उमेरदेखि मानिसहरूलाई छल्‍नको लागि झूट बोल्‍न सक्छ भने, के उसको झूट साँच्‍चै एकपटक मात्रै हुने अपराध हुन सक्छ? अवश्यै हुँदैन। यसले ऊ प्रकृति र सारले नै छली व्यक्ति हो भन्‍ने देखाउँछ। के त्यस्तो सरल कुरा पनि सहजै देख्‍न सकिँदैन र? यदि कसैले सानैदेखि झूट बोल्दै आएको छ, प्रायजसो झूट बोल्‍ने गर्छ, झूट बोल्‍न नपर्ने सरल मामलाहरूमा पनि मानिसहरूलाई ढाँट्ने र छल्‍ने गर्छ भने, र यदि झूट बोल्‍नु उसको प्रकृति नै बनेको छ भने, परिवर्तन हुन उसलाई सहज हुनेछैन। तिनीहरू सच्‍चा रूपमै छली व्यक्तिहरू हुन्। छली मानिसहरूले मुक्ति पाउन सक्दैनन् भनेर किन भनिन्छ? किनभने तिनीहरूले सत्यता स्विकार्ने सम्‍भावना हुँदैन, त्यसकारण तिनीहरूलाई शुद्ध पार्न र रूपान्तरित गर्न सकिँदैन। परमेश्‍वरको मुक्ति प्राप्त गर्न सक्‍नेहरू फरक हुन्छन्। सानैदेखि तिनीहरू तुलनात्मक रूपमा निष्कपट हुन्छन्, र तिनीहरूले कहीँकतै झूट बोलिहाले भने, तिनीहरूलाई लाज र अशान्ति हुन सक्छ। त्यस्ता व्यक्तिहरूलाई इमानदार व्यक्ति बन्‍न सजिलो हुन्छ: यदि तैँले तिनीहरूलाई झूट बोल्‍न वा ठग्‍न लगाइस् भने, त्यो काम गर्न तिनीहरूलाई गाह्रो हुन्छ। झूट बोल्‍नु परे पनि तिनीहरूले शब्दहरू राम्ररी निकाल्‍न सक्दैनन्, र सबैले तुरुन्तै थाहा पाइहाल्छन्। यिनीहरू तुलनात्मक रूपले सरल मानिसहरू हुन्, र यदि तिनीहरू सत्यता स्विकार्न सक्छन् भने, तिनीहरूले मुक्ति हासिल गर्ने सम्‍भावना बढी हुन्छ। यसप्रकारका व्यक्तिहरूले विशेष परिस्‍थितिमा, अर्थात् कुनै उपाय नभएको बेला मात्रै झूट बोल्छन्। सामान्यतया तिनीहरूले सधैँ सत्यता बोल्‍न सक्छन्। जबसम्म तिनीहरूले सत्यता पछ्याइरहन्छन्, तबसम्म तिनीहरूले केही वर्षको प्रयासमै भ्रष्टताको यो पक्ष हटाउन सक्छन्, र त्यसपछि इमानदार व्यक्ति बन्‍न तिनीहरूलाई गाह्रो हुँदैन।

परमेश्‍वरले इमानदार मानिसहरूलाई दिनुभएको मापदण्ड के हो? परमेश्‍वरका वचनहरूको यो अध्याय तीन अर्तीहरूमा दिइएका परमेश्‍वरका मापदण्डहरू के-कस्ता छन्? (“इमानदारीता भनेको तेरो हृदय परमेश्‍वरलाई दिनु, सबै कुरामा परमेश्‍वरसँग सच्चा हुनु, सबै कुरामा उहाँसँग खुलस्त हुनु, कुनै पनि कुरा कहिल्यै नलुकाउनु, आफूभन्दा माथिका र तलकालाई कहिल्यै धोका दिने प्रयास नगर्नु र कुनै पनि काम परमेश्‍वरको कृपा पाउन चापलुसी गर्नलाई मात्र नगर्नु हो। छोटकरीमा भन्‍ने हो भने इमानदार हुनु भनेको आफ्ना कार्य र बोलीहरूमा विशुद्ध हुनु हो र परमेश्‍वर वा मानिस कसैलाई पनि धोका नदिनु हो। … यदि तिमीहरूका शब्दहरू बहानाहरू र मूल्यहीन औचित्यहरूले भरिएका छन् भने म भन्छु तिमीहरू सत्यतालाई अभ्यास गर्न नरुचाउने व्यक्तिहरू हौ। यदि तँसँग तैँले बाँड्न नचाहने धेरै गोप्य कुराहरू छन् भने, यदि तँ ज्योतिको मार्ग खोजी गर्नको लागि आफ्ना गोप्य कुराहरू—आफ्ना अप्ठ्याराहरू—लाई अन्य व्यक्तिहरू समक्ष ल्याउन अत्यन्तै अनिच्छुक छस् भने, म भन्छु तँ सजिलैसँग मुक्ति नपाउने र सजिलैसँग अँध्यारोबाट बाहिर नआउने व्यक्ति होस्” (वचन, खण्ड १। परमेश्‍वरको देखापराइ र काम)।) यहाँ एउटा विशेष महत्त्वपूर्ण वाक्य छ। यो के हो, के तिमीहरूले देख्यौ? (परमेश्‍वर भन्‍नुहुन्छ, “यदि तँसँग तैँले बाँड्न नचाहने धेरै गोप्य कुराहरू छन् भने, यदि तँ ज्योतिको मार्ग खोजी गर्नको लागि आफ्ना गोप्य कुराहरू—आफ्ना अप्ठ्याराहरू—लाई अन्य व्यक्तिहरू समक्ष ल्याउन अत्यन्तै अनिच्छुक छस् भने, म भन्छु तँ सजिलैसँग मुक्ति नपाउने र सजिलैसँग अँध्यारोबाट बाहिर नआउने व्यक्ति होस्।”) हो, ठीक भन्यौ। परमेश्‍वर भन्‍नुहुन्छ, “यदि तँसँग तैँले बाँड्न नचाहने धेरै गोप्य कुराहरू छन् भने।” मानिसहरूले त्यस्ता धेरै कुराहरू गरेका हुन्छन् जसको बारेमा तिनीहरू बताउने आँटै गर्दैनन्, र तिनीहरूका अँध्यारा पक्षहरू धेरै हुन्छन्। तिनीहरूको कुनै पनि दैनिक व्यवहार परमेश्‍वरको वचनअनुसार हुँदैन, र तिनीहरूले देहविरुद्ध विद्रोह गर्दैनन्। तिनीहरूले आफूलाई जे मन लाग्यो त्यही गर्छन्, र परमेश्‍वरमा धेरै वर्ष विश्‍वास गरेपछि पनि, तिनीहरू सत्यताको वास्तविकतामा प्रवेश गरेका हुँदैनन्। “यदि तँ ज्योतिको मार्ग खोजी गर्नको लागि आफ्ना गोप्य कुराहरू—आफ्ना अप्ठ्याराहरू—लाई अन्य व्यक्तिहरू समक्ष ल्याउन अत्यन्तै अनिच्छुक छस् भने, म भन्छु तँ सजिलैसँग मुक्ति नपाउने र सजिलैसँग अँध्यारोबाट बाहिर नआउने व्यक्ति होस्।” यहाँ, परमेश्‍वरले मानिसहरूलाई अभ्यासको मार्गतर्फ इसारा गर्नुभएको छ। यदि तैँले यसरी अभ्यास गर्दैनस्, र नारा र धर्मसिद्धान्तका कुराहरू मात्रै फलाक्छस् भने, तँ सहजै मुक्ति पाउने व्यक्ति हुनेछैनस्। यो वास्तवमा नै मुक्तिसँग जोडिएको छ। मुक्ति पाउनु हरेक व्यक्तिको लागि अत्यन्तै महत्त्वपूर्ण छ। के परमेश्‍वरले “सजिलैसँग मुक्ति नपाउने” भनेर अरू कहीँ उल्‍लेख गर्नुभएको छ? अरू ठाउँमा, उहाँले मुक्ति पाउन कति गाह्रो छ भन्‍ने कुरालाई बिरलै उल्‍लेख गर्नुभएको छ, तर इमानदार बन्‍ने बारेमा कुरा गर्दा उहाँले यसको बारेमा उल्‍लेख गर्नुभएको छ। तँ इमानदार व्यक्ति होइनस् भने, तँलाई मुक्ति दिन निकै गाह्रो हुन्छ। “सजिलैसँग मुक्ति नपाउने” भन्‍नाले तैँले सत्यतालाई स्विकार्दैनस् भने, तैँले मुक्ति पाउनु गाह्रो हुनेछ भन्‍ने हो। तँ मुक्ति पाउने सही मार्ग लिन नसक्‍ने हुनेछस्, त्यसकारण तैँले मुक्ति पाउनु असम्‍भव हुनेछ। मानिसहरूलाई केही छुट दिनको लागि परमेश्‍वरले यो वाक्यशैलीको प्रयोग गर्नुहुन्छ। भन्‍नुको अर्थ: तँलाई मुक्ति दिन सहज छैन, तर तैँले परमेश्‍वरका वचनहरू अभ्यास गरिस् भने, तँसँग मुक्ति प्राप्त गर्ने आशा हुन्छ। त्यसको विपरीत अर्थ त्यही हो। यदि तैँले परमेश्‍वरका वचनहरूअनुसार अभ्यास गर्दैनस्, र तेरा गोप्य कुराहरू र चुनौतीहरू कहिल्यै चिरफार गर्दैनस्, र अरूसँग सङ्गति गर्दा कहिल्यै आफ्‍नो कुरा खुलस्त बताउँदैनस्, अनि तिनीहरूका अघि आफ्‍ना भ्रष्टता र घातक त्रुटिहरूबारे सङ्गति, विश्‍लेषण, र खुलासा गर्ने गर्दैनस् भने, तैँले मुक्ति पाउन सक्दैनस्। किन त्यसो भयो? यसरी तैँले आफूलाई उदाङ्गो पारिनस् वा विश्‍लेषण गरिनस् भने, तैँले आफ्‍नो भ्रष्ट स्वभावलाई घृणा गर्नेछैनस्, त्यसकारण तेरो भ्रष्ट स्वभाव परिवर्तन हुनेछैन। र यदि तँ परिवर्तन हुन सकिनस् भने, तैँले मुक्ति पाउने बारेमा सोच्‍न समेत कसरी सक्छस् र? परमेश्‍वरका वचनहरूले स्पष्ट रूपमा नै यो कुरालाई देखाउँछन्, र यी वचनहरूले परमेश्‍वरको इच्‍छालाई प्रस्तुत गर्छन्। मानिसहरू इमानदार बन्‍नुपर्छ भनेर परमेश्‍वरले किन सधैँ जोड दिनुहुन्छ? किनभने इमानदार बन्‍नु अत्यन्तै महत्त्वपूर्ण छ—यो कुरा व्यक्ति परमेश्‍वरमा समर्पित हुन सक्छ कि सक्दैन वा उसले मुक्ति पाउन सक्छ कि सक्दैन भन्‍ने कुरासँग सोझै सम्‍बन्धित हुन्छ। कतिपय मानिसहरू यसो भन्छन्: “म अहङ्कारी र आत्मधर्मी छु, र म चाँडै रिसाउँछु र म प्रायजसो भ्रष्टता प्रकट गरिरहन्छु।” अरूहरू भन्छन्, “म सतही र आडम्बरी छु, र म अरूले मलाई प्रशंसा गरेको मन पराउँछु।” यी सबै नै मानिसहरूले बाहिरबाट देख्‍न सक्‍ने कुराहरू हुन्, र यी कुराहरू ठूला समस्याहरू होइनन्। तैँले सधैँ यी कुराहरूबारे धेरै बोलिरहनु हुँदैन। तेरो स्वभाव वा चरित्र जे-जस्तो भए पनि, तँ परमेश्‍वरले आवश्यक गर्नुभएजस्तै इमानदार व्यक्ति बन्‍न सक्छस् भने, तैँले मुक्ति पाउन सक्छस्। त्यसकारण, तिमीहरू के भन्छौ? के इमानदार बन्‍नु महत्त्वपूर्ण छ त? यो सबैभन्दा महत्त्वपूर्ण कुरा हो, त्यसकारण उहाँका वचनहरूको तीन अर्तीहरू भन्‍ने खण्डमा परमेश्‍वरले इमानदार बन्‍नेबारेमा बताउनुभएको छ। अरू अध्यायमा, उहाँले विश्‍वासीहरूमा सामान्य आत्मिक जीवन र उचित मण्डली जीवन हुनुपर्छ भनेर बारम्‍बार उल्‍लेख गर्नुभएको छ, र तिनीहरूले सामान्य मानवतामा कसरी जिउनुपर्छ भनेर व्याख्या गर्नुभएको छ। यी विषयहरूमा उहाँले दिनुभएका वचनहरू आम किसिमका छन्; तिनको बारेमा निश्‍चित रूपमा वा अत्यन्तै विस्तृत रूपमा छलफल गरिएको छैन। तैपनि, जब परमेश्‍वरले इमानदार बन्‍ने बारेमा बताउनुभएको छ, तब उहाँले मानिसहरूलाई पछ्याउने मार्ग देखाउनुभएको छ। उहाँले मानिसहरूलाई कसरी अभ्यास गर्ने भनेर बताउनुभएको छ, र उहाँले पर्‍याप्त विवरण र स्पष्टताको साथमा बोल्‍नुभएको छ। परमेश्‍वर भन्‍नुहुन्छ, “यदि तँसँग तैँले बाँड्न नचाहने धेरै गोप्य कुराहरू छन् भने, यदि तँ ज्योतिको मार्ग खोजी गर्नको लागि आफ्ना गोप्य कुराहरू—आफ्ना अप्ठ्याराहरू—लाई अन्य व्यक्तिहरू समक्ष ल्याउन अत्यन्तै अनिच्छुक छस् भने, म भन्छु तँ सजिलैसँग मुक्ति नपाउने व्यक्ति होस्।” इमानदार बन्‍ने कार्य मुक्ति प्राप्त गर्नुसँग सम्‍बन्धित छ। त्यसैले तिमीहरू के भन्छौ, परमेश्‍वरले किन मानिसहरू इमानदार बन्‍नुपर्छ भनेर भन्‍नुहुन्छ? यो विषयले मानव चालढालको सत्यतालाई छुन्छ। परमेश्‍वरले इमानदार मानिसहरूलाई मुक्ति दिनुहुन्छ, र उहाँले उहाँको राज्यको लागि चाहनुहुने व्यक्तिहरू पनि इमानदार मानिसहरू नै हुन्। यदि तँ झूट बोल्‍न र जालझेल गर्न सक्छस् भने, तँ छली, कुटिल, र कपटी व्यक्ति होस्; तँ इमानदार व्यक्ति होइनस्। यदि तँ इमानदार व्यक्ति होइनस् भने, परमेश्‍वरले तँलाई कुनै पनि हालतमा मुक्ति दिनुहुनेछैन, न त तैँले मुक्ति पाउने सम्‍भावना नै हुन्छ। तँ अहिले आफू अत्यन्तै भक्त छु, अहङ्कारी वा आत्मधर्मी छैन, कर्तव्य निभाउँदा आफूले राम्ररी मूल्य चुकाउन सक्छु, वा सुसमाचार प्रचार गरेर धेरै मानिसहरूलाई विश्‍वासी बनाउन सक्छु भनी भन्छस्। तर तँ इमानदार छैनस्, तँ अझै पनि छली छस्, र तँ परिवर्तन भएकै छैनस्, अनि के तैँले मुक्ति पाउन सक्छस् त? (अवश्य सक्दिनँ।) त्यसकारण, परमेश्‍वरका यी वचनहरूले प्रत्येकलाई यो स्मरण गराउँछन् कि तिनीहरूले मुक्ति पाउनलाई सबभन्दा पहिले तिनीहरू परमेश्‍वरका वचनहरू र मापदण्डहरूअनुसार इमानदार बन्‍नुपर्छ। तिनीहरूले खुलेर कुरा गर्नुपर्छ, आफ्ना भ्रष्ट स्वभावहरू, र आफ्ना मनसाय र रहस्यहरू उदाङ्गो पार्नुपर्छ, र ज्योतिको मार्ग खोजी गर्नुपर्छ। अनि “ज्योतिको मार्ग खोजी गर्नु” भनेको के हो? यो भनेको आफ्‍नो भ्रष्ट स्वभावलाई समाधान गर्न सत्यताको खोजी गर्नु हो। जब तैँले आफ्‍नो भ्रष्टता, तेरो व्यवहार पछाडिका उद्देश्य र अभिप्रायलाई उदाङ्गो पार्छस्, तब तैँले आफूलाई पनि विश्‍लेषण गर्छस्, त्यसपछि तैँले यसो भन्दै खोजी गर्छस्: “मैले किन त्यसो गरेँ? के परमेश्‍वरका वचनहरूमा यसको आधार छ? के यो सत्यता अनुरूप छ? के यसो गरेर, मैले जानी-जानी गलत काम गरिरहेको छु? के मैले परमेश्‍वरलाई छल गरिरहेको छु? यदि मैले परमेश्‍वरलाई छल गरिरहेको छु भने, मैले यसो गर्नु हुँदैन; परमेश्‍वरले के माग गर्नुहुन्छ, र परमेश्‍वरले के भन्‍नुहुन्छ मैले त्यसैलाई हेर्नुपर्छ, र सत्यताका सिद्धान्तहरू के-के हुन् पत्ता लगाउनुपर्छ।” सत्यताको खोजी गर्नु भनेको यही हो; ज्योतिमा हिँड्नु भनेको यही हो। जब मानिसहरूले नियमित रूपमा यसको अभ्यास गर्न सक्छन्, तब तिनीहरू साँच्‍चै परिवर्तन हुन सक्छन्, यसरी तिनीहरूले मुक्ति हासिल गर्न सक्छन्।

परमेश्‍वरले मानिसहरूलाई इमानदार हुनू भनेर भन्‍नुभएको कुराले प्रमाणित गर्छ कि उहाँले छली मानिसहरूलाई साँच्‍चै घृणा गर्नुहुन्छ, र तिनीहरूलाई मन पराउनुहुन्‍न। छली मानिसहरूप्रतिको परमेश्‍वरको घृणा तिनीहरूको काम गर्ने तरिका, तिनीहरूको स्वभाव, तिनीहरूको मनसाय, र तिनीहरूको छलकपटका विधिहरूप्रतिको घृणा हो; परमेश्‍वरले ती सबै कुरालाई घृणा गर्नुहुन्छ। यदि छली मानिसहरूले सत्यता स्वीकार गर्न, आफूमा छली स्वभाव छ भनेर मान्‍न, र परमेश्‍वरको मुक्ति स्विकार्न इच्‍छुक हुन्छन् भने, तिनीहरूसँग पनि मुक्ति पाउने आशा हुन्छ—किनभने सत्यताले जस्तै परमेश्‍वरले पनि सबै मानिसहरूलाई समान रूपमा लिनुहुन्छ। त्यसकारण, यदि हामी परमेश्‍वरलाई खुसी पार्ने व्यक्ति बन्‍न चाहन्छौँ भने, हामीले पहिले हाम्रो चालढालसम्बन्धी सिद्धान्तहरूलाई परिवर्तन गर्नुपर्छ: हामी अबउप्रान्त शैतानी दर्शनहरूअनुसार जिउनु हुँदैन, हामी झूट र छलकपटको आधारमा अघि बढ्नु हुँदैन। हामीले हाम्रा सबै झूटलाई फालेर इमानदार व्यक्ति बन्‍नुपर्छ। अनि, हामीप्रतिको परमेश्‍वरको दृष्टिकोण परिवर्तन हुनेछ। यसभन्दा पहिले, अरू मानिसहरूमाझ जिउन मानिसहरूले सधैँ झूट, बहाना, र छलकपटमा भर पर्दै आए, र शैतानी दर्शनहरूलाई आफ्नो अस्तित्वको आधार, जीवन, र आफ्‍नो चालढालको जगको रूपमा प्रयोग गरे। यो परमेश्‍वरले घृणा गर्नुहुने कुरा थियो। अविश्‍वासीहरूमाझ, यदि तैँले खुलस्त भई कुरा गर्छस्, सत्य बोल्छस्, र इमानदार व्यक्ति बन्छस् भने, तँलाई निन्दा, आलोचना, र त्याग गरिनेछ। त्यसकारण, तँ सांसारिक प्रचलनहरू पछ्याउँछस्, र शैतानी दर्शनहरूअनुसार जिउँछस्; तँ झन्झन्‌ झूट बोल्‍न सिपालु, र झन्झन्‌ छली बन्दै जान्छस्। तैँले आफ्‍ना उद्देश्यहरू हासिल गर्न र आफैलाई रक्षा गर्न धूर्त माध्यमहरूसमेत प्रयोग गर्छस्। तँ शैतानको संसारमा झन्झन्‌ सम्‍पन्‍न हुँदै जान्छस्, र फलस्वरूप, तँ पापको दलदलमा झन्झन्‌ फस्दै जान्छस्, र आफूलाई मुक्त गर्नै नसक्‍ने अवस्थामा पुग्छस्। परमेश्‍वरको घरमा, ठीक विपरीत अवस्था हुन्छ। तैँले जति झूट बोल्छस् र जति छली खेल खेल्छस्, परमेश्‍वरका चुनिएका मानिसहरू तँप्रति त्यति नै दिक्‍क हुनेछन् र तिनीहरूले तँलाई त्याग्‍नेछन्। यदि तैँले पश्‍चात्ताप गर्न इन्कार गरिस् र अझै पनि शैतानी दर्शन र तर्कहरूमा लागिरहिस् भने, यदि तैँले वास्तविक रूप लुकाउन र आफूलाई राम्रो देखाउन जालझेल र व्यापक युक्तिहरू प्रयोग गरिरहिस् भने, तँ खुलासा भएर हटाइने सम्‍भावना धेरै हुन्छ। यस्तो किन हुन्छ भने परमेश्‍वरले छली मानिसहरूलाई घृणा गर्नुहुन्छ। इमानदार मानिसहरू मात्रै परमेश्‍वरको घरमा फस्टाउन सक्छन्, र छली मानिसहरूलाई अन्त्यमा त्याग र निष्कासन गरिनेछ। यो सबै कुरा परमेश्‍वरले पूर्वनिर्धारित गर्नुभएको छ। इमानदार मानिसहरू मात्रै स्वर्गको राज्यमा सहभागी हुन सक्छन्। यदि तँ इमानदार व्यक्ति बन्‍ने प्रयास गर्दैनस् भने, यदि तँ सत्यता पछ्याउने दिशामा अनुभव र अभ्यास गर्दैनस् भने, र यदि तैँले आफ्नो कुरूपता खुलासा गर्दैनस् भने, र यदि तैँले आफूलाई उदाङ्गो पार्दैनस् भने, तैँले कहिल्यै पनि पवित्र आत्माको कार्य वा परमेश्‍वरको अनुमोदन प्राप्त गर्नेछैनस्। तैँले जेसुकै गरे पनि वा जुनसुकै कर्तव्य निर्वाह गरे पनि, तँसित इमान्दार मनोवृति हुनुपर्छ। इमान्दार मनोवृति नहुँदा, तैँले आफ्नो कर्तव्य राम्रोसित निर्वाह गर्न सक्‍दैनस्। यदि तैँले सधैँ लापर्बाह र झारातिरुवा शैलीमा कर्तव्य निर्वाह गर्छस्, र तँ कुनै काम पनि राम्रोसित गर्न असफल हुन्छस् भने, तैँले आत्मसमीक्षा गर्नुपर्छ, आफूलाई बुझ्नुपर्छ र खुलेर आफ्नो चिरफार गर्नुपर्छ। त्यसपछि, तैँले सत्यता सिद्धान्तहरू खोजी गर्नुपर्छ र अन्योलमा पर्नुको सट्टा अर्कोपल्ट अझ राम्रो गर्ने प्रयास गर्नुपर्छ। यदि तँ इमान्दार हृदयसहित कोसिस गरेर परमेश्‍वरलाई सन्तुष्ट तुल्याउँदैनस्, अनि सधैँ आफ्नो देह वा आफ्नै घमन्डलाई सन्तुष्ट पार्न खोज्छस् भने, यस प्रकारले काम गर्दा के तैँले राम्रो काम गर्न सक्नेछस् र? के तैँले आफ्नो कर्तव्य राम्रोसित निर्वाह गर्न सक्‍नेछस् र? निश्चय नै सक्‍नेछैनस्। छली मानिसहरूले कर्तव्य पूरा गर्दा सधैँ लापरवाही गर्छन्; तिनीहरू जुनसुकै कर्तव्यमा भए पनि, त्यो कर्तव्य राम्ररी पूरा गर्दैनन्, र त्यस्ता मानिसहरूले मुक्ति प्राप्त गर्नु गाह्रो हुन्छ। मलाई भन—छली मानिसहरूले सत्यतालाई व्यवहारमा उतार्दा, के तिनीहरू छलमा संलग्‍न हुन्छन् त? सत्यतालाई अभ्यास गर्नको लागि तिनीहरूले मूल्य चुकाउनुपर्छ, तिनीहरूका आफ्‍नै चासोहरूलाई त्याग्‍नुपर्छ, अरूको सामुन्ने खुल्नुपर्छ र आफैलाई उदाङ्गो पार्नुपर्छ। तर तिनीहरूले कुनै कुरा लुकाएर राखेका हुन्छन्; जब तिनीहरू बोल्छन्, तिनीहरूले आधा कुरा मात्रै गर्छन्, र बाँकी कुरा लुकाएर राख्छन्। तिनीहरूले के भन्‍न खोजेका हुन् भनेर अरूले सधैँ अनुमान गर्नुपर्छ, र तिनीहरूको अर्थ पत्ता लगाउन सधैँ सानातिना कुराहरूलाई जोड्नुपर्छ। तिनीहरूले सधैँ आफूलाई चालबाजीको अवसर दिन्छन्, तिनीहरूले आफ्‍नो लागि खेल्‍ने ठाउँ खाली छोड्छन्। अरूले तिनीहरू छली छन् भन्‍ने थाहा पाएपछि, उनीहरूले तिनीहरूसँग कुनै सम्‍बन्ध राख्‍न चाहँदैनन्, र जेसुकै काम गर्दा पनि तिनीहरूप्रति सतर्क हुन्छन्। तिनीहरूले झूट बोल्छन् र छल्छन् अनि तिनीहरूले भनेका कुराहरूमा कुन साँचो र कुन झूटो हो, वा ती कुराहरू कति बनावटी छन् भन्‍ने थाहा नपाएर अरूले तिनीहरूलाई भरोसा गर्न सक्दैनन्। तिनीहरूले प्रायजसो आफूले बोलेको कुरा पूरा गर्दैनन् र मानिसहरूले हृदयमा तिनीहरूलाई कुनै मान्यता दिँदैनन्। अनि परमेश्‍वरको हृदयमा के हुन्छ? परमेश्‍वरले तिनीहरूलाई कसरी हेर्नुहुन्छ? परमेश्‍वरले त तिनीहरूलाई अझै बढी तिरस्कार गर्नुहुन्छ, किनभने परमेश्‍वरले मानिसहरूको हृदय र मनको गहिराइलाई हेर्नुहुन्छ। मानिसले बाहिर भएको कुरालाई मात्रै देख्‍न सक्छ, तर परमेश्‍वरले अझै सटीक, भित्री रूपमा, र वास्तविक रूपमा देख्‍न सक्‍नुहुन्छ।

तैँले विश्‍वास गरेको जति लामो समय भए पनि, तेरो कर्तव्य वा काम जे भए पनि, तेरो क्षमता राम्रो भए पनि खराब भए पनि, तेरो चरित्र असल भए पनि खराब भए पनि, तैँले सत्यतालाई स्विकार्न सक्छस् र इमानदार व्यक्ति बन्‍ने प्रयास गर्न सक्छस् भने, तैँले अवश्य नै इनामहरू पाउनेछस्। इमानदार व्यक्ति बन्‍न प्रयास नगर्ने कतिपय मानिसहरूले तिनीहरूको कर्तव्य राम्ररी पूरा गर्नु नै पर्‍याप्त हुन्छ भन्‍ने सोच्छन्। तिनीहरूलाई म यसो भन्छु, “तैँले कहिल्यै पनि आफ्‍नो कर्तव्य राम्ररी पूरा गर्न सक्‍नेछैनस्।” अरू मानिसहरूले इमानदार व्यक्ति बन्‍न सक्‍नु ठूलो कुरा होइन, तर परमेश्‍वरको इच्‍छा पूरा गर्न सेवा गर्ने प्रयास गर्नु अझै ठूलो काम हो, र परमेश्‍वरलाई यसरी मात्रै सन्तुष्ट पार्न सकिन्छ भन्‍ने सोच्छन्। त्यसोभए प्रयास गरेर हेर—इमानदार व्यक्ति नबनी तिमीहरूले परमेश्‍वरको सेवा गर्न सक्छौ कि हेर। अरू मानिसहरूले इमानदार व्यक्ति बन्‍ने प्रयास गर्दैनन्, तर हरेक दिन प्रार्थना गर्ने, समयमा भेलामा जाने, परमेश्‍वरका वचनहरू खाने-पिउने, र अविश्‍वासीहरू जस्तो नजिउने गर्नमा नै सन्तुष्ट हुन्छन्। तिनीहरूले कुनै नियम तोडेनन् वा कुनै दुष्कर्म गरेनन् भने, त्यो नै पर्‍याप्त हुन्छ भन्‍ने ठान्छन्। तर के परमेश्‍वरलाई त्यसरी सन्तुष्ट पार्न सकिन्छ? तँ इमानदार व्यक्ति होइनस् भने तैँले कसरी परमेश्‍वरलाई सन्तुष्ट पार्न सक्छस्? तँ इमानदार व्यक्ति होइनस् भने, तँ सही प्रकारको व्यक्ति होइनस्। तँ इमानदार होइनस् भने, तँ कुटिल र धूर्त व्यक्ति होस्। तैँले लापरवाही र झाराटारुवा तरिकाले काम गर्छस्, अनेक किसिमको भ्रष्टता प्रकट गर्छस्, र चाहेर पनि तैँले सत्यताको अभ्यास गर्न सक्दैनस्। इमानदार व्यक्ति बन्‍ने कार्यभन्दा बाहिर गरिने कुनै पनि कुरा राम्ररी गरिँदैन—तैँले कुनै पनि हालतमा परमेश्‍वरप्रति समर्पणता हासिल गर्न वा उहाँलाई सन्तुष्ट पार्न सक्दैनस्। के इमानदारीताको मनोवृत्तिविना तैँले आफूले गर्ने कुनै पनि कुरामा परमेश्‍वरलाई सन्तुष्ट पार्न सक्छस्? इमानदार मनोवृत्तिविना आफ्‍नो कर्तव्य पूरा गरिस् भने तैँले कसरी परमेश्‍वरलाई सन्तुष्ट पार्न सक्छस्? के तैँले यो काम उचित रूपमा गर्न सक्छस्? तँ सधैँ आफ्‍नै देहको बारेमा र आफ्‍नै सम्‍भावनाहरूका बारेमा मात्रै सोच्छस्, सधैँ आफ्‍नो देहको कष्टलाई कम गर्ने, मेहनत कम गर्ने, त्याग कम गर्ने, मूल्य कम चुकाउने चाहना मात्रै गर्छस्। तैँले सधैँ कुनै न कुनै कुरा लुकाइरहेको हुन्छस्। यो त छली मनोवृत्ति हो। आफूलाई परमेश्‍वरमा समर्पित गर्ने कुरामा समेत कतिपय मानिसहरूले षड्यन्त्र गर्छन्। तिनीहरू भन्छन्: “भविष्यमा म सहजताको साथ जिउनुपर्छ। परमेश्‍वरको काम कहिल्यै सकिएन भने के गर्ने? म उहाँमा आफूलाई सय प्रतिशत दिन सक्दिनँ; परमेश्‍वरको दिन कहिले आउनेछ त्यो समेत मलाई थाहा छैन। मैले परमेश्‍वरको लागि मेहनत गर्नुभन्दा पहिले राम्ररी सोचविचार गर्नुपर्छ, मेरो पारिवारिक जीवन र भविष्यको लागि बन्दोबस्त गर्नुपर्छ।” के यस्तो सोच्‍ने मानिसहरू धेरै छन्? जब व्यक्तिले यस्तै षडयन्त्र गर्छ र आफ्‍नो लागि भैपरिआउने कुराको योजना बनाउँछ भने त्यो कस्तो स्वभाव हो? के यस्ता मानिसहरू परमेश्‍वरप्रति बफादार हुन्छन्? के तिनीहरू इमानदार मानिसहरू हुन्? यसरी षड्यन्त्र गर्नु र भैपरिआउने कुराको योजना बनाउनु भनेको परमेश्‍वरसँग एउटै हृदयको हुनु होइन। यो त छली स्वभाव हो, र यस्ता मानिसहरूले छल गरिरहेका हुन्छन्। तिनीहरूले परमेश्‍वरलाई गर्ने व्यवहार अवश्य नै इमानदार किसिमको हुँदैन। कतिपय मानिसहरूलाई के कुराको डर हुन्छ भने, तिनीहरूसँग अन्तरक्रिया वा उठबस गर्दा, तिनीहरूका विश्‍वासी दाजुभाइ-दिदीबहिनीहरूले तिनीहरूका समस्याहरूलाई र तिनीहरूको कद सानो छ भन्‍ने देख्‍नेछन्, वा तिनीहरूलाई नीच ठान्‍नेछन्। त्यसकारण जब तिनीहरू बोल्छन्, तब तिनीहरूले सधैँ जोशिलो छु, परमेश्‍वरको तृष्णा गर्छु, र सत्यताको अभ्यास गर्नमा पोख्त छु जस्तो देखाउने प्रयास गर्छन्। तर भित्री रूपमा, तिनीहरू अत्यन्तै कमजोर र नकारात्मक हुन्छन्। तिनीहरूले दह्रिलो भएको बहाना बनाउँछन् ताकि कसैले पनि तिनीहरूको वास्तविकता देख्‍न नसकून्। यो पनि छल नै हो। छोटकरीमा भन्दा, तैँले गर्ने जेसुकै कुरामा, चाहे त्यो जीवनमा होस् वा कर्तव्य पूरा गर्दा होस्, यदि तँ अरूलाई भुलाउन वा छल गर्न अनि तँलाई आदर र उपासना गर्ने तिनीहरूलाई बनाउन, वा तँलाई नीच ठान्‍न नलगाउन झूट र बहाना वा झूटो स्वरूपको प्रयोग गर्छस् भने, यो सबै छल नै हो। कतिपय महिलाहरूले आफ्‍नो श्रीमानलाई माया गर्छन्, तर वास्तवमा तिनीहरूका श्रीमान पिशाच र गैर-विश्‍वासीहरू हुन्छन्। उनका विश्‍वासी दाजुभाइ-दिदीबहिनीहरूले उनका स्‍नेह अत्यन्तै दह्रिलो रहेछ भनेर भन्छन् भन्‍ने डरले, त्यस्ती महिलाले आफै सुरुमा यसो भन्छिन्: “मेरो श्रीमान त पिशाच हो।” तर हृदयमा उनले भन्छिन्: “मेरो श्रीमान त असल व्यक्ति हुनुहुन्छ।” मुखले त उनले सुरुमा भनेको कुरा भन्छिन्—तर त्यो त अरूलाई सुनाउनको लागि मात्रै हो, ताकि उनले आफ्‍नो श्रीमानको वास्तविकता चिनेकी छिन् भन्‍ने अरूले सोचून्। उनले वास्तवमा यसो भनिरहेकी हुन्छिन्: “यो कुरालाई प्रकाश नगर्नुहोस्। म नै सुरुमा यो दृष्टिकोण व्यक्त गर्नेछु ताकि तपाईंहरूले यसको बारेमा उल्‍लेख गर्न नपरोस्। मैले मेरो श्रीमानलाई पिशाच भनेर खुलासा गरिसकेँ, त्यसकारण मैले आफ्‍नो स्‍नेहलाई त्यागेको छु र तपाईंहरूले यसको बारेमा केही भन्‍नु पर्दैन।” के त्यो कपट होइन र? के त्यो देखावटी व्यवहार होइन र? यदि तैँले यसो गरिस् भने तैँले देखावटी रूप धारण गरेर मानिसहरूलाई छल गरिरहेको र बहकाइरहेको हुन्छस्। तैँले हरेक अवसरमा खेल खेलिरहेको, चलाकी गरिरहेको हुन्छस्, ताकि अरूले तेरो झूटो स्वरूप देखून्, तेरो साँचो रूप होइन। यो कुटिल कुरा हो; यो मानिसको छलीपन हो। तैँले आफ्‍नो श्रीमानलाई पिशाच हो भनी स्विकारेको होस् भने, किन तिनलाई डिभोर्स दिँदैनस्? किन त्यस पिशाचलाई, त्यस शैतानलाई इन्कार्दैनस्? तैँले तेरो श्रीमान पिशाच हो भनी भन्छस्, तर पनि त्यसैसँग जीवन बिताइरहन्छस्—तैँले पिशाचहरू मन पराउँछस् भन्‍ने यसले देखाउँछ। तैँले मुखले चाहिँ त्यो पिशाच हो भन्छस्, तर हृदयमा यो कुरालाई स्विकार्दैनस्। यसको अर्थ तैँले अरूलाई छल गरिरहेको छस्, तिनीहरूको आँखामा छारो हालिरहेको छस्। यसले तँ पिशाचहरूसँग सहभागी हुन्छस्, र तैँले तिनीहरूको रक्षा गरिरहेको छस् भन्‍ने देखाउँछ। यदि तँ सत्यताको अभ्यास गर्ने व्यक्ति होस् भने, तैँले त्यो पिशाच हो भनेर स्विकार्ने बित्तिकै तेरो श्रीमानलाई डिभोर्स गर्नेथिइस्। त्यसपछि तैँले गवाही दिन सक्थिस्, र यसले तँ र दियाबलसको बीचमा तैँले स्पष्ट घेरा कोरिरहेकी छस् भन्‍ने देखाउनेथियो। तर दुःखको कुरा, तैँले यो घेरा कोर्न नसकेको मात्रै होइन, तर तँ पिशाचसँग आफ्‍ना दिनहरू बिताउँदै जिइरहेकी छस्, र झूट र छलद्वारा विश्‍वासी दाजुभाइ-दिदीबहिनीहरूलाई बहकाइरहेकी छस्। यसले तँ दियाबलस जस्तै छस्, तँ झूट बोल्‍ने अर्को पिशाच होस् भन्‍ने प्रमाणित गर्छ। श्रीमानले जे गरे पनि श्रीमतीले पछ्याउँछिन् भन्‍ने भनाइ छ। तैँले पिशाचलाई बिहे गरेको छस् र त्यसलाई कहिल्यै पनि पिठ्यूँ फर्काउँदैनस्, त्यसकारण त्यसले तँ पनि पिशाच नै होस् भन्‍ने प्रमाणित गर्छ। तँ दियाबलसको होस्, तर तँ परमेश्‍वरको होस् भन्‍ने प्रमाणित गर्न तेरो श्रीमान पिशाच हो भनी भन्छस्—के यो झूट र छलको युक्ति होइन र? तँलाई सत्यताको बारेमा राम्ररी थाहा छ, तर पनि अरूको आँखा छल्‍नको लागि अझै यस्ता कुराहरूको प्रयोग गर्छस्। यो धूर्त कार्य हो; यो छली कार्य हो। धूर्त र छली मानिसहरू सबै पूर्ण रूपमा पिशाचहरू हुन्।

सबैमा भ्रष्ट स्वभाव हुन्छ। यदि तैँले केही आत्मनिरीक्षण गरिस् भने, तैँले कतिपय स्थिति वा अभ्यासहरूमा अरूलाई झूटो प्रभाव पार्ने वा छलपूर्ण काम गर्ने गर्छस् भन्‍ने कुरा स्पष्ट रूपमा नै देख्छस्; तिमीहरू सबैले कुनै न कुनै बेला बहाना गरेका छौ वा ढोङ्ग गरेका छौ। कतिपय मानिसहरू यसो भन्छन्: “र पनि किन मैले थाहा पाएको छैनँ? म निष्कपट व्यक्ति हुँ। यो संसारमा मलाई हेपिएको र ठगिएको छ, तर मैले एक पटक पनि छल गरेको छैनँ। म त आफ्‍नो हृदयमा जे छ त्यही भन्छु।” त्यसले पनि तँ इमानदार व्यक्ति होस् भन्‍ने प्रमाणित गर्दैन। सायद तँ बुद्धिमान छैनस्, वा त्यति शिक्षित छैनस्, वा समूहमा तँ सहजै हेपिन्छस्, वा तँ काम गर्दा बुद्धि नपुर्‍याउने, थोरै सीप भएको अनुपयुक्त कायर होस्, र समाजको तल्‍लो स्तरमा पर्छस्—अझै पनि यसले तँ इमानदार व्यक्ति होस् भन्‍ने अर्थ दिँदैन। इमानदार व्यक्ति भनेको सत्यतालाई स्वीकार गर्न सक्‍ने व्यक्ति हो—बिचरा भन्‍न लायक, केही न कामको, मूर्ख, वा निष्कपट व्यक्ति होइन। तिमीहरूले यी कुराहरूलाई चिन्‍न सक्‍नुपर्छ, होइन र? प्रायजसो कतिपय मानिसहरूले यसो भनेर प्रार्थना गरेको सुन्‍ने गर्छु: “म कहिल्यै झूट बोल्दिनँ—मलाई पो सधैँ झूट बोलिन्छ। मलाई सधैँ मानिसहरूले हेला गर्छन्। परमेश्‍वरले खाँचोमा परेकोलाई गोबरको थुप्रोबाट उठाउनुहुन्छ भनेर भन्‍नुभएको छ, र म त्यस्तै मानिसहरूमध्ये एक हुँ। यो परमेश्‍वरको अनुग्रह हो। परमेश्‍वरले हामीजस्ता समाजबाट हेपिएका निश्छल मानिसहरूलाई दया गर्नुहुन्छ। यो साँच्‍चै नै परमेश्‍वरको करुणा हो!” परमेश्‍वरले खाँचोमा परेकालाई गोबरको थुप्रोबाट उठाउनुहुन्छ भन्‍नुको पछाडि व्यावहारिक पक्ष छ। तैँले त्यसलाई पहिचान गर्न सके पनि, यसले तँ इमानदार व्यक्ति होस् भन्‍ने प्रमाणित गर्दैन। वास्तवमा, कतिपय मानिसहरू बेवकुफ र मूर्ख नै हुन्छन्; तिनीहरू कुनै सीप नभएको, कमजोर क्षमता भएको, र सत्यतालाई पटक्‍कै नबुझेका मूर्खहरू हुन्छन्। परमेश्‍वरले उल्‍लेख गर्नुभएका इमानदार मानिसहरूसँग त्यस्तो व्यक्तिको कुनै सम्‍बन्ध हुँदैन। परमेश्‍वरले खाँचोमा परेकाहरूलाई गोबरको थुप्रोबाट उठाउनुहुन्छ भन्‍ने कुरा साँचो हो, तर बेवकुफ र मूर्खहरू यसरी उठाइनेमा पर्दैनन्। तेरो क्षमता अत्यन्तै खराब छ, र तँ मूर्ख, केही न कामको छस्, र तँ गरिब परिवारमा जन्‍मेको र समाजको तल्‍लो स्तरको सदस्य होस्, र पनि तँ परमेश्‍वरको मुक्तिको निसाना होइनस्। तैँले समाजमा धेरै कष्ट भोगेको छस् र छुवाछूत भोगेको छस् भन्दैमा, तँलाई सबैले हेला गरेका छन् र ठगेका छन् भन्दैमा, तँ इमानदार व्यक्ति होस् भन्‍ने नसोच्। त्यस्तो सोच्छस् भने, तँ नराम्ररी भूलमा परेको छस्। के तँ इमानदार व्यक्ति कस्तो हुन्छ त्यसका बारेमा कुनै गलतबुझाइ वा भ्रमहरूमा परिरहेको छस्? के तिमीहरूले यो सङ्गतिद्वारा केही स्पष्टता प्राप्त गर्‍यौ? इमानदार व्यक्ति बन्‍नु मानिसहरूले सोचेको जस्तो होइन; यो घुमाउरो बोल्‍नबाट टाढा बस्‍ने सीधा बोल्‍ने व्यक्ति बन्‍नु होइन। व्यक्ति स्वाभाविक रूपमै सीधा बोल्‍ने व्यक्ति हुन सक्छ, तर त्यसको अर्थ ऊ जाल वा छलमा संलग्‍न हुँदैन भन्‍ने हुँदैन। सबै भ्रष्ट मानवमा धूर्त र छली भ्रष्ट स्वभाव हुन्छ। जब मानिसहरू शैतानको प्रभावमा रहेर, र यसका शक्तिहरूबाट सञ्चालित र नियन्त्रित भएर, संसारमा जिउँछन् तब तिनीहरूको लागि इमान्दार हुनु असम्भव हुन्छ। तिनीहरू पहिलेभन्दा झन धेरै छली मात्र बन्न सक्छन्। भ्रष्ट मानवजातिको बीचमा जिएर इमानदार व्यक्ति बन्‍नको लागि धेरै कठिनाइहरूको सामना गर्नुपर्छ। हामीलाई अविश्‍वासीहरू, दियाबलसका राजाहरू, र जिउँदा पिशाचहरूले गिल्‍ला गर्ने, निन्दा गर्ने, आलोचना गर्ने, बहिस्कार गर्ने र खेदाउने सम्‍भावना समेत हुन्छ। त्यसकारण, के यो संसारमा इमानदार व्यक्तिको रूपमा जिउनु सम्‍भव छ? के यो संसारमा जिउनको लागि हाम्रो लागि कुनै ठाउँ छ? हो, छ। यो संसारमा जिउनको लागि हाम्रो लागि अवश्य नै ठाउँ छ। परमेश्‍वरले हामीलाई पूर्वनियुक्ति गर्नुभएको र चुन्‍नुभएको छ, र उहाँले अवश्य नै हाम्रो लागि बाटो खोल्‍नुहुन्छ। हामी परमेश्‍वरमा विश्‍वास गर्छौँ र उहाँकै अगुवाइमा उहाँलाई पछ्याउँछौँ, र हामी उहाँले दिनुहुने सास र जीवनद्वारा नै जिउँछौँ। हामीले परमेश्‍वरका वचनहरूको सत्यता स्विकारेका हुनाले, कसरी जिउने त्यसको बारेमा हामीसँग नयाँ नियमहरू, र हाम्रो जीवनका लागि नयाँ उद्देश्यहरू छन्। हाम्रो जीवनको जग परिवर्तन भएको छ। हामीले सत्यता प्राप्त गर्न र मुक्ति पाउनकै लागि जिउने नयाँ शैली, आनीबानीको नयाँ तरिका अपनाएका छौँ। हामीले जिउने नयाँ पद्धति अपनाएका छौँ: हामी आफ्‍नो कर्तव्य राम्ररी पूरा गर्न र परमेश्‍वरलाई सन्तुष्ट पार्नको लागि जिउँछौँ। हामीले भौतिक रूपमा के खान्छौं, हामीले के लाउँछौं, वा हामी कहाँ बस्छौं भन्ने कुरासँग यसको बिल्कुलै कहींकतै कुनै सम्बन्ध छैन; यो हाम्रो आत्मिक आवश्यकता हो। धेरै मानिसहरूलाई इमानदार व्यक्ति बन्‍न धेरै गाह्रो छ जस्तो लाग्छ। यसको एउटा कारण के हो भने भ्रष्ट स्वभावबाट मुक्त हुनु निकै गाह्रो छ। यसको साथै, यदि तिमीहरू अविश्‍वासीहरूका बीचमा जिइरहेका छौ भने—अनि विशेष गरी यदि तिमीहरू तिनीहरूसँगै काम गरिरहेका छौ भने—इमानदार व्यक्ति बन्दा र साँचो बोल्दा तिमीहरूलाई हाँसोमा उडाइन्छ, गिल्‍ला गरिन्छ, आलोचना गरिन्छ, बहिस्कार वा निष्कासन समेत गरिन्छ। त्यसले हाम्रो बाँच्‍ने आधारमा चुनौती दिन्छ। धेरै मानिसहरूले भन्छन्: “इमानदार व्यक्ति बनेर साध्य हुँदैन। यदि मैले खुलस्त बोले भने मलाई घाटा हुन्छ, र झूट नबोली म केही पनि पूरा गर्न सक्दिनँ।” यो कस्तो दृष्टिकोण हो? त्यो त छली व्यक्तिको दृष्टिकोण र तर्क हो। तिनीहरूले आफ्‍नै हैसियत र हितहरूको रक्षा गर्नको लागि झूटो र छली कुराहरू भन्छन्। तिनीहरू यी कुराहरू गुमाउने डरले इमानदार मानिसहरू बन्‍न र सत्यता बताउन इच्‍छुक हुँदैनन्। सबै भ्रष्ट मानवजाति त्यस्तै हुन्छन्। तिनीहरू जति नै शिक्षित भए पनि, तिनीहरूको हैसियत जति उच्‍च वा सानो भए पनि, तिनीहरू अधिकृत भए पनि आम जनता भए पनि, तिनीहरू सेलिब्रेटी भए पनि सामान्य व्यक्ति भए पनि, तिनीहरू सबैले निरन्तर झूट बोल्छन् र ठग्छन्, र कोही पनि भरोसा लायक हुँदैनन्। यदि यी भ्रष्ट स्वभावलाई समाधान गरिएन भने, तिनीहरूले सधैँ निरन्तर झूट बोल्‍ने र छल्‍ने गरिरहन्छन्, र छली स्वभावले भरिन्छन्। के यसरी तिनीहरूले परमेश्‍वरमा साँचो समर्पणता हासिल गर्न सक्छन्? के तिनीहरूले परमेश्‍वरको अनुमोदन प्राप्त गर्न सक्छन्? अवश्य नै सक्दैनन्।

के तिमीहरूलाई इमानदार व्यक्ति बन्‍न गाह्रो छ जस्तो लाग्छ? के तिमीहरूले अभ्यास समेत गर्ने प्रयास गरेका छौ? कुन-कुन पक्षमा तिमीहरूले इमानदार व्यक्ति बन्‍ने अभ्यास र अनुभव गरेका छौ? तिमीहरूका अभ्यासहरू कुन-कुन सिद्धान्तहरूमा केन्द्रित थिए? तिमीहरूसँग अहिले यसको कुन स्तरको अनुभव छ? के तिमीहरू यस्तो अवस्थामा पुगेका छौ जहाँ तिमीहरू लगभग इमानदार व्यक्ति बनिसकेका छौ? यदि तिमीहरूले यो हासिल गरेका छौ भने, त्यो राम्रो कुरा हो! परमेश्‍वरका वचनहरूबाट हामी के देख्‍न सक्‍नुपर्छ भने, हामीलाई मुक्ति दिन र रूपान्तरण गर्नको लागि, उहाँले केही प्रारम्भिक कार्यहरू मात्र गर्ने वा भविष्यमा के हुनेछ भनेर देखाउनलाई काम गर्ने, र त्यसलाई त्यतिमै छोडिदिने मात्र गर्नुहुन्न। न त उहाँले मानिसहरूको बाहिरी बानीबेहोरालाई नै परिवर्तन गर्नुहुन्छ। बरु, उहाँ त हरेक व्यक्तिलाई परिवर्तन गर्न चाहनुहुन्छ, तिनीहरूको हृदयको अन्‍तस्‍करणबाट र तिनीहरूको स्वभाव र तिनीहरूको सारबाटै सुरु गर्दै, उहाँले तिनीहरू प्रत्येकलाई स्रोतबाटै रूपान्तरित गर्न चाहनुहुन्छ। परमेश्‍वरले यसरी नै काम गर्नुहुने हुनाले, हामीले आफूप्रति कस्तो व्यवहार गर्नुपर्छ? हामीले हामीले खोजी गर्ने कुरा, हाम्रो स्वभावगत परिवर्तन, र हामीले निर्वाह गर्ने कर्तव्यहरूको लागि जिम्‍मेवारी लिनुपर्छ। हामीले गर्ने सबै कुरामा हामी गम्‍भीर हुनुपर्छ, कुनै पनि कुरालाई चिप्लन दिनु हुँदैन, र सबै कुरालाई चिरफारको लागि प्रस्तुत गर्न सक्‍नुपर्छ। तैँले हरेकपटक कुनै काम सक्दा, चाहे तँलाई त्यो काम सही रूपमा गरिएजस्तो लागे पनि, त्यो काम सत्यताअनुरूप हुन्छ भन्‍ने जरुरी हुँदैन। यसको विश्‍लेषण गरिनुपर्छ, र यसलाई परमेश्‍वका वचनहरूअनुसार तुलना, प्रमाणित र खुट्याउने गरिनुपर्छ। यस तरिकाले, यो सही थियो कि गलत थियो भन्‍ने कुरा स्पष्ट हुन्छ। यसको साथै, तैँले गलत गरेको छु भनी सोचेको कुरालाई पनि विश्‍लेषण गरिनुपर्छ। यसको लागि दाजुभाइ-दिदीबहिनीहरूले सङ्गति गर्दै, खोजी गर्दै, र एकअर्कालाई सहयोग गर्दै थप समय बिताउनुपर्छ। तैँले जति धेरै सङ्गति गर्छस्, तेरो हृदय त्यति नै बढी उज्यालो हुनेछ, र तैँले त्यति नै बढी सत्यताका सिद्धान्तहरू बुझ्नेछस्। यो परमेश्‍वरको आशिष् हो। यदि तिमीहरूमध्ये कसैले पनि आफ्नो हृदय खोल्दैनौ, र अरूको नजरमा राम्रो देखिने र आफूलाई अरूले उच्‍च नजरले हेरून् र आफ्नो खिल्‍ली नउडाऊन् भन्‍ने उद्देश्यले तिमीहरू सबैले आफूलाई ढाकछोप गर्छौ भने, तिमीहरूले साँचो वृद्धि अनुभव गर्नेछैनौ। यदि तैँले सधैँ छदम् भेष धारण गर्छस् र सङ्गतिमा कहिल्यै खुल्दैनस् भने, तैँले पवित्र आत्माको अन्तर्दृष्टि प्राप्त गर्नेछैनस्, र तँ सत्यता बुझ्न सक्षम हुनेछैनस्। अनि, यसको नतिजा के हुनेछ? तँ सदासर्वदा अन्धकारमै जिउनेछस्, र तैँले मुक्ति प्राप्त गर्नेछैनस्। यदि तँ सत्यता प्राप्त गर्न र आफ्नो स्वभाव परिवर्तन गर्न चाहन्छस् भने, तैँले सत्यता प्राप्त गर्न र सत्यता अभ्यास गर्नलाई मूल्य चुकाउनुपर्छ, र तैँले आफ्नो हृदय खोलेर अरूसित सङ्गति गर्नुपर्छ। यो तेरो जीवन प्रवेश र तेरो स्वभावगत परिवर्तन दुवैको लागि फाइदाजनक हुन्छ। भेलाहरूमा तिमीहरूका अनुभव र बुझाइको बारेमा छलफल गर्दा यसले तिमीहरूलाई र अरूलाई फाइदा गर्छ। तिमीहरूमध्ये कसैले पनि आफ्‍नो आत्मज्ञान, वा आफ्‍नो अनुभव र बुझाइको बारेमा कुरा गरेनौ भने के हुन्छ; कसैले आफूलाई विश्‍लेषण गरेनौ वा खुलस्त बताएनौ भने; यदि तिमीहरू सबै अक्षरहरू र धर्मसिद्धान्तहरूको बारेमा बोल्‍न सिपालु छौ तर आफ्‍नो बुझाइको बारेमा कसैले पनि बताउँदैनौ, र तिमीहरूसँग भएको थोरै आत्मज्ञानको बारेमा खुलासा गर्न तिमीहरू कसैले साहस गर्दैनौ भने, के हुन्छ? तिमीहरू सबै भेला हुन्छौ र विनम्र शब्‍दहरू र सुखद सुनिने कुराहरू गर्छौ, एक-अर्काको चापलुसी गर्ने र तारिफ गर्ने कुराहरू गर्छौ, र कपटी कुरा गर्छौ। “ए, आजभोलि तपाईं निकै राम्रो हुनुभएको छ। तपाईंमा केही परिवर्तन आएको छ!” “आजभोलि ठूलो विश्‍वास देखाउन थाल्‍नुभएको छ!” “तपाईं कति जोसिलो हुनुहुन्छ है!” “तपाईंले त सेवाको लागि मैलेभन्दा धेरै मेहनत गर्नुभएको छ।” “तपाईंका योगदानहरू मेराभन्दा धेरै छन्!” यस्तै परिस्थितिको विकास हुन्छ। सबैले एक-अर्काको चापलुसी र तारिफ गर्छन्, र कसैले पनि सबैले चिनेर बुझून् भनी विश्‍लेषणको लागि आफ्‍नो साँचो रूपलाई खुलासा गर्न मान्दैनन्। के यस्तो वातावरणमा साँचो मण्डली जीवन हुनसक्छ? अहँ, हुन सक्दैन। कतिपय मानिसहरू यसो भन्छन्: “मैले मण्डली जीवन जिएको निकै वर्ष भयो। म सधैँ सन्तुष्ट हुँदै आएको छु र मलाई आनन्द लागेको छ। भेलाहरूमा, विश्‍वासी दाजुभाइ-दिदीबहिनीहरूलाई प्रार्थना गर्न र परमेश्‍वरको प्रशंसाका भजनहरू गाउन मन पर्छ। प्रार्थना र भजनहरूद्वारा सबै जनाले भावुक भएर आँसु झार्छन्। कहिलेकहीँ परिस्थिति भावनाले ओतप्रोत हुन्छ र हामी सबै जना भावुक हुन्छौँ र पसीना-पसीना हुन्छौँ। विश्‍वासी दाजुभाइ-दिदीबहिनीहरू गाउँछन् र नाच्छन्; यो सम्‍पन्‍न, रङ्गिन मण्डली जीवन हो, र साह्रै आनन्द लाग्छ। यसमा साँच्‍चै नै पवित्र आत्‍माको कार्य समावेश छ। त्यसपछि, हामी परमेश्‍वरका वचनहरू खान्छौँ-पिउछौँ, र परमेश्‍वरका वचनहरूले हाम्रो हृदय छोएको अनुभव गर्छौँ। सङ्गति गर्दा हरेक पटक नै सबै जना अत्यन्तै उत्साहित हुन्छन्।” केही वर्षसम्‍म यस्तो मण्डली जीवन जिउँदा सबैलाई रमाइलो लाग्छ, तर यसबाट के आउँछ? बिरलै कुनै पनि व्यक्ति सत्यताको वास्तविकतामा प्रवेश गर्छ, र परमेश्‍वरको गवाही दिने आफ्‍नो गवाहीको बारेमा बिरलै कसैले व्याख्या गर्न सक्छ। परमेश्‍वरका वचनहरू पढ्दा, गीत गाउँदा र नाच्दा तिनीहरूसँग धेरै जोस हुन्छ, तर सत्यतामा सङ्गति गर्ने समयमा, कतिपय मानिसहरूलाई चासो हुँदैन। कसैले पनि इमानदार व्यक्ति बन्दाको आफ्‍नो अनुभवको बारेमा कुरा गर्दैन; कसैले पनि आफ्‍नो विश्‍लेषण गर्दैन, र अरूलाई आफ्‍नो भ्रष्ट स्वभाव देखाउन र चिनाउन, र अरूको फाइदा र सुधारको लागि कसैले पनि आफ्‍नो भ्रष्ट स्वभावलाई उदाङ्गो पार्दैन। कसैले पनि परमेश्‍वरको महिमा दिन आफ्‍नो वास्तविक अनुभव र गवाहीको बारेमा सङ्गति गर्दैन। वर्षौँको मण्डली जीवन त्यसरी गाउँदै-नाच्दै, खुसी हुँदै र रमाइलो गर्दै खेर गएको हुन्छ। मलाई भन: यो खुसी र आनन्द कहाँबाट आएको हुन्छ? म भन्छु परमेश्‍वरले यस्तो हेर्न चाहनुहुन्‍न वा यसले उहाँलाई सन्तुष्ट पार्दैन, किनभने उहाँले त मानिसहरूको जीवनको स्वभाव परिवर्तन आएको, र मानिसहरूले सत्यताको वास्तविकतामा जिएको हेर्न चाहनुहुन्छ। परमेश्‍वरले यो वास्तविकता हेर्न चाहनुहुन्छ। भेला हुँदा तिमीहरूले आफ्‍नो भजन किताब समाएर उहाँको प्रशंसामा गाउँदै र नाच्दै गरेको, वा उत्साहित भएको उहाँ चाहनुहुन्‍न—उहाँले त्यो हेर्न चाहनुहुन्‍न। यसको विपरीत, यो देख्दा परमेश्‍वरलाई दुःख लाग्छ, पीडा हुन्छ, र बेचैन हुन्छ, किनभने उहाँले हजारौँ हजार वचनहरू बोल्‍नुभएको छ, र पनि एक जना व्यक्तिले पनि तिनलाई साँचो रूपमा पालना गरेको र त्यसमा जिएको छैन। त्यस्तो कुराले परमेश्‍वरलाई चिन्तित तुल्याउँछ। तिमीहरूले मण्डली जीवनबाट पाएको थोरै शान्ति र खुसीमा प्रायजसो सन्तुष्ट र आफैप्रति ढुक्‍क मान्‍ने गर्छौ। तिमीहरूले परमेश्‍वरलाई प्रशंसा गर्छौ र केही आनन्द, सान्त्वना वा केही आत्मिक पूर्णताको अनुभव गर्छौ, त्यसपछि तिमीहरूले आफ्‍नो विश्‍वासको अभ्यास राम्ररी गरेका छौ भन्‍ने विश्‍वास गर्छौ। तिमीहरू यी भ्रमहरूलाई अङ्गाल्छौ र तिनलाई पूँजीको रूपमा, परमेश्‍वरमा विश्‍वास गरेपछि पाएको सबैभन्दा ठूलो कुराको रूपमा लिन्छौ, र तिमीहरूको जीवन स्वभावमा परिवर्तन र मुक्तिको मार्गमा प्रवेश गर्नुको सट्टामा तिनैलाई स्विकार्छौ। त्यसरी, तिमीहरूलाई सत्यताको पछि लाग्‍नु वा इमानदार व्यक्ति बन्‍नु आवश्यक छैन भन्‍ने लाग्छ। आफ्‍नो बारेमा मनन गर्नु वा आफ्‍ना समस्याहरूलाई चिरफार गर्नु वा परमेश्‍वरका वचनहरू अभ्यास र अनुभव गर्नु पर्ने कुनै आवश्यकता छैन भन्‍ने ठान्छौ। यो त भयानक क्षेत्रमा प्रवेश गर्नु हो। यदि मानिसहरू यसरी नै अघि बढिरहे भने; परमेश्‍वरको काम पूरा हुन लागेको बेला, तिनीहरू अझै पनि इमानदार मानिसहरू बनेका छैनन् वा आफ्‍नो कर्तव्य राम्ररी पूरा गरेका छैनन् भने; तिनीहरूले परमेश्‍वरप्रति साँचो समर्पणता हासिल गरेका छैनन् र ख्रीष्ट-विरोधीहरूद्वारा अझै पनि बहकाउ र नियन्त्रणमा पर्न सक्छन् भने; यदि तिनीहरू शैतानको प्रभावबाट उम्केका छैनन् भने; यदि परमेश्‍वरले दिनुभएका यी मापदण्डहरू तिनीहरूले अझै पूरा गरेका छैनन् भने, तिनीहरूलाई परमेश्‍वरले मुक्ति दिनुहुनेछैन। त्यसैले परमेश्‍वर चिन्तित हुनुहुन्छ।

विश्‍वासमा नयाँ हुँदा मानिसहरू सधैँ अत्यन्तै उत्साहित हुन्छन्। जब तिनीहरूले परमेश्‍वरले सत्यतामा दिनुभएको सङ्गति सुन्छन्, तब तिनीहरूले विशेष रूपमा यस्तो सोच्छन्: “अब मैले सत्यता बुझेँ। मैले साँचो मार्ग भेट्टाएँ। मलाई साह्रै खुसी लागेको छ!” हरेक दिन नै नयाँ वर्ष वा विवाह-भोज जस्तो आनन्दमय हुन्छ; हरेक दिन तिनीहरू कसैले भेला वा सङ्गति आयोजना गर्छन् कि भनेर अपेक्षा गर्छन्। तर केही वर्षपछि, कतिपय मानिसहरूले मण्डली जीवनप्रतिको तिनीहरूको जोश र परमेश्‍वरमा विश्‍वास गर्दाको जोश पनि गुमाउँछन्। किन त्यसो हुन्छ? किनभने तिनीहरूसँग परमेश्‍वरका वचनहरू र सत्यताको सतही र सैद्धान्तिक बुझाइ मात्रै हुन्छ। तिनीहरू परमेश्‍वरका वचनहरूमा साँचो रूपमा प्रवेश गरेका, वा तिनीहरूले त्यसको वास्तविकता व्यक्तिगत रूपमा अनुभव गरेका हुँदैनन्। परमेश्‍वरले भन्‍नुभएजस्तै, धेरै मानिसहरूले भोजमा अत्यन्तै उत्कृष्ट खानेकुरा हेर्छन्, तर तिनीहरूमध्ये धेरै जना हेर्न मात्रै आएका हुन्छन्। तिनीहरू परमेश्‍वरले दिनुभएका मीठा-मीठा खानेकुरालाई उठाएर खाँदैनन्, चाखेर आफ्‍नो शरीरलाई पोषण दिँदैनन्। परमेश्‍वरले यही कुरालाई घृणा गर्नुहुन्छ, र उहाँलाई यसले चिन्तित तुल्याउँछ। के तिमीहरू अहिले यस्तै स्थितिमा छैनौ र? (हो।) म तिमीहरूलाई सहयोग गर्नको लागि तिमीहरू सबैलाई बारम्‍बार सङ्गति दिन्छु। मलाई के कुराले चिन्तित तुल्याउँछ भने, यी प्रवचनहरू सुनेपछि र आफ्‍नो आत्मिक खाँचो पूरा गरेपछि, तिनलाई अभ्यास गर्न तिमीहरूले केही पनि गर्दैनौ र त्यसको बारेमा थप विचार गर्दैनौ। त्यस्तो अवस्थामा, मैले भनेको सबै कुरा व्यर्थ भएको हुनेछ। कुनै व्यक्तिको क्षमता जस्तो भए पनि, दुई-तीन वर्षको विश्‍वासपछि तिमीहरूले त्यो व्यक्ति सत्यतालाई प्रेम गर्ने व्यक्ति हो कि होइन भनेर भन्‍न सक्‍नेछौ। यदि तिनीहरू सत्यतालाई प्रेम गर्ने व्यक्ति हुन् भने, ढिलो-चाँडो तिनीहरूले यसलाई पछ्याउनेछन्; यदि तिनीहरू सत्यतालाई प्रेम गर्ने व्यक्ति होइनन् भने, तिनीहरू लामो समयसम्‍म रहनेछैनन्, र खुलासा हुनेछन् र हटाइनेछन्। के तिमीहरू साँच्‍चै सत्यतालाई प्रेम गर्ने मानिसहरू हौ? के तिमीहरू इमानदार मानिसहरू बन्‍न इच्छुक छौ? के भविष्यमा तिमीहरू परिवर्तन हुन सक्छौ? यो सङ्गतिपछि तिमीहरूले योमध्ये कतिलाई व्यक्तिगत रूपमा लागू गर्नेछौ? योमध्ये कतिले तिमीहरूमा वास्तवमा नै परिणामहरू ल्याउनेछन्? त्यो सब अज्ञात छ; यो कुरा अन्तिममा प्रकट हुन्छ। कुनै व्यक्ति नयाँ विश्‍वासी हुँदा कति धेरै लागिपर्न सक्छ वा उसले कति धेरै कष्ट भोग्‍न सक्छ त्यससँग यसको कुनै सम्‍बन्ध हुँदैन। मुख्य कुरा भनेको तिनीहरूले सत्यतालाई प्रेम गर्छन् कि गर्दैनन्, र तिनीहरूले सत्यतालाई स्विकार्न सक्छन् कि सक्दैनन् भन्‍ने हो। सत्यतालाई प्रेम गर्नेहरूले मात्रै प्रवचन सुनेपछि त्यसको बारेमा मनन गर्छन्। तिनीहरूले मात्रै परमेश्‍वरका वचनहरूलाई कसरी अभ्यास गर्ने, तिनलाई कसरी अनुभव गर्ने, आफ्‍नो दैनिक जीवनमा कसरी लागू गर्ने, परमेश्‍वरमा साँच्‍चै समर्पित हुने व्यक्ति बन्‍नको लागि परमेश्‍वरका वचनहरूको सत्यताको वास्तविकतामा कसरी जिउने भन्‍ने बारेमा मनन गर्नेछन्। त्यसैले सत्यतालाई प्रेम गर्नेहरूले अन्तिममा सत्यता प्राप्त गर्छन्। सत्यतालाई प्रेम नगर्नेहरूले साँचो मार्गलाई स्विकार्न त सक्छन्; तिनीहरू हरेक दिन भेलामा गएर प्रवचनहरू सुन्‍न र केही धर्मसिद्धान्त सिक्‍न सक्छन्, तर तिनीहरू कठिनाइ र परीक्षामा पर्ने बित्तिकै, नकारात्मक र कमजोर हुन्छन्, र तिनीहरूले आफ्‍नो विश्‍वास समेत त्याग्‍न सक्छन्। विश्‍वासीको रूपमा, तँ सत्यताको वास्तविकतामा प्रवेश गर्न सक्छस् कि सक्दैनस् भन्‍ने कुरा सत्यताप्रति तेरो आचरण र तेरो खोजीको उद्देश्य के हो त्यस कुरामा निर्भर हुन्छ: तेरो खोजी साँच्‍चै सत्यतालाई आफ्‍नो जीवनको रूपमा प्राप्त गर्नु हो कि होइन भन्‍ने कुरामा। कतिपय मानिसहरूले अरूलाई सहयोग गर्न, परमेश्‍वरको सेवा गर्न, वा मण्डलीको नेतृत्व राम्ररी गर्नका लागि सत्यताले आफूलाई सुसज्‍जित गर्छन्। त्यो नराम्रो कुरा होइन, र यसको अर्थ ती मानिसहरूले केही बोझ लिएका छन् भन्‍ने हुन्छ। तर तिनीहरूले आफ्‍नो जीवन प्रवेशमा वा सत्यताको अभ्यास गर्ने कार्यमा ध्यान दिँदैनन् भने, र समस्याहरू समाधान गर्न सत्यताको खोजी गर्दैनन् भने, के तिनीहरू सत्यताको वास्तविकतामा प्रवेश गर्न सक्छन्? त्यो असम्‍भव हुनेछ। यदि तिनीहरूमा सत्यताको वास्तविकता छैन भने तिनीहरूले अरूलाई कसरी सहयोग गर्न सक्छन्? तिनीहरूले कसरी परमेश्‍वरको सेवा गर्न सक्छन्? के तिनीहरूले मण्डलीको काम राम्ररी गर्न सक्छन्? त्यो पनि असम्‍भव नै हुनेछ। तैँले कति धेरै प्रवचन सुनेको छस्, वा तैँले कुन मार्ग रोजेको छस् त्यसले केही फरक पार्दैन। म तिमीहरूलाई सही दृष्टिकोण बताउँछु: तैँले जुनसुकै कर्तव्य पूरा गरे पनि, तँ अगुवा भए पनि वा साधारण विश्‍वासी भए पनि, तैँले मुख्य रूपमा परमेश्‍वरका वचनहरूमा नै जोड दिनुपर्छ। तैँले तिनलाई अध्ययन गर्ने र गम्‍भीरता पूर्वक तिनको बारेमा सोच्‍ने गर्नुपर्छ। सुरुमा तैँले जान्‍नुपर्ने र अभ्यास गर्नुपर्ने सबै सत्यतालाई बुझ्‍नुपर्छ; आफूलाई ती वचनहरूसँग तुलना गरेर आफै लागू गर्नुपर्छ। तैँले सत्यतालाई बुझेर त्यसमा प्रवेश नगरी सत्यता प्राप्त गरेको हुँदैनस्। यदि तँ आफूले बुझेको धर्मसिद्धान्त सधैँ अरूलाई बुझाउँछस्, तर तँ तिनलाई अभ्यास गर्न वा अनुभव गर्न सक्दैनस् भने, यो गल्ती हो—यो मूर्खता र अज्ञानता हो। तैँले परमेश्‍वरका वचनहरूलाई सत्यताको रूपमा अभ्यास र अनुभव गर्नुपर्छ, र क्रमिक रूपमा धेरै सत्यता बुझ्दै जानुपर्छ। त्यसपछि तैँले आफ्‍नो कर्तव्यमा झन्-झन् राम्रा परिणामहरू प्राप्त गर्न थाल्‍नेछस्, र अरूलाई सुनाउनको लागि तँसँग धेरै अनुभव र गवाहीहरू हुनेछन्। यसरी, परमेश्‍वरका वचनहरू तेरो जीवन बनेको हुनेछ। तैँले अवश्य नै आफ्‍नो कर्तव्य राम्ररी पूरा गर्नेछस्, र परमेश्‍वरले तँलाई दिएको आज्ञा पनि पूरा गर्न सक्‍नेछस्। यदि तँ सधैँ यी वचनहरूसँग अरूलाई तुलना गर्न, अरूमा लागू गर्न, वा तिनलाई आफ्‍नो कामको पूँजीको रूपमा प्रयोग गर्न चाहन्छस् भने, तँ समस्यामा हुनेछस्। यसो गर्दा, तैँले पावलले लिएकै मार्ग लिइरहेको हुन्छस्। तैँले यस्तो दृष्टिकोण राखिस् भने, यी वचनहरूलाई धर्मसिद्धान्त, सिद्धान्तको रूपमा लिइरहेको हुन्छस्, र तँ भाषणहरू दिन र काम पूरा गर्न यी सिद्धान्तहरूलाई प्रयोग गर्न चाहन्छस्। यो अत्यन्तै खतरनाक कुरा हो—झूटा अगुवाहरू र ख्रीष्ट-विरोधीहरूले यसै गर्छन्। यदि तँ आफ्‍नो स्थितिलाई परमेश्‍वरका वचनहरू अनुसार हेर्न चाहन्छस् भने, अनि सुरुमा आफ्‍नो बारेमा मनन गरेर बुझाइ प्राप्त गरिस्, र सत्यतालाई अभ्यास गरिस् भने, तैँले इनामहरू प्राप्त गर्नेछस् र तँ सत्यताको वास्तविकतामा प्रवेश गर्नेछस्। त्यसपछि मात्रै तँ आफ्‍नो कर्तव्य राम्ररी पूरा गर्न योग्य हुनेछस् र तँसँग त्यसो गर्ने कद हुनेछ। यदि तँसँग परमेश्‍वरको काम र उहाँका वचनहरूको व्यावहारिक अनुभव छैन भने; यदि तँ जीवनमा समेत प्रवेश गरेको छैनस् तर अक्षरहरू र सिद्धान्तको कुरा मात्रै बोल्‍न सक्छस् भने, तैँले काम नै गरे पनि, त्यो अन्धाधुन्ध गरिरहेको हुन्छस्, र ठोस कुरा केही हासिल गर्दैनस्। अन्तिममा तँ झूटो अगुवा र ख्रीष्ट-विरोधी बन्‍नेछस्, र तँलाई हटाइनेछ। यदि तैँले सत्यताको एउटा पक्षलाई बुझिस् भने, सुरुमा तैँले आफूलाई यससँग तुलना गरेर यसलाई आफ्‍नो जीवनमा लागू गर्नुपर्छ, ताकि यो तेरो वास्तविकता बनोस्। त्यसपछि तैँले अवश्य नै केही कुरा प्राप्त गर्नेछस् र तँ परिवर्तन हुनेछस्। यदि तँलाई परमेश्‍वरका वचनहरू असल छन्, ती सत्यता हुन् र तिनमा वस्तविकता छ भन्‍ने लाग्छ, तर हृदयमा सत्यताको बारेमा मनन गर्ने वा त्यसलाई बुझ्‍ने प्रयास गर्दैनस्, अनि आफ्‍नो व्यावहारिक जीवनमा यसको अभ्यास र अनुभव गर्नुको सट्टा त्यसलाई नोटबुकमा लेखेर बिर्सिदिन्छस् भने, तैँले कहिल्यै सत्यता बुझ्‍नेछैनस् वा प्राप्त गर्नेछैनस्। जब तँ परमेश्‍वरका वचनहरू सुन्छस् वा प्रवचनहरू र सङ्गति सुन्छस्, तब तैँले मनन गरेर तिनलाई आफ्‍नो जीवनसँग तुलना गर्नुपर्छ, तिनलाई आफ्‍नै स्थितिहरूसँग जोड्नुपर्छ, र आफ्‍नै समस्याहरू समाधान गर्नको लागि प्रयोग गर्नुपर्छ। यसरी वचनहरू लागू गरेर मात्रै त्यसबाट तैँले केही साँचो कुरा सिक्‍न सक्छस्। के तिमीहरूले प्रवचन सुनेपछि यसरी नै अभ्यास गर्छौ? गर्दैनौ भने, परमेश्‍वर तिमीहरूको जीवनमा हुनुहुन्‍न, न त उहाँका वचनहरू नै छन्, अनि उहाँमाथिको तिमीहरूको विश्‍वासमा कुनै वास्तविकता छैन। तिमीहरू अविश्‍वासीहरू जस्तै परमेश्‍वरका वचनहरूभन्दा बाहिर जिइरहेका छौ। परमेश्‍वरमा विश्‍वास गर्ने, तर उहाँका वचनहरूलाई अभ्यास गर्न र अनुभव गर्नको लागि तिनलाई आफ्‍नो वास्तविक जीवनमा लागू गर्न नसक्‍ने जोकोही व्यक्तिले परमेश्‍वरमा साँचो रूपमा विश्‍वास गरेको हुँदैन—तिनीहरू गैर-विश्‍वासीहरू हुन्। सत्यताको अभ्यास गर्न नसक्‍ने मानिसहरू परमेश्‍वरको आज्ञापालन गर्ने मानिसहरू होइनन्, तिनीहरू त उहाँको विरुद्धमा विद्रोह गर्ने र उहाँलाई विरोध गर्ने मानिसहरू हुन्। आफ्‍नो वास्तविक जीवनमा परमेश्‍वरका वचनहरू लागू नगरिकन, तिनीहरूसँग परमेश्‍वरका वचनहरू अनुभव गर्ने कुनै उपाय हुँदैन। अनि यदि व्यक्तिले आफ्‍नो वास्तविक जीवनमा परमेश्‍वरको काम वा उहाँका वचनहरूको न्याय र सजाय अनुभव गर्दैनन् भने, तिनीहरूसँग सत्यता प्राप्त गर्ने कुनै उपाय हुँदैन। के तिमीहरूले यो कुरा बुझ्यौ? यदि तिमीहरूले यी वचनहरू बुझ्‍न सक्छौ भने, त्यो एकदम राम्रो हो—तर तिमीहरूले तिनलाई जसरी बुझे पनि, तिमीहरूले जति बुझे पनि, सबैभन्दा महत्त्वपूर्ण कुरा भनेको तिमीहरूले आफूले बुझेका परमेश्‍वरका वचनहरू र सत्यताहरूलाई आफ्‍नो जीवनमा ल्याएर, तिनलाई अभ्यास गर्नु नै हो। तिमीहरू कदमा बढ्ने र तिमीहरूको स्वभाव परिवर्तन हुने एउटै मात्र उपाय त्यही मात्रै हो।

जब परमेश्‍वरले सत्यता व्यक्त गर्नुहुन्छ वा मानिसहरूका लागि आफ्‍ना मापदण्डहरू अघि सार्नुपर्छ, तब उहाँले तिनीहरूका लागि सिद्धान्तहरू र अभ्यासका मार्गहरू सधैँ दिनुहुन्छ। उदाहरणको लागि, हामीले भर्खरै कुरा गरेको विषय, अर्थात् इमानदार व्यक्ति बन्‍नुलाई लिऊँ: परमेश्‍वरले मानिसहरूलाई इमानदार मानिसहरू कसरी बन्‍ने र इमानदार व्यक्ति बन्‍ने सिद्धान्तहरू कसरी अभ्यास गर्ने भनेर बताउँदै तिनीहरूलाई सही मार्गमा लैजानको लागि एउटा बाटो दिनुभएको छ। परमेश्‍वरले भन्‍नुभयो, “यदि तँ ज्योतिको मार्ग खोजी गर्नको लागि आफ्ना गोप्य कुराहरू—आफ्ना अप्ठ्याराहरू—लाई अन्य व्यक्तिहरू समक्ष ल्याउन अत्यन्तै अनिच्छुक छस् भने, म भन्छु तँ सजिलैसँग मुक्ति नपाउने र सजिलैसँग अँध्यारोबाट बाहिर नआउने व्यक्ति होस्।” यसको तात्पर्य के हो भने हामीले गुप्त वा व्यक्तिगत ठानेको कुरालाई लिएर त्यसलाई प्रकट गर्नुपर्छ, र त्यसलाई विश्लेषणको लागि अघि सार्नुपर्छ भनेर उहाँले हामीलाई मापदण्ड दिनुभएको छ। तिमीहरूले यो कुराको बारेमा विचार गरेका छैनौ: तिमीहरूलाई यसरी अभ्यास गर्न लगाउनको लागि परमेश्‍वरले यसो भन्‍नुभएको हो भनेर तिमीहरू बुझ्दैनौ वा तिमीहरूलाई थाहा हुँदैन। कहिलेकहीँ तँ धूर्त र छली अभिप्रायको साथ व्यवहार गर्छस्, त्यसकारण तेरा व्यवहार र अभिप्रायहरू परिवर्तन हुनुपर्छ। सायद तेरा बोलीवचनको धूर्त वा छली प्रकृतिलाई कसैले बुझ्‍न सक्दैन होला—तर आफैलाई स्याबासी नदे। तैँले परमेश्‍वरको अघि आएर आफूलाई जाँच्‍नुपर्छ—तैँले मानिसहरूलाई मूर्ख बनाउन सक्छस्, तर परमेश्‍वरलाई मूर्ख बनाउन सक्दैनस्। तैँले प्रार्थना गर्नुपर्छ, आफ्‍ना अभिप्राय र विधिहरूलाई उदाङ्गो पारेर विश्‍लेषण गर्नुपर्छ, तेरा यी अभिप्रायहरू परमेश्‍वरलाई प्रसन्‍न पार्ने किसिमका छन् कि छैनन्, वा उहाँको लागि ती घिनलाग्दा छन् कि छैनन्, तैँले तिनलाई उदाङ्गो पार्न सक्छस् कि सक्दैनस्, तिनको बारेमा कुरा गर्न गाह्रो हुन्छ कि हुँदैन, र ती सत्यता अनुरूप हुन्छन् कि हुँदैनन् त्यसको बारेमा मनन गर्नुपर्छ। यस्तो चिरफार र विश्‍लेषणद्वारा तैँले यो मामला वास्तवमा सत्यता अनुरूप छैन भन्‍ने कुरा पत्ता लगाउनेछस्; यस्तो व्यवहारलाई खुलासा गर्न गाह्रो हुन्छ, र परमेश्‍वरले यसलाई घृणा गर्नुहुन्छ। त्यसपछि, तैँले यो व्यवहार परिवर्तन गर्छस्। मेरो यो सङ्गति तिमीहरूलाई कस्तो लाग्यो? तिमीहरूमध्ये कति जना पक्‍कै पनि चिन्तित भएका छौ। तिमीहरू सोच्छौ: “परमेश्‍वरमा विश्‍वास गर्नु साह्रै जटिल रहेछ। यहाँसम्‍म आइपुग्दा नै निकै गाह्रो भएको थियो—अब मैले फेरि सबै सुरुबाट गर्नुपर्ने भयो?” वास्तवमा के हो भने, अहिले परमेश्‍वर आउनुभएको छ, र उहाँले मानवजातिलाई सत्यताको वास्तविकतामा प्रवेश गर्न अगुवाइ गर्न थाल्‍नुभएको छ। विश्‍वासी, र व्यक्तिको रूपमा गर्नुपर्ने सुरुवात यही नै हो। यदि तँ राम्रो सुरुवात गर्न चाहन्छस् भने, तैँले सुरुमा दर्शनहरूका सत्यताहरू र परमेश्‍वरलाई पछ्याउनुको महत्त्वको बारेमा सिकेर, त्यसपछि सत्यताको अभ्यास गर्ने र आफ्‍नो कर्तव्य राम्ररी पूरा गर्ने कार्यमा ध्यान केन्द्रित गर्दै आफ्‍नो विश्‍वासमा दह्रिलो जग निर्माण गर्नुपर्छ। यसरी, तँ सत्यताको वास्तविकतामा प्रवेश गर्न सक्छस्। यदि तैँले अक्षरहरू र धर्मसिद्धान्तको बारेमा कुरा गर्ने कार्यमा मात्रै ध्यान दिन्छस् र यी कुराहरूका बारेमा जग निर्माण गर्छस् भने, त्यो समस्या बन्छ। यो त बालुवामा घरको जग बसाल्‍नु जस्तै हो: तैँले जति अल्गो घर बनाए पनि, त्यो ढल्‍ने खतरामा हुन्छ, र त्यो घर टिक्‍नेछैन। तैपनि, अहिलेसम्‍म तिमीहरू सबैमा एउटा तारिफयोग्य कुरा छ, जुन कुरा के हो भने, तिमीहरू मैले दिएको सङ्गति बुझ्छौ र त्यो सुन्‍न तयार हुन्छौ। यो राम्रो हो। सत्यताको खोजी गर्नु र वास्तविकतामा प्रवेश गर्नु नै सबैभन्दा महत्त्वपूर्ण कुरा हो, र बाँकी कुरा अतिरिक्त हो। तँलाई यो कुरा थाहा छ भने, तेरो विश्‍वासमा सही मार्गमा हिँड्न तँलाई गाह्रो हुनेछैन। सत्यताको खोजी गर्ने मार्गमा हिँड्नको लागि, तैँले सुरुमा आफैलाई चिनेको हुनुपर्छ—तँमा के-कस्ता भ्रष्ट स्वभावहरू छन् र तेरा कमजोरीहरू के-के हुन् त्यसको बारेमा तँ स्पष्ट हुनुर्छ। त्यसपछि तैँले आफूलाई सत्यताले सुसज्‍जित गर्नुको महत्त्व बुझ्‍नेछस्, र तैँले समस्याहरू समाधान गर्न शीघ्र रूपमा सत्यताको खोजी गर्न सक्‍नेछस्। समयले कसैलाई पर्खँदैन! तैँले जीवन प्रवेश सम्‍बन्धी आफ्‍ना समस्याहरूलाई समाधान गरेर सत्यताको वास्तविकता प्राप्त गरेपछि, तैँले शान्तिको अझै ठूलो बोध गर्नेछस्। तँ जति ठूलो विपत्तिमा भए पनि, तँलाई डर लाग्‍नेछैन। यदि तिमीहरूले सत्यताको खोजी नगरी यी विगत केही वर्ष खेर फाल्यौ, र परिस्थितिहरू आइपर्दा, तिमीहरू झुल्छौ, र प्रतीक्षा गर्दै निष्क्रिय अवस्थामा बस्छौ, समस्याहरू समाधान गर्न सत्यताको प्रयोग पनि गर्न सक्दैनौ, तर अझै पनि सांसारिक दर्शनहरू र भ्रष्ट स्वभावमा जिउँछौ भने, त्यो कति दयनीय हुनेछ! यदि ठूला-ठूला विपत्तिहरू आउने दिनमा, तिमीहरूमा सत्यताको वास्तविकता अलिकति पनि छैन भने, तिमीहरूलाई सत्यताको खोजी नगरेकोमा वा आफ्‍नो कर्तव्य राम्ररी पूरा नगरेकोमा अनि कुनै पनि सत्यता प्राप्त नगरेकोमा पछुतो हुनेछ। तिमीहरू निरन्तर चिन्तामा जिइरहेका हुनेछौ। अहिले, पवित्र आत्माको कामले कसैलाई पर्खँदैन। परमेश्‍वरले मानिसहरूलाई तिनीहरूको विश्‍वासको केही प्रारम्‍भिक वर्षमा केही अनुग्रह र कृपा दिनुहुन्छ; उहाँले तिनीहरूलाई सहयोग र भरण-पोषण दिनुहुन्छ। यदि मानिसहरू कहिल्यै परिवर्तन भएनन् र सत्यताको वास्तविकतामा कहिल्यै प्रवेश गरेनन्, तर आफूलाई थाहा भएको सिद्धान्तमा नै सन्तुष्ट हुन्छन् भने, तिनीहरू खतरामा हुन्छन्। तिनीहरूले पहिले नै पवित्र आत्माको काम, र परमेश्‍वरको मुक्ति र उहाँले मानवजातिलाई दिनुहुने सिद्धता पाउने अन्तिम मौका गुमाइसकेका हुन्छन्। तिनीहरू रुँदै र दाह्रा किट्दै विपत्तिमा मात्रै पर्नेछन्।

जब तिमीहरूले आफ्‍नो विश्‍वासको जग बसाल्‍न सुरु गर्छौ, तब तिमीहरूले सत्यतालाई पछ्याउने मार्गमा दह्रिलो गरी जग बसाल्‍नुपर्ने हुन्छ। तिमीहरू सत्यताको वास्तविकतामा प्रवेश गर्ने सुरुवातको बाटोमा हुनुपर्छ, अक्षरहरू र धर्मसिद्धान्त फलाक्‍ने बाटोमा होइन। तिमीहरूले सत्यताको वास्तविकतामा प्रवेश गर्ने, सबै कुरामा सत्यताको खोजी र अभ्यास गर्ने, सबै कुरामा सत्यतालाई अभ्यास गर्न सक्‍ने र यसलाई सबै कुराको तुलनाको रूपमा प्रयोग गर्ने कार्यमा ध्यान दिनुपर्छ। तिमीहरूले सत्यताको अभ्यास कसरी गर्ने, अभ्यासका सिद्धान्तहरू के-के हुन्, र सत्यताको कस्तो अभ्यासले परमेश्‍वरका मापदण्डहरूलाई पूरा गर्छ र परमेश्‍वरलाई सन्तुष्ट पार्छ त्यस कुरालाई मनन गर्नुपर्छ। तैपनि, मानिसहरूमा कदको कमी छ। तिनीहरूले सधैँ सत्यताको अभ्याससँग सम्‍बन्धित नरहेका, आत्मज्ञान वा इमानदार व्यक्ति बन्‍ने कार्यसँग सम्‍बन्धित नरहेका कुराहरूका बारेमा सोधिरहेका हुन्छन्। के यो दयनीय कुरा होइन र? के त्यसले सानो कद छ भन्‍ने देखाउँदैन र? कतिपय मानिसहरूले परमेश्‍वरले आफ्‍नो कामको यो चरणलाई सुरु गर्ने बित्तिकै यसलाई स्विकारेका थिए, र आजको दिनसम्‍मै तिनीहरू विश्‍वासी नै छन्। तर तिनीहरूले अझै पनि सत्यताको वास्तविकता भनेको के हो, वा सत्यताको अभ्यास गर्नु भनेको के हो त्यो कुरालाई बुझेका छैनन्। कतिले भन्छन्, “मैले आफ्‍नो विश्‍वासको लागि आफ्‍नो परिवार र जागिर छोडेँ र निकै दुःख पनि पाएँ। तपाईंले कसरी मसँग कुनै सत्यताको वास्तविकता छैन भनेर भन्‍न सक्‍नुहुन्छ? मैले आफ्‍नो परिवार छोडेँ—के त्यो वास्तविकता होइन र? मैले आफ्‍नो विवाह त्यागेँ—के त्यो वास्तविकता होइन र? के त्यो सबै सत्यताको अभ्यास गरेको अभिव्यक्ति होइन र?” बाहिरबाट हेर्दा, तैँले परमेश्‍वरमा विश्‍वास गर्न बाहिरी संसार त्यागिस्, र परिवार छोडिस् भन्‍ने देखिन्छ। तर के त्यसको अर्थ तँ सत्यताको वास्तविकतामा प्रवेश गरेको छस् भन्‍ने हुन्छ? के यसको अर्थ तँ इमानदार व्यक्ति, परमेश्‍वरमा समर्पित व्यक्ति होस् भन्‍ने हुन्छ? के यसको अर्थ तेरो स्वभाव परिवर्तन भएको छ, वा तँ सत्यता वा मानवता भएको व्यक्ति होस् भन्‍ने हुन्छ? अवश्य नै हुँदैन। तेरा यी बाहिरी कार्यहरू अरूको लागि राम्रा देखिन सक्छन्—तर त्यसको अर्थ तैँले सत्यताको अभ्यास गरिरहेको छस् वा तँ परमेश्‍वरमा समर्पित छस् भन्‍ने हुँदैन, र त्यसले अवश्य नै तँ सत्यताको वास्तविकतामा प्रवेश गरिरहेको छस् भन्‍ने अर्थ दिँदैन। मानिसहरूको त्याग र समर्पणता अत्यन्तै अशुद्ध हुन्छन्, र मानिसहरू आशिष पाउने अभिप्रायले नियन्त्रित हुन्छन्, र तिनीहरू परीक्षा र शोधनद्वारा शुद्ध भएका हुँदैनन्। त्यसैले धेरै मानिसहरू अझै पनि आफ्‍नो कर्तव्यमा लापरवाही गर्छन् र कुनै वास्तविक परिणामहरू प्राप्त गर्दैनन्; तिनीहरूले मण्डलीको काममा बाधा, व्यवधान ल्याउने, त्यसलाई कमजोर बनाउने, र अनेक किसिमका समस्याहरू ल्याउने गर्छन्। तिनीहरूले पश्‍चात्ताप गर्ने बारेमा केही सोच्दैनन् र नकारात्मकता फैलाइरहन्छन्, झूट बोलिरहन्छन्, र आफ्‍नो कुरा सही साबित गर्न, तथ्यहरू बङ्ग्याउँछन्, चाहे मण्डलीले तिनीहरूलाई सफाइ गरेर नै किन ननिकालोस्। कतिपय मानिसहरूले विश्‍वास गरेको एक-दुई दशक भइसकेको हुन्छ, र पनि तिनीहरू पागल जस्तै अनियन्त्रित भएर अनेक किसिमका दुष्कर्म गर्छन्। त्यसपछि तिनीहरूलाई मण्डलीले सफाइ गरेर हटाउँछ वा निकाल्छ। तिनीहरूले धेरै भयानक कुराहरू गर्न सक्छन् भन्‍ने तथ्य नै तिनीहरूको चरित्र भयानक छ, तिनीहरू अत्यन्तै कुटिल र धूर्त छन्, र तिनीहरू निश्छल, आज्ञाकारी, वा समर्पित मानिसहरू होइनन् भन्‍ने कुराको पर्‍याप्त प्रमाण हो। किनभने तिनीहरूले सत्यताको अभ्यास गर्ने र इमानदार व्यक्ति बन्‍ने कार्यलाई कहिल्यै त्यति वास्ता गरेका हुँदैनन्। तिनीहरूले परमेश्‍वरमाथिको विश्‍वासलाई यस्तो ठान्छन्: “मैले मेरो परिवार त्यागेको छु, परमेश्‍वरको लागि मेहनत गरेको छु, दुःख भोगेको छु, र मूल्य चुकाएको छु भने, परमेश्‍वरले मेरा कार्यहरूलाई सम्झनुपर्छ, र मैले उहाँको मुक्ति पाउनुपर्छ।” यो त पूरा नहुने कामना मात्रै हो। यदि तँ मुक्ति प्राप्त गर्न र साँच्‍चै परमेश्‍वरको अघि आउन चाहन्छस् भने, सुरुमा तँ खोजी गर्दै परमेश्‍वरकहाँ आउनुपर्छ: “हे परमेश्‍वर, मैले के अभ्यास गर्नुपर्छ? मानिसहरूलाई मुक्ति दिने तपाईंको मापदण्ड के हो? तपाईंले कस्ता मानिसहरूलाई मुक्ति दिनुहुन्छ?” हामीले सबैभन्दा बढी यही कुराको खोजी गर्नुपर्छ र यसैलाई जान्‍नुपर्छ। आफ्‍नो जग सत्यतामा बसाल्, सबै कुरामा सत्यता र वास्तविकतामा प्रयास गर्, त्यसपछि तँ जग भएको र जीवन भएको व्यक्ति हुनेछस्। यदि तैँले अक्षरहरू र धर्मसिद्धान्तमा आफ्‍नो जग बसालिस्, सत्यतामा कहिल्यै अभ्यास गरिनस् वा सत्यतामा कहिल्यै प्रयास गरिनस् भने, तँ कहिल्यै जीवन नपाएको व्यक्ति बन्‍नेछस्। जब हामी इमानदार व्यक्ति बन्‍ने अभ्यास गर्छौँ, तब हामीसँग इमानदार व्यक्तिको जीवन, वास्तविकता, र सार हुन्छ। त्यसपछि हामीसँग इमानदार व्यक्तिको अभ्यास र व्यवहार हुन्छ, र कम्तीमा पनि, हाम्रो इमानदार पक्षले परमेश्‍वरलाई आनन्दित तुल्याउनेछ, र उहाँले यसलाई अनुमोदन गर्नुहुनेछ। तैपनि, हामी प्रायजसो झूट, चलाकी, र छल देखाउँछौँ, जसलाई धोइनुपर्छ। त्यसैले त हामीले खोजीलाई जारी राख्‍नुपर्छ तर अल्झेर बस्‍नु हुँदैन। परमेश्‍वरले हामीलाई पर्खिरहनुभएको छ र हामीलाई मौका दिइरहनुभएको छ। यदि तँ कहिल्यै पनि इमान्दार व्यक्ति बन्‍ने योजना बनाउँदैनस्, कसरी इमान्दारीपूर्वक र हृदयबाट बोल्‍ने, कसरी चलाकी वा छलविना काम-कुरा गर्ने, कसरी इमान्दार व्यक्तिजस्तो व्यवहार गर्ने भनेर कहिल्यै खोजी गर्दैनस् भने, तँ कुनै पनि हालतमा इमानदार मानवको स्वरूपमा जिउनेछैनस् वा इमानदार व्यक्ति बन्‍ने सत्यताको वास्तविकतामा प्रवेश गर्नेछैनस्। यदि तँ सत्यताको निश्‍चित पक्षको वास्तविकतामा प्रवेश गरेको छस् भने, तैँले सत्यताको त्यो पक्ष प्राप्त गरेको हुन्छस्; यदि तँमा त्यो वास्तविकता छैन भने, तँमा त्यो जीवन वा कद हुँदैन। परीक्षाहरू र प्रलोभनको सामना गर्दा, वा कुनै आज्ञा पाउँदा, तँमा कुनै वास्तविकता भएन भने, तैँले सहजै ठक्‍कर खान र गल्ती गर्न सक्छस्; तैँले परमेश्‍वरलाई चिढ्याउने र उहाँको उल्‍लङ्घन गर्ने सम्‍भावना धेरै हुन्छ। तैँले आफूलाई रोक्‍न सक्‍नेछैनस्। धेरै मानिसहरू आफ्‍नो कर्तव्यमा अनियन्त्रित भएर काम गर्दै सल्‍लाह लिन र सुधार हुन मान्दैनन्, मण्डलीको काममा गम्‍भीर बाधा र व्यवधान ल्याउँछन् अनि परमेश्‍वरको घरका हितहरूमा गम्‍भीर हानि गर्छन्। अन्तिममा यी मानिसहरूलाई बढारिन्छ वा हटाइन्छ—यो अपरिहार्य परिणाम हो। तर यदि तैँले अहिले इमानदार व्यक्ति बन्‍नको लागि सत्यताको अभ्यास गरिरहेको छस् भने, इमानदार व्यक्तिको रूपमा तेरो अनुभवको गवाहीलाई परमेश्‍वरले अनुमोदन गर्नुहुन्छ। त्यसलाई कसैले पनि तँबाट खोस्‍न सक्दैन, र यो वास्तविकता र यो जीवनबाट तँलाई कसैले बन्चित गर्न सक्दैन। कतिपय मानिसहरूले यो सोध्छन्, “म इमानदार व्यक्ति भएको लामो समय भइसक्यो। के म फेरि धूर्त व्यक्ति बन्‍न सक्छु?” यदि तैँले आफ्‍नो भ्रष्ट स्वभाव त्यागेको छस् भने; यदि तँमा इमानदार व्यक्ति बन्‍नुको सत्यताको वास्तविकता छ भने; यदि तँ मानव रूपमा जिइरहेको छस् र आफ्‍नो हृदयमा चलाकी, छल, र अविश्‍वासीहरूको संसारलाई घृणा गर्छस् भने, तँ शैतानको प्रभावको अधीनमा हुनको लागि फर्कन सक्दैनस्। किनभने तँ परमेश्‍वरका वचनहरू अनुसार जिउन सक्छस्; तँ ज्योतिमा जिइरहेकै हुन्छस्। धूर्त व्यक्तिबाट इमानदार व्यक्तिमा परिवर्तन हुनु सहज छैन। परमेश्‍वरले अत्यन्तै मन पराउनुहुने इमानदार व्यक्तिबाट धूर्त व्यक्तिमा परिवर्तन हुनु असम्‍भव छ र यो अझै कठिन हुन्छ। कतिपय मानिसहरू यसो भन्छन्: “इमानदार व्यक्ति बनेको धेरै वर्षको अनुभव मसँग छ। प्रायजसो म साँचो बोल्छु र म निकै इमानदार छु। तर कहिलेकहीँ म झूटो, घुमाउरो, वा चलाकी कुरा भन्छु।” यो समाधान गर्न निकै सजिलो समस्या हो। यदि तँ सत्यताको खोजी गर्ने र सत्यताको लागि लागिपर्ने कार्यमा ध्यान दिन्छस् भने, भविष्यमा परिवर्तन हुन नसक्‍ने बारेमा चिन्ता गर्नु पर्दैन। तँ अवश्य नै निरन्तर सुधार हुँदै जानेछस्। यो त भूमिमा रोपिएको बीउ जस्तै हो, यदि तैँले यसमा पानी लगाइस् र यसले दैनिक घाम पायो भने, पछि यसले फल दिन्छ कि दिँदैन भनेर तैँले चिन्ता गर्नु पर्दैन, र शिशिरमा अवश्य नै कटनी हुनेछ। तिमीहरूले अहिले सबैभन्दा बढी चिन्ता गर्नुपर्ने कुरा भनेको यही हो: के तिमीहरूले इमानदार व्यक्ति बन्‍ने कार्यमा कुनै प्रवेश गरेका छौ? के तिमीहरूले झूट बोल्‍ने क्रम झन्-झन् कम भइरहेको छ? के तिमीहरूले अहिले समग्रमा इमानदार व्यक्ति हुँ भनी भन्‍न सक्छौ? मुख्य प्रश्‍नहरू यिनै हुन्। यदि कसैले: “म छली व्यक्ति हुँ भन्‍ने मलाई थाहा छ, तर मैले इमानदार व्यक्ति बन्‍ने अभ्यास कहिल्यै गरेको छैन” भनेर भन्छ भने, त्यस व्यक्तिमा इमानदार व्यक्ति बन्‍नुको कुनै वास्तविकता छैन। तैँले धेरै परिश्रम गर्नुपर्छ, तेरो जीवनको हरेक पक्षलाई, तेरा सबै विभिन्‍न व्यवहारहरूलाई, छलको अभ्यास गर्ने सबै तरिकाहरूलाई, र अरूलाई व्यवहार गर्ने तेरो तरिकालाई चिरफार गर्नुपर्छ। यी कुराहरूको चिरफार गर्नुभन्दा पहिले, तँलाई आफैप्रति निकै खुसी लाग्‍ने गरेको, र आफूले गरेको कुरामा आत्मसन्तुष्टि मिल्‍ने गरेको हुनसक्छ। तर परमेश्‍वरका वचनहरूसँग तुलना गरेर तिनलाई चिरफार गरेपछि, तँ छक्‍क पर्नेछस्, “म यति खराब र यति कु-नियत भएको र धूर्त छु भन्‍ने मलाई थाहा थिएन!” तैँले आफ्‍नो वास्तविकतालाई पत्ता लगाउनेछस्, र आफ्‍ना कठिनाइहरू, कमजोरी, र छलीपनहरू साँच्‍चै पहिचान गर्नेछस्। यदि तैँले कुनै विश्‍लेषण गरिनस्, र सधैँ आफूलाई इमानदार व्यक्ति, छल विहीन व्यक्ति ठान्छस्, र पनि आफूलाई छली व्यक्ति भन्छस् भने, तँ कहिल्यै पनि परिवर्तन हुनेछैनस्। यदि तैँले आफ्‍नो हृदयका ती तुच्‍छ र दुष्ट अभिप्रायहरूलाई खोतलिनस् भने, तैँले आफ्‍नो कुरूपता र भ्रष्टतालाई कसरी देख्‍नेछस्? तैँले आफ्‍ना भ्रष्ट स्थितिहरूका बारेमा मनन गरिनस् र त्यसलाई चिरफार गरिनस् भने, के तैँले तँ कति गहन रूपमा भ्रष्ट भएको छस् त्यसको सत्यता देख्‍नेछस्? तैँले आफ्‍नो भ्रष्ट स्वभावलाई बुझिनस् भने, समस्याहरू समाधान गर्न सत्यताको खोजी कसरी गर्ने त्यो तँलाई थाहा हुनेछैन; सत्यताको खोजी कसरी गर्ने र परमेश्‍वरका मापदण्डहरू अनुसार वास्तविकतामा कसरी प्रवेश गर्ने तँलाई थाहा हुनेछैन। यो वाक्यांशको साँचो अर्थ त्यही हो: “सत्यताको अभ्यास गरिनस् भने तँसँग कहिल्यै वास्तविकता हुनेछैन।”

परमेश्‍वरले भन्‍नुहुने हरेक कुरा सत्यता हुन्छ—हरेक वचनमा सत्यताको वास्तविकता हुन्छ, र यो सबै नै सकारात्मक कुराहरूको वास्तविकता हुन्छ। मानिसहरूले परमेश्‍वरका वचनहरूलाई अभ्यास गर्न र तिनमा प्रवेश गर्न ती वचनहरूलाई आफ्‍नो दैनिक जीवनमा प्रयोग गरे पुग्छ। परमेश्‍वरको हरेक वचन मानवजातिका खाँचोहरूप्रति लक्षित हुन्छ, र हरेक वचन नै मानिसहरूले आफूलाई त्यससँग तुलना गर्नको खातिर हुन्छ। ती वचनहरू झलक्‍क हेरेर छोडिदिनको लागि हुँदैनन्, न त ती तेरा केही आत्मिक खाँचो पूरा गर्नको लागि नै हुन्छन्, न त तैँले ओठे-सेवा गर्न भनेर न त अक्षर र धर्मसिद्धान्तहरूबारे कुरा गर्ने तेरो खाँचो पूरा गर्नको लागि नै हुन्छन्। परमेश्‍वरको हरेक वचनमा सत्यताको वास्तविकता हुन्छ। यदि तैँले परमेश्‍वरका वचनहरू अभ्यास गर्दैनस् भने, तँसँग सत्यताको वास्तविकतामा प्रवेश गर्ने कुनै उपाय हुँदैन—तँ सधैँ वास्तविकतासँग कुनै सम्‍बन्ध नभएको व्यक्ति बन्‍नेछस्। यदि तैँले इमानदार व्यक्ति बन्‍ने अभ्यास गर्छस् भने, तँसँग इमानदार बन्‍नुको वास्तविकता हुनेछ र तैँले झूटो बहाना गर्नुको सट्टा इमानदार व्यक्ति बन्‍ने साँचो स्थितमा जिउन सक्‍नेछस्। तैँले कस्तो व्यक्ति इमानदार हुन्छ र कस्तो व्यक्ति इमानदार हुँदैन, र परमेश्‍वरले किन छली मानिसहरूलाई घृणा गर्नुहुन्छ, त्यो कुरा पनि बुझ्‍न सक्‍नेछस्। तैँले साँच्‍चै नै इमानदार व्यक्ति बन्‍नुको महत्त्व बुझ्‍नेछस्; परमेश्‍वरले मानिसहरूलाई इमानदार व्यक्ति बन्‍ने मापदण्ड दिनुहुँदा उहाँले कस्तो महसुस गर्नुहुन्छ, र उहाँले किन मानिसहरूलाई त्यो मापदण्ड दिनुहुन्छ, तैँले त्यो अनुभव गर्नेछस्। आफू धूर्तताले भरिएको छु भन्‍ने थाहा पाएपछि, तैँले आफ्‍नो छलीपन र कुटिलपनलाई घृणा गर्नेछस्। आफू कसरी विनालाज छली र कुटिल स्वभावले जिएछु भनेर तँलाई घृणा लाग्‍नेछ। त्यसकारण तँ परिवर्तन हुन उत्सुक हुनेछस्। यस तरिकाले, तैँले इमानदार व्यक्ति बन्‍नु नै सामान्य मानवतामा रहने र अर्थपूर्ण जीवन जिउने एउटै तरिका हो भन्‍ने कुरा झन्झन् अनुभूति गर्दै जानेछस्। तँलाई लाग्‍नेछ कि परमेश्‍वरले मानिसहरूलाई इमानदार व्यक्ति बन्‍ने मापदण्ड दिनु अत्यन्तै अर्थपूर्ण रहेछ। अनि, तँलाई लाग्‍नेछ कि यसो गरेर मात्रै तैँले परमेश्‍वरको इच्‍छा पूरा गर्न सक्छस्, इमानदार मानिसहरूले मात्रै मुक्ति प्राप्त गर्नेछन्, र परमेश्‍वरले भन्‍नुभएको कुरा पूर्ण रूपमा सही हुन्छ। मलाई भन: के परमेश्‍वरले मानिसहरूलाई इमानदार बन्‍न लगाउनु अर्थपूर्ण छ? (हजुर, छ।) त्यसो भए, अहिलेदेखि नै, तिमीहरूले आफ्‍ना छली र कुटिल पक्षहरूलाई चिरफार गर्न सुरु गर्नुपर्छ। ती कुराहरू चिरफार गरिसकेपछि, तैँले हरेक छली कुराको पछाडि एउटा अभिप्राय, निश्‍चित लक्ष्य, र मानव कुरूपता हुन्छ भन्‍ने पत्ता लगाउनेछस्। यो छलले मानिसहरूको मूर्खता, स्वार्थ, र तुच्छता प्रकट गर्छ भन्‍ने पनि तैँले पत्ता लगाउनेछस्। जब तैँले त्यो कुरा पत्ता लगाउनेछस्, तब आफ्‍नो साँचो रूप देख्‍नेछस्, र आफ्‍नो साँचो रूप देखेपछि, तैँले आफैलाई घृणा गर्नेछस्। अनि, जब तैँले आफूलाई घृणा गर्न थाल्छस्, जब तैँले आफू कस्तो छु भनेर साँच्‍चै थाहा पाउँछस्, के तब पनि तैँले आफ्‍नो प्रदर्शन गरिरहनेछस्? के तैँले हरेक मौकामा धाक लगाइरहनेछस्? के तँ सधैँ अरूबाट तारिफ र प्रशंसा चाहिरहनेस्? के तैँले परमेश्‍वरका मापदण्डहरू अत्यन्तै उच्‍च छन्, तिनको कुनै आवश्यकता छैन भनेर अझै भन्‍नेछस्? तैँले त्यस्तो व्यवहार गर्नेछैनस्, र तैँले त्यस्ता कुराहरू भन्‍नेछैनस्। तैँले परमेश्‍वरले भन्‍नुभएको कुरामा सहमति जनाउनेछस्, र “आमेन” भन्‍नेछस्। तँ आफ्‍नो हृदय र मनदेखि, र नजरदेखि नै विश्‍वस्त हुनेछस्। जब यस्तो हुन्छ, यसको अर्थ हो, तैँले परमेश्‍वरका वचनहरू अभ्यास गर्न थालेको छस्, तँ वास्तविकतामा प्रवेश गरेको छस्, र तैँले परिणामहरू देख्‍न थालेको छस्। तैँले परमेश्‍वरका वचनहरू जति अभ्यास गर्छस्, तँलाई ती कति सही र कति जरुरी छन् भन्‍ने कुरा त्यति नै महसुस हुनेछ। यदि तँ तिनलाई अभ्यास गर्दैनस्, तर: “अहो, म बेइमानी रहेछु, म छली रहेछु” भन्दै भुनभुनाइरहन्छस् भने, कुनै परिस्थितिको सामना गर्दा तँ अझै पनि सधैँ झैँ छली नै रहिरहन्छस्। तर यस क्रममा सधैँभरि तँलाई त्यो छलपूर्ण कार्य होइन, बरू इमानदारिता नै हो भन्‍ने लाग्छ, र तँ त्यसरी नै त्यो कुराबाट अघि बढ्नेछस्। अर्कोपटक कुनै परिस्थिति आइपर्दा, तैँले फेरि खेल खेल्नेछस्। तँ अप्रत्यक्ष र छली हुनेछस्, र तैँले झूटबाहेक अरू केही बोल्‍नेछैनस्। त्यसपछि, तैँले आफैलाई प्रश्‍न गर्नेछस्: “के म फेरि पनि कुटिल र छली भएँ? के मैले फेरि झूट बोलेँ? तर त्यो झूटमा गनिँदैन होला।” तैँले परमेश्‍वरको अघि आएर प्रार्थना गर्छस्: “हे परमेश्‍वर, हेर्नुहोस्, म कसरी सधैँ खेल खेलिरहेको हुन्छु, कुटिल र छली भइरहेको हुन्छु। बिन्ती छ, मलाई क्षमा गर्नुहोस्। अर्कोपटक म त्यस्तो गर्नेछैनँ, र त्यस्तो गरेँ भने, मलाई अनुशासनमा राख्‍नुहोस्।” तैँले यसबारे सामान्य रूपमा व्याख्या गर्दै अलिअलि मात्रै उल्‍लेख गर्छस्। कस्तो व्यक्तिले यस्तो गर्छ? यो त सत्यतालाई प्रेम नगर्ने र सत्यता अभ्यास गर्न इच्छा नगर्ने व्यक्ति हो। तैँले केही मूल्य चुकाएको हुन सक्छस् वा आफ्‍नो कर्तव्य पूरा गर्दै, परमेश्‍वरको सेवा गर्दै, वा प्रवचनहरू सुन्दै केही समय बिताएको हुन सक्छस्। तैँले जागिरको केही घण्टा त्यागेको र अलिक थोरै पैसा कमाएको पनि हुन सक्छस्। तर वास्तवमा, तैँले सत्यता पटक्‍कै अभ्यास गरेको छैनस्, र तैँले सत्यता अभ्यास गर्ने विषयलाई गम्‍भीर रूपमा लिएको छैनस्। तँ यसबारेमा कहिल्यै केही नसोची सतही र लापरवाही हुँदै आएको छस्। यदि सत्यता अभ्यास गर्दा तँ झारा मात्रै टार्छस् भने, त्यसले सत्यताप्रतिको तेरो मनोवृत्ति प्रेमको मनोवृत्ति होइन भन्‍ने कुरा प्रमाणित गर्छ। तँ सत्यता अभ्यास गर्न अनिच्छुक व्यक्ति होस्; तँ सत्यताबाट टाढा छस् र सत्यताप्रति दिक्‍क मान्छस्। तैँले आशिष्‌हरू पाउनको लागि विश्‍वास गरेको छस्, र दण्ड पाउने डरले मात्रै तँ परमेश्‍वरबाट टाढा गएको छैनस्। त्यसकारण आफूलाई राम्रो देखाउन धर्मसिद्धान्तका शब्‍द र अक्षरहरू प्रचार गर्ने प्रयास गर्दै, केही आत्मिक शब्दावली र केही प्रचलित भजनहरू सिक्दै, सत्यता सङ्गति गर्ने केही चलनचल्तीका वाक्यांशहरू र तेरो विश्‍वाससँग सम्‍बन्धित केही प्रचलित शब्‍दहरू सिक्दै, तँ आफ्‍नो विश्‍वासमा झारा टार्दै छस्। तैँले आफूलाई आत्मिक व्यक्तिजस्तै राम्रो पारेर देखाउँछस्, र आफू परमेश्‍वरको इच्‍छाअनुरूपको व्यक्ति हुँ र उहाँद्वारा प्रयोग गरिन लायक छु भन्‍ने सोच्छस्। तैँले आत्मसन्तुष्ट भएर आफैलाई बिर्सन्छस्। तँ यो सतही तहको छवि, अनि यी ढोँगी व्यवहारको बहकाउमा पर्छस् र मूर्ख बन्छस्। तँ मर्ने दिनसम्‍मै यी कुराहरूद्वारा मूर्ख बन्छस्, र तैँले स्वर्गमा उचालिनेछु भन्‍ने सोचे पनि, वास्तवमा तँ नरकमा खसालिनेछस्। त्यस्तो विश्‍वासको अर्थ के हुन्छ र? तेरो यो तथाकथित “विश्‍वास” मा केही पनि वास्तविक हुँदैन। बढीमा, तैँले परमेश्‍वर हुनुहुन्छ भन्‍ने कुरा स्विकारेको हुन्छस्, तर तँ सत्यताको वास्तविकतामा अलिकति पनि प्रवेश गरेको छैनस्। त्यसकारण, अन्त्यमा, तेरो परिणाम अविश्‍वासीहरूको जस्तै हुनेछ—तँ नरक जानेछस्, र तेरो कुनै असल परिणाम आउनेछैन। परमेश्‍वरले भन्‍नुभयो, “मैले चहकिला, लहलहाउँदा फूलहरू मागेको होइन, तर प्रशस्त फल मागेको हुँ।” तँसँग जति धेरै फूल भए पनि वा ती जति धेरै सुन्दर भए पनि, परमेश्‍वरले ती चाहनुहुन्‍न। भन्‍नुको अर्थ, तैँले जति राम्रो बोले पनि वा तैँले जति मेहनत, योगदान, वा त्याग गरेजस्तो देखिए पनि, परमेश्‍वरले यसमा आनन्द लिनुहुन्‍न। उहाँले त तैँले वास्तवमा कति धेरै सत्यता बुझेको र अभ्यास गरेको छस्, परमेश्‍वरका वचनहरूको कति धेरै सत्यताको वास्तविकतामा जिएको छस्, तेरो जीवन स्वभावमा साँचो परिवर्तन आएको छ कि छैन, तँसँग कति धेरै सच्चा अनुभव र गवाही छन्, तैँले कति धेरै सुकर्म तयार गरेको छस्, परमेश्‍वरको इच्‍छा पूरा गर्न तैँले कति धेरै काम गरेको छस्, र तैँले मापदण्डअनुसार आफ्‍नो कर्तव्य निभाएको छस् कि छैनस् भन्‍ने कुरा मात्रै हेर्नुहुन्छ। परमेश्‍वरलाई हेर्नुहुने कुराहरू यिनै हुन्। जब मानिसहरूले परमेश्‍वरलाई बुझ्दैनन् र उहाँको इच्‍छा जान्दैनन्, तब तिनीहरूले सधैँ यसलाई गलत रूपमा अर्थ्याउँछन् र उहाँसँग हिसाबकिताब मिलाउन उहाँलाई केही सतही कुराहरू टक्र्याउँछन्। तिनीहरू भन्छन्, “हे परमेश्‍वर, मैले विश्‍वास गरेको धेरै वर्ष भयो। मैले धेरै ठाउँ यात्रा गरेको छु, धेरैलाई सुसमाचार सुनाएर विश्‍वासमा ल्याएको छु। मैले तपाईंका वचनहरूका धेरै खण्डहरू कण्ठस्थ सुनाउन सक्छु र निकै धेरै भजनहरू गाउन सक्छु। जब कुनै ठूलो वा कठिन कुरा आइपर्छ, तब म सधैँ उपवास बसेर प्रार्थना गर्छु, र म सधैँ तपाईंका वचनहरू पढ्छु। म कसरी तपाईंको इच्‍छाअनुरूप हुँदिनँ र?” त्यसपछि परमेश्‍वरले तिनीहरूलाई भन्‍नुहुन्छ: “के अहिले तँ इमानदार व्यक्ति भएको छस्? के तेरो छलीपन परिवर्तन भएको छ? के इमानदार व्यक्ति बन्‍नको लागि तैँले कुनै मूल्य चुकाएको छस्? के तैँले आफूले गरेका सबै छली कुराहरू, तैँले छल गर्न प्रयोग गरेका सबै तरिकाहरू मेरो अगाडि ल्याई खुलासा गरेको छस्? के तँ मसँग कम बेइमान भइरहेको छस्? जब तैँले मसँग झूटो शपथ खाने वा खोक्रो प्रतिज्ञा गर्ने, वा मलाई मूर्ख बनाउन राम्रा कुराहरू बोल्ने गर्छस्, के त्यो तँलाई थाहा हुन्छ? के तैँले यी कुराहरू त्यागेको छस्?” जब तैँले त्यसबारेमा विचार गर्छस् र यी कुराहरू तैँले त्यागेको छैनस् भन्‍ने कुरा पत्ता लगाउँछस्, तब तँ अक्‍क न बक्‍क हुनेछस्। अनि, तँसँग परमेश्‍वरको अघि हिसाबकिताब मिलाउने उपाय हुँदो रहेनछ भन्‍ने तथ्य तँलाई अवगत हुनेछ। तिमीहरूलाई आफ्‍नो बारेमा थाहा पाउन लगाउनकै लागि म तिमीहरूको भ्रष्ट स्थिति खुलासा गर्छु; तिमीहरू सत्यता अभ्यास गरेर वास्तविकतामा प्रवेश गर्न सक भनेरै म यति धेरै बोल्छु। कुनै पनि वचन, कुनै पनि सङ्गति वा सत्यता मानिसहरूले टाढाटाढासम्म कण्ठस्थ सुनाउँदै हिँडूनको लागि होइन; ती त अभ्यास गर्नको लागि दिइएका हुन्। किन तिमीहरूलाई सधैँ सत्यता स्विकार्नू र अभ्यास गर्नू भनेर भनिएको हो? किनभने सत्यताले मात्रै तिमीहरूको भ्रष्टता पखाल्‍न र तिमीहरूको जीवन दृष्टिकोण, र तिमीहरूका मूल्य-मान्यताहरू परिवर्तन गर्न सक्छ, र सत्यता मात्रै कसैको जीवन बन्‍न सक्छ। जब तैँले सत्यता स्विकार्छस्, तब यसलाई आफ्‍नो जीवन बनाउनको लागि तैँले यसलाई अभ्यास पनि गर्नु अनिवार्य हुन्छ। यदि तँलाई तैँले सत्यता बुझेको छस् भन्‍ने लाग्छ तर तैँले यसको अभ्यास गरेकै छैनस्, र यो तेरो जीवन बनेकै छैन भने, तँ सम्भवतः परिवर्तन हुनै सक्दैनस्। तैँले सत्यता स्विकारेको छैनस्, त्यसकारण कुनै पनि हालतमा तेरो भ्रष्ट स्वभाव शुद्ध हुँदैन। यदि सत्यता अभ्यास गर्न सक्दैनस् भने, तँ परिवर्तन हुनेछैनस्। अन्तिममा, यदि सत्यताले तेरो हृदयमा जरा गाडेको छैन र यो तेरो जीवन बनेको छैन भने, विश्‍वासीको रूपमा तेरो समय समाप्त हुन लागेपछि, तेरो नियति र परिणाम निर्धारण गरिनेछ। यो सङ्गतिलाई ध्यानमा राखेर, के तिमीहरू सबैले सत्यता अभ्यास गर्नमा केही आतुरी महसुस गरिरहेका छौ? तीन वर्ष, पाँच वर्ष, वा त्योभन्दा बढी समय पर्खने, अनि त्यसपछि मात्रै अभ्यास गर्ने काम नगर्। सत्यता अभ्यास गर्ने विषयमा धेरै चाँडो वा धेरै ढिलो भन्‍ने हुँदैन; यदि तैँले चाँडै अभ्यास गरिस् भने, तँ चाँडै परिवर्तन हुनेछस्, र तैँले ढिलो अभ्यास गरिस् भने, तँ ढिलै परिवर्तन हुनेछस्। यदि तैँले पवित्र आत्माको काममा र परमेश्‍वरद्वारा मानवजातिलाई सिद्ध पारिने प्रक्रियामा सहभागी हुने आफ्‍नो अवसर गुमाइस् भने, महाविपत्तिहरू आउँदा तँ खतरामा पर्नेछस्। त्यसपछि, मानवजातिलाई मुक्ति दिने परमेश्‍वरको काम समाप्त भएपछि, कुनै अवसर बाँकी रहनेछैन। यदि तैँले आफ्‍नो मौका गुमाएपछि, “मैले त्यो बेला कुनै प्रयास गरिनँ, तर म अब अभ्यास गर्न थाल्‍नेछु” भनेर भनिस् भने, धेरै ढिला भइसकेको हुनेछ, र तँ परमेश्‍वरद्वारा सिद्ध पारिने सम्‍भावना निकै कम हुनेछ। यस्तो किन हुन्छ भने, पवित्र आत्‍माले काम गर्न छोडिसक्‍नुभएको हुनेछ, र सबै कुरा र सबै सत्यतासम्‍बन्धी तेरो बुझाइ अत्यन्तै सतही हुनेछ। अहिले अनेक किसिमका परिस्थितिहरू देखा परिरहेका छन्, र सत्यताको सङ्गतिमार्फत, तिमीहरूको विश्‍वास वृद्धि भइरहेको छ र तिमीहरूले परमेश्‍वरलाई पछ्याउने अझै बढी प्रेरणा पाएका छौ। यदि केही समयसम्‍म कुनै परिस्थिति नआएको भए, तिमीहरू अवश्य नै नकारात्मक र अनुशासनहीन बन्‍नेथियौ, परमेश्‍वरबाट झन्झन् टाढा हुनेथियौ। तिमीहरू धर्मका मानिसहरूजस्तै भेलाका शैलीहरू र धर्मका विधिविधानहरू पालना गर्दै र सत्यताको वास्तविकतारहित भएर बसिरहेका हुनेथियौ। त्यसपछि त तिमीहरूले छाती पिट्दै बिलौना गर्नुको के अर्थ हुन्थ्यो र?

मलाई भन, के छली मानिसहरूसँग बस्‍नु थकाइलाग्दो हुन्छ? (हुन्छ।) के तिनीहरू पनि थकित भएका हुँदैनन् र? वास्तवमा, तिनीहरू पनि थकित भएका हुन्छन्, तर तिनीहरूले आफ्‍नो थकाइ महसुस गर्दैनन्। यस्तो किन हो भने छली मानिसहरू र इमानदार मानिसहरू फरकफरक हुन्। इमानदार मानिसहरू सरल हुन्छन्। तिनीहरूका सोचहरू जटिल हुँदैनन्, र तिनीहरू आफूले जे सोच्यो त्यही बोल्छन्। अर्कोतर्फ, छली मानिसहरू सधैँ घुमाउरो तरिकाले बोल्छन्। तिनीहरूले केही कुरा पनि सीधै भन्दैनन्—तिनीहरूले त सधैँ खेल खेलिरहेका र आफ्‍ना झूटहरू लुकाइरहेका हुन्छन्। तिनीहरूले सधैँ आफ्‍नो दिमाग खियाइरहेका हुन्छन्, आफूले हेलचेक्र्याइँ पो गरेँ कि, कुनै कुरा पो खुस्काएँ कि भनी डराउँदै सधैँ सोचिरहेका हुन्छन्। कतिपय मानिसहरूले कुन हदसम्‍म छलको खेल खेल्छन्? तिनीहरूले जोसँग कुरा गरिरहेका भए पनि, को बढी चलाक छ, को बाठो छ, को माथि छ भनेर हेर्ने सधैँ प्रयास गर्छन्, र अन्त्यमा तिनीहरूको प्रतिस्पर्धात्मकता मानसिक रोग बन्छ। तिनीहरू राती सुत्‍न सक्दैनन्, तैपनि पीडा महसुस गर्दैनन्, र यो सामान्य हो भन्‍नेसमेत सोच्छन्। के तिनीहरू जिउँदा पिशाचहरू बनेका हुँदैनन् र? जब परमेश्‍वरले मानिसहरूलाई मुक्ति दिनुहुन्छ, तब उहाँले तिनीहरूलाई शैतानको प्रभाव र आफ्‍नो भ्रष्ट स्वभाव त्याग्‍न, इमानदार मानिसहरू बन्‍न, र उहाँका वचनहरूअनुसार जिउन मदत गर्नुहुन्छ। इमानदार व्यक्तिको रूपमा जिउनुले स्वतन्त्र र बन्धनमुक्त अनुभूत गराउँछ, र यो अत्यन्तै कम पीडादायी हुन्छ। यो सबैभन्दा सुखी जीवन हो। इमानदार मानिसहरू सरल हुन्छन्। तिनीहरूले आफ्‍नो मनको कुरा भन्छन्, र जे सोचेको छ त्यही भन्छन्। तिनीहरूले आफ्‍ना बोलीवचन र व्यवहारमा, विवेक र समझ अपनाउँछन्। तिनीहरू सत्यतामा लागिपर्न इच्छुक हुन्छन्, र सत्यता बुझेपछि तिनीहरूले यसलाई अभ्यास गर्छन्। तिनीहरूले कुनै कुरा स्पष्ट रूपमा बुझ्‍न सकेनन् भने, तिनीहरू सत्यता खोजी गर्न इच्छुक हुन्छन् र जुन काम सत्यताअनुरूप हुन्छ त्यही गर्छन्। तिनीहरूले जहाँ पनि र जुनसुकै कुरामा परमेश्‍वरको इच्‍छा खोज्छन्, त्यसपछि आफ्‍नो व्यवहारमा यसलाई लागू गर्छन्। केही क्षेत्रमा तिनीहरू मूर्ख पनि हुन सक्छन् र तिनीहरूले सत्यताका सिद्धान्तहरूद्वारा आफूलाई सुसज्‍जित तुल्याउनुपर्ने हुन्छ, र यसको लागि तिनीहरू निरन्तर वृद्धि हुनुपर्छ। यसरी अनुभव गर्दा, तिनीहरू इमानदार र बुद्धिमान्‌ मानिसहरू बन्‍न र पूर्णतया परमेश्‍वरको इच्‍छाअनुरूप हुन सक्छन्। तर छली मानिसहरू त्यस्ता हुँदैनन्। तिनीहरू शैतानी स्वभावअनुसार जिउँछन्, आफ्‍नो भ्रष्टता प्रकट गर्छन्, तैपनि यस्तो व्यवहार गर्ने क्रममा तिनीहरू अरूले आफूविरुद्ध प्रयोग गर्ने केही कुरा भेट्लान् कि भन्‍ने डर मान्छन्। त्यसकारण, प्रतिक्रियास्वरूप तिनीहरूले छलछाम र जालझेल प्रयोग गर्छन्। तिनीहरूलाई सबै कुरा खुलासा हुने समय आउला भन्‍ने डर लाग्छ, त्यसकारण हर उपाय लगाउँदै तिनीहरू झूटहरू बोल्ने र ढाकछोप गर्ने गर्छन्, र कुनै अन्तराल देखा पर्‍यो भने, यसलाई भर्न थप झूट बोल्छन्। सधैँ झूट बोल्नु र आफ्‍ना झूटहरू ढाकछोप गर्नु—के यो जिउने थकाइलाग्दो तरिका होइन र? तिनीहरू झूटहरू रच्‍न र आफूलाई ढाकछोप गर्न सधैँ दिमाग खियाइरहेका हुन्छन्। यस्तो गर्नु अत्यन्तै बोझिलो हुन्छ। त्यसैले, झूटहरू रच्दै र आफैलाई ढाकछोप गर्दै दिन बिताउने छली मानिसहरूको जीवन यस्तो थकाइलाग्दो र पीडादायी हुन्छ! तर इमानदार मानिसहरूको अवस्था फरक हुन्छ। इमानदार व्यक्तिको रूपमा, आफूले बोल्‍ने र व्यवहार गर्ने विषयमा मान्छेले धेरै विचार गर्नु पर्दैन। धेरैजसो अवस्थामा, इमानदार व्यक्तिले साँचो कुरा बोल्‍न सक्छ। कुनै खास मामलाले तिनीहरूको हितमा असर गर्ने भयो भने मात्रै तिनीहरूले अलिक बढी दिमाग खियाउँछन्—तिनीहरूले आफ्‍ना हितहरू रक्षा गर्न, आफ्‍नो आडम्बर र गौरव कायम गर्न थोरै झूट बोल्‍न सक्छन्। यस्ता झूटहरू सीमित हुन्छन्, त्यसकारण इमानदार मानिसहरूको बोलाइ र व्यवहार गराइ त्यति थकाइलाग्दो हुँदैन। छली मानिसहरूका अभिप्रायहरू इमानदार मानिसहरूका भन्दा धेरै जटिल हुन्छन्। तिनीहरूले धेरै कुराहरूबारे विचार गर्नुपर्ने हुन्छ: तिनीहरूले आफ्‍नो प्रतिष्ठा, मर्यादा, नाफा, र हैसियतबारे सोच्‍नुपर्ने हुन्छ; अनि तिनीहरूले आफ्‍ना हितहरू रक्षा गर्नुपर्ने हुन्छ—यो सबै अरूसामु आफ्नो कुनै कमीकमजोरी नदेखाई वा आफ्नो खेल के हो त्यो प्रकट नगरी गर्नुपर्ने हुन्छ, त्यसकारण तिनीहरूले झूटहरू रच्‍न आफ्‍नो दिमाग खियाउनुपर्छ। यसको साथै, छली मानिसहरूसँग ठूलाठूला, अनावश्यक इच्छाहरू र धेरै मागहरू हुन्छन्। तिनीहरूले आफ्‍ना लक्ष्यहरू हासिल गर्ने उपायहरू सोच्‍नुपर्छ, त्यसकारण तिनीहरूले झूट बोल्‍ने र धोका दिने कार्यलाई जारी राख्‍नुपर्छ, अनि अझ धेरै झूट बोल्‍दै जाँदा, तिनीहरूले थप झूटहरू ढाकछोप गर्नुपर्ने हुन्छ। त्यसकारण छली व्यक्तिको जीवन इमानदार व्यक्तिको भन्दा निकै थकाइलाग्दो र पीडादायी हुन्छ। कतिपय मानिसहरू तुलनात्मक रूपले इमानदार हुन्छन्। यदि तिनीहरूले सत्यता पछ्याउन, आफूले जुनसुकै झूट बोले पनि आफ्‍नो बारेमा मनन गर्न, आफूले गरेको छल जेसुकै भए पनि त्यसलाई पहिचान गर्न, त्यसलाई परमेश्‍वरका वचनहरूअनुसार हेर्दै चिरफार गर्न र बुझ्‍न, र त्यसलाई परिवर्तन गर्न सक्छन् भने, तिनीहरूले केही वर्षको अवधिमै आफ्‍ना झूट र छलहरूमध्ये धेरैबाट आफूलाई मुक्त गर्न सक्‍नेछन्। त्यसपछि तिनीहरू आधारभूत रूपमै इमानदार व्यक्ति बनिसकेका हुनेछन्। यसरी जिउँदा यसले तिनीहरूलाई धेरै पीडा र थकाइबाट मुक्त मात्रै गर्नेछैन, तिनीहरूलाई शान्ति र खुसी पनि दिनेछ। धेरै मामलाहरूमा, तिनीहरू फाइदा, हैसियत, आडम्बर र स्वाभिमानका बन्धनहरूबाट मुक्त हुनेछन्, र स्वाभाविक रूपमै स्वतन्त्र र मुक्त भएर जिउनेछन्। तर छली मानिसहरूको बोलीवचन र व्यवहारपछाडि सधैँ गुप्त मनसायहरू हुन्छन्। तिनीहरूले अरूलाई झुक्याउन र छल्‍नका लागि अनेक किसिमका झूटहरू रच्छन्, अनि आफ्नो खुलासा हुनेबित्तिकै, तिनीहरूले आफ्‍ना झूटहरू ढाकछोप गर्न अनेक उपायहरू सोच्छन्। यस्ता आदि इत्यादि कुराको कष्टमा पर्दा, तिनीहरूले पनि आफ्‍नो जीवन थकाइलाग्दो छ भन्‍ने महसुस गर्छन्। आफूले सामना गर्ने हरेक परिस्थितिमा धेरै झूट बोल्‍नुपर्ने हुनु नै तिनीहरूको लागि थकाइलाग्दो हुन्छ, र त्यसपछि ती झूटहरू ढाकछोप गर्नुपर्दा त्यो झनै थकाइलाग्दो हुन्छ। तिनीहरूले भन्‍ने सबै कुरा एउटा उद्देश्य पूरा गर्नको लागि हुन्छ, त्यसकारण तिनीहरू आफूले बोल्‍ने हरेक शब्‍दमा धेरै मानसिक शक्ति लगाउँछन्। अनि, तिनीहरूले बोलिसकेपछि, तिनीहरूको वास्तविकता तैँले देखिस् कि भन्‍ने तिनीहरूलाई डर हुन्छ, त्यसकारण तिनीहरूले आफ्‍ना झूटहरू लुकाउन पनि आफ्‍नो दिमाग खियाउनुपर्ने हुन्छ, र तिनीहरूले जिद्दी गर्दै तँलाई स्पष्टीकरण दिन्छन्, तँलाई तिनीहरूले ढाँटिरहेका वा छलिरहेका छैनन्, र तिनीहरू असल व्यक्ति हुन् भनेर विश्‍वस्त तुल्याउने प्रयास गर्छन्। छली मानिसहरू यस्ता कुराहरू गर्नमा पोख्त हुन्छन्। यदि दुई छली मानिसहरू सँगै छन् भने, त्यहाँ मनमुटाव, द्वन्द्व, र षड्यन्‍त्र हुने कुरा निश्‍चित हुन्छ। तिनीहरूको बाझो कहिल्यै टुङ्गिदैन, जसले गर्दा झन्झन् गहन घृणा पैदा हुन्छ, र तिनीहरू कट्टर शत्रुहरू बन्छन्। यदि तँ छली व्यक्तिसँग इमानदार भइस् भने, यी व्यवहारहरूले तँलाई अवश्य नै दिक्‍क पार्नेछ। यदि यदि तिनीहरूले कहिलेकहीँ मात्रै त्यस्तो व्यवहार गर्छन् भने, तैँले सबैमा भ्रष्ट स्वभाव हुन्छ र त्यस्ता कुराहरूबाट टाढा रहनु गाह्रो हुन्छ भनेर भन्‍नेछस्। तर यदि तिनीहरूले सधैँ त्यसरी नै व्यवहार गर्छन् भने, तँ यी शैलीहरूदेखि विशेष दिक्‍क र वाक्‍क हुनेछस्; तँलाई तिनीहरूको त्यो पक्ष र तिनीहरूमा भएका अभिप्रायहरूप्रति घिन लाग्‍नेछ। जब तँलाई त्यति धेरै घिन लाग्छ, तब तैँले तिनीहरूलाई तिरस्कार र इन्कार गर्न सक्‍नेछस्। यो एकदमै सामान्य कुरा हो। तिनीहरूले पश्‍चात्ताप गरेर केही बदलाब नल्याएसम्‍म तिनीहरूसँग उठबस गर्नु हुँदैन।

तिमीहरूलाई के लाग्छ—के कपटी मानिसहरूको लागि जीवन थकाइलाग्दो छैन र? तिनीहरूले आफ्नो सबै समय झूट बोलेर अनि ती झूटहरू ढाकछोप गर्न थप झूटहरू बोलेर, र छलकपटमा संलग्‍न भएर बिताउँछन्। तिनीहरूले यस्तो थकाइलाग्दपन आफैले आफूमाथि ल्याउँछन्। तिनीहरूलाई यसरी जिउनु थकाइलाग्दो छ भन्‍ने पनि थाहा हुन्छ—तैपनि किन तिनीहरू कपटी बन्‍न चाहन्छन्, तर इमानदार बन्‍न चाहँदैनन्? के तिमीहरूले यस प्रश्‍नको बारेमा कहिल्यै विचार गरेका छौ? यो मानिसहरूलाई आफ्नै शैतानी प्रकृतिले मूर्ख बनाउँदाको परिणाम हो; यसले तिनीहरूलाई यस्तो जीवन र यस्तो स्वभावबाट आफूलाई मुक्त गर्न दिँदैन। मानिसहरू यसरी नै मूर्ख बन्‍न मान्न, र यसरी नै जिउन इच्छुक छन्; तिनीहरू सत्यता अभ्यास गर्न र ज्योतिको मार्गमा हिँड्न चाहँदैनन्। तँलाई यसरी जिउनु थकाइलाग्दो र यसरी व्यवहार गर्न अनावश्यक लाग्छ—तर छली मानिसहरूलाई यो बिलकुलै आवश्यक छ भन्‍ने लाग्छ। तिनीहरू यसो नगर्दा अपमान आइलाग्छ, र यसले गर्दा आफ्‍नो छवि, आफ्नो प्रतिष्ठा र आफ्नो हितमा समेत हानि पुग्छ, र आफूले एकदमै धेरै गुमाउनुपर्छ भन्‍ने सोच्छन्। तिनीहरूले यी कुराहरूलाई नै प्रिय ठान्छन्, तिनीहरू आफ्‍नै छवि, आफ्नै प्रतिष्ठा र आफ्नै हैसियत नै सम्हालेर राख्छन्। सत्यतालाई प्रेम नगर्ने मानिसहरूको साँचो स्वरूप यही हो। सङ्झेपमा, जब मानिसहरू इमानदार बन्‍न वा सत्यता अभ्यास गर्न अनिच्छुक हुन्छन्, तब यो तिनीहरूले सत्यतालाई प्रेम नगरेको कारणले हुन्छ। आफ्‍नो हृदयमा, तिनीहरूले प्रतिष्ठा र हैसियतलाई प्यारो ठान्छन्, तिनीहरू बाहिरी संसारका प्रचलनहरू पछ्याउन र शैतानको सत्ताअन्तर्गत जिउन मन पराउँछन्। यो तिनीहरूको प्रकृतिको समस्या हो। अहिले त यहाँ परमेश्‍वरलाई वर्षौंदेखि विश्‍वास गरेका, धेरै प्रवचन सुनेका, र परमेश्‍वरमा विश्‍वास गर्नु भनेको के हो भनेर बुझेका मानिसहरू छन्। तर तिनीहरू अझै पनि सत्यता अभ्यास गर्दैनन्, र तिनीहरूमा अझै पनि केही परिवर्तन आएको छैन—यस्तो किन भएको हो? यस्तो किन हो भने, तिनीहरू सत्यतालाई प्रेम गर्दैनन्। तिनीहरूले थोरै सत्यता बुझे पनि, तिनीहरू त्यसलाई अभ्यास गर्न सक्षम छैनन्। यस्ता मानिसहरूले जति नै वर्ष परमेश्‍वरमा विश्‍वास गरे पनि, त्यो हात लाग्यो शून्य हुनेछ। के सत्यतालाई प्रेम नगर्नेहरूलाई मुक्ति दिन सकिन्छ? यो बिलकुलै असम्‍भव छ। सत्यतालाई प्रेम नगर्नु व्यक्तिको हृदय र प्रकृतिसँग सम्‍बन्धित समस्या हो। यसलाई समाधान गर्न सकिँदैन। व्यक्तिलाई उसको विश्‍वासमा मुक्ति दिन सकिन्छ कि सकिँदैन भन्‍ने कुरा मुख्यतः उसले सत्यतालाई प्रेम गर्छ कि गर्दैन भन्‍ने कुरामा निर्भर हुन्छ। सत्यतालाई प्रेम गर्नेहरूले मात्रै सत्यता स्विकार्न सक्छन्; तिनीहरूले मात्रै सत्यताको खातिर कठिनाइ भोग्‍न र मूल्य चुकाउन सक्छन्, र तिनीहरूले मात्रै परमेश्‍वरलाई प्रार्थना गर्न र उहाँमा भरोसा गर्न सक्छन्। तिनीहरूले मात्रै सत्यता खोजी गर्न र आफ्‍ना अनुभवहरूमार्फत आफ्‍नो बारेमा मनन गर्न र आफूलाई चिन्‍न, दैहिकता त्याग्‍ने साहस पाउन, र सत्यताको अभ्यास र परमेश्‍वरप्रतिको समर्पण हासिल गर्न सक्छन्। सत्यतालाई प्रेम गर्नेहरूले मात्रै यसरी सत्यता पछ्याउन, मुक्तिको मार्ग हिँड्न, र परमेश्‍वरको अनुमोदन प्राप्त गर्न सक्छन्। योभन्दा अरू कुनै मार्ग छैन। सत्यतालाई प्रेम नगर्नेहरूले यसलाई स्विकार्नु निकै गाह्रो हुन्छ। यस्तो किन हुन्छ भने प्रकृतिले नै तिनीहरू सत्यताप्रति दिक्‍क मान्‍ने र यसलाई घृणा गर्ने हुन्छन्। यदि तिनीहरूले परमेश्‍वरको विरोध गर्न वा दुष्टता गर्न छोड्न चाहे भने, त्यसो गर्न तिनीहरूलाई साह्रै गाह्रो हुनेछ, किनभने तिनीहरू शैतानका हुन् र तिनीहरू पहिले नै दियाबलस बनेर परमेश्‍वरका शत्रु भइसकेका हुन्छन्। परमेश्‍वरले मानवजातिलाई मुक्ति दिनुहुन्छ तर दियाबलसहरू वा शैतानलाई मुक्ति दिनुहुन्‍न। कतिपय मानिसहरूले यस्ता प्रश्‍नहरू सोध्छन्: “म साँच्‍चै सत्यता बुझ्दिनँ। म यसलाई अभ्यास गर्नै सक्दिनँ। मैले के गर्ने?” यो व्यक्ति सत्यतालाई प्रेम नगर्ने व्यक्ति हो। यदि कसैले सत्यतालाई प्रेम गर्दैनन् भने, तिनीहरूले सत्यता बुझे पनि सत्यता अभ्यास गर्न सक्दैनन्, किनभने हृदयमा तिनीहरूलाई त्यसो गर्ने इच्‍छा नै हुँदैन र तिनीहरूलाई सत्यता मनै पर्दैन। त्यस्ता व्यक्तिहरू मुक्तिबाहिर हुन्छन्। कतिपय मानिसहरूले यसो भन्छन्: “मलाई त इमानदार व्यक्ति बन्दा धेरै कुरा गुमाइन्छ जस्तो लाग्छ, त्यसकारण म त्यस्तो व्यक्ति बन्‍न चाहन्‍नँ। छली मानिसहरूले कहिल्यै केही गुमाउँदैनन्—तिनीहरूले त अरूको फाइदा उठाएरसमेत लाभ लिन सक्छन्। त्यसकारण, म त बरु छली व्यक्ति नै बन्छु। म अरूलाई मेरो व्यक्तिगत मामला जान्‍न, मेरो बारे राम्ररी जान्‍न वा मलाई बुझ्‍न दिन चाहन्‍नँ। मेरो भाग्य मेरै हातमा हुनुपर्छ।” त्यसो भए, सक्दो लागिपर्, र त्यसै गरेर हेर्। तेरो कस्तो परिणाम आउँछ, त्यो हेर्; अन्तिममा को नर्क जान्छ र कसले दण्ड पाउँछ, त्यो हेर्।

के तिमीहरू इमानदार बन्‍न इच्छुक छौ? यी कुराकानीहरू सुनेपछि तिमीहरूले के गर्ने योजना बनाएका छौ? तिमीहरू सबभन्दा पहिले केदेखि सुरु गर्नेछौ? (म झूट बोल्‍न छोडेर यो काम सुरु गर्नेछु।) त्यो अभ्यास गर्ने राम्रो तरिका हो, तर झूट बोल्‍न छोड्नु सजिलो छैन। मानिसहरूको झूटपछाडि प्राय अभिप्रायहरू लुकेका हुन्छन्, तर कतिपय झूटमा कुनै अभिप्राय लुकेको हुँदैन, न त ती झूटको जानीजानी कुनै योजना नै बनाइएको हुन्छ। ती झूटहरू त प्राकृतिक रूपमै आफै आउने गर्छन्। त्यस्ता झूटहरू समाधान गर्न सहज हुन्छ; तर अभिप्राय लुकेका झूटहरू समाधान गर्न गाह्रो हुन्छ। यस्तो किन हुन्छ भने, ती अभिप्रायहरू व्यक्तिको प्रकृतिबाट आएका हुन्छन् र ती शैतानको चलाकी प्रतिनिधित्व गर्ने कुराहरू हुन्, र ती मानिसहरूले जानीजानी छनौट गर्ने अभिप्रायहरू हुन्। यदि कसैले सत्यतालाई प्रेम गर्दैनन् भने, तिनीहरूले दैहिकता त्याग्‍न सक्दैनन्—त्यसकारण तिनीहरूले परमेश्‍वरलाई प्रार्थना गर्नुपर्छ र उहाँमा भरोसा गर्नुपर्छ, र समस्या समाधान गर्न सत्यता खोजी गर्नुपर्छ। तर झूट बोल्‍ने समस्या एकैपटकमा पूरै समाधान गर्न सकिँदैन। कहिलेकहीँ वा धेरैपटक पुरानै बानीमा फर्किने समस्या रहन्छ। यो सामान्य अवस्था हो, र तैँले आफूले बोल्‍ने हरेक झूटलाई समाधान गरिस्, र यो कार्यलाई जारी राखिस् भने, त्यो दिन पक्‍कै आउनेछ जुन दिन तैँले ती सबै झूट समाधान गरिसकेको हुनेछस्। झूट बोल्‍ने समस्या समाधान गर्नु भनेको दीर्घकालीन युद्ध लड्नु हो: जब एउटा झूट प्रकट हुन्छ, तब आफ्‍नो बारेमा मनन गर्, र त्यसपछि परमेश्‍वरलाई प्रार्थना गर्। जब अर्को झूट प्रकट हुन्छ, तब फेरि आफ्‍नो बारेमा मनन गर्, र परमेश्‍वरलाई प्रार्थना गर्। परमेश्‍वरलाई तैँले जति प्रार्थना गर्छस्, तैँले आफ्‍नो भ्रष्ट स्वभावलाई त्यति नै घृणा गर्नेछस्, र तँलाई सत्यता अभ्यास गर्न र सत्यतामा जिउन त्यति नै इच्‍छा हुनेछ। त्यसरी, तँसँग झूटहरू त्याग्‍ने सामर्थ्य हुनेछ। केही समयसम्‍म त्यस्तो अनुभव र अभ्यास गरिसकेपछि, तैँले तेरा झूटहरू झन्झन् घटिरहेको, तँ पहिलेभन्दा धेरै सहजतामा जिइरहेको, र तैँले अबदेखि झूट बोल्‍न वा झूट ढाकछोप गर्न जरुरी नरहेको देख्‍नेछस्। तँ दैनिक रूपमा त्यति धेरै नबोले पनि, हरेक वाक्य तेरो हृदयबाट निस्केको र साँचो हुनेछ, र त्यसमा झूट एकदमै थोरै हुनेछ। त्यसरी जिउँदा कस्तो महसुस हुनेछ? के यो स्वतन्त्र र मुक्त अनुभूत गराउने हुनेछैन र? तँलाई अब तेरो भ्रष्ट स्वभावले सञ्चालित गर्नेछैन र तँ यसको बन्धनमा पर्नेछैनस्, अनि कम्तीमा पनि तैँले इमानदार व्यक्ति बुन्‍नुका परिणामहरू देख्‍न थाल्‍नेछस्। अवश्‍य नै, विशेष परिस्‍थितिहरू सामना गर्दा, तैँले कहिलेकहीँ सानो झूट मुखबाट फुत्काउन सक्छस्। कहिलेकहीँ तँलाई खतरा हुन सक्छ वा कुनै समस्या आउन सक्छ, वा तँ आफ्‍नो सुरक्षा गर्न चाहन सक्छस्, र त्यस्तो बेला झूट नबोली हुँदैन। तैपनि, तैँले यसबारेमा मनन गर्नुपर्छ, यसलाई बुझ्‍नुपर्छ र समस्या समाधान गर्नुपर्छ। तैँले परमेश्‍वरलाई प्रार्थना गरेर यसो भन्‍नुपर्छ: “ममा अझै पनि झूट र छल रहेका छन्। परमेश्‍वरले मलाई मेरो भ्रष्ट स्वभावबाट सधैँसधैँको लागि मुक्त गर्नुभए हुन्थ्यो।” जब व्यक्तिले उद्देश्यपूर्ण रूपमा बुद्धि अभ्यास गरिरहेको हुन्छ, तब यो भ्रष्टताको प्रकटीकरणको रूपमा गनिँदैन। इमानदार व्यक्ति बन्‍नको लागि व्यक्तिले अनुभव गर्नुपर्ने कुरा त्यही हो। यस तरिकाले, अलिअलि गर्दै, तेरा झूटहरू घट्दै जान्छन्। आज तैँले दश वटा झूट बोल्छस्, भोलि तैँले नौ वटा बोल्‍नेछस्, र पर्सी आठ वटा बोल्‍नेछस्। पछि तैँले दुई-तीन वटा झूट मात्रै बोल्‍नेछस्। तैँले झन्झन्‌ धेरै सत्य बोल्दै जानेछस्, र इमानदार व्यक्ति बन्‍ने तेरो अभ्यास पहिलेभन्दा झन्झन् परमेश्‍वरको इच्‍छा, उहाँका सर्तहरू, र उहाँका मापदण्डहरूको नजिक पुग्‍नेछ—अनि त्यो कति राम्रो हुनेछ! इमानदार बन्‍ने अभ्यास गर्नको लागि, तँसँग एउटा मार्ग, र एउटा उद्देश्य हुनुपर्छ। सबभन्दा पहिले, झूट बोल्‍ने समस्या समाधान गर्। तैँले यी झूटहरू बोल्‍नुपछाडि लुकेको तेरो सार चिन्‍नुपर्छ। तैँले तँलाई के-कस्ता अभिप्राय र मनसायले यी झूटहरू बोल्‍न उत्प्रेरित गर्छन्, तँमा किन यस्ता अभिप्रायहरू छन्, र ती अभिप्रायको सार के हो भनेर पनि चिरफार गर्नुपर्छ। जब तैँले यी सबै समस्याहरू स्पष्ट पारेको हुन्छस्, तब तैँले झूट बोल्‍ने समस्यालाई राम्ररी चिनिसकेको हुन्छस्, र जब कुनै कुरा तँमाथि आइपर्छ, तब तँसँग अभ्यासका सिद्धान्तहरू हुनेछन्। यदि तैँले यस्तो अभ्यास र अनुभव अघि बढाइरहन्छस् भने, नतिजा पक्‍कै पनि तेरो हात आउनेछ। एक दिन तैँले यसो भन्‍नेछस्: “इमानदार बन्‍नु सजिलो छ। छली बन्‍नु अत्यन्तै थकाइलाग्दो हुँदो रहेछ! अबदेखि म छली व्यक्ति बन्‍न चाहन्‍नँ, सधैँ यसरी के-कस्ता झूटहरू बोल्‍ने र आफ्‍ना झूटहरू कसरी ढाकछोप गर्ने भनेर सोचिरहन चाहन्‍नँ। यो त मानसिक रोग भएको व्यक्ति बन्‍नुजस्तै हो, सधैँ विरोधाभासपूर्ण बोली बोल्ने—‘मानव’ भनेर भन्‍नलायक नै नभएको व्यक्ति बन्‍नु हो! त्यस्तो जीवन अति थकाइलाग्दो हुन्छ, र म अबदेखि त्यसरी जिउन चाहन्‍नँ!” यसपटक, तैँले साँचो रूपमा इमानदार बन्‍ने आशा पाएको हुन्छस्, र यसले तैँले इमानदार व्यक्ति बन्‍नेतर्फ प्रगति गर्न थालेको छस् भन्‍ने प्रमाणित गर्नेछ। यो परिवर्तनको सुरुवात हो। अवश्य नै, तिमीहरूमध्ये कति जना यस्ता छौ होला, जो अभ्यास गर्न थाल्दै गर्दा, इमानदार शब्‍दहरू बोलेपछि र आफूलाई उदाङ्गो पारेपछि लज्‍जित हुन्छ। तिमीहरूको अनुहार रातो हुन्छ होला, तिमीहरूलाई लाज लाग्‍छ होला, र अरूले तिमीहरूलाई हाँसोमा उडाउलान् भन्‍ने डर लाग्‍छ होला। त्यस्तो बेला तिमीहरूले के गर्नुपर्छ? अझै पनि, तिमीहरूले परमेश्‍वरलाई प्रार्थना गर्नुपर्छ र उहाँलाई सामर्थ्य माग्‍नुपर्छ। तैँले यसो भन्‍नुपर्छ: “हे परमेश्‍वर, म इमानदार व्यक्ति बन्‍न चाहन्छु, तर मैले सत्य बोल्दा मानिसहरूले मलाई हाँसोमा उडाउलान् भन्‍ने डर लाग्छ। म तपाईंलाई अनुरोध गर्छु, तपाईं मलाई मेरो शैतानी स्वभावको बन्धनबाट मुक्त गर्नुहोस्; मलाई तपाईंका वचनहरूअनुसार जिउन, अनि मलाई मुक्त र स्वतन्त्र हुन मदत गर्नुहोस्।” जब तैँले यसरी प्रार्थना गर्छस्, तब तेरो हृदयमा अझै धेरै ज्योति आउनेछ, र तैँले मनमनै भन्‍नेछस्: “यो अभ्यास गर्नु राम्रो कुरा हो। आज, मैले सत्यता अभ्यास गरेको छु। अन्ततः म एकपटक त इमानदार व्यक्ति बनेको छु।” तैँले यसरी प्रार्थना गर्दा, परमेश्‍वरले तँलाई अन्तर्दृष्टि दिनुहुनेछ। उहाँले तेरो हृदयमा काम गर्नुहुनेछ, र उहाँले तँलाई स्पर्श गर्नुहुन्छ, र तैँले वास्तविक व्यक्ति बन्‍दा कस्तो अनुभव हुन्छ भनेर बुझ्छस्। यसरी नै सत्यता अभ्यास गरिनुपर्छ। सुरुमा तँसँग कुनै मार्ग हुनेछैन, तर सत्यताको खोजीमार्फत तैँले मार्ग भेट्टाउनेछस्। जब मानिसहरूले सत्यता खोजी गर्न सुरु गर्छन्, तब तिनीहरूसँग विश्‍वास हुन्छ नै भन्‍ने छैन। कुनै मार्ग नहुनु मानिसहरूको लागि गाह्रो कुरा हो, तर तिनीहरूले सत्यता बुझेपछि र अभ्यासको मार्ग भेट्टाएपछि, तिनीहरूको हृदयले यसमा आनन्द प्राप्त गर्नेछ। यदि तिनीहरूले सत्यता अभ्यास गर्न र सिद्धान्तअनुसार काम गर्न सक्छन् भने, तिनीहरूको हृदयले आराम पाउनेछ, र तिनीहरूले स्वतन्त्रता र उन्मुक्ति प्राप्त गर्नेछन्। यदि तँसँग परमेश्‍वरबारे केही साँचो ज्ञान छ भने, तैँले यो संसारका सबै कुराहरू स्पष्ट देख्‍न सक्‍नेछस्; तेरो हृदय उज्यालो हुनेछ, र तँसित मार्ग हुनेछ। त्यसपछि तैँले पूर्ण उन्मुक्ति र स्वतन्त्रता पाउनेछस्। यस बेला, तैँले सत्यता अभ्यास गर्नु, परमेश्‍वरलाई सन्तुष्ट पार्नु, र वास्तविक व्यक्ति बन्‍नु भनेको के हो त्यो कुरा बुझ्‍नेछस्—र यसमा, तँ परमेश्‍वरमाथिको तेरो विश्‍वासको सही मार्गमा हुनेछस्।

शरद, २००७


आफ्‍नो स्वभाव परिवर्तन गर्ने अभ्यासको मार्ग

स्वभाव परिवर्तन भनेको के हो? धेरैजसो मानिसहरू यो बुझ्दै बुझ्दैनन्। स्वभाव परिवर्तन भनेको परमेश्वरका विश्वासीहरूका लागि मुख्य दर्शन हो। स्वभाव परिवर्तन गर्नु सजिलो कुरा होइन। किनभने परमेश्वरले मुक्ति दिने भनेको भर्खरै सृष्टि गरिएका र शैतानद्वारा भ्रष्ट नतुल्याइएका मानवजातिलाई होइन, तर त्यसद्वारा गहिरोसित भ्रष्ट तुल्याइएका, शैतानी विष र शैतानी स्वभावहरूले भरिएका, शैतानजस्तै अनि परमेश्वरविरुद्ध प्रतिरोध र विद्रोह गर्ने मानवजातिको समूहलाई हो। व्यक्तिको भ्रष्ट स्वभाव परिवर्तन गर्नु भनेको क्यान्सर लागेको व्यक्तिलाई उपचार गर्नुजस्तै हो। यो जटिल प्रक्रिया हो, होइन र? यसका लागि शल्यक्रिया, लामो समयसम्म किमोथेरापी, र केही समयपछि फेरि जाँच गर्नु आवश्यक पर्छ। यो प्रक्रिया साँच्चै जटिल हुन्छ। त्यसकारण, स्वभाव परिवर्तनलाई सजिलो कुरा नठान्। यो त मानिसले कल्पना गरेको व्यवहार वा चरित्र परिवर्तन होइन। मानिसले चाह्यो भन्दैमा हासिल हुने कुरा यो होइन। स्वभाव परिवर्तनमा धेरै प्रक्रियाहरू—परमेश्वरको वचनमा एकदमै प्रस्टसित व्याख्या गरिएका प्रक्रियाहरू सामेल छन्। त्यसकारण, तैँले परमेश्वरमा विश्वास गरेको पहिलो दिनदेखि नै, परमेश्वरले मानिसहरूलाई मुक्ति दिने तरिका र तिनीहरूलाई मुक्ति दिएर हासिल गर्न चाहने परिणाम बुझ्नैपर्छ। यदि तँ सत्यता पछ्याउन र स्वभाव परिवर्तन गर्न चाहन्छस् भने, तैँले परमेश्वरप्रतिको विश्वासबारे तेरा गलत दृष्टिकोणहरूलाई परिवर्तन गर्नैपर्छ। परमेश्वरमा विश्वास गर्नका लागि सुशील, असल व्यक्ति, वा कानुन पालक हुनु, वा अरूको अनुमोदन प्राप्त हुने थुप्रै असल कार्य गर्नु पर्दैन। विगतमा, मानिसहरू परमेश्वरमा विश्वास गर्नु र स्वभाव परिवर्तनको पछि लाग्नु भनेको मान्छे खुसी पारिहिँड्ने हुनु—बाहिरी रूपमा केही मानव स्वरूप, केही संस्कार, केही धैर्य, अथवा अरू मानिसप्रति केही सतही दया र प्रेम हुनु, अरूलाई मद्दत गर्नु र भिक्षा दिनु हो भन्ने सोच्थे। अर्को शब्दमा भन्नुपर्दा, मानव धारणा र कल्पनाहरूमा असल ठानिने व्यक्ति हुनु हो भन्ने सोच्थे। सबैको हृदयमा त्यस्ता धारणा र कुरा हुन्छन्—यो शैतानी विषहरूको एउटा पक्ष हो। विगतमा, परमेश्वरमा विश्वास गर्ने कसैले पनि स्वभाव परिवर्तनको विषयलाई प्रस्ट रूपले व्याख्या गर्न सक्थेन। तिनीहरूलाई आस्थाको मामिलाबारे थाहा थिएन—त्यो तिनीहरूले जन्मजात बुझेको, वा इसाई धर्ममा केही वर्ष विश्वास गरेपछि बुझ्न सकेको कुरा थिएन। किनभने परमेश्वरले त्यत्तिञ्जेल उहाँको कामको यो पक्ष निर्वाह गर्नुभएको थिएन, न त सत्यताको यो पक्षबारे बताउनुभएको नै थियो। त्यसैले गर्दा धैरै मानिसहरू आफ्नो धारणा र कल्पनाको आधारमा आस्थालाई आफ्नो सतही व्यवहार र अभ्यासहरूलाई केही परिवर्तन गर्ने अनि आफ्ना केही प्रस्ट गलत दृष्टिकोणहरू परिवर्तन गर्ने विषय ठान्थे। कतिपयले त आस्था राख्नु भनेको ठूल्ठूला कठिनाइहरू सहनु, राम्रो खानेकुरा नखानु, वा फेन्सी कपडा नलगाउनु हो भनेरसमेत विश्वास गर्थे। जस्तै, विगतमा पश्चिमा देशका क्याथोलिक ननहरू परमेश्वरप्रतिको आस्था भनेको अझ बढी कठिनाइहरू सहनु र जीवनमा कम मात्रामा राम्रा कुराहरूको आनन्द लिनु—आफूसँग पैसा हुँदा गरिबलाई दिनु, वा थप असल कार्यहरू गर्नु र अरूलाई मद्दत गर्नु मात्र हो भन्ने विश्वास गर्थे। तिनीहरूले आफ्नो जीवनभरि कष्ट भोग्नुलाईजोड दिए। तिनीहरूले कुनै राम्रो खानेकुरा खाएनन्; तिनीहरूले कुनै राम्रा कपडा लाएनन्। तिनीहरूको मृत्यु हुँदा, तिनीहरूको कपडाको मोल केही डलर मात्र थियो। तिनीहरूका कार्यहरूबारे संसारभरि समाचारमा दिइएको हुन सक्ला। यसको मतलब के हो? यसको मतलब हो, मानिसहरूको मनमा, यस्ता मानिसहरू मात्र असल र सद्गुणी हुन्; धार्मिक संसारले यी मानिसहरूले मात्र असल कुरा र असल कार्य गरेका छन्, तिनीहरू मात्र रूपान्तरित भएका छन् र तिनीहरूमा मात्र साँच्चै दृढ विश्वास छ भन्ठान्छन्। त्यसैले, तिमीहरू सबै अपवाद होइनौ होला, सायद तिमीहरू पनि विश्वास परमेश्वरप्रतिको आस्था भनेको असल व्यक्ति—अरूलाई नहिर्काउने वा बेइज्जत नगर्ने, नराम्रो भाषा प्रयोग नगर्ने वा खराब काम नगर्ने, बाहिरी रूपमा मानिसहरूले परमेश्वरको विश्वासीको रूपमा हेर्न सक्ने र परमेश्वरको महिमा गर्न सक्ने व्यक्ति बन्नु हो भनेर विश्वास गर्छौ। यो त भर्खरै परमेश्वरमा विश्वास गर्न थालेकाहरूमा हुने मानसिक स्थिति हो। तिनीहरू स्वभाव परिवर्तन यही हो, र परमेश्वरलाई मन पर्ने व्यक्ति यस्तै हो भनी विश्वास गर्छन्। के यो दृष्टिकोण सही हो? भर्खरै आस्थामा लागेकाहरूमा मात्र यस्ता सिधासाधा सोच हुन्छ। व्यक्तिले केही सत्यता बुझिसकेपछि यस्ता सोचाइहरू तुरुन्तै हराउनेछन्। पहिले तेरो हृदयमा यो दृष्टिकोणले जति नै गहिरो जरा गाढेको भए पनि, तिमीहरूले अझै त्यसका त्रुटि र विचलनहरू उदाङ्गो पारेका छैनौ। तैँले परमेश्वरमा जति नै वर्ष विश्वास गरेको भए पनि, यी गलत दृष्टिकोणहरू पूर्णतया हटाइएको छैन। यसबाट के प्रस्ट हुन्छ भने स्वभाव परिवर्तन भनेको के हो भनी थोरै मानिसले मात्र साँच्चै बुझ्छन्, न त तिनीहरू परमेश्वरमा साँच्चै विश्वास गर्नुको अर्थ के हो, कसरी वास्तविक व्यक्ति बन्ने, परमेश्वरलाई कस्तो व्यक्ति मन पर्छ, वा परमेश्वर कस्तो व्यक्तिलाई स्वीकार्य ठान्नुहुन्छ, र परमेश्वर कस्तो व्यक्ति प्राप्त गर्न चाहनुहुन्छ भन्ने कुरा नै बुझ्छन्। यदि तँ यी कुराहरू बुझ्दैनस् भने, त्यसबाट तैँले साँचो मार्गमा बलियो जग बसालेको छैनस् भन्ने देखिन्छ। ती मानव धारणा, कल्पना, र व्यक्तिगत सोचहरू अझै पनि तेरो सोचाइ र दृष्टिकोणमा हाबी हुन्छन्।

कतिपय मानिस यसो भन्छन्: “मलाई आफू अझै परिवर्तन भएको छैनँ भन्ने लाग्छ। यदि मेरो बच्चा अनाज्ञाकारी भयो, वा मेरा श्रीमानले मलाई मन नपर्ने केही कुरा गरे भने मलाई रिस उठ्छ। अविश्वासीहरूले परमेश्वरमा विश्वास नगरेको देख्दा, म तिनीहरूलाई घृणा गर्छु। के यी कुरा अझै पनि भ्रष्टता र स्वभाव परिवर्तनको कमी प्रकट हुनु होइनन् र?” के यो भनाइ सही हो? (अहँ, होइन।) त्यसमा के गलत छ? त्यो बाहिरी व्यवहारमा मात्र केन्द्रित छ। ल भन् त, परमेश्वरले स्वभाव परिवर्तनको कुरा गर्नुहुँदा, के व्यक्तिको चरित्र वा मनोदशाको परिवर्तन भन्न खोज्नुभएको हो? कदापि होइन। कतिपय मानिस स्वभाव परिवर्तन भनेको त चरित्रमा हुने परिवर्तन मात्र हो भन्ने विश्वास गर्छन्, अनि विशेष गरी धैर्यशील हुनु र कहिल्यै नरिसाउनु नै स्वभाव परिवर्तन हो भन्ठान्छन्, तर यो गम्भीर भूल हो। धेरैजसो मानिस स्वभाव परिवर्तनको मामिलालाई प्रस्ट रूपमा बुझ्न सक्दैनन्। तिनीहरू अहिले आफू परमेश्वरका निकट भएको र केही क्षेत्रमा परमेश्वरसित ठ्याक मिलेको, र कहिलेकाहीँ तिनीहरू आफ्नो धारणा र कल्पनासँग नमिल्ने कुराहरू आइपर्दा समर्पित हुन नसक्ने भए पनि र रिसाए पनि, आफूले पछि यसबारे चिन्तन गर्न, यसलाई जान्न, र परमेश्वरलाई प्रार्थना र पश्चात्ताप गर्न सक्ने हुनाले, त्यसको मतलब आफू परिवर्तन भएको छ भन्ने सोच्छन्। के तिमीहरूलाई यस प्रकारको परिवर्तनले स्वभाव परिवर्तनले जनाउँछ भन्ने लाग्छ? तिमीहरू यस्तो स्थितिलाई कसरी चिन्छौ? स्वभाव परिवर्तनमा के-के पर्छन्? स्वभाव परिवर्तन भएको व्यक्तिमा कस्ता स्थिति र प्रकटीकरणहरू देखा पर्छन्? (स्वभाव परिवर्तन भनेको परमेश्वरको वचनको न्याय र सजाय स्विकार्नु, आफ्नो सार जान्नु, कामकुराबारे हाम्रा दृष्टिकोण परिवर्तन गर्नु, र बिस्तारै परमेश्वरसित ठ्याक मिलाउनु हो। यो कहिल्यै नरिसाउनु, वा रिसाउन कम गर्न आफूलाई काबुमा राख्न सक्नु होइन। यसको स्वभाव परिवर्तनसँग केही सम्बन्ध छैन।) यो निकै सही बुझाइ हो। म पहिला तिमीहरूलाई एउटा प्रश्न सोध्नेछु, र तिमीहरूले त्यसबारे मनन गर्न सक्छौ: यदि तेरो स्वभाव परिवर्तन भएको छ र तैँले सत्यता बुझ्छस् भने, कामकुराबारे तेरो विचार परमेश्‍वरसँग मिल्नेछ। कामकुराबारे तेरो विचार परमेश्‍वरसँग मिलेपछि, के तँ अझै पनि भ्रष्‍ट मानवतासँग मिल्नेछस्? तँ मिल्नेछैनस्। तैँले हृदयमा शैतान र दियाबलसलाई घृणा गर्न सक्नेछस्, अनि परमेश्वरलाई प्रतिरोध गर्ने र विश्वासघात गर्ने भ्रष्ट मानवताप्रति तँलाई विरोध, वितृष्णा, र घृणा जाग्नेछ; तैँले सबै प्रकारका नकारात्मक कुरालाई घृणा गर्न सक्नेछस्, तँ दियाबलसका मानिसहरूसँग सङ्गत गर्न झन् बढी अनिच्छुक हुनेछस्, अनि तँ परमेश्वरले प्रेम गर्ने कुरालाई प्रेम गर्न र घृणा गर्ने कुरालाई घृणा गर्न सक्षम हुनेछस्। सत्यता बुझेर हासिल हुने नतिजाहरू यिनै हुन्। यदि तँ आफूलाई साँच्चै जान्न र आफ्नो प्रकृति सारलाई छर्लङ्गै देख्न सक्छस् भने, तैँले भ्रष्ट मानवताको साझा सार छर्लङ्गै देख्न, र परमेश्वरको प्रतिरोध गर्ने ती भ्रष्ट मानवहरूलाई स्वाभाविक रूपले घृणा गर्न सक्नेछस्। जब तैँले तिनीहरूको गलत र निरर्थक विचारहरू देख्छस्, तब तँ तिनीहरूको सङ्गत गर्न अनिच्छुक हुनेछस्, अनि तँ तिनलाई घिनाउनेछस् र इन्कार गर्नेछस्। विशेष गरी जब तँ धार्मिक संसारले देहधारणलाई घोर निन्दा गरेको अनि सत्यतालाई चरम घृणा र तिरस्कार गरेको देख्छस्, तब तैँले स्वाभाविक रूपमा यी ख्रीष्टविरोधी शक्तिहरूलाई तिरस्कार र पूर्णतया इन्कार गर्नेछस्। यदि तँ सच्चा रूपमा सत्यता बुझ्छस् र परेमश्वरलाई चिन्छस् भने, तैँले परमेश्वरप्रति शत्रुता राख्ने, उहाँको आज्ञापालन नगर्ने, उहाँलाई त्याग्छन् र विश्वासघात गर्नेहरूलाई स्वाभाविक रूपमा तिरस्कार गर्नेछस्। अझै पनि तेरो तिनीहरूसँग सम्भवतः कसरी ठ्याक मिल्न सक्थ्यो र? त्यसकारण, यदि तेरो जीवन स्वभाव परिवर्तन भएको छ भने, विशेषतः तैँले अविश्वासीहरू र परमेश्वरको प्रतिरोध गर्ने सबैलाई घृणा र तिरस्कार गर्नेछस्। तर, अहिले हामी भ्रष्ट मानवहरूमाझ जिउने भएकाले, हामी सहन र बुद्धिको आधारमा जिउन मात्र सक्छौँ। हामीले सत्यता बुझ्यो र आफ्नो स्वभाव परिवर्तन भयो भन्दैमा तिनीहरूलाई घृणा गर्न, इन्कार गर्न, र तिनीहरूसँग दूरी बनाउन, तिनीहरूलाई बेवास्ता गर्न, वा तिनीहरूलाई देख्दा झगडा गर्न मिल्दैन। हामीले यी कुराहरू गर्नै हुँदैन, हामी बुद्धिमान् हुनैपर्छ। तिमीहरूले अझै बुझ्दै नबुझ्ने अर्को समस्या छ—तिमीहरूमध्ये कतिपयले सोच्छौ, स्वभाव परिवर्तन र परमेश्वरसँग ठ्याक मिल्नु भनेको बिलकुलै रिस नगर्नु, अनि दियाबलस र शैतानहरूप्रति समेत नम्र र दयालु हुनु अनि मुस्कुराउनु हो, यो नै स्वभाव परिवर्तन हो। के यो सही बुझाइ हो र? (अहँ, होइन।) यो अत्यन्तै गलत बुझाइ हो। तर यो किन गलत हो? परमेश्वर मानिसहरूलाई मुक्ति दिन चाहनुहुन्छ, र उहाँले धेरै वचन बोल्नुभएको छ र धेरै काम गर्नुभएको छ, तर उहाँ मानिस कस्तो खालको व्यक्ति बनेको चाहनुहुन्छ? उहाँ मानिसहरू सत्यताले डोऱ्याएको सोच भएका, सत्यतालाई जीवनको आदर्शको रूपमा लिने व्यक्ति बनेको चाहनुहुन्छ। उहाँले मानिसहरू विचारहीन, मूर्खव्यक्तिजस्तो बनेको चाहनुहुन्न, झन् रिसविनाको वा सामान्य संवेग नभएको, चेतनाशुन्य व्यक्तिजस्तो बनेको चाहनु त परको कुरा हो। उहाँले मानिसहरू सत्यता बुझ्ने अनि उहाँको वचन सुन्न अनि उहाँको आज्ञापालन गर्न सक्ने व्यक्ति अर्थात् उहाँले प्रेम गर्ने कुरालाई प्रेम गर्ने र घृणा गर्ने कुरालाई घृणा गर्ने, उहाँले मन पराउने कुरालाई मन पराउने र तिरस्कार गर्ने कुरालाई घृणा र तिरस्कार गर्ने व्यक्ति बनेको चाहनुहुन्छ। अब तिमीहरू मानिसको स्वभावमा परमेश्वर के परिवर्तन गर्न चाहनुहुन्छ प्रस्ट हुनुपर्छ। परमेश्वरले अत्यन्तै धेरै वचन बोल्नुभएको छ र अत्यन्तै धेरै सत्यता व्यक्त गर्नुभएको छ; उहाँ मानिसहरूलाई मुक्ति दिन र आफ्नो वचनद्वारा हर व्यक्तिलाई परिवर्तन गर्न चाहनुहुन्छ। परमेश्वर आफूले पूर्ण बनाउने मानिसहरूको स्वरूप कस्तो भएको चाहनुहुन्छ भनेर के तिमीहरूले कहिल्यै सोचेका छौ? म धेरै दाजुभाइ-दिदीबहिनीहरूले यसो भन्ने गरेको सुन्छु, “मैले यत्तिका समयदेखि परमेश्वरमा विश्वास गर्दै आएको छु, तर अझै पनि म बाहिरी कुराहरूको बन्धनमा छु।” कतिपय दिदीबहिनी यसो भन्छन्, “अविश्वासीहरूले लगाउने कपडा देख्छु र त्यो लगाउन चाहन्छु, अनि चटक्क पारेर पोसाक लगाएकाहरूलाई छड्के नजरले निकै हेर्न चाहन्छु।” कतिपय दाजुभाइ यसो भन्छन्, “म धनाढ्य, सम्पन्न परिवारहरू देख्छु, र म पनि पैसा कमाउन चाहन्छु। कुनै राम्री केटी देख्दा, म उनलाई फेरि हेर्न चाहन्छु, र आफूलाई बेखुस तुल्याउने कुरा देख्दा मलाई झोँक चलेकोजस्तो हुन्छ। मेरा यी भ्रष्ट स्वभावहरू अझै परिवर्तन भएका छैनन्, र मलाई परिस्थिति आइपर्दा, म सधैँ एकदमै अनियन्त्रित रूपमा कल्पनामा डुब्छु। म यी कुराहरूलाई कसरी नियन्त्रण गर्न सक्छु? म कहिले परिवर्तन हुन सक्नेछु?” यिनै विचारहरूले मलाई तिमीहरू स्वभाव परिवर्तनको अर्थ बुझ्दैनौ भन्ने तुल्यायो। तिमीहरू केवल तिमीहरूको व्यवहार, तिमीहरूका बाहिरी कार्यहरू, तिमीहरूको रिस र चरित्रको सम्बन्धमा आफूलाई संयमित राखिरहेका छौ। यस तरिकाले स्वभाव परिवर्तन गर्नु सम्भव हुँदैन। तिमीहरूले स्वतन्त्र रूपमा बोल्ने, वा मन लाग्दा आफ्नो भावना पोखाउने, वा रिसाउने आदि गर्नु हुँदैन भनेर परमेश्वरका कुन वचनहरूले भन्छन्? के परमेश्वरको वचनले यही भन्छ? उहाँको वचनले केवल मान्छेको भ्रष्ट सारबारे धेरै कुरा प्रकट गर्छ, मानिसहरूलाई आफ्नो भ्रष्ट स्वभाव कसरी चिन्ने, कसरी त्यो हटाउने र स्वभाव परिवर्तन गर्ने, शैतानको प्रभावबाट मुक्त हुने, र त्यसपछि परमेश्वरका मापदण्डको आधारमा कार्य गर्ने, र परेमश्वरको इच्छा मान्ने र पूरा गर्ने भनेर बताउँछ। के तैँले स्वभाव परिवर्तन के हो भन्नेबारे बुझेपछि पनि यी बाहिरी कार्यहरूलाई हदै ध्यान दिनेछस्? के तँ अझै यी बाहिरी मामिलाहरूमा अल्झिरहनेछस्? (अहँ।) यदि तँ स्वभाव परिवर्तन भनेको के हो भन्ने बुझ्दैनस् भने, तैँले कहिल्यै त्यसको सार बुझ्नेछैनस् वा त्यो हासिल गर्नेछैनस्। विशेष गरी, भर्खरै धर्म परिवर्तन गरेकाहरूले परमेश्वरप्रतिको विश्वासबारे राख्ने दृष्टिकोण अझै पनि धर्मका विचार र धारणाबाट परिवर्तन भएको हुँदैन। तिनीहरू अझै पनि आत्मिक, भक्त, विनम्र, र धैर्यशील व्यक्ति, मान्छेलाई खुसी पारिहिँड्ने प्रेमिलो, र असल सामरी हुन खोज्छन्, तर यो ठूलो भूल हो! यदि तँ यस्तो आत्मिक व्यक्ति र मान्छेलाई खुसी पारिहिँड्ने हुन खोज्छस् भने, तँ आत्मिक मामिलाहरू नबुझ्ने व्यक्ति होस्। के मान्छेलाई खुसी पारिहिँड्ने व्यक्तिले सत्यता बुझ्न सक्छ? के उसले आफूलाई जान्न र आफ्नो भ्रष्ट स्वभाव हटाउन सक्छ? पक्कै सक्दैन। मान्छेलाई खुसी पार्न खोज्नेहरूले कहिल्यै सत्यता प्राप्त गर्नेछैनन्, कहिल्यै आफूलाई जान्न र स्वभाव परिवर्तन गर्न सक्नेछैनन्, र कहिल्यै परमेश्वरको अनुमोदन प्राप्त गर्नेछैनन्। त्यसकारण, यदि तँ स्वभाव परिवर्तन गर्न चाहन्छस् भने, तैँले पहिला त्यो के हो, अनि परमेश्वरप्रतिको साँचो विश्वास र समर्पण के हुन् भनेर बुझ्नैपर्छ। त्यसपछि मात्र तँ सत्यता पछ्याउने मार्गमा हिँड्न सक्नेछस्।

स्वभाव परिवर्तन धार्मिक अनुष्ठान वा नियमनको परिवर्तनमा निर्भर हुँदैन, झन् व्यक्तिको बाहिरी स्वरूप वा बाहिरी व्यवहार, चरित्र, वा स्वभावको परिवर्तनमा निर्भर हुनु त परको कुरा हो। यो सुस्त स्वभावलाई तीब्र स्वभावमा वा तीब्र स्वभावलाई सुस्त स्वभावमा रूपान्तरण गर्नु होइन, न त यो अन्तर्मुखीलाई बहिर्मुखीमा रूपान्तरण गर्नु, वा बोलक्कड व्यक्तिलाई अल्पभाषी व्यक्तिमा रूपान्तरण गर्नु नै हो। यो मार्ग होइन, यो परमेश्वरका मापदण्डहरूभन्दा एकदमै फरक छ, र असाध्यै टाढा छ! कसैले सुरुमा परमेश्वरमा विश्वास गर्न थाल्दा, उसले सत्यता नबुझ्ने हुनाले सधैँ आफ्नो धारणा र कल्पनाअनुसार कामकुरा गर्छ। फलस्वरूप, ऊ सही मार्गबाट तर्किन्छ, अनि कुनै वास्तविक कुरा हासिल नगरी आफ्नो कैयौँ वर्ष खेर फाल्छ। त्यस बेला, उसलाई परमेश्वरप्रतिको विश्वासमा सत्यता पछ्याउने मार्गमा हिँड्नुपर्छ भन्ने थाहा हुँदैन। यसले गर्दा ऊ वर्षौँसम्म गलत मोडहरूतिर लाग्छ, तब मात्र उसले परमेश्वरमा विश्वास गर्नुको सबैभन्दा महत्त्वपूर्ण कुरा भनेको सत्यता बुझ्नु र मुक्ति प्राप्त गर्न वास्तविकतामा प्रवेश गर्नु, अनि यो नै सबैभन्दा महत्त्वपूर्ण कुरा हो भनी विश्वास गर्छ। त्यसपछि मात्र उसले, परमेश्वरले उल्लेख गर्ने स्वभाव परिवर्तनले बाहिरी व्यवहारको परिवर्तनलाई जनाउँदैन, बरु परमेश्वर मानिसहरूले आफूलाई र आफ्नो भ्रष्ट सारलाई चिनेको, प्रयत्न गरेको र मान्छेको प्रकृति सारलाई बुझ्नेसम्बन्धी जड कारण फेला पारेको, अनि आफ्नो भ्रष्ट स्वभाव हटाएको, सत्यता अभ्यास गरेको, अनि परमेश्वरको आज्ञापालन गर्न र उहाँको आराधना गर्न सकेको माग गर्दै हुनुहुन्छ भनेर बुझ्छ। आफ्नो स्वभाव परिवर्तन गर्नु भनेको यही हो। के अब तिमीहरूलाई कुनै स्वभाव परिवर्तन नगरी आफूले वर्षौँदेखि परमेश्वरमा विश्वास गर्दै आउनुको जड कारण थाहा भयो? कारण हो, तिमीहरू स्वभाव परिवर्तन के हो भन्ने बुझ्दैनौ, अनि मानिसहरूलाई मुक्ति दिएर परमेश्वरले के नतिजा र मानकहरू हासिल गर्न चाहनुहुन्छ भन्ने तिमीहरूलाई थाहा छैन। कतिपय मानिस सत्यताको यो पक्ष नस्विकार्लान् र यसो भन्लान्: “स्वभाव परिवर्तन भनेको के हो भन्ने मलाई थाहा छ, तर म आफूलाई नियन्त्रण गर्नै सक्दिनँ। म सधैँ आफूलाई गर्न मन लाग्ने, र सही लाग्ने कुराहरू गर्छु।” समग्रमा, तैँले त्यसलाई जसरी व्यक्त गरे पनि, यस्तो बोलाइले स्वभाव परिवर्तन भनेको के हो भन्ने तैँले अझै बुझ्दैनस्, जसले गर्दा तैँले सबै प्रकारका धारणा र कल्पना पैदा गरेको छस् भन्ने प्रमाणित गर्छ। स्वभाव परिवर्तनबारे जति धेरै कुरा गरिन्छ, उति नै त्यो तँबाट टाढा लाग्छ, उति नै त्यो तेरो पहुँचबाहिर लाग्छ, र उती नै तँ त्यसको एक छेउ पुग्दैनस् भन्ने देखिन्छ। स्वभाव परिवर्तन र मानवजातिको प्रकृति सार खुलासा गर्नेबारे जति बढी छलफल हुन्छ, के तिमीहरूलाई आफ्नो स्वभाव बिलकुलै परिवर्तन नभएको, र आफूले कडा मेहनत गरिरहनैपर्छ भन्ने झन् बढी महसुस हुँदैन र? किन म तिमीहरूलाई स्वभाव परिवर्तनबारे सोध्ने गर्छु? वास्तवमा, मलाई तिमीहरूले जवाफ दिन सक्नेछैनौ भन्ने थाहा छ। कतिपय मानिसले यसो भन्नेछन्, “के तपाईं केवल हामीलाई कठिनाइमा पार्दै हुनुहुन्न र? तपाईंलाई हामी जवाफ दिन सक्दैनौँ भन्ने थाहा छ भने किन सोध्नुहुन्छ?” म तिमीहरूलाई कठिनाइमा पारिरहेको छुइनँ। म हरेक प्रश्न सोधेर तिमीहरूले ती गहन रूपमा लिएको आशा गरिरहेको हुन्छु। हरेक वाक्य वा मैले सङ्गति गर्ने विषयबारे मात्र सोच्ने र आफूले ती बुझेजस्तो लागेपछि त्यो कुरा सकियो भन्ठान्ने नगर्। हरेक वाक्य र अहिले मैले सङ्गति गर्ने विषयवस्तुको हरेक पक्ष भनेको तिमीहरूले भविष्यमा पार गर्नुपर्ने एउटा प्रक्रिया हो। त्यसको कुनै भाग पनि छोड्न मिल्दैन, र यी सबै तिमीहरूसँग आधारभूत रूपमा नहुने कुरा हुन्। म तिमीहरू आत्मचिन्तन गर्नेछौ, र आफ्नो हृदयमा कुनै मानव धारणा र कल्पना छ कि छैन भनेर जाँच गर्नेछौ भन्ने आशामा म प्रश्न सोध्ने गर्छु। तिमीहरूले परमेश्वरमा विश्वास गर्ने आफ्नो शैलीमा आफूसँग कुनै मानव धारणा वा कुनै गलत सोच र विचार छ कि छैन भनेर होसियारीसाथ चिन्तन गर्नुपर्छ। वास्तवमा, सबै मानिसहरूका आ-आफ्ना सोचविचारहरू हुन्छन्, र परमेश्वरप्रतिको विश्वाससम्बन्धी मामिलाहरू अपवाद होइनन्। त्यसैले, तिमीहरूले यी सोच र धारणाहरूको सार जाँच्नैपर्छ। अहिले हामी भेलाहरूमा धार्मिक संसारका मानिसहरूले गरेजस्तो औपचारिकता पूरा गर्दैनौँ: बाइबल पढ्ने, प्रार्थना गर्ने, प्रवचन सुन्ने, त्यति नै हो। के यो त्यति सरल हुन सक्छ? पक्कै हुँदैन। अहिले हामीले छलफल गर्ने विषयहरू मानव विषयहरूमध्ये सबैभन्दा उच्च र अरू कुनै विषयभन्दा बढी महत्त्वपूर्ण हुन्, किनकि अहिले हामीले कुरा गर्ने विषयहरू मानवताको भावी गन्तव्य, र मान्छेका लागि परमेश्वरको, अर्थात् सबै कुराको शासनकर्ताका मापदण्डसँग सम्बन्धित छन्। हामी यस्तो प्रकारका विषयहरू खोजी गर्छौँ र तीबारे दैनिक सङ्गति गर्छौँ, तर सायद अझै पनि तिनलाई बुझ्दै नबुझ्नेहरू छन्। हामीले यी विषयहरूमा सङ्गति गरी सिध्याएका छैनौँ, र तीमध्ये कुनैलाई पनि पूर्ण रूपमा वर्णन वा व्याख्या गर्न सकिँदैन। त्यसकारण, जीवनका मामिलाहरू मानिसले कल्पना गरेजस्तो सजिला छैनन्। यो प्रवचनहरू अझ बढी सुन्ने, परमेश्वरको वचन अझ बढी पढ्ने, बढी नोटहरू बनाउने, र त्यसपछि केही प्रसिद्ध वाक्यांशहरू कण्ठ पार्ने, र ती कुरा भेलाहरूमा दाजुभाइ-दिदीबहिनीहरूसँग सङ्गति गर्न प्रयोग गर्ने कुरा मात्र होइन। यो त्यस्तो सरल छैन। तैँले ध्यान दिनैपर्छ, परमेश्वरले बताउने सत्यताको हरेक पक्ष बुझ्नैपर्छ, र यी कुरा मुक्ति प्राप्त गर्न खोज्ने हरेकले आफूलाई सुसज्जजित पार्नैपर्ने सत्यता पनि हुन्। यदि तैँले परमेश्वर किन मानिसले स्वभाव परिवर्तन गरेको चाहनुहुन्छ भनेर बुझिस् भने, हृदयमा यसलाई ध्यान दिनेछस् र सत्यताका लागि कोसिस गर्नेछस्। यदि तैँले स्वभाव परिवर्तन भनेको के हो भनेर प्रस्टसित बुझ्न सक्दैनस् भने, सत्यतालाई प्रेम गर्नेछैनस् वा त्यसलाई ध्यान दिनेछैनस्। त्यसको विपरीत, तँमा सत्यताप्रति रुचि हुनेछैन, त्यसैले तैँले त्यो कहिल्यै प्राप्त गर्न सक्नेछैनस्। परमेश्वर सत्यताको तृष्णा गर्नेहरूलाई अन्तर्दृष्टि दिनुहुन्छ तर सत्यता नपछ्याउनेहरूदेखि लुक्नुहुन्छ। यदि तृष्णा गर्छस् र हृदयमा खोजी गर्छस् भने, परमेश्वरले तँलाई अन्तर्दृष्टि दिनुहुनेछ, तँमा काम गर्नुहुनेछ, र थोरै-थोरै गरेर तँलाई सत्यताका सबै पक्षहरू प्रस्टसँग बुझाउनुहुनेछ। के तिमीहरूलाई स्वभाव परिवर्तनको विषय महत्त्वपूर्ण रहेछ भन्ने लाग्छ? (हो, यो महत्त्वपूर्ण छ।) यो निश्चय नै महत्त्वपूर्ण छ, किनकि तिमीहरूले अहिले तत्कालै सत्यताको यो पक्ष बुझ्न आवश्यक छ। तिमीहरू आफूमा सत्यता छैन, आफू परिवर्तन भएको छैन, र विपत्तिहरू आउँदा आफू त्यागिनेछ भनेर डराउँछौ, अनि आफू विपत्तिमा परिनेछ र त्यसैमा कष्ट भोग्नुपर्नेछ भनेर डराउँछौ। अवश्य नै, कतिपय मानिस अहिले आफूले अत्यन्तै थोरै सत्यता बुझेको छ, र भविष्यमा परमेश्वरले परीक्षा लिनुहुँदा आफूले ठेस खानेछ र दृढ रहन सकिँदैन, आफ्नो पहिलेका प्रयत्नहरू सबै खेर जानेछन् भनेर डर मान्छन्। यो मानवजातिलाई मुक्ति दिने परमेश्वरको कामको अन्तिम चरण भएकाले, यदि मानिसहरूले यस चरणमा मुक्ति प्राप्त गर्न सकेनन् भने, परमेश्वरप्रतिको तिनीहरूको विश्वास पूर्णतया विफल भएको हुनेछ, परमेश्वरप्रति तिनीहरूको आस्थाको जीवन समाप्त हुनेछ, र अन्ततः तिनीहरू नष्ट हुनेछन्।

यदि तँ स्वभाव परिवर्तन गर्न चाहन्छस् भने, तैँले पहिला त्यो के हो भनेर बुझ्नैपर्छ। मैले भर्खरै कतिपय मानिस आफ्नो धारणामा स्वभाव परिवर्तन कस्तो भएको कल्पना गर्छन् भनेर बताएँ, र तिमीहरू सबै यी मानिसहरूको भनाइ र विचार बेठिक र गलत छन् अनि परमेश्वरले माग गर्ने स्वभाव परिवर्तनसित मिल्दैनन् भनेर सहमत हुन्छौ। त्यसैले, तिमीहरूले स्वभाव परिवर्तनलाई कसरी बुझ्नुपर्छ? तिमीहरूले कसरी स्वभाव परिवर्तन गर्नुपर्छ? स्वभाव परिवर्तन गर्नु चानचुने कुरै होइन। पहिला त तँसँग परमेश्वरको वचन खाने, पिउने र बुझ्ने क्षमता हुनैपर्छ। यदि तँसँग यो गुण छैन भने, तैँले सत्यता बुझ्न वा आफूलाई चिन्न सक्नेछैनस्, र त्यसरी स्वभाव परिवर्तन गर्न सक्नेछैनस्। यदि तँ यस्तो परिवर्तन गर्न चाहन्छस् भने, तैँले आफ्नो भ्रष्ट स्वभावलाई जान्नैपर्छ, र परमेश्वरको वचनको आधारमा आफ्नो विविध त्रुटिपूर्ण सोच, दृष्टिकोण, व्यवहार र प्रकटीकरणलाई चिन्नैपर्छ। त्यसपछि तैँले आफ्नो स्थितिलाई परमेश्वरको वचनसित तुलना गर्नुपर्छ, र आफ्नो भ्रष्ट स्वभावलाई बुझ्नुपर्छ। जब तैँले यस भ्रष्ट स्वभावको सार परमेश्वरलाई प्रतिरोध र विश्वासघात गर्ने, अनि उहाँले घृणा गर्ने कुरा हो भनी प्रस्टसँग बुझ्छस्, तब आफ्नो भ्रष्ट स्वभाव हटाउन र बिस्तारै स्वभाव परिवर्तन गर्न सक्नेछस्। ल भन् त, मानवजातिलाई अत्यन्तै गहन रूपले भ्रष्ट तुल्याइएकाले, यदि तिनीहरू परमेश्वरले व्यक्त गर्ने सत्यताहरू स्विकार्दैनन् भने के तिनीहरूले आफ्ना भ्रष्ट स्वभावहरू बुझ्न सक्नेछन् र? के तिनीहरूले मानवजातिको गम्भीर भ्रष्टताको वास्तविकता बुझ्न सक्नेछन् र? सबै भ्रष्ट मानिस शिक्षाको पक्षमा वकालत गर्छन्, तिनीहरू सबै जना ज्ञान लिन्छन् र त्यसका लागि प्रतिस्पर्धा गर्छन्, तर पनि मानव संसार झन्-झन् अन्धकार र दुष्ट बन्दै जान्छ। अनि मानवजातिलाई यस अन्धकारको प्रभावबाट मुक्ति दिन सक्ने को छ? त्यसकारण, यदि तँ परमेश्वरको वचनबाट तर्किन्छस् अनि उहाँको न्याय र शुद्धिकरण स्विकार्दैनस् भने, स्वभाव परिवर्तन गर्न र मानव स्वरूपमा जिउन पूर्णतया असम्भव हुन्छ। कतिपय मानिस यसो भन्छन्: “म मानिसहरूलाई न्याय र खुलासा गर्ने परमेश्वरका वचनहरू पढ्न चाहन्नँ, किनकि यी कुराहरू पढ्दा म मर्माहत हुन्छु र मलाई असहज हुन्छ।” के तिनीहरूले परमेश्वरका वचनहरूलाई यस तरिकाले लिएर आफूलाई चिन्न सक्नेछन्? के तिनीहरूलाई स्वभाव परिवर्तन गर्न सजिलो हुनेछ? यदि तँलाई मानवजातिलाई न्याय गर्ने र सजाय दिने परमेश्वरका वचनहरू पढ्न मन लाग्दैन भने ठिकै छ, किनकि परमेश्वरको घरमा तेरा लागि हेर्ने र सिक्ने परमेश्वरका वचनका भजनहरू, साथै अनुभवात्मक गवाही भिडियोहरू छन्। ती भजनहरू अझ धेरै गाउने गर्, किनकि तिनमा धूनहरू हालिएका हुनाले ती सिक्न र स्मरण गर्न सजिलो हुन्छ। परमेश्वरको वचनका यी भजनहरू यस तरिकाले गाउन सिक्दा नतिजा प्राप्त हुनेछ, र तँलाई उहाँका केही वचन सम्झन सजिलो हुनेछ। यी वचनहरूद्वारा सत्यतामा रुचि जगाउन सुरु गर्। परमेश्वरको वचन खाने र पिउने सम्बन्धमा समेत मानिसहरूको रुचि जगाउनुपर्छ—ल भन् त, मानवजाति आफूले भजनहरूमार्फत रुचि जगाएको हुनुपर्ने परमेश्वरको मापदण्डदेखि कति टाढा छन्? यसले के प्रमाणित गर्छ भने मानवजातिले सत्यतालाई एकदमै प्रेम गर्दैन! परमेश्वरका वचनहरू अति राम्ररी बोलिएका हुन्छन्, र सत्यताको जुनै पक्षमा सङ्गति गरिरहेको भए पनि, त्यो पक्ष मान्छेका लागि सुरुदेखि अन्त्यसम्म लाभदायक हुन्छ, तर पनि मानिसहरू त्यो खान र पिउन मन पराउँदैनन्। मानवजाति वास्तवमै परमेश्वरको मापदण्डदेखि एकदमै टाढा छन्! त्यसोभए, यो अवस्थामा के गर्नुपर्छ? पहिला, तैँले हरेकपटक परमेश्वरका वचनहरू खाँदा र पिउँदा उहाँलाई यसो भन्दै प्रार्थना गर्नैपर्छ: “हे परमेश्वर, स्वभाव परिवर्तनका लागि कोसिस गर्ने र राम्रो गन्तव्य हासिल गर्ने मेरो चाहना छ, किनकि मलाई विपत्तिमा पर्ने डर छ। म तपाईंका वचनहरू अझ धेरै खान र पिउन पनि चाहन्छु, तर मानिसहरूको न्याय र खुलासा गर्ने ती वचनहरू अति कठोर छन्, तिनले मलाई मर्माहत बनाउँछन्, त्यसैले म ती पढ्न चाहन्नँ। कृपया, मलाई तपाईंका वचनहरू बुझ्न, अनि तपाईंका वचनहरू मेरो जीवनलाई नै चाहिन्छ र ती नै मैले प्राप्त गर्नुपर्ने जीवन हुन् भनी बुझ्न अन्तर्दृष्टि दिनुहोस्, मद्दत गर्नुहोस र सक्षम तुल्याउनुहोस्।” यदि तैँले यसरी इमानदारीपूर्वक प्रार्थना गरिस् भने, थाहै नपाईसमेत परमेश्वरले तँमा काम गर्नुहुनेछ, र तँलाई बिस्तारै झन्-झन् गहन रूपमा उहाँका वचनहरू बुझ्न मद्दत गर्नुहुनेछ। कतिपय मानिस यसो भन्छन्: “मलाई परमेश्वरका वचनहरू खान र पिउन धेरै मन पर्छ, र मैले ती सुरुदेखि अन्त्यसम्म पढिसकेको छु, तर बुझ्नुपर्ने सबैभन्दा महत्त्वपूर्ण सत्यताहरू कुन हुन्, र कुन सत्यता वास्तविकतामा प्रवेश गर्न सबैभन्दा महत्त्वपूर्ण छ, वा स्वभाव परिवर्तन गर्न कसरी पछ्याउनुपर्छ भन्ने मलाई थाहा छैन।” यो समस्यालाई कसरी हल गर्न सकिन्छ? पहिला, तैँले परमेश्वरका वचनहरूमा अझ निकै धेरै प्रयत्न गर्नैपर्छ। तिनलाई केहीपटक पढेर मात्र पर्याप्त हुँदैन। तैँले वास्तविक अनुभव नगरिन्जेल तिनलाई ध्यानपूर्वक धेरैपटक पढ्नैपर्छ, बारम्बार मनन र सङ्गति गर्नैपर्छ, र आफ्नो जीवनमा अभ्यास गर्नैपर्छ। त्यसपछि मात्र तैँले सत्यता बुझ्न सक्छस्। त्यसबाहेक, यदि तिमीहरू कतिपय शीर्षकमा प्रस्टसँग सङ्गति गर्न सक्दैनौ भने, जतिसम्म सक्छौ त्यति मात्र सङ्गति गर। अहिले तिमीहरूले साँच्चै प्रस्टसँग सङ्गति गर्न नसक्ने विषयहरूलाई पर पन्साऊ; पहिला आफूलाई बुझ्न सजिला, र आफ्नो वर्तमान अनुभवको स्तरसँग मिल्ने विषयहरूमा सतही तहबाट सुरु गरेर गहिरिँदै सङ्गति गर। जीवन प्रवेश सानोतिनो कुरा होइन, र तीन वा पाँच वर्ष मात्र विश्वास गरेर प्रवेश गर्न असम्भव छ। यो त वयस्क बन्ने प्रक्रियाजस्तै होः बाल्यकालदेखि अलिअलि गर्दै बढ्दै गएर अन्त्यमा २० वा ३० वर्षपछि वयस्क बन्छन्। परमेश्वरमा विश्वास गर्न पनि यतिका धेरै वर्षको अनुभव चाहिन्छ, र परमेश्वरको आज्ञा मान्ने र उहाँलाई प्रेम गर्ने सत्यताहरूको सन्दर्भमा भन्नुपर्दा, ती अनुभव गर्न जिन्दगीभरि लाग्छ। कतिपय मानिस यसो भन्छन्: “म यस तरिकाले परमेश्वरका वचनहरू खाने र पिउने गर्छु, तर मैले आफ्नो स्वभाव परिवर्तन गरेको छु कि छैनँ भनेर ठ्याक्कै कसरी मापन गर्न सक्छु?” धेरै दाजुभाइ-दिदीबहिनी यस प्रश्नबारे चिन्तित हुन्छन्। ल भन् त, जब बच्चा जन्मन्छ, र उसकी आमाले उसको पालनपोषण र हेरचाह गर्छे, तब के त्यो बच्चालाई आफू कहिले वयस्क होला भन्ने मतलब हुन्छ? पक्कै हुँदैन, किनकि उसले त्यो बुझ्दैन। त्यसैले, तैँले यो प्रश्न सोध्नु आवश्यक छैन। आफ्नो कद बढिन्जेलसम्म केवल प्रतीक्षा गर्, त्यसपछि स्वाभाविक रूपमा त्यो बुझ्नेछस्, र जब तँ परिवर्तन हुनुपर्ने समय आउँछ, तब स्वाभाविक रूपमै तँ परिवर्तन हुनेछस्। तैँले पार गर्ने हरेक चरण र अवधिमा परमेश्वरले केही कामकुरा गर्नुहुनेछ, तँलाई पाठहरू सिकाउन केही वातावरण वा मानिस, मामिला र कामकुराको बन्दोबस्त गर्नुहुनेछ। सुरुवातदेखि अहिलेसम्मको परमेश्वरमाप्रतिको आफ्नो विश्वासबारे फर्केर सोच्, आफूले पहिलोपटक परमेश्वरमा विश्वास गर्दाका दृष्टिकोणलाई अहिलेको आफ्नो विचारसँग तुलना गर्, र आफू परिवर्तन भए-नभएको थाहा पाउनेछस्। अहिलेचाहिँ, तिमीहरूले गर्नुपर्ने सबैभन्दा महत्त्वपूर्ण कुरा भनेको परमेश्वरको वचन अझ धेरै खानु र पिउनु, अझ धेरै सङ्गति गर्नु, अझे धेरै प्रवचन सुन्नु, र परमेश्वरका वचनहरूमा अझ मेहनत गर्नु हो। यसो गर्नु महत्त्वपूर्ण छ, र यो नै स्वभाव परिवर्तन गर्नका लागि प्रमुख सर्त हो। यदि तँ परमेश्वरका वचनहरू पढ्दैनस् वा सत्यतामा सङ्गति गर्दैनस्, बरु कसरी पवित्र आत्माको प्रेरणा अनुभूत गर्ने, कसरी आत्मामा जिउने र आत्मिक बन्ने भनेर मात्र ध्यान दिन्छस् भने, के नतिजा हासिल गर्न सक्छस्? सधैँ यी कुराहरूमा ध्यान दिनुको कुनै अर्थ छैन, किनकि ती सबै गौण कुरा हुन्। त्यसोभए, सबैभन्दा महत्त्वपूर्ण कुरा के हो? परमेश्वरका वचनहरू अझ धेरै खानु र पिउनु। यदि तँ उहाँका वचनहरू सावधानीपूर्वक खाँदैनस् र पिउँदैनस् भने, दैनिक भेला भए पनि वा धार्मिक अनुष्ठानहरू राम्ररी सञ्चालन गरे पनि, तैँले सत्यता बुझ्न सक्नेछैनस्, झन् त्यो अभ्यास गर्ने त कुरै छोडौँ। किनभने सबै सत्यता परमेश्वरको वचनमा छन्, र यदि तैँले उहाँका वचनहरू खाँदैनस् वा पिउँदैनस् भने, त्यो कहिल्यै प्राप्त गर्नेछैनस्। सबै सत्यता परमेश्वरको वचनहरूबाट आउँछ, र यदि तैँले उहाँको वचन छोडिस् भने, त्यो परमेश्वरलाई छोड्नुसरह हो। यदि तैँले परमेश्वरको वचन खान र पिउन छोडिस् भने, परमेश्वरमा विश्वास गरिरहेको हुँदैनस्, र तँ अविश्वासी हुन्छस्। त्यसपछि, तेरो व्यवहार जति नै राम्रो भए पनि, तैँले कहिल्यै मुक्ति प्राप्त गर्न सक्नेछैनस्। त्यसकारण, परमेश्वरमा विश्वास गर्नेहरूका लागि उहाँको वचन खानु र पिउनु सबैभन्दा महत्त्वपूर्ण कुरा हो। यदि तैँले परमेश्वरको वचनमा मेहनत गरिस् भने, जति प्रयत्न लगाउँछस् त्यति नै प्राप्त गर्नेछस्। तैँले यी प्राप्तिहरू ठ्याक्कै कति ठूला छन् भनेर जाँच्नु र मापन गर्नु आवश्यक छैन, झन् त्यसको वास्ता गर्ने त कुरै छोडौँ। यो तेरो जिम्मेवारी होइन। परमेश्वरले आफ्नो काम आफै गर्नुहुनेछ, अनि उहाँले तँलाई व्याख्या गर्नुहुनेछ र अन्तर्दृष्टि दिनुहुनेछ, र तँलाई थाहा दिनुहुनेछ। त्यसैले, यदि भविष्यमा कसैले “परमेश्वरले कहिले मेरो परीक्षा लिनुहुनेछ? के म खरो उत्रिन सक्नेछु? वास्तवमा मेरो स्वभाव कति परिवर्तन भएको छ? के परमेश्वरले मलाई ठ्याक्कै जवाफ दिन सक्नुहुन्न?” भनी सोधेमा, यो उद्दण्डता र अनुचित हो। तैँले यस्ता कुराहरूमा चिन्ता लिनु आवश्यकता नै छैन। जब तैँले कुनै दिन कद प्राप्त गर्छस्, र तेरो स्वभाव साँच्चै परिवर्तन भएको हुन्छ, तबै तैँले आफूलाई आइपर्ने परिस्थितिलाई परमेश्वरले माग गर्ने विधिहरू प्रयोग गरेर पार गर्न र सही ढङ्गले सम्हाल्न सक्नेछस्। त्यसपछि तैँले आफू परिवर्तन भएको रहेछु भनेर थाहा पाउनेछस्। यो बाहिरी परिवर्तन नभई भित्री परिवर्तन हो, र यो स्वभाव र सारमा हुने परिवर्तन हो।

स्वभाव परिवर्तन रातारात हुने, वा केही वर्षको अनुभवपछि हासिल गर्न सकिने कुरा होइन। कतिपय मानिस आफ्नो खराब आनीबानी परिवर्तन गर्न थाल्दा प्रायः असफल हुन्छन् र ठेस खान्छन्, अनि सोच्छन्: “मलाई पुग्यो। म निराश छु। स्वभाव परिवर्तन मेरा लागि होइन, परिवर्तन हुनु मेरा लागि असम्भव छ। यदि मलाई यी ससाना त्रुटि र खराब बानीहरू परिवर्तन गर्नसमेत यति कठिन छ भने, निश्चय नै आफ्नो स्वभाव परिवर्तन गर्न त झन् बढी कठिन हुनेछ।” तिनीहरू नकारात्मक बन्छन्, आफ्नो कुनै आशा छैनजस्तो महसुस गर्छन्, अनि लामो समयसम्म परमेश्वरका वचनहरू खान र पिउन अनिच्छुक हुन्छन्। कसैले तिनीहरूलाई काँटछाँट र निराकरण गर्दा, तिनीहरू रिसाउँछन र नकारात्मक हुन्छन्, आफ्नो कर्तव्य निर्वाह गर्न अनिच्छुक बन्छन्, र सत्यतामा फिटिक्कै चासो लिँदैनन्। यो कस्तो स्थिति हो? यो गम्भीर समस्या हो। के तिमीहरूले कहिल्यै यस्तो अनुभव गरेका छौ? के तिमीहरूलाई आफ्नो जीवन अनुभवको क्रममा आफू सधैँ नकारात्मक, कमजोर, असफल हुनेछु र ठेस खानेछु भन्ने डर लाग्छ? तिमीहरूलाई डर लागे पनि नलागे पनि, वास्तविकता के हो भने स्वभाव परिवर्तन रातारात हुँदैन। किनभने स्वभाव परिवर्तन मानवजातिको भ्रष्ट प्रकृतिको जडबाट नै सुरु हुन्छ, अनि यो आमूल र पूर्ण रूपान्तरण हो। यो त कुनै व्यक्तिलाई क्यान्सर लागेर त्यसको ट्युमर बढ्नुजस्तै होः उसले ट्युमर हटाउन शल्यक्रिया गर्नैपर्छ, उसले निक्कै कष्ट सहनैपर्छ, र यो एकदमै जटिल प्रक्रिया हो। स्वभाव परिवर्तनको क्रममा, तैँले अलिअलि सत्यता बुझ्न वा स्वभाव परिवर्तनको कुनै पक्ष हासिल गर्नअघि धेरै कुरा पार गर्लास्, वा अन्त्यमा थोरै परिवर्तन गर्नुअघि धेरै मानिस, मामिला, कामकुरा, र विभिन्न परिवेश अनुभव गर्लास्, अनि धेरैवटा गलत दिशामा लाग्छस् होला। यो परिवर्तन जति नै ठूलो भए पनि मूल्यवान् हुन्छ, र परमेश्वरको नजरमा यो प्रिय र स्मरणीय हुन्छ किनकि त्यसका लागि तैँले निकै कष्ट भोगेको र ठूलो मूल्य चुकाएको हुन्छस्। परमेश्वर मानिसको हृदयको गहिराइ जाँच्नुहुन्छ, तिनीहरूको सोच र चाहना अनि कमजोरीहरू जान्नुहुन्छ, तर सबैभन्दा बढी परमेश्वर तिनीहरूलाई के आवश्यक छ भनी जान्नुहुन्छ। व्यावहारिक परमेश्वरलाई पछ्याउन हामीमा यो सङ्कल्प हुनैपर्छ: हामीलाई जति नै ठूलो परिस्थिति आइपरे पनि, जस्तो प्रकारका कठिनाइहरू आए पनि, र हामी जति नै कमजोर र नकारात्मक भए पनि, हामीले आफ्नो स्वभाव परिवर्तनप्रति वा परमेश्वरले बोल्ने कुराप्रतिको आस्था गुमाउनु हुँदैन। परमेश्वरले मानवजातिलाई एउटा प्रतिज्ञा गर्नुभएको छ, र यसलाई वहन गर्न मानिसहरूमा सङ्कल्प, आस्था, र दृढता हुनुपर्छ। परमेश्वर कायरहरूलाई मन पराउनुहुन्न; उहाँ सङ्कल्प भएका मानिसहरूलाई मन पराउनुहुन्छ। तैँले थुप्रै भ्रष्टता प्रकट गर्ने, निकैपटक गलत मार्गमा हिँड्ने, वा धेरै अपराधहरू गर्ने, परमेश्वरबारे गुनासो गर्ने, वा धर्मभित्र परमेश्वरको प्रतिरोध गर्ने वा हृदयमा उहाँविरुद्ध निन्दा पाल्ने आदि काम गरेको भए पनि—परमेश्वर ती सबै कुरा हेर्नुहुन्न। परमेश्वर त कुनै व्यक्तिले सत्यता पछ्याउँछ कि पछ्याउँदैन र कुनै दिन ऊ परिवर्तन हुन सक्छ वा सक्दैन भनेर मात्र हेर्नुहुन्छ। बाइबलमा बिग्रेको छोरो घर फर्केको एउटा कथा छ—किन प्रभु येशूले यो नीतिकथा प्रयोग गर्नुभयो? त्यो मानवजातिलाई मुक्ति दिने परमेश्‍वरको अभिप्राय निश्चल छ र उहाँले मानिसलाई पश्चात्ताप गर्न र परिवर्तित हुन अवसर दिनुहुन्छ भनी मानिसहरूलाई बुझाउनका लागि थियो। यो प्रक्रियाभरि, परमेश्वर मान्छेलाई बुझ्नुहुन्छ र उनीहरूको कमजोरी र भ्रष्‍टताको हदको राम्रो ज्ञान राख्‍नुहुन्छ। उहाँलाई थाहा छ, मानिसहरू पछारिनेछन् र असफल हुनेछन्। जसरी केटाकेटीले हिँड्न सिक्दा तिनीहरूको शरीर जतिसुकै बलियो भए पनि कुनै बेला तिनीहरू लड्ने र ठेस लाग्ने, अनि वस्तुहरूसित ठोक्किने र अल्झेर लड्ने त हुन्छ नै। जसरी एउटी आमाले आफ्नो सन्तानलाई बुझ्छे त्यसरी नै परमेश्‍वर हर व्यक्तिलाई बझ्नुहुन्छ। उहाँ हरेक व्यक्तिका कठिनाइ, कमजोरी र आवश्यकताहरू बुझ्नुहुन्छ। त्योभन्दा बढी, परमेश्वर मानिसहरूले आफ्नो स्वभाव परिवर्तनको प्रक्रियामा प्रवेश गर्दा कस्ता कठिनाइ, कमजोरी र असफलताहरू सामना गर्नेछन् भनेर बुझ्नुहुन्छ। परमेश्वरले सबैभन्दा राम्ररी बुझ्ने कुरा यिनै हुन्। यसको मतलब परमेश्वर मानिसको हृदयको गहिराइ जाँच्नुहुन्छ। तँ जति नै कमजोर भए पनि, यदि तैँले परमेश्वरको नाम त्यागिनस्, वा उहाँ र यो मार्ग छोडिनस् भने, तँसँग स्वभाव परिवर्तन गर्ने मौका सधैँ हुनेछ। यदि तँसँग यो मौका भयो भने, तँसित बाँच्ने आशा हुन्छ, र त्यसैले परमेश्वरद्वारा मुक्ति पाइने आशा हुन्छ। जब हामी स्वभाव परिवर्तन भनेको के हो, र त्यसका लागि कस्तो प्रक्रिया आवश्यक पर्छ भनेर बुझ्छौँ, तब हामी डराउनु हुँदैन, बरु आस्था राख्नुपर्छ र परमेश्वरसामु यसो भन्दै प्रार्थना गर्नुपर्छ: “हे परमेश्वर! म अत्यन्तै गहन रूपमा भ्रष्ट छु। मलाई सत्यता के हो भन्नेसमेत थाहा छैन, झन् स्वभाव परिवर्तन भनेको के हो भनेर थाहा हुनु त परको कुरा हो। मलाई साँच्चै तपाईंको मुक्ति, मद्दत र भरणपोषण चाहिन्छ, ताकि मैले तपाईंका वचनहरू कसरी बुझ्ने र अभ्यास गर्ने भनेर जान्न, तीबाट ज्ञान र अनुभव हासिल गर्न, र यसरी तपाईंको वचनलाई आफ्नो जीवनमा ल्याउन सकूँ, अनि आफ्नो हरेक बोली र कार्यमा, आफ्नो हरेक कदममा, आफ्ना सबै अभिप्राय र आफूले गर्ने हर कुरामा तपाईंको अन्तर्दृष्टि र मार्गदर्शन प्राप्त गर्न सकूँ। म यसको आशा गर्छु, म यसको तृष्णा गर्छु, म तपाईंलाई सन्तुष्ट तुल्याउन सामान्य मानवता र साँचो मानव स्वरूपमा जिउने तृष्णा गर्छु। तर अझै म यो हासिल गर्न सक्दिनँ, मेरो भ्रष्टता अझै यति ठूलो छ कि त्यसलाई म आफै महसुससमेत गर्दिनँ। कृपया, मेरो खुलासा गर्नुहोस्, मलाई मद्दत गर्नुहोस, र मेरो भरणपोषण गर्नुहोस्। मलाई अहिले चाहिएको यही हो।” तैँले यस प्रकारको प्रार्थना गर्नुपर्छ र तँसँग यस प्रकारको सङ्कल्प हुनुपर्छ। तैँले यसरी प्रार्थना गरेपछि थाहै नपाई तेरो हृदय र जीवन परिवर्तन हुनेछ, किनकि तँ कसरी प्रार्थना र खोजी गर्छस् त्यो तेरो सङ्कल्पमा र परमेश्वरले तेरो सङ्कल्प पूरा गर्ने तरिकामा झल्किन्छ। तँ सधैँ असफलतादेखि त्रसित भएर हुँदैन, र खासमा तँ साँच्चै केही हुनुअघि नै डराउनुले के प्रमाणित गर्छ भने स्वभाव परिवर्तनको मामिलामा तँमा सङ्कल्प र आस्थाको कमी छ। प्रथमतः तैँले स्वभाव रातारात परिवर्तन हुँदैन भनेर बुझ्नैपर्छ। के तिमीहरूलाई शैतानले मानवजातिलाई रातारात अत्यन्तै गहन रूपमा भ्रष्ट तुल्याएको हो भन्ने लाग्छ? अहँ, मानिसहरू शैतानद्वारा हजारौँ वर्षदेखि भ्रष्ट तुल्याइँदै आएका छन्, तिनीहरूको शैतानी प्रकृति पूर्ण रूपमा खुलासा गरिएको छ, र त्यो नियन्त्रण गर्न नसकिने हदमा पुगेको छ, र तिनीहरूको स्वभाविक प्रकटीकरणले शैतानको प्रकटीकरणलाई उछिन्न मात्र सक्छ। तिनीहरू परमेश्वरका शत्रु बन्ने तहमा अनि कुनै कुरा सत्यता, परमेश्वरको वचन, वा परमेश्वरबाट आएको कुरा हो भन्ने सुन्दा आफूलाई अरूचि, तिरस्कार र घृणा लाग्ने हदमा पुगेका हुन्छन्। मानिसहरू त्यस हदसम्म भ्रष्ट र भावशून्य हुन्छन्, त्यसैले तिनीहरूलाई सत्यता बुझ्न सजिलो हुँदैन, झन् स्वभाव परिवर्तन गर्न सजिलो हुने त कुरै छोडौँ। व्यक्तिको स्वभाव परिवर्तन गर्नु उसको व्यवहार परिवर्तन गर्नु जत्तिकै सजिलो हुँदैन। त्यसकारण, हामीले स्वभाव परिवर्तनको यो मामिलालाई सही ढङ्गमा बुझ्नैपर्छ, र त्यसलाई सही मनोवृत्तिले सम्हाल्नैपर्छ। हामीले कल्पनामा चुर्लुम्मै डुबेर यसो भन्न मिल्दैन, “म परमेश्वरमा विश्वास गर्छु, र मैले सुरुदेखि नै उहाँका वचनहरू खाँदै र पिउँदै आइरहेको छु। यदि परमेश्वरले अलि बढी काम गर्नुभयो, अनि केही चिन्ह र अचम्मका कार्यहरू गर्नुभयो भने, के म परिवर्तन हुनेछैनँ र?” यो अवास्तविक विचार र मानव कल्पना हो। यदि हामीले मानव धारणा र कल्पना पछ्याएको भए, परमेश्वरले आफ्नो न्यायको काम गर्नुपर्ने थिएन, न त मानवजातिको भ्रष्टता खुलासा गर्ने यतिका धेरै वचन व्यक्त नै गर्नुपर्ने थियो, झन् मानिसहरूलाई जाँच र शोधन गर्नुपर्ने त कुरै छोडौँ। ल भन् त, परमेश्वरको व्यवस्थापन योजनामा, के उहाँ शैतानलाई हराउन मानवजातिलाई मुक्ति दिनुहुन्छ, कि मानवजातिलाई मुक्ति दिन शैतानसँग लडाइँ गर्नुहुन्छ? (परमेश्वर मानवजातिलाई मुक्ति दिन शैतानसँग लडाइँ गर्नुहुन्छ।) ठिक भनिस्। हामीमा परमेश्वरको व्यवस्थापन योजनाको सही बुझाइ हुनैपर्छ। त्यसैले, भविष्यमा “परमेश्वरले शैतानलाई किन नष्ट गरिहाल्नुहुन्न?” भन्ने मूर्ख अभिव्यक्ति नदे। शैतानको भ्रष्टता नभएको भए, के परमेश्वरले हामीलाई मुक्ति दिन यतिका धेरै सत्यता व्यक्त गर्नुहुनेथ्यो? के हामीले अहिलेसम्म यतिका धेरै सत्यता हासिल गरेका हुनेथियौँ र? शैतानको भ्रष्टता नहुँदो हो त, मानवजातिलाई मुक्ति दिने परमेश्वरको व्यवस्थापन योजना कहिल्यै उदय भएको हुन्थेन, न त परमेश्वरले आखिरी दिनहरूमा मानिसहरूको यो समूहलाई सिद्ध पारेर शेष जन बनाउने योजना नै गर्नुभएको हुनेथ्यो। परमेश्वर मानवजातिलाई मुक्ति दिन र मानिसहरूको समूह प्राप्त गर्न शैतानसित लडाइँ गर्नुहुन्छ। परमेश्वर हाम्रो समूहका मानिसहरूलाई सिद्ध पार्नकै निम्ति शैतानसँग लडाइँ गर्न देहधारी हुनुभयो पनि भन्न सकिन्छ। त्यसकारण, हामीले परमेश्वरको इच्छा देखेका छौँ, अनि उहाँको व्यवस्थापन योजनाको लक्ष्य र भित्री आशय भनेको साँचो मानिसहरूको समूह प्राप्त गर्नु हो। यो नै परमेश्वरको व्यवस्थापन योजना हो। त्यसैले, परमेश्वरप्रतिको विश्वासमा स्वभाव परिवर्तन गर्नु, र पूर्ण रूपमा परमेश्वरले प्रेम गर्ने र प्राप्त गर्न चाहने साँचो व्यक्ति बन्नु कति महत्त्वपूर्ण छ भन्ने कुरा तैँले बुझ्न सक्छस्!

के तिमीहरूसँग स्वभाव परिवर्तन गर्ने मार्ग छ? के तिमीहरूलाई कस्ता कुराहरू परिवर्तन हुनेछन् भनेर थाहा छ? के तिमीहरू प्रायः सत्यताको यो पक्षमा सङ्गति गर्छौ? भर्खरै, हामीले कसरी स्वभाव परिवर्तनले बाहिरी व्यवहार वा आचरणमा, वा नियमहरूमा हुने परिवर्तनलाई जनाउँदैन, न त व्यक्तिको व्यक्तित्वमा आउने परिवर्तनलाई नै जनाउँछ भन्नेबारे सङ्गति गऱ्यौँ। त्यसोभए, त्यो ठ्याक्कै के हो? के तिमीहरूले कहिल्यै यसबारे विचार गरेका छौ? पहिला, परमेश्वर हामीले कुन स्वभाव र कुराहरू परिवर्तन गरेको चाहनुहुन्छ भनेर हामीले पत्ता लगाउनै र बुझ्नैपर्छ। स्वभाव परिवर्तन भनेको व्यवहार वा व्यक्तित्वमा हुने परिवर्तन होइन, झन् मानिस अझ बढी ज्ञानी वा विद्वान बन्ने परिवर्तन त हुँदै होइन; परमेश्वर आफ्नो वचनमार्फत् हर व्यक्तिको सोच र दृष्टिकोण परिवर्तन गर्न, र तिनीहरूलाई सत्यता बुझ्न सक्षम पार्न चाहनुहुन्छ, ताकि तिनीहरूले कामकुरालाई हेर्ने तरिकामा रूपान्तरण गर्न सकून्। यो एउटा पक्ष मात्र हो, अर्को पक्ष भनेको मानिसहरूले आफूलाई कसरी व्यवहारमा ढाल्छन् भन्नेबारे आधारभूत सिद्धान्तहरू परिवर्तन गर्नु हो, जुन जीवनप्रति तिनीहरूको दृष्टिकोणमा हुने परिवर्तन हो; अझै अर्को पक्षचाहिँ मानिसहरूमा प्रकट हुने गहिरो जरा गाढेको शैतानी प्रकृति र स्वभावलाई परिवर्तन गर्नु हो। सामान्यतया, स्वभाव परिवर्तनमा यी तीन पक्ष पर्छन्।

सुरुमा स्वभाव परिवर्तनको पहिलो पक्ष अर्थात् मानिसहरूले कामकुरालाई हेर्ने तरिकाबारे छलफल गरौँ। मानिसको सोच र दृष्टिकोण त तिनीहरूले हर चीज हेर्ने तरिका हुन्। मान्छे शैतानद्वारा यति गहिरोसँग भ्रष्ट तुल्याइएको छ कि यी सोच र विचारमध्ये धेरैवटा गलत र निरर्थक छन्, अनि परमेश्वर मानिसहरूलाई पहिला तिनीहरूले कामकुरा हेर्ने तरिकालाई परिवर्तन गरेर मुक्ति दिनुहुन्छ। एउटा सामान्य उदाहरण लिऊँ: ज्ञानबारे तिमीहरूको के बुझाइ छ? अनि विज्ञानबारे? के ज्ञान र विज्ञान सत्यता हुन्? के तिनले मानिसको भ्रष्ट स्वभाव हटाउन, र तिनीहरूलाई मानव स्वरूपमा जिउन सक्षम तुल्याउन सक्छन्? के तिनले मानिसलाई शैतानको प्रभावबाट बचाउन सक्छन्? के तिनले मानिसलाई शैतान चिन्न र परमेश्वरको आज्ञापालन गर्न मद्दत गर्न सक्छन्? के तिनले मुक्तितर्फ र राम्रो गन्तव्य प्राप्त गर्नतर्फ डोऱ्याउन सक्छन्? निश्चय नै सक्दैनन्। व्यक्तिको जीवनमा ज्ञानको के काम छ? त्यसले तिनीहरूलाई के दिन सक्छ? कतिपय मानिस ज्ञान भनेको यो संसारको अमूल्य कुरा हो, र आफूसँग जति धेरै ज्ञान हुन्छ, आफ्नो हैसियत त्यति नै बढी र आफू त्यति नै राम्रो, त्यति नै विशिष्ट र सुसंस्कारी हुन्छ, त्यसैले ज्ञान नभई नहुने कुरा हो भन्ठान्छन्। कतिपय मानिस सोच्छन्, यदि तँ मेहनत गरेर पढ्छस् र ज्ञान बढाउँछस् भने तँसँग त्यो सबै हुनेछ। तँसँग हैसियत, पैसा, राम्रो जागिर र राम्रो भविष्य हुनेछ; तिनीहरू ज्ञानविना यस संसारमा जिउन असम्भव छ भन्ने विश्वास गर्छन्। यदि कुनै व्यक्तिसँग ज्ञान छैन भने, सबैले उसलाई हेय दृष्टिले हेर्छन्। उसलाई भेदभाव गरिनेछ, कोही पनि ऊसँग सङ्गत गर्न इच्छुक हुनेछैन; ज्ञानविनाका मानिसहरू समाजको सबैभन्दा तल्लो तप्कामा मात्र जिउन सक्छन्। त्यसकारण तिनीहरू ज्ञानको पूजा गर्छन्, र त्यसलाई अत्यन्तै उच्च र महत्त्वपूर्ण—सत्यताभन्दा पनि उच्च र महत्त्वपूर्ण ठान्छन्। कसैले यसो भन्लान्: “के म ज्ञानविना परमेश्वरका वचनहरू बुझ्न सक्छु? के उहाँले पनि ज्ञान र वचनहरूमार्फत् बोल्नुहुन्न र?” यी दुई निकै बेग्लै कुरा हुन्। अहिले मैले कुरा गरिरहेको ज्ञानले मानव इतिहास, भूगोल, राजनीति, साहित्य, आधुनिक विज्ञान र प्रविधि, वा निश्चित सीप र विषयहरू आदिलाई जनाउँछ। मानिसहरू यो सबै मानव सबलताको पाटो हो, र ज्ञान भएकाहरूमा सबथोक हुन्छन् र तिनीहरू यस संसारमा दृढ रहन सक्छन् भन्ठान्छन्, त्यसैले सबै जना ज्ञानलाई असाध्यै महत्त्वपूर्ण ठान्छन्। छोटकरीमा भन्नुपर्दा, तैँले त्यसलाई जसरी हेरे पनि, यो मानव सोच र दृष्टिकोणको एउटा पक्ष हो। एउटा प्राचीन भनाइ छः “दस हजार पुस्तक पढ्, दस हजार माइल यात्रा गर्।” तर यसको अर्थचाहिँ के हो? यसको अर्थ तैँले जति बढी पढ्छस्, तँ उति नै ज्ञानी र समृद्ध हुनेछस् भन्ने हो। तँलाई सबै समूहका मानिसहरूले ठूलो सम्मान गर्नेछन् र तँसित हैसियत हुनेछ। सबैले हृदयमा यस्तै सोचहरू पाल्छन्। यदि कसैले आफ्नो दयनीय पारिवारिक हालतको कारण कलेज डिप्लोमा हासिल गर्न सकेन भने, त्यसका लागि जीवनभर अफसोस मान्नेछ, र ऊ आफ्ना छोराछोरी र नातिनातिनाले धेरै पढ्नुपर्छ, र विश्वविद्यालयको डिग्री लिनुपर्छ, वा विदेश गएर समेत अध्ययन गर्नुपर्छ भन्ने कुरामा सङ्कल्पित हुन्छन्। यो त सबै जनामा हुने ज्ञानको प्यास, र तिनीहरूले त्यसबारे सोच्ने, त्यसलाई हेर्ने र सम्हाल्ने तरिका हो। त्यसकारण, धेरै आमाबुबा आफ्ना छोराछोरीको पालनपोषण गर्न कुनै कसर बाँकी राख्दैनन्, पारिवारिक सम्पत्ति र सबै थोकसमेत रित्याउँछन्, ताकि आफ्ना छोराछोरीले पढ्न पाऊन। अनि कतिपय आमाबुबा आफ्ना छोराछोरीलाई अनुशासनमा राख्न कुन हदसम्म जान्छन्? रातमा तीन घण्टा मात्र सुत्न दिन्छन्, निरन्तर अध्ययन गर्न र पढ्न बाध्य पार्छन्, वा तिनीहरूलाई प्राचीन मानिसहरूको नक्कल उतार्न लगाउँदै टुप्पी धुरीमा कसाउँछन्, बिलकुलै सुत्न दिँदैनन्। यस्ता कथाहरू, यी दुखद घटनाहरू प्राचीन समयदेखि हालसम्म सधैँ भइरहेकै छन्, र ती कुरा मानवजातिले ज्ञानको तृष्णा र पूजा गर्नुका परिणाम हुन्। तिमीहरूलाई यी शब्दहरू नमिठो लाग्ला, किनकि तिमीहरूमाझ कतिपयमा प्रभावशाली ज्ञान र शैक्षिक योग्यता छन्। निश्चय नै, मैले तिमीहरू शिक्षित हुनु नराम्रो हो भनिरहेको छैनँ, बरु तिमीहरूले यो विषयलाई सही ढङ्गले लिनुपर्छ भनिरहेको छु। अर्थात्, अहिले तिमीहरूसँग शैतानी कुराहरू सम्हाल्ने सही तरिका, अनि तिनलाई बुझ्ने र चिन्ने सही तरिका हुनैपर्छ। म तिमीहरूलाई पढ्न निषेध गरिरहेको छैनँ, झन् आफ्ना छोराछोरीलाई डिग्री र राम्रो जागिर दिलाएर तिनीहरूको पालनपोषण गर्न रोक्नु त परै जाओस्। म यसो भनिरहेको छैनँ। म तिमीहरूलाई प्रतिबन्ध लगाइरहेको छैनँ। म केवल आफ्नो राय बताइरहेको छु र भ्रष्ट मानवजातिले ज्ञानलाई कुन हदसम्म श्रद्धा गर्छ भनेर खुलासा मात्र गरिरहेको छु। हालको तेरो ज्ञान जुन स्तरको भए पनि, वा तेरा डिग्री र शैक्षिक योग्यता जति उच्च भए पनि, अहिले म ज्ञानबारे मानवजातिको दृष्टिकोण र ज्ञानबारे मेरो दृष्टिकोणबारे कुरा गर्दै छु। के तिमीहरूलाई परमेश्वर ज्ञानबारे के सोच्नुहुन्छ भनेर थाहा छ? कसैले भन्ला, परमेश्वर मानवजातिका लागि विकसित विज्ञानको चाहना गर्नुहुन्छ, र मानवजातिले विज्ञानसम्बन्धी अझ धेरै ज्ञान बुझेको चाहनुहुन्छ, किनकि उहाँ मान्छे अति पिछडिएको, अज्ञानी र अबुझ बनेको चाहनुहुन्न। यो सही कुरा हो, तर परमेश्वर यी कुराहरू सेवा गर्न प्रयोग गर्नुहुन्छ, र ती अनुमोदन गर्नुहुन्न। मान्छेको नजरमा यी कुराहरू जति गजबका भए पनि, ती न त सत्यता हुन् न सत्यताका प्रतिस्थापन नै हुन्, त्यसैले परमेश्वर मानिस र तिनीहरूको स्वभाव परिवर्तन गर्न सत्यता व्यक्त गर्नुहुन्छ। परमेश्वरको वचनले बेलाबेला कन्फ्युसियनवाद वा सामाजिक विज्ञानजस्ता ज्ञानलाई हेर्ने दृष्टिकोण वा तरिकाबारे उल्लेख गरे पनि, ती त यस्ता दृष्टिकोणका नमूना मात्र हुन्। हामीले परमेश्वरका वचनहरूको अर्थ बुझेर, उहाँ मानव ज्ञानलाई घृणा गर्नुहुन्छ भन्ने कुरा बुझ्नुपर्छ। मानव ज्ञानमा आधारभूत वाक्य र सामान्य धर्मसिद्धान्तहरू मात्र हुँदैनन्, केही सोच र दृष्टिकोण, साथै मानव निरर्थकता, पूर्वाग्रह, र शैतानी विषहरू पनि हुन्छन्। कतिपय ज्ञानले मानिसहरूलाई छल गर्न र भ्रष्ट तुल्याउनसमेत सक्छन्—त्यो शैतानको विष र ट्युमर हो, र कुनै व्यक्तिले यस ज्ञानलाई स्विकारेपछि र बुझेपछि, उसको हृदयमा शैतानको विष बढेर ट्युमर बन्नेछ। यो ट्युमर उसको पूरै शरीरभरि फैलिनेछ, परिणामस्वरूप यदि उसलाई परमेश्वरको वचनद्वारा चङ्गाइ गरिएन र सत्यताद्वारा निको पारिएन भने उसको निश्चय नै मृत्यु हुन्छ। त्यसैले, मानिसहरूले जति धेरै ज्ञान हासिल गर्छन्, जति धेरै बुझ्छन्, त्यति नै परमेश्वरको अस्तित्वमा विश्वास गर्ने सम्भावना कम हुन्छ। बरु, वास्तवमा तिनीहरूले उहाँलाई अस्वीकार र प्रतिरोध गर्नेछन्, किनकि ज्ञान भनेको तिनीहरूले देख्न र छुन सक्ने कुरा हो, र त्यो बढीजसो तिनीहरूको जीवनका कुराहरूसँग सम्बन्धित हुन्छ। मानिसहरूले विद्यालयमा अध्ययन गर्न र धेरै ज्ञान हासिल गर्न सक्छन्, तर तिनीहरूलाई ज्ञानको स्रोत र आत्मिक संसारसँग त्यसको सम्बन्धबारे थाहा हुँदैन। मानिसहरूले सिक्ने र बुझ्ने अधिकांस ज्ञान परमेश्वरका वचनहरूको सत्यताविपरीत हुन जान्छ, साथै, विशेष गरी दार्शनिक भौतिकवाद र क्रमविकास नास्तिकवादको झूटो शिक्षा र भ्रमअन्तर्गत पर्छन्। निस्सन्देह, त्यो त परमेश्वरको प्रतिरोध गर्ने भ्रमहरूको पोको हो। यदि तैँले इतिहासका पुस्तक, चर्चित लेखकका कृति, वा महान् व्यक्तिहरूका जीवनीहरू पढिस्, वा सायद निश्चित वैज्ञानिक वा प्राविधिक पक्षहरू अध्ययन गरिस् भने, के प्राप्त गर्नेछस्? उदाहरणका लागि, यदि तैँले भौतिकविज्ञान अध्ययन गरिस् भने तैँले केही भौतिक सिद्धान्त, न्युटनको सिद्धान्त वा अन्य धर्मसिद्धान्तहरूमा महारत हासिल गर्नेछस् तर यी कुराहरू सिकेर मनमा गढेपछि, तिनले तेरो मन कब्जा जमाउनेछन् र ती तेरो सोचाइमाथि हाबी हुनेछन्। त्यसपछि तैँले परमेश्वरको वचन पढ्दा यस्तो सोच्नेछस्: “परमेश्वर किन गुरुत्वाकर्षणबारे कुरा गर्नुहुन्न? बाहिरी अन्तरिक्षबारे किन छलफल गरिँदैन? किन परमेश्वर चन्द्रमामा वायुमण्डल छ-छैन, वा पृथ्वीमा कति अक्सिजन छ भनी कुरा गर्नुहुन्न? परमेश्वरले यी कुराहरू खुलासा गर्नुपर्छ, किनकि मानवजातिलाई साँच्चै थाहा दिनुपर्ने र भन्नुपर्ने कुराहरू ती नै हुन्।” यदि तैँले हृदयमा यस प्रकारका सोचहरू राख्छस् भने, सत्यता र परमेश्वरका वचनहरूलाई गौण ठान्नेछस्, बरु आफ्ना सबै ज्ञान र सिद्धान्तलाई प्राथमिकतामा राख्नेछस्। तैँले परमेश्वरको वचनलाई यसरी लिनेछस्। जसरी पनि, यी बौद्धिक कुराहरूले मानिसहरूलाई गलत विचार दिनेछन् र परमेश्वरबाट तर्काउनेछन्। तिमीहरूले यो कुरा विश्वास गरे पनि नगरे पनि, वा तिमीहरूले यसलाई आजै स्विकार्न सके पनि नसके पनि—तिमीहरूले यो तथ्य स्विकार्ने दिन आउनेछ। के तिमीहरू ज्ञानले कसरी मानिसहरूलाई विनाश, अर्थात् नरकतर्फ लैजान्छ भन्ने कुरा साँच्चै बुझ्छौ? कतिपय मानिस यो स्विकार्न इच्छुक नहोलान्, किनकि तिमीहरूमध्ये कतिपय अत्यन्तै शिक्षित र निकै ज्ञानी छौ। म तिमीहरूको खिल्ली उडाइरहेको वा तिमीहरूलाई व्यङ्ग्य हानिरेहको छैनँ, म त तथ्य मात्र बताइरहेको छु। म तिमीहरूलाई यो कुरा यहीँनेर अहिले नै स्विकार्नू भनिरहेको छैनँ, बरु यो पक्षलाई बिस्तारै बुझ्नू भनिरहेको छु। ज्ञानले तँलाई परमेश्वरले गर्ने हरेक कुरा विश्लेषण गर्न र सम्हाल्न आफ्नो दिमाग र बौद्धिकता प्रयोग गर्न लगाउँछ। यसले तँलाई परमेश्वर चिन्न र उहाँको काम अनुभव गर्न रोक्छ र बाधा दिनेछ, र तँलाई परमेश्वरबाट तर्काउनेछ र उहाँको प्रतिरोध गर्न लगाउनेछ। तर अब त तँसित ज्ञान छ, त्यसैले तँ के गर्छस्? तैँले व्यावहारिक ज्ञान र शैतानबाट आउने अनि झूटो शिक्षा र भ्रमसँग सम्बन्धित ज्ञानबीच फरक छुट्याउनुपर्छ। यदि तँ नास्तिक, निरर्थक ज्ञान मात्र स्विकार्छस् भने, त्यसले परमेश्वरप्रतिको तेरो विश्वासमा बाधा पार्न, उहाँसँगको तेरो सामान्य सम्बन्ध र सत्यता स्वीकारमा अवरोध ल्याउन, अनि तेरो जीवन प्रवेशलाई रोक्न सक्छ। तैँले यो जान्नु आवश्यक छ, किनकि यो सही हो, र तिमीहरूले यो विषयलाई उचितसित बुझ्नुपर्छ। कतिपय दाजुभाइ-दिदीबहिनी अत्यन्तै शिक्षित छन् भन्ने कुरा मलाई थाहा छ, र म तिमीहरूलाई आक्रमण गरिरहेको, खिल्ली उडाइरहेको, वा किनारा लगाइरहेको छैनँ। यो विषय आज अचानक उठ्यो, र यी त तिमीहरूलाई चेतावनी दिन थोरै वचनहरू मात्र हुन्, यो तिमीहरूमध्येका उच्च शैक्षिक योग्यता वा केही ज्ञान र संस्कार भएकाहरूलाई जानाजानी समस्यामा पार्नु होइन। यो तिमीहरूलाई नकारात्मक वा निराश बनाउनलाई होइन, त्यसको लक्ष्य यो बिलकुलै होइन। त्यसोभए, के तिमीहरू त्यसलाई राम्ररी बुझ्न सक्छौ? (हो, सक्छौँ।) यदि सक्छौ भने, म ढुक्क भएँ, र म अलि राहतको सास फेर्न सक्छु। 

यति सङ्गति गरेपछि, अब तिमीहरू स्वभाव परिवर्तन गर्नु साधारण कुरा होइन भनेर बुझ्न सक्छौ। यो त धर्मसिद्धान्तहरू बुझ्दैमा र नियमहरू पालन गर्दैमा हासिल हुने कुरा होइन। तैँले पहिला आफूलाई बुझ्नैपर्छ, आफ्नो सोच र दृष्टिकोणबारे चिन्तन गर्न, अनि तीमध्ये परमेश्वरलाई अस्वीकार र प्रतिरोध गर्ने तेरो हृदयमा भएको सोच र दृष्टिकोण, साथै परमेश्वरले घृणा र तिरस्कार गर्ने कुराहरू पत्ता लगाउन सक्नैपर्छ। के तँसँग साँच्चै आफ्नो शैतानी प्रकृति वा प्रायः तैँले प्रकट गर्ने विभिन्न शैतानी स्वभावहरूबारे कुनै बुझाइ छ? के तँ साँच्चै ती विश्लेषण गर्न सक्छस्? भ्रष्ट मानवजाति सबैमा शैतानी स्वभावहरू हुन्छन्, र सबैमा गहिरो जरा गाढेर बसेका गलत सोच र विचारहरू हुन्छन्। हरव्यक्ति उस्तै हुन्छ, तिनीहरूमा सत्यताको प्रतिकूल र परमेश्वरको प्रतिरोधी केही भ्रष्ट स्वभाव हुन्छन्। सत्यतासँग त्यो पटक्कै मिल्दैन, र धेरैजसो मानिसले यो स्विकार्न सक्छन्। मैले भर्खरै मानव ज्ञानलाई कसरी बुझ्ने र किन म त्यो त्यति धेरै निरर्थक र गलत छ भनेर भन्छु भन्नेबारे कुरा गरेँ। यो सुन्दा तिमीहरूमध्ये कतिपयलाई असहज महसुस हुन सक्छ, मानौँ तिमीहरूको घाउमा नुनचुक छर्किदिएको छ, तर त्यो भन्नै पर्थ्यो। तिमीहरूका धेरैजसो गलत दृष्टिकोण ज्ञानबाट आउँछन्, अनि यो बेठिक र निरर्थक ज्ञानले गलत सोच र दृष्टिकोणहरू पैदा गर्छ, जुन तिमीहरूको हृदयमा गहिरो जरा गाडेर बस्छन्। यदि तिमीहरूले यी पथभ्रष्ट दृष्टिकोणहरू हटाएनौ भने, तिमीहरूलाई सत्यता स्विकार्न कठिन हुनेछ, झन् त्यसलाई अभ्यास गर्नु त परै जाओस्। त्यसैले, मलाई आशा छ, तिमीहरू परमेश्वरको वचन र उहाँले व्यक्त गर्ने सम्पूर्ण सत्यता स्विकार्न सक्छौ। तँ अनिच्छुक भए पनि, तैँले त्यो सिक्नुपर्छ र स्विकार्ने कोसिस गर्नुपर्छ। यसरी, तिमीहरूको हृदय परमेश्वरको नजिक हुनेछ, र तिमीहरू उहाँको मापदण्डनजिक हुनेछौ। यदि तिमीहरू परमेश्वरको वचन यस तरिकाले व्यावहारिक रूपमा अनुभव गर्दैनौ, र सत्यता अभ्यास गर्दैनौ भने, परमेश्वरप्रतिको तिमीहरूको विश्वास सधैँ ओठे सेवा मात्र हुनेछ, र सत्यता वास्तविकताभित्र प्रवेश गर्न असम्भव हुनेछ। यस्तै नै होइन र? आज मैले ज्ञानबारे थोरै बोलेको छु, जसले गर्दा तिमीहरूलाई अलि अप्ठ्यारो लाग्यो होला। यदि तिमीहरूलाई असहज लाग्यो भने म क्षमाप्रार्थी छु, तर तिमीहरूले यी वास्तविकताहरू सामना गर्नैपर्छ किनकि ती पन्छाउन मिल्दैन। यदि तँ ती पन्छाउँछस् भने, आफ्नो सोच र दृष्टिकोणभित्रका कुन कुरा सही र कुन गलत हुन् भनेर कहिले चिन्न सक्नेछस्? तैँले चिन्न सक्दैनस्। तैँले एक दिन यी वास्तविकताहरू सामना गर्नुपर्नेछ; जस्तो कि अविश्वासीहरू भन्ने गर्छन: “सत्य लुकाएर लुक्दैन।” अब तैँले परमेश्वरमा विश्वास गर्ने भएकाले, यदि तँ उहाँको सजाय र न्याय स्विकार्न चाहन्छस्, यदि तँ जीवन प्रवेश प्राप्त गर्न, स्वभाव परिवर्तन गर्न र मुक्ति प्राप्त गर्न चाहन्छस् भने, यी वास्तविकताहरू सामना गर्नुपर्छ, आफ्नो पाठ सिक्नुपर्छ, र केही यातना र कष्ट सहनुपर्छ। तँ हृदयमा परमेश्वरलाई प्रार्थना गर्न चाहन्छस् तर तँसित सही शब्दहरू नभएकाले तँ निःशब्द हुन्छस्, र अर्कोपटक आफूले यस्तो कुनै कुरा सामना गर्दा तँलाई फेरि केही दिनसम्म असहज हुनेछ र तँ फेरि पनि निःशब्द हुनेछस्, तर त्यसपछि त्यो सामना गर्दा, तैँले आफ्नो सोच र दृष्टिकोणमा परमेश्वरको प्रतिरोध गर्ने साँच्चै केही कुरा रहेछन् भनेर अनजानमै पत्ता लगाउँछस्; तैँले शिर हल्लाएर इमानदारी र गम्भीरतापूर्वक के स्विकार्न सक्नेछस् भने, परमेश्वरले भनेको सबथोक साँचो हो, त्यसमा कुनै झूट छैन, र परमेश्वरले नै मानवजातिलाई सबैभन्दा राम्ररी चिन्नुहुन्छ, र हरव्यक्तिको हृदयको कुरा उहाँले नै सबैभन्दा राम्ररी बुझ्नुहुन्छ। तँसित यो स्तरको अनुभव हुने दिन आउनेछ, र त्यसपछि तँ परमेश्वरप्रति विश्वासको सही मार्गमा, र आफ्नो जीवन स्वभाव परिवर्तन गर्ने सही मार्गमा हुनेछस्। त्यस बेला, तैँले परमेश्वरले भन्ने हरेक वचनको खण्डन नगर्ने हुनाले, ती सुन्दा तँलाई असहज लाग्नेछैन, र परमेश्वरले खुलासा गर्ने हरेक तथ्यलाई कुनै वितृष्णाविना स्विकार्न सक्नेछस्, र तँ भाग्नेछैनस्। तैँले त्यसको राम्ररी सामना गर्नेछस्, र यसले तँ परमेश्वरको वचनमा प्रवेश गरिसकेको छस् भन्ने कुरा प्रमाणित गर्नेछ। आज हामीले सानो सुरुवात, सानो परीक्षण मात्र गरेका छौँ। तिमीहरूलाई अलि असहज, अलि अप्ठ्यारो लाग्यो होला, तर त्यसले केही फरक पर्दैन। मलाई आपत्ति छैन, र तिमीहरूलाई पनि आपत्ति छैन भन्ने आशा छ, किनकि परमेश्वरको न्यायका वचनहरू यीभन्दा कठोर छन्। यदि परमेश्वरले तिमीहरूलाई साँच्चै न्याय गर्न चाहनुभयो भने, उहाँका वचनहरू अझ बढी चरम हुनेछन्। के तिमीहरूलाई परमेश्वरले सामान्य मानवता नभएको, समझहीन, थाहा भएर पनि परमेश्वरलाई अस्वीकार, निन्दा र प्रतिरोध गर्ने व्यक्ति देख्नुहुँदा दयालु ढङ्गमा बोल्नुहुनेछ भन्ने लाग्छ? के मान्छेको खुलासा गर्दा परमेश्वरको मनोवृत्ति असल हुन सक्छ र? पक्कै सक्दैन। परमेश्वरका वचनहरू अवश्य नै निकै चरम, गहन, र सान्दर्भिक हुनेछन्! यदि तिमीहरू आज हामीले सङ्गति गरेका केही तथ्य स्विकार्न सक्छौ भने, यसले परमेश्वरको वचन, सजाय र न्याय स्विकार्नमा तिमीहरूले राम्रो सुरुवात गरेका छौ भन्ने प्रमाणित गर्छ। यो पहिलो पक्षमा, हामीले सोच र विचारहरूको समस्याबारे एउटा सानो उदाहरणसहित कुरा गरेका छौँ, जुन तिमीहरू सबैलाई थाहै छ, र ज्ञानको विषयलाई विचार गऱ्यौँ। कतिपय मानिसलाई असहज होला भन्ने डरले यो विषयमा मैले खासै धेरै सङ्गति गरिनँ, त्यसैले, तिनीहरूको भावनालाई विचार गर्दै अपूरो तरिकाले र छोटकरीमा भए पनि थोरै मात्र कुरा गरेको छु। मलाई आशा छ, तिमीहरूले क्रमिक रूपमा आफ्नो अनुभवमार्फत त्यो थाहा पाउन, यो क्षेत्रमा बिस्तारै सत्यता खोज्न, र ज्ञानले मानिसलाई के दिन सक्छ भनी अनुभव गर्न सक्छौ। सायद हामी यस विषयबारे भविष्यमा थप सङ्गति गर्नेछौँ, र मलाई आशा छ त्यस बेला तिमीहरूलाई असहज अनुभूति हुनेछैन, र “के यो कुरा मेरो विरुद्धमा छ? के यो मतर्फ लक्षित छ?” भनेर सोच्नेछैनौ। ती कुनै पनि सोच वा विचार तँमा हुनेछैनन्। तर अहिलेलाई हामी पहिलो पक्षबारेको हाम्रो सङ्गतिलाई यहीँ टुङ्ग्याउनेछौँ।

अब हामी स्वभाव परिवर्तनको दोस्रो पक्ष—जीवनप्रतिको दृष्टिकोण—बारे सङ्गति गर्नेछौँ। तिमीहरूको दृष्टिकोण के हो? तिमीहरू कस्ता सिद्धान्तअनुसार जिउँछौ? के तिमीहरूमा कुनै बुझाइ छ? कुनै सिद्धान्तहरू छन् र? के तँलाई कुनै आइडिया छ? अर्थात्, तँ कस्तो प्रकारको व्यक्ति बन्न चाहन्छस्? जीवनप्रति तेरो दृष्टिकोण, तेरो जीवनको दिशा के हो? (परमेश्वरले मन पराउने व्यक्ति बन्नु।) (बाँकी जीवनभर अन्त्यसम्म परमेश्वरलाई पछ्याउनु।) (परमेश्वरलाई चिन्नु।) (आफ्नो भ्रष्ट स्वभावबाट उम्कनु र परमेश्वरद्वारा मुक्ति प्राप्त गर्नु।) तिमीहरूले भनेका सबै कुरा उत्कृष्ट छन्, र त्यसले के प्रमाणित गर्छ भने सत्यता पछ्याइमा तिमीहरू सबै हृदयबाटै कडा मेहनत गर्छौ र सत्यता हासिल गर्न परमेश्वरलाई पछ्याउन सङ्कल्पित हुन्छौ, र तिमीहरूमा आफ्नो आचारणका लागि सही लक्ष्य र दिशा छन्, जसले परमेश्वरप्रतिको आफ्नो विश्वासमा, तिमीहरूको हृदय खोक्रो छैन र तिमीहरू त्यतिकै समय खेर फालिरहेका छैनौ भन्ने देखाउँछ। यस अवधिमा तिमीहरूले केही प्रगति गरेका छौ, यो परिवर्तन हो; कम्तीमा पनि तिमीहरू अविश्वासीहरूले झैँ “जीवन भन्नु नै खानु र लाउनु हो” भन्नेछैनौ। यदि तिमीहरू अरू कसैले त्यस्ता कुराहरू भनेको सुन्यौ भने, तिनीहरूलाई मन पराउनेछैनौ, अनि घृणा र इन्कार गर्नेछौ। तिमीहरू सत्यताभित्र जति नै भित्रसम्म प्रवेश गरेका भए पनि, तिमीहरूमा परमेश्वरलाई पछ्याउने इच्छा हुनुपर्छ। तिमीहरूलाई हृदयमा यो थाहा हुनुपर्छ, “परमेश्वरले हामीलाई उहाँको व्यवस्थापन योजनाको लक्ष्य र रहस्य, अनि मानवजातिलाई मुक्ति दिने उहाँको अभिप्राय खुलासा गरिसक्नुभएकाले, र हामीले उहाँको प्रतिज्ञा र आशिष् देखिसकेकाले, यदि हामी निष्क्रिय रह्यौँ र परमेश्वरको इच्छालाई विचार गरेनौँ भने, उहाँलाई साँच्चै निराश तुल्याइरहेका हुनेछौँ र हामी उहाँप्रति अत्यन्तै ऋणी हुनेछौँ!” यस प्रकारको हृदय हुनुले तिमीहरूको आत्मा जागिसकेको र परिवर्तन हुन थालिसकेको छ भन्ने प्रमाणित गर्छ। जे भए पनि, आफ्नो कर्तव्य निभाउने तिमीहरूको प्रयासलाई हेर्दा, तिमीहरू सबै जना परमेश्वरले माग गर्ने दिशा र लक्ष्यहरूतर्फ कोसिस गरिरहेका छौ, र यो सही हो। पछ्याइबारे तिमीहरूका दृष्टिकोणहरूमा जेजस्ता भिन्नता भए पनि, ती सबै निकै व्यावहारिक छन् र काल्पनिक वा खोक्रा छैनन्। के तिमीहरूलाई हामीसँग परमेश्वरको साँच्चै आज्ञापालन र आराधना गर्ने व्यक्ति हुन खोज्ने दृष्टिकोण हुनुपर्छ भन्ने तिमीहरूलाई लाग्छ? के हामीसँग जीवनबारे त्यस्तो दृष्टिकोण हुनु पर्दैन र, जसमा अबउसो हामी परमेश्वरको प्रतिरोध गर्दैनौँ, उहाँलाई हामीप्रति घृणा र रिस गर्ने, निरन्तर रूपले क्रोधित हुने तुल्याउँदैनौँ, बरु परमेश्वरको हृदयलाई सान्त्वना दिन्छौँ र हामी अब्राहमजस्तै साँचो उपासक हुन्छौ? मानिसहरूमा हुनुपर्ने जीवनबारे दृष्टिकोण यही हो। जब जीवनबारे यस खालको दृष्टिकोण र यस प्रकारका सोचले तेरो हृदयमा जरा गाढेका हुन्छन्, र तँ यो दिशा पछ्याउँछस्, तब के सांसारिक धन, हैसियत, प्रसिद्धि, र लाभको प्रलोभन र लोभ्याइ कम हुनेछैनन् र? जब तँ थाहै नपाई यो दिशामा कडा मेहनत, अभ्यास र अनुभव गर्छस्, तब परमेश्वरका वचनहरू तेरो हृदयमा आफ्नो जीवनको आदर्श, र तेरो अस्तित्वको जग बन्नेछन्; तँलाई थाहा नभई परमेश्वरका वचनहरू तेरो जीवन बन्नेछन्, तँभित्र तेरो जीवन मार्ग बन्नेछन्। त्यस बेला, के संसारको हरेक कुरा तेरा लागि महत्त्वहीन हुनेछैन र? त्यसकारण, जीवनबारे तेरो दृष्टिकोण के हो भन्ने कुरा पनि महत्त्वपूर्ण छ। तँ परमेश्वरप्रतिको आफ्नो विश्वासमा कुन दिशा पछ्याउँछस्? के त्यो सही दिशा हो? के त्यो सही मार्ग हो? तँ परमेश्वरको मापदण्डबाट कति टाढा छस्? यदि तँ परमेश्वरको मापदण्डको आधारमा पछ्याउँछस् भने, तँ सही दिशामै गइरहेको छस्। यदि तँ थोरै बहकिस्, वा थोरै कमजोर भइस्, वा तैँले केही असफलता भोगिस् भने पनि फरक पर्दैन; परमेश्वर त्यो सम्झनुहुन्न, र तेरो जीवन वृद्धि नभइञ्जेल तँलाई सधैँ साथ दिनुहुनेछ। तँलाई परमेश्वरले कस्ता मानिसहरू मन पराउनुहुन्छ भन्ने लाग्छ? परमेश्वर सत्यता पछ्याउने, सङ्कल्पित र इमानदार मानिस मन पराउनुहुन्छ। उहाँ तेरो अज्ञानता, कमजोरी, वा बुद्धिको कमीले गर्दा चिन्तित हुनुहुन्न; तर यदि तँ सत्यता पछ्याउँदैनस्, वा सत्यता बुझ्छस् तर त्यसलाई अभ्यास गर्दैनस्, वा तँ उहाँको वचन नपढीकन आत्मविहीन जनावरझैँ, जीवनमा कुनै लक्ष्य वा दिशाविना जिउँछस् भने परमेश्वर यसलाई घृणा गर्नुहुन्छ—यदि तँसँग परमेश्वरमा विश्वास गर्ने यस्तो मनोवृत्ति छ भने उहाँ त्यसलाई घृणा गर्नुहुन्छ। त्यसकारण, परमेश्वरप्रतिको विश्वासमार्फत् स्वभाव परिवर्तन हासिल गर्न जीवनबारे गुणस्तरीय दृष्टिकोण एकदमै महत्त्वपूर्ण छ। कतिपय मानिस यसो भन्छन्: “जीवनमा मेरो लक्ष्य भनेको परमेश्वरका निम्ति एकदमै उपयोगी, उहाँको सेवा गर्न सक्ने व्यक्ति बन्नु हो।” के यो राम्रो पछ्याइ हो? यो राम्रो होला, तर मानव कद सीमित हुन्छ र मानिसका गुण र अवस्थाहरू फरक-फरक हुन्छन्, त्यसैले तैँले यो लक्ष्य पछ्याउनु सही हो, तर तेरा लागि यो उचित नहुन सक्छ। जीवनबारे मानिसहरूको दृष्टिकोण सत्यता, मानवता, विवेक, र समझ भएको र परमेश्वरको आराधना गर्ने व्यक्ति अर्थत्, वास्तविक व्यक्ति बन्ने हुनुपर्छ। यो सबैभन्दा उचित पछ्याइ हो। कसैले यसो भन्ला: “के हामी अब वास्तविक मानिसहरू होइनौँ र?” बाहिरी रूपले त तँ नै होस्, किनकि तँसँग नाक र आँखा, अनि मानव रूप छ, तर तँ आफ्नो सारको आधारमा अझै वास्तविक व्यक्ति बनेको छैनस्। तँमा अझै धेरै कमी छन् र तँ एकदमै थोरै मात्र सत्यता बुझ्छस्। वास्तविक व्यक्ति, सत्यता र मानवता भएको, परमेश्वरको डर मान्ने र दुष्टताबाट अलग बस्ने, उहाँको इच्छा पछ्याउने र उहाँको आराधना गर्ने व्यक्ति हुन तैँले सत्यता पछ्याएर प्राप्त गर्नैपर्छ। यो व्यक्तिगत अभ्यासको कुरा हो।

स्वभाव परिवर्तनको तेस्रो पक्ष भनेको व्यक्तिको शैतानी प्रकृति हो। हामीले यसलाई सबैभन्दा बढी बुझ्नैपर्छ र जान्नैपर्छ, किनकि यो स्वभाव परिवर्तनसँग सम्बन्धित सबैभन्दा महत्त्वपूर्ण पक्ष हो। शैतानी प्रकृति भनेको मानवजातिको भ्रष्ट स्वभाव र भ्रष्ट सार हो, अनि यो विषयमा परमेश्वरका धेरै वचन समेटिएका हुन्छन् जसले यो विषयलाई सबैभन्दा बढी खुलासा गर्छन्। यस पक्षबारे परमेश्वरका वचनहरू पनि सबैभन्दा सख्त, साथै धेरै शैलीका हुन्छन्: कतिपयले सिधै खुलासा र न्याय गर्छन् भने अरूचाहिँ अलि मिठो पाराले भनिएका हुन्छन् ताकि मानिसहरूले त्यो स्विकार्न सकून्। तर त्यसलाई जसरी भनिए पनि, वा जस्तो शैली वा लबज प्रयोग गरिए पनि, परमेश्वर मान्छेको सार नै खुलासा गर्नुहुन्छ भन्ने कुरा साँचो हो। परमेश्वर शैतानी प्रकृतिको सबैभन्दा ठेट पक्षलाई दुईवटा अध्यायमा खुलासा गर्नुहुन्छ। शैतानी प्रकृतिको ठेट सार के हो? के तिमीहरूलाई थाहा छ? (विश्वासघात गर्ने प्रकृति।) परमेश्वरका वचनहरूमा प्रकट भएका “एउटा अत्यन्तै गम्भीर समस्या: विश्‍वासघात (१)” र “एउटा अत्यन्तै गम्भीर समस्या: विश्‍वासघात (२)” भन्ने विश्वासघाती प्रकृति नै शैतानी प्रकृतिको ठेट प्रतिनिधित्व हो। मानिसहरूको आत्मधर्मीपन, अहङ्कार, र छल, वा मानवजातिको दुष्टता र प्रतिरोधजस्ता अन्य पक्षहरू—यी सबैलाई हरेक अध्यायमा धेरथोर उल्लेख गरिएको छ, तर यी पक्षहरूको सत्यतालाई विशेष गरी विस्तृत व्याख्या गरिएको कुनै अध्याय छैन। “विश्वासघात” शीर्षकमा मात्र परमेश्वरले दुईवटा अध्यायभरि बोल्नुभएको छ। यसबाट हामी बुझ्न सक्छौँ, परमेश्वरको नजरमा, मानव विश्वासघात अत्यन्तै गम्भीर कुरा हो, त्यसले सिधै उहाँको स्वभावलाई चिढ्याउँछ, र उहाँ त्यसलाई सबैभन्दा बढी घृणा गर्नुहुन्छ र सराप्नुहुन्छ। परमेश्वर कसरी मानव विश्वासघातको सारलाई विश्लेषण र निराकरण गर्नुहुन्छ? अवश्य पनि, परमेश्वर मानव विश्वासघात मन पराउनुहुन्न। उहाँ त्यसलाई तिरस्कार र घृणा गर्नुहुन्छ, र उहाँलाई विश्वासघात गर्नेहरूलाई घृणा गर्नुहुन्छ। विश्वासघात भनेको शैतानी प्रकृतिकै मूल रूप हो। मानव विश्वासघातको प्रकृतिको मूल कारण कहाँबाट आउँछ? त्यो शैतानबाट आउँछ। त्यसकारण, हामीले स्वभावको यो पक्ष बुझ्नैपर्छ। विश्वासघातको मूल कारण नै शैतान हो, शैतानको प्रकृति नै विश्वासघात हो, र मानिसहरूले कामकुराद्वारा प्रकट गर्ने स्वभावलाई परमेश्वर विश्वासघातको रूपमा हेर्नुहुन्छ। किन परमेश्वर यो कुरालाई त्यस्तो विस्तारमा छलफल गर्नुहुन्छ? किनभने मानव विश्वासघात जतिसुकै बेला जुनसुकै ठाउँमा निरन्तर हुन्छ, र व्यक्तिले जस्तो व्यवहार गरे पनि, मानव प्रकृतिमा गहिरो जरा गाढेको कुराले परमेश्वरको विरोध गर्छ। कतिपय मानिस यसो भन्छन्: “म परमेश्वरको विरोध वा प्रतिरोध गर्न चाहन्नँ!” तर तैँले त्यसै गर्नेछस्, किनकि तँभित्र विश्वासघाती प्रकृति छ, त्यसको मतलब तँ परमेश्वरको आज्ञापालन गर्न, उहाँलाई अन्त्यसम्म पछ्याउन, र परमेश्वरको वचनलाई आफ्नो जीवनको रूपमा पूर्णतया स्विकार्न सक्दैनस्। तैँले विश्वासघातको समस्यालाई कसरी बुझ्नुपर्छ? तैँले परमेश्वरमा विश्वास गरेको जति समय भए पनि, वा तैँले उहाँका जति धेरै वचनहरू खाएको र पिएको भए पनि, वा तँसँग उहाँबारे जति बुझाइ भए पनि—यदि तेरो प्रकृतिले परमेश्वरलाई विश्वासघात गर्छ, र तैँले उहाँको वचनलाई आफ्नो जीवनको रूपमा स्विकारेको छैनस्, अनि तँ उहाँका वचनहरूको सत्यताभित्र प्रवेश गरेको छैनस् भने, तेरो सारले सधैँभरि परमेश्वरलाई विश्वासघात गर्नेछ। भन्नुको मतलब, यदि तेरो स्वभाव परिवर्तन भएको छैन भने, तँ परमेश्वरलाई विश्वासघात गर्ने व्यक्ति होस्। कतिपय मानिस यसो भन्छन्: “म परमेश्वरको वचन र उहाँले भन्ने हरेक कुरा बुझ्न सक्छु। म ती स्विकार्न पनि इच्छुक छु भने मलाई कसरी परमेश्वरलाई विश्वासघात गर्ने व्यक्ति भन्न मिल्छ?” तँ स्विकार्न इच्छुक छस् भन्दैमा त्यसको अर्थ परमेश्वरको वचनअनुसार जिउन सक्छस् भन्ने होइन, झन् तँ तीद्वारा पूर्ण तुल्याइसकिएको हुनु त परको कुरा हो। मानवजातिको विश्वासघाती प्रकृतिको सत्यता गहन छ, र यदि तिमीहरू सत्यताको यो पक्ष बुझ्न चाहन्छौ भने, तिमीहरूलाई एक अवधिको अनुभव चाहिन सक्छ। परमेश्वरका नजरमा, उहाँलाई विश्वास गर्ने हर व्यक्तिले गर्ने हरेक कुरा सत्यताविपरीत हुन्छ, परमेश्वरको वचनसँग मिल्दैन, र उहाँविरोधी हुन्छ। तिमीहरू यो स्विकार्न नसकौला, र यसो भन्छौ: “हामी परमेश्वरको सेवा गर्छौँ, उहाँको आराधना गर्छौँ, परमेश्वरको घरमा आफ्नो कर्तव्य निभाउँछौँ। हामीले धेरै गरेका छौँ, सबै कुरा परमेश्वरको वचन र मापदण्डअनुसार अनि कार्य बन्दोबस्तबमोजिम नै गरेका छौँ। हामी परमेश्वरलाई प्रतिरोध र विश्वासघात गर्छौँ भनेर कसरी भन्न मिल्छ? तपाईं किन सधैँ हाम्रो उत्साहमा आघात पुऱ्याउनुहुन्छ? हामीले ठूलो कठिनाइका साथ आफ्नो परिवार र करियर त्याग्यौँ, र हामी परमेश्वरलाई पछ्याउन सङ्कल्पित थियौँ, तर तपाईं हाम्रो बारेमा कसरी यस्तो बोल्न सक्नुहुन्छ?” यसरी बोल्नुको उद्देश्य सबैले बुझेको सुनिश्चित गर्नलाई होः कसैले राम्रो व्यवहार गर्दैमा, वा कुनै कुरा त्याग्दैमा, वा केही कठिनाइ भोग्दैमा उसको विश्वासघाती प्रकृति परिवर्तन हुँदैन। त्यस्तो हुँदै हुँदैन! आफ्नो कर्तव्य निभाउनु जस्तै कष्ट भोग्नु पनि जरूरी छ, तर तैँले कष्ट भोग्न वा कर्तव्य निभाउन सक्छस् भन्दैमा अब तँमा भ्रष्ट स्वभाव नै छैन भन्ने अर्थ लाग्दैन। किनभने कसैभित्र पनि जीवन स्वभावमा वास्तविक परिवर्तन भएको छैन, र हरव्यक्ति अझै पनि परमेश्वरको इच्छा र उहाँको मापदण्ड पूरा गर्नबाट कोसौँ टाढा छ। मानिसहरूको परमेश्वरप्रतिको विश्वास अति दूषित छ, तिनीहरूको भ्रष्ट स्वभाव अति धेरै प्रकट भएको छ। थुप्रै अगुवा र सेवकले परमेश्वरको सेवा गर्ने भए पनि, परमेश्वरको प्रतिरोध पनि गर्छन्। यसको अर्थ के हो? त्यसको अर्थ तिनीहरू जानाजान परमेश्वरको वचनविरुद्ध जान्छन् र उहाँको इच्छाअनुसार अभ्यास गर्दैनन् भन्ने हो। तिनीहरू जानाजान सत्यता उल्लङ्घन् गर्छन्, आफ्नै इच्छाअनुसार कार्य गर्न, आफ्नै अभिप्राय र उद्देश्य पूरा गर्न, परमेश्वरलाई विश्वासघात गर्न र आफ्नो निर्णय चल्ने आफ्नै स्वतन्त्र राज्य खडा गर्न जिद्दी गर्छन्। परमेश्वरको सेवा पनि गर्नु उहाँको प्रतिरोध पनि गर्नु भनेको यही हो। के अब तिमीहरूले बुझ्यौ? 

अब “विश्वासघात” बारे सङ्गति नगरौँ। अझै पनि एउटा ठूलो समस्या छ, जुन शैतानी प्रकृतिको विशेषता अर्थात् अहङ्कार र अभिमान हो। मानवजातिको अहङ्कार जताततै प्रकट हुन्छ र देखिन्छ, र तिनीहरूले चाहेर पनि त्यसलाई नियन्त्रण गर्न सक्दैनन्। त्यो बारम्बार प्रकट र विस्फोट हुन्छ, र मानिसहरू त्यसमा केही गर्न सक्दैनन्। त्यो विस्फोट भएपछि, तिनीहरूले अफसोस मान्नेछन्, र अफसोस मानेपछि फेरि त्यस्तो कहिल्यै हुन नदिने, त्यो फेरि कहिल्यै प्रकट नगर्ने दृढ सङ्कल्प गर्नेछन्, तर त्यसलाई अझै नियन्त्रण गर्नै सक्नेछैनन्। यस्तो किन हुन्छ? किनभने मानिसहरूको स्वभाव परिवर्तन भएको हुँदैन, र तिनीहरूको भ्रष्ट स्वभाव अझै यथावत हुन्छ। यो कहिल्यै तिनीहरूबाट स्वतः हराउनेछैन, र केही आइपर्दा तिनीहरूको भ्रष्ट स्वभाव स्वाभाविक रूपमा प्रकट हुनेछ। यो सब मानवजातिको अहङ्कारी र अभिमानी स्वभावले गर्दा हुन्छ। जब तँ अझ बढी सत्यता बुझ्छस्, त्यसलाई अभ्यास गर्न र सत्यता सिद्धान्तहरू बुझ्न सक्छस्, र जब सत्यताबारे तेरो बुझाइ झन्-झन् व्यावहारिक हुन्छ, र तँसित परमेश्वरबारे ज्ञान हुन्छ र तँ उहाँका मापदण्डनजिक हुन्छस्, जब कामकुराबारे तेरो दृष्टिकोण परिवर्तित भएको हुन्छ—तब तेरो अहङ्कारी स्वभाव क्रमिक रूपमा कम हुँदै जानेछ, बिस्तारै हराउनेछ, र तेरो जीवन स्वभाव परिवर्तन हुन थाल्नेछ। त्यस बेला, तेरो विश्वासघातको समस्या पूर्ण रूपले हल भएको मान्न सकिन्छ, र त्यसपछि मात्र तँ साँच्चै मुक्ति प्राप्त गरेको व्यक्ति हुनेछस्।

शरद्, २००७


आफ्ना भ्रमित दृष्टिकोणहरू पहिचान गरेर मात्र साँचो रूपमा रूपान्तरित हुन सकिन्छ

के अब तिमीहरूसँग आफूलाई चिन्ने, जीवनमा प्रवेश गर्ने, र परमेश्वरमा विश्वास गर्ने सही बाटोमा प्रवेश गर्ने तरिका छ? के तिमीहरूसँग लक्ष्य वा दिशा छ? तिमीहरूसँग केही विचार हुनुपर्छ, किनकि हामीले इमानदार व्यक्ति बन्ने, आफूलाई चिन्ने, कसरी परमेश्वरको वचन खाने र पिउने, समस्या समाधान गर्न कसरी सत्यतामा सङ्गति गर्नुपर्छ, आफ्नो कर्तव्य निर्वाह गर्दा कसरी मिलेर सहकार्य गर्नुपर्छ, कसरी दाजुभाइ-दिदीबहिनीहरूले एकअर्कासँग सामान्य सम्बन्ध स्थापित गर्नुपर्छ भन्ने आदि विषयहरूमा निकै समय सङ्गति गरिसकेका छौँ। अब तिमीहरू परमेश्वरप्रति विश्वाससम्बन्धी सत्यताका सबै पक्षमा अझ स्पष्ट छौ, तिमीहरूसँग केही व्यावहारिक ज्ञान छ र तिमीहरू पहिलेजस्तो छैनौ—जतिबेला तिमीहरू जुनै पक्षबारे सोधे पनि अस्पष्ट थियौ—के तिमीहरूलाई पहिलेभन्दा निकै राम्रो महसुस हुँदैन र? (अहिले मलाई झन्-झन् स्पष्ट लाग्छ।) “झन्-झन् स्पष्ट” हुनु ठिक हो। वास्तवमा, व्यक्तिले सत्यताको जुन पक्षको अभ्यास गरे पनि, चाहे यो इमानदार व्यक्ति बन्न होस्, वा आफूलाई परमेश्‍वरमा समर्पित हुन तालिम दिनलाई होस्, वा कसरी मित्रवत् रूपमा आफ्‍ना दाजुभाइ-दिदीबहिनीहरूसँग सहभागी हुन सकिन्छ भन्नेबारे होस्, वा सामान्य मानवतामा कसरी जिउनेबारे होस्, वा अरू यहीजस्तै कुरा होस्, तैँले सत्यताको जुनसुकै पक्षमा प्रवेश गर्न खोजे पनि, तैँले आत्मज्ञानको सवाललाई छोएर सुरू गर्नुपर्छ। के इमानदार व्यक्ति बन्नु आफूलाई चिन्‍नुसँग सम्‍बन्धित कुरा होइन र? तैँले आफ्‍नै छल र बेइमानीलाई नचिनेसम्‍म तैँले इमानदारीताको अभ्यास गर्नेछैनस्। जब तँलाई आफू परमेश्‍वरको आज्ञापालन गर्न असफल भएको थाहा हुन्छ, तब मात्र तैँले उहाँप्रति आज्ञापालनको अभ्यास गर्न सक्नेछस्, वा उहाँको आज्ञापालन गर्नको लागि आफूले गर्नुपर्ने कुराको खोजी गर्नेछस्। यदि तैँले आफूलाई चिनेको छैनस् भने, इमानदार व्यक्ति बन्ने, परमेश्वरको आज्ञा पालना गर्ने, वा मुक्ति पाउने तेरा इच्छाहरू सबै खोक्रा हुन्। किनकि मानिसहरूमा भ्रष्ट स्वभाव हुन्छ, र तिनीहरूलाई सत्यताको कुनै पनि पक्ष अभ्यास गर्न सहज हुँदैन, किनभने तिनीहरूको अभ्यास आफ्नो भ्रष्ट स्वभावद्वार सधैँ कलङ्ति र बाधित हुन्छ। जब तँ सत्यताको कुनै पनि पक्ष अभ्यास गर्छस्, तब तेरो भ्रष्ट स्वभाव निश्चित रूपले प्रकट हुनेछ र इमानदार बन्ने तेरो प्रयासलाई रोक्नेनेछ, परमेश्‍वरप्रतिको तेरो समर्पणमा बाधा दिनेछ, र तेरा दाजुभाइ-दिदीबहिनीहरूप्रतिको तेरो धैर्य र सहनशीलतालाई रोकिदिनेछ। यदि तँ ती भ्रष्ट स्वभावहरूबारे चिन्तन गर्दैनस्, तिनलाई उजागर र चिरफार गर्दैनस्, वा पहिचान गर्दैनस्, बरु सत्यता अभ्यास गर्न आफ्ना धारणा र कल्पनाहरूमा भर पर्छस् भने, तैँले केवल नियम मात्र पालना गरिरहेको हुनेछस्, किनकि तँ सत्यता बुझ्दैनस् र तँलाई कुनचाहिँ सत्यता सिद्धान्त पालना गर्ने भन्ने थाहा हुँदैन। त्यसकारण, व्यक्तिले सत्यताको जुन पक्षको अभ्यास गरिरहेको भए पनि, वा जे गरिरहेको भए पनि, तिनीहरूले सुरुमा चिन्तन गर्नुपर्छ र आफूलाई चिन्‍नुपर्छ। आफैलाई चिन्‍नु भनेको आफ्नो हरेक वचन र कर्मलाई, आफ्नो हरेक कार्यलाई चिन्‍नु हो; यो आफ्नो विचारलाई र परिकल्पनाहरूलाई, आफ्ना अभिप्राय र आफ्ना धारणा र कल्‍पनाहरूलाई जान्‍नु हो। तँलाई जिउनेबारे शैतानको दर्शन अनि शैतानका विभिन्न विषका साथै परम्परागत सांस्कृतिक ज्ञान पनि थाहा हुनैपर्छ। तैँले सत्यता खोजी गरेर यी कुराहरू स्पष्टसँग चिन्नैपर्छ। त्यसरी, तैँले सत्यता बुझ्नेछस् र आफूलाई साँच्चै चिन्नेछस्। परमेश्‍वरमा विश्‍वास गर्न थालेदेखि व्यक्तिले धेरै कार्य गरेको हुनसक्‍ने भए पनि, तिनीहरूले अझै पनि धेरै कुराहरू स्पष्ट रूपमा देख्दैनन्, सत्यतालाई बुझ्‍न सक्‍ने त कुरै नगरे हुन्छ—तैपनि, तिनीहरूको धेरै असल् कार्यहरूको कारण, तिनीहरूलाई तिनीहरू पहिले नै सत्यता अभ्यास गरिरहेका छन्, परमेश्‍वरमा समर्पित भइसकेका छन्, र उहाँको इच्‍छालाई पहिल्यै धेरै सन्तुष्ट पारिसकेका छन् भन्‍ने लाग्छ। जब तँलाई केही आइपर्दैन, तब तँलाई जे भनिएको छ तँ त्यही गर्न सक्छस्; तँलाई कुनै पनि कर्तव्य पूरा गर्नेबारेमा कुनै फिक्री हुँदैन, र तैँले कुनै विरोध गर्दैनस्। जब तँलाई सुसमाचार प्रचार गर्न लगाइन्छ, तँ गुनासो गर्दैनस् र यो कष्ट सहन सक्छस्, र जब तँलाई यताउता दगुर्न र काम गर्न लगाइन्छ, वा कुनै तोकिएको काम गर्न लगाइन्छ, तैँले त्यो काम गर्छस्। यसकारण, तँलाई के लाग्छ भने परमेश्‍वरमा समर्पित हुने र सत्यतालाई साँचो रूपमा पछ्याउने तँ नै होस्। तैपनि यदि तँलाई गहन रूपमा, “के तँ इमानदार व्यक्ति होस्? के तँ साँचो रूपमा परमेश्‍वरमा समर्पित हुने व्यक्ति होस्? के तँ त्यो व्यक्ति होस् जसको स्वभाव परिवर्तन भएको छ?” भन्दै प्रश्‍न गर्ने हो भने, यदि हरेक व्यक्तिलाई परमेश्वरको सत्यतासँग तुलना गर्दै केरकार गर्ने हो भने भने, सायद कोही पनि मापदण्ड अनुसारको नभएको, र कुनै पनि व्यक्तिले सत्यताअनुसार कार्य गर्न सक्दैनन् भन्न सकिन्थ्यो। त्यसैले, भ्रष्ट मानवजाति सबैले आत्मचिन्तन गर्नैपर्छ। तिनीहरूले आफू जिउने स्वभाव र आफ्ना सबै कामकुरा प्रेरित हुने शैतानी दर्शन, तर्क, झूटो शिक्षा र भ्रमहरूबारे चिन्तन गर्नैपर्छ। तिनीहरूले आफूले भ्रष्ट स्वभाव प्रकट गर्नुको जड कारण, आफूले हठी हुँदै कार्य गर्नुको सार के हो, र आफू केमा वा कसका लागि जिउँछन् भन्ने कुरामा चिन्तन गर्नैपर्छ। यदि यो कुरालाई सत्यतासँग तुलना गरेर हेर्ने हो भने, सबै मानिसहरू दोषी ठहरिनेछन्। यसको कारण के हो? मानवजाति गम्भीर रूपमा भ्रष्ट हुनु नै कारण हो। मानिसहरू सत्यता बुझ्दैनन्, र तिनीहरू सबै आफ्नो भ्रष्ट स्वभावअनुसार जिउँछन्। तिनीहरू अलिकति पनि आफूलाई जान्दैन्, तिनीहरू सधैँ आफ्नो धारणा र कल्पनाहरूअनुसार परमेश्वरमा विश्वास गर्छन्, कर्तव्यहरू आफ्नै रुचि र तरिकाअनुसार पूरा गर्छन्, र परमेश्वरको सेवा कसरी गर्ने भनेर धार्मिक सिद्धान्त पछ्याउँछन्। त्यसमाथि, तिनीहरू अझै आफू विश्वासले भरिपूर्ण छन्, आफ्ना कार्यहरू उचित छन् भनेर सोच्छन्, र आखिरमा तिनीहरूलाई आफूले धेरै पाएको छु भन्ने लाग्छ। तिनीहरूले पत्तै नपाई सोच्न पुग्छन् कि तिनीहरू पहिले नै परमेश्‍वरको इच्‍छाअनुसार काम गर्न थालिसकेका छन्, यसलाई पूर्ण रूपमा पूरा गरेका छन्, तिनीहरूले पहिले नै परमेश्‍वरका मापदण्डहरू पूरा गरिसकेका छन् र उहाँको इच्‍छालाई पछ्याइरहेका छन्। यदि तँलाई यस्तै लाग्छ, वा यदि तँलाई परमेश्‍वरमाथिको तेरो धेरै वर्षको विश्‍वासमा, तैँले केही प्राप्तिहरू गरेको छस् भन्‍ने लाग्छ भने, तैँले आफैलाई जाँच्न परमेश्‍वरको अघि फर्किआउनैपर्छ। तैँले आफ्ना सबै कामकुरा पूर्णतया परमेश्वरको इच्छाअनुसार भएका छन् कि छैनन् भनी बुझ्न आफूले यत्तिका वर्षदेखि हिँडेको बाटोलाई हेर्नुपर्छ। आफ्नो कुन व्यवहार परमेश्वरको विरोधमा थियो, कुनचाहिँ उहाँप्रति समर्पित थियो, आफ्ना कार्यहरूले परमेश्वरको मापदण्ड पूरा गरे-गरेनन् भनी जाँच्। तैँले यी सबै कुरा स्पष्ट पार्नुपर्छ, अनि त्यसपछि मात्र आफूलाई चिन्नेछस्।

आत्मचिन्तन गर्नु र आफैलाई चिन्‍नुको कुञ्जी यही हो: तैँले कुनै निश्‍चित क्षेत्रमा जति धेरै राम्रो गरेको वा सही कुरा गरेको छस् भन्‍ने महसुस गर्छस्, र तैँले जति धेरै परमेश्‍वरको इच्छा पूरा गर्न सक्छस् वा निश्‍चित क्षेत्रमा घमण्ड गर्न सक्छस् भनी सोच्छस्, तब तैँले आफैलाई ती क्षेत्रहरूमा चिन्नु त्यति नै धेरै उचित हुन्छ र तँमा कुनै अशुद्धताहरू छन् कि भनेर, साथै तँभित्र भएका कुन-कुन कुराहरूले परमेश्‍वरको इच्छा पूरा गर्न सक्दैनन् सो जान्नका लागि ती क्षेत्रहरूलाई गहन रूपमा बुझ्‍नु उचित हुन्छ। उदाहरणको रूपमा हामी पावललाई लिऔं। पावल विशेष रूपले जाने-बुझेका व्यक्ति थिए, तिनले आफ्नो प्रचार कार्यमा धेरै दुःख भोगे, र तिनलाई धेरैले विशेषगरि मन पराउँथे। फलस्वरूप, धेरै काम पूरा गरेपछि, तिनका निम्ति एउटा मुकुट राखिएको हुनेछ भन्‍ने तिनलाई लाग्यो। यसले तिनलाई गलत बाटोतर्फ झन्-झन् टाढा पुऱ्यायो र अन्त्यमा तिनले परमेश्‍वरद्वारा दण्ड पाए। यदि, त्यस समयमा तिनले आफ्नै बारेमा चिन्तन र विश्लेषण गरेका भए, तिनले जसरी सोचे त्यस्तो सोच्ने थिएनन्। अर्को शब्दमा भन्दा, पावलले प्रभु येशूका वचनहरूमा सत्यको खोजी गर्न ध्यान दिएका थिएनन्; तिनले केवल आफ्नै विचारहरू र कल्पनाहरूमा विश्‍वास गरेका थिए। तिनले केही असल कुराहरू गर्दैमा र केही असल व्यवहार देखाउँदैमा परमेश्‍वरले तिनलाई स्याबासी दिनुहुनेछ र तिनलाई इनाम दिनुहुनेछ भनी तिनले सोचेका थिए। अन्त्यमा, तिनको आफ्नै धारणा र कल्पनाले तिनको हृदयलाई दृष्टिहीन बनायो र तिनको भ्रष्टताको सत्यता छोपिदियो। तर मानिसहरूले यो कुरा पत्ता लगाउन सकेनन्, र तिनीहरूलाई यी कुराहरूबारे कुनै ज्ञान थिएन र परमेश्‍वरले यो कुरा प्रकाशमा ल्याउनुभन्दा पहिले तिनीहरूले पावललाई हासिल गर्नुपर्ने एउटा मापदण्ड र जिउने उदाहरणको रूपमा लिए, र तिनलाई तिनीहरूले आफूले बन्‍न खोजेको र चाहेको नायक ठाने। पावलको मामिला परमेश्‍वरका चुनिएका हरेक मानिसहरूका निम्ति एउटा चेतावनी हो। विशेष गरी परमेश्‍वरलाई पछ्याउने हामीहरूले जब आफ्‍नो कर्तव्यमा कष्ट भोग्‍न र मूल्य चुकाउन सक्छौँ र परमेश्‍वरको सेवा गर्ने क्रममा, हामी परमेश्‍वरप्रति विश्‍वासयोग्य भएको र हामीले परमेश्‍वरलाई प्रेम गर्ने गरेको महुसुस गर्छौँ, र यस्तो समयमा, हामीले आफ्‍नो बारेमा मनन गर्नुपर्छ र हामीले लिएको मार्गको सन्दर्भमा हामीले आफूलाई अझै बढी बुझ्‍नुपर्छ, जुन अत्यावश्यक कुरा हो। यस्तो किन हुन्छ भने, तैँले जुन कुरालाई असल ठान्छस्, तैँले त्यसैलाई सही निर्धारित गर्छस्, र तैँले त्यसमा शङ्का गर्ने, यसबारेमा मनन गर्ने, वा यसमा परमेश्‍वरको विरोध गर्ने कुनै कुरा छ कि छैन भनेर विश्‍लेषण गर्ने गर्दैनस्। उदाहरणको लागि, आफैलाई अत्यन्तै दयालु हृदय भएको ठान्‍ने कतिपय मानिसहरू पनि छन्। उनीहरूले कहिल्यै पनि अरूलाई घृणा गर्दैनन् र हानि गर्दैनन्, र उनीहरूले सधैँ ती भाइ वा बहिनीलाई सहयोगको हात बढाउँछन्, जसको परिवार खाँचोमा परेको हुन्छ, नत्र तिनीहरूको समस्या सुल्झिँदैन; उनीहरूमा ठूलो दया-भाव हुन्छ, र सबैलाई सहायता गर्न उनीहरूको शक्तिले भ्याइञ्जेल सबै कुरा गर्छन्। तैपनि तिनीहरूले कहिल्यै सत्यता अभ्यास गर्ने कार्यमा ध्यान दिँदैनन्, र तिनीहरूमा कुनै जीवनप्रवेश हुँदैन। त्यस्तो सहायताको परिणाम के हुन्छ? उनीहरूले आफ्नो जीवनलाई थाती राख्छन्, तैपनि आफैसँग अत्यन्तै खुसी भएका हुन्छन्, र उनीहरूले गर्ने सबै कुरामा अत्यन्त सन्तुष्ट हुन्छन्। यसबाहेक, उनीहरू आफूले गरेका सबै कुराहरूमध्ये कुनै कुरा पनि सत्यताविपरीत हुँदैन, र ती कुराले पक्कै परमेश्‍वरको इच्छा पूरा गर्छन्, र आफूहरू परमेश्‍वरका साँचो विश्‍वासीहरू हौँ भन्‍ने विश्‍वास गर्दै यस कुराप्रति ठूलो गर्व गर्छन्। उनीहरूले आफ्नो प्राकृतिक दयालाई कुनै फाइदा गर्ने पूँजीको रूपमा हेर्छन्, र उनीहरूले त्यस्तो गर्नेबित्तिकै, तिनीहरूले यसलाई सत्यता नै हो ठान्छन्। वास्तवमा, उनीहरूले जे गर्छन्, ती सबै मानव भलाइ मात्र हो। उनीहरूले सत्यता अभ्यास गर्दै गर्दैनन्, किनकि उनीहरूले जे गर्छन् मानिसका सामु गर्छन्, परमेश्‍वरको सामु गर्दैनन्, र उनीहरूले परमेश्‍वरका मापदण्डहरू र सत्यताअनुरूप अभ्यास गर्ने कुरा त परै जाओस्। त्यसकारण, तिनीहरूका सबै कार्य व्यर्थ हुन्छन्। उनीहरूले गर्ने कुनै पनि कुरा सत्यताको अभ्यास वा परमेश्‍वरका वचनहरूको अभ्यास हुँदैन, उहाँको इच्छाको पछि लाग्‍ने कुरा त परै जाओस्; बरु, उनीहरूले अरूलाई सहायता गर्न मानवीय दया र असल व्यवहारको प्रयोग गर्छन्। सारांशमा, उनीहरूले गर्ने सबैकुरामा परमेश्‍वरको इच्छा खोज्दैनन्, न त उनीहरूले उहाँको मागअनुसार नै काम गर्छन्। परमेश्‍वरले मानिसको यस प्रकारको असल व्यवहारलाई तारिफ गर्नुहुन्‍न; परमेश्‍वरको लागि त्यो निन्दनीय हुन्छ र त्यो उहाँको सम्झनाको योग्य हुँदैन।

हरेक व्यक्तिले आफूलाई चिन्नु महत्त्वपूर्ण हुन्छ किनकि यसले कुनै व्यक्तिले आफ्नो भ्रष्ट स्वभाव त्याग्न सक्छ कि सक्दैन वा मुक्ति पाउन सक्छ-सक्दैन भन्ने महत्त्वपूर्ण विषयलाई प्रत्यक्ष असर गर्छ। यसलाई सामान्य कुरा नठान्। आफूलाई चिन्नु भनेको आफ्नो कार्य वा अभ्यासलाई बुझ्नु होइन, तर आफ्नो समस्याको सार जान्नु हो; आफ्नो अनाज्ञाकारिताको जड र त्यसको सार जान्नु हो, आफूले सत्यता अभ्यास गर्न नसक्नुको कारण जान्नु हो, र आफूले सत्यता अभ्यास गर्दा उत्पन्न हुने र आफूलाई बाधा पुऱ्याउने कुराहरूलाई बुझ्नु हो। यी कुरा आफूलाई चिन्ने सबैभन्दा महत्त्वपूर्ण केही पक्ष हुन्। उदाहरणका लागि, चिनियाँ परम्परागत संस्कृतिको सधाइमा परेर चिनियाँ मानिसहरूको परम्परागत धारणाहरूमा उनीहरूले आफ्‍ना आमाबुबा वा पुर्खाहरूप्रति भक्तिभाव हुनुपर्छ भन्‍ने विश्‍वास गर्छन्। जसले आमाबुबा वा पुर्खाहरूलाई श्रद्धा गर्दैन त्यो सन्तानको गुण नै नभएको मानिस हो। मानिसहरू सानै हुँदादेखि यी विचारहरू तिनीहरूको मनमस्तिष्कमा हालिएको हुन्छ, र लगभग हरेक परिवारमा, साथै हरेक स्कूल र समग्र समाजमा यिनै कुराहरू सिकाइन्छ। जब व्यक्तिको मगजमा यस्ता कुरा भरिएको हुन्छ, उसले “आमाबुबा वा पितापुर्खाप्रतिको भक्ति नै सबैभन्दा महत्त्वपूर्ण कुरा हो। यदि मैले यस कुराको पालना गरिनँ भने, म असल व्यक्ति बन्‍नेछैन—म सन्तानीय गुण नभएको व्यक्ति हुनेछु, अनि मलाई समाजले निन्दा गर्नेछ। म विवेक नभएको व्यक्ति हुनेछु।” के यो दृष्टिकोण सही छ? मानिसहरूले परमेश्‍वरद्वारा व्यक्त गरिएका कति धेरै सत्यता देखेका छन्—के परमेश्‍वरले व्यक्तिले आफ्‍ना आमाबुबा वा पूर्खाहरूप्रति सन्तानीय भक्ति देखाउनुपर्छ भनेर भन्‍नुभएको छ? के यो परमेश्‍वरका विश्‍वासीहरूले बुझ्‍नैपर्ने सत्यता हो? अहँ, होइन। परमेश्‍वरले केही सिद्धान्तहरूबारे मात्रै सङ्गति गर्नुभएको छ। परमेश्‍वरका वचनहरूले मानिसहरूलाई कुन सिद्धान्तद्वारा अरूसँग व्यवहार गर्न आग्रह गर्छन्? परमेश्‍वरले जुन कुरालाई प्रेम गर्नुहुन्छ त्यसलाई प्रेम गर्नू र परमेश्‍वरले घृणा गर्नुहुने कुरालाई घृणा गर्नू: यो सिद्धान्त पालन गर्नुपर्छ। परमेश्‍वरले सत्यको पछि लाग्ने र उहाँको इच्छा पछ्याउन सक्नेहरूलाई प्रेम गर्नुहुन्छ; यी त्यस्ता मानिसहरू हुन् जसलाई हामीले प्रेम गर्नुपर्छ। परमेश्‍वरको इच्छा पालन गर्न नसक्नेहरू, परमेश्‍वरलाई घृणा गर्नेहरू, र परमेश्‍वरको विरुद्धमा विद्रोह गर्नेहरू—यी मानिसहरूलाई परमेश्‍वरले घृणा गर्नुहुन्छ, र हामीले पनि तिनीहरूलाई घृणा गर्नुपर्छ। परमेश्‍वरले मानिसलाई यस्तै गर्नू भन्नुहुन्छ। यदि तेरा आमाबाबुले परमेश्‍वरमा विश्‍वास गर्दैनन् भने, यदि तिनीहरूलाई परमेश्‍वरमा विश्‍वास गर्नु सही मार्ग हो र यसले मुक्तिको मार्गतर्फ डोर्‍याउँछ भन्‍ने राम्ररी थाहा छ, तैपनि तिनीहरू अग्रहणशील नै रहन्छन् भने, तिनीहरू सत्यताप्रति दिक्‍क भएका, सत्यतालाई घृणा गर्ने मानिसहरू हुन् भन्‍नेमा कुनै शङ्का हुँदैन, र तिनीहरू परमेश्‍वरको विरोध गर्ने, र परमेश्‍वरलाई घृणा गर्ने मानिसहरू हुन् भन्‍नेमा पनि कुनै शङ्का हुँदैन—र स्वाभाविक रूपमा परमेश्‍वरले पनि उनीहरूलाई घृणा र तिरस्कार गर्नुहुन्छ। के तँ त्यस्ता आमाबाबुलाई घृणा गर्न सक्छस्? उनीहरूले परमेश्‍वरको विरोध र निन्दा गर्छन्—र त्यो अवस्थामा, निश्‍चित रूपमा उनीहरू नरपिशाच र शैतान हुन्छन्। के तँ उनीहरूलाई घृणा गर्न र श्राप दिन सक्छस्? यी सबै वास्तविक प्रश्‍नहरू हुन्। यदि तेरा आमाबाबुले तँलाई परमेश्‍वरमा विश्‍वास गर्नबाट रोके भने, तैँले उनीहरूसित कस्तो व्यवहार गर्नुपर्छ? परमेश्‍वरले भनेअनुसार, परमेश्‍वरले जुन कुरालाई प्रेम गर्नुहुन्छ त्यसलाई तैँले प्रेम गर्नुपर्छ, र जुन कुरालाई परमेश्‍वरले घृणा गर्नुहुन्छ त्यसलाई तैँले घृणा गर्नुपर्छ। अनुग्रहको युगमा प्रभु येशूले भन्नुभयो, “मेरी आमा को हुन्? र मेरा दाजुभाइहरू को हुन्?” “जसले स्वर्गमा हुनुहुने मेरो पिताको इच्‍छा पूरा गर्छन्, तिनीहरू नै मेरा दाजुभाइ, दिदीबहिनी, र आमा हुन्।” यी वचनहरू पहिल्यै अनुग्रहको युगमै अस्तित्वमा थिए, र अहिले परमेश्‍वरका वचनहरू अझ स्पष्ट भएका छन्: “परमेश्‍वरले प्रेम गर्नुहुने कुरालाई प्रेम गर्नु, र परमेश्‍वरले घृणा गर्नुहुने कुरालाई घृणा गर्नु।” यी वचनहरू स्पष्ट छन्, तर मानिसहरूले तिनका वास्तविक अर्थलाई बुझ्न सक्दैनन्। यदि कुनै व्यक्ति परमेश्‍वरलाई इन्कार र विरोध गर्ने व्यक्ति हो, र ऊ परमेश्‍वरद्वारा श्रापित भएको छ, तर ऊ तेरो आमा वा बुबा, वा आफन्त हो, र तेरो मूल्याङ्कनअनुसार ऊ दुष्कर्मी होइन, र उसले तँलाई राम्रो व्यवहार गर्छ भने, त्यो व्यक्तिलाई घृणा गर्न तँलाई गाह्रो पर्न सक्छ, तँ ऊसित निकटतम सम्पर्कमै रहिरहन सक्छस्, र ऊसँगको तेरो सम्बन्ध नबदलिन सक्छ। परमेश्‍वरले त्यस्ता व्यक्तिहरूलाई तिरस्कार गर्नुहुन्छ भन्‍ने सुनेर तँ विचलित हुनेछस्, र तैँले परमेश्‍वरको पक्षमा उभिन र तिनीहरूलाई निर्दयतापूर्वक अस्वीकार गर्न सक्‍नेछैनस्। तँ सधैँ भावनाको बन्धनमा हुन्छस्, र तँ तिनीहरूलाई पूर्णरूपमा त्याग्‍न सक्दैनस्। यसको कारण के हो? तेरो भावना अत्यन्तै प्रगाढ हुनाले यस्तो हुन्छ, र यसले तँलाई सत्यताको अभ्यास गर्नबाट रोक्छ। त्यस व्यक्तिले तँसँग राम्रो व्यवहार गर्छ, त्यसकारण तैँले उसलाई घृणा गर्नै सक्दैनस्। उसले तँलाई चोट पुर्‍याएको छ भने मात्रै तैँले उसलाई घृणा गर्न सक्छस्। के त्यो घृणा सत्यता सिद्धान्तहरूअनुरूप हुन्छ? यसको साथै, तँ परम्‍परागत धारणाहरूको बन्धनमा हुन्छस्, र तिनीहरू तेरा बुबाआमा वा आफन्त हुन्, त्यसकारण तैँले तिनीहरूलाई घृणा गरिस् भने, तँलाई समाजले गाली गर्नेछ र जनमतले तेरो निन्दा गर्नेछ र तँलाई छोराछोरी हुनलायक नभएको, विवेक नभएको, र मानवसमेत बन्‍न नसकेको भनी दोष लाग्‍नेछ भन्‍ने सोच्छस्। तँलाई आफू ईश्‍वरद्वारा दोषी ठहरिएर दण्डित हुनेछु भन्‍ने लाग्छ। तैँले तिनीहरूलाई घृणा गर्न चाहिस् नै भने पनि तेरो विवेकले तँलाई त्यसो गर्न दिँदैन। किन तेरो विवेकले यसरी काम गर्छ? किनकि तँभित्र तँ बालकै छँदादेखि तेरो परिवारको विरासतद्वारा, तैँले आमाबुबाबाट पाएको शिक्षाद्वारा, र परम्परागत संस्कृतिको सिकाइद्वारा एउटा सोच्ने तरिकाको बीजारोपण भएको हुन्छ। यसरी सोच्ने तरिकाले तेरो हृदयमा निकै गहिरो जड बसालेको हुन्छ, र यसले गर्दा तँ पितृभक्ति पूर्णतय: प्राकृतिक र उचित कुरा हो, र आफ्‍ना पितापुर्खाबाट आएका जुनसुकै कुरा पनि सधैँ असल हुन्छ भन्‍ने गलत विश्‍वास गर्छस्। तैँले सुरुमा यही कुरा सिकेको थिइस् र यही नै तँमा हावी रहन्छ, जसले तेरो विश्‍वासमा र सत्यता स्वीकार गर्ने कार्यमा ठूलो बाधा र रोकावट पैदा गर्छ, र तँ परमेश्‍वरका वचनहरूलाई अभ्यास गर्न, अनि परमेश्‍वरले प्रेम गर्नुहुने कुरालाई प्रेम गर्न, र परमेश्‍वरले घृणा गर्नुहुने कुरालाई घृणा गर्न असमर्थ हुन्छस्। तेरो जीवन परमेश्‍वरबाट आएको हो, तेरा आमाबुबाबाट होइन भन्‍ने कुरा तँलाई हृदयमा थाहा हुन्छ, र तैँले तेरा आमाबुबाले परमेश्‍वरमा विश्‍वास नगर्ने मात्र होइन, परमेश्‍वरको विरोधसमेत गर्छन् भन्‍ने जान्दछस्; कि परमेश्‍वरले तिनीहरूलाई घृणा गर्नुहुन्छ र तँ परमेश्‍वरमा समर्पित हुनुपर्छ, उहाँको पक्षमा उभिनुपर्छ, तर तैँले तिनीहरूलाई चाहेर पनि घृणा गर्न सक्दैनस्। तँ यो कठिनाइ पार गर्न सक्दैनस्, तँ आफ्नो हृदय कठोर बनाउन सक्दैनस्, र तँ सत्यता अभ्यास गर्न सक्दैनस्। यसको मूल कारण के हो? शैतानले यस प्रकारका परम्परागत संस्कृति र नैतिकताका धारणाहरू प्रयोग गरी तेरो सोचविचार, तेरो दिमाग, र तेरो हृदयलाई बन्धनमा पार्छ, अनि तँ परमेश्‍वरका वचनहरू स्वीकार गर्न नसक्‍ने अवस्थामा पुग्छस्; तँ शैतानका यी कुराहरूको अधीनमा परेको छस्, र तँलाई परमेश्‍वरका वचनहरू स्विकार्न नसक्‍ने तुल्याइएको छ। तैँले परमेश्‍वरका वचनहरू अभ्यास गर्न चाहँदा, यी कुराहरूले तँभित्र खैलाबैला मच्चाउँछन्, तँलाई सत्यता र परमेश्‍वरको मापदण्डको विरोध गर्ने र आफैलाई यो परम्परागत संस्कृतिको बन्धनबाट छुटाउन नसक्‍ने बनाउँछन्। केही समयसम्‍म संघर्ष गरिसकेपछि, तैँले सम्झौता गर्छस्: तैँले नैतिकताका परम्‍परागत धारणाहरू सही र सत्यताअनुरूप छन् भनी विश्‍वास गर्न रुचाउँछस्, त्यसकारण तैँले परमेश्‍वरका वचनहरूलाई इन्कार गर्छस् वा त्याग्छस्। तैँले परमेश्‍वरका वचनहरूलाई सत्यताको रूपमा स्वीकार गर्दैनस् र तैँले मुक्ति पाउनेबारेमा केही पनि सोच्दैनस्, किनभने तैँले अझै पनि यो संसारमा जिउनु छ, र यी मानिसहरूमा भर परेर मात्र बाँच्न सकिन्छ भन्‍ने सोचिरहेको हुन्छस्। समाजको दोषारोपण सहन नसकेर, तँ सत्यता र परमेश्‍वरका वचनहरू त्याग्‍न रुचाउँछस्, र यसरी परमेश्‍वरलाई चिढ्याउन र सत्यता अभ्यास नगर्न रुचाउँदै, तैँले आफैलाई नैतिकताका परम्‍परागत धारणाहरू र शैतानको प्रभावमा होमिदिन्छस्। के मानिस दयनीय छैन र? के तिनीहरूलाई परमेश्‍वरको मुक्तिको खाँचो छैन र? कतिपय मानिसहरूले परमेश्‍वरमा विश्‍वास गरेको धेरै भएको हुन्छ, तर आमाबुबाप्रतिको भक्तिबारे अझै पनि अन्तर्ज्ञान पाएका हुँदैनन्। तिनीहरूले वास्तवमै सत्यता बुझ्दैनन्। तिनीहरू यी सांसारिक सम्बन्धहरूको पर्खाल कहिल्यै नाघ्न सक्दैनन्; तिनीहरूमा साहस हुँदैन, न त आत्मविश्वास नै हुन्छ, झन् अठोट हुनु त परै जाओस्, त्यसैले तिनीहरू परमेश्वरलाई प्रेम गर्न र उहाँको आज्ञा मान्न सक्दैनन्। केही मानिस यसाई छल्लङ्गै देख्न सक्छन्, र तिनीहरूलाई वास्तवमा यसो भन्न सजिलो हुँदैन, “मेरा आमाबुबा परमेश्वरमा विश्वास गर्नुहुन्न, र उहाँहरू मलाई विश्वास गर्न रोक्नुहुन्छ। उहाँहरू दियाबलस हुनुहुन्छ।” कुनै पनि अविश्वासीहरू परमेश्वर हुनुहुन्छ, वा उहाँले स्वर्ग र पृथ्वी अनि सबै थोक सृष्टि गर्नुभयो भनी विश्वास गर्दैनन्। यस्ता भन्ने मानिस पनि छन्, “मानिसलाई उसका आमाबुबाले जीवन दिन्छन् र उसले उनीहरूको सम्मान गर्नुपर्छ।” यस्तो विचार वा दृष्टिकोण कहाँबाट आउँछ? के यो शैतानबाट आउँछ? हजारौँ वर्षदेखि परम्परागत संस्कृतिले मानिसलाई यसरी शिक्षा र धोका दिँदै आएको छ, तिनीहरूलाई परमेश्वरको सृष्टि र सार्वभौमिकता अस्वीकार गर्ने तुल्याएको छ। शैतानको छल र नियन्त्रण नभएको भए, मानवजातिले परमेश्वरको काम अनुसन्धान गर्नेथिए र उहाँका वचन पढ्नेथिए, अनि तिनीहरूलाई आफू परमेश्वरद्वारा सृष्टि गरिएको हो, र आफ्नो जीवन परमेश्वरले दिनुभएको हो; आफूसँग भएका सबै कुरा परमेश्वरले दिनुभएको हो, र आफू परमेश्वरप्रति धन्यवादी हुनुपर्छ भन्ने थाहा हुनेथियो। कसैले हाम्रो भलो गर्छ भने हामीले त्यसलाई परमेश्वरबाट आएको भनी स्विकार्नुपर्छ—विशेष गरी यो कुरा हाम्रा आमाबुबामा लागू हुन्छ जसले हामीलाई जन्माएर हुर्काउनुभयो; यो सबै परमेश्वर बन्दोबस्त गर्नुहुन्छ। परमेश्वर सबैमाथि शासन गर्नुहुन्छ; मानिस त केवल सेवाको औजार हो। यदि कसैले परमेश्वरप्रति समर्पित हुन आफ्ना आमाबुबा, वा आफ्नो पति (वा पत्नी) र छोरोछोरीलाई छेऊ लगाउन सक्छ भने, त्यो व्यक्ति दह्रिलो हुनेछ र ऊसँग परमेश्वरसामु धार्मिकताको बोध झन् धेरै हुनेछ। तर मानिसहरूलाई राष्ट्रिय शिक्षा र परम्परागत सांस्कृतिक विचार, धारणा र नैतिक कथनको बन्धन तोड्न सजिलो हुँदैन, किनकि यी शैतानी विष र दर्शनहरूले मानिसको हृदयमा धेरै समयदेखि जरा गाडेका छन्, जसले गर्दा परमेश्वरको वचन सुन्न र पालना गर्नर रोक्ने सबै प्रकारको भ्रष्ट स्वभाव उत्पन्न भएका छन्। भ्रष्ट मानिसको हृदयमा सत्यता अभ्यास गर्ने र परमेश्वरको इच्छा पछ्याउने आधारभूत इच्छाको कमी हुन्छ। त्यसैले, मानिसहरू परमेश्वरविरुद्ध विद्रोह र उहाँको प्रतिरोध गर्छन्; तिनीहरूले उहाँलाई कुनै पनि बेला धोका दिन र त्याग्न सक्छन्। यदि कुनै व्यक्तिमा भ्रष्ट स्वभाव अनि शैतानी विष र दर्शनहरू छन् भने के उसले सत्यता प्राप्त गर्न सक्छ? के ऊ परमेश्वरप्रति समर्पित हुन सक्छ? वास्तवमा यो एकदमै कठिन हुन्छ। यदि यो परमेश्वर स्वयमको न्यायको काम नहुँदो हो त, गम्भीर रूपले भ्रष्ट मानवजातिले मुक्ति पाउन सक्थेनन्, र तिनीहरू आफ्नो शैतानी स्वभावबाट शुद्ध हुन सक्थेनन्। मानिसहरूले परमेश्वरमा विश्वास गरे पनि र तिनीहरू उहाँलाई पछ्याउन इच्छुक भए पनि, परमेश्वरको कुरा सुन्न र उहाँको आज्ञा पालना गर्न सक्दैनन्, किनकि मानिसहरूलाई सत्यता स्विकार्न अति धेरै प्रयास चाहिन्छ। तसर्थ, सत्यता पछ्याउनुअघि आफूलाई चिन्ने र आफ्नो भ्रष्ट स्वभाव हटाउने बाटो पछ्याउनैपर्छ। त्यसपछि मात्र सत्यता स्विकार्न सजिलो हुनेछ। आफूलाई चिन्नु निश्चय नै सजिलो कुरा होइन; सत्यता स्विकार्नेहरूले मात्र आफूलाई चिन्न सक्छन्। त्यसैले आफूलाई चिन्नु एकदमै महत्त्वपूर्ण छ, र यो तिमीहरूले अदेखा गर्नै नहुने कुरा हो।

मानिसहरूमा भ्रष्ट स्वभाव हुन्छ, त्यसैले तिनीहरूलाई सत्यता स्विकार्न एकदमै कठिन हुन्छ, र आफूलाई चिन्न झनै कठिन हुन्छ। यदि तिनीहरू मुक्ति चाहन्छन् भने, तिनीहरूले आफ्नो भ्रष्ट स्वभाव र प्रकृति सारलाई चिन्नैपर्छ। त्यसपछि मात्र तिनीहरूले साँचो रूपमा सत्यता स्विकार्न र अभ्यास गर्न सक्छन्। परमेश्वरमा विश्वास गर्ने धेरैजसो मानिस धर्मसिद्धान्तका शब्द र वाक्यांशहरू बोल्न सकेकोमा नै सन्तुष्ट हुन्छन्, आफूले सत्यता बुझ्छु भन्ने सोच्छन्। यो ठूलो गल्ती हो, किनकि आफूलाई नचिन्नेहरूले सत्यता बुझ्दैनन्। त्यसैले, मानिसहरूले परमेश्वरप्रतिको आफ्नो विश्वासमा सत्यता बुझ्न र प्राप्त गर्न आफूलाई चिन्नमा ध्यान दिनैपर्छ। हामी जहिले वा जहाँ भए पनि, र जस्तोसुकै वातावरणमा भए पनि, यदि आफूलाई चिन्न, आफ्नो भ्रष्ट स्वभावलाई उदाङ्गो पार्न र चिरफार गर्न अनि आफूलाई चिन्नुलाई पहिलो प्राथमिकता दिन सक्छौँ भने पक्कै केही पाउनेछौँ, र बिस्तारै आफूलाई गहिरिएर बुझ्दै जानेछौँ। त्यससँगै, हामी सत्यता अभ्यास गर्नेछौँ, परमेश्वरलाई प्रेम र उहाँको आज्ञापालन गर्न अभ्यास गर्नेछौँ, र झन्-झन् धेरै सत्यता बुझ्दै जानेछौँ। त्यसपछि स्वभावतः सत्यता हाम्रो जीवन बन्नेछ। तर, यदि तँ आफूलाई चिन्न पाइला चाल्दै चाल्दैनस् भने, तैँले सत्यता अभ्यास गर्छु भन्नु गलत हुन्छ किनकि तँ हर तरिकाको सतही घटनाद्वारा अन्धो तुल्याइएको हुन्छस्। तँलाई आफ्नो स्वभाव सुध्रिएको छ, आफूमा पहिलेभन्दा बढी विवेक र समझ छ, आफू पहिलेभन्दा कोमल, अरूप्रति विचारशील र सहनशील, मानिसहरूसँग अझ बढी धैर्यवान् र क्षमाशील भएको छु भन्ने लाग्छ, अनि परिणामस्वरूप तँ आफू सामान्य मानवतामाजिइरहेको छ अनि आफू महान् र सिद्ध व्यक्ति हो भन्ठान्छस्। तर परमेश्वरको नजरमा, तँ अझै पनि उहाँका मापदण्ड र मानकको स्तरमा छैनस्, अनि साँचो रूपमा उहाँको आज्ञापालन गर्न र उहाँलाई प्रार्थना चढाउनबाट कोसौँ टाढा छस्। यसले के देखाउँछ भने, तैँले सत्यता प्राप्त गरेको छैनस्, तँमा अलिकति पनि वास्तविकता छैन, र तँ मुक्तिको मानक पूरा गर्नदेखि अझै टाढा छस्। मानिसहरूले परमेश्वरको मापदण्ड पूरा गर्न कुन सत्यताहरू धारण गर्नुपर्छ भनेर बुझ्नैपर्छ। मानिसहरू अझै पनि बाहिरी असल व्यवहार र सत्यताको अभ्यासबीच भिन्नता छुट्याउन सक्दैनन्। अहिले मानिसमा हुने कुरा भनेको उसको बाहिरी व्यवहारमा थोरै परिवर्तन मात्र हो। आजभोलि, धेरैजसो मानिस प्रवचनहरू सुन्न बारम्बार भेला हुन्छन्, र आफ्ना दाजुभाइ-दिदीबहिनीहरूसँग मिलेर बस्न र सामान्य रूपमा अन्तरक्रिया गर्न सक्छन्। तिनीहरू झगडा गर्दैनन्, र एकअर्कासँग सहनशील र धैर्यवान् हुन सक्छन्, र आफ्नो कर्तव्य निर्वाहमा पहिलेभन्दा होसियार हुन्छन्। तर, तिनीहरूको सत्यता बुझाइ अति सतही हुन्छ, कति मामिलाहरूबारे तिनीहरूका सोच र दृष्टिकोण अझै पनि सत्यतादेखि टाढा हुन्छ वा सत्यताविपरीत हुन्छ, र तिनीहरूका कतिपय दृष्टिकोण त परमेश्वरविरोधी समेत हुन्छन्। मानिसहरूले अझसम्म सत्यता प्राप्त गरेका छैनन् भनी दर्शाउन यो काफी छ। त्यसैले हामीले आफूलाई बुझ्ने हरेक पक्षमा सत्यता खोज्नुपर्छ र आफूलाई अझ गहन रूपले चिन्ने प्रयास गर्नुपर्छ। यस सङ्गतिबाट, के तिमीहरूलाई आफूलाई चिन्न एकदमै महत्त्वपूर्ण छ भन्ने लाग्छ? भर्खरै मैले तिमीहरूलाई आफ्ना आमाबुबाहरूप्रति छोराछोरीले देखाउने श्रद्धाको उदाहरण दिएँ। यो सबैले सामना गर्नुपर्ने महत्त्वपूर्ण कुरा हो। यदि तिमीहरू सत्यता बुझ्न अनि परम्परागत विचार र धारणाहरूबाट निक्लिन सक्दैनौ भने, तिमीहरूलाई सबै कुरा त्याग्न र परमेश्वरमा आफूलाई साँचो रूपमा समर्पित गर्न कठिन हुनेछ। यस्ता धेरै मानिस छन् जसले वर्षौँ वर्षौँदेखि परमेश्वरमा विश्वास गर्दै आएका छन् तर एउटा कर्तव्य पूरा गरेका छैनन्। तिनीहरूको हृदयमा द्वन्द्व चलिरहेको अथाह समय भइसकेको छ। तिनीहरूले साँच्चै कहिले सत्यता बुझ्न अनि आफ्नो देहगत स्नेह र परम्परागत विचार तथा धारणाको नियन्त्रण र जन्जिरबाट निस्कन अनि “परमेश्वरले प्रेम गर्ने कुरालाई प्रेम गर्ने, र परमेश्‍वरले घृणा गर्ने कुरालाई घृणा गर्ने” मोडमा पुग्न सक्नेछन् भन्ने कुरा अनिश्चित छ। यो कुरा हासिल गर्न सजिलो छैन। परिवारको सारलाई छर्लङ्ग देख्नु र आफ्ना देहगत सम्बन्धहरूको बन्धनलाई त्याग्नु परमेश्वरलाई पछ्याउनेहरूका लागि कठिन बाधा हो। आफ्नो पारिवारिक र देहगत स्नेहको जन्जिर तोड्ने र परम्परागत संस्कृतिको विचारहरूबाट मुक्त हुने पनि प्रक्रिया छ—यसका लागि परमेश्वरले वातावरण बन्दोबस्त गरिदिनुपर्छ जसमा हामी सत्यतामा प्रवेश गर्ने अभ्यास गर्न सक्छौँ। विशेष गरी हाम्रा प्रियजनहरूको कुरा आउँदा, हामीले उनीहरूको साँचो रूप र हरेक व्यक्तिको प्रकृति सार देख्न झन् महत्त्वपूर्ण छ। त्यससँगै, हामीले सत्यताको आधारमा आफूले प्रकट गरेका भ्रष्ट स्वभाव अनि हाम्रो हृदयमा अझै रहिरहेका शैतानी झूटो शिक्षा र भ्रमहरूबारे चिन्तन गर्नुपर्छ। यसका लागि परमेश्वरले हाम्रो खुलासा गर्न विभिन्न वातावरण योजनाबद्ध गर्नुपर्छ ताकि हामीले उहाँको प्रतिरोध गर्ने वा उहाँसँग नमिल्ने कस्ता कुराहरू हाम्रो हृदयमा अझै छन् भनेर जान्न सकौँ र त्यसपछि ती समाधान गर्न सत्यता खोज्न सकौँ। हाम्रो भ्रष्टता र कद खुलासा गर्न हामीलाई परमेश्वरले उपयुक्त वातावरण बन्दोबस्त गरिदिनुपर्छ। तर हामीले पनि परमेश्वरसँग सक्रिय र सकारात्मक रूपमा काम गर्नैपर्छ, र उहाँको वचनअनुसार आफूसँग माग राख्नुपर्छ, अनि तब मात्र हामी उहाँद्वारा पूर्ण रूपमा निर्मित हुन सक्छौँ। तर परमेश्वरले कार्य गर्नुअघि हामीले आफूलाई मानसिक रूपमा तयार पार्नुपर्छ। पहिलो कुरा, हामीले मानिसभित्र हुने शैतानी विषहरू चिन्नुपर्छ अनि परम्परागत संस्कृतिका विचार र धारणाहरूले मानिसलाई धोका दिन्छन् र भ्रष्ट पार्छन् भनेर बुझ्नुपर्छ। हामीले यी शैतानी कुराहरूले—जुनचाहिँ हामी विरासतमा पाउँछौँ, जुन शिक्षा र समाजबाट आउँछन्—कति चरम रूपमा परमेश्वरको विरोध गर्छन् र कतिसम्म सत्यताविरुद्ध जान्छन् भनेर बुझ्नैपर्छ। तिमीहरूले यी कुराहरू छर्लङ्ग देखेपछि मात्र साँच्चै सत्यता बुझ्छौ भन्न सकिन्छ।

भर्खर मैले आफ्ना आमाबुबालाई कसरी व्यवहार गर्नुपर्छ भन्नेबारे बताएँ। यो कुरा जीवनको ठूलो मामिला हो भन्न सकिन्छ र यो हरेक व्यक्तिले सामना गर्नैपर्ने महत्त्वपूर्ण मामिला पनि हो। यो अकाट्य छ। अब हामी आफ्ना सन्तानलाई कसरी व्यवहार गर्ने भन्ने विषयमा सङ्गति गर्नेछौँ। आफ्ना सन्तान र आमाबुबालाई कसरी व्यवहार गर्ने भन्ने कुरा आउँदा, तैँले उनीहरूलाई व्यवहार गर्ने तरिकाले कुनै फरक पार्दैन, बरु तेरो दृष्टिकोणले, तैँले उनीहरूसँग जुन दृष्टिकोण र मनोवृत्तिले व्यवहार गर्छस् त्यसले फरक पार्छ। यो हामीले आफ्नो हृदयमा बुझ्नुपर्ने कुरा हो। हरेक व्यक्तिले सन्तान हुनेबित्तिकै तिनीहरूले कस्तो किसिमको शिक्षा पाउनुपर्छ, उनीहरू कस्तो कलेज जानुपर्छ, र त्यसपछि उनीहरूले कसरी राम्रो जागिर पाउन सक्छन् भनी योजना बनाउन थाल्छ ताकि तिनीहरूले समाजमा खुट्टा टेकाउने ठाउँ र कुनै तहको हैसियत पाऊन्। सबै मानिस के विश्वास गर्छन् भने यस जीवनमा व्यक्तिले ज्ञान र उच्च डिग्री हासिल गर्नैपर्छ—उसको नजरमा, जागिर पाउने र समाजमा जीविकोपार्जन सुरक्षित गर्ने यही मात्र तरिका हो, यसो गर्दा आफूले भविष्यमा गाँस, बास र कपासजस्ता आधारभूत आवश्यकताहरूबारे चिन्ता गर्नुपर्दैन। त्यसैले, मानिसले आफ्ना सन्तानलाई कसरी व्यवहार गर्छन् भन्ने कुराको सन्दर्भमा भन्नुपर्दा, हरेक आमाबुबा आफ्नो सन्तानले उच्च शिक्षा प्राप्त गरुन् भन्ने आशा गर्छन्। उनीहरू आफ्नो सन्तान एक दिन संसारमा अघि बढ्न सक्नेछन् र समाजमा आफ्नो स्थान बनाउनेछन्, तिनीहरूको आम्दानी धेरै र स्थिर हुनेछ, अनि तिनीहरूले प्रतिष्ठा र हैसियत कमाउनेछन् भन्ने आशा साँच्छन्। यसरी मात्र उनीहरूका पितापुर्खाको सम्मान हुनेछ भनी उनीहरू सोच्छन्। “मेरा छोराछोरी सुनजस्तै बहुमूल्य बनून्”—के यो दृष्टिकोण सही हो? सबैले आफ्नो छोरा वा छोरी प्रतिष्ठित विश्वविद्यालयमा गएर उच्च शिक्षा लिऊन् भन्ने चाहन्छन्। उनीहरूलाई लाग्छ, आफ्नो सन्तानले उच्च डिग्री हासिल गरिसकेपछि संसारमा अघि बढ्न सक्छन्। सबै मानिस आफ्नो हृदयमा ज्ञानको पूजा गर्छन् र “किताबको अघि सबै कुरा फिका हुन्छ” भनी विश्वास गर्छन्; त्यसबाहेक, उनीहरू आजभोलि समाजमा प्रतिस्पर्धा निकै जोरदार छ, र कुनै व्यक्तिसँग शैक्षिक योग्यता छैन भने उसलाई हातमुख जोड्न पनि धौधौ पर्छ। हरेक व्यक्तिले राख्ने विचार र दृष्टिकोण यही हो—मानौँ उच्च डिग्री लिइयो भने उसको भावी जीविकोपार्जन र अपेक्षाहरू सुरक्षित हुनेछन्। त्यसैले मानिसहरूले आफ्ना छोराछोरीका लागि गर्ने मागको सन्दर्भमा भन्नुपर्दा, उनीहरू उच्च शिक्षा संस्थानमा भर्ना हुनु र उच्च शिक्षा पाउनुलाई सबैभन्दा बढी प्राथमिकता दिन्छन्। वास्तवमा, मानिसहरूले पाउने त्यो सबै शिक्षा, सबै ज्ञान, र सबै विचार परमेश्वर र सत्यताविरुद्ध हुन्छन्, र परमेश्वर ती कुरालाई घृणा र निन्दा गर्नुहुन्छ। यसले मानिसको दृष्टिकोण गलत र निरर्थक हुन्छन् भन्ने कुरा साबित गर्छ। मानिसहरूले के बुझ्नुपर्छ भने, यदि आफ्ना छोराछोरीले यस किसिमको शिक्षा पाए भने, केही उपयोगी बौद्धिक ज्ञान हासिल गर्नेबाहेक, शैतानका कैयौँ विष, विचार, सिद्धान्त, झूटो शिक्षा र भ्रमहरू पनि सिक्नेछन्, अनि तिनीहरूले यसको परिणाम के हुनेछ भनी बुझ्नुपर्छ। मानिसहरूले यसबारे पहिले सोचेकै हुँदैनन्, र यस मामिलालाई प्रस्टसँग देख्न सक्दैनन्। तिनीहरूलाई आफ्नो सन्तान उच्च शिक्षा संस्थानमा भर्ना भए भने उसको भविष्य उज्ज्वल हुनेछ र आफ्नो पुर्खाको सम्मान हुनेछ भन्ने मात्र लाग्छ। परिणामस्वरूप, जब एक दिन तेरो सन्तान घर आउँछ, अनि तँ उसँग परमेश्वरप्रतिको विश्वासबारे कुरा गर्छस्, तब उसलाई त्यसप्रति वितृष्णा जाग्छ, र जब तँ उसँग सत्यतामा सङ्गति गर्छस्, तब उसले तँलाई मूर्ख भन्नेछ, तेरो खिल्ली उडाउनेछ, र तेरा शब्दहरूलाई तिरस्कार गर्नेछ। त्यति बेला, तँलाई आफूले आफ्नो सन्तानलाई उच्च शिक्षा हासिल गराउन उच्च शिक्षा संस्थानमा पठाएर गलत बाटो रोजेछु भन्ने थाहा हुनेछ। तर, त्यतिन्जेल पश्चाताप गर्न अति ढिलो भइसकेको हुनेछ। यदि कुनै व्यक्तिले शैतानको दर्शन र दृष्टिकोण स्विकार्छ, र यी कुराले उसमा जरा गाड्छन्, फुल्छन् र फल्छन् भने, त्यो क्यान्सरको ट्युमर पलाएझैँ हो—यी कुरालाई रातारात हटाउन वा परिवर्तन गर्न सकिँदैन। त्यो बेला, त्यस व्यक्तिलाई सत्यता स्विकार्न कठिन हुन्छ, र तिनले कुनै हालतमा मुक्ति पाउँदैन। यो त उसलाई शैतानले विष दिएर मार्नु बराबर हो। मैले कसैले यस्तो भनेको सुनेको छैनँ: “मेरो बच्चालाई स्कूलमा पढ्न मात्र सिकाउनू ताकि उसले परमेश्वरको वचन भनेको के हो भनेर बुझ्न सकोस्। त्यसपछि म उसलाई पूरा हृदयले परमेश्वरमा विश्वास गर्न र कुनै उपयोगी पेशाबारे अलिकति सिक्न डोऱ्याउनेछ ताकि भविष्यमा उसले राम्रो काम पाउन र आफ्नो जीवन स्थिर बनाउन सकोस्। त्यसपछि, म ढुक्क हुन सक्छु। ऊ उच्च क्षमताको भए, उसमा असल मानवता भए, र उसले परमेश्वरको घरमा कर्तव्य निर्वाह गर्न सके बेस हुनेथ्यो। यदि उसले कर्तव्य पूरा गर्न सक्दैन भने मण्डलीबाहिर जागिर खानु काफी हुन्छ ताकि उसले आफ्नो परिवारलाई पालनपोषण गर्न सकोस्। सबैभन्दा बढी, म उसले परमेश्वरको घरमा उहाँको सत्यता पाएको र ऊ समाजद्वारा दूषित वा नियन्त्रित नभएको चाहन्छु।” मानिसहरूमा आफ्ना सन्तानलाई परमेश्वरसामु ल्याउने विश्वास हुँदैन; तिनीहरू सधैँ यदि आफ्नो सन्तानले उच्च शिक्षा लिएन भने उसको भविष्य राम्रो हुनेछैन भनेर चिन्ता गर्छन्। अर्को शब्दमा भन्नुपर्दा, आफ्नो सन्तानको सन्दर्भमा त एक व्यक्ति पनि आफ्नो सन्तानले परमेश्वरको वचन स्विकार्न सकोस् अनि आफूलाई सत्यता र परमेश्वरको मापदण्डअनुसार व्यवहारमा ढाल्न सकोस् भनी उसलाई परमेश्वरसामु ल्याउन इच्छुक हुँदैन। मानिसहरू यसो गर्न अनिच्छुक हुन्छन्, र यो गर्ने साहस गर्दैनन्। उनीहरू यदि आफूले यस्तो व्यवहार गरेमा आफ्नो सन्तानले जीवन धान्ने माध्यम वा यस समाजमा भावी आशा पाउँदैन भनी डराउँछन्। यस दृष्टिकोणले के पुष्टि गर्छ? यसले शैतानद्वारा गम्भीर रूपमा भ्रष्ट पारिएका मानिसहरूलाई सत्यता वा परमेश्वरप्रतिको विश्वासमा कुनै रुचि हुँदैन भन्ने पुष्टि गर्छ। उनीहरूले परमेश्वरमा विश्वास गरे पनि, त्यो आशिष् पाउनका लागि मात्र हुन्छ। उनीहरू सत्यता पछ्याउँदैनन् किनकि उनीहरू आफ्नो हृदयमा भौतिक कुरा, पैसा र शैतानको प्रभावलाई पूजा गर्छन्। तँमा यसो भन्ने विश्वास छैन: “यदि कसैले संसारको चलन त्याग्छ र परमेश्वरमा भर पर्छ भने उहाँले उसलाई बाँच्न सकोस् भनी निस्किने बाटो दिनुहुनेछ।” तँमा यो विश्वास छैन। ज्ञानलाई पूजा गर्ने तेरो भ्रमित दृष्टिकोणले तेरो हृदयमा जरा गाडेको छ। यसले तेरो हरेक शब्द र कार्यलाई नियन्त्रण गर्छ, त्यसैले तँ परमेश्वरको कार्य स्विकार्न र त्यसप्रति समर्पित हुन सक्दैनस्, झन् परमेश्वरले व्यक्त गर्ने सत्यता स्विकार्नु त परको कुरा हो। म यो किन भन्छु? किनकि यस विचार र दृष्टिकोणले परमेश्वरको प्रतिरोध गर्छ, परमेश्वरलाई धोका दिन्छ, अस्वीकार गर्छ, र यो सत्यतासँग मेल खाँदैन। जब कुनै व्यक्तिले सत्यता बुझ्छ, उसले यो समस्यालाई छर्लङ्ग देख्न सक्छ, र आफूमा परमेश्वरविपरीत धेरै कुरा—परमेश्वरले मूलतः घृणा गर्ने कुराहरू—रहेछन् भनी थाहा पाउँछ। यी सबै परिणाम परमेश्वरको काम अनुभव गरेर हासिल भएका हुन्। परमेश्वरको वचनको प्रकटीकरणविना मानिसहरूले आफू पवित्र भइसकेको छु, आफू परमेश्वरप्रतिको प्रेमले भरिएको छु, र परमेश्वरमा केही वर्ष विश्वास गरेर र आफ्नो व्यवहारमा केही परिवर्तन गरेर उहाँप्रतिको आफ्नो विश्वास बलियो भएको छ भनी सोच्नेथिए। अहिले तिनीहरू सत्यता बुझ्छन्, अचानक यस्तो बोध गर्छन्: “मानिसहरूमा यी भ्रष्ट कुराहरू किन अझै छन्? किन मैले ती पहिले चिन्न सकिनँ? मानिसहरू अति अनजान नै छन्!” यस बेला, तिनीहरूले परमेश्वरद्वारा गरिने मानिसको भ्रष्टताको खुलासा एकदमै ठूलो र एकदमै आवश्यक छ भनेर सिक्नेछन्, अनि यदि परमेश्वरले तिनीहरूको भ्रष्टताको खुलासा र न्याय नगर्नुभएको भए, तिनीहरूले कहिल्यै त्यसलाई चिन्न सक्नेथिएनन्। मानिसहरू सबै बहाना बनाउन र भेष बदल्न सिपालु हुन्छन्। तिनीहरू निकै मजाले भेष बदल्न वा आफूलाई लुकाउन वा छोपछाप गर्न सक्छन्, तर आफूले प्रकट गर्ने भ्रष्ट स्वभाव र आफ्नो मनमा गहिरो जरा गाढेका विचारहरूले परमेश्वरको विरोध गर्छन्, र ती कुरालाई परमेश्वर घृणा र तिरस्कार गर्नुहुन्छ। यी नै कुरालाई परमेश्वर खुलासा गर्न चाहनुहुन्छ र ती नै कुरा मानिसहरूलाई थाहा हुनुपर्छ। तर मानिसहरू प्राय: सोच्छन्, “हाम्रो बोलीको सन्दर्भमा भन्नुपर्दा, हामीले परमेश्वरको विरोध हुने कुनै शब्द बोलेका छैनौँ, र हामीमा समझ छ। हाम्रो व्यवहारको सन्दर्भमा भन्नुपर्दा, हामीले कुनै कुरा सीमा नाघेर गरेका छैनौँ, हामी आफ्नो कर्तव्य एकदमै उपयुक्त ढङ्गले निभाउने मोडमा पुगिसक्यौँ। हामीमा स्पष्ट समस्याहरू छैनन्, त्यसैले हामीले आफूबारे अझै के जान्नुपर्छ र? के हामीले आफूबारे पनि जान्नुपर्छ र?” के यो दृष्टिकोण तथ्यसँग मेल खान्छ? यदि मेल खान्छ भने, किन मानिसहरू अझै पनि सधैँ आफ्नो पाप परमेश्वरलाई कबुल गर्छन्? किन मानिसहरू अझै पनि आफ्नो भ्रष्ट स्वभाव बारम्बार प्रकट गर्छन् र अझै अपराधसमेत गर्छन्? त्यसैले, तैँले एक तरिकामा जति आफूलाई राम्रो ठान्छस्, तैँले त्यस तरिकामा सत्यता खोज्नु, चिन्तन गर्नु र आफूलाई चिन्नु त्यति नै सार्थक हुन्छ। यसरी मात्र तँ आफ्नो भ्रष्ट स्वभावलाई साँच्चै चिन्न सक्छस्, शुद्ध पारिन, र परमेश्वरद्वारा सिद्ध पारिन सक्छस्। परमेश्वरको काम अनुभव गर्नुको नतिजा यही हो।

धेरै मानिस आमाबुबालाई श्रद्धा गर्दा परमेश्वर प्रसन्न हुनुहुन्छ र उहाँबाट आशिष् पाइन्छ भनी विश्वास गर्छन्। तिनीहरू आफ्ना आमाबुबालाई श्रद्धा गर्नु भनेको पक्कै परमेश्वरलाई मन पर्ने कुरा हो भन्ने सोच्छन्, किनकि आमाबुबाप्रतिको श्रद्धा पूर्णतया प्राकृतिक र उचित हो, अनि यसले व्यक्तिमा विवेक छ, र उसले आफू कहाँबाट आएको हो भनी बिर्सेको छैन भन्ने कुरा पुष्टि गर्छ भनी तिनीहरू विश्वास गर्छन्। परम्परागत धारणाअनुसार यस्तो व्यक्तिलाई असल र आमाबुबाको श्रद्धा गर्ने सन्तान मानिन्छ। आमाबुबाको श्रद्धा गर्ने सन्तानलाई सबैले स्याबासी दिन्छन्। मानिसहरू र आफ्ना आमाबुबाले पनि उसलाई माया गर्छन्। त्यसैले तँ स्वभावतः परमेश्वरले पनि तँलाई मन पराउनैपर्छ भन्ने ठान्छस्, र चाहना राख्दै सोच्छस्: “परमेश्वरले आफ्ना आमाबुबाप्रति श्रद्धा देखाउनहरूलाई मन पराउनैपर्छ—उहाँ तिनीहरूलाई पक्कै मन पराउनुहुन्छ!” त्यसैले तँ आफ्नो कर्तव्य निर्वाह छोडेर आफ्ना आमाबुबाप्रति श्रद्धा देखाउन घर फर्कन्छस्। यसो गर्दा, तँ झन्-झन् उत्प्रेरित हुन्छस्, र यो जायज र उचित छ, अनि आफूले सत्यता अभ्यास गरिरहेको छु भनेर झन्-झन् विश्वस्त हुँदै जान्छस्। अनजानमै, तैँले परमेश्वरलाई सन्तुष्ट पारिसकेको छु र आफूसँग परमेश्वरको अनुमोदन, उहाँको प्रसन्नता, र उहाँको मान्यता पाउने पुँजी छ भन्ने विश्वास गर्न थाल्छस्। जब परमेश्वर तैँले उहाँको विरोध गरिरहेको छस् र उहाँलाई धोका दिइरहेको छस्, वा जब उहाँ तँ पटक्कै बद्लिएको छैनस् भनेर भन्नुहुन्छ, तब तँ उहाँको विरोध र निन्दा गर्छस्। तँ उहाँ गलत हुनुहुन्छ भनी दाबी गर्दै उहाँका वचनहरू अस्वीकार गर्छस्। यो कस्तो किसिमको समस्या हो? जब परमेश्वर तँ असल छस् भन्नुहुन्छ र तँलाई अनुमोदन गर्नुहुन्छ, तब त्यो स्विकार्छस्। तर जब परमेश्वर तँ उहाँको अवाज्ञा र विरोध गरिरहेको छस् भनी खुलासा गर्नुहुन्छ, तब तँ त्यो मान्दैनस् र अस्वीकार गर्छस्, परमेश्वरको विरोध र निन्दासमेत गर्छस्। यो कस्तो किसिमको स्वभाव हो? मानिसहरू अहङ्कारी, अभिमानी र आत्मधर्मी हुन्छन् भन्ने स्पष्ट छ। सामान्यत: मानिसहरू परमेश्वरको वचन सत्यता हो भनी स्विकार्न सक्छन्, सबै मानिस आफूलाई परमेश्वरप्रति आज्ञाकारी ठान्छन् जस्तो देखिन्छ, तर जब परमेश्वर तिनीहरूको न्याय गर्नुहुन्छ र तिनीहरूको भ्रष्ट स्वभाव खुलासा गर्नुहुन्छ, तब तिनीहरूमध्ये कसैले पनि उहाँका वचनहरूलाई ध्यान दिँदैनन्, र हरेकपटक आफूले केही गर्दा आफ्ना कार्यहरूलाई उहाँको वचनसँग तुलना गर्दैनन्। बरु तिनीहरू केवल अलिकति बोल्छन् र कुरा गर्छन्, अनि कुरा त्यतिमै सकिन्छ, वा तिनीहरू भेलामा परमेश्वरको वचनका केही हरफ कन्ठाग्र भन्छन्, तीबारे अलि सङ्गति गर्छन्, अनि तिनीहरूको काम सकिन्छ। वास्तवमा, तैँले कामकुरा गर्दा परमेश्वरको वचनअनुसार पटक्कै अभ्यास गर्दैनस्। त्यसोभए, तैँले परमेश्वरको वचन पढ्नु र त्यसमा सङ्गति गर्नुको के अर्थ छ? तँ आफूलाई केही आइपर्दा, परमेश्वरको वचन अभ्यास गर्दैनस्, र परमेश्वरको वचनअनुसार जिउँदैनस्, त्यसोभए तँ किन परमेश्वरको वचन पढ्छस्? के यो औपचारिकता मात्र होइन र? के तँ यसरी सत्यता बुझ्न सक्छस्? के तँ सत्यता प्राप्त गर्न सक्छस्? परमेश्वरमा यसरी विश्वास गर्नु अर्थहीन हो। धेरै मानिस परमेश्वरको थोरै वचन पढ्छन्, यसको शाब्दिक अर्थ बुझ्छन्, अनि धर्मसिद्धान्तका केही शब्द र वाक्यांश बोलेर आफूले सत्यता बुझेको र आफूसँग सत्यता वास्तविकता भएको ठान्छन्। कोही कोही भन्छन्, “म परमेश्वरको वचनमा सङ्गति गरिरहेको छु, त्यसैले यो कसरी धर्मसिद्धान्तका शब्द र वाक्यांश मात्र हुन सक्छ?” तँलाई परमेश्वरको वचनको सार थाहा छैन, तँ उहाँको वचन अभ्यास गर्दैनस्, र निश्चित रूपमा तँमा त्यसको अनुभवात्मक ज्ञान छैन, त्यसैले तैँले त्यसमा सङ्गति गर्दा धर्मसिद्धान्तका शब्द र वाक्यांशहरू बोलिरहेको हुन्छस्। अवश्य नै, परमेश्वरको वचन, सत्यता हो, तर तँ त्यसलाई साँचो रूपमा बुझ्दैनस् वा अभ्यास गर्दैनस्, त्यसैले तैँले बुझ्ने कुरा भनेको धर्मसिद्धान्त मात्र हो। के तिमीहरू यो बुझ्न सक्छौ? के यी शब्दहरू सुनेर तिमीहरूको मन पोलिरहेको छ? के तिमीहरू यसो भन्नेछौ, “यदि मैले मेरा आमाबुबालाई सम्मान गरिनँ भने के त्यो ठूलो अपराध होइन र? मानिसबाट परमेश्वरले गर्ने मागले तिनीहरूको भावनालाई बेवास्ता गर्दैन र?” ल भन् त, के परमेश्वरले मानिसबाट माग गर्ने स्तरहरू उच्च छन्? वास्तवमा, ती उच्च छैनन्—मानिसको विवेक र समझको आधारमा ती त मानिसले पूरा गर्न सक्ने मानक हुन्। मानव स्नेहको प्रभावले गर्दा र परम्परागत संस्कृतिले मानिसहरूको हृदयमा बलियो, अचल जरा गाढिसेको हुनाले तिनीहरूलाई परमेश्वरको माग अति उच्च, र आफ्नो पहुँचबाहिर छ भन्ने लाग्छ। यो सत्यता नबुझेको कारण भएको हो। यदि तँ साँच्चै सत्यता बुझ्छस् र यस मामिलाको साँचो प्रकृतिलाई छर्लङ्ग देख्छस् भने तैँले यो समस्यालाई सही तरिकाले लिन र सम्हाल्न सक्नेछस्। हजारौँ वर्षदेखि मानिसहरू परम्परागत संस्कृतिद्वारा प्रभावित हुँदै आएका छन्। शैतानको दर्शन र आफूलाई आचरणमा ढाल्ने नियमहरूले मानिसहरूको हृदयमा जरा गाडिसकेका छन्। तँ यी विचारअनुसार जिउँछस्, त्यसोभए तँ वास्तवमा केमा जिएको छस्? के तँ सामान्य मानवत्वमा जिएको छस्? के तँ वास्तविक जीवनमा जिएको छस्? तैँले यस मामिलालाई बुझ्नु र विश्लेषण गर्नु तेरा लागि सार्थक हुन्छ। तैँले परम्परागत संस्कृति र शैतानको दर्शन र दृष्टिकोणबाट आफूले के प्राप्त गरेको छ, अनि ती कुरा साँच्चै सत्यता हुन् कि होइनन्, र तीबाट तँलाई के प्राप्त हुन्छ भन्नेबारे चिन्तन गर्नुपर्छ। त्यसपछि तैँले यी मामिलामा सङ्गति गर्नुपर्छ र तिनलाई परमेश्वरका वचनअनुसार विश्लेषण गर्नुपर्छ। यदि तैँले यसो गरिस् भने, तँलाई सत्यता पत्ता लगाउन सजिलो हुनेछ। तैँले सत्यता र परमेश्वरको अभिप्राय बुझेपछि, मानिसप्रति परमेश्वरका मापदण्डहरू सबै मान्छेको विवेक र समझले पूरा गर्न सक्ने कुरा रहेछन् भनेर देख्नेछस्। स्वभावतः, तैँले परमेश्वर मानिसबाट अति धेरै माग गर्नुहुन्छ भनी गुनासो गर्न छोड्नेछस्। बरु, तैँले भन्नेछस्, “हामी सिद्धान्तहरू बुझ्छौँ; हामीसँग अभ्यासको मार्ग छ, र हामी यी कुराहरू कसरी सम्हाल्ने भनी जान्दछौँ।” यसरी अलिअलि गर्दै, तँ परमेश्वरको वचनको वास्तविकतामा प्रवेश गर्नेछस्। सत्यता बुझ्ने प्रक्रिया यही हो।

सत्यता वास्तविकतामा प्रवेश गर्दा, आफूलाई जान्नु अत्यन्तै महत्त्वपूर्ण छ। आफूलाई जान्नु भनेको हाम्रो विचार र दृष्टिकोणका कुन कुराहरू आधारभूत रूपमा सत्यतासँग मेल खाँदैनन्, अनि भ्रष्ट स्वभावका हुन्, र परमेश्वरविरोधी छन् भनेर जान्नु हो। अहङ्कार, आत्मधार्मिकता, झुट र छलजस्ता मानिसका भ्रष्ट स्वभावहरू बुझ्न सजिलो छ। तैँले सत्यतामा दुईचारपटक सङ्गति गरेर नै वा बारम्बार सङ्गति गरेर वा आफ्ना दाजुभाइ-दिदीबहिनीहरूलाई तेरो अवस्था औँल्याइदिन लगाएर ती स्वभावहरूलाई अलिअलि बुझ्दै जान सक्छस्। त्यसबाहेक, अहङ्कार र छल सबै व्यक्तिमा हुन्छ, केवल त्यसको मात्रा फरक हुन्छ, त्यसैले यी स्वभावबारे जान्न तुलनात्मक रूपमा सजिलो हुन्छ। तर कुनै व्यक्तिको विचार र दृष्टिकोण सत्यतासँग मेल खान्छ कि खाँदैन भनेर छुट्याउन कठिन हुन्छ, र कसैको भ्रष्ट स्वभाव जान्नुजस्तो सजिलो हुँदैन। जब कुनै व्यक्तिको व्यवहार वा बाहिरी अभ्यासहरू अलिकति परिवर्तन हुन्छ, तब उसलाई आफू परिवर्तन भएको छु भन्ने लाग्छ, तर वास्तवमा यो व्यवहार परिवर्तन मात्र हो, र यसको अर्थ उसले कामकुरालाई हेर्ने दृष्टिकोण परिवर्तन भएको छ भन्ने होइन। मानिसहरूको हृदयको गहिराइमा, अझै धेरै धारणा र कल्पना, विभिन्न सोच, दृष्टिकोण, परम्परागत संस्कृतिका विषहरू र परमेश्वरको प्रतिरोध गर्ने धेरै कुरा हुन्छन्। यी कुराहरू ऊभित्र लुकेका हुन्छन्, उजागर नै गरिएका हुँदैनन्। ती कुरा भ्रष्ट स्वभावका स्रोत हुन्, र मानिसको प्रकृति सारबाट आउँछन्। त्यही भएर, जब परमेश्‍वरले तेरा धारणाहरूसँग नमिल्‍ने कुनै कुरा गर्नुहुन्छ, तैँले उहाँको विरोध गर्छस् र तँ उहाँको विरुद्धमा जान्छस्। परमेश्‍वरले किन त्यसरी काम गर्नुभयो सो तैँले बुझ्‍नेछैनस्, र, परमेश्‍वरले गर्नुहुने सबै कुरामा सत्यता हुन्छ भन्‍ने तँलाई थाहा भए पनि र तँ समर्पित हुन चाहे पनि, तैँले आफूलाई त्यसो गर्न नसक्‍ने अवस्थामा पाउनेछस्। तँ किन समर्पित हुन असक्षम छस्? तेरो प्रतिरोध र विरोधको के हो? यो हुन्छ किनकि, मानिसका विचार र दृष्टिकोणहरूभित्र धेरै कुरा हुन्छन् जुन परमेश्‍वरप्रति शत्रुवत् हुन्छन्, र ती उहाँले जुन सिद्धान्तहरूअनुसार काम गर्नुहुन्छ तीप्रति र उहाँको सारप्रति शत्रुवत् हुन्छन्। मानिसले यी कुराहरूको ज्ञान पाउन कठिन छ। मैले यी वचनमाथि सङ्गति गरेको हुनाले, तिमीहरूले केही अन्तर्दृष्टि पाउन र केही मात्रामा बुझ्न सक्नुपर्ने हो। मानिलिऊँ केही आइपर्दा तिमीहरू परमेश्वरबारे धारणाहरू राख्छौ र सोच्छौ, “यो परमेश्वरको काम हुनै सक्दैन, किनकि उहाँको काम हुँदो हो त उहाँले यसरी गर्नुहुनेथिएन, वा यसरी बोल्नुहुनेथिएन। परमेश्वरले गर्ने सबै कुरा नै माया हो, र मानिसलाई त्यो स्विकार्न सजिलो हुन्छ”, तर त्यसपछि मानिलिऊँ तँ यस्तो सोच्छस्, “यसरी सोच्नु गलत हो। परमेश्वरले पहिला के भन्नुभएको छ भने मानिसहरूले जहाँ बुझ्न सक्दैनन् त्यहाँ सत्यता खोजी गर्नुपर्छ। मैले आत्मचिन्तन गर्नुपर्छ, किनकि मलाई आफ्नो हृदयमा भएका धारणा र कल्पनाहरूले नै कष्ट दिइरहेका हुन्छन्, परमेश्वरको काम निर्धारित गर्न लगाइरहेका हुन्छन्। मैले उहाँलाई गलत ठान्नु हुँदैन”—आत्मचिन्तन गर्ने यो सही तरिका हो। जब तँ परमेश्वरको काम वा वचन आफ्नो धारणाअनुरूप नभएको देख्छस्, तब नै तैँले आत्मचिन्तन गर्नुपर्छ, तुरन्तै परमेश्वरको वचनमा सत्यता खोज्नुपर्छ, आफूलाई ती कुरासँग दाँज्नुपर्छ र त्यसपछि ती कुराअनुसार कार्य गर्नुपर्छ। के यो अघि बढ्ने तरिका होइन र?

भर्खर हामीले आफ्ना आमाबुबालाई कसरी व्यवहार गर्नुपर्छ भन्नेबारे सङ्गति गऱ्यौँ। तिमीहरूमध्ये धेरैलाई आफ्ना आमाबुबाप्रति निकै ऋणी महसुस हुन्छ, किनकि उनीहरूले तिमीहरूका निम्ति जीवनभर कष्ट भोगेका छन्, र तिमीहरूलाई प्रगाढ माया देखाएका छन् र ख्याल गरेका छन्। यदि कुनै दिन उनीहरू बिरामी परे भने तेरो अन्तस्करण खलबलिन्छ, र तँलाई दोषी महसुस हुन्छ। तँलाई अचानक के लाग्छ भने, छोराछोरीको धर्म निभाउन, उनीहरूलाई सान्त्वना दिन र उनीहरूको बुढेसकाल खुसीसाथ बितेको सुनिश्चति गर्न तँ उनीहरूसँग बस्नुपर्छ। तँ यो गर्नु त आफू उनीहरूको सन्तान हुनुको जिम्मेवारी र दायित्व हो भन्ने सोच्छस्। तैँले यो दायित्व पूरा गर्दागर्दै यदि परमेश्वरले तँबाट कुनै कुरा माग्नुहुन्छ वा अप्रत्याशित तेरो जाँच लिनुहुन्छ भने उहाँको अभिप्राय तैँले त्यो दायित्व लिनु हुँदैन, बरु परमेश्वरमा विश्वास राख्नुपर्छ, आफ्नो कर्तव्य राम्रोसँग निभाउनुपर्छ, र सत्यतालाई सिद्धान्तको रूपमा पछ्याउनुपर्छ भन्ने हो। यदि परमेश्वरले तँलाई आफ्नो आमाबुबाप्रति छोराछोरीको धर्म पूरा नगर्नू वा उनीहरूलाई त्यसरी व्यवहार नगर्नू भनेर सिधै भन्नुभएको भए तँलाई कस्तो लाग्ने थियो? तैँले यस मामिलालाई परम्परागत धारणाको नजरबाट हेर्ने थिइस्, आफ्नो हृदयमा परमेश्वरबारे गुनासो गर्ने थिइस्, उहाँले तेरो भावनाको कदर नगरी त्यस्तो गर्नुभयो, र यसले गर्दा तैँले निभाउनुपर्ने छोराछोरी धर्म पूरा हुँदैन भनेर सोच्ने थिइस्। तँ आफूले छोराछोरीले निभाउनुपर्ने धर्म, मानवता र विवेकले भरिपूर्ण भएर कार्य गरिरहेको छस्, तर परमेश्वर तँलाई तेरो विवेक वा छोराछोरीले निभाउनुपर्ने धर्मअनुसारले कार्य गर्न दिनुहुन्न भनेर सोच्छस्। त्यसपछि तँ परमेश्वरको प्रतिरोध, विरोध र उहाँविरुद्ध विद्रोह गर्नेछस् अनि सत्यता स्विकार्नेछैनस्। म यो सब मानिसहरूले आफ्नो विद्रोही प्रकृतिको जड र सार मुख्य रूपमा मानिसको विचार र दृष्टिकोणहरूबाट आउँछन् भनेर बुझाउन भनिरहेको छु। त्यो विचार र दृष्टिकोण तिनीहरूले परिवार र समाज, साथै परम्परागत संस्कृतिबाट पाउने शिक्षाबाट बन्दछन्। यी कुराहरू पारिवारिक रीतिरिवाज, वा समाज र औपचारिक शिक्षाको प्रभावबाट अलिअलि गर्दै मानिसको हृदयमा गढिएपछि, मानिसहरू तीअनुसार जिउन थाल्छन्। तिनीहरू अनजानमै के विश्वास गर्न थाल्छन् भने यो परम्परागत संस्कृति सही, दोषरहित छ, यसको आलोचना गर्न मिल्दैन, र परम्परागत संस्कृतिको मागअनुसार कार्य गरेमा मात्र आफू वास्तविक मानिस बन्न सकिन्छ। तिनीहरूलाई आफूले त्यसो नगरे आफू विवेकहीन, मानवताविपरीत र मानवताविहीन भएको महसुस हुनेछ र तिनीहरू यो कुरा स्विकार्न सक्दैनन्। के यी मानव विचार र दृष्टिकोणहरू सत्यताभन्दा धेरै टाढा छैनन् र? मानव विचार र दृष्टिकोणमा हुने कुरा र मानिसहरूले पछ्याउने लक्ष्यहरू सबै संसारतिर लक्षित हुन्छन्, शैतानतिर लक्षित हुन्छन्। परमेश्वरले मानिसले सत्यता पछ्याउन् भनेर गर्ने मागहरू परमेश्वरतिर लक्षित हुन्छन्, ज्योतितिर लक्षित हुन्छन्। यी दुई भिन्न दिशा, दुई भिन्न लक्ष्य हुन्। परमेश्वरको लक्ष्य र उहाँले मानिसबाट गर्ने मागअनुसार कार्य गर् अनि तेरो मानवता अझ बढी सामान्य हुनेछ, तैँले अझ धेरै मानव स्वरूप प्राप्त गर्नेछस्, र तँ परमेश्वरको निकट हुनेछस्। यदि तँ परम्परागत संस्कृतिको विचार र दृष्टिकोणअनुसार कार्य गर्छस् भने, तैँले झन्-झन् आफ्नो विवेक र समझ गुमाउनेछस्, तँ अझै बढी झुटो र नक्कली बन्नेछस्, संसारका चलन पछ्याउनेछस्, र दुष्टताको शक्तिको हिस्सा बन्नेछस्। त्यसपछि, तँ पूर्ण रूपमा अन्धकारमा, शैतानको अधीनमा जिउनेछस्। तैँले पूर्ण रूपमा सत्यता उल्लङ्घन गरेको र परमेश्वरलाई धोका दिएको हुनेछस्।

यस वास्तविक समाजमा जिउने मानिसहरू शैतानद्वारा गहिरोसित भ्रष्ट पारिएका हुन्छन्। तिनीहरू शिक्षित भए पनि वा नभए पनि, तिनीहरूको विचार र दृष्टिकोणमा परम्परागत संस्कृतिको धेरै कुरा गढिएका हुन्छन्। विशेषत: महिलाहरूले आफ्ना श्रीमानलाई सहायता गरेको र आफ्ना सन्तानलाई शिक्षा दिएको, उनीहरू असल श्रीमती र स्नेही आमा बनेको, आफ्नो सारा जीवन आफ्ना श्रीमान र सन्तानलाई समर्पित गरेको अनि उनीहरूका लागि जिएको, परिवारले तीन छाक खाएको निश्चित गरेको, धोइधाइ, सरसफाइ र अरू सबै घरायसी कामकुरा गरेको माग गरिन्छ। यो नै असल श्रीमती र स्नेही आमा हुनुको स्वीकार्य स्तर हो। हरेक महिलाले पनि कामकुरा यसरी नै गरिनुपर्छ, र यदि आफूले त्यसो नगरे आफू असल नारी होइँदैन, र आफूले विवेकअनुसार काम नगरेको र नैतिकताको स्तर उल्लङ्घन गरेको हुन्छ भनेर सोच्छे। यी नैतिक स्तरहरू उल्लङ्घन गर्दा केही मानिसलाई आफ्नो विवेकले घोच्नसम्म घोच्छ; तिनीहरूलाई आफूले श्रीमान र सन्तानलाई निराश बनाएको, आफू असल नारी नभएको भन्ने लाग्नेछ। तर तैँले परमेश्वरमा विश्वास गरेपछि, उहाँका धेरै वचनहरू पढेपछि, केही सत्यता बुझेपछि, र केही मामिलालाई प्रष्टसित देखेपछि, यस्तो सोच्नेछस्, “म सृजित प्राणी हुँ र मैले आफ्नो कर्तव्य यसरी नै पूरा गर्नुपर्छ, र आफूलाई परमेश्वरमा समर्पित गर्नुपर्छ।” यस बेला, असल श्रीमती र स्नेही आमा हुनु, र सृजित प्राणीको रूपमा आफ्नो कर्तव्य पूरा गर्नुबीच कुनै अमेल छ? यदि तँ असल श्रीमती र स्नेही आमा हुन चाहन्छस् भने तैँले आफ्नो कर्तव्य पूर्ण समय निभाउन सक्दैनस्, तर यदि तँ आफ्नो कर्तव्य पूर्ण समय निभाउन चाहन्छस् भने तँ असल श्रीमती र स्नेही आमा बन्न सक्दैनस्। अब के गर्छस्? यदि तँ आफ्नो कर्तव्य राम्ररी निभाउन र मण्डलीको कामका लागि जिम्मेवार बन्न, परमेश्वरप्रति समर्पित हुन चाहन्छस् भने तैँले असल श्रीमती र स्नेही आमा बन्नै हुँदैन। अब तँ के सोच्ने थिइस्? तेरो मनमा कस्तो किसिमको विसङ्गति पैदा हुनेथ्यो? के तँ आफूले आफ्नो सन्तान र श्रीमानलाई निराश बनाएको महसुस गर्ने थिइस्? यो दोषीपन र असहजताको बोध कहाँबाट आउँछ? के तँ आफूले सृजित प्राणीको कर्तव्य पूरा नगर्दा, परमेश्वरलाई निराश बनाएको महसुस गर्छस्? तँमा दोषीपनको बोध छैन र दोषी महसुस गर्दैनस् किनकि तेरो मनमष्तिष्कमा सत्यताको नामोनिशान छैन। त्यसैले, तँ के बुझ्छस्? परम्परागत संस्कृति अनि असल श्रीमती र स्नेही आमा बन्नेबारे। त्यसैले तेरो दिमागमा “यदि म असल श्रीमती र स्नेही आमा होइन भने असल वा सुशील नारी होइन” भन्ने धारणा पलाउनेछ। त्यसपछि तँ यो धारणाद्वारा बाँधिनेछस् र जकडिनेछस्, अनि तैँले परमेश्वरमा विश्वास गरिसकेपछि र आफ्नो कर्तव्य पूरा गरिसकेपछि पनि तँ यस्ता धारणाहरूद्वारा त्यसरी नै बाँधिएको र जकडिएको हुनेछस्। जब आफ्नो कर्तव्य पूरा गर्ने अनि असल श्रीमती र स्नेही आमा बन्नेकुराबीच अमेल हुन्छ, तब सायद तँ मन नपरी-नपरी आफ्नो कर्तव्य पूरा गर्ने छनौट गर्छस्, परमेश्वरप्रति अलि निष्ठा राख्छस्, तैपनि तेरो हृदयमा अझै पनि असहजपन र दोषी भावना हुनेछ। तसर्थ, जब तँसँग कर्तव्य पूरा गरेर पनि अलि खालि समय हुन्छ, तब तँ आफ्ना सन्तान र श्रीमानको हेरचाह गर्ने मौका खोज्नेछस्, उनीहरूका लागि झन् बढी गर्न चाहनेछस्, र अझ बढी कष्ट भोग्नुपरे पनि मनको शान्ति मिलेसम्म यसो गर्नु ठिकै छ भनी सोच्नेछस्। के यो असल श्रीमती र स्नेही आमा बन्ने परम्परागत संस्कृतिको विचार र मतले ल्याएको होइन र? अब तैँले दुइटा डुङ्गामा खुट्टा टेकेको हालेकी छस् अर्थात् आफ्नो कर्तव्य राम्रोसँग पूरा गर्न पनि चाहन्छस् अनि असल श्रीमती र स्नेही आमा बन्न पनि चाहन्छस्। तर परमेश्वरसामु हाम्रो एउटा मात्र जिम्मेवारी र दायित्व छ, एउटा मात्र मिशन छ: सृजित प्राणीको कर्तव्य राम्ररी पूरा गर्नु। के तैँले यो कर्तव्य राम्रोसँग पूरा गरेकी छस्? किन तँ फेरि बाटो तर्किन्छस्? के तँलाई हृदयमा साँच्चै दोषी र ग्लानी महसुस हुँदैन? किनकि तेरो हृदयमा सत्यताले अझै पनि जग बसालेको छैन, र त्यसमा अझै शासन गर्दैन, तँ आफ्नो कर्तव्य पूरा गर्दा मार्गबाट तर्किन सक्छस्। अहिले तँ आफ्नो कर्तव्य पूरा गर्न सक्षम भए पनि, वास्तवमा अझै सत्यताको मानक र परमेश्वरको मापदण्डको स्तरमा पुगेको छैनस्। के तँ यो तथ्य अहिले स्पष्टसँग देख्न सक्छस्? परमेश्वरले “परमेश्वर मानिसको जीवनको स्रोत हुनुहुन्छ” भन्नुहुँदाको अर्थ के हो? यसको अर्थ सबैलाई यो कुरा बोध गराउनु हो: हाम्रो जीवन र आत्मा सबै परमेश्‍वरबाट आउँछन्; र ती उहाँद्वारा सृष्टि गरिएका थिए—हाम्रा बुबाआमाबाट आउँदैनन्, र प्रकृतिबाट त पक्कै होइन, तर परमेश्‍वरले दिनुभएको हो। हाम्रो देहको जन्म मात्रै आफ्ना बुबाआमाबाट भएको हुन्छ, जसरी हाम्रा सन्तान हामीबाट जन्मन्छन्, तर तिनीहरूको नियति पूर्ण रूपमा परमेश्वरको हातमा हुन्छ। हामीले परमेश्‍वरमा विश्‍वास गर्न सक्नु त उहाँद्वारा दिइएको अवसर हो; यसलाई परमेश्‍वरले नै तोक्‍नुभएको हो, र यो उहाँको अनुग्रह हो। तसर्थ, तैँले अरू कसैप्रतिको दायित्व वा जिम्मेवारी पूरा गर्न आवश्यक छैन; तैँले केवल परमेश्वरप्रतिको सृजित प्राणीको हैसियतमा आफ्नो कर्तव्य पूरा गर्नुपर्छ। मानिसहरूले अरू सबै कुराभन्दा माथि राखेर गर्नैपर्ने, आफ्नो जीवनको मुख्य मुद्दाझैँ गरी गर्नुपर्ने कुरा यही हो। यदि तैँले आफ्‍नो कर्तव्य राम्ररी पूरा गर्दैनस् भने, तँ सृष्टि गरिएको योग्य प्राणी होइनस्। अरूको नजरमा, तँ सायद असल श्रीमती र स्नेही आमा, उत्तम गृहिणी, आमाबुबाभक्त छोरी, र समाजको इमानदार सदस्य होलिस्, तर परमेश्‍वरसामु, तँ उहाँविरुद्ध विद्रोह गर्ने, आफ्‍नो दायित्व वा कर्तव्य पूरा गर्दै नगर्ने, र परमेश्‍वरको आज्ञा स्विकारेर अझसम्म पूरा नगर्ने, र आधाउधीमै हार मान्ने व्यक्ति हुन्छस्। के यस्तो व्यक्तिले परमेश्वरको अनुमोदन पाउन सक्छ? यस्ता मानिसहरू बेकम्मा हुन्छन्। तँ जति नै आदर्श श्रीमती र आमा भए पनि, वा तेरो सामाजिक नैतिकताको स्तर जति नै उच्च भए पनि, वा तैँले अरूबाट जति नै प्रशंसा पाए पनि, त्यसको अर्थ तैँले सत्यता अभ्यास गरिरहेको छस् भन्ने होइन, झन् परमेश्वरको आज्ञालाई पालना गरिरहेको हुनु त परै जाओस्। यदि तँ सत्यतादेखि दिक्क मान्छस् र त्यसलाई स्विकार्न मान्दैनस् भने, यसले तँमा विवेक वा समझ छैन, सामान्य मानवता छैन, र तँ हृदयमा परमेश्वर हुँदै नभएको व्यक्ति होस् भन्ने साबित गर्छ। के यस्तो खाले व्यक्ति परमेश्वरका मापदण्डहरूभन्दा एकदमै धेरै टाढा हुँदैन र? सत्यता नपछ्याउने व्यक्तिहरू यस्ता हुन्छन्, सधैँ परम्परागत संस्कृतिको विचार र मतअनुसारले जिउँछन्, सधैँ समाजका चलन पछ्याइरहन्छन्, तर सत्यता स्विकार्दैनन् र परमेश्वरको आज्ञा पालना गर्न सक्दैनन्। के यस्ता मानिसहरू दरिद्र र दयनीय हुँदैनन् र? के तिनीहरू मूर्ख र अज्ञानी होइनन् र? के असल श्रीमती र स्नेही आमा बन्नु, असल, अति प्रिय नारी बन्नु भनेको घमण्ड र गर्व गर्नलायक कुरा हो र?

मानिसहरूले आफ्नो हृदयमा राखिराख्ने सबै कुरा सत्यताविपरीत र परमेश्वरविरोधी हुन्छन्। यसमा हामीले सकारात्मक, असल, र सामान्यतया सही सही ठान्ने कुराहरू पर्छन्। हामी यी कुराहरूलाई सत्यता, मानव आवश्यकता र मानिसहरू प्रवेश गर्नुपर्ने कुराको रूपमा समेत हेर्छौँ। तर, परमेश्वरको नजरमा यी त घृणित कुराहरू हुन्। मानिसहरूले सही मान्ने दृष्टिकोणहरू वा मानिसले सकारात्मक ठान्ने कुराहरू परमेश्वरद्वारा व्यक्त सत्यतादेखि कति टाढा छन्? वास्तवमै टाढा छन्—दूरी असीमित छ। त्यसैले हामीले आफूलाई चिन्नैपर्छ, अनि हामीले पाएको औपचारिक शिक्षादेखि लिएर हाम्रो पछ्याइ र रुचि, हाम्रो विचार र दृष्टिकोणदेखि लिएर हामीले छान्ने र हिँड्ने मार्गसम्म सबै भित्रैदेखि खनेर उदाङ्गो पार्न र विश्लेषण गर्नलायक छन्। तीमध्ये कतिपय त आफ्नो परिवारबाट वंशानुगत आउँछन्; कतिपयचाहिँ स्कुलको शिक्षाबाट आउँछन्; कतिपय कुरा सामाजिक वातावरणको प्रभाव र शिक्षादीक्षाबाट आउँछन्; कतिपय भने किताबबाट सिकिन्छ; र कतिपयचाहिँ आफ्नो कल्पना र धारणाबाट आउँछन्। यी सबैभन्दा डरलाग्दा कुरा हुन् किनकि ती हाम्रो मनमाथि हावी हुन्छन्, र तिनले हाम्रा कार्यहरूको आशय, अभिप्राय र लक्ष्यहरूलाई नियन्त्रण गर्छन्। साथै तिनले हाम्रो बोली र कार्यलाई अधीन र नियन्त्रण गर्छन्। यदि हामी यी कुराहरू खोतल्दैनौँ र इन्कार गर्छौँ भने, हामीले परमेश्‍वरका वचनहरूलाई पूर्ण रूपमा कहिल्यै पनि स्वीकार गर्नेछैनौं, र हामीले उहाँका मापदण्डहरूलाई निसंकोच कहिल्यै पनि स्वीकार गर्नेछैनौं र तिनलाई अभ्यास गर्नेछैनौं। यदि तैँले आफ्‍नै विचार र दृष्टिकोणहरू, र तैँले सही ठानेका कुराहरूलाई आफूभित्र आश्रय दिन्छस् भने, तैँले परमेश्‍वरका वचनहरूलाई कहिल्यै पनि निसंकोच स्वीकार गर्नेछैनस्, न त तैँले तिनलाई तिनको मूल रूपमा नै अभ्यास गर्नेछस्; तैँले निश्चय नै परमेश्वरको वचनहरूलाई आफ्नो हृदयमा केलाइकुलाइ गर्नेछस्, आफ्नो तिनलाई धारणाअनुरूप बनाएपछि मात्र अभ्यास गर्नेछस्। तैँले यसरी नै कार्य गर्नेछस्, र तैँले यसरी नै अरूलाई आफ्नो तौरतरिकाअनुसार अगुवाइ गरेर “सहयोग” गर्नेछस्। तैँले परमेश्वरको वचन अभ्यास गरिरहेको छस् जस्तो देखिनेछ, तर तैँले मानिसको मिसावट कुराहरू अभ्यास गरिरहेको हुनेछस्। तँलाई यो थाहा हुनेछैन, र तँ आफूले सत्यता अभ्यास गरिरहेको छु, सत्यता वास्तविकतामा प्रवेश गरेको छु, सत्यता प्राप्त गरिसकेको छु भनी सोच्नेछस्। के यो अहङ्कार र आत्मधर्मीपन होइन? के यस्तो अवस्था डरलाग्दो होइन र? यदि मानिसहरू सत्यता अभ्यास गर्दा होसियार भएनन् भने विचलन आउनेछ। यदि कुनै व्यक्ति परमेश्वरको वचन अभ्यास गर्न सधैँ आफ्नो कल्पनामा भर पर्छ भने, उसले सत्यता अभ्यास नगरिरहेको हुँदैन मात्र होइन, तर परमेश्वरप्रति समर्पित हुन पनि सक्दैन। यदि कसैले सत्यता वास्तविकतामा प्रवेश गर्न चाहन्छ भने, उसले आफूमा भएको धारणा र कल्पनाबारे, अनि आफ्ना कुन विचारहरू सत्यतासँग मेल खाँदैनन् भनेर चिन्तन गर्नैपर्छ। यी कुराहरूको विश्लेषण गर्दा, तीबारे राम्ररी बताउन वा तिनलाई स्पष्ट पार्न एक-दुईटा शब्द काफी हुँदैन। स्वभावतः जीवनमा यस्ता अरू धेरै मामिला हुन्छन्। विगतमा सङ्कलन गरिएका शैतानका एक सयभन्दा बढी विषहरूजस्तै—तैँले शब्द र वाक्यांशहरू त बुझेको छस् होला तर आफूलाई तीसँग दाँजेर कसरी मापन गरेको छस्? के तैँले ती कुरामाथि चिन्तन गरेको छस्? के तँमा पनि यी विषहरू छैनन् र? तैँले कस्तो विचार गर्छस् त्यसलाई पनि तिनले प्रतिबिम्‍बित गर्दैनन् र? जब तैँले कामकुराहरू गरिरहेको हुन्छस्, के तँ पनि ती विषहरूको आधारमा कार्य गर्दैनस् र? तैँले आफ्‍ना व्यक्तिगत अनुभवहरूलाई गहिरिएर नियाल्‍नुपर्छ, र यसलाई ती वचनहरूद्वारा मापन गर्नुपर्छ। यदि तैँले शैतानका विषहरू खुलासा गर्ने परमेश्वरका वचनहरू सरसर्ती मात्र पढ्छस्, ती सरर्र मात्र हेर्छस्, वा तीबारे केवल सोच्छस्, अनि यी कुरा वास्तवमा विष हुन्, तिनले वास्तवमा मानिसलाई भ्रष्ट पार्छन् र हानि गर्छन् भनी मानिलिन्छस्, र त्यसपछि परमेश्वरको वचनलाई पन्छाउँछस् भने, तैँले कुनै हालतमा आफ्नो भ्रष्ट स्वभाव हटाउनेछैनस्। धेरै मानिस परमेश्वरको वचन पढ्छन् तर तिनलाई वास्तविकतासँग जोड्न सक्दैनन्। तिनीहरू केवल वचनहरू पढ्छन् र शब्दहरूलाई सरर्र हेर्छन्, र तिनीहरूले शाब्दिक अर्थ बुझे भने आफूले परमेश्वरको वचन बुझेको छु, वा अझ सत्यता नै बुझेको छु भन्ने ठान्छन्। तर तिनीहरू कहिल्यै आफ्नो भ्रष्ट स्वभावबारे चिन्तन गर्दैनन्, र जब तिनीहरूलाई आफूले भ्रष्ट स्वभाव प्रकट गरिरहेको रहेछु भन्ने थाहा हुन्छ, तब त्यो हटाउन सत्यता खोज्दैनन्। तिनीहरू परमेश्वरको वचनले खुलासा गरेका सबै अवस्था वास्तविक हुन् र ती अवस्था भ्रष्ट स्वभाव व्यक्त भएको हो भनी भनी स्विकारेर नै सन्तुष्ट हुन्छन्, र त्यतिमै रोकिन्छन्। के परमेश्वरको वचन यसरी पढ्ने व्यक्तिले आफूलाई साँच्चै चिन्न सक्छ? के उसले आफ्नो भ्रष्ट स्वभाव हटाउन सक्छ? बिलकुलै सक्दैन। परमेश्वरमा विश्वास गर्ने धेरैजसो मानिस यसरी नै विश्वास गर्छन्, र परिणामस्वरूप, तिनीहरूले दश-बीस वर्ष विश्वास गरेपछि पनि आफ्नो स्वभावमा परिवर्तन देख्दैनन्। यसको मूल कारण तिनीहरूले परमेश्वरको वचनमा प्रयास नलगाउनु अनि सत्यता स्विकार्न र आफ्नो हृदयबाट सत्यताप्रति समर्पित हुन नसक्नु हो। तिनीहरू आफ्नो अभ्यासमा केवल नियमहरू पालना गर्छन् र ठूलो दुष्टता गर्नदेखि जोगिन्छन्, र यति गरेर आफूले सत्यता अभ्यास गरिरहेको छु भन्ने ठान्छन्। के तिनीहरूको अभ्यासमा विचलन छैन र? के सत्यता अभ्यास गर्न त्यति सहज हुन्छ र? मानिसहरू जीवित प्राणी हुन् र तिनीहरू सबैमा विचार हुन्छ; विशेष गरी मानिसहरू सबैको हृदयमा भ्रष्ट स्वभाव गढेर बसेको हुन्छ, र सबैमा शैतानी प्रकृतिको प्रभुत्वबाट आएको विचार र दृष्टिकोण हुन्छन्। यी सबै विचार र दृष्टिकोण शैतानी स्वभाव व्यक्त भएको हो। यदि मानिसहरूले यी कुरालाई परमेश्वरको वचनको सत्यताको आधारमा विश्लेषण गर्न र चिन्न सक्दैनन् भने, कुनै हालतमा आफ्नो भ्रष्ट सार चिन्दैनन् र तिनीहरूको भ्रष्ट स्वभाव शुद्ध पार्न सकिँदैन। सत्यता नस्विकार्नेहरू किन यति अहङ्कारी, आत्मधर्मी र उद्दण्ड हुन्छन्? किनभने तिनीहरू सबैमा विभिन्न कुराबारे फरक विचार र दृष्टिकोण हुन्छन्, र तिनीहरूसँग आफूलाई डोऱ्याउने विचार र सिद्धान्त हुन्छन्, त्यसैले तिनीहरूलाई आफूलाई सही छु भन्ने लाग्छ, तिनीहरू अरूलाई तुच्छ ठान्छन्, अनि अहङ्कारी, आत्मधर्मी र उद्दण्ड हुन्छन्। अरूले तिनीहरूसँग सत्यताबारे जसरी सङ्गति गरे पनि, तिनीहरू त्यो स्विकार्न अनिच्छुक हुन्छन्—तिनीहरू आफूभित्रको विचार र दृष्टिकोणअनुसार जिइरहन्छन्, किनकि ती तिनीहरूको जीवन बनिसकेको हुन्छन्। खासमा तैँले गर्ने सबै कुरामा तेरो मनमा विचार वा दृष्टिकोण हुन्छ, जसले तँलाई त्यो कसरी गर्ने र कुन दिशामा गर्ने भनेर अरनखटन गर्छ। यदि तँलाई यसबारे थाहा छैन भने, तैँले बारम्बार आत्मचिन्तन गर्नुपर्छ, त्यसपछि तैँले आफ्नो कस्तो विचार र दृष्टिकोणले तेरो कामकुरालाई नियन्त्रण गरिरहेका छन् भनेर थाहा पाउनेछस्। निश्चय नै, यदि तैँले आफ्नो विचार र दृष्टिकोण जाँचेको भए, तिनमा परमेश्वरविरोधी कुनै कुरा छैन, आफू इमानदार र निष्ठावान छु, स्वेच्छाले आफ्नो कर्तव्य निभाउँछु, आफूले यी कुराहरू त्याग्न र आफूलाई परमेश्वरमा समर्पित गर्न सक्छु भनेर महसुस गर्ने थिइस्। तँलाई यी सबै पक्षमा आफूले ठिकै गरिरहेको छु भन्ने लाग्ने थियो। तर जब परमेश्वर तँसँग साँच्चै गम्भीर बन्नुहुन्छ, जब उहाँले तँलाई तेरो धारणासँग नमिल्ने, तँलाई गर्न इच्छा नलाग्ने कुरा गर्न लगाउनुहुन्छ, तब तैँले त्यसलाई कसरी लिनेछस्? त्यस बेला खुला नहरबाट बग्ने पानीझैँ तेरो विचार, दृष्टिकोण, र भ्रष्ट स्वभाव खुलासा भएर निस्कनेछन्—तैँले जति चाहे पनि त्यसलाई नियन्त्रण गर्न सक्दैनस्। यसले तँलाई सत्यता अभ्यास गर्न र परमेश्वरप्रति समर्पित हुन रोक्नेछ। तँ भन्नेछस्, “मैले किन आफैलाई नियन्त्रण गर्न सक्दिनँ? म परमेश्‍वरलाई विरोध गर्न चाहन्नँ, आनि म किन यसो गरिरहेको छु? म परमेश्‍वरको मूल्याङ्कन गर्न चाहन्नँ, र उहाँका कार्यहरू बारे धारणाहरू राख्‍न चाहन्नँ—अनि मकिन उहाँको मूल्याङ्कन गरिरहेको छु? ममा अझै पनि किन यस्ता धारणाहरू छन्?”—यस् समयमा, तैँले आफैमाथि चिन्तन र आफूलाई चिन्‍ने प्रयास गर्नुपर्छ, र तँभित्र भएका परमेश्‍वरको विरोध गर्नेर उहाँले अहिले गरिरहनुभएको कामको विपरीत कुरा के छ, भनी जाँच्नुपर्छ। यदि तैँले यी कुराहरूलाई जाँच्न र परमेश्वरको वचनको सत्यताअनुसार समाधान गर्न सकिस् भने तैँले जीवन प्रगति गर्नेछस् र तँ सत्यता बुझ्ने व्यक्ति बन्नेछस्।

चीनलाई नास्तिक राजनीतिक पार्टीले शासन गर्छ र चिनियाँ मानिसहरूलाई नास्तिकवाद र क्रम विकासको शिक्षा दिइन्छ, जसमा “सबै कुरा प्रकृतिबाट आउँछन्” र “मानवजाति बाँदरबाट आएका हुन्” भन्नेजस्ता लोकप्रिय भनाइहरू छन्। परमेश्वरमा विश्वास गरेपछि र उहाँको वचनरू पढेपछि तँलाई मानवलगायत पृथ्वी र सबै कुरा परमेश्वरद्वारा सृष्टि गरिएका हुन् भनेर थाहा हुन्छ, र सबै जनाले हृदयमा परमेश्वरको वचन साँचो हो भनेर महसुस गर्न सक्छन्। सारा प्रकृति परमेश्वरको सृष्टि हो, र यदि परमेश्वरले सृष्टि नगर्नुभएको भए कुनै कुरा अस्तित्वमा आउने थिएन। मानिसहरू बाँदरबाट आएका हुन् भन्नु एकदमै अमान्य कुरा हो, किनकि मानव इतिहासभरि कसैले कहिले पनि बाँदर मानिस बनेको देखेको छैन। यसको कुनै प्रमाण छैन, र तसर्थ यो सब शैतानको झुट र छल हो। सत्यता बुझ्नेहरूले शैतानका झुट, झुटो शिक्षा र भ्रमहरू इन्कार गर्छन् र निस्सन्देह बाइबल र परमेश्वरको वचनलाई विश्वास गर्छन्। तर सत्यतालाई प्रेम नगर्नेहरूलाई परमेश्वरको वचन सत्यता हो भनी पूर्ण रूपले स्विकार्न असम्भव हुन्छ। कतिपयले सोच्लान्, “मानिसलाई परमेश्वरले सृष्टि गर्नुभएको हो, तर कसरी? किन मैले यो देखेको छैन? म आफूले नदेखेको कुरा विश्वास गर्दिनँ।” परमेश्वरप्रति तिनीहरूको विश्वास आफ्नै आँखाले देख्न सक्ने कुरामा आधारित हुन्छ। यो विश्वास गर्नु होइन। मानिस परमेश्वरबाट आएको हो, र परमेश्वरले मानिसलाई अहिलेसम्म क्रमिक रूपमा अगुवाइ गर्दै आउनुभएको छ, र सधैँ मानिसको नियतिलाई अधीनमा राख्नुभएको छ। यो तथ्य हो। आखिरी दिनहरूमा, परमेश्वरले यी सबै रहस्य खुलासा गर्नुभएको छ, मानिसमा पुनर्जन्म र देहान्तरण हुन्छ, अनि मानव जीवन र आत्मा परमेश्वरले दिनुभएको हो र उहाँबाट आउँछन् भनेर भन्नुभएको छ। यो सत्यता हो। तर जब तँ सत्यताको यो पक्ष देख्छस्, तैँले परमेश्वरका यी वचनहरू नस्विकार्ने भएकाले, तिनलाई आफ्नो विचार र दृष्टिकोणसँग दाँज्छस्: “मानिस बाँदरबाट नभई परमेश्वरबाट आएको हुनाले, मानिस परमेश्वरबाट कसरी आयो त? उहाँले मानिसलाई कसरी जीवन दिनुभयो?” यदि तैँले परमेश्वरलाई बुझ्दैनस् भने परमेश्वरसँग एकै सास वा एउटै शब्दले मानिस सृष्टि गर्ने शक्ति, बुद्धि वा अख्तियार हुनु असम्भव छ भनी सोच्नेछस्। तँ यो वास्तविकता हो, वा सत्यता हो भनेर विश्वास गर्दैनस्। तँ आफूलाई शङ्का लाग्दा, परमेश्वरका यी वचनहरूको प्रतिरोध गर्छस्, तिनमा विश्वास लाग्दैन भन्छस्, तर खासमा तेरो हृदयमा प्रतिरोध र विरोध गर्ने मनोवृत्ति जाग्छ। परमेश्वरले यी वचनहरू बोल्नुहुँदा तँ ती सुन्न अनिच्छुक हुन्छस्, तेरो हृदयमा विरोध जाग्छ, र परमेश्वरलाई वचनलाई समर्थन गर्न सक्दैनस्। वास्तवमा तथ्य हेर्ने हो भने, हामीले परमेश्वरले कसरी वा कहिले मानिस बनाउनुभयो, त्यो कसले देख्यो, वा कसैले यसको गवाही दिन सक्छ कि सक्दैन भनेर अनुसन्धान गर्न आवश्यक छैन। मानिसहरूले यसको अध्ययन गर्न जरुरी छैन। जब मानिसहरू सच्चा रूपले सत्यता बुझ्छन् र परमेश्वरको कार्यहरू चिन्दछन्, तब तिनीहरूले आफै गवाही दिन सक्नेछन्। तिनीहरूले अहिले ध्यान दिनुपर्ने मुख्य मुद्दा के हो? परमेश्वरको काम जान्नु हो। परमेश्वरले सुरुवातदेखि अन्त्यसम्म मानिससलाई व्यवस्थित गर्ने र मानवजातिमाझ मानिसलाई मुक्ति दिने आफ्नो काम गरिरहनुभएको छ। सुरुवातदेखि अन्त्यसम्म, एउटै परमेश्वर हुनुहुन्छ जो काम गरिरहनुभएको छ, बोलिरहनुभएको छ, मानवजातिलाई सिकाइरहनुभएको र डोऱ्याइरहनुभएको छ। यी परमेश्वर साँच्चै हुनुहुन्छ। परमेश्वरले अहिले अत्यन्तै धेरै वचन बोल्नुभएको छ, हामीले उहाँलाई आमनेसामने देखिसकेका छौँ, उहाँले बोल्नुभएको सुनेका छौँ, उहाँको काम अनुभव गरेका छौँ, उहाँका वचनहरू खाएका र पिएका छौँ, उहाँका वचनहरूलाई आफ्नो जीवन बनाउन आफूभित्र स्विकारेका छौँ। यी वचनहरूले हामीलाई निरन्तर डोऱ्याइरहेका र परिवर्तन गरिरहेका छन्। यी परमेश्वर वास्तवमै हुनुहुन्छ। तसर्थ, परमेश्वरले भन्नुभएझैँ हामीले मानवजातिको सृष्टि परमेश्वरले गर्नुभएको हो, र परमेश्वरले सुरुमा आदम र हव्वा सृष्टि गर्नुभयो भनेर विश्वास गर्नुपर्छ। तैँले यी परमेश्वरको अस्तित्व छ भनी विश्वास गर्ने र तँ अहिले उहाँसामु आएको हुनाले, के तँलाई अझै पनि यहोवाले गरेको काम यी नै परमेश्वरको काम हो भन्ने पुष्टि चाहिन्छ? यदि यो कसैले पुष्टि गर्न सक्दैन र कसैले देख्दैन भने, के तँ यो विश्वास गर्नेछैनस्? अथवा अनुग्रहको युगको कामको सम्बन्धमा, के तँ आफूले येशूलाई कहिल्यै नदेखेकाले उहाँ देहधारी परमेश्वर हुनुहुन्थ्यो भनी विश्वास गर्दैनस्? यदि तैँले व्यक्तिगत रूपमा वर्तमान परमेश्वरले बोल्नुभएको, काम गर्नुभएको वा देहधारण गर्नुभएको नदेखेको भए, के तँ यी कुरा विश्वास गर्ने थिइनस्? यदि तैँले यी कुराहरू नदेखेको वा यी कुराको पुष्टि गर्न कोही गवाही नभएको भए, के तैँले ती सबै कुरा विश्वास गर्ने थिइनस्? यो त मानिसमा हुने निरर्थक गलत दृष्टिकोणको कारण हुन्छ। यो निकै धेरै मानिसले गर्ने गल्ती हो। तिनीहरूले सबै कुरा व्यक्तिगत रूपमा हेर्नुपर्छ, र यदि हेरेनन् भने त्यो विश्वास गर्दैनन्। यो गलत हो। यदि व्यक्तिले साँचो रूपमा परमेश्वरलाई चिन्छ, तथ्यहरू नदेखिकन समेत उहाँको वचनमा विश्वास गर्न सक्छ, र उहाँको वचनको पुष्टि गर्न सक्छ भने मात्र ऊ सत्यता बुझ्ने र साँचो विश्वास भएको व्यक्ति हुन्छ। अब हामीले परमेश्वरका यी वचनहरू देखिसकेका र उहाँको आवाज सुनिसकेका छौँ, हामीलाई साँचो विश्वास दिलाउन र त्यसैले हामीलाई उहाँलाई पछ्याउन र उहाँबाट आउने हरेक शब्द र सबै काममा विश्वास गराउन यो काफी छ। हामीले कामकुरा विश्लेषण वा अनुसन्धान गरिरहनुपर्ने कुनै आवश्यकता छैन। के मानिसहरूसँग हुनुपर्ने समझ यस्तै होइन? परमेश्वरले मानवजाति सृष्टि गर्नुहुँदा त्यो देख्ने कोही थिएन, तर अहिले परमेश्वर सत्यता व्यक्त गर्न र मानवजातिलाई मुक्ति दिन, आफ्नो काम व्यावहारिक रूपमा गर्न, मण्डलीमाझ हिँड्न र मानवजातिमाझ काम गर्न देहधारी हुनुभएको छ। के धेरै मानिसले यो देखेका छैनन् र? सबैले यो देख्न सक्दैनन्, तर तँ यसमा विश्वास गर्छस्। किन तँ यसमा विश्वास गर्छस्? तँलाई परमेश्वरको वचन सत्यता हो र यही नै साँचो मार्ग र परमेश्वरको काम हो भन्ने लागेकाले तँ यसमा विश्वास गर्छस् होइन र? के तँ अझै यसो भन्न सक्छस्, “परमेश्वरको कामको यस चरणमा, मैले उहाँले बोल्नुभएको सुनेँ, उहाँका वचनहरू पनि देखेँ। साँचो हो, यी वचनहरू परमेश्वरबाट आएका हुन्। तर प्रभु येशूको क्रूसमा टाँगिनुभएको कामको सम्बन्धमा, मैले उहाँको किलाका डोबहरू स्पर्श गरिनँ, त्यसैले उहाँ क्रूसमा टाँगिनुभएको थियो भन्ने कुरालाई विश्वास गर्दिनँ। मैले व्यवस्थाको युगमा यहोवा परमेश्वरले गरेको काम देखिनँ, र उहाँले व्यवस्थाहरू घोषणा गर्नुहुँदा मैले सुनिनँ। ती घोषणा मोशाले मात्र सुने र मोशाका पाँच पुस्तक लेखे, तर मलाई उनले ती कसरी लेखे” त्यो थाहा छैन? के यी कुराहरू भन्ने मानिसहरू सामान्य मनस्थितिका हुन् र? तिनीहरू गैरविश्वासी हुन् र परमेश्वरमा साँचो विश्वास गर्ने मानिस होइनन्। यस्तै कुरा इस्राएलीहरूले भनेका थिए, “के यहोवा परमेश्‍वर साँच्‍चै मोशामार्फत मात्र बोल्‍नुभएको छ र? के ऊहाँ हामीमार्फत बोल्‍नुभएको छैन र?” (गन्ती १२:२)। तिनीहरूले यसो भन्न खोजेका थिए: “हामी मोशाको कुरा सुन्नेछैनौँ, हामीले यो कुरा सिधै यहोवा परमेश्वरबाट नै सुन्नुपर्छ।” अनुग्रहको युगमा मानिसहरूले यस्तै भनेका थिए, तिनीहरूले व्यक्तिगत रूपमा आफ्नै आँखाले नदेखेकाले, येशू क्रूसमा टाँगिनुभएको थियो वा उहाँ मृत अवस्थाबाट ब्युँतनुभएको थियो भनेर विश्वास गरेनन्। त्यति बेला थोमा नामका चेलाले येशूको किलाका डोबहरू छुन्छु भनी जिद्दी गरेको थियो। अनि प्रभु येशूले उसलाई के भन्नुभयो? (“थोमा तिमीले मलाई देखेको कारण विश्‍वास गरेका छौ: तिनीहरू धन्य होऊन् जसले देखेका छैनन्, र पनि विश्‍वास गरेका छन्” (यूहन्‍ना २०:२९)।) “तिनीहरू धन्य होऊन् जसले देखेका छैनन्, र पनि विश्‍वास गरेका छन्।” खासमा यसको अर्थ के हो त? के तिनीहरूले साँच्चै केही नदेखेका हुन्? वास्तवमा, येशूले भनेका सबै कुरा र उहाँले गरेका सबै कामले उहाँ परमेश्वर हुनुहुन्छ भन्ने पुष्टि गरिसकेको थियो, त्यसैले मानिसहरूले त्यो विश्वास गर्नुपर्थ्यो। येशूले अझ बढी चिन्ह र चमत्कार देखाउनु वा अझ बढी वचनहरू बोल्नु आवश्यक थिएन, र मानिसहरूले विश्वास गर्न उहाँको किलाका डोबहरू छुन आवश्यक थिएन। साँचो विश्वास देखेको कुरामा मात्र भर पर्दैन, बरु विश्वास त आत्मिक पुष्टिद्वारा अन्त्यसम्म कायम रहन्छ र त्यसमा कहिल्यै कुनै शङ्का छैन। थोमा देखेको कुरामा मात्र विश्वास गर्ने गैरविश्वासी थियो। थोमाजस्तो नबन्।

थोमाजस्ता मानिसहरूको जमात मण्डलीमा पक्कै हुन्छ। तिनीहरू परमेश्वरको देहधारणबारे शङ्का गरिरहन्छन्, र परमेश्वरले पृथ्वी छोड्नुभएको, तेस्रो स्वर्गमा फर्कनुभएको, र बल्ल विश्वास गर्नका लागि परमेश्वरको साँचो रूप देख्न कुरिरहन्छन्। तिनीहरू परमेश्वरले आफ्नो देहधारणको बेला बोलेका वचनहरूको कारण उहाँलाई विश्वास गर्दैनन्। यस्तो खाले मानिसले विश्वास गर्ने बेलासम्म त सबै कुरा अतिढिलो भइसकेको हुनेछ, र त्यो बेला परमेश्वरले तिनीहरूलाई निन्दा गर्नुहुनेछ। प्रभु येशूले भन्‍नुभयो, “थोमा तिमीले मलाई देखेको कारण विश्‍वास गरेका छौ: तिनीहरू धन्य होऊन् जसले देखेका छैनन्, र पनि विश्‍वास गरेका छन्।” यी वचनहरूको अर्थ के हो भने उसलाई प्रभु येशूले निन्दा गरिसक्नुभएको थियो र ऊ एक गैरविश्वासी हो। यदि तँ साँचो रूपमा प्रभुमा र उहाँले भनेका सबै कुरामा विश्वास गर्छस् भने तँ आशिषित् हुनेछस्। यदि तैँले प्रभुलाई पछ्याएको धेरै समय भएको छ तर उहाँको पुनरुत्थान गराउने क्षमतामा, वा उहाँ सर्वशक्तिमान् परमेश्वर हुनुहुन्छ भनी विश्वास गर्दैनस् भने तँमा साँचो विश्वास छैन र तैँले आशिष् पाउन सक्नेछैनस्। विश्वासद्वारा मात्र आशिष् पाउन सकिन्छ, र यदि तँ विश्वास गर्दैनस् भने, तैँले आशिष् पाउनेछैनस्। के परमेश्वर तेरोसामु प्रकट हुनुभयो, उहाँले तँलाई उहाँ देख्ने तुल्याउनुभयो, र तँलाई व्यक्तिगत रूपमा विश्वस्त पार्नुभयो भने मात्र तैँले कुनै पनि कुराविश्वास गर्न सक्ने हो? मानव भएर तैँले परमेश्वर तेरोसामु व्यक्तिगत रूपमा आउनुभएको माग गर्न कसरी तँ योग्य छस्? उहाँलाई तँजस्तो भ्रष्ट मानवसँग व्यक्तिगत रूपमा बोल्न लगाउन कसरी तँ योग्य छस्? त्यसबाहेक, कुन कुराले गर्दा तँ आफूले विश्वास गर्नुअघि परमेश्वरले तँलाई सबै कुरा स्पष्ट बताइदिनुपर्ने योग्य बन्छस्? यदि तँ समझदार छस् भने, परमेश्वरले व्यक्त गरेका यी वचनहरू पढेपछि नै विश्वास गर्नेछस्। यदि तँ साँचो रूपमा विश्वास गर्छस् भने, उहाँले भन्ने वा गर्ने कुराले केही फरक पर्दैन। बरु, यी वचनहरू सत्यता हुन् भन्ने देखेपछि, तँ ती वचन परमेश्वरद्वारा भनिएका हुन् र उहाँले ती कुराहरू गर्नुभएको हो भनेर शतप्रतिशत विश्वस्त हुनेछस्, अनि तँ उहाँलाई अन्त्यसम्म पछ्याउन तयार भइसको हुनेछस्। तैँले शङ्का गर्नु पर्दैन। शङ्कै-शङ्का गर्ने मानिसहरू अति छली हुन्छन्। तिनीहरू परमेश्वरमा विश्वास नै गर्न सक्दैनन्। तिनीहरू सधैँ ती रहस्यहरू बुझ्ने प्रयास गरिरहन्छन् र ती विस्तृत रूपमा बुझिसकेपछि मात्र विश्वास गर्नेछन्। तिनीहरूले परमेश्वरलाई विश्वास गर्ने पूर्वसर्त भनेको यी प्रश्नहरूको स्पष्ट जवाफ पाउनु हो: परमेश्वर कसरी देह हुनुभयो? उहाँ कहिले आउनुभयो? उहाँ जानुअघि कति समय बस्नुहुनेछ? उहाँ यहाँबाट गएपछि कहाँ जानुहुन्छ? उहाँको जाने प्रक्रिया के हो? देहधारी परमेश्वरले कसरी काम गर्नुहुन्छ, र उहाँ कसरी जानुहुन्छ? … तिनीहरू केही रहस्य बुझ्न चाहन्छन्; तिनीहरू सत्यता खोजी गर्न होइन, ती रहस्य अनुसन्धान गर्न यहाँ छन्। तिनीहरू आफूले यी रहस्यहरू बुझ्न नसकुञ्जेल परमेश्वरमा विश्वास गर्न सकिनेछैन भन्ने सोच्छन्; मानौँ तिनीहरूको विश्वासमा अवरोध आइपरेको छ। त्यस्ता मानिसहरूमा हुने यो दृष्टिकोण समस्याजनक हुन्छ। तिनीहरूलाई रहस्यहरू अनुसन्धान गर्ने चाहना भइसकेपछि, तिनीहरू सत्यता वा परमेश्वरको वचनलाई ध्यान दिने कष्ट उठाउँदैनन्। के यस्ता मानिसहरूले आफूलाई चिन्न सक्लान्? आफूलाई चिन्नु तिनीहरूका लागि सहज कुरा हुँदैन। यो निश्चित खालको व्यक्तिलाई निन्दा गर्नु होइन। यदि कुनै व्यक्तिले सत्यता स्विकार्दैन र परमेश्वरको वचनमा विश्वास गर्दैन भने ऊसँग साँचो सत्यता हुँदैन। उसले केवल केही वचन, रहस्य, मामुली कुरा, वा मानिसहरूले याद नगरेका समस्याहरू केलाउनमा ध्यान दिनेछ। तर के पनि सम्भव छ भने, एक दिन परमेश्वरले उसलाई अन्तदृष्टि दिनुहुनेछ, वा उसलाई आफ्ना दाजुभाइ-दिदीबहिनीहरूले सत्यतामा नियमित सङ्गति गरेर सहयोग गर्नेछन् र ऊ फर्कनेछ। यो भएको दिन, उसले आफ्नो पहिलेका दृष्टिकोणहरू अति निरर्थक थिएछन्, र आफू अति अहङ्कारी थिएछ अनि आफूलाई अति उच्च ठान्थेँ भनेर महसुस गर्नेछ, र ऊ लज्जित हुनेछ। साँचो विश्वास गर्नेहरूले परमेश्वरले जे भन्नुभए पनि कुनै शङ्काविना त्यो विश्वास गर्नेछन् र जब तिनीहरूसँग केही अनुभव हुन्छ र तिनीहरूले परमेश्वरका वचनहरू सबै पूरा र पूर्ति भएको देख्छन्, तब तिनीहरूको विश्वास झन् बलियो हुनेछ। यस्तो खाले मानिस आत्मिक मामिला बुझ्ने, सत्यतामा विश्वास गर्ने र त्यसलाई स्विकार्न सक्ने, अनि साँचो विश्वास भएको व्यक्ति हो।

वसन्त ऋतु, २००८


साँचो आज्ञापालनद्वारा मात्रै साँचो भरोसा गर्न सकिन्छ

परमेश्‍वरमाथिको आस्था भनेको के हो? यो सबैभन्दा व्यावहारिक प्रश्‍न हो, साथै यो विश्‍वासीले बुझ्नैपर्ने सबैभन्दा आधारभूत सत्यता पनि हो। के परमेश्‍वरमाथिको आस्था एक प्रकारको दृढ निश्‍चयता हो, कि यो व्यक्तिको जीवनको दिशा र लक्ष्य हो? तेरो हृदयमा, आस्थाको अन्तिम उद्देश्य के हो? तँ किन परमेश्‍वरमाथि आस्था राख्न चाहन्छस्? अर्थात, तेरो विश्‍वास के हो? तैँले परमेश्‍वरमा आस्था राख्नुको आधार र जग के हो? तेरो उत्प्रेरणा के हो? अर्को शब्दमा भन्नुपर्दा, परमेश्‍वरमा विश्‍वास गर्नुका तेरा अभिप्राय र उद्देश्य के हुन्? अन्त्यमा, त्यो केको लागि हो? यी सबैभन्दा व्यावहारिक प्रश्‍नहरू हुन्। तैँले मानिसहरू आशिष् प्राप्त गर्ने उद्देश्यले परमेश्‍वरमा विश्‍वास गर्छन् र उहाँलाई स्विकार्छन् भन्न सक्छस्। मानिसहरूले सोच र आत्मिक क्षेत्रमा आशा राख्ने, तृष्णा गर्ने र पछ्याउने केही आधार प्राप्त गर्न परमेश्‍वरमा विश्‍वास गर्छन्। परमेश्‍वरमाथि आस्था राख्नुमा सबै मानिसको मूल अभिप्राय यही हो। तर मानिसहरूले परमेश्‍वरमा विश्‍वास गर्न थालेपछि, तिनीहरू परमेश्‍वरको वचन, सत्यता, परमेश्‍वरको काम, र परमेश्‍वरको सार्वभौमिकताअन्तर्गतका सबै विविध मानिस, घट्ना र वस्तुहरूको सम्पर्कमा आएपछि, आस्थाबारे तिनीहरूको विचार थाहै नभई बदलिदिन्छ। तिनीहरूले निश्‍चित हदसम्म सत्यता बुझेपछि, तिनीहरूलाई यो महसुस हुन्छ कि परमेश्‍वरमाथिको आस्थाले तिनीहरूलाई सत्यता प्राप्त गर्न सक्षम तुल्याउँछ, आस्था भनेको सबैभन्दा महत्त्वपूर्ण कुरा हो, र आस्थाले वास्तवमै मानिसहरूलाई धेरै अर्थमा बदल्न र अन्ततः मानवीय भ्रष्टताको समस्या समाधान गर्न सक्छ। परमेश्‍वरमा आस्था राख्नको लागि तैँले पहिला निम्‍न प्रश्‍नहरूको जवाफ पत्ता लगाउनुपर्छः “मानिसहरू किन परमेश्‍वरमा विश्‍वास गर्छन्? परमेश्‍वरमा विश्‍वास गर्नुको उद्देश्य के हो? परमेश्‍वरमा विश्‍वास गर्न के कुराले उत्प्रेरणा दिन्छ? परमेश्‍वरमा विश्‍वास गर्नुको सुरुवाती चाहना र आकाङ्क्षा के हो? तिमीहरूले यी प्रश्‍नहरूबारे कति सोचेका छौ? के तिमीहरूसँग सही जवाफहरू छन्? (सुरुमा, आशिष्‌हरू प्राप्त गर्ने चाहनाले मैले परमेश्‍वरमा विश्‍वास गरेँ। परमेश्‍वरका वचनहरूबाट केही न्याय र सजाय अनुभव गरेपछि, मैले आशिष्‌ मात्र पछ्याउने रहेछु, ममा वास्तवमै कुनै विवेक र समझ रहेनछ, र म अत्यन्तै स्वार्थी रहेछु भन्ने कुरा मैले बुझेँ। मैले आफू शैतानद्वारा गहन रूपमा भ्रष्ट तुल्याइएको रहेछु भन्‍ने अनुभूति गरेँ, र त्यसैले मैले विवेक र समझ भएको र सृष्टि गरिएको प्राणीको सही स्थान लिन सक्ने व्यक्ति बन्‍ने र परमेश्‍वरलाई पछ्याउने तृष्णा गरेँ। अहिले, ममा यति थोरै ज्ञान मात्र छ।) मानिसहरूले परमेश्‍वरमा विश्‍वास गर्न थाल्दा, तिनीहरू सधैँ अनुग्रह प्राप्त गर्न, आशिष्‌ र लाभहरू प्राप्त गर्न, र आत्मा र देहका विविध आवश्यकता र चाहनाहरू पूरा गर्न चाहन्छन्। तिनीहरूले आफ्नो आस्थाको सुरुवाती चरणदेखि नै यस्ता कुराहरू पछ्याउँदा निकै कष्ट भोगेका हुन्छन्, र अहिले तिनीहरूले बुझेका छन् कि आस्थाको महत्त्व यी कुराहरूभन्दा बढी छ। आस्थाको महत्त्व अत्यन्तै गहन र अत्यन्तै व्यावहारिक छ, र तिनीहरूले यति धेरै लाभहरू प्राप्त गर्छन् कि त्यसको सारसङ्क्षेप यी थोरै शब्दहरूमार्फत गर्नै सकिँदैन। परमेश्‍वरमा आस्था राख्नको निम्ति व्यक्तिले पहिला मान्छेको भ्रष्ट स्वभाव र पापका समस्याहरू समाधान गर्नुपर्छ, साथै परमेश्‍वरप्रति आज्ञापालन र उहाँबारे ज्ञान हासिल गर्नुपर्छ। यस तरिकाले मात्र व्यक्तिले आफ्नो भ्रष्ट स्वभाव हटाउन र शैतानको प्रभावबाट उम्कन सक्छ ताकि ऊ पूर्णतया परमेश्‍वर्फ फर्कन सकोस्। परमेश्‍वरमा विश्‍वास गर्नु र परमेश्‍वरलाई पछ्याउनुको उद्देश्य परमेश्‍वरबाट सत्यता र जीवन प्राप्त गर्नु, र अन्ततः परमेश्‍वरको इच्छाअनुरूपको र परमेश्‍वरको आज्ञापालन र आराधना गर्न सक्ने व्यक्ति बन्नु हो। आस्थाको साँचो अर्थ यही हो। आस्थाबारे मानिसहरूको बुझाइलाई हेर्दा, आस्थाको सम्बन्धमा तिनीहरूको विचार, अभिप्राय, र उत्प्रेरणाहरू निकै परिवर्तन भएको देख्‍न सकिन्छ। के कुराले यस्तो परिवर्तन ल्यायो? (यो परमेश्‍वरले व्यक्त गर्नुभएको सत्यता र उहाँले मानिसहरूमाथि गर्नुभएका सम्पूर्ण कामको परिणाम हो।) ठिक भनिस्। यो समयक्रमको मात्रै परिणाम होइन, न त यो कसैले तँमाथि लादेको हो, न त यो कुनै धार्मिक शिक्षणको प्रभाव वा फैलावटको परिणाम हो, र यो तेरो हृदयमा भएको असलपनको कारण स्वर्गले तँलाई झन् राम्रो, झन् मानवरूपी व्यक्तिमा परिवर्तन गरेको त झनै होइन। यी सबै मानव धारणा र कल्पनाहरू हुन्। खासमा, प्राप्त हुने सबैभन्दा व्यावहारिक लाभ के हो भने, परमेश्‍वरका वचनहरूको मार्गदर्शन, मलजल र रखवारी पाएर, मानिसहरूले सत्यता र परमेश्‍वरको इच्छा बुझ्न थाल्छन्, तिनीहरू मानिसहरूमाझको अन्धकार र दुष्टता प्रस्टसित देख्‍ने हुन्छन्, अनि तिनीहरूका युक्ति र विचारहरू निकै परिवर्तित हुन्छन्। के कुराले यी परिवर्तनहरू ल्याउँछ? यी परिवर्तनहरू परमेश्‍वरको काम र परमेश्‍वरका वचनहरूको क्रमिक रूपमा र अलिअलि गरेर गरिएका अनुभवका परिणाम हुन्। त्यसोभए, यी परिवर्तनहरूमा के-के कुराहरू संलग्न हुन्छन्? यिनमा आस्थाको सबैभन्दा ठुलो मामला—अर्थात् मुक्तिको मामला संलग्न हुन्छ। मान्छेको आस्थाको सबैभन्दा ठूलो महत्त्व नै यही हो। खासमा, मानिसहरू आस्थाबाट धेरै कुराहरू माग्दैनन्। तिनीहरूको उद्देश्य अनुग्रह प्राप्त गर्नु र शान्ति खोज्नु मात्र हो। त्यसपछि, यो खराब मानिसभन्दा असल मानिस हुने चाहनामा परिणत हुन्छ, र अन्त्यमा, तिनीहरू राम्रो गन्तव्य प्राप्त गर्न मात्र चाहन्छन्। यद्यपि, सबैभन्दा ठुलो प्रश्‍न यहीनेर छः परमेश्‍वरले वास्तवमा उहाँको न्याय र शुद्धीकरणको काम र मान्छेलाई मुक्ति दिने उहाँको काममार्फत कस्तो प्रभाव हासिल गर्न चाहनुहुन्छ? मानिसहरूले बुझ्नुपर्ने कुरा नै यही हो। मान्छेलाई मुक्ति दिने परमेश्‍वरको काममा, यो मुक्ति हासिल गराउन उहाँले के प्रयोग गर्नुहुन्छ? उहाँले सत्यता र उहाँका वचनहरूबारे तिनीहरूको बुझाइ र त्यसपछि न्याय र सजाय, परीक्षा र शोधनहरूबारेको तिनीहरूको अनुभव प्रयोग गर्नुहुन्छ, र यसरी तिनीहरूलाई पाप र शैतानको प्रभावबाट मुक्त गर्नुहुन्छ। यी सबै कुराहरू भनिसकेपछि, अब मानिसहरूको आस्थाको आधारभूत महत्त्व के हो त? सरल रूपमा भन्नुपर्दा, यो मुक्ति प्राप्त गर्नको निम्ति हो। अनि मुक्तिको महत्त्व के हो? म चाहन्छु कि तिमीहरू सबैले त्यसबारे सोच र वास्तवमा मुक्ति प्राप्त गर्नुको अर्थ के हो मलाई बताओ। (त्यसको अर्थ हामी शैतानको दुष्ट प्रभावबाट मुक्त हुन, पूर्णतया परमेश्‍वरतर्फ फर्कन, र अन्ततः बाँच्न सक्छौँ भन्ने हो।) (शैतानको शक्तिमा जिउने मानिसहरू मृत्युको हकदार हुन्छन्, तर परमेश्‍वरको काम अनुभव गरेर मुक्ति प्राप्त गर्ने मानिसहरू मर्नेछैनन्।) तिमीहरू सबैले यो कुरा बुझ्छौ र त्यसलाई धर्मसिद्धान्तको स्तरमा व्याख्या गर्न सक्छौ, तर तिमीहरूलाई मुक्ति प्राप्त गर्नु भनेको वास्तवमा के हो भनेर थाहै छैन। के मुक्ति प्राप्त गर्नु तेरो भ्रष्ट स्वभाव हटाउनु हो र? के मुक्ति प्राप्त गर्नुले नढाँट्ने, इमानदार व्यक्ति बन्‍ने र परमेश्‍वरविरुद्ध विद्रोह गर्न छोड्ने अर्थ दिन्छ? वास्तवमा मुक्ति प्राप्त गर्नु भनेको के हो? सामान्य भाषामा भन्नुपर्दा, मुक्ति प्राप्त गर्नुको अर्थ तँ जिइरहन सक्नेछस्, तँलाई जीवनमा फर्काइएको छ भन्ने हुन्छ। एक समय तँ पापमा जिइरहेको थिस्, र तँ मृत्युतर्फ लागेको थिइस्—र परमेश्‍वरको नजरमा तँ मृत व्यक्ति थिस्। यसो भन्नुको आधार के हो? मुक्ति पाउनुभन्दा अघि मानिसहरू कसको पकडमा जिउँछन्? (शैतानको पकडमा।) अनि शैतानको पकडमा जिउनको निम्ति मानिसहरू कुन कुरामा भर पर्छन् त? उनीहरू आफ्नो शैतानी प्रकृति र भ्रष्ट स्वभावमा भर पर्छन्। त्यसपछि उनीहरूको सम्पूर्ण अस्तित्व अर्थात् उनीहरूको देह, उनीहरूको आत्मा र उनीहरूका सोचजस्ता अन्य सबै कुराहरू जीवित हुन्छ कि मृत हुन्छ? परमेश्‍वरको दृष्टिकोणबाट हेर्दा, ती मृत हुन्छन्, तिनीहरू जिउँदो लाश हुन्। बाहिरी रूपमा, तैँले सास फेरिरहेको र सोचविचार गरिरहेको देखिन्छ, तर तैँले निरन्तर रूपमा सोच्ने सबथोक दुष्ट परमेश्‍वरको अवज्ञा गर्ने र परमेश्‍वरविरुद्ध विद्रोह गर्ने हुन्छन्, तैँले सोच्ने सबै कुराहरू परमेश्‍वरले घिनाउनुहुन्छ, घृणा र निन्दा गर्नुहुन्छ। परमेश्‍वरको नजरमा, यी सबै थोकहरू केवल देहका अधीनका कुराहरू मात्र होइनन्, बरु यी त पूर्ण रूपमा शैतान र दियाबलसका अधीनका कुराहरू हुन्। त्यसोभए, परमेश्‍वरको नजरमा, के भ्रष्ट मानवजाति मानवसमेत हुन्छ र? हुँदैन, तिनीहरू पशु, दियाबलस र शैतान हुन्; तिनीहरू जिउँदा शैतान हुन्! सबै मानिसहरू शैतानको प्रकृति र स्वभावअनुसार जिउँछन्, र परमेश्‍वरको नजरमा, तिनीहरू मानव देहमा लुकेका जिउँदा शैतान हुन्, मानवको खोल ओडेका दियाबलसहरू हुन्। परमेश्‍वरले त्यस्ता मानिसहरूलाई जिउँदा लाशहरू, अर्थात मरेका मानिसहरू भन्नुहुन्छ। परमेश्‍वर अहिले मुक्तिको काम गर्दै हुनुहुन्छ, यसको मतलब उहाँले शैतानको भ्रष्ट स्वभाव र त्यसको भ्रष्ट सारअनुसार जिउने जिउँदा लाशहरूलाई—अर्थात् मरेका मानिसहरूलाई—लिनुहुन्छ र तिनीहरूलाई जिउँदा मानिसहरूमा परिणत गर्नुहुन्छ। मुक्ति प्राप्त गर्नुको अर्थ त्यही हो। व्यक्तिले मुक्ति प्राप्त गर्नको निम्ति परमेश्‍वरमा विश्‍वास गर्छ—यहाँ के कुरालाई मुक्ति दिइन्छ? जब व्यक्तिले परमेश्‍वरबाट मुक्ति प्राप्त गर्छ, तब ऊ मृतकबाट जीवित बन्छ। कुनैबेला तिनीहरू शैतानका मानिसहरू थिए र तिनीहरू मर्नु निश्‍चित थियो, तर अहिले तिनीहरूले परमेश्‍वरका मानिसहरूको रूपमा जीवन प्राप्त गरेका छन्। यदि परमेश्‍वरमा विश्‍वास गर्दा र उहाँलाई पछ्याउँदा, मानिसहरू परमेश्‍वरको आज्ञापालन गर्न, उहाँलाई चिन्न, र आराधनामा उहाँसामु झुक्न सक्छन् भने, यदि तिनीहरूको हृदयमा परमेश्‍वरविरुद्ध प्रतिरोध र विद्रोह छैन, र तिनीहरूले अबउप्रान्त उहाँलाई प्रतिरोध वा आक्रमण गर्नेछैनन्, र तिनीहरू उहाँप्रति साँच्चै समर्पित हुन सक्छन् भने, परमेश्‍वरको नजरमा तिनीहरू साँचा जिउँदा मानिसहरू हुन्। के मुखले मात्र परमेश्‍वरलाई स्विकार्ने व्यक्ति जिउँदो व्यक्ति हो र? (होइन।) त्यसोभए, कस्तो खालको व्यक्तिचाहिँ जिउँदो व्यक्ति हो त? जिउँदो मानिसका वास्तविकताहरू के-के हुन्? जिउँदा मानिसहरूमा के-कस्ता गुणहरू हुनुपर्छ? तिमीहरूको राय मलाई सुनाओ त। (सत्यता स्विकार्न सक्ने मानिसहरू नै जिउँदा व्यक्तिहरू हुन्। मानिसहरूका वैचारिक दुष्टिकोणहरू र विभिन्‍न कुराहरूसम्बन्धी विचारहरू परिवर्तन भएर परमेश्‍वरका वचनहरूअनुरूप हुन्छन् भने तिनीहरू जिउँदा मानिसहरू हुन्।) (सत्यता बुझ्ने र अभ्यास गर्न सक्नेहरू नै जिउँदा मानिसहरू हुन्।) (अय्यूबजस्तो परमेश्‍वरको डर मान्ने र दुष्टताबाट अलग बस्ने व्यक्ति नै जिउँदो व्यक्ति हो।) (परमेश्‍वरलाई चिन्ने मानिसहरू परमेश्‍वरका वचनहरूअनुसार जिउन सक्छन्, र तिनीहरू सत्यता वास्तविकतामा जिउन सक्छन्—तिनीहरू जिउँदा मानिसहरू हुन्।) तिमीहरू सबैले एकखाले प्रकटीकरण बतायौ। व्यक्तिले अन्त्यमा मुक्ति प्राप्त गर्न र जिउँदो व्यक्ति बन्नको लागि, कम्तीमा पनि उसले परमेश्‍वरका वचनहरूमा चासो दिन सक्नुपर्छ, उसले विवेक र समझका वचनहरू बोल्न सक्नुपर्छ, ऊ विचारशील र विवेकशील व्यक्ति हुनुपर्छ, उसले सत्यता बुझ्न र अभ्यास गर्न सक्नुपर्छ, र उसले परमेश्‍वरप्रति समर्पित हुन र उहाँलाई आराधना गर्न सक्नुपर्छ। साँचो जिउँदो व्यक्ति त्यही हो। जिउँदा मानिसहरूले प्रायः के सोच्छन् र के गर्छन्? तिनीहरूले सामान्य मानिसहरूले गर्नुपर्ने केही कामहरू गर्न सक्छन्। मुख्य गरी, तिनीहरूले आफ्ना कर्तव्यहरू राम्ररी निभाउँछन्, र तिनीहरूले नियमित रूपले जे सोच्छन् र प्रकट गर्छन्, जे भन्छन् र गर्छन् त्यसमा परमेश्‍वरको डर मान्छन् र दुष्टताबाट अलग बस्छन्। तिनीहरूले प्रायः जे सोच्छन् र गर्छन् त्यसको प्रकृति यही हो। अझै अलि प्रस्ट रूपमा भन्नुपर्दा, कम्तीमा पनि तिनीहरूले सामान्यतया गर्ने र भन्ने कुरा सत्यतासँग मिल्छ। त्यसलाई परमेश्‍वरले निन्दा गर्ने वा घिनाउने र इन्कार्ने गर्नुहुन्न, बरु स्वीकार र अनुमोदन गर्नुहुन्छ। जिउँदा मानिसहरूले गर्ने कुरा यही हो, र तिनीहरूले गर्नुपर्ने कुरा पनि यही हो। यदि तँ मुखले मात्र परमेश्‍वरलाई स्विकार्छस् र हृदयमा उहाँको विश्‍वास गर्छस् भने, के तैँले परमेश्‍वरबाट अनुमोदन र मुक्ति प्राप्त गर्न सक्छस् र? (सक्दिनँ।) किन सक्दैनस्? कतिपय मानिसहरू यसो भन्छन्, “म परमेश्‍वर हुनुहुन्छ भनेर विश्‍वास गर्छु,” “म सारा कुराहरू र मानवजातिको नियतिमाथि परमेश्‍वरको सार्वभौमिकता छ भनी विश्‍वास गर्छु,” “मलाई जे हुन्छ त्यो परमेश्‍वरकै हातमा छ, परमेश्‍वरले मलाई मेरो जीवनको राम्रो पाटोतर्फ डोर्‍याउनुभएको छ, र परमेश्‍वरले त्यसरी नै मलाई भावी मार्गमा पनि डोर्‍याउन सक्नुहुन्छ भनेर म विश्‍वास गर्छु,” र “परमेश्‍वरले मेरो नियति परिवर्तन गर्न सक्नुहुन्छ भन्ने कुरामा म विश्‍वास गर्छु।” के यस्तो “आस्था” हुनुको अर्थ तिनीहरूले मुक्ति पाउँछन् भन्ने हुन्छ? (हुँदैन।) त्यसोभए कस्तो आस्था भएमा मानिसहरूले साँच्‍चिकै मुक्ति पाउँछन्? (अय्यूबको जस्तो परमेश्‍वरको डर मान्ने र दुष्टताबाट अलग बस्ने आस्था भएमा।) मानिसहरूले कसरी यस्तो साँचो आस्था राख्न सक्छन्? मौखिक स्वीकार र हृदयमा विश्‍वास: के यस्तो विश्‍वासले हृदयलाई परमेश्‍वरको डर मान्ने र दुष्टताबाट अलग बस्ने तुल्याउन सक्छ? के यसरी विश्‍वास गर्नुको अर्थ मानिसहरूमा परमेश्‍वरबारे ज्ञान छ भन्ने हुन्छ? के यसले मानिसहरूलाई परमेश्‍वरको आज्ञापालन गर्ने तुल्याउन सक्छ? के यसमार्फत मुक्ति हासिल गर्न सकिन्छ? यसमा अरू केके कुराहरू छुटेका छन्? यी प्रश्‍नहरूबारे मनन गर्नु र बुझ्‍नुपर्छ।

के विश्‍वास, दृढ निश्‍चयता, र साँचो आस्थाबीच कुनै भिन्नता छ? (छ।) निश्‍चय नै भिन्नताहरू छन्, र तैँले यी भिन्नताहरू ठ्याक्‍कै के-के हुन् भनेर पत्ता लगाउनुपर्छ। यदि तैँले यी कुराहरू छुट्याउन सक्दैनस् भने, तँसित अस्पष्ट विश्‍वास वा अस्पष्ट निश्‍चयता हुँदा मात्र पनि, तैँले तँमा परमेश्‍वरमाथिको साँचो आस्था भएको अनुभूति गर्न सक्छस्। अस्पष्ट निश्‍चयताले कसरी परमेश्‍वरमाथिको तेरो साँचो आस्थाको ठाउँ लिन सक्छ? खासमा, वास्तविक भरोसा हुनुको साटो, तैँले त्यसको ठाउँमा तेरा आफ्नै दृढ निश्‍चयता र विश्‍वासहरू राखेको हुन्छस्। यदि परमेश्‍वरमाथिको तेरो आस्था एउटा विश्‍वास वा दृढ निश्‍चयताबाहेक केही होइन भने, तँ कहिल्यै पनि साँचो रूपमा परमेश्‍वरसामु आउन सक्दैनस्, र परमेश्‍वरले तेरोजस्तो आस्था अनुमोदन गर्नुहुन्न। त्यसोभए, विश्‍वास, दृढ निश्‍चयता र साँचो आस्थाबीचका भिन्नताहरू के-के हुन्? विश्‍वास र दृढ निश्‍चयतालाई प्रस्ट रूपमा व्याख्या गर्न सजिलो नभएकोले पहिला साँचो आस्थाबारे कुरा गरौँ। परमेश्‍वरमाथिको साँचो आस्था भनेको के हो? (यो सबै घट्नाहरू र सबै कुराहरू परमेश्‍वरको सार्वभौमिकताअन्तर्गत छन् भनी विश्‍वास गर्नु हो।) के यो साँचो आस्था हो कि विश्‍वास हो? (यो विश्‍वास हो।) (साँचो आस्था परमेश्‍वरबारे ज्ञानको जगमा स्थापित भएको हुन्छ। मानिसहरूले परमेश्‍वरलाई चिनेमा मात्र तिनीहरूमा साँचो आस्था हुन सक्छ।) यो बुझाइ आंशिक रूपमा मात्र सही छ। मानिसहरूले कसरी साँचो आस्था राख्न सक्छन्? साँचो आस्थाका प्रकटीकरणहरू के-के हुन्? यदि मानिसहरूमा साँचो आस्था छ भने, के तिनीहरूले परमेश्‍वरलाई गलत अर्थ्याउनेछन् वा उहाँबारे गुनासो गर्नेछन्? के तिनीहरूले परमेश्‍वरको विरोध गर्नेछन्? (गर्नेछैनन्।) यदि मानिसहरूमा साँचो आस्था छ भने, के तिनीहरूले परमेश्‍वरविरुद्ध विद्रोह गर्नेछन्? के मानिसहरूले आफ्नै धारणा र कल्पनाहरूमा आधारित भएर राम्रो गर्ने र असल मानिस बन्ने कोसिस गरेर परमेश्‍वरलाई सन्तुष्ट तुल्याउन सक्छन्? विश्‍वास, दृढ निश्‍चयता, र साँचो आस्थाका यी तीन अवधारणाहरूलाई एकातिर राखेर, पहिला एउटा मामलामाथि सङ्गति गरौँ। पत्रुसले मुक्ति र सिद्धता प्राप्त गर्नुअघि प्रसिद्ध रूपमा उसले के गर्‍यो? (प्रभुलाई तीनपटक नकार्‍यो।) प्रभुलाई तीनपटक नकार्नुअघि पत्रुसले अरू के गर्‍यो? प्रभु येशूले आफू क्रूसमा टाँगिने कुरा गर्नुहुँदा पत्रुसले के भन्यो? (“प्रभु, यस्तो कुरा तपाईंबाट टाढै होस्: यस्तो कुरा तपाईंलाई हुनेछैन” (मत्ती १६:२२)।) के पत्रुसले यसो भन्नुको कारण साँचो आस्था नै थियो त? (थिएन।) त्यसोभए के थियो त? त्यो मान्छेका असल अभिप्रायहरू थिए, र त्यो परमेश्‍वरको काममा बाधा थियो। पत्रुसले यसप्रकारको असल अभिप्राय कहाँबाट लियो? (मानव इच्छाबाट।) उसले किन यस्तो मानव इच्छामा ध्यान दियो? उसले परमेश्‍वरको इच्छा बुझेन, उसले प्रभु येशूको सेवकाइ के हो भनेर बुझेन, र उसमा प्रभु येशूबारे साँचो बुझाइ थिएन। उसमा प्रभुप्रति आदर भएको कारणले मात्र उसले उहाँलाई पछ्यायो। ऊ हृदयमा प्रभुको आराधना गर्थ्यो, त्यसैले उसले प्रभुलाई प्रेम र रक्षा गर्न चाह्यो। उसले सोच्यो, “यो कुरा तपाईंलाई कहिल्यै आइपर्नु हुँदैन। तपाईंले त्यो पीडा सहनु हुँदैन! यदि कष्ट भोग्नैपर्ने हो भने, मैले भोग्नेछु। तपाईंको साटो म कष्ट भोग्नेछु।” उसलाई परमेश्‍वरको इच्छा थाहा थिएन, र उसमा मानव इच्छाबाट आएको केही असल अभिप्राय थियो र ऊ त्यस्तो घटना घट्नबाट रोक्न चाहन्थ्यो। अनि उसले यस तरिकाले व्यवहार गर्नुको कारण के थियो? एकातिर, यो उसको आवेश र मानव इच्छाको कारणले र उसले कुरा बुझ्न नसकेको कारणले भएको थियो। अर्कोतिर, उसले परमेश्‍वरको काम बुझेको थिएन। के उसले साँचो भरोसाकै कारण यसो गरेको थियो त? (होइन।) त्यसोभए उसमा किन यस्तो असल अभिप्राय आयो त? के यस्ता असल अभिप्रायहरू सत्यतासँग मिल्छन् त? के ती असल कर्महरू हुन् त? हुन त, उसले राम्रो गर्न खोजेको थियो र असल अभिप्राय र इमानदारीसाथ व्यवहार पनि गरेको थियो, तर उसका कार्यहरूको प्रकृति कस्तो थियो? के ती साँचो आस्थाबाट उत्पन्न भएका व्यवहार र कार्यहरू थिए त? (थिएनन्।) अब कुरो प्रस्ट छ, यसको जवाफ हो: त्यस्तो कदापि थिएन। त्यसोभए के यो विश्‍वास हो त? (हो।) यसलाई प्रयोग गरेर विश्‍वास के हो भन्नेबारे कुरा गरौँ। विश्‍वास भनेको एक प्रकारको असल तृष्णा र असल चाहना हो जसको मानव धारणा र कल्पनाहरूसँग सबैभन्दा निकट सम्बन्ध हुन्छ। यो मानवजातिले सामान्यतया राम्रो, ठिक र सकारात्मक मान्ने कुरा हो। यो एक प्रकारको राम्रो सोच, राम्रो विचार, राम्रो अभ्यास, र राम्रो उत्प्रेरणा हो, जुन मानव धारणा र भावनाहरूसँग पूर्णतया मेल खान्छ। मानिसहरूले तृष्णा गर्ने कुरा यही हो। यो विश्‍वास हो। विश्‍वास भनेको साँचो आस्था होइन। यो पूर्णतया मानव इच्छाबाट आउँछ र यो परमेश्‍वरले तोक्‍नुभएका मापदण्डहरूसँग मेल खाँदैन, त्यसैले विश्‍वास भनेको वास्तविक भरोसा होइन। पत्रुस वास्तवमै असल मान्छे थियो। उसमा राम्रो मानवता थियो, र ऊ आफ्नो पछ्याइमा सरल, इमानदार, जोसिलो, र गम्भीर थियो। उसले प्रभु येशूको पहिचानबारे हृदयमा कुनै शङ्का राख्थेन। त्यसकारण, उसले हृदयको गहिराइदेखि नै यी वचनहरू व्यक्त गर्न सक्यो “प्रभु, यस्तो कुरा तपाईंबाट टाढै होस्: यस्तो कुरा तपाईंलाई हुनेछैन।” उसले यस्तो कुरा बोल्न सक्नुले उसको मानवता र व्यक्तित्व झल्काउँछ। यो एकप्रकारको चाहना, एकप्रकारको असल अभिप्राय भए पनि, र यो एकप्रकारको विश्‍वासबाट उत्पन्न हुने एकप्रकारको व्यवहार, अभ्यास, र प्रदर्शन मात्र भए पनि, पत्रुसमा एकप्रकारको मानवता भएको हामी देख्न सक्छौँ। उसमा सकारात्मक र सही विश्‍वासहरू थिए, तर दुर्भाग्य, उसको कद अत्यन्तै सानो भएकोले, उसले परमेश्‍वरबारे अत्यन्तै कम जानेकोले, परमेश्‍वरको व्यवस्थापन योजनाबारे थाहा नपाएकोले, परमेश्‍वरले गर्न चाहनुभएको काम थाहा नपाएकोले, र परमेश्‍वरको इच्छा नबुझेकोले, उसले एउटा मूर्खतापूर्ण काम गर्‍यो जुन पूर्णतया मानव इच्छामा आधारित थियो र जसले परमेश्‍वरको काममा बाधा पुर्‍याउँथ्यो। त्यो विश्‍वासले गराएको मानव व्यवहार थियो र स्पष्टतः त्यो साँचो आस्था थिएन। यदि कसैले यस्तो विश्‍वास धारण गर्छ र त्यसले असल व्यवहारहरू पैदा गराउँछ र तिनीहरूलाई असल अभिप्रायहरू राख्ने तुल्याउँछ भने, के परमेश्‍वरले तिनीहरूका ती कार्यहरू याद गर्नुहुनेछ? परमेश्‍वरले ती कुराहरू याद गर्नुहुन्न, त्यसैले ती व्यर्थै गरिएका हुन्छन्! त्यसको साटो, परमेश्‍वरले यसो भन्नुभयो: “शैतान, मबाट पछि हट्” (मत्ती १६:२३)। यसबारे मनन गर्। प्रभु येशूले किन मानिसहरूलाई अत्यन्तै असंवेदनशील लाग्ने वचनहरू बोल्नुभयो? पत्रुसका असल अभिप्रायहरू देख्दा प्रभु येशूले किन संवेदनशीलता देखाउनुभएन? यस मामलाप्रति परमेश्‍वरको मनोवृति के थियो? के परमेश्‍वरले पत्रुसको यो असल अभिप्राय अनुमोदन गर्नुभयो? (गर्नुभएन।) परमेश्‍वरले पत्रुसको हृदय जाँच्नुभयो र उसमा कुनै दुष्ट अभिप्रायहरू नभएको देख्नुभयो, त्यसैले उहाँलाई यस मामलाको सार पर्दाफास गर्नु आवश्यक नै परेन। के त्यो ठिक हो? (होइन।) किन? जब मानिसका अभिप्राय, विश्‍वास र सोचहरू असल हुन्छन् तर परमेश्‍वरको इच्छासँग मिल्दैनन्, तब परमेश्‍वरले के सोच्नुहुन्छ? परमेश्‍वरले भन्नुहुन्छ कि त्यस्ता कुराहरू शैतानबाट आउँछन् र ती परमेश्‍वरप्रतिका प्रतिरोध हुन्। परमेश्‍वरले यही विश्‍वास गर्नुहुन्छ। के यस्तो सोच मान्छेले सोच्ने तरिकासँग नमिल्दो हुन्छ? (हुन्छ।) मानव स्नेहलाई विचार गर्दा, औसत व्यक्तिले पत्रुसलाई के जबाफ दिन्थ्यो? उसले पत्रुसलाई उसको इज्जत जोगाउन दिन्थ्यो र उसलाई छुट दिन्थ्यो, र हृदयमा यस्तो सोच्थ्यो, “पत्रुसका अभिप्रायहरू राम्रा छन् र ऊ तपाईंलाई सुरक्षा दिन चाहन्छ। पत्रुसलाई यसरी धिक्कार्नु असंवेदनशील देखिन्छ!” तर परमेश्‍वरका कार्यहरू मानव धारणाहरूसँग मिल्दैनन्। परमेश्‍वरले बोल्नुभएका वचनहरूको प्रकृति कस्तो हुन्छ? एक हिसाबमा, ती पर्दाफास हुन्, र अर्को हिसाबमा, ती निन्दा हुन्, र तेस्रो हिसाबमा, ती न्याय हुन्। यी वचनहरू सुनेर पत्रुसले कस्तो अनुभूति गर्‍यो? उसले आफूलाई सजाय दिइयो, र उसको मुटुमा छुरा घोपियो भन्‍ने अनुभूति गर्‍यो। उसलाई एकदमै नरमाइलो लाग्यो र उसले कुरा बुझेन, अनि मनमनै सोच्योः “हे परमेश्‍वर, म तपाईंलाई निष्ठापूर्वक प्रेम गर्छु! म तपाईंमा अत्यन्तै धेरै विश्‍वास गर्छु, तपाईंलाई अत्यन्तै प्रेम गर्छु, र तपाईंलाई धेरै सुरक्षा दिन चाहन्छु, तर तपाईं किन मलाई यस्तो व्यवहार गर्नुहुन्छ? तपाईं मलाई शैतान भन्नुहुन्छ र पछाडि उभिई भनेर आदेश दिनुहुन्छ। के म शैतान हुँ र? के म निष्ठापूर्वक तपाईंलाई पछ्याउने व्यक्ति होइन र? अनि, तपाईंले मलाई कसरी शैतान देख्न सक्नुहुन्छ? त्यो भन्दा पनि, तपाईं अत्यन्तै असंवेदनशील हुनुहुन्छ, र मलाई पछाडि जा भन्नुहुन्छ। यो अत्यन्तै चोटिलो र अत्यन्तै पीडादायी कुरा हो!” परमेश्‍वरले यस्ता कुराहरूलाई यस तरिकाले सम्हाल्नुभएको कुराबाट, के तिमीहरूले मानव विश्‍वासप्रति परमेश्‍वरको मनोवृति कस्तो छ, देख्‍न सक्छौ? (निन्दा, न्याय र पर्दाफास गर्ने।) ठिक भन्यौ। परमेश्‍वरले यस्ता कुराहरू नरुचाउने मात्र नभई घिनाउनु पनि हुन्छ र सबैभन्दा गम्भीर कुरा त, उहाँले त्यस्ता कुराहरूको निन्दा गर्नुहुन्छ। परमेश्‍वरले प्रकट गर्नुभएका यी कुराहरूबाट, के तिमीहरूले परमेश्‍वरको स्वभाव देखेका छौ? (परमेश्‍वरको स्वभाव धर्मी छ।) निश्‍चय नै त्यस्तै छ। अनि अरू? परमेश्‍वरको नजरमा, सहनशीलता, कृपा, धैर्यता, र प्रेमिलोदयालुपन मानिसहरूको लागि निकै लाभदायक भए पनि, ती परमेश्‍वरसँगै भएका कुराहरूका अंश भए पनि र मानिसहरूलाई ती स्विकार्न सजिलो लाग्‍ने भए पनि, र ती परमेश्‍वरले सधैँ प्रकट गर्नुहुने र मानिसहरूलाई प्रदान गर्नुहुने कुरा भए पनि, मानिसहरूले परमेश्‍वरको स्वभाव चिढ्याएर उहाँका सिद्धान्तहरू उल्लङ्घन् गरेपछि, परमेश्‍वरले तिनीहरूलाई कसरी निराकरण गर्नुहुन्छ? परमेश्‍वरले तिनीहरूको निन्दा गर्नुहुन्छ! परमेश्‍वरले “मानिसहरूले असल अभिप्रायले र कुनै गोप्य मनसाय नराखी यसो गरेकाले म तिनीहरूलाई यसपटक छुट दिनेछु” भन्दै अनेकार्थक अभिव्यक्ति दिनुहुन्न। मान्छेले जस्तो गरी, परमेश्‍वरले मध्यमार्गलाई अनुमति दिने र मानव इच्छाको मिसावटलाई छुट दिने गर्नुहुन्न। एक एक नै हो, र दुई दुई नै हो। ठिक ठिक नै हो, र बेठिक बेठिक नै हो। परमेश्‍वरको नजरमा कुनै अनेकार्थ छैन। पत्रुसले “प्रभु, यस्तो कुरा तपाईंबाट टाढै होस्: यस्तो कुरा तपाईंलाई हुनेछैन” भनी प्रभु येशूलाई भनेको कुरा विश्‍लेषण गरेर, मानिसहरूले विश्‍वास के हो भन्ने कुरा बुझ्न सक्छन्। के विश्‍वास राख्ने मानिसहरूले परमेश्‍वरलाई सन्तुष्ट तुल्याउन सक्छन् र? के विश्‍वासले साँचो आस्थातर्फ डोर्‍याउन सक्छ र? के त्यसले परमेश्‍वरमाथिको मानिसको साँचो आस्था प्रतिस्थापन गर्न सक्छ? (सक्दैन।) सक्दैन, यो पूर्णतया साँचो हो।

आखिर विश्‍वासहरू के हुन्? ती मानिसहरूले स्थापित गर्ने एकप्रकारका कल्पना र धारणाहरू, असल चाहनाहरू, असल लक्ष्यहरू, र ठूला आदर्शहरू हुन्। ती कुराहरू स्थापित गरिएपछि, मानिसहरू यही दिशामा दौडिन्छन्, र तिनीहरूले असल मानव अभिप्रायहरू, मानव प्रयत्न, कष्ट भोग्ने मानव इच्छा, वा थप असल मानव कर्महरूमा भर पर्दै ती कुराहरू पछ्याउँछन् र प्राप्त गर्छन्। यसमा के कुराको कमी छ? विश्‍वास बोकेका मानिसहरूले परमेश्‍वरलाई सन्तुष्ट पार्न नसक्नुको कारण के हो? (मानिसहरूले आफ्ना विश्‍वासहरूको आधारमा परमेश्‍वरको काममा बाधा र अवरोध पुर्‍याउँछन्।) यो एउटा स्पष्ट पक्ष हो। यसको साथै, मानिसहरूले आफ्ना विश्‍वासहरूमा आधारित भएर कामकुराहरू गर्दा, के तिनीहरूले गर्ने काममा कुनै सत्यता हुन्छ? (हुँदैन।) पत्रुसले गरेको काम नै विश्‍लेषण गरौँ न। पत्रुसले भन्यो, “प्रभु, यस्तो कुरा तपाईंबाट टाढै होस्: यस्तो कुरा तपाईंलाई हुनेछैन।” के यी वचनहरूमा सत्यता छ? (छैन।) उसले “यस्तो कुरा तपाईंलाई हुनेछैन” भन्नुको अर्थ के हो? यस्तो कुरा किन परमेश्‍वरलाई हुन सक्दैन? के यो सब परमेश्‍वरको सार्वभौमिकतामा नभएको हुन सक्छ? के यो सबथोकमा परमेश्‍वरको अन्तिम निर्णय हुँदैन र? यदि परमेश्‍वरले त्यो कुरा हुन दिनुभयो भने, त्यो हुनेछ। यदि परमेश्‍वरले त्यो कुरा हुन दिनुभएन भने, के त्यो पन्छिनेछैन र? के पत्रुसका “यस्तो कुरा तपाईंलाई हुनेछैन” भन्ने वचनले यो सब परिवर्तन गर्न सक्थ्यो र? यो पूरै मामलाको श्रृङ्खला, विकासक्रम र परिणाम कसले निर्धारण गरेको हो? (त्यो परमेश्‍वरद्वारा निर्धारण गरिएको हो।) त्यसोभए, पत्रुसले बोलेका यी वचनहरू के हुन् त? ती मूर्ख वचनहरू हुन्, अज्ञानतामा बोलिएका वचनहरू हुन्, शैतानको पक्षमा बोलिएका वचनहरू हुन्। मानव विश्‍वासले निम्त्याएको परिणाम यही हो। के यो गम्भीर समस्या होइन र? (यो गम्भीर नै हो।) यो कति गम्भीर हो? (यो परमेश्‍वरप्रतिको प्रतिरोध हो र यो शैतानको अभिव्यक्ति माध्यम बनिरहेको हुन्छ) त्यो सही हो। यो शैतानको अभिव्यक्ति माध्यमको रूपमा काम गर्नु हो, यसको अर्थ परमेश्‍वरको प्रतिरोध गर्नु र शैतानको हितमा परमेश्‍वरको काम भत्काउनु हो। यदि उक्त मामलामा प्रभु येशूले पत्रुसले भनेझैँ गर्नुभएको भए, के मानवजातिलाई छुटकारा दिने उहाँको काम बर्बाद हुन्थेन र? पत्रुसले बोलेका यी वचनहरूको प्रकृति कस्तो छ? (ती वचनहरूले परमेश्‍वरको काममा बाधा दिन्छन्।) यसै कारणले परमेश्‍वरले निर्दयी रूपमा रिसाएर “शैतान, मबाट पछि हट्!” भन्‍ने वचन बोल्नुभएको हो। यो वचन निन्दाको साथसाथै न्याय पनि हो। यसमा परमेश्‍वरको स्वभाव लुकेको छ! जब मानिसहरूले यस्ता विश्‍वासहरू, अर्थात असल अभिप्राय, मानव चाहना, मधुर मानव इच्छा, र मानिसहरूले सकारात्मक, सही र असल ठान्ने सबै कुरा मिसिएका विश्‍वासहरू अँगाल्छन्, तब के परमेश्‍वरले यसलाई अनुमोदन गर्नुहुन्छ? (गर्नुहुन्न।) मानिसहरूले यी सबै कुराहरूलाई राम्रो रूपमा हेर्छन्, तर परमेश्‍वरले किन उहाँको अनुमोदन गर्नुहुन्न? एक हिसाबले, यस्तो किन हुन्छ भने, मानिसहरूमा परमेश्‍वरबारे साँचो ज्ञान नै हुँदैन। यो आम कारण हो। यसअतिरिक्त, व्यावहारिक दृष्टिकोणबाट हेर्दा, मानिसहरू परमेश्‍वरले बोल्नुभएका वचनहरू र उहाँले गर्नुभएका कार्यहरूप्रति साँच्‍चिकै समर्पित हुँदैनन्, न त तिनीहरूले यी कुराहरू साँच्‍चिकै नै बुझ्छन्। मानव सोचको आधारमा भन्नुपर्दा, तिनीहरू सधैँ परमेश्‍वरले यो नगर्नुभएको वा त्यो नगर्नुभएको चाहन्छन्। तिनीहरू सधैँ यस्तो सोच्छन्, “परमेश्‍वरले यस्तो व्यवहार गर्नु वास्तवमै राम्रो होइन। यो हामीले अपेक्षा गर्ने व्यवहार होइन, यो मानिसहरूप्रति खासै विचार पुर्‍याएर गरिएको कुरो होइन।” मानिसहरूले यस्ता कुराहरू सामना गर्दा, तिनीहरू प्रायः धारणाहरू बनाउँछन्, मानवनिर्मित कल्पनाहरूले भरिन्छन्, र मान्छेको काम गर्ने हर तरिकाहरू अपनाउँछन्। यसमा कुनै आज्ञापालन, साँचो ज्ञान, र परमेश्‍वरप्रतिको साँचो डर हुँदैन, परमेश्‍वरको काम बिथोल्ने र भत्काउने कुरा मात्र हुन्छ। त्यसमा साँचो आस्थाको कुनै तत्व हुँदैन। त्यसकारण, पत्रुसले यी वचनहरू बोलेपछि उसलाई न्याय गरियो। न्याय गरिएपछि के उसले केही कुरा प्राप्त गर्‍यो? (ऊ आफ्नो बारे र परमेश्‍वरको स्वभावबारे अलि बढी बुझ्न सक्षम भयो।) यस्तो न्याय राम्रो कुरा हो कि नराम्रो? कम्तीमा पनि, त्यो ठुलो चेतावनी थियो जसले उसलाई रोकेर सोच्न बाध्य पार्‍यो, “प्रभु, के म शैतान हुँ र? म तपाईंमाथि साँच्चै विश्‍वास गर्छु, म तपाईंलाई प्रेम गर्ने व्यक्ति हुँ, म तपाईंको सच्चा अनुयायी हुँ! म कसरी शैतान हुन सक्छु र?” त्यसबारे फेरि मनन गरेर उसले सोच्यो, “प्रभु येशूले मलाई यस्तो प्रस्ट र सीधा वचनद्वारा हप्काउनुभयो। उहाँले मलाई उहाँबाट पछि हट् भन्नुभयो र मलाई शैतान भनेर हप्काउनुभयो। यसको मतलब, यस मामलामा, मैले शैतानको भूमिका निभाएछु! कस्तो खालको व्यक्तिले शैतानको पक्षमा काम गर्न सक्छ? परमेश्‍वरसित नमिल्ने व्यक्तिले। जहिले र जहाँसुकै, यस्तो व्यक्तिले परमेश्‍वरको प्रतिरोध र विश्‍वासघात गर्न सक्छ, परमेश्‍वरको काम भत्काउन सक्छ, र परमेश्‍वरको काममा बाधा र अवरोध पुर्‍याउन सक्छ, र त्यसपछि ऊ परमेश्‍वरको शत्रु बन्न सक्छ। यो भयानक कुरा हो! यदि त्यस्तो हो भने, म छिटोछिटो परमेश्‍वरबाट पछि हट्नेछु र आफ्नो मुख बन्द गर्नेछु।” के यसले पत्रुसको बिस्तारै चेत खुलेको, उसले बुझाइ प्राप्त गरेको, र समस्याको गम्भीरता महसुस गरेको देखाउँदैन र? उसले मान्छे सधैँ मान्छे नै हुन्छ र परमेश्‍वर सधैँ परमेश्‍वर नै हुनुहुन्छ, अनि मान्छे र परमेश्‍वरबीच एउटा दूरी हुन्छ भन्ने महसुस गर्‍यो। मान्छेले असल अभिप्रायको आधारमा कार्य गर्दा, परमेश्‍वरले यसलाई बाधा र अवरोधको रूपमा हेर्नुहुन्छ। यस तरिकाले बिस्तारै अघि बढ्दै जाँदा, के मान्छेमाथि परमेश्‍वरको न्याय राम्रो कुरा हुनेछ? (हुनेछ।) त्यसोभए, के व्यक्तिले अलिअलि मूर्खता प्रकट गर्नु खराब कुरा हो त? यसरी हेर्दा, त्यो खराब कुरा होइन, बरु राम्रो कुरा हो। हामी किन यो राम्रो कुरा रहेछ भनेर भन्दै छौँ? (मानिसहरूले यसबाट लाभ पाउँछन्।) ठिक भनिस्, मानिसहरूले केही लाभ पाउँछन्। यी लाभहरू कसरी हासिल हुन्छन्? जब तैँले परमेश्‍वरको न्याय भोग्छस् र जब तँ त्यसप्रति समर्पित हुन्छस्, आफूलाई जाँच्छस्, र परमेश्‍वरबाट आउने सबथोक—परमेश्‍वरका सबै अभिव्यक्तिहरू, परमेश्‍वरका प्रकाशहरू, र परमेश्‍वरले तँलाई गर्न लगाउनुहुने हरेक कुराहरू—स्विकार्छस् र जब त्यो तेरो वास्तविकता र तेरो जीवन बन्छ, तब थाहै नपाई तेरो भ्रष्टता पखालिनेछ। त्यसोभए के न्याय गरिनु नराम्रो कुरा हो कि राम्रो हो? (यो राम्रो कुरा हो।) के तिमीहरू न्याय भोग्न इच्छुक छौ? (हामी इच्छुक छौँ।) त्यसोभए तिमीहरूलाई हरदिन न्याय गरियो भने, के त्यो ठिक हुनेछ? यसले तँलाई सामान्य रूपमा खान, सुत्न र आराम गर्न दिनेछैन। केही आइपरेको बेलामा, परमेश्‍वरले तँलाई पछि हट् भन्नुहुनेछ। उहाँसँग समय हुँदा, उहाँले तेरो न्याय गर्नुहुनेछ। के त्यो स्वीकार्य हुनेछ? के तैँले त्यो सहन सक्छस्? मानिसहरूले त्यो सहन नसक्ने भए परमेश्‍वरले यस्तो काम गर्नुहुन्थेन। परमेश्‍वर साँच्चै नै तँ चाँडो बढेर परिपक्व बनेको चाहनुहुन्छ। त्यसैले, परमेश्‍वरको न्यायमा धेरै चरणहरू हुन्छन्। कहिलेकाहीँ उहाँ अलि रिसाउन सक्‍नुहुन्छ, तर त्यसपछि उहाँले तँलाई केही सान्त्वना दिनुहुन्छ। कहिलेकाहीँ उहाँले तँलाई हिर्काउन सक्‍नुहुन्छ, तर त्यसपछि उहाँले तँलाई कृपा गर्नुहुन्छ। परमेश्‍वर प्रायः रिसाउनुहुने भए पनि, उहाँका रिसहरूबीच अन्तरालहरू हुन्छन् जसले मानिसहरूलाई सास फेर्ने समय दिन्छ। परमेश्‍वरले मानिसहरूलाई यसरी प्रत्यक्ष रूपले न्याय र निन्दा गर्दा मात्र तिनीहरूको जीवनवृद्धिमा मद्दत पुग्नेछ। सत्यता प्राप्त गर्न अलिकति कष्ट भोग्नु सार्थक नै हुन्छ।

विश्‍वास मात्र बोकेका मानिसहरू परमेश्‍वरको इच्छा पूरा गर्नबाट निकै टाढा हुन्छन्, र विश्‍वासले परमेश्‍वरमाथिको साँचो आस्थालाई पर्याप्त रूपमा प्रतिस्थापन गर्न सक्दैन। यदि परमेश्‍वरमाथिको तिनीहरूको आस्था केवल विश्‍वासमा आधारित छ भने, मानिसहरू कहिल्यै साँचो रूपमा परमेश्‍वरको अगाडि आउन सक्दैनन्, तिनीहरूले उहाँको साँच्चै आज्ञापालन गर्ने र तिनीहरूमा परमेश्‍वरको डर मान्ने हृदय हुने त कुरै नगरौँ। यस्तो किन हुन्छ? सत्यतासँग मान्छेका विश्‍वासहरूको कुनै सम्बन्ध हुँदैन, र ती परमेश्‍वरका मापदण्डहरू पूरा गर्नबाट निकै टाढा हुन्छन्। मानिसहरूमा विश्‍वास हुँदा, यसको अर्थ तिनीहरूले सत्यता बुझ्छन् भन्ने हुँदैन। परमेश्‍वरमाथिको आस्था विश्‍वासमा आधारित भएमा, मानिसहरूले परमेश्‍वरको काम कहिल्यै बुझ्नेछैनन्, बरु त्यसमा बाधा र अवरोध मात्र पुर्‍याउन सक्छन्। विश्‍वासमा आधारित आस्था हुनुको अर्थ मानिसहरूले परमेश्‍वरको इच्छाको ख्याल गर्नेछन् भन्ने हुँदैन, तिनीहरूले परमेश्‍वरको आज्ञापालन गर्नेछन् भन्ने त झनै हुँदैन। त्यसोभए, त्यसपछि पत्रुसलाई के भयो? प्रभु येशूलाई क्रूसमा टाँगिनुअघि, उहाँले पत्रुसलाई यसो भन्नुभयोः “साँच्चै म तिमीलाई भन्छु, आजको रात, भाले बास्नुभन्दा पहिले, तिमीले मलाई तीनपटक इन्कार्नेछौ” (मत्ती २६:३४)। जवाफमा पत्रुसले के भन्यो? (“म तपाईंसँग मर्नु परे पनि, तपाईंलाई इन्कार गर्नेछैनँ।” (मत्ती २६:३५)।) यसले पत्रुसलाई निराश तुल्यायो, र उसले परमेश्‍वरले भन्नुभएझैँ गर्नेछ भनेर स्विकारेन, तर अन्त्यमा, प्रभु येशूको वचन तथ्यहरूद्वारा पुष्टि भयो। के त्यतिखेर पत्रुसको भरोसा तिमीहरूकोभन्दा बढी थियो कि कम थियो? (बढी थियो, उसले प्रभुलाई बचाउन उच्च धर्मगुरुको नोकरको कान काटिदियो।) आवेशको कारणले यस्तो भएको थियो। प्रभु येशूबारे उसको ज्ञान र उसले उहाँको पहिचान स्विकार्नुले प्रभु येशूमाथि पत्रुसको आस्थाको हद जनाउँछ। यसले उसलाई प्रभु येशूको खातिर उग्र रूपमा लड्ने तुल्यायो, र उसले यसो भन्यो, “जसले मेरो प्रभुलाई छुन्छ, म आफ्नो जीवन जोखिममा राखेर लड्नेछु!” उसको आस्था यो स्तरमा पुगेको थियो, तर के परमेश्‍वरले चाहनुभएको कुरा मान्छेको आवेश हो त? निश्‍चय नै होइन। पत्रुसको आस्था त्यो स्तरमा पुगेको थियो जहाँ उसले प्रभुको लागि आफ्नो जीवन नै त्याग्थ्यो, तैपनि पत्रुसले किन प्रभुलाई तीनपटक इन्कार्‍यो? के यो प्रभु येशूको भविष्यवाणीद्वारा उसले यसो गर्ने निर्धारित भएकोले गर्दा हो? (होइन।) त्यसोभए कारण के थियो? ऊ किन त्यति कायर भयो? उसले आफ्नो जीवन जोखिममा राखेर प्रभु येशूको लागि अरूसँग लड्न र कसैको कान काट्न सक्थ्यो। प्रभु येशूप्रतिको प्रेमको कारण उसले ती वचनहरू हृदयको गहिराइबाटै बोल्न र सोहीअनुसार व्यवहार गर्न सक्यो, र यसले उसको असाधारण इमानदारीता देखायो। तर समय आएपछि उसले प्रभुलाई स्विकार्ने आँट किन गरेन? (किनकि उसलाई परिणामहरू थाहा थियो। यदि रोमी सेनाहरूले उसलाई पक्रन्थे भने, ऊ मारिनेथ्यो। ऊ पक्राउ पर्नबाट र मृत्युदेखि डराएको थियो।) मुख्य कारण जीवन बचाउने उसको चाहना नै थियो। पत्रुसले विश्‍वासहरू बोकेको कुरा साँचो हो, तर के उसमा साँचो आस्थाका तत्वहरू पनि थिए त? त्यस समयमा, प्रभु येशू नै ख्रीष्ट अर्थात जिउँदो परमेश्‍वरको पुत्र, र परमेश्‍वर स्वयम् हुनुहुन्छ भनेर पत्रुसले थाहा पाइसकेको थियो। उसमा यस्तो साँचो आस्था हुँदाहुँदै पनि, ऊ किन यति कायर भयो? (उसमा त्यो कदको कमी थियो।) उसले आफ्नो जीवनलाई प्रिय ठान्यो र मृत्यु, कष्ट र शारीरिक यातनाको डर मान्यो। कारण जेसुकै भए पनि, अन्त्यमा उसले प्रभुलाई तीनपटक इन्कार्‍यो। ठ्याक्कै प्रभु येशूले भन्नुभएझैँ भयो, “आजको रात, भाले बास्‍नुभन्दा पहिले, तिमीले मलाई तीनपटक इन्कार्नेछौ।” वास्तवमै यी वचनहरू पत्रुसमा पूरा भए। प्रभु येशूले पत्रुसबारे किन त्यस्ता कुराहरू बोल्न र त्यस्ता निष्कर्षहरू निकाल्न सक्नुभयो? (परमेश्‍वरले मानिसहरूको हृदयको गहिराइभित्रका कुराहरू देख्नुहुन्छ।) परमेश्‍वरले पत्रुसको हृदयमा के देख्नुभयो? (पत्रुसको कद र परमेश्‍वरप्रतिको उसको आस्था।) प्रभु येशूले पत्रुसको कद र उसको भरोसाको हद देख्नुभयो। त्यस्तो सानो कद भएपछि, के उसले प्रभुलाई तीनपटक इन्कार गर्नु त्यति अनौठो कुरा हो र? उसको कदको कारणले, त्यो परिस्थितिमा उसले त्यस्तो व्यवहार गर्ने नै थियो। त्यस समयमा उसमा किन त्यति थोरै मात्र भरोसा थियो? (त्यो बेला, पत्रुसले प्रभु येशूलाई करिब तीन वर्ष पछ्याएको थियो, त्यसैले उसले परमेश्‍वरको काम एकदमै कम अनुभव गरेको थियो।) प्रभु येशूलाई तीन वर्ष पछ्याएपछि, उसको भरोसा त्यति ठुलो मात्र हुन सक्थ्यो। त्यो नै त्यति बेलाको उसको कद थियो। पछि निरन्तर अनुभव गहिरिँदै गएपछि उसको कद वृद्धि भयो।

के वास्तविक भरोसाविना परमेश्‍वरलाई पछ्याउनु ठिक हो? मानिसहरूमा परमेश्‍वरमाथिको साँचो आस्था हुनुको वास्तविक अर्थ के हो? यसलाई सबैभन्दा सरल शब्दमा भन्नुपर्दाः यो परमेश्‍वरका सबै वचनहरू र कामप्रतिको तेरो भरोसाको हद कति छ र तैँले कति हदसम्म साँच्चै विश्‍वास गर्न सक्छस् भन्‍ने कुरा हो। विशेष गरी, यो परमेश्‍वरले बोल्नुभएका वचनहरू, परमेश्‍वरले तोक्नुभएका कुराहरू, परमेश्‍वरको सार्वभौमिकता, परमेश्‍वरका योजनाबद्ध कार्य र बन्दोबस्तहरू, परमेश्‍वरले मानिसहरूको भविष्यको गन्तव्य बन्दोबस्त गर्ने तरिका र त्यस्ता अन्य सबै कुराहरूको अन्तिम परिपूर्ति र त्यस परिपूर्तिका माध्यमहरूलाई तैँले हृदयमा कति हदसम्म विश्‍वास गर्न र स्विकार्न सक्छस्, साथै यी कुराहरूमा तेरो वास्तविक भरोसाको हद कति छ भन्‍ने कुरा हो। त्यो बेला, पत्रुसले प्रभु येशूको नाम स्विकार्ने, वा प्रभु येशूसँग आफ्नो सम्बन्ध स्विकार्ने आँटसमेत गरेन। उसमा थोरै मात्र भरोसा थियो, र यो थोरै भरोसाले उसको वास्तविक कद जनाउँथ्यो। उसको त्यो वास्तविक कद के थियो? (उसले प्रभु येशू नै ख्रीष्ट भएको कुरा मात्र स्विकार्थ्यो, तर परमेश्‍वरबारे उसलाई कमै ज्ञान थियो।) उसको कद अत्यन्तै सानो थियो र ऊ योभन्दा अघि जानै सकेन। तिमीहरूको कुरा गर्नुपर्दा, अहिले तिमीहरूमा परमेश्‍वरमाथिको कुन स्तरको आस्था छ? के तिमीहरूको आस्था पत्रुसकोभन्दा बलियो छ? के त्यो कमजोर छ? कि पत्रुसको जतिकै छ? (ख्रीष्टलाई चिन्ने सन्दर्भमा पत्रुसको जतिकै छ। हामी पत्रुसले भन्दा अलि बढी सत्यता बुझ्छौँ, तर हामीले अझै यीमध्ये थुप्रै सत्यताहरूभित्र प्रवेश गर्न बाँकी नै छ।) यदि परमेश्‍वरमाथिको मानिसहरूको आस्था बस उहाँ परमेश्‍वर हुनुहुन्छ भनी स्विकार्नमा, र परमेश्‍वरले सबथोक योजनाबद्ध र बन्दोबस्त गर्न सक्नुहुन्छ, र सबै कुराहरूमाथि, तेरो नियतिमाथि, र तेरो जीवनमाथि उहाँको सार्वभौमिकता छ भनी स्विकार्नमा सीमित हुन्छ भने—यदि तैँले यो कुरा त स्विकार्छस्, तर तँसित विश्‍वास हुनुका थोरै तत्वहरू मात्र छन् भने, र आज्ञाकारीताको तत्व त्योभन्दा कम वा झण्डै शुन्य छ, र परमेश्‍वरको प्रतीक्षा र खोजी गर्नुका तत्वहरू बिलकुलै छैनन् भने—यो कस्तो खालको आस्था हो? तँ सधैँ परमेश्‍वरमा विश्‍वास गर्छु भनेर भन्छस्, र तँ परमेश्‍वर सबैमाथि सार्वभौम हुनुहुन्छ र उहाँले सबथोक योजनाबद्ध गर्नुहुन्छ, परमेश्‍वरले नै मानिसहरूलाई जीवन दिनुहुन्छ भनेर विश्‍वास गर्छस्, र तँ परमेश्‍वरले तँलाई जे भन्नुहुन्छ त्यही गर्छु र परमेश्‍वरको लागि आफ्नो जीवनसमेत त्याग्छु भनेर भन्छस्। तर त्यसपछि तैँले पत्रुसले भोगेजस्तै परिस्थिति सामना गर्छस्, जहाँ मानिसहरूले सोध्छन्: “के त्यो तेरो परमेश्‍वर हो?” अनि तैँले त्यो मामलामाथि मनन गर्दै यस्तो सोच्नेछस्, “जताततै गैरविश्‍वासीहरू छन्, यदि मैले उहाँलाई स्विकारेँ भने, के मलाई गिरफ्तार गरिनेछैन र? परमेश्‍वरले भन्नुभएको छ, हामीले महत्त्वपूर्ण समयहरूमा बुद्धि प्रयोग गरेर उहाँलाई स्विकार्ने कार्यबाट टाढा रहन सक्छौँ, त्यसैले म बुद्धि प्रयोग गर्नेछु, र परमेश्‍वरले यो कुरालाई नकारात्मक दृष्टिले हेर्नुहुनेछैन।” यदि यसरी तैँले आफ्नो जीवनलाई प्रिय ठान्छस् र तँ कायर बन्छस् भने, तैँले परमेश्‍वरलाई स्विकार्ने आँट गर्नेछैनस्, र परमेश्‍वरलाई इन्कारसमेत गर्न सक्छस्। त्यस्तो समयमा, सबै थोकमाथि परमेश्‍वर सार्वभौम हुनुहुन्छ भनी विश्‍वास गर्ने तेरो भरोसा खै त? (त्यो त छँदै छैन।) तैँले सामान्य अवस्थाहरूमा आफूमा भएको विश्‍वास गरेको तेरो भरोसा साँचो थियो कि झूटो? (झूटो।) जब तेरा धारणा वा रुचिहरूलाई विशेष रूपले कुल्चने कुनै कुरा आइपर्छ र जब त्यो मामलामा परमेश्‍वरको इच्छा पूर्ण रूपले खुलासा हुन बाँकी नै हुन्छ, तब उक्त मामलामा परमेश्‍वर तैँले आज्ञापालन गरेको चाहनुहुन्छ। तैँले एउटा पाठ सिक्न सक् भनेर उहाँले यो परिवेश बन्दोबस्त गर्नुभएको हो। त्यसैले, तँ के गर्छस्? उदाहरणको लागि, मानौँ तँमा विशेष रूपले बलियो आस्था छ र तँ विशेष रूपले भक्त र इमानदार छस्, तर परमेश्‍वरले तेरा धारणाहरूसँग नमिल्ने परिवेश बन्दोबस्त गर्नुहुन्छ, र तँलाई तँ अविश्‍वासी नै होस् जसरी व्यवहार गर्नुहुन्छ। तँलाई गलत व्यवहार गरिएको अनुभूति भएर तेरा आँखा आँसुले भरिनेछन् र तैँले परमेश्‍वरलाई गुनासो गर्नेछस्, र हृदयमा यसो भन्नेछस्: “हे परमेश्‍वर, म तपाईंमाथि विश्‍वास गर्छु, म तपाईंकै लागि जिउँछु, तैपनि तपाईंले मेरो लागि यस्तो परिवेश बन्दोबस्त गर्नुभयो, र मलाई अविश्‍वासीहरूमाझ राख्दै अशुद्ध आत्माहरूसित मिसाउनुभयो। के म यसद्वारा दुषित हुनेछैनँ र? म पवित्र व्यक्ति भनेर अलग्‍गै चिनिने व्यक्ति हुँ, जो परमेश्‍वरको स्वामित्वमा रहन्छ। तपाईंले यो बन्दोबस्त नगर्नुभएको भए हुन्थ्यो। म तपाईंलाई कति सम्झन्छु, कति प्रेम गर्छु, के त्यो तपाईंलाई थाहा छ? म तपाईंबाट अलग हुनै सक्दिनँ। तपाईंले मलाई यस्तो व्यवहार गर्न मिल्दैन, त्यो मेरो लागि न्यायसङ्गत छैन!” यस्तो कुरालई के भन्‍ने? तैँले तेरा धारणाहरूसँग नमिल्ने कुराहरू सामना गर्नुपर्दा, तेरो आज्ञापालन खै त? (त्यो त छँदै छैन।) तैँले आज्ञापालनलाई के कुराले प्रतिस्थापित गर्छस्? (गुनासो, गलतबुझाइ, र प्रतिरोधले।) के यो वास्तविक भरोसा हो? साँचो आस्थामा के हुनुपर्छ? त्यो कसरी प्रकट हुन्छ? (परमेश्‍वरको इच्छा खोजी गरेर अनि परमेश्‍वरको आज्ञापालन गरेर।) यसरी, कुनै व्यक्तिमा वास्तविक भरोसा छ, छैन भन्ने कुरा एउटै घट्नाले खुलाइदिन्छ।

अब, एउटा मामलाबारे सङ्गति गरौँ जुन मानव धारणाहरूसँग सबैभन्दा नमिल्दो छ। मोशा चालिस बर्षसम्म उजाड ठाउँमा बस्यो। चालिस बर्ष भनेको व्यक्तिको जीवनको अधिकांश समय हो। यदि कोही असी बर्षसम्म बाँच्छ भने, चालिस बर्ष उसको आधा जीवन हो। उजाड ठाउँ कस्तो जिउने वातावरण हो? बस्नको लागि उजाड ठाउँ अत्यन्तै नाजुक वातावरण त थियो नै जहाँ मोशाले धेरै कठिनाइहरू भोग्नुपर्‍यो, तर त्योभन्दा ठुलो समस्या के थियो भने, यी चालिस बर्षमा इस्राएलीहरूसँग उसको कुनै सम्पर्क नै भएन, र परमेश्‍वर पनि ऊसामु देखा पर्नुभएन। मोशाको शोधन गर्नहेतु परमेश्‍वरले उसको लागि यो परिवेश बन्दोबस्त गर्नुभयो। के यो मानव धारणाहरूसित मिल्छ? यदि मानिसहरूमा साँचो आस्था छैन भने, सामान्यतया यो कसरी प्रकट हुनेछ? सुरुवाती दुई बर्षमा, तिनीहरूको हृदयमा अझै केही शक्ति हुनेछ र तिनीहरूले यस्तो सोच्नेछन्, “परमेश्‍वरले मेरो परीक्षा लिइरहनुभएको छ, तर म डराएको छुइनँ। मसँग परमेश्‍वर हुनुहुन्छ! जबसम्म परमेश्‍वरले मलाई मर्न दिनुहुन्न, तबसम्म म अन्तिम सास रहुञ्जेल जिउन सक्छु। म परमेश्‍वरद्वारा जिउँछु। ममा भरोसा छ। मैले परमेश्‍वरलाई सन्तुष्ट पार्नैपर्छ!” तिनीहरूसित यो थोरै दृढता हुन्छ किनभने तिनीहरूको साथीसँगीको रूपमा अझै पनि भेडाहरू हुन्छन्। यद्यपि, केही बर्ष बितेपछि, भेडाको सङ्ख्या कम हुँदै जान्छ र दिनभरी ठुलो हावाहुरी चल्छ। रातको सन्नाटामा, मानिसहरूले एक्लो महसुस गर्नेछन्। हृदयका कुरा साट्नको लागि तिनीहरूसित कोही हुँदैन। आकाशतर्फ नजर फर्काउँदा, तिनीहरूले ताराहरू र चन्द्रमा मात्र देख्छन्। चन्द्रमासमेत नदेखिने गरी बादल लागेका र बर्षा भएका रातहरूमा तिनीहरूले झनै एक्लो महसुस गर्छन्। तिनीहरूको भरोसा पनि अचेतन रूपमै बिस्तारै घट्दै जान्छ। तिनीहरूको भरोसा घटेपछि, गुनासो र गलत अर्थ्याइहरूले भरिएको हृदय आफै प्रकट हुन्छ। त्यसलगत्तै, तिनीहरूको भित्री स्थिति झन्झन् विरक्तिन्छ र जीवन बिस्तारै अर्थहीन बन्छ। अनि, तिनीहरूले परमेश्‍वरले तिनीहरूलाई हेर्नुहुन्न, उहाँले तिनीहरूलाई त्यागिसक्‍नुभयो भन्ने अनुभूति निरन्तर गर्छन्। तिनीहरूले परमेश्‍वरको अस्तित्वमाथि प्रश्‍नचिह्न खडा गर्छन्, र तिनीहरूको भरोसा खुम्चिएर झन्झन् सानो हुन्छ। यदि तँसँग साँचो आस्था छैन भने, समय र परिवेशले लिने परीक्षामा तँ टिक्न सक्दैनस्। यदि परमेश्‍वरले लिनुभएको तेरो परीक्षामा तँ टिक्न सकिनस् भने, परमेश्‍वर तँसित बोल्नुहुने वा तेरो लागि देखा पर्नेहुनेछैन। परमेश्‍वर तैँले उहाँको अस्तित्वमा विश्‍वास गर्छस् गर्दैनस्, तैँले उहाँको अस्तित्व स्विकार्छस् स्विकार्दैनस्, र तेरो हृदयमा साँचो आस्था छ छैन भन्ने कुरा हेर्न चाहनुहुन्छ। परमेश्‍वरले यसरी नै मानिसहरूको हृदयको गहिराइमा हेर्नुहुन्छ। के स्वर्ग र धर्तीबीच जिउने मानिसहरू परमेश्‍वरको नियन्त्रणमा हुँदैनन् र? ती सबै परमेश्‍वरकै नियन्त्रणमा हुन्छन्। वास्तविकता ठ्याक्कै यही हो। तँ उजाड ठाउँ वा चन्द्रमामा छस् भने पनि फरक पर्दैन, तँ परमेश्‍वरकै नियन्त्रणमा हुन्छस्। यथार्थ यही हो। यदि परमेश्‍वर तेरो सामु देखा पर्नुभएको छैन भने, तैँले कसरी परमेश्‍वरको अस्तित्व र सार्वभौमिकता देख्न सक्छस् र? “परमेश्‍वर अस्तित्वमा हुनुहुन्छ र उहाँ सबै कुराहरूमाथि सार्वभौम हुनुहुन्छ” भन्ने सत्यता तैँले आफ्नो हृदयमा कसरी स्थापित गराउन अनि कहिल्यै नहट्ने बनाउन सक्छस्? यस कथनलाई तैँले कसरी तेरो जीवन, तेरो जीवनको प्रेरणा र तँलाई निरन्तर जिउन दिने भरोसा र शक्ति बनाउन सक्छस्? (प्रार्थना गरेर।) त्यो व्यावहारिक छ। अभ्यासको मार्ग त्यही हो। जब तँ तेरो सबैभन्दा कठिन घडीमा हुन्छस्, जब तैँले परमेश्‍वरको उपस्थिति सबैभन्दा कम महसुस गर्न सक्छस्, जब तँलाई सबैभन्दा बढी पीडादायी र एक्लो महसुस हुन्छ, जब तँलाई आफू परमेश्‍वरबाट धेरै टाढा छु जस्तो महसुस हुन्छ, तब तैँले गर्नुपर्ने एउटा सबैभन्दा महत्त्वपूर्ण कुरा के हो? परमेश्‍वरलाई पुकार्नु। परमेश्‍वरलाई पुकार्दा तँलाई शक्ति प्राप्त हुन्छ। परमेश्‍वरलाई पुकार्दा तँलाई उहाँको अस्तित्व अनुभूत गर्न मदत मिल्छ। अनि, परमेश्‍वरलाई पुकार्दा तँलाई उहाँको सार्वभौमिकता अनुभूत गर्ने मौका मिल्छ। जब तैँले परमेश्‍वरलाई पुकार्छस्, परमेश्‍वरलाई प्रार्थना गर्छस्, र तेरो जीवन उहाँको हातमा राख्छस्, तब तैँले परमेश्‍वर तेरो साथमा हुनुहुन्छ, र उहाँले तँलाई त्याग्‍नुभएको छैन भन्‍ने अनुभूति गर्नेछस्। जब तैँले परमेश्‍वरले तँलाई त्याग्‍नुभएको छैन भन्‍ने अनुभूति गर्छस्, जब तैँले उहाँ तेरो साथमा हुनुहुन्छ भनेर साँच्चै अनुभूति गर्छस्, तब के तेरो भरोसा बढ्नेछ? यदि तँसँग साँचो भरोसा छ भने, के त्यो समयक्रमसँगै मेटिएर र हराएर जानेछ? त्यस्तो कदापि हुनेछैन। के अब भरोसाको समस्या हल भयो? के मानिसहरूले बाइबल बोकिहिँड्दैमा अनि हरेक पदको शब्दशब्द कण्ठ पार्दैमा तिनीहरूमा साँचो भरोसा हुनसक्छ? यो समस्या हल गर्न तैँले अझै पनि परमेश्‍वरलाई प्रार्थना गर्नुपर्छ र परमेश्‍वरमाथि भरोसा गर्नुपर्छ। मोशाले उजाड ठाउँमा ती चालिस बर्ष कसरी पार गर्‍यो? त्यो बेला बाइबल थिएन, र उसको वरिपरि थोरै मात्र मानिसहरू थिए। ऊसँग भेडाहरू मात्र थिए। मोशालाई निश्‍चय नै परमेश्‍वरद्वारा अगुवाइ गरिएको थियो। परमेश्‍वरले उसलाई कसरी अगुवाइ गर्नुभयो भन्ने कुरा बाइबलमा उल्लेख नभएको भए पनि, र चाहे ऊकहाँ परमेश्‍वर देखा पर्नुभएको भए पनि वा नभए पनि, वा परमेश्‍वरले ऊसित बोल्नुभएको भए पनि वा नभए पनि, वा चाहे परमेश्‍वरले मोशालाई चालिस बर्षसम्म उजाड ठाउँमा किन बस्न लगाउनुभयो भनी उहाँले उसलाई बुझ्न दिनुभएको भए पनि वा नभए पनि, मोशा चालिस बर्षसम्म उजाड ठाउँमा बसेर बाँचेको कुरा एक अकाट्य तथ्य हो। यो तथ्य कसैले नकार्न सक्दैन। आफ्नो हृदयको कुरा साट्नलाई उसको वरिपरि कोही नहुँदा पनि, ऊ कसरी चालिस बर्षसम्म उजाड ठाउँमा बाँच्न सक्यो? साँचो आस्थाविना त यो जोकोहीको लागि पनि असम्भव हुनेथ्यो। यो आश्‍चर्यकर्म हुनेथ्यो! यस मामलामाथि मानिसहरूले जे-जसरी मनन गरे पनि, तिनीहरूलाई यो कहिल्यै हुन सक्दैन भन्ने लाग्छ। मानव धारणा र कल्पनाहरूसँग यसको तालमेल नै मिल्दैन! तर यो कुनै किंवन्दन्ती होइन, कुनै काल्पनिक कथा होइन, यो त वास्तविक, अपरिवर्तनीय, र अकाट्य तथ्य हो। अनि, यो तथ्यले मानिसहरूलाई के देखाउँछ? यदि तँसँग परमेश्‍वरमाथि साँचो आस्था छ भने, तेरो अन्तिम सास रहुञ्जेल परमेश्‍वरले तँलाई परित्याग गर्नुहुनेछैन। यो परमेश्‍वरको अस्तित्वको एउटा तथ्य हो। यदि तँसँग त्यस्तो वास्तविक भरोसा र परमेश्‍वरबारे त्यस्तो साँचो बुझाइ छ भने, तेरो भरोसा पर्याप्त छ। तैँले आफूलाई जस्तोसुकै परिवेशमा पाए पनि, र तँ त्यो परिवेशमा जति नै लामो समय रहे पनि, तेरो भरोसा अटल नै रहिरहनेछ।

मोशा चालिस बर्षसम्म उजाड ठाउँमा थियो। उकहाँ परमेश्‍वर कहिल्यै देखा पर्नुभएन, न त उहाँले उसलाई सत्यताद्वारा भरणपोषण नै गर्नुभयो। मोशाका हातमा परमेश्‍वरका वचनहरू समेटिएको कुनै पुस्तक थिएन, उसको छेउमा परमेश्‍वरका चुनिएका मानिसहरू कोही थिएनन्, र उसको हृदयको कुरा साट्नलाई साथमा कोही थिएनन्। उजाड ठाउँमा एक्लै बस्दा, परमेश्‍वरको प्रार्थनामा भर परेर मात्र ऊ जिउन सक्थ्यो। अन्त्यमा, यसबाट मोशाको वास्तविक भरोसा हासिल भयो। त्यसोभए, परमेश्‍वरले किन यस्तो गर्नुभयो? परमेश्‍वरले मोशालाई एउटा आज्ञा दिनु थियो, उसलाई राम्ररी प्रयोग गर्नु थियो, र परमेश्‍वरले ऊमाथि काम गर्नु थियो, त्यसैले उहाँले उसलाई निखार्नुभयो। परमेश्‍वरले मोशामा के कुरा निखार्नुभयो? (उसको भरोसा।) उसको भरोसा त परमेश्‍वरले सिद्ध पार्न चाहनुहुन्थ्यो, निखार्न होइन। परमेश्‍वरले निखार्नुहुने भनेको त मान्छेका असल अभिप्रायहरू, मान्छेका दृढताहरू र उसका क्षमता र सीपहरू, र उसका आवेशहरू हुन्। त्यसबेला मोशाले किन मिश्र छोड्यो? (किनकि उनले आवेशमा आएर एक मिश्रीलाई मारे।) के त्यसबेला परमेश्‍वरले उसलाई प्रयोग गर्न सक्नुहुन्थ्यो? (सक्नुहुन्थेन।) त्यसबेला परमेश्‍वरले उसलाई प्रयोग गर्नुभएको भए के हुनेथ्यो? ऊ मिश्रीहरूलाई घृणा गर्थ्यो र सधैँ आवेगमा काम गर्न चाहन्थ्यो। यदि उसले अर्को व्यक्तिलाई मार्थ्यो भने, के त्यसले समस्याहरू सिर्जना गर्थेन र? यदि परमेश्‍वरले इस्राएलीहरूलाई मिश्रबाट बाहिर लैजान मोशालाई निर्देशन दिनुहुन्थ्यो भने, र फारोले नस्विकार्दा मोशाले आवेगमा काम गर्थ्यो भने, के त्यसले समस्या सिर्जना गर्थेन र? परमेश्‍वरले यसो भन्नुहुन्थ्यो, “के यस्तो व्यवहार गरेर तैँले परमेश्‍वरको प्रतिनिधित्व गर्न सक्छस्?” त्यसकारण, उसको आवेगको कारण, परमेश्‍वरले उसलाई प्रयोग गर्न सक्नुभएन। आवेग मानिसहरूको लागि एक मुख्य वर्जित कुरा हो। यदि तँ आवेगमा आउँछस् भने, यदि तँ सधैँ तेरो प्राकृतिकता र आवेगमा कामकुराहरू गर्न चाहन्छस् भने, र यदि तँ सधैँ मानव विधिहरूद्वारा समस्याहरू हल गर्न चाहन्छस् भने; यदि तँसित परमरेश्‍वरमाथि साँचो आस्था छैन र यस्तो साँचो आस्थासहित परमेश्‍वरमा भर पर्दैनस् र उहाँको सार्वभौमिकतामा विश्‍वास गर्दैनस् भने, परमेश्‍वरले तँलाई प्रयोग गर्न सक्नुहुनेछैन। यदि परमेश्‍वरले तँलाई प्रयोग गर्नुभयो भने, तैँले केही हासिल गर्नु त परको कुरा, तैँले कामकुरा नै वास्तवमै लथालिङ्ग पार्नेछस्। त्यसकारण, त्यो मिश्रीलाई मारेपछि, मोशा भागेर उजाड ठाउँमा गयो। उसको इच्छा, झोक, र उसका असल अभिप्रायहरू, जोस, र आवेगका साथै उसलाई आफ्ना मानिसहरूको हित रक्षा गर्ने र अन्यायविरुद्ध लड्ने तुल्याउने उसको वीरता निखार्न परमेश्‍वरले उजाड परिवेश प्रयोग गर्नुभयो। यी सबै मानव इच्छा, आवेग र प्राकृतिकताका कुराहरू हुन्। परमेश्‍वरले किन केही इस्राएलीहरूलाई ऊसँगै जाने बन्दोबस्त गर्नुभएन? यदि ऊसँग थप एकजना व्यक्ति मात्र भएको भए, उसले परमेश्‍वरमा नभई त्यो अर्को व्यक्तिमा भर पर्नेथ्यो। यस्तो परिवेशमा शोधन भएर अन्ततः मोशा कस्तो व्यक्ति भयो? ऊ परमेश्‍वरको आज्ञापालन गर्न सक्‍ने भयो र उसमा वास्तविक भरोसा थियो। यसले देखाउँछ कि उसको प्राकृतिक आवेग हटेको थियो। जब ऊ उजाड ठाउँबाट बाहिर आयो, के उसमा अझै पनि उसको आवेग र वीरता थियो? (थिएन।) के कुराले यस्तो देखायो? (मोशाले भने कि अब ऊ राम्रा वक्ता रहेनन्।) उसको बोल्‍ने क्षमता नै गुमेको थियो, त्यसोभए के उसमा अझै उसका अभिप्राय र आवेगहरू थिए? (थिएनन।) यस तरिकाले हेर्दा, जब परमेश्‍वरले कुनै व्यक्तिलाई सिद्ध पार्न चाहनुहुन्छ, जब उहाँले परमेश्‍वरमाथिको उसको भरोसा सिद्ध पार्न चाहनुहुन्छ, चाहे उहाँले यो व्यक्तिलाई प्रयोग गर्नुभए पनि नभए पनि, परमेश्‍वरले सत्यताबारे र परमेश्‍वरको इच्छाबारे यो व्यक्तिको बुझाइ सिद्ध पार्नुहुनेछ र यो व्यक्तिलाई कुनै दूषित कुराहरूविना, कुनै मानव वीरता, आवेग, महत्त्वाकाङ्क्षा, र ठूला सोखहरूविना, कुनै झोकविना, र कुनै असल मानव अभिप्राय र उत्साहरूविना—कुनै पनि तथाकथित विश्‍वासहरूविना साँचो र पूर्ण रूपले परमेश्‍वरको आज्ञापालन गर्न दिनुहुनेछ। मानव इच्छाबाट आउने यी कुराहरूलाई हरव्यक्तिले प्रशंसा गर्छ र पछ्याउँछ, र तुलनात्मक रूपमा भन्नुपर्दा, यी कुराहरू मान्छेका हृदयले सकारात्मक, असल र सही ठान्ने कुराहरू हुन्। हरव्यक्ति यिनै कुराहरूद्वारा जिउन इच्छुक हुन्छ। यी कुराहरू मान्छेका विश्‍वासहरू हुन्। मानिसहरूसँग यी कुराहरू नहुँदा, तिनीहरूले साँचो रूपमा परमेश्‍वरको आज्ञापालन गर्न सक्छन् र त्यसपछि तिनीहरूले मानव कल्पनाहरू र मानिसहरूले राम्रो ठान्‍ने कुराहरूको आधारमा काम गर्ने र बोल्नेछैनन्। अनि, जब मानिसहरू फेरि पनि परमेश्‍वरको अगाडि आउँछन्, तब तिनीहरूसँग परमेश्‍वरमाथिको साँचो आस्थाका अझ धेरै तत्वहरू हुनेछन्। साँचो आस्थाका यी तत्वहरू के-के हुन्? के तिनीहरूले अझै परमेश्‍वरलाई सल्लाह दिनेछन्? “परमेश्‍वर, तपाईंले गर्नुहुने कुराहरू मानव धारणाबमोजिम छैनन्, र मानिसहरूलाई तपाईंका कार्यहरू स्विकार्न कठिन परिरहेको छ। तपाईंले त वास्तवमा यसो गर्नुपर्ने हो,” र “परमेश्‍वर, तपाईंले भन्नुभएको कुरा ठिक लाग्दैन। त्यसको भाव ठिक छैन, विधि पनि गलत छ, र तपाईंले प्रयोग गर्नुभएका वचनहरू गलत छन्” भनेर के तिनीहरूले अझै परमेश्‍वरलाई भन्‍नेछन्? यी कुराहरू तिनीहरूबाट मेटिइसकेका हुन्छन् र तिनीहरूले अबउप्रान्त परमेश्‍वरलाई सल्लाह दिनेछैनन्। तिनीहरूले साँचो रूपमा परमेश्‍वरको आज्ञापालन गर्न, समझ राख्न, र परमेश्‍वरको डर मान्न सक्नेछन्। उजाड ठाउँमा चालिस बर्ष निखारिएपछि, मोशाले साँच्‍चिकै परमेश्‍वरको अस्तित्व अनुभूति गर्‍यो। सामान्यतया व्यक्ति जीवित रहनै असम्भव भएको परिवेशमा दिनदिनै जीवित रहिरहन र एकदेखि अर्को गर्दै हरवर्ष आशामै टिकिरहन उसले परमेश्‍वरमा भरोसा गर्‍यो, र अन्त्यसम्मै जिइरह्यो। उसले वास्तवमै परमेश्‍वर देख्यो। त्यो संयोग थिएन र पौराणिक कथा पनि थिएन। त्यो संयोगवश वा अचानक भएको कुरा पनि थिएन। त्यो सबै साँचो थियो। उसले परमेश्‍वरको वास्तविक अस्तित्व देख्यो र यावत्‌ थोकमाथिको परमेश्‍वरको सार्वभौमिकता वास्तविक हो भनेर बुझ्यो। जब मानिसहरूमाथिको परमेश्‍वरको कामले यस्तो नतिजा हासिल गर्नेछ, तब तिनीहरूको हृदय परिवर्तन हुनेछ। तिनीहरूका धारणा र कल्पनाहरू हराउनेछन् र तिनीहरूलाई आफू केही होइन रहेछु, र परमेश्‍वरविना केही गर्न नसक्‍ने रहेछु भन्‍ने अनुभूति हुनेछ। फलस्वरूप, तिनीहरू आफूखुसी काम गर्न अनिच्छुक हुनेछन्। यो समयमा, के मानिसहरूले “प्रभु: यस्तो कुरा तपाईंलाई हुनेछैन” भन्‍ने कुरा बोल्नेछन् र? (बोल्‍नेछैनन्।) हामी के भन्न सक्छौँ भने, यो समयमा, मानिसहरूले परमेश्‍वरलाई बाधा दिन मानव धारणाहरूको आधारमा बोल्नेछैनन्, न त तिनीहरूले मानव इच्छाअनुसार वा आफूलाई उचित लागेको तरिकाले नै काम गर्नेछन्। यो समयमा, मानिसहरू केको आधारमा जिउनेछन्? तिनीहरू के-कसरी जिउनेछन्? व्यक्तिपरक रूपमा, तिनीहरू परमेश्‍वरको सार्वभौमिकता र बन्दोबस्तप्रति समर्पित हुन सक्‍नेछन्। वस्तुपरक रूपमा, तिनीहरूले स्वाभाविक कुराहरूलाई स्वाभाविक रूपमै हुन दिन सक्‍नेछन्, अनि परमेश्‍वरको इच्छाको प्रतीक्षा र खोजी गर्न, र व्यक्तिगत छनौट नगरी परमेश्‍वरले गर्न दिनुभएका हरकाममा उहाँको आज्ञापालन गर्न सक्‍नेछन्।

धेरै पहिले इस्राएलीहरूलाई मिश्रबाहिर निकालेर ल्याउन जब परमेश्‍वरले मोशालाई पठाउनुभयो, तब परमेश्‍वरले उसलाई दिनुभएको यस्तो आज्ञाप्रति उसको प्रतिक्रिया के थियो? (उसले आफू बोल्‍न सिपालु नरहेको, र आफ्नो मुख र जिब्रो ढिलो चल्ने गरेको बतायो।) ऊ बोल्‍नमा सिपालु छैन, उसको मुख र जिब्रो ढिलो चल्छ भन्‍ने उसमा सानो आशङ्का थियो। तर के ऊ परमेश्‍वरको आज्ञाप्रति अटेरी थियो त? उसले यसलाई कसरी लियो? ऊ घोप्टो पर्‍यो। घोप्टो पर्नुको अर्थ के हो? यसको अर्थ समर्पित हुनु र स्वीकार गर्नु हो। आफ्ना व्यक्तिगत इच्‍छाहरूबारे चासो नराखी र आफूमा हुनसक्ने कठिनाइहरू उल्‍लेख नगरी, उसले घोप्टो परेर आफ्‍नो सम्पूर्णता परमेश्‍वरको अघि समर्पित गरिदियो। परमेश्‍वरले उसलाई जे गर्न लगाउनुहुन्थ्यो, उसले तुरुन्तै त्यो काम गरिहाल्थ्यो। उसलाई आफूले गर्न सक्‍ने केही पनि छैन भन्‍ने लाग्थ्यो, तैपनि उसले किन परमेश्‍वरको आज्ञा स्वीकार गर्न सक्यो? किनभने उसमा साँचो भरोसा थियो। सबै थोक र मामलाहरूमाथिको परमेश्‍वरको सार्वभौमिकताबारे उसले केही अनुभव प्राप्त गरेको थियो, र उसले चालिस वर्ष उजाड ठाउँमा गरेको अनुभवमा परमेश्‍वरको सार्वभौमिकता सर्वशक्तिमान् छ भनेर जानेको थियो। त्यसकारण, उसले तत्परतासाथ परमेश्‍वरको आज्ञा स्वीकार गर्यो, र परमेश्‍वरले उसलाई जे काम गर्न आज्ञा दिनुभएको थियो, अरू केही नसोचीकन ऊ त्यो काम पूरा गर्न लागिपर्‍यो। ऊ लागिपर्‍यो भन्‍नुको अर्थ के हो? यसको अर्थ उसमा परमेश्‍वरमाथिको साँचो भरोसा थियो, उहाँमाथिको साँचो निर्भरता थियो, र उहाँप्रतिको साँचो समर्पण थियो। ऊ कायर थिएन, तर उसले आफै निर्णय लिने वा प्रतिवाद गर्ने प्रयास गरेन। बरु, उसले त पूर्ण रूपमा विश्‍वास गर्‍यो, अनि भरोसाले भरिपूर्ण भएर ऊ परमेश्‍वरको आज्ञा पूरा गर्न तयार भयो। उसले यस्तो विश्‍वास गर्‍यो “यदि परमेश्‍वरले नै यो आज्ञा दिनुभएको हो भने, यो काम परमेश्‍वरले भन्‍नुभएजस्तै गरी पूरा हुनेछ। परमेश्‍वरले मलाई इस्राएलीहरूलाई मिश्रबाहिर निकालेर ल्याउने आज्ञा दिनुभएको छ, त्यसकारण म जान्छु। यो परमेश्‍वरले दिनुभएको आज्ञा भएकोले, उहाँले काम गर्नुहुनेछ, र उहाँले मलाई शक्ति दिनुहुनेछ। मैले सहकार्य मात्रै गर्नुपर्छ।” मोशामा यस्तो अन्तर्दृष्टि थियो। आत्मिक बुझाइ नभएका मानिसहरूले परमेश्‍वरद्वारा जिम्मा दिइएका कुराहरू आफू एक्लैले गर्न सक्छु भन्‍ने ठान्छन्। के मानिसहरूमा यस्तो क्षमता हुन्छ त? कदापि हुँदैन। यदि मानिसहरू कायर छन् भने त झिन् तिनीहरूसँग मिश्रको फारोलाई भेट्ने साहससमेत हुँदैन। हृदयमा, तिनीहरूले यसो भन्नेछन्: “मिश्रको फारो दियाबलस राजा हो। उसको अधीनमा ठुलो फौज छ र उसले मलाई एकै वचनमा मार्न सक्छ। म त्यति धेरै इस्राएलीहरूलाई कसरी भगाउन सक्छु र? के मिश्रको फारोले मेरो कुरा सुन्ला त?” यी वचनहरूमा अस्वीकार, प्रतिरोध र विद्रोह छ। यी वचनहरूले परमेश्‍वरमाथिको विश्‍वास देखाउँदैनन्, र यो वास्तविक भरोसा होइन। त्यो बेलाको परिस्‍थिति इस्राएलीहरू वा मोशाको निम्ति अनुकूल थिएन। मानव नजरमा, इस्राएलीहरूलाई मिश्रबाहिर निकालेर ल्याउने काम असम्‍भव थियो, किनभने मिश्र लाल समुद्रले घेरिएको थियो, र त्यो पार गर्नु ठूलो चुनौती हुन्थ्यो। के यो आज्ञा पूरा गर्न कति कठिन छ भन्‍ने कुरा मोशालाई साँच्‍चै थाहा थिएन त? उसलाई हृदयमा यो कुरा थाहा थियो, तैपनि उसले आफ्नो मुख र जिब्रो ढिलो चल्छ, र आफ्नो कुरा कसैले सुन्दैन भनेर मात्रै बतायो। उसले हृदयबाट परमेश्‍वरको आज्ञा इन्कार गरेन। परमेश्‍वरले मोशालाई इस्राएलीहरूलाई मिश्रबाहिर निकाल्ने आज्ञा दिनुभएपछि, उसले घोप्टो पर्दै यो आज्ञा स्वीकार गर्‍यो। किन उसले कठिनाइहरूबारे केही उल्‍लेख गरेन? के चालीस वर्ष उजाड स्थानमा बिताएकोले, उसले मानव संसारका खतराहरू, वा मिश्रका कुराहरू प्रगति भएर कुन स्थितिमा पुगेका थिए, वा इस्राएलीहरूको वर्तमान दुर्दशा के छ भनी जान्दैनथ्यो? के उसले यी कुराहरू स्पष्ट रूपमा देख्‍न सक्दैनथ्यो? के यस्तै भएको थियो? अवश्य होइन। मोशा बुद्धिमान्‌ र ज्ञानी थियो। मानव संसारमा ती सबै कुरा व्यक्तिगत रूपमा भोगेको, र अनुभव गरेको कारण उसलाई यी सबै कुरा थाहा थियो, अनि उसले ती कुराहरू कहिल्यै बिर्सँदैनथ्यो। उसलाई ती सबै कुरा राम्ररी थाहा थियो। त्यसकारण, के परमेश्‍वरले दिनुभएको आज्ञा कति कठिन छ भन्‍ने कुरा उसलाई थाहा थियो? (थियो।) यदि थाहा थियो भने, उसले कसरी त्यो आज्ञा स्वीकार गर्न सक्यो? उसले परमेश्‍वरमाथि भरोसा राख्यो। आफ्‍नो जीवनभरिको अनुभवको आधारमा, उसले परमेश्‍वरको सर्वशक्तिमान्‌तामा विश्‍वास गर्थ्यो, त्यसकारण उसले भरोसाले भरिपूर्ण हृदयसाथ अलिकति पनि शङ्का नगरी परमेश्‍वरको आज्ञा स्वीकार गर्‍यो। ऊसित कस्ता अनुभवहरू थिए? ल भन् त। (तिनले आफ्नो अनुभवमा हरेकपटक परमेश्‍वरलाई पुकार्दा र हरेकपटक तिनी परमेश्‍वर नजिक जाँदा, परमेश्‍वरले तिनलाई अगुवाइ र मार्गदर्शन गर्नुभयो। परमेश्‍वर उहाँको वचनबाट कहिल्यै पछि हट्नुभएको छैन भन्ने कुरा मोशाले देखे, र तिनमा परमेश्‍वरमाथि वास्तविक भरोसा थियो।) यो एउटा पक्ष भयो। अरू के छन्? (चालिस बर्षसम्म उजाड ठाउँमा बस्दा, मोशाले परमेश्‍वरलाई पुकार्दै प्रार्थना गरेर वास्तवमै परमेश्‍वरको सार्वभौमिकता देखेका थिए। तिनी जीवित रहिरहन र त्यसबाट पार पाउन सक्षम भए, र तिनमा परमेश्‍वरको सार्वभौमिकतामाथिको साँचो आस्था थियो।) अरू के छन्? (मोशामाथि परमेश्‍वरले पहिल्यै थुप्रै काम गरिसक्नुभएको थियो। परमेश्‍वरले कसरी स्वर्ग, धर्ती, र यावत्‌ कुराहरू सृष्टि गर्नुभयो, र कसरी उहाँले नोआको समयमा संसारलाई ध्वस्त पार्न बाढी प्रयोग गर्नुभयो भन्नेबारे, अनि अब्राहम र त्यस्तै अन्य कुराहरूबारे मोशालाई केही थाहा थियो। तिनले यी कुराहरू पुरानो करारका पहिलो पाँच पुस्तकहरूमा लेखे, र यसले प्रमाणित गर्छ कि तिनले परमेश्‍वरका यी सबै कार्यहरूबारे अन्तर्ज्ञान प्राप्त गरेका थिए र परमेश्‍वर सर्वशक्तिमान् र सर्वज्ञ हुनुहुन्छ भन्ने कुरा थाहा पाएका थिए। त्यसकारण, परमेश्‍वरले तिनलाई अगुवाइ गर्नुभएपछि, तिनको प्रयास निश्‍चय नै सफल हुनेछ भनी तिनले विश्‍वास गरे। तिनी परमेश्‍वरका कार्यहरू हेर्न चाहन्थे, र तिनीमार्फत परमेश्‍वरले के गर्नुहुन्छ, र कसरी तिनलाई सहयोग र मार्गदर्शन गर्नुहुन्छ भनी हेर्न चाहन्थे। तिनमा यही भरोसा थियो।) यथार्थ त्यही थियो। मलाई भन, चालीस वर्ष उजाड स्थानमा बस्दा, के मोशाले परमेश्‍वरमा केही कुरा पनि गाह्रो हुँदैन र मानिस परमेश्‍वरकै हातमा हुन्छ भनेर अनुभव गर्न सकेको थियो? धेरै हदसम्म—उसको साँचो अनुभव त्यही थियो। चालीस वर्ष उजाड स्थानमा बिताउँदा, उसले त्यस्ता धेरै कुराहरू सामना गर्‍यो जसमा उसको मृत्यु हुने खतरामा हुन्थ्यो, र ती कुरा सामना गर्दा ऊ बाँच्‍न सक्छ कि सक्दैन उसलाई थाहा हुँदैनथ्यो। हरेक दिन, उसले आफ्‍नो ज्यानको लागि संघर्ष गर्थ्यो र सुरक्षाको लागि परमेश्‍वरलाई प्रार्थना गर्थ्यो। उसको एउटै कामना त्यही हुन्थ्यो। उसले ती चालीस वर्षमा परमेश्‍वरको सार्वभौमिकता र सुरक्षालाई गहन रूपमा अनुभव गरेको थियो। त्यसकारण, पछि उसले परमेश्‍वरको आज्ञा स्वीकार गर्दा, उसको पहिलो सोच पक्‍कै पनि यस्तो हुनुपर्छ: परमेश्‍वरमा केही कुरा पनि गाह्रो हुँदैन। यदि परमेश्‍वरले गर्न सकिन्छ भनेर भन्‍नुहुन्छ भने, अवश्य नै सकिन्छ। परमेश्‍वरले मलाई यस्तो आज्ञा दिनुभएको हुनाले, उहाँले अवश्य नै हेर्नुहुनेछ—यो काम कुनै मानिसले नभई उहाँले नै गर्नुहुनेछ।” काम गर्नुभन्दा पहिले, मानिसले अग्रिम रूपमा योजना र तयारी गर्नुपर्छ। तिनीहरूले सुरुमा प्रारम्‍भिक कुराहरू सम्‍हाल्‍नुपर्छ। के परमेश्‍वरले काम गर्नुभन्दा पहिले यी कुराहरू गर्नुपर्छ? गर्नुपर्दैन। सृष्टि गरिएको हरेक प्राणी जति प्रभावशाली, जति सक्षम वा शक्तिशाली भए पनि, जति जोसिलो भए पनि, ऊ परमेश्‍वरकै हातमा हुन्छ। मोशासँग यस कुराको भरोसा, ज्ञान र अनुभव थियो, त्यसकारण उसको हृदयमा कुनै शङ्का वा डर थिएन। त्यसकारण, परमेश्‍वरमाथिको उसको भरोसा खास रूपमा साँचो र विशुद्ध थियो। ऊ भरोसाले भरिपूर्ण थियो भनेर पनि भन्‍न सकिन्छ।

मैले भर्खरै साँचो आस्था के हो भन्नेबारे कुरा गरेको छु। ल भन् त, परमेश्‍वरले अन्त्यमा मानिसको विश्‍वास चाहनुहुन्छ कि मानिसको साँचो आस्था? (उहाँ मानिसको साँचो आस्था चाहनुहुन्छ।) परमेश्‍वरले चाहनुहुने भनेको मानिसको साँचो आस्था हो। अनि, साँचो आस्था भनेको के हो? सबैभन्दा सरल र सोझो अर्थमा भन्नुपर्दा, त्यो परमेश्‍वरमाथिको मानिसहरूको वास्तविक भरोसा हो। अभ्यासमा वास्तविक भरोसा कस्तो हुन्छ? मानिसहरूको वास्तविक जीवनका सम्पूर्ण कृयाकलापहरूसित त्यसको के सम्बन्ध छ? (मानिसहरू विश्‍वास गर्छन् कि परमेश्‍वर सबै कुराहरूमाथि सार्वभौम हुनुहुन्छ र उहाँले सबै कुराहरू पूर्वनिर्धारित गर्नुहुन्छ। तिनीहरू आफूले सामना गर्ने सबै कुराहरूमाथिको परमेश्‍वरको सार्वभौमिकतामा विश्‍वास गर्छन् र परमेश्‍वरको लागि केही पनि कठिन हुँदैन भन्ने कुरामा विश्‍वास गर्छन्।) (मानिसहरू परमेश्‍वरका हरेक वचन पूरा भएरै छोड्छ भनी विश्‍वास गर्छन्।) यसमाथि थप मनन गर्। वास्तविक भरोसा अन्‍य कुनकुन तरिकाले प्रकट हुनेछ? (मोशाको भरोसा साधारण विश्‍वासीहरूकोभन्दा फरक छ। जब तिनले ‘उत्पत्ति’ पुस्तक लेखे, तिनले के विश्‍वास गरे भने, परमेश्‍वरले स्वर्ग र पृथ्वी र यावत्‌ कुराहरू उहाँका वचनहरूद्वारा सृष्टि गर्नुभएको हो, स्वर्ग र पृथ्वी र यावत्‌ कुराहरू परमेश्‍वरका वचनहरूमार्फत उत्पन्‍न गराइएका हुन्, परमेश्‍वरले जे भन्नुहुन्छ त्यो वास्तवमा त्यही हो र परमेश्‍वरले जे तोक्नुहुन्छ त्यो भएरै छाड्नेछ, र परमेश्‍वरका सबै वचनहरू भएरै छाड्नेछन् र पूरा हुनेछन्। यस अर्थमा, तिनीसँग परमेश्‍वरमाथिको वास्तविक भरोसा थियो। तिनी परमेश्‍वर साँच्चै हुनुहुन्छ भन्ने तथ्यमा मात्र विश्‍वास गर्दैनथे। तिनी त स्वर्ग, पृथ्वी र यावत्‌ कुराहरू परमेश्‍वरले सृष्टि गर्नुभएको हो भनेरसमेत विश्‍वास गर्थे। परमेश्‍वरका वचनहरूले सबथोक हासिल गर्छन् भन्ने कुरा तिनले हृदयमा पूरै विश्‍वास गर्थे, र तिनले परमेश्‍वरको सर्वशक्तिमान्‌तामा विश्‍वास गर्थे। यदि तिनमा परमेश्‍वरमाथिको त्यस्तो भरोसाको कमी हुन्थ्यो भने, तिनले कहिल्यै ‘उत्पत्ति’ पुस्तक लेख्न सक्दैनथे। यी वचनहरू पवित्र आत्माद्वारा उत्प्रेरित वा प्रकटित थिए, जुन तिनले प्रस्टसित देख्न सक्थे।) ल भन् त, के मानिसहरूको विश्‍वासको कारण परमेश्‍वरको वास्तविक अस्तित्व तथ्य भएको हो? (होइन।) परमेश्‍वरको वास्तविक अस्तित्व कस्तो तथ्य हो? (मानिसहरूले विश्‍वास गरे पनि नगरे पनि, परमेश्‍वर हुनुहुन्छ, र परमेश्‍वरको आफ्नै अस्तित्व छ र उहाँ शाश्‍वत हुनुहुन्छ।) कम्तीमा पनि, परमेश्‍वरमाथिको भरोसा यो जगमा आधारित हुनुपर्छः तैँले मौखिक रूपमा स्विकारेकोले परमेश्‍वर अस्तित्वमा हुनुभएको होइन, र तैँले स्विकारिनस् भने, उहाँको अस्तित्व नहुने पनि होइन। बरु, तैँले परमेश्‍वरलाई विश्‍वास र स्वीकार गरे पनि नगरे पनि परमेश्‍वर अस्तित्वमा रहनुहुन्छ। परमेश्‍वर शाश्‍वत सृष्टिकर्ता हुनुहुन्छ र शाश्‍वत रूपमा सबै कुराहरूमाथि सार्वभौम हुनुहुन्छ। मानिसहरू किन यो बुझाइमा पुग्न आवश्यक छ? यसले मानिसहरूमा के परिवर्तन गर्न सक्छ? कतिपय मानिसहरू यसो भन्छन्, “यदि हामीले तपाईंमा विश्‍वास गर्‍यौँ भने, तपाईं परमेश्‍वर हुनुहुन्छ, तर यदि हामीले तपाईंमा विश्‍वास गरेनौँ भने, तपाईं परमेश्‍वर हुनुहुन्न।” यी वचनहरू के हुन्? यी विद्रोही र भ्रामक वचनहरू हुन्। परमेश्‍वर यसो भन्नुहुन्छ, “यदि तैँले ममा विश्‍वास गर्दैनस् भने, म अझै पनि परमेश्‍वर नै हुन्छु र म अझै पनि तेरो नियतिमाथि सार्वभौम नै रहन्छु। तैँले यसलाई परिवर्तन गर्न सक्दैनस्।” यो कसैले पनि नकार्नै नसक्ने तथ्य हो। एउटा नास्तिक व्यक्तिले परमेश्‍वरलाई जति नै इन्कार वा प्रतिरोध गरे पनि, उसको भाग्य अझै पनि परमेश्‍वरको सार्वभौमिकतामै हुन्छ, र ऊ परमेश्‍वरको दण्डबाट उम्कन सक्दैन। यदि तैँले परमेश्‍वरका योजनाबद्ध कार्य र बन्दोबस्तहरू पूर्ण रूपमा स्विकार्छस् र ती कुराहरूप्रति समर्पित हुन्छस् अनि तँ परमेश्‍वरले व्यक्त गर्नुभएका सम्पूर्ण सत्यताहरू स्विकार्न सक्छस् भने, परमेश्‍वरका वचनहरूले तेरो जीवन शैली परिवर्तन गर्न सक्छन्, र तेरो जीवनका लक्ष्यहरू र तेरो पछ्याइको दिशा, तैँले रोज्ने मार्ग र तेरो जीवनको अर्थ परिवर्तन गर्न सक्छन्। कतिपय मानिसहरू परमेश्‍वरको अस्तित्वमा विश्‍वास गर्छु, र यावत्‌ थोक र जे-जति कुरा छन् ती हरेकमाथि परमेश्‍वर सार्वभौम हुनुहुन्छ भनेर विश्‍वास गर्छु भनी मुखले भन्छन्, तर तिनीहरू परमेश्‍वरका योजनाबद्ध कार्य र बन्दोबस्तहरूप्रति समर्पित हुन सक्दैनन् र हरेक व्यक्तिको लागि परमेश्‍वरले फरकफरक बन्दोबस्तहरू गर्नुहुन्छ भनेर तिनीहरूले देख्न सक्दैनन्। यी मानिसहरू सधैँ आफ्नै महत्त्वाकाङ्क्षा र चाहनाहरू पछ्याउन चाहन्छन् र सधैँ ठूलाठूला कामहरू गर्न चाहन्छन्, तर तिनीहरूले निरन्तर धक्‍का खान्छन् र अन्त्यमा तिनीहरू हार्छन्, र क्षतविक्षत र रक्ताम्मे हुन्छन्। त्यसपछि मात्र तिनीहरूले आत्मसमर्पण गर्छन्। यदि तिनीहरूले परमेश्‍वरको सार्वभौमिकतामा साँच्चै विश्‍वास गर्थे भने, के तिनीहरूले यस्तो व्यवहार गर्थे र? यो तिनीहरूको लागि असम्भव हुन्थ्यो। तिनीहरू कसरी अघि बढ्नुपर्छ? सर्वप्रथम, तिनीहरूले परमेश्‍वरको इच्छा बुझ्नुपर्छ। मानवजातिलाई मुक्ति दिने काममा, परमेश्‍वरले मानिसहरूलाई तिनीहरूका भ्रष्ट स्वभावहरू त्याग्‍न र शैतानको प्रभावबाट मुक्त हुन, जीवनको सही मार्गमा हिँड्न, र परमेश्‍वरका वचनहरूद्वारा जिउन मद्दत गर्नुहुन्छ। यदि मानिसहरूले परमेश्‍वरको इच्छा साँच्चिकै बुझ्छन् भने, सत्यता पछ्याउँदा र परमेश्‍वरलाई बुझ्ने खोज गर्दा, तिनीहरूले परमेश्‍वरका मापदण्डहरू पालना गर्नेछन्, र परमेश्‍वरको सार्वभौमिकता र बन्दोबस्तहरूप्रति समर्पण हासिल गर्नेछन्। यस तरिकाले मात्र तिनीहरू परमेश्‍वरको इच्छाअनुरूपका हुन सक्छन्। धेरै मानिसहरू यस्ता पनि छन् जो परमेश्‍वरमा विश्‍वास त गर्छन् तर परमेश्‍वरको आज्ञापालन गर्न सक्दैनन्। तिनीहरू सधैँ आफ्नै चाहनाहरू पछ्याउन चाहन्छन्, तर अन्त्यमा तिनीहरू सबै असफल हुन्छन्। त्यसपछि मात्र तिनीहरूले आफ्नो हृदयका कुराहरू भन्छन्, “यो नियति हो, र परमेश्‍वरले पूर्वनिर्धारित गर्नुभएको कुरा कसैले पनि बदल्न सक्दैन!” यो बेला, जब तिनीहरूले फेरि पनि “म परमेश्‍वरको अस्तित्वमा विश्‍वास गर्छु र परमेश्‍वरले सबथोक उहाँको हातैमा राख्नुहुन्छ भनेर विश्‍वास गर्छु” भन्छन्, तब के यी वचनहरू तिनीहरूले पहिले बोलेका वचनहरूभन्दा फरक हुन्छन्? ती तिनीहरूले पहिले बोलेका धर्मसिद्धान्तहरूभन्दा धेरै व्यावहारिक हुन्छन्। पहिले, तिनीहरूले परमेश्‍वर सबै कुरामाथि सार्वभौम हुनुहुन्छ भनी मौखिक रूपमा मात्र स्वीकार र विश्‍वास गर्थे, तर जब तिनीहरूलाई केही आइपर्थ्यो, तिनीहरूले परमेश्‍वरको आज्ञापालन गर्न सक्दैनथे र परमेश्‍वरका वचनहरूको आधारमा सत्यता अभ्यास गर्न सक्दैनथे। तिनीहरूले हृदयमा आफ्ना आदर्शहरू आफै साकार पार्न सक्छौँ भन्‍ने सोच्थे। यसरी, तिनीहरूले हृदयभित्र विश्‍वास गरेका परमेश्‍वरका वचनहरू र तिनीहरूको मुखमा झुण्डिएका धर्मसिद्धान्तहरू तिनीहरूको कार्य-व्यवहारका सिद्धान्तहरू बन्न सकेनन्। अर्थात, तिनीहरूले परमेश्‍वरका सबै वचनहरू सत्यता हुन् र ती वचनहरूले सबै कुरा हासिल गर्न सक्छन् भनी विश्‍वास गरेनन्। तिनीहरू सत्यता बुझ्छौँ भन्ठान्थे तर परमेश्‍वरको सार्वभौमिकता र बन्दोबस्तहरूप्रति समर्पित हुन सक्दैनथे, त्यसैले तिनीहरूले जे बुझे ती धर्मसिद्धान्त र अक्षरहरू मात्र थिए, सत्यता वास्तविकता थिएनन्। मुखले तिनीहरू परमेश्‍वरको सार्वभौमिकतामा विश्‍वास गर्छौँ भन्थे, तर वास्तविक जीवनमा, तिनीहरू परमेश्‍वरको आज्ञापालन गर्न सक्दैनथे। तिनीहरू सधैँ आफ्नै मार्गमा हिँड्थे, सधैँ आफ्नै चाहनाहरू पछ्याउन चाहन्थे, र परमेश्‍वरका मापदण्डहरू उल्लङ्घन् गर्थे। के यो साँचो आज्ञापालन हो र? के यसमा वास्तविक विश्‍वास र वास्तविक भरोसा छ र? (छैन।) बिलकुलै छैन, र त्यो वास्तवमै दयनीय कुरा हो! परमेश्‍वरमाथिको वास्तविक भरोसाका प्रकटीकरणहरू के-के हुन्? वास्तविक भरोसा बोकेका मानिसहरू कम्तीमा परमेश्‍वरका वचनहरू सत्यता हुन् र ती भएरै छाड्छन् र पूरा हुनेछन् भनी विश्‍वास गर्छन्, र तिनीहरू परमेश्‍वरका मापदण्डहरूअनुसार अभ्यास गर्नु जीवनको सही मार्ग हो भनी विश्‍वास गर्छन्। जीवनमा तिनीहरू परमेश्‍वरलाई प्रार्थना गर्छन् र परमेश्‍वरमाथि भरोसा गर्छन्, परमेश्‍वरका वचनहरूलाई आफ्नो वास्तविक जीवनमा ल्याउँछन्, सबै कुराहरूमा परमेश्‍वरका वचनहरूअनुसार अभ्यास गर्छन्, इमानदार मानिस हुन खोज्छन्, र परमेश्‍वरका वचनहरूको वास्तविकता जिउँछन्। तिनीहरू परमेश्‍वरको अस्तित्व र सार्वभौमिकतामा विश्‍वास गर्ने मात्र नभई वास्तविक जीवनमा परमेश्‍वरका योजनाबद्ध कार्य र बन्दोबस्तहरूप्रति समर्पित हुन पनि खोज्छन्। यदि तिनीहरू विद्रोही बने भने, तिनीहरूले आफूमाथि चिन्तन गर्न, सत्यता स्विकार्न, परमेश्‍वरको अनुशासन स्विकार्न र परमेश्‍वरप्रति आज्ञापालन हासिल गर्न सक्छन्। यदि तैँले यसरी अभ्यास गर्छस् भने, तैँले विश्‍वास गर्ने र स्विकार्ने सत्यता तेरो जीवन वास्तविकता बन्नेछ। यो सत्यताले तेरा सोचहरू, तेरो जीवन, र तेरो पूरै जीवनले लिने दिशा निर्देशित गर्न सक्नेछ। यो बेला, तैँले परमेश्‍वरप्रति साँचो भरोसा प्रकट गर्न सक्नेछस्। जब तँसँग परमेश्‍वरप्रति वास्तविक विश्‍वास र साँचो आज्ञाकारीता हुन्छ, यसले भरोसा सिर्जना गर्छ। यो भरोसा नै परमेश्‍वरमाथिको साँचो आस्था हो। अनि, यो साँचो आस्था कहाँबाट आउँछ? यो परमेश्‍वरका वचनहरू अभ्यास र अनुभव गरेर अनि सत्यता बुझेपछि प्राप्त हुन्छ। मानिसहरूले सत्यता जति बढी बुझ्छन्, परमेश्‍वरमाथिको तिनीहरूको भरोसा उति नै ठुलो हुन्छ, तिनीहरूले परमेश्‍वरबारे उति नै बढी थाहा पाउँछन्, र उति नै बढी परमेश्‍वरको आज्ञापालन गर्छन्। मानिसहरूले यसरी नै साँचो आस्था प्राप्त गर्छन्।

मानिसहरूले जुन प्रक्रियाद्वारा परमेश्‍वरमा साँचो आस्था राख्छन्, त्यसमा परमेश्‍वरले के गर्नुहुन्छ? (उहाँले अन्तर्दृष्टि र मार्गदर्शन दिनुहुन्छ, परिवेशलाई योजनावद्व गर्नुहुन्छ, र त्यसपछि सत्यतालाई लिनुहुन्छ र त्यसलाई मानिसहरूमा घुसाउने काम गर्नुहुन्छ। (जब पत्रुसले प्रभु येशूको हप्काइ पायो, त्यो परमेश्‍वरले उसलाई पर्दाफास, न्याय र निन्दा गर्नु भएको कुरा थियो। के परमेश्‍वरमाथिको साँचो भरोसा प्राप्त गर्नुअघि मानिसहरूले यी कुराहरू अनुभव गर्नुपर्छ? (पर्छ।) तिनीहरूले किन यी कुराहरू अनुभव गर्नुपर्छ? के यी कुराहरूविना भरोसा प्राप्त गर्न असम्भव हुन्छ? के न्याय, पर्दाफास, गाली, अनुशासन, हप्काइ, र श्रापसमेतबाट पन्छिन सम्भव छ? (छैन।) मानौँ कि प्रभु येशूले पत्रुसलाई हप्काउनुको सट्टा यस विषयमा मित्रवत्‌ ढङ्गले छलफल गर्नुभयो रे, अनि उसलाई यसो भन्‍नुभयो रे, “पत्रुस, मलाई थाहा छ, तैँले राम्रो भन्न खोजेको छस्, तर अबदेखि त्यस्तो नबोल्। असल मानव अभिप्रायहरूद्वारा मेरा योजनामा बाधा नपुर्‍या। शैतानको पक्षमा नबोल् र शैतानको अभिव्यक्ति माध्यमको रूपमा काम नगर्। भविष्यमा, बढी सावधान हू र बकवास कुरा नगर्। बोल्नुभन्दा पहिले, तेरा वचनहरू सही छन् कि छैनन् र त्यसले परमेश्‍वरलाई दुःखी तुल्याउनेछ वा रिस उठाउनेछ कि छैन भनेर राम्ररी विचार गर्।” के यसरी बोलेर हुन्छ त? (हुँदैन।) किन हुँदैन? मानिसहरू शैतानद्वारा धेरै गहन रूपमा भ्रष्ट पारिएका छन्, र तिनीहरूको भ्रष्ट स्वभावको जरा धेरै गहिरो गाडिएको छ। तिनीहरू आफ्नो भ्रष्ट स्वभावद्वारा जिउँछन्। तिनीहरूका सबै सोच, कार्य, कल्पना र धारणाहरू, तिनीहरूको जीवनका सबै लक्ष्य र दिशाहरू, र तिनीहरूले बोल्ने र गर्ने सबै कुराहरू तिनीहरूको भ्रष्ट स्वभावबाट आउँछन्। यदि परमेश्‍वरले तिनीहरूलाई हप्काउनुहुन्न भने, के त्यो ठीक हो? के तिनीहरूले यो समस्याको गम्भीरता बुझ्लान्? के तिनीहरूको पापको मूल कारण निर्मूल पार्न सकिन्छ? (सकिँदैन।) यदि तिनीहरूको पापको मूल कारण निर्मूल पार्न सकिँदैन भने, के मानिसहरूले परमेश्‍वरको आज्ञापालन गर्न सक्छन्? (सक्दैनन्।) के अब तँलाई परमेश्‍वरले मानिसहरूलाई निन्दा गर्नु र श्राप दिनु राम्रो कि नराम्रो के हो, स्पष्ट भयो? (यो राम्रो कुरा हो।) के परमेश्‍वरले मानिसहरूको खुलासा गर्नु राम्रो कुरा हो? (हो।) उहाँले मानिसहरूको के कुरा खुलासा गर्नुहुन्छ? (उहाँले तिनीहरूको कमजोरी, कद र परमेश्‍वरप्रतिको भरोसा खुलासा गर्नुहुन्छ।) उहाँले मानिसहरूको पूर्ण खुलासा गर्नुहुन्छ। परमेश्‍वरले सराहना गर्नुहुने कुरा तैँले अँगालेका धर्मसिद्धान्तहरू, तैँले बारम्बार दोहोर्‍याउने बोलीहरू, तेरा विश्‍वासहरू, तेरो बाहिरी जोस र तेरा असल अभिप्रायहरू होइनन्। यी कुराहरू उहाँ चाहनुहुन्न। चाहे तँ जति नै जोसिलो भए पनि वा चाहे तैँले जति नै टाढाटाढा यात्रा गरे पनि, के यसले तँसँग सत्यता छ भनी देखाउन सक्छ र? के यसले तँसँग परमेश्‍वरप्रतिको साँचो आस्था छ भनेर देखाउन सक्छ र? (सक्दैन।) यी परमेश्‍वरले सराहना गर्नुहुने कुराहरू होइनन्। मानव-निर्मित सद्‌गुण र कल्पनाहरू बेकार हुन्छन्। परमेश्‍वरको अनुमोदन प्राप्त गर्न र परमेश्‍वरमा साँचो आस्था राख्नको लागि, तैँले परमेश्‍वरका विभिन्न कार्यविधिहरू अनुभव गर्नुपर्छ, जस्तै: खुलासा, न्याय, निन्दा, र श्राप—अनि कहिलेकाहीँ अनुशासन र सजाय पनि आवश्यक पर्छन्। के यी डराउनुपर्ने कुराहरू हुन् त? यी डराउनुपर्ने कुराहरू होइनन्। यी कुराहरूमा परमेश्‍वरको इच्छा, परमेश्‍वरका असल अभिप्रायहरू र परमेश्‍वरको प्रेम हुन्छ। यो कठिनाइ सहनु सार्थक छ! परमेश्‍वरले मानिसहरूमाथि काम गर्न यी कुराहरू गर्नुहुन्छ र यी विधिहरू चलाउनुहुन्छ। यसले देखाउँछ कि परमेश्‍वरले यी मानिसहरूबाट केही कुराहरू अपेक्षा गर्नुहुन्छ र तिनीहरूबाट केही प्राप्त गर्न चाहनुहुन्छ। परमेश्‍वरले यी कुराहरू यतिकै, बिनाकारण वा कल्पनामा आधारित रहेर गर्नुहुन्न। यी कुराहरूले पूर्णतया परमेश्‍वरको इच्छा प्रतिबिम्बित गर्छन्। अनि, परमेश्‍वरको इच्छा के हो? उहाँ मानिसहरूलाई परमेश्‍वरप्रतिको साँचो आस्थामा ल्याउन र तिनीहरूलाई सत्यता स्विकाराउन, भ्रष्ट स्वभाव छोडाउन र मुक्ति प्राप्त गराउन चाहनुहुन्छ।

ल मलाई भन् त, पत्रुसले प्रभुलाई तीन पटकसम्म इन्कार गरेपछि, के उसले आफ्नै आस्थामाथि चिन्तन गर्‍यो? (गर्‍यो।) सामान्य मानवता भएका मानिसहरू, जो सत्यता पछ्याउँछन्, तिनीहरूले असफलता र झट्काहरू सामना गर्दा आफैँमाथि चिन्तन गर्छन्। पत्रुसले पनि निश्‍चय नै यसरी नै आफ्नो बारेमा चिन्तन गर्नेथिए। सत्यतालाई प्रेम नगर्ने मानिसहरूले आफ्नो बारेमा कहिल्यै चिन्तन गर्दैनन्। यदि तिनीहरूले पत्रुसको जस्तो अवस्था सामना गरे भने, तिनीहरूले यसो भन्नेछन्, “मैले प्रभुलाई तीनपटकसम्म इन्कार गरेको भए पनि, यी अपवादजनक परिस्थितिहरू थिए। यस्ता अपवादजनक परिस्थितिहरूमा कसले पो चिन्ता, डर र कमजोरी महसुस गर्दैनथ्यो र? यो ठुलो कुरा होइन। प्रभुप्रतिको मेरो प्रेम अझै पनि ठूलो छ, मेरो हृदयमा जोसको आगो छ, मेरो आत्मा बलियो छ, र मैले प्रभुलाई कहिल्यै छोड्ने रकहिल्यै त्याग्ने छैनँ!प्रभुलाई तीन पटकसम्म इन्कार गर्नु एउटा सानो दोष मात्र हो, र परमेश्‍वरले सायद यो सम्झनुसमेत हुनेछैन। आखिर, परमेश्‍वरप्रतिको मेरो आस्था एकदमै ठूलो छ।” यो कस्तो खाले चिन्तन हो? के यो सत्यता स्वीकार गर्ने मनोवृति हो? के यो वास्तविक भरोसा प्राप्त गर्ने तरिका हो? (होइन।) यदि पत्रुसले यस्तो सोच्थ्यो भने, “प्रभु येशू, तपाईं मानिसहरूलाई राम्ररी चिन्नुहुन्छ, तर तपाईंले म यस्तो काम गर्छु भनेर कसरी दाबी गर्न सक्नुहुन्छ? मैले तपाईंलाई इन्कार गर्नेछु भनेर तपाईंले भविष्यवाणी नगर्नुभएको भए हुनेथ्यो। बरु, म तपाईंलाई तीनपटकसम्म चिन्न सक्नेछु भनेर तपाईंले भविष्यवाणी गर्नुभएको भए हुनेथ्यो। त्यो धेरै राम्रो हुनेथ्यो, र त्यसपछि म मेरो शिर उच्च राखेर तपाईको अनुसरण गर्न सक्थेँ। साथै, यसले तपाईंप्रति मेरो ठूलो भरोसा देखाउनेथ्यो, र तपाईंको भविष्यवाणी पनि सही साबित हुनेथ्यो। हामी दुवै त्यसमा सन्तुष्ट हुनेथ्यौँ। म तपाईंलाई कति साँचो रूपमा विश्‍वास गर्छु। तपाईंले मलाई सिद्ध पार्नुपर्छ र मलाई मर्यादा प्रदान गर्नुपर्छ! तपाईंले मलाई हप्काउनु हुँदैन। तपाईंले मलाई यस्तो व्यवहार गर्नु हुँदैन। म सम्मानित पत्रुस हुँ। मैले परमेश्‍वरलाई नकार्ने वचनहरू कहिल्यै बोल्दिनथेँ। यो त अति बेइज्जतीपूर्ण र लाजमर्दो कुरा हो! तपाईं मलाई किन यस्तो आरोप लगाउनुहुन्छ? किन अरू कसैलाई लगाउनुहुन्न? तपाईंले जे गर्नुभयो त्यो उचित थिएन! मैले तपाईलाई इन्कार गरेको छु भनेर स्विकारेँ नै भने पनि, के तपाईंले यसरी सबैले मेरो बेइज्जती देख्न सक्‍ने गरी मेरो पर्दाफास गर्नुपर्थ्यो र? अब यहाँबाट म कहाँ जाने होला? के म भविष्यमा अझै राम्रो गन्तव्य प्राप्त गर्न सक्छु र? के यसको मतलब तपाईंले मलाई त्याग्नुभएको छ भन्ने होइन र? मेरो हृदयमा, मलाई यो उचित छैन जस्तो लाग्छ।” परमेश्‍वरसँग यसरी तर्क गर्नु सही हो कि गलत हो? (यो गलत हो।) यो कस्तो प्रकारको स्थिति हो? यहाँ पत्रुसको अनाज्ञाकारीता र गुनासाहरू छन्। पत्रुसले परमेश्‍वरको काम उसका धारणा र रुचिहरूअनुरूप छैनन् भनी गुनासो गर्छ। यसले गर्दा उसको इज्जत र मर्यादा गुम्छ र उसले आफ्नो शिर ठाडो पार्न सक्दैन। यहाँ, उसमा मानव रोजाइहरू छन्, उसमा मानव गुनासो, अवज्ञा, प्रतिरोध र विद्रोह छन्। यी सबै कुराहरू भ्रष्ट स्वभाव हुन्। यस तरिकाले सोच्नु र काम गर्नु, अनि यस्तो मनोवृत्ति र स्थिति हुनु प्रष्ट रूपमै गलत कुरा हो। यदि मानिसहरूले यस्तै सोच्‍ने र व्यवहार गर्ने गर्छन् र परमेश्‍वरले तिनिहरूलाई गाली गर्नुहुन्न भने, के तिनीहरूले आफ्नो पर्दाफास भएपछि साँचो आस्था विकास गर्न सक्छन् र? के तिनीहरूले परमेश्‍वरमा साँचो भरोसा राख्न सक्छन् र? (सक्दैनन्।) गुनासो, विद्रोह, र प्रतिरोध गर्ने, अनि परमेश्‍वरले उनीहरूबारे पर्दाफास गर्नुभएको कुरा र उहाँले उनीहरूप्रति गर्नुभएको यस्तो व्यवहार इन्कार गर्नेहरूले कस्तो परिणाम प्राप्त गर्छन्? त्यस्ता मानिसहरूको जीवनमा यसले के ल्याउँछ? यसले निम्त्याउने पहिलो कुरा भनेको क्षति हो। “क्षति” को तात्पर्य के हो? परमेश्‍वरको नजरमा, तँलाई निराकरण गर्नु अत्यन्तै समस्याजनक कुरा हो। तँलाई जे भए पनि, तँसँग सधैँ रोजाइहरू हुन्छन् र तँसँग सधैँ तेरा आफ्नै रुचि, इच्छा, रायहरू, र तेरा आफ्नै कल्पना, धारणा, र निष्कर्षहरू हुन्छन्। अनि, तँ अझै पनि किन परमेश्‍वरमा विश्‍वास गर्छस्? तेरो लागि त परमेश्‍वर तेरो दृढ निश्‍चयता र तेरो आध्यात्मिक साथको वस्तु मात्र हो। तँलाई परमेश्‍वर, परमेश्‍वरका वचनहरू, परमेश्‍वरको सत्यता, वा परमेश्‍वरको जीवन भरणपोषण आवश्यक छैन, र अवश्य नै परमेश्‍वरले तँमाथि तँलाई धेरै दुख दिने कुनै पनि प्रकारको न्याय कार्य गर्नु तँलाई आवश्यक छैन। जवाफमा, परमेश्‍वर भन्नुहुन्छ, “यो सजिलो छ, मैले तँलाई त्यस्तो गर्नुपर्दैन। एउटा कुरा मात्र गर्नुपर्छ: तैँले मलाई छोडेर जानुपर्छ। तँसँग रोज्ने अधिकार छ, र मसँग पनि रोज्ने अधिकार छ। तैँले तँलाई मुक्ति दिने मेरो तरिका स्वीकार नगर्ने निर्णय गर्न सक्छस्, त्यसरी नै मैले पनि तँलाई मुक्ति नदिने निर्णय गर्न सक्छु।” के यसको अर्थ तेरो र परमेश्‍वरबीच कुनै सम्बन्ध छैन भन्ने हो? के यो परमेश्‍वरको स्वतन्त्रता हो? (हो।) केपरमेश्‍वरलाई यसो गर्ने अधिकार छ? (छ।) के मानिसहरूसँग परमेश्‍वको मुक्ति स्वीकार नगर्न रोज्‍ने अधिकार छ? (छ।) मानिसहरूलाई पनि यो अधिकार छ। तेरो निम्ति परमेश्‍वरले दिनुहुने मुक्ति तैँले त्याग्न वा अस्वीकार गर्न सक्छस्, तर अन्तमा, क्षति बेहोर्ने तैँ हुनेछस्। तँ परमेश्‍वरद्वारा सिद्ध नपारिइने मात्र होइन, परमेश्‍वरले तँलाई अस्वीकार र घृणासमेत गर्नुहुनेछ र तँलाई निष्कासित पनि गर्नुहुनेछ। अन्त्यमा, तँलाई दोब्बर सजाय दिइनेछ। तेरो परिणाम यही हुनेछ। त्यो तेरो लागि साँचिएको समस्या हो! त्यसकारण, मुक्ति पाउन चाहने मानिसहरूले परमेश्‍वरको कामप्रति समर्पित हुन रोज्‍नुपर्छ। यसरी मात्र तिनीहरूले परमेश्‍वरमा वास्तविक भरोसा विकसित गर्न र उहाँप्रति साँचो आस्था राख्न सक्छन्। यस्तो आस्था परमेश्‍वरको सार्वभौमिकता र बन्दोबस्तप्रति समर्पित हुने क्रममा बिस्तारै उत्पन्न हुन्छ।

मानिसहरूको भ्रष्ट स्वभाव तिनीहरूको बोली र व्यवहारपछाडिका अभिप्रायहरूमा, विभिन्‍न कुराहरूप्रतिको तिनीहरूको दृष्टिकोणमा, तिनीहरूको हरेक सोच र युक्तिहरूमा, र सत्यता, परमेश्‍वर, र परमेश्‍वरको कामसम्बन्धी तिनीहरूका विचार, बुझाइ, धारणा, दृष्टिकोण, इच्छा, र मागहरूमा लुकेको हुन्छ। यो मानिसहरूलाई थाहै नभई तिनीहरूका वचन र व्यवहारहरूबाट प्रकट हुन्छ। त्यसोभए, परमेश्‍वरले मानिसभित्र रहेका यी कुराहरूलाई कुन रूपमा हेर्नुहुन्छ? उहाँले तँलाई उदाङ्गो बनाउने विविध परिवेशहरू मिलाउनुहुन्छ। उहाँले तँलाई उदाङ्गो मात्र पार्नुहुन्न, उहाँले त तेरो न्याय पनि गर्नुहुन्छ। जब तँ आफ्नो भ्रष्ट स्वभाव प्रकट गर्छस्, जब तँसँग परमेश्‍वरको अवज्ञा गर्ने विचार र धारणाहरू हुन्छन्, जब तँसँग परमेश्‍वरसित प्रतिस्पर्धा गर्ने अवस्था र दृष्टिकोणहरू हुन्छन्, जब तँसित यस्ता अवस्थाहरू हुन्छन् जसले गर्दा तँ परमेश्‍वरलाई गलत रूपमा बुझ्छस्, वा उहाँको प्रतिरोध र विरोध गर्छस्, तब परमेश्‍वरले तँलाई हप्काउनुहुनेछ, तेरो न्याय गर्नुहुनेछ र तँलाई सजाय दिनुहुनेछ, र कहिलेकाहीँ उहाँले तँलाई अनुशासनमा राख्नुहुनेछ र दण्ड दिनुहुनेछ। तँलाई अनुशासनमा राख्नु र हप्काउनुको उद्देश्य के हो त? (हामीलाई पश्‍चात्ताप गर्न र बदलिन लगाउनु हो।) हो, त्यो तँलाई पश्‍चात्ताप गर्न लगाउनलाई हो। तँलाई अनुशासनमा राख्दा र हप्काउँदा के प्राप्त हुन्छ भने, त्यसले तँलाई तेरो मार्ग परिवर्तन गर्न मदत दिन्छ। यो तँलाई तेरा सोचहरू मानिसका धारणाहरू हुन्, र ती गलत छन् भन्ने कुरा बुझाउनलाई हो; तेरा प्रेरणाहरू शैतानबाट जन्मेका हुन्, ती मानवीय इच्छाबाट उत्पन्न हुन्छन्, ती सत्यतासँग मिल्दैनन्, ती परमेश्‍वरसित मेल नखाने हुन्छन्, तिनले परमेश्‍वरका अभिप्रायहरू पूरा गर्न सक्दैनन्, ती परमेश्‍वरका निम्ति अप्रिय र घृणित हुन्छन्, तिनले उहाँको क्रोध जगाउँछन्, र उहाँको श्रापसमेत निम्त्याउँछन्। यो कुरा महसुस गरेपछि, तैँले तेरा उत्प्रेरणा र मनोवृति परिवर्तन गर्नुपर्छ। अनि ती कसरी परिवर्तन हुन्छन् त? सर्वप्रथम, परमेश्‍वरले तँसँग जस्तो व्यवहार गर्नुहुन्छ तँ त्यसमै समर्पित भएर बस्नुपर्छ, र उहाँले तेरो निम्ति तयार पार्नुभएका वातावरण र मानिस, वस्तु र परिस्थितिहरूमा समर्पित भएर बस्नुपर्छ। दोषहरू मात्रै खोजेर नबस्, वस्तुगत बहानाहरू मात्रै नबना, आफ्ना जिम्मेवारीहरूबाट नपन्छी। दोस्रो, परमेश्‍वरले उहाँको काम गर्नुहुँदा मानिसहरूले अभ्यास र प्रवेश गर्नुपर्ने सत्यता खोजी गर्। तैँले यी कुराहरू बुझ् भनी परमेश्‍वर भन्नुहुन्छ। परमेश्‍वरले तेरो निम्ति मिलाउनुहुने वातावरणहरूमा तँ समर्पित हुन सक् र अन्त्यमा, उहाँको इच्छाअनुसार र उहाँले तँलाई आवश्यक गर्नुभएअनुसार अभ्यास गर्न सक् भनेर तैँले तेरो भ्रष्ट स्वभावहरू र शैतानी सारलाई बुझ्न र उहाँको इच्छा पूरा गर्न सक् भन्ने उहाँ चाहनुहुन्छ। तब तैँले जाँच पास गरेको हुनेछस्। तैँले परमेश्‍वरको प्रतिरोध र विरोध गर्न छोडेपछि, त्यसउप्रान्त तैँले परमेश्‍वरसँग विवाद गर्नेछैनस् र तँ आज्ञापालन गर्न सक्षम हुनेछस्। जब परमेश्‍वरले “शैतान, मबाट पछि हट्,” भन्नुहुन्छ, तँ यस्तो जबाफ दिन्छस्, “यदि परमेश्‍वरले म शैतान हुँ भन्नुहुन्छ भने म शैतान नै हुँ। मैले के गल्ती गरेको छु, वा परमेश्‍वरले मलाई किन शैतान भन्नुहुन्छ सो म बुझ्न सक्दिनँ, तैपनि उहाँले मलाई उहाँको पछि हट्न आदेश दिनुहुन्छ भने म हिच्किचाउने छैनँ। मैले परमेश्‍वरको इच्छाको खोजी गर्नुपर्छ।” जब परमेश्‍वरले तेरो कार्यहरूको स्वभाव शैतानी छ भन्नुहुन्छ, तब तँ भन्छस्, “परमेश्‍वरले जे भन्नुहुन्छ त्यसलाई म मान्छु र त्यो सबैलाई स्वीकार गर्छु।” यो कस्तो मनोवृत्ति हो त? यो आज्ञापालन हो। परमेश्‍वरले तँ दियाबलस शैतान होस् भन्नुहुँदा तैँले त्यो अनिच्छापूर्वक स्वीकार गर्छस्, तर उहाँले तँ एक जनावर होस् भन्नुहुँदा तँ त्यसलाई स्वीकार गर्न सक्दैनस्, र आज्ञापालन गर्न सक्दैनस् भने के त्यो आज्ञापालन हो त? आज्ञापालन भनेको आदेश पूर्ण पालना र स्वीकार गर्नु हो, तर्क गर्नु वा सर्तहरू राख्नु होइन। यसको अर्थ कारण र प्रभावहरूको विश्‍लेषण नगर्नु हो, वस्तुगत कारण जेसुकै भए पनि, केवल तैँले आफूलाई स्वीकार गर्नुसँग सरोकार राख्नु हो। जब मानिसहरूले यस्तो प्रकारको आज्ञाकारिता हासिल गरेका हुन्छन्, तब तिनीहरू परमेश्‍वरमा साँचो आस्थाको नजिक हुन्छन्। परमेश्‍वरले जति धेरै कार्य गर्नुहुन्छ र तैँले जति बढी अनुभव गर्छस्, त्यत्ति नै सबथोकमाथिको परमेश्‍वरको सार्वभौमिकता तेरो लागि वास्तविक बन्छ, त्यति नै परमेश्‍वरवमाथिको तेरो भरोसा ठूलो हुनेछ र त्यति नै धेरै तैँले यस्तो महसुस गर्नेछस्, “परमेश्‍वरले जे गर्नुहुन्छ सबै असल हुन्छ, त्यसमा केही पनि खराब हुँदैन। मैले टिप्‍ने र चुन्ने गर्नुहुँदैन, तर आज्ञापालन गर्नुपर्छ। मेरो जिम्मेवारी, मेरो दायित्व, मेरो कर्तव्य—भनेको आज्ञापालन गर्नु हो। परमेश्‍वरको एक प्राणीको रूपमा मैले गर्नुपर्ने यही हो। यदि म परमेश्‍वरको आज्ञापालन पनि गर्न सक्दिनँ भने म के हुँ त? म एउटा जनावर हुँ, म त्यो दियाबलस हुँ।” के यसले तँसित अहिले साँचो आस्था भएको देखाउँदैन र? एकपटक तँ यस स्थितिमा पुगेपछि, तँ दागरहित हुनेछस्, र परमेश्‍वरका निम्ति तँलाई प्रयोग गर्न सजिलो हुनेछ, र तँलाई पनि परमेश्‍वरका बन्दोबस्तहरूप्रति समर्पित हुन सजिलो हुनेछ। तँसँग परमेश्‍वरको अनुमोदन भएपछि तैँले उहाँका आशिष्‌हरू प्राप्त गर्न सक्नेछस्। यसैले आज्ञाकारितापूर्वक सिक्नुपर्ने पाठहरू धेरै हुन्छन्।

पत्रुसमा परमेश्‍वरप्रति साँचो आज्ञापालन थियो। जब परमेश्‍वरले “शैतान, मबाट पछि हट्” भन्नुभयो, उसले शान्त बनेर आफूमाथि चिन्तन गर्‍यो। आजका मानिसहरूले यसो गर्न सक्दैनन्। यदि परमेश्‍वरले “शैतान, मबाट पछि हट्” भन्नुभयो भने, तिनीहरूले बरु यसो भन्नेछन्, “तपाईंले कसलाई शैतान भन्नुभएको? मलाई शैतान भनेर बोलाएको ठिक लाग्दैन। मलाई परमेश्‍वरद्वारा चुनिएको भन्नुहोस्—त्यो अलि राम्रो हुनेछ। म त्यो स्विकार्न र मान्न सक्छु। यदि तपाईंले मलाई शैतान भन्नुभयो भने, म त्यो मान्न सक्दिनँ।” यदि तैँले मान्न सक्दैनस् भने, के तँमा परमेश्‍वरमाथिको साँचो भरोसा छ र? के तँमा साँचो आज्ञापालन छ र? (छैन।) आज्ञापालन र साँचो भरोसाबीच के सम्बन्ध छ? तँसँग साँचो आस्था हुँदा मात्र तँमा साँचो आज्ञापालन हुन्छ। तैँले परमेश्‍वरको आज्ञा साँच्चै पालना गर्न सकिस् भने मात्र तँभित्र बिस्तारै साँचो भरोसा उत्पन्न हुन सक्छ। अनि, तैँले परमेश्‍वरको साँचो रूपमा आज्ञापालन गर्ने क्रममा साँचो भरोसा प्राप्त गर्छस्, तर यदि तँसित साँचो भरोसा छैन भने, के तैँले परमेश्‍वरको साँचो आज्ञापालन गर्न सक्छस् त? (सक्दिनँ।) यी कुराहरू एकअर्कासँग जोडिएका छन्, र यो नियम वा तर्कको मामला होइन। सत्यता दर्शन् होइन, र यो तार्किक कुरा पनि होइन। सत्यताहरू अन्तरसम्बन्धित हुन्छन् र तिनलाई एकअर्काबाट छुट्याउन मिल्दैन। यदि तैँले “परमेश्‍वरको आज्ञापालन गर्न, तँसित परमेश्‍वरमाथिको भरोसा हुनैपर्छ, र यदि तँसित परमेश्‍वरमाथिको भरोसा छ भने, तैँले परमेश्‍वरको आज्ञापालन गर्नैपर्छ” भनेर भन्छस् भने, यो एउटा नियम, वाक्यांश, सिद्धान्त, र एउटा भव्य विचार हो! तर जीवनका मामलाहरू नियम होइनन्। तँ सर्वशक्तिमान् परमेश्‍वर मात्र तेरो मुक्तिदाता र एक्लो साँचो परमेश्‍वर हुनुहुन्छ भनेर मौखिक रूपमा स्वीकार गरिरहन्छस्, तर के तँसित परमेश्‍वरमाथिको साँचो भरोसा छ त? तैँले प्रतिकूलता सामना गर्नुपर्दा खरो उत्रिन तँ के कुरामा भरोसा राख्छस्? धेरै मानिसहरूले सर्वशक्तिमान् परमेश्‍वरलाई स्विकार्छन् किनकि उहाँले अत्यन्तै धेरै सत्यताहरू व्यक्त गर्नुभएको छ। तिनीहरू स्वर्गको राज्यमा प्रवेश गर्नको निम्ति उहाँलाई स्विकार्छन्। तर गिरफ्तार र सङ्कष्टहरू सामना गर्नुपरेको बेलामा, कैयौँ मानिसहरू पछि हट्छन्, र कैयौँ आफ्नो घरमा लुकेर बस्छन् र आफ्ना कर्तव्यहरू निभाउने आँट गर्दैनन्। यो बोला, तैँले “म परमेश्‍वरको सार्वभौमिकतामा विश्‍वास गर्छु, म मान्छेको नियतिमाथि परमेश्‍वरको नियन्त्रण छ र मेरो नियति परमेश्‍वरको हातमा छ भनेर विश्‍वास गर्छु” भनेर बोलेको वचन नामनिसानै नरही पहिल्यै हराइसकेको हुन्छ। त्यो त तेरो बोल्ने कुरा मात्र थियो। तैँले यी वचनहरू अभ्यास र अनुभव गर्ने आँट नगर्ने हुनाले, र तँ यी वचनहरूद्वारा नजिउने भएकोले, के तँसित परमेश्‍वरमाथि साँचो भरोसा छ त? परमेश्‍वरमाथि आस्था राख्नुको सार परमेश्‍वरको नाममा विश्‍वास गर्नु मात्र होइन, यो त परमेश्‍वर सबै थोकमाथि सार्वभौम हुनुहुन्छ भन्ने तथ्यमा विश्‍वास गर्नु हो। यो तथ्यलाई तैँले आफ्नो जीवनमा परिणत गर्नुपर्छ, र तेरो जीवनको वास्तविक गवाहीमा परिणत गर्नुपर्छ। तँ यी वचनहरूद्वारा जिउनुपर्छ। मतलब, तैँले यी वचनहरूलाई तेरो व्यवहारको मार्गदर्शन बन्न दिनुपर्छ र परिस्थितिहरू आइपर्दा तेरा कार्यहरूको दिशा र लक्ष्यको मार्गदर्शन् बन्न दिनुपर्छ। तैँले किन यी वचनहरूद्वारा जिउनुपर्छ त? उदाहरणको लागि, मानौँ परमेश्‍वरमा विश्‍वास गर्न र तेरो कर्तव्य निभाउन तँ विदेश जान सक्षम छस्, र तँलाई लाग्छ कि यो निकै राम्रो कुरा हो। ठूलो रातो अजिङ्गरको नियम विदेशमा लागू हुँदैन, र त्यहाँ विश्‍वासमाथि दमन गरिँदैन; त्यहाँ परमेश्‍वरमा विश्‍वास गर्दा, तेरो जीवन खतरामा पर्दैन, त्यसैले तैँले जोखिमहरू मोल्नुपर्दैन। जबकि मुख्यभूमि चीनमा बस्ने परमेश्‍वरका विश्‍वासीहरू जुनसुकै समयमा गिरफ्तार हुने खतरामा हुन्छन्; तिनीहरू पिशाचको ओढारमा जिइरहेका छन्, जुन निकै खतरनाक छ! त्यसपछि एक दिन परमेश्‍वरले भन्नुहुन्छ, “तँ विदेशमा बसेर धेरै वर्षदेखि परमेश्‍वरमा विश्‍वास गर्दै आएको छस्, र केही जीवन अनुभव बटुलेको छस्। मुख्यभूमि चीनमा एउटा ठाउँ छ, त्यहाँका दाजुभाइ-दिदीबहिनीहरू जीवनको सन्दर्भमा अपरिपक्व छन्। तँ फर्केर तिनीहरूको गोठालो बन्नुपर्छ।” यो जिम्मेवारी आइपर्दा तैँले के गर्थिस्? (आज्ञापालन र स्वीकार गर्थेँ।) बाहिरी रूपमा त तैँले स्विकार्लास्, तर तेरो हृदयमा असहज अनुभूति हुनेछ। राती ओछ्यानमा तँ रुनेछस् र यसो भन्दै परमेश्‍वरलाई प्रार्थना गर्नेछस्, “परमेश्‍वर, तपाईंलाई मेरो कमजोरी थाहा छ। मेरो कद अत्यन्तै सानो छ। म मुख्यभूमिमा फर्किएँ भने पनि, मैले परमेश्‍वरका चुनिएका मानिसहरूको गोठालो गर्न सक्दिनँ! के तपाईंले अरू कसैलाई नै छानेर पठाउन सक्नुहुन्न र? यो आज्ञा मलाई नै आएको छ, र म जान पनि चाहन्छु, तर यदि म गएँ भने, मलाई डर छ, मैले त्यसलाई राम्ररी कार्यान्वयन गर्नेछैनँ, मैले सन्तोषजनक रूपले मेरो कर्तव्य निभाउन सक्नेछैनँ, र म तपाईंको इच्छा पूरा गर्न असमर्थ हुनेछु! के म अझै दुई वर्ष विदेशमै बस्न मिल्दैन र?” तैँले कस्तो विकल्प रोजिरहेको छस्? तैँले जान पूरै अस्वीकार पनि गरिरहेको छैनस्, तर जान पूरै स्वीकार पनि गरिरहेको छैनस्। यो मौन अस्वीकृति हो। के यो परमेश्‍वरको आज्ञापालन गर्नु हो र? यो त परमेश्‍वरविरुद्धको सबैभन्दा प्रस्ट विद्रोह हो। तैँले फर्किन नचाहनु अर्थ तँसित प्रतिरोधी संवेगहरू छन्। के परमेश्‍वरलाई यो कुरा थाहा हुन्छ? (उहाँलाई थाहा हुन्छ।) अनि, परमेश्‍वरले “नजा न त। म तँमाथि कठोर बनिरहेको छैनँ, म तेरो एउटा परीक्षा मात्र लिइरहेको छु” भनेर भन्नुहुनेछ। यसरी, उहाँले तेरो पर्दाफास गर्नुभएको छ। के तँ परमेश्‍वरलाई प्रेम गर्छस् र? के तँ परमेश्‍वरको आज्ञापालन गर्छस् र? के तँसित साँचो भरोसा छ र? (छैन।) के यो कमजोरी हो र? (होइन।) यो विद्रोह हो, यो परमेश्‍वरको विरोध गर्नु हो। यो परीक्षाले तँमा परमेश्‍वरमाथिको साँचो भरोसा छैन, तँमा साँचो आज्ञापालन छैन, र परमेश्‍वर सबै थोकमाथि सार्वभौम हुनुहुन्छ भनेर तैँले विश्‍वास गर्दैनस् भन्ने खुलासा गरेको छ। तैँले भन्छस्, “जबसम्म म डराएको हुन्छु, तबसम्म मैले जान नखोज्नु तर्कसङ्गत कुरा हुन्छ। जबसम्म मेरो जीवन खतरामा हुन्छ, तबसम्म मैले अस्वीकार गर्न मिल्छ। मैले यो आज्ञा स्विकार्नु जरुरी हुँदैन र मैले मेरो आफ्नै मार्ग रोज्न सक्छु। मैले गुनासो र दुखेसोले भरिन पाउँछु।” यो कस्तो प्रकारको भरोसा हो? यसमा कुनै साँचो भरोसा छैन। तैँले फलाक्ने नाराहरू जति ठूला भए पनि, के ती कुराले अब कुनै परिणाम दिनेछन् र? बिलकुलै दिनेछैनन्। के तेरा शपथहरूले कुनै परिणाम दिनेछन् र? यदि अरू मानिसहरूले सत्यता सङ्गति गर्छन् र तँलाई कुरा बूझाउन खोज्छन् भने, के त्यसले केही राम्रो गर्नेछ र? (गर्नेछैन।) तिनीहरूले कुरा बुझाएपछि, तँ मन नलागीनलागी मुख्यभूमिमा गइस् भने पनि, के यो साँचो आज्ञापालन हुनेछ र? परमेश्‍वर तैँले यसरी आज्ञापालन गरेको चाहनुहुन्न। यदि तँ अनिच्छासाथ गइस् भने, तँ व्यर्थै गएको हुनेछस्। परमेश्‍वरले तँमाथि काम गर्नुहुनेछैन, र तैँले त्यसबाट केही पनि प्राप्त गर्नेछैनस्। परमेश्‍वरले मानिसहरूलाई जबरजस्ती काम गर्न लगाउनुहुन्न। तँ आफै इच्छुक हुनुपर्छ। यदि तँ जान चाहँदैनस्, बरु तेस्रो मार्ग लिन चाहन्छस्, र सधैँ उम्कन, अस्वीकार गर्न र पन्छिन खोज्छस् भने, तैँले जानुपर्दैन। जब तेरो कद पार्याप्त रूपमा ठूलो हुन्छ र तँसित त्यस्तो भरोसा हुन्छ, तब तैँले स्वेच्छाले जाने अनुमति माग्नेछस्, र यसो भन्नेछस्, “अरू कोही नगए पनि म जानेछु। यसपालि मलाई साँच्चै डर छैन, र म जीवनको जोखिम मोल्नेछु! के यो जीवन परमेश्‍वरले नै दिनुभएको होइन र? शैतानको त्यस्तो डरलाग्दो कुरा के छ र? त्यो त परमेश्‍वरको हातको खेलौना हो, र म त्यसको डर मान्दिनँ! यदि मलाई गिरफ्तार गरिएन भने, त्यो परमेश्‍वरको अनुग्रह र कृपाको कारणले हुनेछ। यदि परिस्थितिहरू अर्कै भएर मैले गिरफ्तार हुनपर्‍यो भने पनि, त्यो परमेश्‍वरको अनुमतिले नै हुनेछ। म जेलमै मरे पनि, मैले परमेश्‍वरको गवाही दिनैपर्छ! मसँग यो सङ्कल्प हुनैपर्छ—म मेरो जीवन परमेश्‍वरलाई नै सुम्पनेछु। म आफूले जीवनमा बुझेका, अनुभव गरेका र जानेका कुराहरू त्यहाँ लैजानेछु, अनि बुझाइ र ज्ञान नभएका ती दाजुभाइ-दिदीबहिनीहरूसित सङ्गति गर्नेछु। यस तरिकामार्फत, तिनीहरूमा पनि ममा जस्तै भरोसा र सङ्कल्प आउन सक्छ, र तिनीहरूले परमेश्‍वरको अगाडि आएर उहाँको गवाही दिन सक्छन्। मैले परमेश्‍वरको इच्छाप्रति विचारशील भएर यो गह्रुङ्गो बोझ उठाउनैपर्छ। यो गह्रुङ्गो बोझ उठाउनको लागि मैले जोखिम मोल्नु र मेरो जीवन त्याग्नुपरे पनि, मलाई डर छैन। मैले आफ्नो बारेमा सोच्नै छोडिसकेँ; मसँग परमेश्‍वर हुनुहुन्छ, मेरो जीवन उहाँकै हातमा छ, र म उहाँका योजनाबद्ध कार्य र बन्दोबस्तहरूप्रति स्वेच्छाले समर्पित हुन्छु।” अनि तँ फर्केपछि, तैँले त्यो परिवेशमा कष्ट भोग्नुपर्नेछ। तँलाई चाँडै बुढ्यौली लाग्न सक्छ, तेरो कपाल फुल्न सक्छ र तेरो अनुहार चाउरिन सक्छ। तँ बिमारी वा गिरफ्तारी र उत्पीडनमा पर्न सक्छस्, वा तैँले आफूलाई मृत्युको मुखमा समेत पाउन सक्छस्। तैँले यी समस्याहरू कसरी सामना गर्नुपर्छ? यसमा फेरि पनि साँचो भरोसाकै कुरा आउँछ। कतिपय मानिसहरू दृढताको जोसमा फर्कन सक्छन्, तर फर्केपछि यी कठिनाइहरू सामना गर्दा तिनीहरूले के गर्नेछन्? तैँले पूर्ण समर्पित भएर परमेश्‍वरको सार्वभौमिकतामा विश्‍वास गर्नुपर्छ। तँलाई अलिअलि देखिँदो बुढ्यौली लागे पनि, तँ थोरथोरै बिरामी भए पनि, यी मामूली कुराहरू हुन्। यदि तैँले परमेश्‍वरविरुद्ध पाप गरिस् र उहाँको आज्ञा अस्वीकार गरिस् भने, तैँले यस जीवनमा परमेश्‍वरद्वारा सिद्ध पारिने मौका गुमाउनेछस्। यदि तेरो जीवनमा तैँले परमेश्‍वरविरुद्ध पाप गरिस र उहाँको आज्ञा अस्वीकार गरिस् भने, त्यो कहिल्यै नमेटिने दाग हुनेछ! यो अवसर गुमाउनु भनेको तेरो जवानीको अनगिन्ती वर्षले पनि किन्न नसकिने कुरा हो। स्वस्थ र बलियो शरीर भएको के काम? राम्रो अनुहार र सुन्दर शरीर भएको के अर्थ? यदि तँ असी वर्षसम्म बाँचिस् र तेरो दिमाग अझै तेजिलो छ भने पनि, यदि तँ परमेश्‍वरको वचनको एउटा वाक्यको अर्थसमेत बुझ्न सक्दैनस् भने, के त्यो दयनीय हुनेछैन र? त्यो अत्यन्तै दयनीय हुनेछ! त्यसोभए मानिसहरू परमेश्‍वरसामु आउँदा तिनीहरूले प्राप्त गर्नैपर्ने सबैभन्दा महत्त्वपूर्ण र अमूल्य कुरा के हो? त्यो परमेश्‍वरमाथिको साँचो आस्था हो। तँलाई जेसुकै आइपरे पनि, यदि तैँले पहिला आज्ञापालन गरिस् भने, त्यो बेला परमेश्‍वरबारे तँसित केही ससाना गलत धारणाहरू भए पनि, वा परमेश्‍वरले किन त्यो तरिकाले काम गर्दै हुनुहुन्छ भनेर तैँले खासै नबुझे पनि, तँ निष्क्रिय र कमजोर हुनेछैनस्। पत्रुसले भनेजस्तै, “यदि परमेश्‍वरले मानिसहरूलाई खेलौनाजस्तै प्रयोग गरिरहनुभएको थियो भने पनि, मानिसहरूसँग के नै गुनासो छ र?” यदि तँसित यति भरोसासमेत छैन भने, के तँ अझै पत्रुसजतिकै आज्ञाकारी हुन सक्छ र? परमेश्‍वरले तँलाई जे गर्नुहुन्छ त्यो प्राय उचित र मनासिब, अनि तेरो कद, कल्पना र धारणाहरूबमोजिम हुनेछ। परमेश्‍वरले तेरो कदअनुसार काम गर्नुहुन्छ। यदि तैँले अझै पनि त्यो स्विकार्न सक्दैनस् भने, के तैँले पत्रुसको आज्ञापालन हासिल गर्न सक्छस् त? त्यो त झनै असम्भव हुनेछ। त्यसकारण, तैँले यो दिशा र लक्ष्यतर्फ पछ्याउनुपर्छ। त्यसपछि मात्र तैँले परमेश्‍वरमाथिको साँचो आस्था हासिल गर्न सक्छस्।

यदि मानिसहरूमा साँचो आस्था छैन भने, के तिनीहरुले परमेश्‍वरको आज्ञापालन गर्न सक्छन्? त्यो भन्न गाह्रो छ। परमेश्‍वरमा साँचो भरोसा राखेर मात्र तिनीहरूले उहाँको आज्ञापालन गर्न सक्छन्। कुरो ठ्याक्कै यही हो। यदि तैँले साँचो रूपमा परमेश्‍वरको आज्ञापालन गर्दैनस् भने, तँसँग परमेश्‍वरको ज्ञान, मार्गदर्शन, वा सिद्धता प्राप्त गर्ने थप कुनै अवसरहरू हुनेछैनन्। परमेश्‍वरले तँलाई सिद्ध पार्नुहुने यी सबै अवसरहरू तैँले नकारेको छस्। तँ ती अवसरहरू चाहँदैनस्। तँ तिनलाई अस्वीकार गर्छस्, र पन्छाउँछस्, र तँ तीबाट निरन्तर तर्किरहन्छस्। तैँले सधैँ देहसुख भएको र कष्ट नभएको परिवेश छनौट गर्छस्। यो एउटा समस्या हो! तैँले परमेश्‍वरको काम अनुभव गर्न सक्दैनस्। तैँले परमेश्‍वरको मार्गदर्शन, उहाँको अगुवाइ र उहाँको सुरक्षा अनुभव गर्न सक्दैनस्। तैँले परमेश्‍वरका कार्यहरू देख्न सक्दैनस्। फलस्वरुप, तैँले सत्यता प्राप्त गर्नेछैनस् र वास्तविक भरोसा पनि प्राप्त गर्नेछैनस्—तैँले केही पनि प्राप्त गर्नेछैनस्! यदि तैँले सत्यता प्राप्त गर्न सक्दैनस् र परमेश्‍वरको वचनलाई प्राप्त गरेर त्यसलाई तेरो जीवन बनाउन सक्दैनस् भने, के परमेश्‍वरले तँलाई प्राप्त गर्नुहुनेछ र? निश्‍चय नै गर्नुहुनेछैन। परमेश्‍वरबाट अन्तर्दृष्टि, मार्गदर्शन, र सिद्धता प्राप्त गरेर, तैँले कुन मुख्य कुरा हािल गर्न चाहन्छस्? यसबाट, तैँले सत्यता र परमेश्‍वरको वचन प्राप्त गर्छस्। अर्थात, परमेश्‍वरको वचन नै तेरो वास्तविकता, तेरो जीवनको स्रोत, र तेरा कार्यहरूको सिद्धान्त, आधार, र मापदण्ड बन्छ। जब यस्तो अवस्था हुन्छ, तैँले के-कस्तो कुरामा जिउँछस्? के अझै पनि भ्रष्ट स्वभावमै जिउँछस्? (होइन।) के परमेश्‍वरले तँलाई “शैतान, मबाट पछि हट्” भनेर भन्नुहुनेछ? (भन्नुहुनेछैन।) परमेश्‍वरले के भन्नुहुनेछ त? परमेश्‍वरले अय्यूबलाई दिनुभएको परिभाषा के थियो? (ऊ परमेश्‍वरको डर मान्छ र दुष्टताबाट अलग बस्छ, ऊ सिद्ध व्यक्ति हो।) यी वचनहरूलाई यहाँ उद्धृत गर्नु उचित हुन्छ। यदि तिमीहरू परमेश्‍वरले अय्यूबलाई दिनुभएको यो पदवी र परिभाषा हासिल गर्न चाहन्छौ भने, के त्यो सजिलो छ र? (छैन।) त्यो सजिलो छैन। तैँले सबै कुराहरूमा परमेश्‍वरको हृदयलाई सन्तुष्ट पार्नुपर्छ, हरठाउँमा परमेश्‍वरको इच्छा खोज्नुपर्छ, र परमेश्‍वरको इच्छाअनुसार कार्य गर्नुपर्छ, र परमेश्‍वरका योजनाबद्ध कार्यहरू र बन्दोबस्तहरूप्रति समर्पित हुनुपर्छ। यदि तँ परमेश्‍वरका योजनाबद्ध कार्यहरू र बन्दोबस्तहरूप्रति समर्पित हुनेछु भनेर मात्र भन्छस्, तर त्यसपछि निश्‍चित परिस्थिति, मानिस, घट्ना र वस्तुहरू किन तँलाई आइपर्छन् भनी विश्‍लेषण गर्न खोज्छस्, गुनासो र गलत बुझाइहरू राख्छस्, र परमेश्‍वरको इच्छाको गलत व्याख्या गर्छस् भने, त्यो परमेश्‍वरको लागि निकै पीडाजनक हुनेछ! यदि तँ परमेश्‍वरलाई चाहँदैनस् भने, परमेश्‍वरले पनि तँलाई चाहनुहुनेछैन। तिमीहरूको एक-अर्कासँग केही सम्बन्ध हुनेछैन। यदि त्यसरी नै चलिरहने हो भने, के त्यो समस्या हुँदैन र? तँ परमेश्‍वरको प्राणी नभएकोले, परमेश्‍वर तेरो सार्वभौम र तेरो परमेश्‍वर हुनुहुन्न। अन्त्यमा, परमेश्‍वरले तँलाई कसरी परिभाषित गर्नुहुनेछ? “दुष्ट काम गर्ने तिमीहरू मबाट दूर होओ!” के तिमीहरू आफ्नो बारे यी वचनहरू भनिएको चाहन्छौ? (चाहँदैनौँ।) यदि तिमीहरूबारे यसो भनियो भने, त्यसको अर्थ के हुन्छ? (त्यसको अर्थ हामीलाई परमेश्‍वरद्वारा निन्दा, निष्कासन र दण्डित गरिएको छ भन्ने हुन्छ।) त्यो बिलकुलै राम्रो होइन! परमेश्‍वरद्वारा तँलाई निन्दा र निष्कासन गरिसकिएपछि, त्यो कुनै अगुवा वा अख्तियार भएको व्यक्तिद्वारा निन्दा गरिएजस्तो हुँदैन—त्यो त परमेश्‍वरद्वारा गरिएको निन्दा हो! परमेश्‍वरले तँलाई जीवन प्रदान गर्नुहुन्छ र तेरो जीवन भरणपोषण गर्नुहुन्छ। अब परमेश्‍वरले तँलाई चाहनुहुन्न, के तँ अझै जिउन सक्छस् र? (सक्दिनँ।) यसको अर्थ के हो? यसले तेरो अन्तिम परिणाम सङ्केत गर्छ, जुन राम्रो कुरा होइन। यो राम्रो सङ्केत बिलकुलै होइन। यदि मैले कुनै व्यक्तिले परमेश्‍वरको डर मान्छ र दुष्टताबाट अलग बस्छ अनि ऊ सिद्ध व्यक्ति हो भनेर भनेँ भने, यो राम्रो सङ्केत हो, र त्यस्तो व्यक्तिलाई निश्‍चय नै परमेश्‍वरको आशिष्‌ प्राप्त हुन्छ। परमेश्‍वरले जुन वचनहरूद्वारा अय्यूबको मूल्याङ्कन् गर्नुभयो, तैँले तिनलाई कसरी बुझ्नुपर्छ? अय्यूबले के खान्थ्यो, के लाउँथ्यो, ऊ कसरी हिँड्थ्यो, र उसको चित्तप्रकृति कस्तो थियो भन्नेबारे यदि तैँले सोच्छस् र ती कुराहरू नक्कल गर्न खोज्छस् भने, तैँले यी सब कुरालाई गलत तरिकाले लिइरहेको छस्। तैँले चाँचाँडो मनन र खोजी गर्नुपर्छ, र यस्तो सोच्नुपर्छ, “अय्यूबले कसरी त्यसो गरे? परमेश्‍वरको सराहना प्राप्त गर्ने गरी उसले कसरी जियो? परमेश्‍वरले भन्नुभयो कि ऊ परमेश्‍वरको डर मान्थ्यो र दुष्टताबाट अलग बस्थ्यो, अनि ऊ सिद्ध व्यक्ति थियो। यो सानोतिनो कुरो होइन। यो परमेश्‍वर आफैले भन्नुभएको कुरा हो। मैले अय्यूबको उदाहरण पछ्याउनुपर्छ, परमेश्‍वरको डर मान्ने र दुष्टताबाट अलग बस्ने मार्ग खोज्नुपर्छ, र परमेश्‍वरको डर मान्ने र दुष्टताबाट अलग बस्ने व्यक्ति बन्ने प्रयत्न पनि गर्नुपर्छ। यसो गरियो भने परमेश्‍वरले मलाई सराहना गर्नुहुनेछ र यो नामले पनि बोलाउनुहुनेछ। म परमेश्‍वरको नजरमा सिद्ध व्यक्ति हुन चाहन्छु।” यो सोच परमेश्‍वरको इच्छाअनुरूप छ।

डिसेम्‍बर ३०, २०१६


छ प्रकारको भ्रष्ट स्वभावको ज्ञान हुनु मात्रै साँचो आत्मज्ञान हो

परमेश्‍वरमाथिको मान्छेको विश्‍वासको उद्देश्‍य के हो? (मुक्ति पाउनु।) मुक्ति परमेश्‍वरमाथिको विश्‍वासमा अनवरत उल्लेख भइरहने विषय हो। अनि, मुक्ति कसरी प्राप्त गर्न सकिन्छ? (सत्यता पछ्याएर अनि सधैँ परमेश्‍वरको अघि जिएर।) त्यो एक प्रकारको अभ्यास हो। सधैँ परमेश्‍वरको अघि जिएर के प्राप्त हुन्छ? यसको उद्देश्य के हो? (परमेश्‍वरसँग सामान्य सम्‍बन्ध निर्माण गर्नु।) (परमेश्‍वरको डर मान्‍नु र दुष्टताबाट अलग बस्‍नु, र सत्यता बुझेर परमेश्‍वरबारे साँचो ज्ञान हासिल गर्नु।) अरू के छ? (सत्यता खोजी गर्नु, र सत्यतालाई आफ्नो जीवन बनाउनु।) यी कुराहरू प्रायजसो प्रवचनको बेला भन्‍ने गरिन्छ, ती आत्मिक वाक्यांशहरू हुन्। अरू के छ? (आफ्‍नो बारेमा मनन गरेर आफूलाई चिन्‍न अनि यस प्रक्रियामा हाम्रो भ्रष्ट स्वभाव समाधान गर्न, साथै परमेश्‍वरबारे साँचो ज्ञान प्राप्त गर्न, र अन्त्यमा सत्यता र मानवता भएको व्यक्ति बन्‍नको लागि परमेश्‍वरको काटछाँट र निराकरण, साथै उहाँको न्याय र सजाय, र उहाँको परीक्षा र शोधन अनुभव गर्नु।) तिमीहरूले विगत धेरै वर्षको अवधिमा प्रवचनहरूबाट धेरै कुरा बुझेका छौ जस्तो देखिन्छ। त्यसो भए, के तिमीहरू आफ्नो अनुभवमा निश्‍चित वास्तविक समस्या र कठिनाइहरू समाधान गर्नको लागि आफूले बुझेका यी कुराहरू प्रयोग गर्न सक्छौ? जस्तै, गलत सोच र विचारहरू, र बेलाबेलामा आउने नकारात्मकता र कमजोरी, साथै धारणा र कल्‍पनाहरूसँग सम्‍बन्धित निश्‍चित समस्याहरू: के यी कुराहरूलाई चाँडै समाधान गर्न सकिन्छ? कतिपय मानिसहरूले केही सानातिना समस्याहरू समाधान गर्न सक्छन् होला, तर तिनीहरूलाई ठूला र जरैबाट आएका प्रमुख समस्याहरू समाधान गर्न अझै पनि गाह्रो हुन सक्छ। आज तिमीहरूमा रहेको सत्यतासम्‍बन्धी बुझाइको स्तरअनुसार, यदि तिमीहरूले पनि अय्यूबको जस्तै परीक्षा सामना गर्‍यौ भने, के तिमीहरू दह्रिलो गरी खडा हुन सक्छौ? (हामी दह्रिलो गरी खडा हुने सङ्कल्प गर्छौँ, तर हाम्रो जीवनमा साँच्‍चै कुनै परिस्थिति आइपर्‍यो भने हाम्रो वास्तविक कद कस्तो हुने हो हामीलाई थाहा छैन।) तर तिमीहरूलाई केही नहुँदा पनि, तिमीहरूलाई आफ्‍नो वास्तविक कद थाहा हुनु पर्दैन र? यो थाहा नहुनु खतराको कुरा हो! बारम्‍बार दोहोर्‍याइने यी आत्मिक भनाइ र चल्तीका उक्तिहरूको व्यावहारिक पक्ष के हो, के तिमीहरूलाई थाहा छ? के तिमीहरूले यी हरेक उक्तिहरूको साँचो तात्पर्य बुझेका छौ? ती उक्तिमा रहेको सत्यता के हो, के त्यो बुझेका छौ? यदि तँलाई यो कुरा थाहा छ, र तैँले यी कुराहरू अनुभव गरेको छस् भने, यसबाट तैँले सत्यता बुझेको छस् भन्‍ने प्रमाणित हुन्छ। यदि तैँले केही आत्मिक भनाइ र उक्तिहरू मात्रै दोहोर्‍याउन सक्छस्, तर तैँले कुनै वास्तविक परिस्थिति अनुभव गर्दा ती भनाइ र उक्तिको कुनै काम हुँदैन, र ती कुराहरूले तेरा समस्याहरू समाधान गर्न सक्दैनन् भने, यसले प्रमाणित गर्छ कि यतिका वर्षसम्‍म परमेश्‍वरमा विश्‍वास गरेर पनि, तैँले अझै सत्यता बुझेकै रहिनछस्, र तैँले कुनै वास्तविक अनुभवहरू हासिल गरेकै रहिनछस्। मैले यसो भन्‍नुको अर्थ के हो? परमेश्‍वरमाथिको विश्‍वासमा यति टाढासम्‍म आइसकेपछि पनि, मानिसहरूले धर्मका मानिसहरू वा अविश्‍वासीहरूले भन्दा अलिकति बढी मात्रै सत्यता बुझेका हुन्छन्, तिनीहरूले परमेश्‍वरको कामका केही दर्शनहरू बुझेका हुन्छन्, तिनीहरू केही नियमका कुराहरू पालना गर्न सक्षम भएका हुन्छन्, र यो पनि भन्‍न सकिन्छ कि तिनीहरूले परमेश्‍वरको सार्वभौमिकताबारे केही बुझाइ, केही बोध, र केही साँचो अन्तर्ज्ञान पाएका हुन्छन्—तर के यी कुराहरूले तिनीहरूको जीवन स्वभावमा परिवर्तन ल्याएका छन् त? तिमीहरू हरेकले समग्रमा दर्शनहरूसँग सम्‍बन्धित प्रायजसो सुन्‍ने गरिएका सत्यताहरूबारे थोरै बताउन सक्छौ: परमेश्‍वरको कामका दर्शनहरू, परमेश्‍वरको कामको उद्देश्‍य, र मानवजातिको लागि परमेश्‍वरको इच्‍छा; अनि तिमीहरूले बताउने ज्ञान धर्मका मानिसहरूको भन्दा निकै उच्‍च हुन्छ—तर के यो सबले तिमीहरूको स्वभावमा परिवर्तन ल्याउन सक्छ? के यसले तिमीहरूको स्वभावमा आंशिक परिवर्तनसमेत ल्याउन सक्छ? के तिमीहरूले यसको मापन गर्न सक्छौ? यो अत्यन्तै महत्त्वपूर्ण कुरा हो।

पृथ्वीमा हुनुभएका परमेश्‍वरलाई ठीकसित कसरी चिन्‍ने, उहाँसँग कसरी अन्तरक्रिया गर्ने, र उहाँसँग सामान्य सम्बन्ध कसरी स्थापित गर्ने भन्‍नेबारेमा केही समयपहिले सङ्गति गरिएको थियो। के यी सबैभन्दा व्यावहारिक प्रश्‍नहरू होइनन् र? यी सबै अभ्यासको पक्षसँग सम्‍बन्धित सत्यताहरू हुन्, र यी विषयमा सङ्गति गर्नुको उद्देश्य मानिसहरूलाई परमेश्‍वरमा कसरी विश्‍वास गर्ने, दैनिक जीवनमा परमेश्‍वरसँग कसरी अन्तरक्रिया गर्ने र कसरी उहाँसँग सामान्य सम्‍बन्ध निर्माण गर्ने भनेर सिकाउनु हो। अभ्याससँग सम्‍बन्धित सत्यताहरू, तिमीहरूले सुनेका, बुझेका, र अभ्यास गर्न सक्‍ने सबै सत्यताहरूका हकमा भन्दा, के यी सत्यताहरूले तिमीहरूको स्वभाव परिवर्तन गर्न सक्छन्? यदि मानिसहरूले यसरी सत्यता अभ्यास गरे, र यो हासिल गर्न साँच्‍चै लागिपरे भने, के तिनीहरूले सत्यता अभ्यास गरिरहेका हुन्छन् भनेर भन्‍न सकिन्छ? अनि, यदि तिनीहरूले यी सत्यताहरूलाई आफ्‍नो वास्तविकता बनाए भने, के तिनीहरूले स्वभाव परिवर्तन हासिल गर्न सक्छन् भनेर भन्‍न सकिन्छ? (सकिन्छ।) धेरै मानिसहरूलाई स्वभाव परिवर्तन भनेको के हो त्यो थाहा हुँदैन। तिनीहरू धेरै आत्मिक धर्मसिद्धान्तहरू रटान मार्न, र धेरै सत्यताहरू बझ्न सक्‍नु नै स्वभाव परिवर्तन हो भन्‍ने सोच्छन्। यो गलत हो। सत्यता बुझेको क्षणदेखि सत्यता अभ्यास गरेको क्षणसम्म, र त्यसपछि स्वभाव परिवर्तन भएको क्षणसम्‍मको जीवन अनुभव एउटा लामो प्रक्रिया हो। तिमीहरूले स्वभाव परिवर्तनलाई कसरी बुझ्छौ? यस बिन्दुसम्‍म तिमीहरूले अनुभव गरेका सबै कुराहरूमा, के तिमीहरूको जीवन स्वभावमा कुनै परिवर्तन आएको छ? तिमीहरूले यी कुराहरू देख्‍न सक्दैनौ होला, र यो सबै समस्या हो। “स्वभाव परिवर्तन” को “परिवर्तन” भन्‍ने शब्‍द बुझ्‍न त्यति गाह्रो छैन, तर यो “स्वभाव” भनेको चाहिँ के हो त? (मानव अस्तित्वको नियम, शैतानको विष।) अरू के छ? (मानिसमा प्राकृतिक रूपमा हुने कुरा, जीवनको सारमा रहेको कुरा।) तिमीहरूले यी आत्मिक शब्‍दहरू अघि सारिरहन्छौ, तर यी त सबै धर्मसिद्धान्त र रूपरेखा मात्रै हुन्, र यिनमा कुनै विस्तृत व्याख्या छैनन्। यो सत्यताको सार बुझ्‍नु होइन। हामी प्रायजसो स्वभाव परिवर्तनबारे कुरा गरिरहन्छौँ, र मानिसहरूले परमेश्‍वरमा विश्‍वास गर्न थालेको समयदेखि नै यस्ता विषयहरूबारे छलफल गर्छन्, चाहे तिनीहरूले भेलामा सहभागिता जनाइरहेका होऊन् वा प्रवचन सुनिरहेका होऊन्; यी कुराहरू मानिसहरूले परमेश्‍वरमा विश्‍वास गरेपछि बुझ्‍न प्रयास गर्नुपर्ने कुराहरू हुन्। तर स्वभावमा आउने परिवर्तनहरू के हुन्, तिनीहरूको आफ्‍नै स्वभावमा परिवर्तन आएको छ कि छैन, र परिवर्तन हासिल गर्न सम्‍भव छ कि छैन भन्‍ने विषयमा भन्‍नुपर्दा—धेरै मानिसहरूलाई यी कुराहरूबारे केही थाहा हुँदैन, यसबारेमा तिनीहरूले कहिल्यै विचार गरेका हुँदैनन्, न त तिनीहरूलाई यसबारेमा विचार गर्न कहाँबाट सुरु गर्ने भन्‍ने नै थाहा हुन्छ। स्वभाव भनेको के हो त? यो एउटा मुख्य विषय हो। यो कुरा बुझेपछि, तैँले तेरो स्वभावमा परिवर्तन आएको छ कि छैन, यो कति हदसम्‍म परिवर्तन भएको छ, कति वटा परिवर्तन आएको छ, र तैँले केही निश्‍चित परिस्थितिहरू सामना गरेपछि तेरो स्वभावमा परिवर्तन आएको छ कि छैन भन्‍नेजस्ता प्रश्‍नहरू केही हदसम्‍म बुझ्‍नेछस्। स्वभाव परिवर्तनबारे छलफल गर्नको लागि, तँलाई सुरुमा स्वभाव भनेको के हो त्यो थाहा हुनुपर्छ। “स्वभाव” भन्‍ने शब्‍द सबैलाई थाहा छ, र सबैजना यो शब्दप्रति परिचित छन्। तर स्वभाव के हो तिनीहरूलाई थाहा छैन। वास्तवमा स्वभाव भनेको के हो भनेर एकदुई वटा शब्‍दद्वारा मात्रै स्पष्टसित व्याख्या गर्न सकिँदैन, र यसलाई नामपद भनेर पनि व्याख्या गर्न सकिँदैन, किनभने यो अत्यन्तै अमूर्त र सहजै बुझ्‍न नसकिने छ। म तिमीहरूलाई एउटा उदाहरण दिन्छु जसले तिमीहरूलाई यो कुरा बुझाउनेछ। भेडा र ब्‍वासो दुवै पशु हुन्। भेडाले घाँस खान्छ, र ब्‍वाँसोले मासु खान्छ। यो कुरा तिनीहरूको प्रकृतिले निर्धारित गर्छ। यदि एक दिन भेडाले मासु खान थाल्यो र ब्‍वाँसोले घाँस खान थाल्यो भने, के तिनीहरूको प्रकृति परिवर्तन भएको हुन्छ? (हुँदैन।) यदि भेडाले घाँस खाएन भने, त्यो धेरै भोकाउनेछ। यसलाई केही मासु देओ, र यसले त्यो खानेछ, तर भेडा तँप्रति नम्र नै रहनेछ। यो स्वभाव हो, यो भेडाको प्रकृतिको सार हो। कुन हिसाबमा भेडाको नम्रता आफै प्रकट हुन्छ? (यसले मानिसहरूलाई आक्रमण गर्दैन।) ठीक भन्यौ—यो नम्र स्वभाव हो। भेडामा देखिने स्वभाव लचक र आज्ञाकारी किसिमको हुन्छ। यो आक्रमक हुँदैन, बरु नम्र र दयालु हुन्छ। तर ब्‍वाँसो फरक हुन्छ। यसको स्वभाव आक्रमक हुन्छ र यसले हरकिसिमका साना पशुहरू खान्छ। भोकाएको ब्‍वाँसोसित जम्काभेट भेयो भने त्यो निकै खतरनाक हुन्छ, र तैँले त्यसलाई रिस उठाइनस् भने पनि त्यसले तँलाई खाने प्रयास गर्नेछ। ब्वाँसोको स्वभाव नम्र वा दयालु हुँदैन, बरु निर्दयी र हिंस्रक हुन्छ, र त्यसमा अलिकति पनि सहानुभूति वा दया हुँदैन। ब्‍वाँसोको स्वभाव त्यस्तो हुन्छ। ब्‍वाँसो र भेडाको स्वभावले तिनीहरूको आ-आफ्‍नो प्रकृतिको सार प्रतिनिधित्व गर्छ। मैले किन यसो भनेँ? किनभने प्रसङ्ग जेसुकै भए पनि, तिनीहरूमा प्रकट हुने कुराहरूले तिनीहरूको वास्तविकता देखाउँछ र त्यसको लागि मानव योगदान वा उक्साहट चाहिँदैन; ती प्राकृतिक रूपमै प्रकट हुन्छन्, र थप मानव योगदानको आवश्यकता नै हुँदैन। ब्‍वाँसाहरूको उग्रता र क्रूरता मान्छेद्वारा जबरजस्ती पैदा गरिँदैन, न त भेडाको दयालुपन र नम्रता तिनीहरूमा मान्छेले घुसाएको नै हुन्छ; तिनीहरू यी कुराहरू लिएरै जन्‍मेका हुन्छन्, प्राकृतिक रूपमै तिनीहरूमा यी कुराहरू प्रकट हुन्छन्, र ती तिनीहरूको सार हो। स्वभाव भनेकै यही हो। के यो उदाहरणले तिमीहरूलाई स्वभाव के हो भन्‍नेबारे केही बुझाइ प्रदान गर्‍यो? (गर्‍यो।) यो अवधारणागत विषय होइन र हामीले कुनै नामपदको व्याख्या गरिरहेका छैनौँ। यसमा सत्यता छ। अनि, यहाँ कुन सत्यता छ? मानव स्वभाव मानव प्रकृतिसँग सम्‍बन्धित हुन्छ। मानव स्वभाव र मानव प्रकृति दुवै शैतानका कुरा हुन्, यी परमेश्‍वरप्रति विरोधी र शत्रुवत्‌ हुन्छन्। यदि मानिसहरूले परमेश्‍वरको मुक्ति प्राप्त गरेनन् र तिनीहरू परिवर्तन भएनन् भने, तिनीहरूले जिउने र प्राकृतिक रूपमा प्रकट गर्ने कुरा दुष्ट, नकारात्मक, र सत्यताविपरीत मात्रै हुन्छ—यसमा कुनै शङ्का छैन।

हामीले भर्खरै भेडा र ब्‍वाँसोको स्वभावको बारेमा कुरा गर्‍यौँ। यी दुई पूर्ण रूपमा फरक पशुहरू हुन्: तिनीहरूको आ-आफ्‍नै स्वभाव र तिनीहरूमा प्रकट हुने आ-आफ्नै कुराहरू हुन्छन्। तर मानव स्वभावसँग यसको के सम्‍बन्ध छ? यो उदाहरणद्वारा मानव स्वभाव ठ्याक्‍कै के हो भनेर फेरि हेर्दा, के-कस्ता भ्रष्ट स्वभावहरू देखिन्छन्? (हामीले मानिसहरूसँग अन्तरक्रिया गरेर तिनीहरूसँग कस्तो स्वभाव छ भनेर सामान्यतया जान्‍न सक्छौँ। उदाहरणको लागि, कसैसँग कुरा गर्दा, हामीलाई तिनीहरूले घुमाउरो पारामा बोल्ने गरेको र सधैँ दुईअर्थी कुरा गर्ने गरेको जसले गर्दा तिनीहरूले के भनेको हो त्यो अरूले बुझ्‍न नसकेको महसुस हुन्छ, र यसको अर्थ तिनीहरूमा छली स्वभाव छ भन्‍ने हुन्छ। तिनीहरूले सामान्यतया के भन्छन् र के गर्छन् त्यसबाट, र तिनीहरूका कार्यहरू र व्यवहारबाट हामीले तिनीहरूबारे मोटामोटी कुरा बुझ्छौँ।) तिमीहरूले मानिसहरूसँग अन्तरक्रिया गरेर स्वभावका केही निश्‍चित समस्याहरू देख्‍न सक्छौ। यो उदाहरण सुनेपछि तिमीहरूले स्वभाव के हो भन्‍नेबारेमा मोटामोटी बुझाइ प्राप्त गरेछौ जस्तो लाग्यो। अनि, सबै मानिसहरूमा कुन भ्रष्ट स्वभाव हुन्छ? मानिसहरूलाई कुन स्वभावबारे पत्तै हुँदैन, र कुन स्वभाव महसुसै हुँदैन, तैपनि ती अवश्य नै भ्रष्ट स्वभाव हुन्? उदाहरणको लागि, मानौँ कतिपय मानिसहरू अत्यन्तै भावुक हुन्छन्, र परमेश्‍वरले भन्‍नुहुन्छ, “तँ साह्रै भावुक छस्। तँलाई मनपर्ने व्यक्ति वा तेरो परिवारको व्यक्तिको कुरा आउँदा, जोकसैले तिनीहरूको परिस्थितिबारे बुझ्‍न प्रयास गरे पनि वा अवस्था जे-जस्तो भए पनि, तैँले तिनीहरूबारे केही कुरा बताउँदैनस्, र तिनीहरूलाई ढाकछोप गरिरहन्छस्। यो भावुकता हो।” तिनीहरूले यो कुरा सुन्छन्, र बुझ्छन्, स्विकार्छन्, र यसलाई साँचो हो भनेर मान्छन्। तिनीहरूले परमेश्‍वरका वचनहरू सही छन्, ती सत्यता हुन् भनेर स्विकार्छन्, र यो कुरा परमेश्‍वरले खुलासा गरिदिनुभएकोमा तिनीहरूले उहाँलाई धन्यवाद दिन्छन्। के यसबाट तिनीहरूको स्वभाव देख्‍न सकिन्छ? के यसबाट तिनीहरू सत्यता स्विकार्छन्, तथ्यहरू मान्छन्, विरोध गर्दैनन्, र आज्ञाकारी बन्धन् भन्‍ने कुरा स्पष्ट हुन्छ? (हुँदैन। यो कुरा तिनीहरूले समस्याहरू सामना गर्दा कसरी व्यवहार गर्छन्, र तिनीहरूको बोलीवचन र व्यवहार उस्तै हुन्छ कि हुँदैन त्यसमा निर्भर हुन्छ।) तिमीहरूले करिबकरिब ठीकै भन्यौ। त्यो बेला त तिनीहरूले स्विकार्छन्—तर पछि जब तिनीहरूको जीवनमा त्यस्तो कुरा आइपर्छ, तब तिनीहरूको व्यवहारमा कुनै परिवर्तन हुँदैन। यसले एक प्रकारको स्वभाव प्रतिनिधित्व गर्छ। कस्तो स्वभाव? तिनीहरूले त्यो बेला सुनिरहेका हुन्छन्, त्यसपछि तिनीहरूले यसबारेमा सोचेर मनमनै भन्छन्, “यति धेरै प्रवचन सुनेर पनि म भावुक छु भन्‍ने मलाई कसरी थाहा हुन सकेन? म भावुक छु, तर को भावुक हुँदैन र? यदि मैले मेरो परिवार र मेरो नजिकका मानिसहरूको ढाकछोप गरिनँ भने, कसले गर्छ त? सक्षम मान्छेलाई त अरू तीनजनाको साथ चाहिन्छ।” तिनीहरूले वास्तवमा यस्तै सोच्छन्। जब व्यवहारमा लागू गर्ने समय आउँछ, तिनीहरूले आफ्‍नो हृदयमा सोच्‍ने र योजना बनाउने कुरा, र परमेश्‍वरका वचनहरूप्रतिको तिनीहरूको मनोवृत्ति सबै तिनीहरूको स्वभावले निर्धारित गर्छ। अनि, तिनीहरूको मनोवृत्ति कस्तो हुन्छ? “परमेश्‍वरले जे चाहनुहुन्छ त्यही भन्‍न र प्रकट गर्न सक्‍नुहुन्छ, र म उहाँको अघि हुँदा जुन कुरा स्विकार्नुपर्ने हो त्यो स्विकार्छु, तर मैले मन बनाइसकेको छु, र मसँग भावनाहरू पन्छाउने कुनै अभिप्राय छैन।” के तिनीहरूको स्वभाव यही हो? तिनीहरूको स्वभाव आफै प्रकट भएको छ र तिनीहरूको साँचो रूप खुलासा भएको छ, होइन र? के तिनीहरू सत्यतालाई प्रेम गर्ने मानिसहरू हुन् त? (होइनन्।) त्यसो भए यो के हो त? यो अवज्ञा हो। परमेश्‍वरको अघि, तिनीहरू आमेन भन्छन् र स्विकारेको नाटक गर्छन्। तर तिनीहरूको हृदय स्पर्षित हुँदैन। तिनीहरू परमेश्‍वरका वचनहरूलाई गम्‍भीर रूपमा लिँदैनन्, तिनलाई सत्यता मान्दैनन्, तिनलाई सत्यताको रूपमा अभ्यास गर्नु त परको कुरा हो। यो एकप्रकारको स्वभाव हो, होइन र? अनि के यस्तो स्वभाव कुनै निश्‍चित प्रकारको प्रकृतिको प्रकटीकरण होइन र? (हो।) त्यसो भए यस्तो स्वभावको सार के हो? के यो हठीपन हो? (हो।) हठीपन: यो एक प्रकारको मानव स्वभाव हो, र यो सबै मानिसहरूमा हुन्छ। म किन यो एउटा स्वभाव हो भनेर भन्दै छु? यो मानिसहरूको प्रकृतिको सारबाट पैदा हुने कुरा हो। तैँले यसबारेमा विचार गरिरहनु पर्दैन, अरूले तँलाई सिकाउनु वा तँभित्र विचारहरू भर्नु पर्दैन, न त शैतानले तँलाई छलिरहनु नै पर्छ; यो प्राकृतिक रूपमै तँमा प्रकट हुन्छ, र यो तेरो प्रकृतिबाट आउँछ। कतिपय मानिसहरू आफूले जति नै खराब काम गरे पनि सधैँ शैतानलाई दोष दिन्छन्। तिनीहरू सधैँ यसो भन्छन्, “शैतानले मेरो मस्तिष्कमा यो विचार हालिदियो र शैतानले मलाई यसो गर्न लगायो।” तिनीहरू सबै खराब कुरा शैतानको काँधमा हाल्छन्, तर आफ्‍नै प्रकृतिमा रहेका समस्याहरू कहिल्यै स्विकार्दैनन्। के यो सही हो? के तँलाई शैतानले गहन रूपमा भ्रष्ट तुल्याएको छैन र? यदि तैँले यो कुरा स्विकार्दैनस् भने, कसरी शैतानको स्वभाव तँमा प्रकट भइरहेको हुन्छ त? अवश्य नै, कहिलेकहीँ शैतानले बाधा दिइरहेको हुन्छ, जस्तै मानिसहरूलाई दुष्टजन वा ख्रीष्टविरोधीले ठग्छ र उक्साउँछ, वा दुष्टात्माले काम गरेर तिनीहरूको दिमाग भुटिदिन्छ—तर यी त अपवादहरू मात्रै हुन्; धेरैजसो समय मानिसहरू आफ्नै शैतानी प्रकृतिद्वारा निर्देशित हुन्छन् र हरकिसिमका भ्रष्ट स्वभावहरू प्रकट गर्छन्। जब मानिसहरूले आफ्‍नै रुचि र झुकावअनुसार व्यवहार गर्छन्, जब तिनीहरूले आफ्‍नै माध्यम र आफ्‍नै धारणा र कल्‍पनाहरूअनुसार काम गर्छन्, तब तिनीहरू आफ्‍नै भ्रष्ट स्वभावद्वारा जिइरहेका हुन्छन्, र जब तिनीहरू यी कुराहरूअनुसार जिउँछन्, तब तिनीहरू आफ्‍नै प्रकृतिअनुसार जिइरहेका हुन्छन्। यी अकाट्य तथ्यहरू हुन्। जब मानिसहरू आफ्‍नो शैतानी प्रकृतिअनुसार चल्छन्, जब तिनीहरू आफ्‍नो शैतानी प्रकृति अनुसार जिउँछन्, तब तिनीहरूमा प्रकट हुने सबै कुरा तिनीहरूको आफ्‍नै भ्रष्ट स्वभाव हुन्छ; यसको दोष शैतानलाई दिन मिल्दैन, र यी विचारहरू शैतानले ल्याएको हो भनेर भन्‍न मिल्दैन। मानिसहरू गहन रूपमा भ्रष्ट भएका हुनाले, तिनीहरू शैतानको स्वामित्वमा हुन्छन्, र मानिसहरू शैतानभन्दा फरक नभएका हुनाले, र तिनीहरू जिउँदा पिशाचहरू, जिउँदा शैतानहरू भएकाले, तैँले आफूमा प्रकट हुने सबै शैतानी कुराको दोष शैतानको काँधमा हाल्‍न मिल्दैन। तँ शैतानभन्दा असल छैनस्, र त्यो तेरो भ्रष्ट स्वभाव हो।

मानिसहरूमा हठी स्वभाव हुँदा तिनीहरूभित्र कस्तो स्थिति हुन्छ? मुख्य रूपमा तिनीहरू जिद्दी र आत्मधर्मी हुन्छन्। तिनीहरू सधैँ आफ्नै विचारहरूमा लागिरहन्छन्, सधैँ आफूले भनेकै कुरा सही हो भन्‍ने सोच्छन्, तिनीहरू अत्यन्तै अलचक, र मेरो गोरुको बाह्रै टक्‍का भन्‍ने खालका हुन्छन्। यो हठी मनोवृत्ति हो। तिनीहरू आफ्‍नै कुरामा जिद्दी गर्छन्, कसैको कुरा सुन्दैनन्, एउटै कार्यदिशामा एकोहोरो लागिरहन्छन्, त्यही कुरामा लागिरहने जिद्दी गर्छन् चाहे त्यो सही होस् वा गलत होस्; यसमा पश्‍चात्ताप नगर्ने केही मानसिकता हुन्छ। भनाइ नै छ, “मरेको सुँगुरलाई उम्लिरहेको पानीको के डर।” मानिसहरूलाई के गर्नु सही हो भनेर राम्ररी थाहा हुन्छ, तैपनि तिनीहरूले त्यो काम गर्दैनन्, बरु जिद्दी भई सत्यता इन्कार गरिरहन्छन्। यो एक प्रकारको स्वभाव हो: त्यो हठीपन हो। तिमीहरूले कस्तो परिस्थितिमा हठी स्वभाव प्रकट गर्छौ? के तिमीहरू प्रायजसो हठी भइरहन्छौ? (हो।) एकदमै धेरै! अनि हठीपन तेरो स्वभाव भएकोले, यो तेरो अस्तित्वको हरेक दिन र हरेक क्षण तँसँगै रहन्छ। हठीपनले मानिसहरूलाई परमेश्‍वरको अघि आउनबाट रोक्छ, र यसले तिनीहरूलाई सत्यता स्विकार्नबाट र सत्यताको वास्तविकतामा प्रवेश गर्नबाट रोक्छ। अनि, यदि तँ सत्यताको वास्तविकतामा प्रवेश गर्न सक्दैनस् भने, के तेरो स्वभावको यो पक्षमा परिवर्तन आउन सक्छ त? यो निकै गाह्रो हुनेछ। के तिमीहरूको स्वभावको यो पक्षमा अर्थात् हठीपनमा अहिले कुनै परिवर्तन आएको छ? अनि कति परिवर्तन आएको छ? उदाहरणको लागि, मानौँ तँ अत्यन्तै जिद्दी हुने गर्थिस्, तर तँमा अहिले अलिअलि परिवर्तन आएको छ: जब तैँले कुनै समस्या सामना गर्छस्, तब तेरो हृदयमा केही विवेकको बोध हुन्छ, र तैँले मनमनै भन्छस्, “यस विषयमा मैले केही सत्यता अभ्यास गर्नुपर्छ। परमेश्‍वरले यो हठी स्वभावको खुलासा गर्नुभएको हुनाले—मैले यो सुनिसकेकोले र मलाई यसबारे अब थाहा भइसकेको हुनाले—म परिवर्तन हुनैपर्छ। विगतमा केहीपटक यस्ता परिस्थितिहरू सामना गर्दा, म आफ्‍नो देहअनुसार चलेँ र असफल भएँ, र म यस कुराप्रति खुसी छैनँ। योचोटि मैले सत्यता अभ्यास गर्नैपर्छ।” यस्तो आकाङ्क्षा लिएर, सत्यता अभ्यास गर्नु सम्‍भव हुन्छ, र यो परिवर्तन हो। जब तैँले यसरी केही समयसम्‍म अनुभव गर्छस्, र अझै बढी सत्यता अभ्यास गर्न सक्षम बन्छस्, अनि यसले अझै ठूलो परिवर्तन ल्याउँछ, र तेरो विद्रोही र हठी स्वभाव झन्झन् घट्दै जान्छ, तब के तेरो जीवन स्वभावमा परिवर्तन आएको हुँदैन र? यदि तेरो विद्रोही स्वभाव स्पष्ट रूपमै घट्दै गएको छ, र परमेश्‍वरप्रतिको तेरो आज्ञाकारिता पहिलेभन्दा बढ्दै गएको छ भने, तँमा साँचो परिवर्तन आएको छ। त्यसो भए, साँचो आज्ञाकारिता हासिल गर्नको लागि तँ कुन हदसम्‍म परिवर्तन हुनुपर्छ? यदि तँमा अलिअलि पनि हठीपन छैन, केवल आज्ञाकारिता मात्रै छ भने, तँ सफल भएको हुनेछस्। यो बिस्तारै हुने प्रक्रिया हो। स्वभाव परिवर्तन रातारात हुने कुरा होइन, त्यसको लागि धेरै समयको अनुभव चाहिन्छ, र सायद जीवनभरिको समयसमेत लाग्‍न सक्छ। कहिलेकहीँ धेरै ठूलाठूला कठिनाइहरू, मरेर फेरि जिउँदो हुनुसरहका कठिनाइहरू, हड्डी खुर्केर शरीरको विष फल्‍नुभन्दा पनि पीडादायी र गाह्रो कठिनाइहरू भोग्‍नु अत्यावश्यक हुन्छ। अनि, के तिमीहरूको हठी स्वभावमा कुनै परिवर्तन आएको छ? के तिमीहरूले यसको मापन गर्न सक्छौ? (पहिले, मलाई निश्‍चित कुराहरू निश्‍चित तरिकाले गर्नुपर्छ भन्‍ने लाग्थ्यो। मानिसहरूले फरक दृष्टिकोण प्रदान गर्दा, म सुन्दिनथेँ, र वास्तविक वाधा-व्यवधानहरू सामना गर्नुपरेपछि मात्रै म परिवर्तन भएँ। अहिले म अलिक सुध्रिएको छु। मानिसहरूले फरकफरक दृष्टिकोणहरू प्रस्तुत गर्दा म त्यतिकै टारिदिन्छु, तर पछि गएर तिनीहरूले भनेका कतिपय कुराहरू म स्विकार्न सक्छु।) मनोवृत्तिमा हुने बदलाव अर्को परिवर्तन हो; यसको अर्थ अलिअलि परिवर्तन आएको छ भन्‍ने हुन्छ। यो पहिलेजस्तो हुँदैन, पहिले तिमीहरू अर्को व्यक्तिको कुरा सही छ भन्‍ने थाहा पाउँथ्यौँ, तर यसलाई इन्कार गर्थ्यौ र स्विकार्न मान्थेनौ, बरु अझै आफ्‍नै इच्‍छाहरूमा लागिरहन्थ्यौ; तर अहिले त्यस्तो अवस्था छैन। तिमीहरूको मनोवृत्ति सुल्टिएको छ। तिमीहरू यति बदलिँदा कति परिवर्तन भएका छौ? १०% पनि भएका हुँदैनन्। १०% परिवर्तन हुनु भनेको कम्तीमा पनि अर्को व्यक्तिले आफ्‍नो फरक दृष्टिकोण राख्दा, तँलाई कुनै विरोध वा प्रतिरोध महसुस हुँदैन; तँमा सामान्य मनोवृत्ति हुन्छ। तँलाई हृदयमा यो कुरा अझै सहज नलागे पनि, तँमा हठी मनोवृत्ति हुँदैन, तैँले यसबारेमा त्यस व्यक्तिसँग छलफल गर्न सक्छस्, अभ्यास गर्दा तँमा केही आज्ञापालन हुन्छ, र तँ आफ्‍नै विचारहरूअनुसार मात्रै काम गर्दैनस्। पछि गएर कति यस्ता समयहरू आउँछन्, जुन बेला तँ आफ्‍नै विचारमा अडिग रहन्छस्, र कति अरू बेला तैँले अरूले भनेको कुरा स्विकार्न सक्छस्। स्वभाव परिवर्तनमा यसरी अगाडि बढ्ने र पछाडि फर्कने कुरा भइरहन्छ। तैँले थोरै परिवर्तन हासिल गर्नको लागि अनगिन्ती बाधाहरू र सफल हुनको लागि अनगिन्ती असफलताहरू अनुभव गर्नुपर्छ, त्यसकारण धेरै वर्षको परीक्षा र शोधन अनुभव नगरी तेरो स्वभाव परिवर्तन हुन सहज हुँदैन। कहिलेकहीँ, मानिसहरू असल मनस्थितिमा हुँदा, अरूले भनेका सही कुराहरू स्विकार्न सक्छन्, तर आफू निराश हुँदा, तिनीहरूले सत्यता खोजी गर्दैनन्। के यसले ढिलाइ गराउँदैन र? कहिलेकहीँ, आफ्‍नो साझेदार सहकर्मीसँग कुरा नमिलिरहेको बेला, तँ सत्यताका सिद्धान्तहरू खोजी गर्दैनस्, बरु शैतानका दर्शनहरूअनुसार जिउँछस्। कहिलेकहीँ जब तँ अरूसँग सहकार्य गरिरहेको हुन्छस् र तिनीहरूको क्षमता तेरोभन्दा राम्रो र तिनीहरू तँभन्दा उत्तम हुन्छन्, तब तँलाई तिनीहरूद्वारा कुण्ठित हुनुपरेको अनुभव हुन्छ, र समस्या सामना गर्दा तँसँग सिद्धान्तहरू पालना गर्ने साहस हुँदैन। कहिलेकहीँ तँ तेरो साझेदार सहकर्मीभन्दा उत्तम हुन्छस्, र तिनीहरूले मूर्ख काम गर्छन्, अनि तँ तिनीहरूलाई हेला गर्छस् र तिनीहरूसित सत्यता सङ्गति गर्न अनिच्‍छुक हुन्छस्। कहिलेकहीँ तँ सत्यता अभ्यास गर्न चाहन्छस् तर देहका भावनाहरूद्वारा नियन्त्रित हुन्छस्। कहिलेकहीँ तँ देहसुखको लोभ गर्छस्, र तैँले चाहेर पनि दैहिकता त्याग्‍न सक्दैनस्। कहिलेकहीँ तँ प्रवचन सुन्छस् र सत्यता बुझ्छस्, तैपनि सत्यता अभ्यास गर्न सक्दैनस्। के यी समस्याहरू समाधान गर्न सहज हुन्छन्? तेरो आफ्‍नै प्रयासमाले त ती समाधान गर्न सहज हुँदैनन्। परमेश्‍वरले मानिसहरूलाई केवल परीक्षा र शोधनमा पार्नुहुन्छ र तिनीहरूलाई धेरै कष्ट भोग्‍न र अन्तिममा सत्यताविना आफू खोक्रो भएको महसुस गर्न लगाउनुहुन्छ, र सत्यताविना जिउन सक्दिनँ भन्‍ने अनुभव गराउनुहुन्छ। यसले मानिसहरूलाई शोधन गरेर विश्‍वास वृद्धि गराउँछ र तिनीहरूलाई सत्यताको लागि लागिपर्नुपर्छ, तिनीहरूले सत्यता अभ्यास नगरेसम्‍म तिनीहरूको हृदय शान्त हुनेछैन, र तिनीहरूले परमेश्‍वरको आज्ञापालन गर्न नसके ठूलो कष्ट भोग्‍नेछन् भन्‍ने अनुभव गराउँछ। परीक्षा र शोधनले हासिल गर्ने प्रभाव त्यस्तो हुन्छ। स्वभाव परिवर्तन गर्न त्यति गाह्रो हुन्छ। त्यो सजिलो छैन भनेर म किन तिमीहरूलाई भन्दै छु? के तिमीहरू नकारात्मक हुन्छौ भन्‍ने मलाई डर नलागेर हो? यो त तिमीहरूलाई स्वभाव परिवर्तन गर्नु कति महत्त्वपूर्ण छ भनेर बताउनको लागि हो। म के चाहन्छु भने, तिमीहरू सबैले यसमा ध्यान देओ, ती अवास्तविक, ढोँगी, र झूटो आत्मिक छविहरूको पछि लाग्‍न छोड, सधैँ ती मनगढन्ते आत्मिक धर्मसिद्धान्त, अभ्यास, र नियमहरू पछ्याउन छोड; त्यसो गर्दा तिमीहरूलाई हानि हुन्छ र पटक्‍कै फाइदा हुँदैन।

हामीले स्वभावको एउटा पक्ष अर्थात् हठीपनको बारेमा कुरा गर्‍यौँ। हठीपन प्रायजसो मानिसहरूको हृदयको गहिराइमा लुकेर बस्‍ने मनोवृत्ति हो। सामान्यतया, यो बाहिरबाट हेर्दा स्पष्ट लाग्दैन, तर जब यो देखिन्छ, यसलाई पहिचान गर्न सजिलो हुन्छ, र मानिसहरूले यसो भन्‍नेछन्, “तिनीहरू अटेरी छन्! तिनीहरूले सत्यता पटक्‍कै स्विकार्दैनन्—तिनीहरू अत्यन्तै हठी छन्!” हठी स्वभाव भएका मानिसहरू एउटै विचार-पद्धतिमा एकोहोरो लागिरहन्छन्, र एउटै कुरा पक्रिरहन्छन्, कहिल्यै छोड्दैनन्। के त्यसोभए मानिसहरूको स्वभावको एउटै पक्ष यही मात्रै हो त? अवश्य होइन—अरू धेरै पक्षहरू छन्। अब म कस्तो स्वभावबारे बताउन गइरहेको छु तिमीहरूले भन्‍न सक्छौ कि हेर। कतिपय मानिसहरू यसो भन्छन्, “परमेश्‍वरको घरमा, म परमेश्‍वरबाहेक अरू कसैमा समर्पित हुँदिनँ, किनभने परमेश्‍वरसँग मात्रै सत्यता हुन्छ; मानिसहरूसँग सत्यता हुँदैन, तिनीहरूसँग भ्रष्ट स्वभाव हुन्छ, तिनीहरूले बोल्‍ने कुनै कुरामा भर पर्न सकिँदैन, त्यसकारण म परमेश्‍वमा मात्रै समर्पित हुन्छ।” के तिनीहरूले यसो भन्‍नु सही हुन्छ? (हुँदैन।) किन हुँदैन? यो कस्तो प्रकारको स्वभाव हो? (यो अहङ्कारी र घमण्डी स्वभाव हो।) (यो शैतान र प्रधान स्‍वर्गदूतको स्वभाव हो।) यो अहङ्कारी स्वभाव हो। सधैँ यो शैतान र प्रधान स्‍वर्गदूतको स्वभाव हो भनेर नभन, किनभने यसरी बोल्दा त्यो निकै बृहत् र अस्पष्ट हुन्छ। शैतान र प्रधान स्‍वर्गदूतका भ्रष्ट स्वभावहरू अनगिन्ती छन्। एकैपटक प्रधान स्‍वर्गदूत, पिशाचहरू, र शैतानको कुरा गर्दा त्यो अत्यन्तै समग्रात्मक हुन्छ र मानिसहरूलाई त्यो बुझ्‍न सहज हुँदैन। यो अहङ्कारी स्वभाव हो भनेर भन्दा यो निकै विशिष्टात्मक हुन्छ। अवश्य नै, तिनीहरूले प्रकट गर्ने स्वभाव यो मात्रै हुँदैन, तर यति मात्र हो कि, अहङ्कारी स्वभाव आफै एकदमै स्पष्ट रूपमा प्रकट हुन्छ। यो अहङ्कारी स्वभाव हो भनेर भन्दा, मानिसहरूले सहजै बुझ्‍न सक्छन्, त्यसकारण यसरी बोल्नु नै सबैभन्दा उपयुक्त हुन्छ। कतिपय मानिसहरूमा केही सीप, केही वरदान, केही सानातिना क्षमताहरू हुन्छन्, र तिनीहरूले मण्डलीको लागि केही कार्यहरू गरेका हुन्छन्। यी मानिसहरूले यस्तो सोच्छन्: “परमेश्‍वरमाथिको तपाईंहरूको विश्‍वासमा कुनै आत्मिक व्यक्तिले जस्तो परमेश्‍वरको वचन दिनभरि पढ्ने, सार्ने, लेख्‍ने, कण्ठ गर्ने कार्य समावेश हुन्छ। यसको अर्थ के हो? के तपाईंहरू कुनै वास्तविक काम गर्न सक्‍नुहुन्छ? तपाईंहरूले केही पनि गर्नुहुन्‍न भने कसरी आफूलाई आत्मिक व्यक्ति भनी भन्‍न सक्‍नुहुन्छ? तपाईंहरूसँग जीवन छैन। मसँग जीवन छ र मैले गर्ने सबै कुरा वास्तविक हुन्छन्।” यो कस्तो स्वभाव हो? तिनीहरूसँग केही विशेष सीप, केही वरदान हुन्छ र तिनीहरूले केही सानातिना असल काम गर्न सक्छन्, र यी कुराहरूलाई तिनीहरू जीवनको रूपमा लिन्छन्। फलस्वरूप, तिनीहरू कसैले टेर्दैनन्, जोकोहीलाई भाषण दिन पनि डराउँदैनन्, र अरू सबैलाई हेला गर्छन्—के यो अहङ्कार हो? (हो।) यो अहङ्कार हो। धेरैजसो कस्ता परिस्‍थितिहरूमा मानिसहरूले अहङ्कार प्रकट गर्छन्? (जब तिनीहरूसँग केही वरदान वा विशेष सीप हुन्छ, जब तिनीहरूले केही व्यावहारिक कामहरू गर्न सक्छन्, जब तिनीहरूसँग पूँजी हुन्छ।) त्यो एक प्रकारको परिस्थिति हो। के त्यसोभए वरदान नभएका वा कुनै विशेष सीप नभएका मानिसहरू अहङ्कारी हुँदैनन्? (तिनीहरू पनि अहङ्कारी हुन्छन्।) हामीले भर्खरै उल्‍लेख गरेको व्यक्तिले प्रायजसो भन्छ, “म परमेश्‍वरबाहेक कसैको कुरा मान्दिनँ,” अनि यो सुनेर मानिसहरूले मनमनै भन्छन्, “यो व्यक्ति सत्यताप्रति कति आज्ञाकारी रहेछ, उसले सत्यताबाहेक कसैको आज्ञापालन गर्दैन, उसले भनेको कुरा सही हो!” वास्तवमा, यी सही देखिने शब्‍दहरूपछाडि एउटा अहङ्कारी स्वभाव हुन्छ: “म परमेश्‍वरबाहेक कसैको कुरा मान्दिनँ” भन्‍ने वाक्यांशले तिनीहरूले कसैको कुरा मान्दैनन् भन्‍ने स्पष्ट अर्थ दिन्छ। म तिमीहरूलाई सोध्छु, के त्यस्ता शब्‍दहरू बोल्‍ने मानिसहरूले साँच्‍चै परमेश्‍वरको आज्ञापालन गर्न सक्छन्? तिनीहरूले कहिल्यै पनि परमेश्‍वरको आज्ञापालन गर्न सक्दैनन्। त्यस्ता शब्‍दहरू बोल्‍ने मानिसहरू सबैभन्दा अहङ्कारी हुने सम्भावना धेरै हुन्छ। बाहिरबाट हेर्दा, तिनीहरूले भनेको कुरा सही देखिन्छ—तर वास्तवमा, अहङ्कारी स्वभाव प्रकट हुने सबैभन्दा धूर्त तरिका नै यही हो। तिनीहरूले आफू उचित छु भनेर प्रमाणित गर्न “परमेश्‍वरको मात्रै” भन्‍ने वाक्यांश प्रयोग गर्छन्, तर वास्तवमा, यो त सुन गाडेर “यहाँ सुन गाडिएको छैन” भनेर लेखेर टाँस्‍नुजस्तै हो। के यो मूर्खता होइन र? तिमीहरूलाई के लाग्छ, कस्तो व्यक्ति सबैभन्दा अहङ्कारी हुन्छ? मानिसहरूले के-कस्ता कुराहरू बोल्छन् जसले तिनीहरूलाई सबैभन्दा अहङ्कारी तुल्याउँछ? सायद तिमीहरूले पहिले पनि केही अहङ्कारी कुराहरू सुनेका छौ होला। यीमध्ये सबैभन्दा अहङ्कारी कुरा कुन हो? के तिमीहरूलाई थाहा छ? के कसैले “म कसैको कुरा मान्दिनँ—चाहे त्यो स्वर्ग वा पृथ्वी नै किन नहोस्, चाहे त्यो परमेश्‍वरको वचन नै किन नहोस्” भनेर भन्‍ने आँट गर्छ? ठूलो रातो अजिङ्गरले मात्र यसो भन्‍ने आँट गर्छ। परमेश्‍वरमा विश्‍वास गर्ने कसैले पनि यसो भन्दैन। तैपनि, परमेश्‍वरमा विश्‍वास गर्ने मानिसहरूले, “म परमेश्‍वरबाहेक कसैको कुरा मान्दिनँ” भनेर भन्छन् भने, तिनीहरू ठूलो रातो अजिङ्गरभन्दा फरक हुँदैनन्, तिनीहरू संसारकै नम्बर एक हुन्छन्, र तिनीहरू सबैभन्दा अहङ्कारी हुन्छन्। तिमीहरू के भन्छौ, सबै मानिसहरू अहङ्कारी त हुन्छन्, तर के तिनीहरूको अहङ्कारमा कुनै भिन्‍नता हुन्छ? तिमीहरू कहाँ भिन्‍नता देख्छौ? भ्रष्ट मानिसहरू सबैमा अहङ्कारी स्वभाव हुन्छ, तर तिनीहरूको अहङ्कारमा भिन्‍नता हुन्छ। व्यक्तिको अहङ्कार निश्‍चित हदसम्‍म पुगेको बेला उसले सबै समझ गुमाएको हुन्छ। अनि, उसले बोल्‍ने कुरामा समझ छ कि छैन भन्‍ने कुरामै यो भिन्‍नता हुन्छ। कतिपय मानिसहरू अहङ्कारी हुन्छन् तैपनि तिनीहरूमा थोरथोरै समझ हुन्छ। यदि तिनीहरूले सत्यता स्विकार्न सक्छन् भने, तिनीहरूले अझै पनि मुक्ति पाउने आशा हुन्छ। कतिपय मानिसहरू यति अहङ्कारी हुन्छन् कि तिनीहरूमा कुनै समझ नै हुँदैन—तिनीहरूको अहङ्कारको कुनै सीमा हुँदैन—अनि त्यस्ता मानिसहरूले कहिल्यै पनि सत्यता स्विकार्न सक्दैनन्। यदि मानिसहरू अत्यन्तै अहङ्कारी भएको कारण तिनीहरूमा कुनै समझ नै छैन भने, तिनीहरू लाजसरम सबै गुमाएर मूर्खे अहङ्कारी मात्रै हुन्छन्। यी सबै अहङ्कारी स्वभावका प्रस्फुटन र प्रकटीकरणहरू हुन्। यदि तिनीहरूमा अहङ्कारी स्वभाव छैन भने, कसरी “म परमेश्‍वरबाहेक कसैको कुरा मान्दिनँ” भनी भन्‍न सक्छन्? तिनीहरूले अवश्यै त्यसो भन्दैनथे। यदि कसैमा अहङ्कारी स्वभाव छ भने, उसमा अवश्यै अहङ्कारको प्रकटीकरण हुन्छ, र उसले अवश्यै समझहीन कुराहरू बोल्‍नेछ र गर्नेछ। कतिपय मानिसहरू भन्छन्, “ममा अहङ्कारी स्वभाव छैन, तर त्यस्ता कुराहरू ममा प्रकट हुन्छन्।” के त्यस्ता शब्दहरू पत्याउन सकिन्छ? (सकिँदैन।) अरू भन्छन्, “म आफूलाई रोक्‍नै सक्दिनँ। म होसियार हुन छोड्नेबित्तिकै, ममा अहङ्कारी कुरा प्रकट भइहाल्छ।” के यी शब्दहरू पत्याउन सकिन्छ? (सकिँदैन।) किन सकिँदैन? यी शब्‍दहरूको मूल कारण के हो? (आफूलाई नचिन्‍नु।) होइन—तिनीहरूलाई आफू अहङ्कारी छु भन्‍ने थाहा हुन्छ, तर अरूले “किन तिमी यति अहङ्कारी भएको? तिमीलाई केको अहङ्कार छ?” भनेर निन्दा गरेको सुन्दा, तिनीहरूलाई लाज लाग्छ, त्यसैले तिनीहरू यस्तो कुरा बोल्छन्। तिनीहरूको अहम्‌ले त्यो सहन सक्दैन, र तिनीहरू त्यो ढाकछोप गर्ने, असली रूप लुकाउने, छद्म रूप देखाउने, र अप्ठ्यारोबाट बच्‍ने बहाना बनाउन खोजिरहेका हुन्छन्। त्यसैले तिनीहरूका शब्‍दहरू पत्यारिला हुँदैनन्। जब तेरो भ्रष्ट स्वभाव समाधान हुन बाँकी हुन्छ, तैँले नबोल्दा पनि तँ अहङ्कारी नै हुन्छस्। अहङ्कार मानिसहरूको प्रकृतिमा, तिनीहरूको हृदयमा लुकेको हुन्छ, र कुनै पनि बेला त्यो प्रकट हुन सक्छ। त्यसकारण, जबसम्म स्वभावमा कुनै परिवर्तन आएको हुँदैन, तबसम्म मानिसहरू अहङ्कारी र आत्मधर्मी नै रहन्छन्। म एउटा उदाहरण दिन्छु। भर्खरै निर्वाचित अगुवा एउटा मण्डलीमा आइपुग्छ र उसले त्यहाँका मानिसहरूको अनुहारको भाव र उसलाई हेर्ने शैली उत्साहप्रद छैन भन्‍ने पत्ता लगाउँछ। उसले मनमनै सोच्छ, “के म स्वागतयोग्य छैन? म भर्खरै चुनिएको अगुवा हुँ; तिमीहरूले कसरी मलाई त्यस्तो मनोवृत्तिले व्यवहार गर्न सक्छौ? किन तिमीहरूमा मेरो छाप परेन? मलाई दाजुभाइ-दिदीबहिनीहरूले छनौट गरेका हुन्, त्यसैले मेरो आत्मिक कद तिमीहरूको भन्दा राम्रो छ, होइन र?” अनि परिणामस्वरूप, उसले भन्छ, “म नवनिर्वाचित अगुवा हुँ। कतिपय मानिसहरूले मलाई नस्विकार्न सक्छन्, तर केही फरक पर्दैन। प्रतिस्पर्धा गरेर हेरौँ न, कसले परमेश्‍वरको वचनका धेरै खण्डहरू कण्ठ गरेको रहेछ, कसले दर्शनहरूका सत्यताहरू सङ्गति गर्न सक्दो रहेछ। मैलेभन्दा स्पष्ट रूपमा सत्यता सङ्गति गर्न सक्‍ने जोकोहीलाई म अगुवाको पद दिनेछु। के छ तपाईंहरू विचार?” यो कस्तो चाल हो? जब मानिसहरू ऊप्रति उदासीन हुन्छन्, तब उसलाई असन्तुष्टि हुन्छ र उसले तिनीहरूलाई दुःख दिन र बदला लिन चाहन्छ; अब ऊ अगुवा भएकोले, ऊ मानिसहरूलाई अधीनमा राख्‍न चाहन्छ—ऊ सबैभन्दा माथि हुन चाहन्छ। यो कस्तो स्वभाव हो? (अहङ्कार।) अनि के अहङ्कारी स्वभाव समाधान गर्न सजिलो हुन्छ? (हुँदैन।) मानिसहरूको अहङ्कारी स्वभाव बारम्‍बार आफै प्रकट हुन्छ। कतिपय मानिसहरूलाई अरूले नयाँ अन्तर्दृष्टि र बुझाइबारे सङ्गति गर्दा झिजो लाग्छ: “किन मैले यसबारे केही भन्‍न सकिनँ? यसरी हुन्‍न, मैले सोचेर अझै राम्रो कुरा गर्नुपर्छ।” त्यसकारण तिनीहरूले अरूलाई जित्‍न धर्मसिद्धान्तका धेरै कुराहरू फलाक्छन्। यो कस्तो स्वभाव हो? यो नाम र फाइदाको खातिर होड गर्नु हो; यो पनि अहङ्कार नै हो। स्वभावको हकमा भन्दा, तँ चुपचाप केही नबोली वा केही नगरी बसिरहेको हुन सक्छस्, तर त्यो स्वभाव तेरो हृदय र तेरा विचारहरूमा अवश्य हुन्छ, र तेरो हाउभाउले पनि यसलाई प्रकट गर्न सक्छ। मानिसहरूले यसलाई दबाउने वा नियन्त्रण गर्ने उपाय खोज्‍ने प्रयास गरे पनि, र यसलाई प्रकट हुन नदिन सधैँ होसियार भए पनि, के त्यो काम लाग्छ? (लाग्दैन।) कतिपय मानिसहरूले अहङ्कारी कुरा बोलेपछि तुरुन्तै महसुस गर्छन्: “मैले फेरि मेरो अहङ्कारी स्वभाव प्रकट गरेँ—कस्तो लाजमर्दो कुरा! मैले फेरि कहिल्यै यस्तो अहङ्कारी कुरा गर्नु हुँदैन।” तर मुखबाट यस्तो कुरा निकाल्दिनँ भनेर कसम खानुको कुनै काम छैन, किनभने यो त तेरो स्वभावको कुरा हो, तेरो वशको कुरा होइन। त्यसैले, यदि तँ आफ्‍नो अहङ्कारी स्वभाव आफै प्रकट नहोस् भन्‍ने चाहन्छस् भने, तैँले त्यो स्वभाव नै हल गर्नुपर्छ। यो केही शब्‍दहरू सुधार्ने वा आफूले काम गर्ने तरिका सही पार्ने कुरा होइन, झन् यो कुनै नियम पालना गर्ने कुरा हुनु त परै जाओस्। यो आफ्‍नो स्वभावको समस्या समाधान गर्ने कुरा हो। अब मैले स्वभाव खासमा के हो भन्‍ने विषयमा बताइसकेको छु, त्यसैले के तैँले आफ्‍नो बारेमा अझै गहन र स्पष्ट बुझाइ प्राप्त गरेको छैनस् र? (छु।) आफूलाई चिन्‍नु भनेको आफ्‍नो बाहिरी चरित्र, चित्तप्रकृति, खराब व्यवहार, र आफूले विगतमा गरेका अहङ्कारी र मूर्ख कुराहरू चिन्‍ने कुरा होइन—यो यीमध्ये कुनै पनि होइन। बरु, यो त आफ्‍नो भ्रष्ट स्वभाव चिन्‍नु र परमेश्‍वरविरुद्ध आफूले गर्न सक्‍ने दुष्टताहरू चिन्‍नु हो। मुख्य कुरा यही हो। कतिपय मानिसहरू यसो भन्छन्, “म झडङ्ग रिसाउँछु, र केही गरेर पनि यो कुरा परिवर्तन गर्न सक्दिनँ। मैले यो स्वभाव कहिले बदल्न सक्छु होला?” अरूहरू यसो भन्छन्, “म आफ्‍नो कुरा बताउन सक्दै-सक्दिनँ, र मलाई राम्ररी बोल्न आउँदैन। मैले जे बोले नि मान्छेलाई ठेस लाग्‍ने वा तिनीहरूको भावनामा चोट पर्ने गर्छ। यो कुरा कहिले बदलिने हो?” के तिनीहरूले यसो भन्‍नु सही हो? (होइन।) तिनीहरूको गल्ती कहाँ भएको छ? (तिनीहरूले आफ्नो प्रकृतिभित्र रहेका कुराहरू चिनेका छैनन्।) ठीक भन्यौ। व्यक्तिको चरित्रले उसको प्रकृति निर्धारित गर्दैन। कसैको व्यक्तित्व जति राम्रो भए पनि, उसमा भ्रष्ट स्वभाव हुन सक्छ।

मैले भर्खरै स्वभावका दुई पक्षहरूबारे कुरा गरेँ। पहिलो हठीपन थियो, र दोस्रो अहङ्कार। हामीले अहङ्कारको बारेमा धेरै बताउनुपर्दैन। हरेक व्यक्तिले एकदमै अहङ्कार व्यवहार प्रकट गर्छ, र तिमीहरूले अहङ्कार भनेको स्वभावको एउटा पक्ष हो भनेर मात्र जाने पुग्छ। अर्को प्रकारको स्वभाव पनि छ। कतिपय मानिसहरूले कहिल्यै पनि कसैलाई सत्यता बताउँदैनन्। तिनीहरू मानिसहरूसँग बोल्‍नुभन्दा पहिले सबै कुरा राम्ररी सोचविचार गर्छन् र त्यसलाई सुन्दर बनाउँछन्। तिनीहरूले भन्‍ने कुन कुरा साँचो हो, र कुन झूटो हो बताउन सकिँदैन। तिनीहरूले आज एउटा र भोलि अर्को कुरा गर्छन्, एक जनालाई एउटा र अर्को जनालाई अर्को कुरा भन्छन्। तिनीहरूले भन्‍ने कुरा आफैमा बाझिन्छ। त्यस्ता मानिसहरूको कुरा कसरी विश्‍वास गर्न सकिन्छ? तथ्यको सही बुझाइ हासिल गर्न अत्यन्तै कठिन हुन्छ; अनि तैँले तिनीहरूबाट सीधा शब्‍द सुन्‍न सक्दैनस्। यो कस्तो स्वभाव हो? यो छल हो। के छली स्वभाव परिवर्तन गर्न सजिलो हुन्छ? यो परिवर्तन गर्न सबैभन्दा गाह्रो हुन्छ। स्वभावसँग सम्‍बन्धित कुनै पनि कुरा व्यक्तिको प्रकृतिसँग सम्‍बन्धित हुन्छ, र व्यक्तिको प्रकृतिसँग सम्‍बन्धित कुरालाई परिवर्तन गर्नुजस्तो गाह्रो अरू केही हुँदैन। “बाह्र वर्ष कुकुरको पुच्छर ढुङ्ग्रोमा राख्यो, बाङ्गोको बाङ्गै,” भन्‍ने उखान सतप्रतिशत सत्य हो। तिनीहरूले जेसुकै भनिरहेका वा गरिरहेका भए पनि, छली मानिसहरूले सधैँ आफ्‍नै उद्देश्य र अभिप्रायहरू बोकिरहेका हुन्छन्। तिनीहरूसँग कुनै अभिप्राय छैन भने, तिनीहरू केही पनि बोल्दैनन्। यदि तैँले तिनीहरूका उद्देश्य र अभिप्रायहरू के-के हुन् भनेर बुझ्‍ने प्रयास गरिस् भने, तिनीहरू मुखमा बुजो लगाउँछन्। यदि तिनीहरूले झुक्‍किएर कुनै साँचो कुरा मुखबाट फुत्काइहाले भने पनि, त्यो कुरालाई घुमाउन, तँलाई अलमल्याउन र तँलाई सत्यता जान्‍न नदिनको लागि सक्दो उपाय लगाउँछन्। छली मानिसहरूले जे गरिरहेको भए पनि, तिनीहरू कसैलाई पनि सबै कुरा बुझ्न दिँदैनन्। मानिसहरूले तिनीहरूलाई जति लामो समय बिताए पनि, तिनीहरूको मनमस्तिष्कमा के छ भन्‍ने कुरा कसैले जान्‍न सक्दैन। छली मानिसहरूको प्रकृति त्यही हो। छली मानिसहरूले जति धेरै बोले पनि, तिनीहरूका अभिप्रायहरू के हुन्, तिनीहरूले के सोचिरहेका छन्, वा तिनीहरूले वास्तवमा के हासिल गर्ने प्रयास गरिरहेका छन् भन्‍ने कुरा मानिसहरूलाई कहिल्यै थाहा हुनेछैन। तिनीहरूका आमाबाबुलाई समेत यो कुरा जान्‍न गाह्रो हुन्छ। छली मानिसहरूलाई बुझ्‍न खोज्‍नु एकदमै कठिन काम हो, तिनीहरूको मनमा के छ भनेर कसैले पत्ता लगाउन सक्दैन। छली मानिसहरूले यसरी नै बोल्छन् र व्यवहार गर्छन्: तिनीहरूले कहिल्यै मनको कुरा भन्दैनन् वा के भइरहेको छ भनेर कहिल्यै भन्दैनन्। यो एक किसिमको स्वभाव नै हो, होइन र? जब तँमा छली स्वभाव हुन्छ, तैँले के भन्छस् वा गर्छस् त्यसले केही फरक पार्दैन—यो स्वभाव सधैँ नै तँभित्र हुन्छ, र यसले तँलाई नियन्त्रण गरिरहेको हुन्छ, तँलाई खेल खेल्न र चलाकीमा संलग्न हुन, मानिसहरूलाई खेलौना बनाउन, सत्यता ढाकछोप गर्न, र देखावटी रूप धारण गर्न लगाइरहेको हुन्छ। छलीपन भनेको यही हो। छली मानिसहरूले अरू के-कस्ता विशेष व्यवहारहरू देखाउँछन् त? म एउटा उदाहरण दिन्छु। दुई जना मान्छे कुरा गरिरहेका छन्, र तिनीहरूमध्ये एउटाले आफ्‍नो आत्मज्ञानबारे बताइरहेको छ; यो व्यक्तिले आफू कति सुधार भएको छु भनेर भनिरहन्छ, र यो कुरामा अर्को व्यक्तिलाई विश्‍वस्त तुल्याउने प्रयास गर्छ, तर उसले त्यो अर्को व्यक्तिलाई वास्तविक तथ्यहरू बताउँदैन। यसमा, केही कुरा लुकाइएको छ, र यसले एक निश्‍चित स्वभाव जनाउँछ—र त्यो हो, छलीपन। तिमीहरू यसलाई चिन्‍न सक्छौ कि सक्दैनौ, हेरौँ है त। यो व्यक्तिले भन्छ, “हालै मैले केही कुराहरू अनुभव गरेँ, र मलाई लाग्छ मैले परमेश्‍वरमा यतिका वर्ष विश्‍वास गरेको व्यर्थ भएको छ। मैले केही हासिल गरेको छैन। म तुच्‍छ र दयनीय छु! मेरो व्यवहार आजभोलि त्यति राम्रो भएको छैन, र म साँच्‍चै पश्‍चात्ताप गर्न तयार छु।” तर यसो भनिसकेपछि पनि त्यस्ता व्यक्तिहरूमा पश्‍चात्तापको भाव कहीँ देखिँदैन। यहाँ समस्या के हो? त्यो के हो भने, तिनीहरूले अरूलाई ढाँट्छन् र छल्छन्। तिनीहरूले यसो भनेको सुन्दा, अरू मानिसहरूले यस्तो सोच्छन्, “यो व्यक्तिले पहिले सत्यता पछ्याउने गरेको रहेनछ, तर उसले अहिले यस्ता कुराहरू भन्‍न सकेको देख्दा उसले साँच्‍चै नै पश्‍चात्ताप गरेको छ भन्‍ने देखिन्छ। यसमा कुनै शङ्का छैन। हामीले उसलाई पहिलेजसरी हेर्नु हुँदैन, नयाँ र राम्रो दृष्टिकोणले हेर्नुपर्छ।” यी शब्‍दहरू सुनेपछि मानिसहरूले यसरी नै मनन गर्ने र सोच्‍ने गर्छन्। तर के त्यो व्यक्तिको वर्तमान स्थिति उसले भनेको जस्तै हुन्छ त? वास्तवमा त्यस्तो हुँदैन। त्यस्ताहरूले साँचो रूपमा पश्‍चात्ताप गरेकै हुँदैनन्, तर तिनीहरूका शब्‍दहरूले तिनीहरूले पश्‍चात्ताप गरेका छन्, र तिनीहरू सुध्रिएका छन्, र तिनीहरू पहिलेभन्दा फरक भएका छन् भन्‍ने भ्रम छर्छन्। तिनीहरूले आफ्‍ना शब्दहरूबाट यही कुरा हासिल गर्न चाहन्छन्। मानिसहरूलाई छल्‍न यसरी बोलेर, तिनीहरूले कस्तो स्वभाव प्रकट गरिरहेका हुन्छन्? त्यो छलीपन हो—र यो अत्यन्तै धूर्त हुन्छ! वास्तवमा तिनीहरूलाई आफू परमेश्‍वरमाथिको विश्‍वासमा असफल भएको छु, र आफू कमजोर र दयनीय छु भन्‍ने पटक्‍कै थाहा हुँदैन। तिनीहरूले मानिसहरूलाई जालझेल गर्न, अरूलाई तिनीहरूको बारेमा राम्रो सोच्‍न र राम्रो विचार राख्‍न लगाउने आफ्‍नो उद्देश्य हासिल गर्न आत्मिक शब्‍द र भाषाहरू प्रयोग गरिरहेका हुन्छन्। के यो छलीपन होइन र? हो, र जब व्यक्ति अत्यन्तै छली हुन्छ, उसलाई परिवर्तन हुन सहज हुँदैन।

अर्को प्रकारको व्यक्ति पनि हुन्छ, जो बोल्दा कहिल्यै पनि सरल वा खुलस्त हुँदैन। त्यस्ता व्यक्तिहरूले सधैँ कुरा लुकाउने र ढाकछोप गर्ने गर्छन्, अनि हरेक मौकामा मानिसहरूबाट जानकारी लिएर तिनै कुरा बोल्‍ने गर्छन्। तिनीहरू सधैँ अरूको बारेमा पूर्ण सत्य जान्‍ने चाहना गर्छन्, तर तिनीहरू आफ्‍नो हृदयमा भएको कुरा भन्दैनन्। तिनीहरूसँग अन्तरक्रिया गर्ने कसैले पनि तिनीहरूबारे पूर्ण सत्य पत्ता लगाउने आशा गर्न सक्दैन। त्यस्ता मानिसहरूले आफ्‍नो योजना अरूले थाहा पाऊन् भन्‍ने चाहँदैनन्, र त्यसैले ती कुरा कसैलाई पनि बताउँदैनन्। यो कस्तो स्वभाव हो? यो छली स्वभाव हो। त्यस्ता मानिसहरू अत्यन्तै चतुर हुन्छन्, र कसैले पनि तिनीहरूलाई बुझ्‍न सक्दैन। यदि व्यक्तिमा छली स्वभाव छ भने, ऊ अवश्य नै छली व्यक्ति हो, र ऊ प्रकृति र सारमै छली हुन्छ। के त्यस्ता व्यक्तिहरूले परमेश्‍वरमाथिको आफ्‍नो विश्‍वासमा सत्यता पछ्याउँछन्? यदि तिनीहरू अरू मानिसहरूसामु सत्य बोल्दैनन् भने, के तिनीहरू परमेश्‍वरसामु सत्य बोल्‍न सक्छन्? अवश्यै सक्दैनन्। छली व्यक्तिले कहिल्यै सत्य बताउँदैन। तिनीहरूले परमेश्‍वरमा विश्‍वास गर्न त सक्छन्, तर के तिनीहरूको विश्‍वास साँचो हुन्छ? परमेश्‍वरप्रति तिनीहरूको मनोवृत्ति कस्तो हुन्छ? निश्‍चय नै तिनीहरूको हृदयमा धेरै शङ्काहरू हुन्छन्: “परमेश्‍वर कहाँ हुनुहुन्छ? म उहाँलाई देख्‍न सक्दिनँ। उहाँ वास्तविक हुनुहुन्छ भन्‍ने प्रमाण के छ?” “परमेश्‍वर सबैथोकमाथिको सार्वभौम हुनुहुन्छ? हो र? शैतानको शासनले परमेश्‍वरका विश्‍वासीहरूलाई उन्माद रूपमा दमन र पक्राउ गरिरहेको छ। परमेश्‍वरले किन यसलाई नष्ट गर्नुहुन्‍न?” “परमेश्‍वरले मानिसहरूलाई ठ्याक्‍कै कसरी मुक्ति दिनुहुन्छ? के उहाँको मुक्ति वास्तविक हो? यो कुरा त्यति स्पष्ट छैन।” “परमेश्‍वरको विश्‍वासीले स्वर्गको राज्यमा प्रवेश पाउँछ कि पाउँदैन? पुष्टि नहुँदासम्म, यसै हो भन्‍न गाह्रो छ।” के तिनीहरूले हृदयमा परमेश्‍वरबारे यति धेरै शङ्का बोकेर साँचो रूपमा उहाँको लागि आफैलाई अर्पित गर्न सक्छन्? यो असम्‍भव हुन्छ। तिनीहरूले यी सबै मानिसहरूले परमेश्‍वरलाई पछ्याउन आफूसँग भएका सबै कुरा त्यागेको, परमेश्‍वरको लागि आफैलाई अर्पित गरेको र आफ्‍नो कर्तव्य निभाइरहेको देख्छन्, र सोच्छन्, “मैले केही त लुकाएर राख्‍नुपर्छ। म तिनीहरूजस्तो मूर्ख हुनु हुँदैन। यदि मैले परमेश्‍वरलाई सबै कुरा सुम्पेँ भने, म भविष्यमा कसरी बाँचुँला? मलाई कसले हेरचाह गर्ला? मैले भैपरिआउने कुराको योजना बनाउनुपर्छ।” छली मानिसहरू कति “चतुर” हुन्छन्, तिनीहरू कति टाढाको कुरा सोच्छन् भनेर तैँले देख्‍न सक्छस्। अरूले भेलाहरूमा आफ्‍नो भ्रष्टताबारे आफैले पाएको ज्ञान खुलस्त बताइरहेको, आफ्‍नो हृदयमा लुकेका कुराहरू सङ्गतिमा बताउँदै गरेको, र आफूले कतिपटक व्यभिचार गरेँ भनेर सत्यतथ्य बताइरहेको देख्दा कतिपय मानिसहरूले यस्तो सोच्छन्, “ए मूर्ख! ती व्यक्तिगत कुराहरू हुन्; किन अरूलाई भनेको? यस्ता कुराहरू त तिमीहरूले मबाट निकाल्‍न सक्दैनौ!” छली मानिसहरू यस्तै हुन्छन्—तिनीहरू इमानदार हुनुभन्दा त मर्न तयार हुन्छन्, र तिनीहरूले कसैलाई पनि पूर्ण सत्य बताउँदैनन्। कतिपय मानिसहरू यसो भन्छन्, “मैले अपराध र केही खराब कुराहरू गरेको छु, र मलाई ती कुरा मानिसहरूसामु भन्‍न अलिक लाज लाग्छ। आखिर ती व्यक्तिगत कुराहरू न हुन्, र ती लाजमर्दा पनि छन्। तर मैले परमेश्‍वरबाट लुकाउन वा ढाकछोप गर्न सक्दिनँ। मैले यी कुराहरू उदाङ्गो र खुलस्त पार्दै परमेश्‍वरलाई बताउनुपर्छ। म मेरा विचार वा व्यक्तिगत मामलाहरू अरू मानिसहरूलाई बताउने साहस गर्दिनँ, तर यी कुराहरू परमेश्‍वरलाई त भन्‍नैपर्छ। मैले अरू जोबाट मेरा गुप्त कुराहरू लुकाए पनि, परमेश्‍वरबाट लुकाउन सक्दिनँ।” परमेश्‍वरप्रति इमानदार व्यक्तिले राख्‍ने मनोवृत्ति यस्तो हुन्छ। तर छली मानिसहरू सबैप्रति सतर्क हुन्छन्, कसैलाई पनि भरोसा गर्दैनन्, र तिनीहरू कसैसँग पनि इमानदारीपूर्वक बोल्दैनन्। तिनीहरूले कसैलाई पनि पूर्ण सत्य बताउँदैनन्, र कसैले पनि ती कुरा पत्ता लगाउन सक्दैनन्। यिनीहरू सबैभन्दा छली मानिसहरू हुन्। हरेक व्यक्तिमा छली स्वभाव हुन्छ; तर एउटै भिन्‍नता यो कति गम्भीर छ भन्‍ने मात्रै हो। तैँले भेलाहरूमा हृदय खोलेर आफ्‍ना समस्याहरूबारे सङ्गति गरे पनि, के त्यसको अर्थ तँमा छली स्वभाव छैन भन्‍ने हुन्छ र? त्यस्तो हुँदैन, किनभने तँमा पनि छली स्वभाव हुन्छ। म किन यसो भन्छु त? एउटा उदाहरण यस्तो छ: तैँले आफ्‍नो स्वाभिमान वा गर्वलाई नछुने, लाजमर्दो नरहेका, र तँलाई काटछाँट र निराकरणमा नपार्ने कुराहरूबारे सङ्गतिमा खुलस्त कुरा गर्न सक्छस् होला, तर यदि तँसँग सत्यताका सिद्धान्तहरू उल्‍लङ्घन गर्ने कुराहरू, सबैले घिनाउने र विरोध गर्ने कुराहरू हुन्थ्यो भने, के यसबारेमा तैँले भेलाहरूमा खुलस्त सङ्गति गर्न सक्थिस् त? अनि यदि तैँले कुनै बताउनै नसकिने कुरा गरेको थिइस् भने, यसबारेमा खुलस्त बताउन र यसको सत्यता खुलासा गर्न तँलाई अझै गाह्रो हुनेथियो। यदि कसैले यसबारेमा खोजीनिधो गर्ने वा यसको दोष लगाउने प्रयास गर्थ्यो भने, यसलाई लुकाउन तँ आफ्‍नो हातमा भएका सबै माध्यमहरू प्रयोग गर्नेथिस्, र यो मामला प्रकट हुन्छ भनेर तँ अत्यन्तै भयभीत हुनेथिस्। तँ सधैँ यसलाई ढाकछोप गर्ने र यसबाट पार पाउने प्रयास गरिरहेको हुनेथिस्। के यो छली स्वभाव होइन र? तँलाई के विश्‍वास लाग्‍न सक्छ भने, यदि तैँले यो कुरा खुलस्त बताइनस् भने, कसैले पनि यो कुरा थाहा पाउनेछैन, र परमेश्‍वरले समेत तँलाई केही गर्न सक्‍नुहुन्‍न। तर त्यो गलतबुझाइ हो! परमेश्‍वरले मानिसहरूको अन्तस्करण देख्‍नुहुन्छ। यदि तैँले यो कुरा बुझ्‍न सक्दैनस् भने, तैँले परमेश्‍वरलाई चिनेकै छैनस्। छली मानिसहरूले अरूलाई छल मात्रै गर्दैनन्—तिनीहरूले त परमेश्‍वरलाई छल्ने र उहाँको विरोध गर्न छली माध्यमहरू प्रयोग गर्ने दुस्साहससमेत गर्छन्। के त्यस्ता मानिसहरूले परमेश्‍वरको मुक्ति पाउन सक्छन्? परमेश्‍वरको स्वभाव धर्मी र पवित्र छ, र छली मानिसहरूलाई नै उहाँ सबैभन्दा बढी घृणा गर्नुहुन्छ। त्यसकारण, छली मानिसहरूलाई नै मुक्ति प्राप्त गर्न सबैभन्दा गाह्रो हुन्छ। छली प्रकृति भएका मानिसहरू सबैभन्दा बढी ढाँट्ने मानिसहरू हुन्। तिनीहरूले परमेश्‍वरलाई समेत ढाँट्ने र छल्‍ने गर्छन्, र तिनीहरू हठी भई अपश्‍चातापी रहन्छन्। यसको अर्थ तिनीहरूले परमेश्‍वरको मुक्ति प्राप्त गर्न सक्दैनन्। यदि कसैले कहिलेकहीँ मात्रै भ्रष्ट स्वभाव प्रकट गर्छ, र मानिसहरूलाई ढाँट्छ र छल्छ तर परमेश्‍वरसँग सरल र खुलस्त भई उहाँसामु पश्‍चात्ताप गर्छ भने, यस्तो व्यक्तिसँग मुक्ति पाउने आशा अझै बाँकी हुन्छ। यदि तँ साँच्‍चै नै समझ भएको व्यक्ति होस् भने, तैँले परमेश्‍वरसँग खुलस्त हुनुपर्छ, उहाँसँग हृदयदेखि कुरा गर्नुपर्छ, र आत्मचिन्तन गर्दै आफूलाई चिन्‍नुपर्छ। तैँले परमेश्‍वरलाई ढाँट्न छोड्नुपर्छ, उहाँलाई छल्‍ने प्रयास कहिल्यै गर्नु हुँदैन, र उहाँबाट कुनै पनि कुरा लुकाउने प्रयास त झनै गर्नु हुँदैन। वास्तवमा कतिपय कुरा मानिसहरूले थाहा पाउनु आवश्यक हुँदैन। यदि तैँले ती कुराहरू परमेश्‍वरलाई खुलस्त बताइस् भने, त्यो नै पर्याप्त हुन्छ। तैँले काम गर्दा, परमेश्‍वरबाट कुरा लुकाउने प्रयास नगर्। तैँले मानिसहरूलाई भन्‍न उचित नरहेका सबै कुरा परमेश्‍वरलाई भन्‍न सक्छस्। त्यसो गर्ने व्यक्ति बुद्धिमान्‌ हो। कतिपय कुराहरू अरूलाई खुलस्त भन्‍नुपर्दैन भन्‍ने उसलाई लागे पनि, यसलाई छल भनेर भन्‍नु हुँदैन। छली मानिसहरू फरक हुन्छन्: तिनीहरूलाई लाग्छ कि तिनीहरूले सबै कुरा लुकाउनुपर्छ, अरूलाई कुनै कुरा पनि भन्‍नु हुँदैन, विशेष गरी व्यक्तिगत कुराहरू त भन्‍नै हुँदैन। यदि तिनीहरूले कुनै कुरा भन्दा त्यसले तिनीहरूलाई फाइदा दिँदैन भने, तिनीहरूले त्यो कुरा भन्दैनन्, चाहे त्यो परमेश्‍वरलाई नै किन नहोस्। के यो छली स्वभाव होइन र? त्यस्तो व्यक्ति वास्तवमै छली हुन्छ! यदि कुनै व्यक्ति अत्यन्तै छली भएको कारण उसले परमेश्‍वरलाई समेत साँचो कुरा भन्दैन, र परमेश्‍वरबाट सबै कुरा गुप्त राख्छ भने, के त्यो व्यक्ति परमेश्‍वरमा विश्‍वास गर्ने व्यक्ति हो? के परमेश्‍वरमाथिको उसको विश्‍वास साँचो हुन्छ? त्यस्ताहरू त परमेश्‍वरलाई शङ्का गर्ने मानिसहरू हुन्, र हृदयभित्र तिनीहरूले उहाँमा विश्‍वास गर्दैनन्। त्यसकारण, के तिनीहरूको विश्‍वास झूटो होइन र? तिनीहरू गैरविश्‍वासी, र झूटा विश्‍वासी हुन्। के तिमीहरूको जीवनमा त्यस्तो कुनै समय आएको छ, जुन बेला तिमीहरूले परमेश्‍वरलाई शङ्का गर्‍यौ र उहाँप्रति सतर्क भयौ? (आएको छ।) परमेश्‍वरलाई शङ्का गर्नु र उहाँप्रति सतर्क हुनु, यो कस्तो स्वभाव हो? यो छली स्वभाव हो। हरेक व्यक्तिमा छली स्वभाव हुन्छ, तर कति गम्भीर छ भन्‍ने कुरा मात्रै हो। तैँले सत्यता स्विकार्न सकुन्जेलसम्म पश्‍चात्ताप गरेर परिवर्तन हासिल गर्न सक्‍ने नै छस्।

कतिपय मानिसहरूले आफ्नो जीवनमा कुनै कुरा आइपर्दा भ्रष्ट स्वभाव प्रकट गर्छन्, तिनीहरूमा धारणा र विचारहरू हुन्छन्, र तिनीहरू अरू मानिसहरूप्रति पूर्वाग्रही हुन्छन्, उनीहरूको आलोचना गर्छन् र उनीहरूलाई पिठ्यूँपछाडिबाट आँच पुर्‍याउने काम गर्छन्। तिनीहरू आत्मचिन्तन गर्न र यी कुराहरू पूर्ण रूपमा खुलेर बताउन सक्‍ने हुन्छन्, तर तिनीहरूले निश्‍चित लाजमर्दा कुराहरू गर्दा, त्यो कुरा लुकाउँदै सधैँको लागि हृदयभित्र बन्द गर्न चाहन्छन्। तिनीहरूले यी कुराहरूबारे अरूलाई मात्र होइन, प्रार्थना गर्दा परमेश्‍वरलाई समेत बताउँदैनन्। तिनीहरूले यी कुराहरू लुकाउन वा ढाकछोप गर्नको लागि झूट रच्न आफूले सक्‍ने सबै प्रयाससमेत गर्छन्। यो छली स्वभाव हो। जब तँमा यस्ता विचारहरू आउँछन्, जब तँ यस्तो स्थितिमा जिउँछस्, तब तैँले आफ्‍नो बारेमा मनन गर्नुपर्छ, र तैँले आफू इमानदार व्यक्ति होइन रहेछु, आफूमा परमेश्‍वरले इमानदार भनी व्याख्या गर्नुहुने कुनै पनि कुरा प्रकट हुँदैन रहेछ, अनि आफू पूरै र साँच्‍चिकै छली व्यक्ति रहेछु, आफू मूर्ख, कमजोर क्षमतावाल, र सुस्त भए पनि, छली त छली व्यक्ति नै रहेछु भनेर स्पष्ट बुझ्‍नुपर्छ। आफूलाई चिन्‍नु भनेको यही हो। तैँले आफूलाई चिन्‍ने क्रममा कम्तीमा पनि हासिल गर्न सक्‍नुपर्ने कुरा भनेको आफूद्वारा प्रकट हुने प्रष्टै देखिने भ्रष्टतालाई स्पष्ट देख्‍न र पत्ता लगाउन सक्षम हुनु, अनि यसलाई समाधान गर्न सत्यता खोजी गर्न सक्‍नु हो। यदि तँलाई आफ्‍नो छली स्वभावबारे साँच्‍चिकै थाहा छ भने, तैँले बारम्‍बार परमेश्‍वरलाई प्रार्थना गर्नुपर्छ, आफ्‍नो बारेमा मनन गर्नुपर्छ, र परमेश्‍वरको वचनअनुसार आफ्‍नो छली स्वभाव चिन्‍नु र विश्‍लेषण गर्नुपर्छ, र यसको सार जान्‍नुपर्छ; त्यसपछि तैँले आफ्‍नो छली भ्रष्ट स्वभावबाट उम्‍कने आशा हुनेछ। कतिपय मानिसहरूले छली मानिसहरू र इमानदार मानिसहरूबीचमा स्पष्ट भिन्‍नता छुट्याउन सक्दैनन्—र यसको अर्थ तिनीहरूको क्षमता अत्यन्तै कमजोर छ भन्‍ने हुन्छ। कतिपय मानिसहरूले आफ्‍नो कमजोर क्षमता, मूर्खता, अज्ञानता, बेढङ्गी बोलीवचन, भद्दापन, र ठगिने बानीलाई इमानदारिताको प्रमाणको रूपमा लिन्छन्। तिनीहरूले अरूलाई यसो भनिरहेका हुन्छन्, “म साह्रै इमानदार छु, यसले गर्दा अरूले मलाई प्रायजसो ठगिरहन्छन्, अरूबाट फाइदा कसरी लिने मलाई थाहा छैन—तैपनि म इमानदार व्यक्ति भएकोले परमेश्‍वरले मलाई प्रेम गर्नुहुन्छ।” के यी शब्‍दहरू सही छन्? त्यस्ता शब्‍दहरू हास्यास्पद हुन्छन्, ती शब्‍दहरू मानिसहरूलाई ठग्‍नको लागि भनिएका हुन्, र ती नाङ्गा र लाजमर्दा शब्‍दहरू हुन्। मूर्ख र अबूझ मानिसहरू कसरी इमानदार हुन सक्छन्? यी त दुई फरकफरक कुराहरू हुन्। आफूले गर्ने मूर्ख कुराहरूलाई इमानदारिताको रूपमा लिनु ठूलो गल्ती हो। सबैले देख्‍न सक्छन् कि मूर्खहरूले पनि अहङ्कारी र घमण्डी हुने, र आफूलाई ठूलो ठान्‍ने सम्‍भावना हुन्छ। मानिसहरू जति अनजान र तिनीहरूको क्षमता जति कमजोर भए पनि, तिनीहरूले अरूलाई ढाँट्न र छल्‍न सक्छन्। के यो सब तथ्य होइन र? के मूर्खहरू र कमजोर क्षमताका मानिसहरूले खराब कामकुराहरू कहिल्यै गर्दैनन् र? के तिनीहरूमा साँच्‍चै भ्रष्ट स्वभाव हुँदैन र? तिनीहरूमा भ्रष्ट स्वभाव अवश्य हुन्छ। कतिपय मानिसहरूले आफू इमानदार छु भनी भन्छन् र अरूलाई आफ्ना झूटहरूबारे खुलेर बताउँछन्, तर तिनीहरू आफूले गरेका लाजमर्दा कुराहरू खुलेर बताउने आँट गर्दैनन्। जब मण्डलीले तिनीहरूको समस्याको कारण तिनीहरूलाई निराकरण गर्छ, तब तिनीहरू त्यो स्विकार्न सक्दैनन् र त्यसमा समर्पित हुँदैनन्, बरु पर्दापछाडि यताउता गर्दै सत्यतथ्य बिस्तारै मेटाउँछन्। यस्तो छली व्यक्तिले सत्यता पटक्‍कै स्विकार्दैन, र ऊ कहीँकतै समर्पित हुँदैन, तैपनि आफूलाई इमानदार नै ठान्छ। के यो तिनीहरूको बिलकुलै लाजमर्दो व्यवहार होइन र? यो त पूराको पूरा मूर्खता हो! यस्तो व्यक्ति पटक्‍कै इमानदार हुँदैन, न त ऊ निष्कपट नै हुन्छ। मूर्ख मानिसहरू मूर्ख नै हुन्छन्; अबूझ मानिसहरू अबूझ नै हुन्छन्। केवल छल नगर्ने निष्कपट मानिसहरू इमानदार हुन्छन्।

छली मानिसहरू कसरी चिन्‍न सकिन्छ? छली मानिसहरूको व्यवहार के-कस्तो हुन्छ? तिनीहरूले जोसित सङ्गत वा उठबस गरे पनि, तिनीहरूको जीवनमा वास्तवमा के भइरहेको छ भन्‍ने कुरा कहिल्यै कसैलाई जाँच्‍न दिँदैनन्; तिनीहरू सधैँ अरूप्रति सावधान हुन्छन्, तिनीहरूले मानिसहरूको पिठ्यूँपछाडि विभिन्‍न कुराहरू गरिरहेका हुन्छन्, र तिनीहरू आफूले सोचिरहेको कुरा कहिल्यै बताउँदैनन्। तिनीहरूले कहिलेकहीँ आफूलाई चिनेकोबारेमा थोरै बताउन सक्छन्, तर मुख्य बुँदाहरू वा मुख्य शब्‍दहरू कहिल्यै उल्‍लेख गर्दैनन्, र तिनीहरू कुनै कुरा मुखबाट खुस्केला कि भनेर डराउँछन्। तिनीहरू यी कुराहरूप्रति अत्यन्तै संवेदनशील हुन्छन्, किनभने अरूले तिनीहरूको कमजोरी देख्‍लान् कि भनेर तिनीहरूलाई डर हुन्छ। यो एक प्रकारको छली स्वभाव हो। अनि, कतिपय मानिसहरूले जानीजानी देखावटी रूप धारण गर्छन् ताकि अरूले तिनीहरू निष्कपट मानिसहरू हुन्, तिनीहरूले कष्ट भोग्‍न सक्छन् र गुनासो गर्दैनन्, अनि तिनीहरू आत्मिक छन् र तिनीहरूले सत्यतालाई प्रेम गर्छन् र पछ्याउँछन् भन्‍ने सोचून्। तिनीहरू देख्खी त्यस्तो व्यक्ति हुँदैनन्, तर तिनीहरूले अरूलाई देखाउन त्यस्तो नाटक गर्छन्। यो पनि छली स्वभाव नै हो। छली मानिसहरूले भन्‍ने र गर्ने सबै कुरापछाडि अभिप्राय हुन्छ। यदि तिनीहरूमा कुनै अभिप्राय छैन भने, तिनीहरूले केही बोल्दैनन् वा केही गर्दैनन्। तिनीहरूभित्र एउटा स्वभाव हुन्छ जसले तिनीहरूलाई यसो गर्न लगाउँछ, र त्यो स्वभाव छलीपन हो। जब मानिसहरूमा छली स्वभाव हुन्छ, के तब परिवर्तन हुन सहज हुन्छ? तिमीहरू कति परिवर्तन भएका छौ? के तिमीहरू इमानदारीता पछ्याउने मार्गमा प्रवेश गरेका छौ? (हो, हामी यो दिशातर्फ मेहनत गरिरहेका छौँ।) तिमीहरूले कति कदम लिएका छौ? कि तिमीहरू त्यसो गर्ने चाहनाको स्थितिमै अल्झेका छौ? (यो अझै पनि हामीले चाहना गरेको कुरा नै हो। कहिलेकहीँ, हामीले कुनै कुरा गरिसकेपछि मात्रै यसमा छल समावेश थियो, हामीले मानिसहरूलाई झूटो प्रभाव पार्ने प्रयास गरिरहेका थियौँ भन्‍ने थाहा हुन्छ; त्यसपछि मात्रै हामीले छली व्यवहार गरिरहेका थिएछौँ भन्‍ने महसुस हुन्छ।) तिमीहरूलाई यो छली हुनु हो भन्‍ने महसुस हुन्छ—तर के तिमीहरूले यो एक प्रकारको भ्रष्ट स्वभाव हो भनेर महसुस गर्न सक्‍यौ? अनि यी छली कुराहरू कहाँबाट आउँछन्? (हाम्रो प्रकृतिबाट।) ठीक भन्यौ, तिमीहरूको प्रकृतिबाट। अनि के यी भ्रष्ट कुराहरूले तिमीहरूलाई बाधा दिन्छन्? तीबाट टाढा हुन, तिनलाई तह लगाउन, र तीबाट मुक्त हुन गाह्रो हुन्छ—अनि ती धेरै समस्याजनक हुन्छन्। किन ती समस्याजनक हुन्छन्? ती कुराको केचाहिँले तँलाई पीडा दिन्छ? (हामी परिवर्तन हुन चाहन्छौँ, तर त्यसो गर्न नसक्दा साह्रै पीडा हुन्छ।) त्यो एउटा पक्ष त हो, तर त्यो समस्याजनक कुरामा गनिँदैन। जब व्यक्तिलाई छली स्वभावले नियन्त्रण गरेको हुन्छ, तब उसले कुनै पनि समय वा स्थानमा अरूलाई ढाँट्न र छल्‍न सक्छ, र उसलाई जेसुकै भए पनि, उसले मानिसहरूलाई धोका दिन र छल गर्न कसरी झूट बोल्‍ने भनेर सोचिरहेको हुन्छ। उसले आफूलाई नियन्त्रण गर्न चाहे पनि, त्यसो गर्न सक्दैन, किनभने त्यो आफै पैदा हुन्छ। समस्या त्यहीँ नै हुन्छ। यो स्वभावको समस्या हो। छली स्वभाव कति तरिकामा प्रकट हुन सक्छ? जाँचपडताल, छल, सतर्कता, साथै शङ्का, बहाना, र झूटमा। त्यस्ता व्यवहारहरूले खुलासा र प्रकट गर्ने स्वभाव छलीपन हो। यी विषयहरूमा सङ्गति गरिसकेपछि, के तिमीहरूले छली स्वभावबारे स्पष्ट ज्ञान पायौ? के तिमीहरूमध्ये कतिपयले “मसँग छली स्वभाव छैन, म छली व्यक्ति होइनँ, म त इमानदार व्यक्ति हुनुको काफी नजिक छु भनेर अझै भन्छौ”? (भन्दैनौँ।) यस्ता धेरै मानिसहरू छन्, जो इमानदार व्यक्ति भनेको खासमा के हो भन्‍ने नै बुझ्दैनन्। कतिपयले इमानदार मानिसहरू भनेका निष्कपट र सीधा कुरा गर्ने, जहाँ गए पनि हेपिने र एक्लो पारिने, वा सुस्त रहने र सधैँ अरूभन्दा ढिलो बोल्‍ने र ढिलो काम गर्ने मानिसहरू हुन् भन्‍ने सोच्छन्। अरूले नीच ठान्‍ने गरी मूर्खतामा संलग्‍न हुने कतिपय मूर्ख र अज्ञानी मानिसहरूले पनि आफूलाई इमानदार मानिसहरूको रूपमा व्याख्या गर्छन्। अनि त्यसै गरी, आफूलाई सानो ठान्‍ने समाजको तल्‍लो स्तरका ती सबै अशिक्षित मानिसहरूले पनि आफूलाई इमानदार मानिसहरू नै भन्छन्। तिनीहरूको गल्ती कहाँ छ? तिनीहरूलाई इमानदार व्यक्ति भनेको के हो त्यो थाहा छैन। तिनीहरूको गलतबुझाइको स्रोत के हो? मुख्य कारण तिनीहरूले सत्यता नबुझ्‍नु हो। तिनीहरूले के विश्‍वास गर्छन् भने, परमेश्‍वरले “इमानदार मानिसहरू” भनी भन्‍नुभएका मानिसहरू मूर्ख र अबुझहरू हुन्, तिनीहरू अशिक्षित, ढिलो बोल्‍ने र लठ्याब्रोहरू, हेपिएका र दमनमा परेकाहरू, र सहजै ठगिने र छलमा पर्ने मानिसहरू हुन्। यसको तात्पर्य के हुन्छ भने, परमेश्‍वरको मुक्ति पाउने मानिसहरू प्रायजसो अरूद्वारा हेपिने, समाजको तल्‍लो स्तरका मष्तिष्कहीन मानिसहरू हुन्। परमेश्‍वरले यी नीच र विपन्‍न मानिसहरूलाई मुक्ति दिनुहुन्‍न भने, कसलाई दिनुहुन्छ? के तिनीहरूले यही विश्‍वास गर्छन् होइन र? के तिनीहरू साँच्‍चै नै परमेश्‍वरले मुक्ति दिनुहुने मानिसहरू हुन त? यो परमेश्‍वरको इच्‍छालाई गलत अर्थ्याइएको कुरा हो। परमेश्‍वरले मुक्ति दिनुहुने मानिसहरू त सत्यतालाई प्रेम गर्ने र कुरा बुझ्‍ने क्षमता र शक्ति भएका व्यक्तिहरू हुन्, तिनीहरू विवेक र समझ भएका, परमेश्‍वरको आज्ञा पूरा गर्ने र आफ्‍नो कर्तव्य राम्ररी पूरा गर्ने सबै मानिसहरू हुन्। तिनीहरू सत्यता स्विकार्न र आफ्‍नो भ्रष्ट स्वभाव त्याग्‍न सक्‍ने मानिसहरू हुन्, र तिनीहरू साँचो रूपमा परमेश्‍वरलाई प्रेम गर्ने, परमेश्‍वरको आज्ञापालन गर्ने र परमेश्‍वरलाई आराधना गर्ने मानिसहरू हुन्। यीमध्ये धेरैजसो मानिसहरू समाजको तल्‍लो स्तरबाट, मजदुर र किसान परिवारबाट आएका भए पनि, तिनीहरू अवश्य नै बेवकुफ, बुद्धू, वा काम न काजका मानिसहरू होइनन्। यसको विपरीत, तिनीहरू सत्यता स्विकार्न, सत्यता अभ्यास गर्न र सत्यतामा समर्पित हुन सक्‍ने चलाख मानिसहरू हुन्। तिनीहरू सबै धर्मी मानिसहरू हुन्, जो परमेश्‍वरलाई पछ्याउन र सत्यता र जीवन प्राप्त गर्न सांसारिक वैभव र सम्‍पत्ति त्याग गर्छन्—तिनीहरू सबैभन्दा बुद्धिमानी मानिसहरू हुन्। तिनीहरू सबै नै परमेश्‍वरमा साँचो विश्‍वास गर्ने र उहाँको लागि आफूलाई अर्पित गर्ने इमानदार मानिसहरू हुन्। तिनीहरूले परमेश्‍वरको अनुमोदन र आशिष् पाउन सक्छन्, र तिनीहरू सिद्ध पारिन र उहाँका मानिसहरू र उहाँको मन्दिरका खामोहरू बन्‍न सक्छन्। तिनीहरू सुन, चाँदी, र बहुमूल्‍य धातुजस्तै मानिसहरू हुन्। बेवकुफ, मूर्ख, हास्यास्पद, र काम न काजका मानिसहरू त निष्कासित हुने मानिसहरू हुन्। गैरविश्‍वासी र मूर्ख मानिसहरूले परमेश्‍वरको काम र व्यवस्थापन योजनालाई केको रूपमा हेर्छन्? फोहोर फाल्ने ठाउँको रूपमा, होइन र? यी मानिसहरूको क्षमता कमजोर हुने मात्रै होइन, यिनीहरू मूर्ख पनि हुन्छन्। यिनीहरूले परमेश्‍वरका वचनहरू जति धेरै पढे पनि, सत्यता बुझ्‍न सक्दैनन्, र जति वटा प्रवचन सुने पनि, यिनीहरू वास्तविकतामा प्रवेश गर्न सक्दैनन्—यदि यिनीहरू यति मूर्ख छन् भने, के यिनीहरूले मुक्ति पाउन सक्छन् त? के परमेश्‍वरले यस्ता व्यक्तिहरूलाई चाहनुहुन्छ त? तिनीहरूले विश्‍वास गरेको जति वर्ष भए पनि, तिनीहरू अझै पनि कुनै सत्यता बुझ्दैनन्, अझै पनि निरर्थक कुराहरू बोल्छन्, तर त्यसको बाबजुद पनि तिनीहरू आफूलाई इमानदार ठान्छन्—के तिनीहरूमा कुनै लाज छैन? त्यस्ता मानिसहरूले सत्यता बुझ्दैनन्। तिनीहरूले सधैँ परमेश्‍वरको इच्‍छालाई गलत अर्थ्याइरहेका हुन्छन्, तैपनि तिनीहरू जहाँ गए पनि, तिनीहरूले गलत अर्थ्याएका कुराहरू नै भट्याइरहन्छन्, र ती कुरालाई सत्यताको रूपमा प्रचार गर्दै मानिसहरूलाई भन्छन्, “अलिअलि हेपिनु राम्रै कुरा हो, मानिसहरूले अलिअलि गुमाउनैपर्छ, तिनीहरू अलिअलि मूर्ख हुनैपर्छ—यस्ता मानिसहरू नै परमेश्‍वरको मुक्ति पाउने मानिसहरू हुन् र परमेश्‍वरले तिनीहरूलाई नै मुक्ति दिनुहुन्छ।” यस्ता कुराहरू बोल्‍ने मानिसहरू घिनलाग्दा हुन्छन्; यसले परमेश्‍वरलाई धेरै अपमानित तुल्याउँछ! यो अत्यन्तै घिनलाग्दो कुरा हो! परमेश्‍वरको राज्यका खम्‍बाहरू र परमेश्‍वरले मुक्ति दिनुहुने विजेताहरू सबै नै सत्यता बुझ्‍ने, र बुद्धिमान्‌ मानिसहरू हुन्। यी मानिसहरू स्वर्गीय राज्यमा सहभागी हुने मानिसहरू हुन्। मूर्ख र अज्ञानीहरू, लाज पचेका र समझहीन मानिसहरू, सत्यतालाई पटक्‍कै नबुझ्‍ने, र बुद्धू र अबुझहरू—के तिनीहरू काम न काजका मानिसहरू होइनन् र? त्यस्ता मानिसहरू कसरी स्वर्गीय राज्यको हकदार हुन सक्छन्? परमेश्‍वरले कुरा गर्नुहुने इमानदार मानिसहरू सत्यता बुझेपछि त्यसलाई अभ्यास गर्न सक्‍ने, बुद्धिमान्‌ र बाठा, परमेश्‍वरको अघि खुलस्त बोल्‍ने, र सिद्धान्तअनुसार काम गर्ने र परमेश्‍वरको पूर्ण आज्ञापालन गर्ने मानिसहरू हुन्। यी सबै मानिसहरूमा परमेश्‍वरको डर मान्‍ने हृदय हुन्छ, तिनीहरूले सिद्धान्तहरूअनुसार काम गर्न ध्यान दिन्छन्, र तिनीहरू सबैले परमेश्‍वरप्रति पूर्ण आज्ञापालन हासिल गर्न खोज्छन् र हृदयमा परमेश्‍वरलाई प्रेम गर्छन्। तिनीहरू मात्रै साँच्‍चिकै इमानदार मानिसहरू हुन्। यदि कसैलाई इमानदार बन्‍नु भनेको के हो भन्‍नेसमेत थाहा छैन भने, यदि उसले इमानदार मानिसहरूको सार भन्‍नु नै परमेश्‍वरप्रति पूर्ण रूपमा आज्ञाकारी हुने, परमेश्‍वरको डर मान्‍ने र दुष्टताबाट अलग बस्‍ने कुरा हो भन्‍ने जान्दैन भने, र इमानदार मानिसहरूले सत्यतालाई प्रेम गर्ने, परमेश्‍वरलाई प्रेम गर्ने र सत्यता अभ्यास गर्ने हुनाले नै तिनीहरू इमानदार भएका हुन् भन्‍ने कुरा बुझ्दैन भने—यस्तो व्यक्ति एकदमै मूर्ख हुन्छ, र उसमा साँच्‍चै नै समझशक्ति हुँदैन। इमानदार मानिसहरू मान्छेले कल्पेजस्तै बेवकुफ, अज्ञानी, र मूर्खखाले निष्कपट मानिस होइनन्; तिनीहरू सामान्य मानवता भएका मानिसहरू हुन्, जोसँग विवेक र समझ हुन्छ। इमानदार मानिसहरूमा हुने चलाखी भनेकै तिनीहरू परमेश्‍वरका वचनहरू सुन्‍न र इमानदार बन्‍न सक्छन्, त्यसैले परमेश्‍वर तिनीहरूलाई आशिष् दिनुहुन्छ।

परमेश्‍वरले मानिसहरूलाई इमानदार बन्‍न गर्नुभएको अनुरोधजत्तिको महत्त्वपूर्ण कुरा अरू केही छैन—उहाँले मानिसहरूलाई उहाँको अघि जिउन, उहाँको सूक्ष्म जाँच स्विकार्न, र ज्योतिमा जिउन अनुरोध गरिरहनुभएको छ। इमानदार मानिसहरू मात्रै मानवजातिका साँचा सदस्यहरू हुन्। जो मानिसहरू इमानदार छैनन्, तिनीहरू पशुहरू हुन्, तिनीहरू मानव भेषमा हिँड्डुल गर्ने जन्तुहरू हुन्, तिनीहरू मानव होइनन्। इमानदार व्यक्ति बन्‍न लागिपर्नको लागि, तैँले परमेश्‍वरका मापदण्डहरूअनुसार व्यवहार गर्नुपर्छ; तैँले न्याय, सजाय, निराकरण र काटछाँट भोग्‍नुपर्छ। जब तिमीहरूको भ्रष्ट स्वभाव धोइन्छ र जब तिमीहरूले सत्यता अभ्यास गर्न र परमेश्‍वरका वचनहरूअनुसारको जीवन जिउन सक्छौ, तब मात्रै तिमीहरू इमानदार व्यक्ति बन्‍नेछौ। अज्ञानी, मूर्ख, र सुस्त मानिसहरू पटक्‍कै इमानदार हुँदैनन्। मानिसहरूलाई इमानदार बन्‍न आज्ञा गर्दै, परमेश्‍वरले तिनीहरूलाई सामान्य मानवतामा जिउन, आफ्‍ना छल र कपट त्याग्‍न, अरूलाई ढाँट्ने वा छल्‍ने नगर्न, आफ्‍नो कर्तव्य बफादारीसाथ पूरा गर्न, र उहाँलाई साँचो रूपमा प्रेम गर्ने र उहाँको आज्ञापालन गर्न सक्‍ने हुन भनिरहनुभएको हुन्छ। यस्ता व्यक्तिहरू मात्रै परमेश्‍वरको राज्यका मानिसहरू हुन्। परमेश्‍वरले मानिसहरूलाई ख्रीष्‍टका असल सिपाहीहरू हुन आज्ञा गर्नुहुन्छ। ख्रीष्‍टका असल सिपाहीहरू को हुन्? तिनीहरू सत्यताको वास्तविकताले सुसज्‍जित भएका र ख्रीष्‍टसँग एउटै हृदय र मन भएकाहरू हुनुपर्छ। कुनै पनि समय र स्थानमा, तिनीहरूले परमेश्‍वरको बढाइ गर्न र उहाँको गवाही दिन, र शैतानसँग लडाइँ गर्न सत्यता प्रयोग गर्न सक्‍नुपर्छ। सबै कुरामा, तिनीहरू परमेश्‍वरको पक्षमा उभिनुपर्छ, गवाही दिनुपर्छ, र सत्यताको वास्तविकतामा जिउनुपर्छ। तिनीहरूले शैतानलाई लज्‍जित पारेर परमेश्‍वरको लागि अद्‌भुत विजयहरू प्राप्त गर्न सक्‍नुपर्छ। ख्रीष्‍टको असल सिपाही हुनु भनेको त्यही हो। ख्रीष्‍टका असल सिपाहीहरू विजेताहरू हुन्, तिनीहरू शैतानलाई जित्‍ने मानिसहरू हुन्। मानिसहरूलाई इमानदार बन्‍न र छली नबन्‍न आज्ञा दिएर, परमेश्‍वरले तिनीहरूलाई मूर्ख बन्‍न होइन, बरु आफूलाई छली स्वभावबाट मुक्त गर्न, उहाँप्रतिको समर्पण हासिल गर्न र उहाँको महिमा बढाउन भनिरहनुभएको छ। सत्यता अभ्यास गरेर यो कुरा हासिल गर्न सकिन्छ। यो व्यक्तिको व्यवहारमा आउने परिवर्तन होइन, यो धेरै बोल्‍ने वा थोरै बोल्ने कुरा होइन, न त यो व्यक्तिको कामगराइको कुरा नै हो। बरु, यो त व्यक्तिको बोलीवचन र व्यवहार, उसका सोच र विचारहरू, उसका अभिलाषा र इच्‍छाहरूपछाडि लुकेको अभिप्रायसँग सम्‍बन्धित हुन्छ। भ्रष्ट स्वभावको प्रकटीकरण र गल्तीसँग सम्‍बन्धित सबै कुरालाई जराबाटै परिवर्तन गरिनुपर्छ, ताकि यो सत्यताअनुरूप हुन सकोस्। यदि कसैले स्वभाव परिवर्तन हासिल गर्नु छ भने, उसले स्पष्टसित शैतानको स्वभावको सार देख्‍न सक्‍नुपर्छ। यदि तैँले छली स्वभावको सार स्पष्टसित देख्‍न सक्छस्, र यो शैतानको स्वभाव र दियाबलसको अनुहार हो भनेर बुझ्न सक्छस् भने, यदि तैँले शैतानलाई घृणा गर्न र दियाबलसलाई त्याग्‍न सक्छस् भने, तँलाई आफ्‍नो भ्रष्ट स्वभाव त्याग्‍न सहज हुनेछ। यदि तँलाई तँभित्र छली स्थिति छ भन्‍ने थाहा छैन भने, यदि तँ छली स्वभावको प्रकटीकरण पहिचान गर्दैनस् भने, तैँले यसलाई समाधान गर्न कसरी सत्यता खोजी गर्ने भनेर जान्‍नेछैनस्, र तँलाई तेरो छली स्वभाव परिवर्तन गर्न गाह्रो हुनेछ। तैँले सुरुमा तँमा के-कस्ता कुराहरू प्रकट हुन्छन्, ती कुराहरू पहिचान गरेर, ती भ्रष्ट स्वभावका कुन-कुन पक्षहरू हुन् भनेर थाहा पाउनुपर्छ। यदि तैँले प्रकट गर्ने कुराहरू छली स्वभावका कुराहरू हुन् भने, के तैँले ती कुरालाई हृदयबाटै घृणा गर्नेछस्? अनि यदि घृणा गर्छस् भने, तँ कसरी परिवर्तन हुनुपर्छ? तैँले तेरा अभिप्रायहरू तह लगाउनुपर्छ र तेरा दृष्टिकोणहरू सुधार्नुपर्छ। तैँले तेरा समस्याहरू समाधान गर्न सुरुमा यस मामिलाबारे सत्यता खोजी गर्नुपर्छ, परमेश्‍वरले आज्ञा गर्नुभएको कुरा हासिल गर्न र उहाँलाई सन्तुष्ट पार्न लागिपर्नुपर्छ, र परमेश्‍वरलाई वा अरू मानिसहरूलाई, वा अलिक मूर्ख वा अज्ञानीहरूलाई छल्‍न प्रयास नगर्ने व्यक्ति बन्‍नुपर्छ। मूर्ख वा अज्ञानीहरूलाई छल्‍न खोज्‍नु अत्यन्तै अनैतिक कार्य हो—यसले तँलाई दियाबलस बनाउँछ। इमानदार व्यक्ति बन्‍नको लागि, तैँले कसैलाई पनि छल्नु वा ढाँट्नु हुँदैन। तैपनि, दियाबलसहरू र शैतानको लागि चाहिँ तैँले तेरा शब्‍दहरू बुद्धिमानी ढङ्गले छनौट गर्नुपर्छ; यदि त्यसो गरिनस् भने, तँलाई तिनीहरूले मूर्ख बनाउने र परमेश्‍वरलाई बदनाम गर्ने सम्भावना अधिक हुन्छ। आफ्‍ना शब्दहरू बुद्धिमानी ढङ्गले छनौट गरेर अनि सत्यता अभ्यास गरेर मात्रै, तैँले शैतानलाई जित्‍न र लज्‍जित तुल्याउन सक्छस्। अज्ञानी, मूर्ख, र जिद्दी मानिसहरूले कहिल्यै सत्यता बुझ्‍न सक्दैनन्; तिनीहरू त शैतानद्वारा ठगिन, खेलाइन, र कुल्चीमिल्ची पारिन, र अन्त्यमा त्यसद्वारा निलिन मात्रै सक्छन्।

यसपछि हामी, चौथो प्रकारको स्वभावबारे कुरा गरौँ। भेलाहरूमा, कतिपय मानिसहरूले आफ्‍नो स्थितिबारे अलिअलि सङ्गति गर्न सक्छन्, तर जब समस्याहरूको सार अनि तिनीहरूका व्यक्तिगत मनसाय र विचारहरू बताउने बेला आउँछ, तब तिनीहरू कुरा टार्ने काम गर्छन्। जब मानिसहरूले तिनीहरूलाई मनसाय र लक्ष्‍यहरू बोकिहिँडेको आरोप लगाउँछन्, तब तिनीहरूले शिर हल्‍लाएर सहमति जनाएजस्तो गर्छन्। तर जब मानिसहरूले कुनै पनि गहन कुरा खुलासा वा विश्‍लेषण गर्ने प्रयास गर्छन्, तब तिनीहरू त्यो सहन सक्दैनन्, र उठेर जान्छन्। किन महत्त्वपूर्ण क्षणमा तिनीहरू लुसुक्‍क भाग्छन्? (तिनीहरूले सत्यता स्विकार्दैनन् र आफ्‍नै समस्याहरू सामना गर्न इच्छुक हुँदैनन्।) यो स्वभावको समस्या हो। जब तिनीहरू आफूभित्रका समस्याहरू समाधान गर्नको लागि सत्यता स्विकार्न इच्‍छुक हुँदैनन्, तब के यसको अर्थ तिनीहरू सत्यताप्रति दिक्‍क मान्‍ने मानिसहरू हुन् भन्‍ने हुँदैन र? कस्ता प्रवचनहरू कतिपय अगुवा र सेवकहरू सुन्‍न त्यति मन गर्दैनन्? (ख्रीष्टविरोधी र झूटा अगुवाहरू कसरी चिन्‍ने भन्‍नेसम्‍बन्धी प्रवचनहरू।) सही भन्यौ। तिनीहरू सोच्छन्, “ख्रीष्टविरोधीहरू र झूटा अगुवाहरू चिन्‍नेसम्‍बन्धी, अनि फरिसीहरूसम्‍बन्धी यी सब कुराहरू—किन तिमी यसबारेमा बताइरहन्छौ? तिमीले बस मलाई तनाव दिइरहेको छौ।” झूटा अगुवा र सेवकहरू पहिचान गर्नेबारेमा छलफल हुनेछ भन्‍ने सुन्‍नासाथ तिनीहरू बहाना बनाएर हिँडिहाल्छन्। यहाँ “हिँडिहाल्छन्” भन्‍नुको अर्थ के हो? यसले लुसुक्‍क भाग्‍नु, र लुक्‍नु जनाउँछ। किन तिनीहरू लुक्‍ने प्रयास गर्छन्? अरू मानिसहरूले तथ्यको कुरा निकाल्दा, तैँले सुन्‍नुपर्छ: सुन्‍नु तेरो लागि फाइदाजनक हुन्छ। जुन कुरा कठोर छ वा जुन कुराहरू तँलाई स्विकार्न गाह्रो लाग्‍छ, ती कुराहरू नोट गर्; त्यसपछि तैँले ती कुराहरूबारे बारम्‍बार विचार गर्नुपर्छ, ती कुरालाई बिस्तारै लिएर, बिस्तारै परिवर्तन हुनुपर्छ। त्यसकारण किन लुक्‍ने? त्यस्ता मानिसहरूले न्यायका यी वचनहरू धेरै कठोर छन्, र ती सुन्‍न सहज छैनन् भन्‍ने महसुस गर्छन्, त्यसकारण तिनीहरूमा प्रतिरोध र घृणाको विकास हुन्छ। तिनीहरूले मनमनै भन्छन्, “म ख्रीष्टविरोधी वा झूटो अगुवा होइन—किन मेरो बारेमा बोलेको बोल्यै गरेको? किन अरूको बारेमा कुरा नगरेको? दुष्ट मानिसहरू पहिचान गर्ने कुरा गर्नुहोस्, मेरो बारेमा कुरा नगर्नुहोस्!” तिनीहरू तर्किभाग्‍ने र विरोधी मानिसहरू बन्छन्। यो कस्तो स्वभाव हो? यदि तिनीहरू सत्यता स्विकार्न अनिच्छुक छन्, र सधैँ आफ्‍नो पक्षमा तर्क र दलिल गरिरहन्छन् भने, के त्यहाँ भ्रष्ट स्वभावको समस्या हुँदैन र? यो सत्यताप्रति दिक्‍क मान्‍ने स्वभाव हो। अगुवा र सेवकहरूमा यस्तो स्थिति हुन्छ, त्यसोभए साधारण विश्‍वासी दाजुभाइ-दिदीबहिनीहरूमा चाहिँ यस्तो हुन्छ कि हुँदैन? (तिनीहरूमा पनि यस्तै हुन्छ।) सुरुमा भेट्दा, सबैजनाले प्रेम देखाउँछन् र खुसीसाथ धर्मसिद्धान्तका शब्‍दहरू रटान मार्छन्। तिनीहरू सबैजना सत्यतालाई प्रेम गर्नेजस्ता देखिन्छन्। तर व्यक्तिगत समस्या र वास्तविक कठिनाइहरूको कुरा आउँदा, धेरै मानिसहरूको मुखमा बुजो लाग्छ। उदाहरणको लागि, कतिपय मानिसहरूले वैवाहिक सम्‍बन्धको कारण निरन्तर बाधित महसुस गर्छन्। तिनीहरूलाई कर्तव्य पूरा गर्न वा सत्यता पछ्याउन मन लाग्दैन, र वैवाहिक सम्‍बन्ध नै तिनीहरूको सबैभन्दा ठूलो वाधा र बोझ बन्छ। भेलाहरूमा, जब सबैले यो स्थितिबारे सङ्गति गरिरहेका हुन्छन्, तब तिनीहरू अरूले सङ्गतिमा बोलेका वचनहरूलाई आफूसँग तुलना गर्छन् र आफ्नो बारेमा कुरा गरिँदै रहेछ भन्‍ने महसुस गर्छन्। तिनीहरू भन्छन्, “तपाईंहरूले सत्यता सङ्गति गर्दा मलाई समस्या छैन, तर मेरो कुरा किन गर्नुहुन्छ? के तपाईंहरूसँग कुनै समस्या छैन? किन मेरो बारेमा मात्रै कुरा गर्नुहुन्छ?” यो कस्तो स्वभाव हो? जब तिमीहरू सत्यता सङ्गति गर्न भेला हुन्छौ, तब तिमीहरूले वास्तविक समस्याहरू विश्‍लेषण गर्नुपर्छ र यी समस्याहरूबारे आफ्‍नो बुझाइ बताउन सबैलाई बोल्‍न दिनुपर्छ; त्यसपछि मात्रै तिमीहरूले आफूलाई चिन्‍न र आफ्‍ना समस्याहरू समाधान गर्न सक्‍नेछौ। किन मानिसहरूले यो कुरा स्विकार्न सक्दैनन्? मानिसहरूले काटछाँट र निराकरण स्विकार्न नसक्दा, र सत्यता स्विकार्न नसक्दा तिनीहरूमा के स्वभाव हुन्छ? के तिमीहरूले यसलाई स्पष्ट रूपमा चिन्‍नुपर्दैन र? यी सबै सत्यताप्रति दिक्‍क मान्‍ने स्वभावका प्रकटीकरणहरू हुन्—यही नै समस्याको सार हो। जब मानिसहरू सत्यताप्रति दिक्‍क हुन्छन्, तब तिनीहरूलाई सत्यता स्विकार्न निकै गाह्रो हुन्छ—अनि यदि तिनीहरूले सत्यता स्विकार्न सक्दैनन् भने, के तिनीहरूको भ्रष्ट स्वभावको समस्या समाधान हुन सक्छ? (सक्दैन।) त्यसोभए के सत्यता स्विकार्न नसक्‍ने यस्तो व्यक्तिले सत्यता प्राप्त गर्न सक्छ? के त्यस्ताहरूलाई परमेश्‍वरले मुक्ति दिन सक्‍नुहुन्छ? अवश्य नै सक्‍नुहुन्‍न। के सत्यता नस्विकार्ने मानिसहरूले परमेश्‍वरमा साँचो विश्‍वास गर्न सक्छन्? अवश्य नै सक्दैनन्। परमेश्‍वरमा साँचो विश्‍वास गर्ने मानिसहरूको सबैभन्दा महत्त्वपूर्ण पक्ष भनेको सत्यता स्विकार्न सक्‍नु हो। सत्यता स्विकार्न नसक्‍ने मानिसहरूले परमेश्‍वरमा साँचो रूपले विश्‍वास गर्दै गर्दैनन्। के त्यस्ता मानिसहरू प्रवचनको बेला चुपचाप बस्‍न सक्छन्? के तिनीहरूले केही प्राप्ति गर्न सक्छन्? सक्दैनन्। यस्तो किन हुन्छ भने प्रवचनहरूले मानिसहरूका विभिन्‍न भ्रष्ट स्थितिहरू खुलासा गर्छन्। परमेश्‍वरका वचनहरूको विश्‍लेषणमार्फत, मानिसहरूले ज्ञान प्राप्त गर्छन्, र त्यसपछि अभ्यासका सिद्धान्तहरू सङ्गति गरेर, तिनीहरूलाई अभ्यासको मार्ग प्रदान गरिन्छ, र यसरी प्रभाव हासिल गरिन्छ। जब मानिसहरूले खुलासा भएको स्थिति आफूसँग सम्‍बन्धित छ, अर्थात् यो तिनीहरूका आफ्‍नै समस्याहरूसँग सम्‍बन्धित छ भन्‍ने थाहा पाउँछन्, तब तिनीहरूको सरमले तिनीहरूलाई क्रोधित तुल्याउँछ, र तिनीहरू उठेर भेलाबाट समेत हिँडिहाल्‍न सक्छन्। तिनीहरू हिँडिहालेनन् भने पनि, तिनीहरूले मनमनै झिजो मान्‍ने र आफूमाथि अन्याय भएको महसुस गर्न थाल्‍ने सम्‍भावना हुन्छ, र त्यो अवस्थामा तिनीहरूले भेलामा सहभागी हुनु वा प्रवचन सुन्‍नुको कुनै अर्थ हुँदैन। के प्रवचनहरू सुन्‍नुको उद्देश्य सत्यता बुझ्‍नु र आफ्‍ना वास्तविक समस्याहरू समाधान गर्नु होइन र? यदि तँलाई सधैँ आफ्‍ना समस्याहरू खुलासा होलान् भन्‍ने डर लाग्छ भने, सधैँ आफ्नो बारेमा कुरा गरिएला भन्‍ने डर लाग्छ भने, परमेश्‍वरमा किन विश्‍वास गर्छस्? यदि आफ्‍नो विश्‍वासमा सत्यता स्विकार्न सक्दैनस् भने, तैँले परमेश्‍वरमा साँचो विश्‍वास गरेको छैनस्। यदि तँ सधैँ खुलासा भइएला भन्‍नेर डराउँछस् भने, तैँले आफ्नो भ्रष्टताको समस्या कसरी समाधान गर्न सक्‍नेछस्? यदि तैँले आफ्‍नो भ्रष्टताको समस्या समाधान गर्न सक्दैनस् भने, परमेश्‍वरमा विश्‍वास गर्नुको के अर्थ? परमेश्‍वरमा विश्‍वास गर्नुको उद्देश्‍य परमेश्‍वरको मुक्ति स्विकार्नु, आफ्‍नो भ्रष्ट स्वभाव त्याग्‍नु, र साँचो मानवको रूपमा जिउनु हो, र यी सबै कुरा सत्यता स्विकारेर मात्रै हासिल गर्न सकिन्छ। यदि तैँले सत्यता स्विकार्न, वा निराकरण वा काटछाँट हुन मान्‍न बिलकुलै सक्दैनस् भने, तैँले कुनै पनि हालतमा परमेश्‍वरको मुक्ति प्राप्त गर्दैनस्। त्यसकारण मलाई भन: हरेक मण्डलीमा, सत्यता स्विकार्न सक्‍नेहरू कति जना हुन्छन्? सत्यता स्विकार्न नसक्‍नेहरू धेरै हुन्छन् कि थोरै? (धेरै।) के यो कुरा मण्डलीका चुनिएका मानिसहरूमाझ आउने परिस्थिति हो, र के यो साँच्‍चै वास्तविक समस्या हो? सत्यता स्विकार्न नसक्‍ने र निराकरण र काटछाँट हुन नमान्‍नेहरू सबै नै सत्यताप्रति दिक्‍क मान्‍ने मानिसहरू हुन्। सत्यताप्रति दिक्‍क मान्‍नु एक प्रकारको भ्रष्ट स्वभाव हो, र यदि यो स्वभाव परिवर्तन गर्न सकिएन भने, के तिनीहरूले मुक्ति पाउन सक्छन्? अवश्यै सक्दैनन्। आज, धेरै मानिसहरूलाई सत्यता स्विकार्न गाह्रो हुन्छ। यो कुनै पनि हालतमा सजिलो हुँदैन। यो समास्या समाधान गर्न, व्यक्तिले केही मात्रामा परमेश्‍वरको न्याय, सजाय, परीक्षा र शोधन अनुभव गर्नुपर्छ। त्यसोभए तिमीहरू के भन्छौ: मानिसहरूले काटछाँट र निराकरण स्विकार्न नसक्दा, तिनीहरूले परमेश्‍वरको वचनसँगा वा प्रवचनको बेला खुलासा गरिएका स्थितिहरूसँग आफूलाई तुलना गर्न नसक्दा, त्यो कुन स्वभाव हो? (सत्यताप्रति दिक्‍क मान्‍ने स्वभाव।) यो चौथो भ्रष्ट स्वभाव हो: सत्यताप्रति दिक्‍क मान्‍ने स्वभाव। तिनीहरू कति दिक्‍क मान्छन्? (तिनीहरू परमेश्‍वरका वचनहरू पढ्न, वा प्रवचनहरू सुन्‍न चाहँदैनन्, र तिनीहरूले सत्यता सङ्गति गर्न चाहँदैनन्।) सबैभन्दा स्पष्ट प्रकटीकरणहरू यिनै हुन्। उदाहरणको लागि, जब कसैले “तपाईंले साँच्‍चै परमेश्‍वरमा विश्‍वास गर्नुहुन्छ। तपाईंले आफ्‍नो कर्तव्य पूरा गर्न परिवार र करियर छोड्नुभएको छ, र विगत केही वर्ष तपाईंले धेरै कष्ट भोग्‍नुभएको र धेरै मूल्य चुकाउनुभएको छ। परमेश्‍वरले त्यस्ता मानिसहरूलाई आशिष्‌ दिनुहुन्छ। परमेश्‍वरको लागि इमानदारीसाथ आफैलाई अर्पित गर्नेहरूले धेरै आशिष्‌ पाउँछन् भनेर परमेश्‍वरको वचनले भन्छ” भनेर भन्छ, तब तँ आमेन भनेर त्यस्ता सत्यताहरू स्विकार्छस्। तैपनि, त्यसपछि जब त्यो मान्छेले, “तर तपाईंले सत्यताको लागि मेहनत गरिरहनुपर्छ! यदि मानिसहरूले आफूले गर्ने कार्यमा सधैँ मनसाय राखेर हिँड्छन्, र सधैँ आफ्‍नै अभिप्रायहरूअनुसार चल्दै अनियन्त्रित हुन्छन् भने, तिनीहरूले ढिलोचाँडो परमेश्‍वरलाई चिढ्याउनेछन् र उहाँको घृणा पाउनेछन्” भनेर भन्छ, वा यस्तै केही कुरा बताउँछ, तब तैँले यस्तो कुरा स्विकार्न सक्दैनस्। सङ्गति गरिएको सत्यता सुनेपछि, तैँले त्यो स्विकार्न नसक्‍ने मात्रै होइन, तँ रिसाउँछस्, र मनमनै यस्तो प्रतिक्रियासमेत दिन्छस्: “तिमीहरू सत्यता सङ्गति गरेरै सारा दिन बिताउँछौ, तैपनि मैले तिमीहरूमध्ये कोही पनि स्वर्ग गएको देखेको छैन।” यो कस्तो स्वभाव हो? (सत्यताप्रति दिक्‍क मान्‍ने स्वभाव।) जब बोलेको कुरा व्यवहारमा उतार्ने बेला आउँछ, जब मानिसहरू तँसँग गम्‍भीर हुन्छन्, तब तँमा अत्यन्तै धेरै अनिच्छा, अधैर्यता, र प्रतिरोध पैदा हुन्छ। यो सत्यताप्रति दिक्‍क मान्‍ने स्वभाव हो। अनि सत्यताप्रति दिक्‍क मान्‍ने यो स्वभाव मुख्य रूपमा कसरी प्रकट हुन्छ? काटछाँट र निराकरण स्विकार्न नमान्‍ने रूपमा। काटछाँट र निराकरण नस्विकार्नु यस्तो स्वभावद्वारा प्रकट हुने एक प्रकारको स्थिति हो। आफूलाई निराकरण गरिँदा, यी मानिसहरूले हृदयभित्र विशेष प्रतिरोध गर्छन्। तिनीहरू सोच्छन्, “म यो कुरा सुन्‍न चाहन्‍नँ! म यो सुन्‍न चाहन्‍नँ!” वा, “अरू मानिसहरूलाई चाहिँ किन निराकरण नगरेको? किन मलाई नै गरेको?” अनि, सत्यताप्रति दिक्‍क मान्‍नुको अर्थ के हो? सत्यताप्रति दिक्‍क मान्‍नु भनेको व्यक्तिले सकारात्मक कुराहरूसँग, सत्यतासँग, परमेश्‍वरले अह्राउनुभएका कुराहरूसँग, वा परमेश्‍वरको इच्‍छासँग जोडिएका कुनै पनि कुराप्रति पूर्ण अनिच्छुक हुनु हो। कहिलेकहीँ तिनीहरू यी कुराहरूबाट विरक्तिन्छन्, कहिलेकहीँ तिनीहरू यी कुराहरूबाट अलग बस्छन्, कहिलेकहीँ तिनीहरू तिरस्कारी र उदासीन बन्छन्, र यी कुराहरूलाई महत्त्वहीन कुराको रूपमा लिन्छन्, र तिनीहरू ती कुराहरूप्रति बेइमान र झारातिरुवा बन्छन्, वा यी कुराहरूप्रति कुनै पनि जिम्‍मेवारी लिँदैनन्। सत्यताप्रति दिक्‍क मान्‍नुको प्रकटीकरण मानिसहरूले सत्यता सुन्दा वितृष्णा जाग्‍नु मात्रै होइन। यसमा सत्यता अभ्यास गर्ने अनिच्छा गर्नु, सत्यताको अभ्यास गर्ने बेलामा, पछि हट्नु पनि हो, मानौँ सत्यतासँग उसको कुनै सम्‍बन्ध छैन। कतिपय मानिसहरूले भेलाहरूमा सङ्गति गर्दा, तिनीहरू अत्यन्तै सक्रिय देखिन्छन्, अरूलाई बहकाउन र अरूको मन जित्‍न शब्द र धर्मसिद्धान्तहरू दोहोर्‍याउन र ठूलाठूला अभिव्यक्तिहरू दिन मन पर्छ। यसो गर्दा तिनीहरू ऊर्जाले भरिएका र उत्साहित देखिन्छन्, र तिनीहरू अटुट रूपमा यस्ता कुराहरू भनिरहन्छन्। अनि, अरूले भने परमेश्‍वरका वचनहरू पढ्ने, प्रार्थना गर्ने, भजनहरू सुन्‍ने, र नोटहरू लेख्‍ने काम गर्दै बिहानदेखि बेलुकासम्‍म विश्‍वासका कुराहरूमा, यस्तो लाग्छ मानौँ तिनीहरू एक क्षण पनि परमेश्‍वरबाट अलग हुन सक्दैनन्। बिहानदेखि रातीसम्मै तिनीहरू आफ्‍नो कर्तव्य पूरा गर्नमा व्यस्त हुन्छन्। के यस्ता मानिसहरूले साँच्‍चै नै सत्यतालाई प्रेम गर्छन् र? के तिनीहरूमा सत्यताप्रति दिक्‍क मान्‍ने स्वभाव हुँदैन? कुन बेला तिनीहरूको साँचो स्थितिलाई देख्‍न सकिन्छ? (सत्यताको अभ्यास गर्ने बेला भएपछि, तिनीहरू भाग्छन्, र तिनीहरूलाई निराकरण र काटछाँटलाई स्वीकार गर्न मान्दैनन्।) के तिनीहरूले सुनेको कुरा नबुझेको कारणले यस्तो हुन्छ कि तिनीहरूले सत्यता नबुझेको कारण तिनीहरू यसलाई स्वीकार गर्न अनिच्छुक भएका हुन्छन्? उत्तर यीमध्ये कुनै पनि कारणले होइन। तिनीहरू आफ्‍नो प्रकृतिद्वारा नियन्त्रित हुन्छन्। यो त स्वभावसँग सम्‍बन्धित समस्या हो। यी मानिसहरूलाई आफ्नो हृदयमा परमेश्‍वरका वचनहरू सत्यता र सकारात्मक कुरा हुन्, अनि सत्यता अभ्यास गर्दा व्यक्तिको स्वभाव परिवर्तन हुन सक्छ र यसले व्यक्तिलाई परमेश्‍वरको इच्‍छा पूरा गर्ने बनाउन सक्छ भन्‍ने कुरा राम्ररी थाहा हुन्छ, तर तिनीहरूले ती कुरा स्वीकार वा अभ्यास गर्दै गर्दैनन्। यो सत्यताप्रति दिक्‍क हुनु हो। तिमीहरूले कसमा सत्यताप्रति दिक्‍क मान्‍ने स्वभाव देखेका छौ? (गैरविश्‍वासीहरूमा।) गैरविश्‍वासीहरू सत्यताप्रति दिक्‍क मान्छन्, त्यो अत्यन्तै स्पष्ट छ। परमेश्‍वरसित त्यस्ता मानिसहरूलाई मुक्ति दिने कुनै उपाय छैन। अनि, परमेश्‍वरका विश्‍वासीहरूमाझ, तिमीहरूले के-कस्ता कुराहरूमा मानिसहरू सत्यताप्रति दिक्‍क मानेका देखेका छौ? सायद तिमीहरूले तिनीहरूसँग सत्यता सङ्गति गर्दा, तिनीहरू उठेर गइहालेनन् होला, र सङ्गतिले तिनीहरूका कठिनाइ र समस्याहरू छुँदा, तिनीहरूले सही रूपमा त्यसको सामना गरे होलान्—तैपनि तिनीहरूमा सत्यताप्रति दिक्‍क मान्‍ने स्वभाव हुन्छ। त्यो कहाँ देख्‍न सकिन्छ? (तिनीहरू प्रायजसो प्रवचनहरू सुनिरहन्छन्, तर तिनीहरू सत्यता अभ्यास गर्दैनन्।) सत्यता अभ्यास नगर्ने मानिसहरूमा अवश्यै सत्यताप्रति दिक्‍क मान्‍ने स्वभाव हुन्छ। कतिपय मानिसहरूले कहिलेकहीँ थोरै सत्यता अभ्यास गर्न सक्छन्, त्यसोभए के तिनीहरूमा पनि सत्यताप्रति दिक्‍क मान्‍ने स्वभाव हुन्छ? सत्यता अभ्यास गर्नेहरूमा पनि त्यस्तो स्वभाव हुन्छ, यति हो, त्यसको हद फरकफरक हुन्छ। तैँले सत्यता अभ्यास गर्न सक्‍नुको अर्थ तँमा सत्यताप्रति दिक्‍क मान्‍ने स्वभाव छैन भन्‍ने हुँदैन। सत्यता अभ्यास गर्दैमा तेरो जीवन स्वभाव तुरुन्तै बदलिसक्यो भन्‍ने हुँदैन—त्यस्तो हुँदैन। तैँले पहिले आफ्‍नो भ्रष्ट स्वभावको समस्या समाधान गर्नुपर्छ, र यो मात्रै तैँले जीवन स्वभावमा परिवर्तन हासिल गर्ने एउटै उपाय हो। एकपटक सत्यता अभ्यास गर्दैमा त्यसको अर्थ तँमा अबदेखि भ्रष्ट स्वभाव छैन भन्‍ने हुँदैन। तैँले एउटा क्षेत्रमा सत्यता अभ्यास गर्न सक्छस्, तर अरू क्षेत्रमा पनि सत्यता अभ्यास गर्न सक्छस् भन्‍ने हुँदैन। प्रसङ्ग र कारणहरू फरकफरक हुन्छन्, तर सबैभन्दा महत्त्वपूर्ण कुरा भनेको भ्रष्ट स्वभाव रहिरहेको हुन्छ, र त्यो समस्याको जड हो। त्यसैले, व्यक्तिको स्वभाव परिवर्तन भएपछि, उसका सबै कठिनाइ, सत्यता अभ्यास नगर्ने बहाना र निहुँहरू—यी सबै समस्याहरू समाधान हुन्छन्, र उसका सबै अनाज्ञाकारिता, खराबी, र कमजोरीहरू हल हुन्छन्। यदि मानिसहरूको स्वभाव परिवर्तन भएन भने, तिनीहरूलाई सत्यता अभ्यास गर्न सधैँ कठिन हुनेछ, र निहुँ र बहानाहरू सधैँ भइरहनेछन्। यदि तँ सबै कुरामा सत्यता अभ्यास गर्न र परमेश्‍वरको आज्ञापालन गर्न सक्‍ने बन्‍न चाहन्छस् भने, सर्वप्रथम तेरो स्वभावमा परिवर्तन आउनुपर्छ। त्यसपछि मात्रै तैँले जरैदेखि समस्याहरू समाधान गर्न सक्‍नेछस्।

सत्यताप्रति दिक्‍क मान्‍ने स्वभावले मुख्य रूपमा केलाई जनाउँछ? सुरुमा हामी एक प्रकारको स्थितिबारे छलफल गरौँ। कतिपय मानिसहरूलाई प्रवचनहरू सुन्‍ने ठूलो रुचि हुन्छ, र तिनीहरूले सत्यताको सङ्गति जति धेरै सुन्छन्, तिनीहरूको हृदय त्यति नै उज्यालो र तिनीहरू त्यति नै हर्षित हुन्छन्। तिनीहरूमा सकारात्मकता र सक्रियताको मनोवृत्ति हुन्छ। के यसले तिनीहरूमा सत्यताप्रति दिक्‍क मान्‍ने स्वभाव छैन भन्‍ने प्रमाणित गर्छ? (गर्दैन।) उदाहरणको लागि, कतिपय सातआठ वर्षका बालबच्‍चाहरू परमेश्‍वरमाथिको विश्‍वासबारे सुन्दा उत्सुक हुन्छन्, र तिनीहरू आमाबुबासँगै सधैँ परमेश्‍वरको वचन पढ्ने र भेलाहरूमा जाने गर्छन्, र कतिपय मानिसहरूले भन्छन्, “यो बच्‍चामा सत्यताप्रति दिक्‍क मान्‍ने स्वभाव छैन, ऊ अत्यन्त चलाख छ, ऊ परमेश्‍वरलाई विश्‍वास गर्नै जन्‍मेको हो, र उसलाई परमेश्‍वरले चुन्‍नुभएको हो।” सायद परमेश्‍वरले नै तिनीहरूलाई चुन्‍नुभएको हुनसक्छ, तर यी शब्‍दहरूमा आधा सत्यता मात्रै छन्। किनभने तिनीहरू अझै सानै छन्, र तिनीहरूको खोजको दिशा र जीवनका उद्देश्यहरूले आकार लिन बाँकी नै छ। जब जीवन र समाजप्रतिको तिनीहरूको दृष्टिकोणले आकार लिन बाँकी नै हुन्छ, तब तिनीहरूको कलिलो आत्माले सकारात्मक कुराहरू मन पराउँछ भनेर त भन्‍न सकिन्छ, तर तिनीहरूमा सत्यताप्रति दिक्‍क मान्‍ने स्वभाव छैन भनेर भन्‍न सकिँदैन। म किन यसो भन्दै छु? तिनीहरू सानै उमेरका हुन्छन्। तिनीहरूको मानवता अझै अपरिपक्‍व हुन्छ, तिनीहरूमा अनुभवको कमी हुन्छ, तिनीहरूको ज्ञानको दायरा सीमित हुन्छ, र तिनीहरूले सत्यता भनेको के हो भनेर बुझेका हुँदैनन्। तिनीहरूले सकारात्मक कुराहरूको स्वाद मात्रै लिएका हुन्छन्। तिनीहरूले सत्यतालाई प्रेम गर्छन् भनेर भन्‍न सकिँदैन, तिनीहरूमा सत्यताको वास्तविकता छ भनेर भन्‍न सकिने त कुरै नगरौँ। यति मात्र होइन, बालबालिकाहरूसँग कुनै अनुभव हुँदैन त्यसकारण तिनीहरूको हृदयमा के लुकेको छ, र तिनीहरूमा कस्तो प्रकृति र सार छ भन्‍ने कुरा कसैले देख्‍न सक्दैन। तिनीहरूले परमेश्‍वरमाथिको विश्‍वासमा र प्रवचनहरू सुन्‍नमा चासो देखाए भन्दैमा, तिनीहरूले सत्यतालाई प्रेम गर्छन् भनेर मानिसहरूले निर्धारित गरिहाल्छन्—र त्यो अज्ञानता र मूर्खताको प्रकटीकरण हो, किनभने बालबालिकाहरूसँग सत्यता के हो भन्‍ने ज्ञान नै हुँदैन, त्यसकारण तिनीहरूलाई सत्यता मन पर्छ कि पर्दैन वा तिनीहरू सत्यताप्रति दिक्‍क मान्छन् कि मान्दैनन् भनेर उल्‍लेखसमेत गर्न सकिँदैन। सत्यताप्रति दिक्‍क मान्‍नु भनेको सत्यता र सकारात्मक कुराहरूप्रति चासो नहुनु र ती कुराहरूप्रति वितृष्णा हुनु हो। सत्यताप्रति दिक्‍क मान्‍ने अवस्था तब हुन्छ, जब मानिसहरूले सत्यता बुझ्‍न सकेर पनि, सकारात्मक कुराहरू के हुन् भन्‍ने जानेर पनि, सत्यता र सकारात्मक कुराहरूलाई प्रतिरोध, झाराटारुवा, इन्कार, कुरा बङ्ग्याउने, र उदासीनताको मनोवृत्ति र स्थितिले लिन्छन्। यो सत्यताप्रति दिक्‍क मान्‍ने स्वभाव हो। के यस्तो स्वभाव सबैमा हुन्छ? कतिपय मानिसहरू यसो भन्छन्, “परमेश्‍वरको वचन सत्यता हो भन्‍ने मलाई थाहा भए पनि, मलाई अझै पनि यो मन पर्दैन, म यो स्विकार्दिनँ, र कम्तीमा पनि, अहिले म यसलाई स्विकार्न सक्दिनँ।” यहाँ के समस्या के छ? यो सत्यताप्रति दिक्‍क मानेको अवस्था हो। तिनीहरूभित्र रहेको स्वभावले तिनीहरूलाई सत्यता स्विकार्न दिँदैन। सत्यता स्वीकार नगर्नुका विशिष्ट प्रकटीकरणहरू के-के हुन्? कतिले भन्छन्, “म सबै सत्यता बुझ्छु, तर तिनलाई बस म अभ्यास गर्न सक्दिनँ।” यसले के प्रकट गर्छ भने, यो व्यक्ति सत्यताप्रति दिक्‍क मान्‍ने व्यक्ति हो, र उसले सत्यतालाई प्रेम गर्दैन, त्यसकारण ऊ सत्यता अभ्यास गर्न सक्दैन। कतिपय मानिसहरू भन्छन्, “परमेश्‍वरले गर्दा नै मैले यति धेरै पैसा कमाउन सकेको छु। परमेश्‍वरले मलाई साँच्‍चै आशिष्‌ दिनुभएको छ, परमेश्‍वरले मसँग कति राम्रो व्यवहार गर्नुभएको छ, र उहाँले मलाई धेरै धनसम्पत्ति दिनुभएको छ। मेरो पुरै परिवारले राम्रो लाउन र खान पाएका छन्, र तिनीहरूलाई न लाउनुको खाँचो छ न खानको।” परमेश्‍वरले आशिष्‌ दिनुभएको देखेर, यी मानिसहरूले परमेश्‍वरलाई हृदयदेखि नै धन्यवाद दिन्छन्, र तिनीहरूलाई यो सबै परमेश्‍वरद्वारै निर्देशित कुरा हो, र परमेश्‍वरले आशिष्‌ नदिनुभएको भए, अर्थात् तिनीहरू आफ्‍नै प्रतिभामा भर परेका भए, तिनीहरूले अवश्यै यो सब पैसा कमाउँदैनथे भन्‍ने थाहा हुन्छ। तिनीहरूले हृदयमा साँच्‍चै यही सोच्छन्, यही कुरा थाहा पाएका हुन्छन्, अनि तिनीहरूले साँच्‍चै नै परमेश्‍वरलाई धन्यवाद दिन्छन्। तर एक दिन तिनीहरूको व्यापार असफल हुन्छ, तिनीहरूमाथि कठिन समय आइपर्छ, र तिनीहरूले गरिबी सामना गर्छन्। किन यस्तो हुन्छ? किनभने तिनीहरू चैनको लोभ गर्छन्, तर आफ्‍नो कर्तव्य कसरी राम्ररी पूरा गर्ने भनेर विचारै गर्दैनन्, अनि तिनीहरूले आफ्‍नो सारा समय सम्पत्तिको पछि लागेर, पैसाको दास बनेर बिताउँछन्, जसले तिनीहरूको कर्तव्यनिर्वाहमा असर पार्छ, त्यसकारण परमेश्‍वरले तिनीहरूबाट यो कुरा खोस्‍नुहुन्छ। परमेश्‍वरले तिनीहरूलाई धेरै आशिष्‌ दिनुभएको, र धेरै थोक दिनुभएको कुरा तिनीहरूलाई हृदयमा थाहा हुन्छ, तैपनि तिनीहरूसँग परमेश्‍वरको प्रेमको ऋण तिर्ने कुनै इच्‍छा हुँदैन, तिनीहरू बाहिर गएर आफ्‍नो कर्तव्य पूरा गर्न चाहँदैनन्, र तिनीहरू कायर बन्छन् र पक्राउ पर्छु भनेर निरन्तर डर मान्छन्, र तिनीहरूलाई यी सब सम्‍पत्ति र चैन गुमाउँछु भन्‍ने डर हुन्छ, र परिणामस्वरूप, परमेश्‍वरले यी कुराहरू तिनीहरूबाट खोसेर लिनुहुन्छ। परमेश्‍वरले तिनीहरूबाट यी कुराहरू खोस्‍नुभएको, र तिनीहरूलाई अनुशासित गर्नुभएको कुरा तिनीहरूलाई हृदयमा स्पष्ट थाहा हुन्छ, त्यसकारण, तिनीहरू परमेश्‍वरलाई प्रार्थना गर्दै यसो भन्छन्, “हे परमेश्‍वर! तपाईंले मलाई एकपटक आशिष्‌ दिनुभयो, त्यसकारण मलाई फेरि दोस्रोपटक पनि आशिष्‌ दिनुहोस्। तपाईंको अस्तित्व अनन्त छ, र मानवजातिप्रति तपाईंका आशिष्‌हरू पनि अनन्त नै छन्। म तपाईंलाई धन्यवाद दिन्छु! जेसुकै भए पनि, तपाईंका आशिष्‌हरू र प्रतिज्ञा परिवर्तन हुनेछैनन्। यदि तपाईंले मबाट लिनुभयो भने, म अझै पनि आज्ञाकारी नै रहनेछु।” तर तिनीहरूको मुखबाट निस्केको “आज्ञाकारी” भन्‍ने शब्‍द खोक्रो हुन्छ। तिनीहरूको मुखले आज्ञाकारी रहन सक्छु भनी भन्छ, तर पछि तिनीहरूले यसबारेमा फेरि सोच्छन्, र तिनीहरूलाई यो ठीक लाग्दैन: “पहिले सबै कुरा कति राम्रो थियो। परमेश्‍वरले किन यो सब लिनुभयो? के घरमै बसेर कर्तव्य पूरा गर्नु पनि बाहिर गएर कर्तव्य पूरा गर्नुजस्तै होइन र? मैले केचाहिँ ढिलाइ गराइहेको थिएँ र?” तिनीहरूले विगतका कुरा सम्झिँदै सधैँ नरमाइलो मानिरहेका हुन्छन्। परमेश्‍वरप्रति तिनीहरूमा एक किसिमको द्वेष र असन्तुष्टि हुन्छ, र तिनीहरूले निरन्तर निराश महसुस गर्छन्। के परमेश्‍वर अझै पनि तिनीहरूको हृदयमा हुनुहुन्छ त? तिनीहरूको हृदयमा त पैसा, भौतिक सुखसुविधा, र खुसीका पलहरू मात्र हुन्छन्। तिनीहरूको हृदयमा परमेश्‍वरको लागि कुनै ठाउँ हुँदैन, अब त उहाँ तिनीहरूको परमेश्‍वर नै रहन छोड्नुभएको हुन्छ। “परमेश्‍वरले दिनुभयो, र परमेश्‍वरले नै लानुभयो” भन्‍ने सत्यता तिनीहरूलाई थाहा त हुन्छ, तर तिनीहरूलाई “परमेश्‍वरले दिनुभयो” भन्‍ने शब्‍दहरू मन पर्छ, तर “परमेश्‍वरले नै लानुभयो” भन्‍ने शब्‍दहरू मन पर्दैन। स्पष्टै छ, तिनीहरू छानीछानी सत्यता स्विकार्छन्। जब परमेश्‍वरले तिनीहरूलाई आशिष्‌ दिनुहुन्छ, तब तिनीहरू यसलाई सत्यताको रूपमा स्विकार्छन्—तर परमेश्‍वरले तिनीहरूबाट लिनेबित्तिकै, तिनीहरू यो कुरा स्विकार्न सक्दैनन्। तिनीहरू परमेश्‍वरका त्यस्ता बन्दोबस्तहरू स्विकार्न सक्दैनन्, बरु विरोधमा उत्रन्छन्, र मुरमुरिँदै बस्छन्। तिनीहरूलाई कर्तव्य पूरा गर्न लगाउँदा, तिनीहरू भन्छन्, “परमेश्‍वरले मलाई आशिष्‌ र अनुग्रह दिनुभयो भने म कर्तव्य पूरा गर्नेछु। परमेश्‍वरका आशिष्‌हरू पाइनँ र मेरो परिवार यस्तो गरिबीको स्थितिमा रहन्छ भने, मैले कसरी आफ्‍नो कर्तव्य पूरा गर्ने? म कर्तव्य पूरा गर्न चाहन्‍नँ!” यो कस्तो स्वभाव हो? तिनीहरूले आफ्‍नो हृदयमा परमेश्‍वरका आशिष्‌हरू, र उहाँले तिनीहरूलाई धेरै कुरा दिनुभएको व्यक्तिगत रूपमा अनुभव गरेका हुन्छन्, तर परमेश्‍वरले तिनीहरूबाट लिनुहुँदा तिनीहरू त्यो स्विकार्न मान्दैनन्। यस्तो किन हुन्छ? यस्तो किन हुन्छ भने, तिनीहरूले आफ्‍नो सम्पत्ति र सुखी जीवन त्याग्‍न सक्दैनन्। तिनीहरूले यसबारेमा धेरै हल्लीखल्ली नगरे पनि, परमेश्‍वरको अघि हात नपसारे पनि, र आफ्‍नै प्रयासहरूमा भर पर्दै पहिलेका आफ्ना सम्पत्तिहरू खोसिलिने प्रयास नगरे पनि, परमेश्‍वरको कदमप्रति तिनीहरू पहिल्यै बेखुस भइसकेका हुन्छन्, र तिनीहरू स्वीकार गर्न पूर्ण असमर्थ हुँदै यसो भन्छन्, “परमेश्‍वरले यस्तो व्यवहार गर्नु एकदमै संवेदनहीन कुरा हो। यो त बुझेर बुझ्‍नै नसकिने भयो। मैले अब कसरी परमेश्‍वरलाई विश्‍वास गरिरहने हो? म अब उहाँ परमेश्‍वर हुनुहुन्छ भनेर स्विकार्न चाहन्‍नँ। यदि म उहाँ परमेश्‍वर हुनुहुन्छ भनेर मान्दिनँ भने, उहाँ परमेश्‍वर हुनुहुन्‍न।” के यो कुनै प्रकारको स्वभाव हो? (हो।) शैतानसँग यस्तो स्वभाव हुन्छ, र शैतानले परमेश्‍वरलाई यसरी इन्कार गर्छ। यस्तो स्वभाव सत्यताप्रति दिक्‍क मान्‍ने र सत्यतालाई घृणा गर्ने स्वभाव हो। जब मानिसहरू यस हदसम्‍म सत्यताप्रति दिक्‍क हुन्छन्, यसले तिनीहरूलाई कहाँ पुर्‍याउँछ? यसले तिनीहरूलाई परमेश्‍वरको विरोध गर्ने बनाउँछ, यसले तिनीहरूलाई जिद्दीपूर्वक अन्त्यसम्‍मै परमेश्‍वरको विरोध गर्ने बनाउँछ—यसको अर्थ तिनीहरूको काम तमाम भयो भन्‍ने हुन्छ।

सत्यताप्रति दिक्‍क मान्‍ने स्वभावको प्रकृति कस्तो हुन्छ? सत्यताप्रति दिक्‍क मान्‍ने मानिसहरूले सकारात्मक कुराहरू वा परमेश्‍वरले गर्नुहुने कुनै पनि कुराहरूलाई प्रेम गर्दैनन्। उदाहरणको लागि, परमेश्‍वरको आखिरी दिनहरूको न्यायको कामलाई लिऊँ: कसैले पनि यो काम स्विकार्न चाहँदैनन्। मानिसहरूलाई खुलासा गर्ने, दोषी ठहराउने, सजाय दिने, जाँच्‍ने, शोधन गर्ने, ताडना दिने, र अनुशासित गर्ने परमेश्‍वरका प्रवचनहरू सुन्‍न थोरै मानिसहरू मात्रै इच्छुक हुन्छन्, तर तिनीहरू परमेश्‍वरले मानिसहरूलाई आशिष्‌, प्रोत्साहन, र प्रतिज्ञाहरू दिनुभएको प्रवचन सुन्‍दा भने खुसी हुन्छन्—यी कुराहरू कसैले पनि इन्कार गर्दैनन्। यो त अनुग्रहको युगको कुराजस्तै भयो, जुन बेला परमेश्‍वरले मानिसलाई क्षमा दिने, माफी दिने, आशिष्‌ दिने र अनुग्रह दिने काम गर्नुभयो, अनि उहाँले बिरामीहरू निको पार्नुभयो र भूतहरू धपाउनुभयो, र मानिसहरूलाई प्रतिज्ञाहरू दिनुभयो—मानिसहरू ती सबै कुरा स्विकार्न तयार थिए, र येशूले मानिसहरूलाई गर्नुभएको महान् प्रेमको लागि सबैले उहाँको प्रशंसा गरे। तर अहिले राज्यको युग आइपुगेको छ र परमेश्‍वरले न्यायको काम गर्नुहुन्छ, र धेरै सत्यता व्यक्त गर्नुहुन्छ, तैपनि कसैले वास्ता गर्दैनन्। परमेश्‍वरले मानिसहरूलाई जसरी खुलासा र न्याय गर्नुभए पनि, तिनीहरूले त्यो स्विकार्दैनन्, बरु उल्टै तिनीहरू यसोसमेत भन्छन्, “के परमेश्‍वरले यस्तो गर्न सक्‍नुहुन्छ? के परमेश्‍वरले मानिसलाई प्रेम गर्नुहुन्‍न र?” यदि तिनीहरूलाई निराकरण र काटछाँट गरियो, वा ताडना दिइयो र अनुशासनमा राखियो भने, तिनीहरूमा अझै धेरै धारणा पलाउँछ, र तिनीहरू मनमनै भन्छन्, “यो कसरी परमेश्‍वरको प्रेम भयो र? न्याय र दण्डाज्ञाका यी वचनहरू पटक्‍कै प्रेमपूर्ण छैनन्, त्यसकारण म यी वचनहरू स्विकार्दिनँ। म त्यति मूर्ख छैनँ!” यो सत्यताप्रति दिक्‍क मान्‍ने स्वभाव हो। सत्यता सुनेपछि, कतिपय मानिसहरू भन्छन्, “कस्तो सत्यता? यो त सिद्धान्त मात्र हो। यो अत्यन्तै महान्, अत्यन्तै शक्तिशाली, अत्यन्तै पवित्रजस्तो देखिन्छ—तर यी त राम्रो सुनिने वचनहरू मात्रै हुन्।” के यो सत्यताप्रति दिक्‍क मान्‍ने स्वभाव होइन र? यो सत्यताप्रति दिक्‍क मान्‍ने स्वभाव हो। के यो तिमीहरूमा भएको स्वभाव हो? (हो।) मैले भर्खरै कस्तो स्थिति उल्‍लेख गरेँ, जसको सिकार तिमीहरू हुने सम्‍भावना बढी हुन्छ, जुन तिमीहरूले सबैभन्दा बढीजसो देखिरहन्छौ, र जसको सबैभन्दा गहन बुझाइ तिमीहरूसँग छ? (कर्तव्य निभाउँदा कठिनाइ सामना गर्न नचाहनु, परमेश्‍वरको न्याय र सजायमा पर्न नचाहनु, र सबै कुरा सहजतापूर्वक अघि बढोस् भन्‍ने चाहनु।) परमेश्‍वरको प्रभुत्व इन्कार गर्नु, परमेश्‍वरको अनुशासन र ताडना इन्कार गर्नु, परमेश्‍वरले भलाइको लागि नै यो गरिरहनुभएको छ भन्‍ने स्पष्ट जानेर पनि हृदयमा यसलाई इन्कार गर्नु: यो एक प्रकारको प्रकटीकरण हो। अरू के छ? (हामी कर्तव्यनिर्वाहमा प्रभावकारी भयौँ भने, खुसी हुनु, र प्रभावकारी भएनौँ भने, निष्क्रिय र कमजोर बन्‍नु, र सक्रिय रूपमा सहकार्य गर्न नसक्‍नु।) यो कस्तो किसिमको प्रकटीकरण हो? (हठीपन।) तिमीहरूले यसबारेमा सही कुरा भन्‍नुपर्छ। दोधारमा परेर अन्धाधुन्ध दाबी नगर। कहिलेकहीँ, मानिसहरूको स्थिति अत्यन्तै जटिल हुन्छ; ती एक प्रकारका मात्रै हुँदैनन्, तिनमा दुईतीन वटा स्थिति मिसिएका हुन्छन्। त्यसोभए तैँले यसलाई कसरी परिभाषित गर्छस्? कहिलेकहीँ, एउटा स्वभाव दुई स्थितिमा प्रकट हुन्छ, कहिलेकहीँ तीन वटा स्थितिमा प्रकट हुन्छ, तर यी स्थितिहरू फरकफरक भए पनि, अन्ततः यो स्वभाव एउटै हुन्छ। तिमीहरूले सत्यताप्रति दिक्‍क मान्‍ने यो स्वभाव बुझ्‍नुपर्छ, र सत्यताप्रति दिक्‍क मान्‍ने स्वभावका प्रकटीकरणहरू के-के हुन् त्यो जाँच्‍नुपर्छ। यसरी, तिमीहरूले सत्यताप्रति दिक्‍क मान्‍ने यो स्वभावलाई साँचो रूपमा बुझ्‍न सक्‍नेछौ। तँ सत्यताप्रति दिक्‍क मान्छस्। कुनै कुरा सही हो भन्‍ने कुरा तँलाई राम्ररी थाहा हुन्छ—यो परमेश्‍वरको वचन वा सत्यताको सिद्धान्त नै हुनुपर्छ भन्‍ने छैन, र कहिलेकहीँ यो सकारात्मक कुरा, सही कुरा, सही शब्‍द, र सही सुझाव पनि हुन सक्छ—तैपनि तँ अझै यसो भन्छस्, “यो सत्यता होइन, केवल सही शब्दहरू हुन्। म सुन्‍न चाहन्‍नँ—म मान्छेका वचनहरू सुन्दिनँ!” यो कस्तो स्वभाव हो? यसमा अहङ्कार, हठीपन, र सत्यताप्रति दिक्‍क मान्‍ने प्रवृत्ति समावेश छ—यसमा यी सबै प्रकारका स्वभावहरू हुन्छन्। एक प्रकारको स्वभावले विभिन्‍न प्रकारका स्थितिहरू सिर्जना गर्न सक्छ। अनि, एउटा स्थिति विभिन्‍न प्रकारका स्वभावहरूसँग सम्‍बन्धित हुन सक्छ। यी स्थितिहरूलाई कस्तो स्वभावले सिर्जना गर्छ त्यसबारे तँ स्पष्ट हुनुपर्छ। यसरी, तैँले विभिन्‍न प्रकारका भ्रष्ट स्वभावहरू खुट्याउन सक्‍नेछस्।

हामीले भर्खरै सङ्गति गरेका चार प्रकारका भ्रष्ट स्वभावहरूमध्ये, मानिसहरूलाई मृत्यु दण्ड दिनको लागि कुनै एक पनि पर्याप्त हुन्छ—के यसो भन्‍नु अत्योक्ति हुन्छ? (हुँदैन।) मानिसहरूका भ्रष्ट स्वभावहरू कसरी आउँछन्? ती सबै शैतानबाट आएका हुन्छन्। मानिसहरू शैतान, दियाबलसहरू, र चर्चित र प्रख्यात व्यक्तिहरूले छरेका हरकिसिमका झूटा शिक्षा र भ्रमहरूद्वारा भरिएका हुन्छन्, र यसरी यी विभिन्‍न भ्रष्ट स्वभावहरू देखा पर्छन्। यी स्वभावहरू सकारात्मक हुन्छन् कि नकारात्मक? (नकारात्मक।) यी नकारात्मक हुन्छन् भनेर तिमीहरूले कुन आधारमा भन्छौ? (सत्यताको आधारमा।) यी स्वभावहरूले सत्यताको उल्‍लङ्घन गर्ने र परमेश्‍वरको विरोध गर्ने भएकाले, अनि परमेश्‍वरको स्वभाव र परमेश्‍वरसँग जे छ र उहाँ जे हुनुहुन्छ त्योप्रति चरम विरोधी हुने भएकाले, यदि मानिसहरूमा यीमध्ये एउटा स्वभाव मात्रै आयो भने पनि, तिनीहरू परमेश्‍वरको विरोध गर्ने व्यक्ति बनिहाल्छन्। यदि कुनै व्यक्तिमा यी चार स्वभावमध्ये प्रत्येक स्वभाव भेटियो भने, यो समस्याजनक हुन्छ र त्यो व्यक्ति परमेश्‍वरको शत्रु बनेको हुन्छ, र उसले कुनै निश्‍चित मृत्यु पाउने पक्‍का हुन्छ। स्वभाव जुनसुकै भए पनि, यदि तैँले त्यसलाई सत्यतासँग तुलना गरिस् भने, हरेक स्वभावले प्रकट गर्ने सार पूराको पूरा परमेश्‍वरविरुद्ध लक्षित, परमेश्‍वरको प्रतिरोधी, र परमेश्‍वरप्रति शत्रुवत्‌ हुन्छ। त्यसकारण, यदि तेरो स्वभाव परिवर्तन भएन भने, तँ परमेश्‍वरसँग मिल्दो हुनेछैनस्, र तैँले सत्यतालाई घृणा गर्नेछस् र तँ परमेश्‍वरको शत्रु बन्‍नेछस्।

यसपछि हामी पाँचौँ प्रकारको स्वभावको बारेमा कुरा गरौँ। म तिमीहरूलाई एउटा उदाहरण दिन्छु, र यो कस्तो प्रकारको स्वभाव हो तिमीहरूले पत्ता लगाउन प्रयास गर्न सक्छौ। मानौँ दुई जना मानिसहरू कुरा गरिरहेका छन्, र तिनीहरूमध्ये एक जना बोल्दा सीधै बोल्छ, र अर्को व्यक्तिलाई चोट पुग्छ। उसले मनमा सोचिरहेको हुन्छ, “तपाईंले किन मलाई चोट पर्ने किसिमले व्यवहार गरिरहनुभएको छ? के म मानिसहरूलाई आफूमाथि औँला उठाउन दिने व्यक्ति जस्तो लाग्यो?” त्यसकारण त्यस व्यक्तिमा घृणा पैदा हुन्छ। वास्तवमा, यो समस्या समाधान गर्न सजिलो छ। यदि एउटा व्यक्तिले अर्को व्यक्तिलाई चोट पुर्‍याउने गरी कुनै कुरा भन्यो भने, बोल्‍ने व्यक्तिले माफी माग्यो भने, यो समस्या समाधान हुन्छ। तर चोट पाउने पक्षले यो कुरालाई कहिल्यै छोड्न सक्दैन र “बदला लिन भलाद्‍मीलाई कहिल्यै ढिला हुँदैन” भनेर सोच्छ भने, यो कस्तो स्वभाव हो? (द्वेष।) ठीक भन्यौ—यो द्वेष हो, र यो आक्रमक स्वभाव भएको व्यक्ति हो। मण्डलीमा, कतिपय मानिसहरूले उचित रूपमा आफ्‍नो कर्तव्य पूरा नगर्दा तिनीहरूलाई काट-छाँट र निराकरण गरिन्छ। कुनै व्यक्तिलाई काट-छाँट र निराकरण गर्दा उसलाई प्रायजसो कडाइका साथ सम्झाइन्छ र हप्काइन्छ समेत। यसले अवश्य नै तिनीहरूलाई व्याकुल तुल्याउँछ, र तिनीहरूले बहाना बनाएर जवाफ फर्काउन चाहन्छन्। तिनीहरूले यस्ता कुराहरू भन्छन्, “तपाईंले मलाई सही कुराहरू भनेर निराकरण गर्नुभएको भए पनि, तपाईंले भन्‍नुभएका कतिपय कुराहरू अत्यन्तै अपमानजनक थिए, र तपाईंले मलाई अपमानित गर्नुभयो र मेरो भावनामा चोट पुर्‍याउनुभयो। कुनै योगदान नदिए पनि धेरै परिश्रम गर्दै मैले परमेश्‍वरमा विश्‍वास गरेको यति वर्ष भयो—मलाई कसरी यस्तो व्यवहार गर्न सक्‍नुभयो? कसरी तपाईंले अरू कसैलाई निराकरण गर्नुहुन्‍न? म यो कुरा स्विकार्न सक्दिनँ र म यो कुरालाई त्यतिकै छोड्दिनँ!” यो एक प्रकारको भ्रष्ट स्वभाव हो, होइन र? (हो।) यो भ्रष्ट स्वभाव गुनासो, अनाज्ञाकारीता, र शत्रुताबाट मात्रै प्रकट भइरहेको हुन्छ, तर यो यसको चरम अवस्थामा पुग्‍न बाँकी नै हुन्छ, र यसले केही लक्षणहरू देखाएको भए पनि, यो यसको चरम हदसम्‍म पुगेको हुँदैन, र यो प्रस्फुटन हुने विन्दुमा पुग्‍न थालिसकेको हुन्छ। यसको केही समयपछि तिनीहरूको मनोवृत्ति कस्तो हुन्छ? तिनीहरू अटेरी हुन्छन्, तिनीहरूले झिजो मान्छन् र अवज्ञाकारी भई उल्टो व्यवहार गर्न थाल्छन्। तिनीहरूले यस्तो तर्क गर्न थाल्छन्: “मानिसहरूलाई निराकरण गर्दा अगुवा र सेवकहरू सधैँ सही नै हुन्छन् भन्‍ने छैन। तपाईंहरूले यसलाई स्विकार्न सक्‍नुहुन्छ होला, तर म त सक्दिनँ। तपाईंहरू मूर्ख र कायर भएकाले यसलाई स्विकार्न सक्‍नुभएको हो। म यो स्विकार्दिनँ। छलफल गरौँ र को सही छ र को गलत छ हेरौँ।” त्यसपछि मानिसहरूले तिनीहरूलाई यसो भन्दै सङ्गति दिन्छन्, “सही-गलत जे भए पनि, तपाईंले गर्नुपर्ने पहिलो कार्य भनेको आज्ञापालन गर्नु हो। के तपाईंले कर्तव्य पूरा गर्दा त्यसमा अलिकति पनि गल्ती हुँदैन भन्‍ने सम्‍भावना हुन्छ? के तपाईंले सबै कुरा सही गर्नुहुन्छ? तपाईंले सबै कुरा सही नै गर्नुभए पनि, निराकरणमा पर्नु तपाईंको लागि फाइदाजनक नै हुन्छ! हामीले तपाईंलाई सिद्धान्तहरूका बारेमा धेरै पटक सङ्गति दिएका छौँ, तर तपाईंले कहिल्यै सुन्‍नुभएन र आफूलाई जे मन लाग्यो त्यही गर्ने निर्णय गर्नुहुन्छ, र मण्डलीको काममा बाधाहरू र ठूला घाटाहरू पैदा गर्नुहुन्छ, त्यसकारण तपाईंले कसरी काट-छाँट र निराकरणको सामना गर्न सक्‍नुहुन्‍न? शब्‍दहरू कठोर हुन सक्छन्, र सुन्दा गाह्रो लाग्‍न सक्छ, तर त्यो सामान्य कुरा हो, होइन र? त्यसकारण तपाईंले के कुराको बारेमा तर्क गरिरहनुभएको छ? के तपाईंलाई अरूले निराकरण नगरिकन खराब कुराहरू गर्न दिनुपर्ने हो?” तर के तिनीहरूले यो सुनेर निराकरणलाई स्वीकार गर्न सक्छन्? सक्दैनन्। तिनीहरूले बहाना बनाउने र प्रतिरोध गर्ने कार्यलाई निरन्तरता दिनेछन्। तिनीहरूले कस्तो स्वभाव प्रकट गरेका हुन्छन्? पैशाचिक; यो आक्रमक स्वभाव हो। तिनीहरूको तात्पर्य वास्तवमा के हुन्छ? “मलाई मानिसहरूले झिज्याएको म सहन सक्दिनँ। कसैले पनि मेरो शिरको एउटा केश छुने आँट गर्नु हुँदैन। यदि मैले तिमीलाई म सजिलै तह लाग्‍ने व्यक्ति होइन भन्‍ने देखाएँ भने, तिमीले भविष्यमा मलाई निराकरण गर्ने आँट गर्नेछैनौ। त्यसपछि त के मैले जितेको हुनेछैन र?” यो कुरा कस्तो लाग्यो? स्वभाव प्रकट भएको छ, होइन र? यो एउटा आक्रमक स्वभाव हो। आक्रमक स्वभाव भएका मानिसहरू सत्यताप्रति दिक्‍क मात्रै मान्दैनन्—तिनीहरूले सत्यतालाई घृणा गर्छन्! जब तिनीहरू काट-छाँट र निराकरणमा पर्छन्, तब तिनीहरू कि त भाग्‍ने प्रयास गर्छन्, कि त बेवास्ता गर्छन्—तिनीहरू आफ्‍नो हृदयमा अत्यन्तै शत्रुवत हुन्छन्। तिनीहरूले बहानाहरू मात्रै बनाउँदैनन्। तिनीहरूको मनोवृत्ति त्यस्तो हुँदैन। तिनीहरू अटेरी र विरोधी हुन्छन्, र तिनीहरू चुडेलले जस्तो मुख फर्काउँछन्। तिनीहरूले हृदयमा सोच्छन्, “तपाईंले मलाई अपमान गरिरहनुभएको छ र मलाई जानी-जानी लाजमा पारिरहनुभएको छ भन्‍ने थाहा छ, र मैले तपाईंको अगाडि विरोध गर्ने आँट नगरे पनि, म आफ्‍नो बदला लिने मौका लिने नै छु! के तपाईंले मलाई निराकरण गर्न र यता-उता खेलाउन सक्छु भन्‍ने ठान्‍नुहुन्छ? म सबैलाई मेरो पक्षमा पार्नेछु, तपाईंलाई एकल्याउनेछु, त्यसपछि तपाईंको व्यवहारको स्वाद तपाईंलाई नै चखाउनेछु!” तिनीहरूले हृदयमा यही कुरा सोचिरहेका हुन्छन्; तिनीहरूको आक्रमक स्वभाव बल्‍ल आफै प्रकट भएको हुन्छ। तिनीहरूले आफ्‍ना लक्ष्‍यहरू हासिल गर्न र कुविचार पोखाउनका लागि, आफूलाई सही साबित गर्न दिने र सबैलाई तिनीहरूको पक्षमा बनाउने बहानाहरू खोज्‍नका लागि सक्दो प्रयास गर्छन्। त्यसपछि मात्रै तिनीहरू खुसी र शान्त हुन्छन्। यो द्वेषपूर्ण नियत हो, होइन र? यो एउटा आक्रमक स्वभाव हो। काट-छाँट वा निराकरणमा पर्न बाँकी हुँदा, यस्ता मानिसहरू सानातिना बम जस्तै हुन्। जब तिनीहरू काट-छाँट र निराकरणमा पर्छन्, वा जब तिनीहरूको वास्तविक रूपको खुलासा हुन्छ, तब तिनीहरू तुरुन्तै थुमाबाट ब्‍वाँसोमा परिणत हुन्छन्, र तिनीहरूको ब्‍वाँसोको स्वभाव प्रकट हुन्छ। यो आक्रमक स्वभाव हो, होइन र? (हो।) त्यसोभए यो किन प्रायजसो प्रकट हुँदैन? (तिनीहरूलाई उक्साइएको हुँदैन।) ठीक भन्यौ, तिनीहरूलाई उक्साइएको हुँदैन र तिनीहरूका हितहरूमा चुनौती आएको हुँदैन। यो त नभोकाएको बेला ब्‍वाँसोले केही नखाए जस्तै हो—के त्यस्तो बेला त्यो ब्‍वाँसो होइन भनेर भन्‍न सकिन्छ? त्यसलाई ब्‍वाँसो भन्‍नको लागि त्यसले तँलाई खाने प्रयास गरिन्जेल पर्खिस् भने, त्यो धेरै ढिला भइसकेको हुनेछ, होइन र? यसले तँलाई खाने प्रयास नै गरेको छैन भने पनि, तँ सधैँ सतर्क हुनुपर्छ। ब्‍वाँसोले तँलाई खाएको छैन भन्दैमा त्यसले तँलाई खान चाहँदैन भन्‍ने हुँदैन, यति हो कि त्यसको समय आएको छैन—अनि जब समय आउँछ, ब्‍वाँसोको प्रकृतिले प्रहार गर्छ। काट-छाँट र निराकरणले हरेक प्रकारको व्यक्तिलाई उदाङ्गो पार्छ। कतिपय मानिसहरूले मनमनै विचार गर्छन्, “किन मलाई मात्रै निराकरण गरिन्छ? किन सधैँ मलाई मात्रै छनौट गरिन्छ? के तिनीहरूले मलाई सजिलो निसानाको रूपमा देख्छन्? म सहजै तह लाग्‍ने व्यक्ति होइनँ!” यो कस्तो स्वभाव हो? कसरी तिनीहरू मात्रै निराकरणमा पर्ने व्यक्तिहरू हुन सक्छन्? वास्तवमा अवस्था यस्तो हुँदैन। तिमीहरूमध्ये को निराकरण वा काट-छाँटमा परेका छैनौ? तिमीहरू सबै परेका छौ। कहिलेकहीँ अगुवा र सेवकहरूले आफ्‍नो काममा सधैँ बाटो बिराउँछन् र लापरवाही गर्छन्, नत्र भने तिनीहरूले कामको बन्दोबस्त अनुसार त्यो काम अघि बढाउँदैनन्—र तिनीहरूमध्ये धेरैजसोलाई निराकरण र काट-छाँट गरिन्छ। मण्डलीको कामको रक्षा गर्न र मानिसहरूलाई कपटी हुनबाट रोक्‍नको लागि यसो गरिन्छ। कुनै निश्‍चित व्यक्तिलाई लक्षित गर्नको लागि यसो गरिँदैन। तिनीहरूले भनेको कुरा स्पष्ट रूपमा नै तथ्यहरूलाई बङ्ग्याउने कार्य हो, र यो पनि आक्रमक स्वभावको प्रकटीकरण नै हो।

अनि अरू कुन-कुन तरिकाले आक्रमक स्वभाव प्रकट हुन सक्छन्? यो कसरी सत्यताप्रति दिक्‍क मान्‍नुसँग सम्‍बन्धित छ? वास्तवमा, जब प्रतिरोध र आलोचना प्रकट गर्दै सत्यताप्रति दिक्‍क मान्‍ने स्वभाव आफै गम्‍भीर रूपमा प्रकट हुन्छ, तब यसले आक्रमक स्वभावलाई खुलासा गर्छ। सत्यताप्रति दिक्‍क मान्‍नुमा विभिन्‍न स्थितिहरू समावेश हुन्छन्, जुन सत्यताप्रति चासो नराख्‍ने देखि सत्यतालाई घृणा गर्ने कार्यसम्‍म पर्छ, जुन पछि परमेश्‍वरलाई आलोचना गर्ने र दोष दिने अवस्थामा पुग्छ। जब सत्यताप्रति दिक्‍क मान्‍ने स्वभाव यसको चरम विन्दुमा पुग्छ, तब मानिसहरूले परमेश्‍वरलाई इन्कार गर्ने, घृणा गर्ने, र विरोध गर्ने सम्‍भावना बढी हुन्छ। यी विभिन्‍न स्थितिहरू आक्रमक स्वभावहरू हुन्, होइन र? (हो।) त्यसकारण, सत्यताप्रति दिक्‍क मान्‍ने मानिसहरूको स्थिति अझै गम्‍भीर हुन्छ, र यो एक प्रकारको स्वभाव हो: आक्रमक स्वभाव। उदाहरणको लागि, कतिपय मानिसहरूले सबै कुरामाथि परमेश्‍वरले नै शासन गर्नुहुन्छ भन्‍ने कुरालाई स्विकार्छन्, तर जब परमेश्‍वरले तिनीहरूबाट लिनुहुन्छ, र तिनीहरूका हितहरूमा घाटा हुन्छ, तब तिनीहरू बाहिरी रूपमा अप्रसन्‍न वा आक्रोशित हुँदैनन्, तर भित्री रूपमा तिनीहरूमा स्वीकार वा समर्पणता हुँदैन। तिनीहरूले निष्क्रिय भएर विनाशको प्रतीक्षा गर्ने मनोवृत्ति अपनाउँछन्—जुन स्पष्ट रूपमा सत्यताप्रति दिक्‍क मान्‍ने स्वभाव नै हो। अर्को अझै गम्‍भीर स्थिति पनि छ: तिनीहरू निष्क्रिय भएर विनाशको प्रतीक्षा गर्दैनन्, तर परमेश्‍वरका बन्दोबस्त र योजनाबद्ध कार्यहरूलाई इन्कार गर्छन्, र तिनीहरूबाट परमेश्‍वरले लिनुभएको तथ्यलाई विरोध गर्छन्। तिनीहरूले कसरी विरोध गर्छन्? (मण्डलीको काममा वाधा दिएर वा हस्तक्षेप गरेर, वा तोडफोड गरेर, आफ्‍नै राज्य स्थापना गर्ने प्रयास गरेर।) त्यो एक किसिमको तरिका हो। कतिपय मण्डली अगुवाहरूलाई बर्खास्त गरिसकेपछि, तिनीहरूले मण्डली जीवन जिउने क्रममा मण्डलीमा सधैँ वाधा दिइरहेका र हस्तक्षेप गरिरहेका हुन्छन्, नवनियुक्त अगुवाले भनेको सबै कुरालाई विरोध र अवज्ञा गर्छन्, र तिनीहरूको पिठ्युँ पछाडि तिनीहरूलाई कमजोर बनाउने प्रयास गर्छन्। यो कस्तो स्वभाव हो? यो एउटा आक्रमक स्वभाव हो। तिनीहरूले वास्तवमा यस्तो सोचिरहेका हुन्छन्, “यदि म अगुवा हुन सक्दिनँ भने, अरू कसैले पनि यो पद लिन सक्दैन, किनभने म तिनीहरूलाई लखेट्नेछु! म तिमीलाई बाहिरिन बाध्य बनाउनेछु, र म पहिले जस्तै इन्‍चार्ज हुनेछु!” यो सत्यताप्रति दिक्‍क मान्‍नु मात्रै होइन, तर यो त आक्रामकता हो! हैसियत, क्षेत्र, व्यक्तिगत हितहरू र प्रतिष्ठाको लागि होड गर्नु, बदला लिन कुनै कसर बाँकी नराख्‍नु, आफूले सक्‍ने सबै कुरा गर्नु, आफ्‍ना सबै सीप प्रयोग गर्नु, आफ्‍ना उद्देश्यहरू पूरा गर्न सम्‍भव भएको सबै कुरा गर्नु, आफ्‍नो प्रतिष्ठा, गौरव, र हैसियत जोगाउनु, वा बदला लिने आफ्‍नो इच्‍छा पूरा गर्नु—यी सबै आक्रामकताका प्रकटीकरणहरू हुन्। आक्रमक स्वभावका केही व्यवहारहरूमा हस्तक्षेप गर्ने र वाधा दिने किसिमका कुराहरू बोल्‍ने कार्य पनि समावेश हुन्छन्; कतिपय व्यवहारहरूमा आफ्‍ना उद्देश्यहरू पूरा गर्नका लागि धेरै खराब कुराहरू गर्ने कार्य समावेश हुन्छन्। चाहे बोलीवचनमा होस् वा व्यवहारमा होस्, त्यस्ता मानिसहरूले गर्ने सबै कुरा सत्यताको विपरीत, र सत्यतालाई उल्‍लङ्घन गर्ने किसिमको हुन्छ, र यो सबै आक्रमक स्वभावको प्रकटीकरण हो। कतिपय मानिसहरू यी कुराहरूलाई चिन्‍न नसक्‍ने हुन्छन्। यदि गलत बोलीवचन वा व्यवहार स्पष्ट छैन भने, तिनीहरूले यसको वास्तविकता देख्‍न सक्दैनन्। तर सत्यता बुझ्‍ने मानिसहरूका लागि, दुष्ट मानिसहरूले भन्‍ने र गर्ने सबै कुरा दुष्ट हुन्छ, र सही, वा सत्यतासँग मिल्‍ने केही कुरा तिनमा समावेश हुँदैन; यी मानिसहरूले भन्‍ने र गर्ने यी कुराहरूलाई १००% दुष्टता हुन् र ती आक्रमक स्वभावको पूर्ण प्रकटीकरण हुन् भनेर भन्‍न सकिन्छ। यो आक्रमक स्वभाव प्रकट गर्नुभन्दा पहिले दुष्ट मानिसहरूका मनसायहरू के-के हुन्छन्? तिनीहरूले के-कस्ता लक्ष्यहरू हासिल गर्ने प्रयास गरिरहेका हुन्छन्? तिनीहरूले कसरी यस्ता कुराहरू गर्न सक्छन्? के तिमीहरूले यो कुरा पत्ता लगाउन सक्छौ? म तिमीहरूलाई एउटा उदाहरण दिन्छु। कसैको घरमा कुनै घटना घट्छ। ठूलो रातो अजिङ्गरले त्यो घर निगरानीमा राख्छ र तिनीहरू फर्केर जान सक्दैनन्, जसले गर्दा तिनीहरूलाई ठूलो पीडा हुन्छ। कतिपय विश्‍वासी दाजुभाइ-दिदीबहिनीहरूले तिनीहरूलाई बस्‍न दिन्छन्, र आश्रयदाताको घरमा सबै कुरा राम्रो देखेर, तिनीहरूले मनमनै सोच्छन्, “तिम्रो घरमा कसरी केही पनि भएको छैन? मेरो घरमा चाहिँ कसरी यस्तो भयो? यो निष्पक्ष भएन। यसरी हुँदैन, मैले पनि तिम्रो घरमा यस्तै हुन लगाउने उपाय सोच्‍नुपर्छ, ताकि तिमी पनि घर फर्केर जान नसक। म तिमीलाई मैले भोगेको कठिनाइ चखाउँछु।” तिनीहरूले केही गरे पनि नगरे पनि, वा यो कुरा वास्तविकतामा परिणत भए पनि नभए पनि, वा तिनीहरूले आफ्‍ना उद्देश्यहरू हासिल गरे पनि नगरे पनि, तिनीहरूमा यस्तो अभिप्राय हुन्छ नै। यो एक प्रकारको भ्रष्ट स्वभाव हो, होइन र? (हो।) यदि तिनीहरूले असल जीवन जिउन सकेनन् भने, अरूलाई पनि जिउन दिँदैनन्। यो कस्तो स्वभाव हो? (द्वेष।) एउटा आक्रमक स्वभाव—यो व्यक्ति घिनलाग्दो हुन्छ! एउटा भनाइले भनेजस्तै, तिनीहरू भित्रैबाट कुहिएका हुन्छन्। यसले तिनीहरू कति आक्रमक छन् भन्‍ने कुरालाई स्पष्ट पार्छ। त्यस्तो स्वभावको प्रकृति कस्तो हुन्छ? तिनीहरूमा यो स्वभावको कारण के प्रकट हुन्छ, कहिले हुन्छ, तिनीहरूको मनसाय, अभिप्राय, र उद्देश्य के हुन्छ त्यसलाई विश्‍लेषण गर्छौ? तिनीहरूले यो स्वभाव प्रकट गर्दा, यो कहाँबाट आएको हुन्छ? तिनीहरूले के हासिल गर्न चाहन्छन्? तिनीहरूको आफ्‍नो घरमा कुनै घटना घटेको हुन्छ, र तिनीहरूको आश्रयदाताको घरमा हुँदा तिनीहरूलाई राम्रो खानपान दिइएको हुन्छ—तैपनि किन तिनीहरूले यो कुरालाई बरबाद गर्न चाहन्छन्? के तिनीहरू आफ्‍नो आश्रयदाताको घर भताभुङ्ग भएर, केही घटना घटेपछि आश्रयदाता पनि घर फर्केर जान नपाउने अवस्थामा पुगेपछि मात्रै खुसी हुन्छन्? तिनीहरूको आफ्‍नै लागि भए पनि, तिनीहरूले यो ठाउँको रक्षा गर्नुपर्छ, यस घरमा केही घटना घट्न दिनु हुँदैन, र तिनीहरूको आश्रयदातालाई हानि गर्नु हुँदैन, किनभने तिनीहरूलाई हानि गर्नु भनेको आफैलाई हानि गर्नु जस्तै हो। त्यसोभए तिनीहरूले यसो गर्ने चाहना गर्नुको पछाडि के लक्ष्य हुन्छ? (जब तिनीहरूको लागि परिस्थिति खराब हुन्छ, तब तिनीहरूले अरूको पनि परिस्थिति खराब होस् भन्‍ने चाहन्छन्।) आक्रामकता भनेको यही हो। तिनीहरूले यस्तो सोचिरहेका हुन्छन्, “ठूलो रातो अजिङ्गरले मेरो घर नष्ट गरेको छ र मसँग अहिले घर छैन। तर तिम्रो त अझै पनि फर्केर जाने न्यानो र सुन्दर घर छ। यो उचित भएन। तिमी घर फर्केर जान पाएको म हेर्न सक्दिनँ। म तिमीलाई एउटा पाठ पढाउनेछु। म तिमीलाई पनि घर फर्केर जान नपाउने अवस्थामा पुर्‍याउँछु र तिमी म जस्तै हुनेछौ। यसो गर्दा निष्पक्ष भएको अनुभव हुनेछ।” के यसो गर्नु द्वेषपूर्ण र खराब नियत होइन र? यो कस्तो प्रकारको प्रकृति हो? (आक्रामकता।) दुष्ट मानिसहरूले भन्‍ने र गर्ने सबै कुरा उद्देश्य हासिल गर्नको लागि गरिएको हुन्छ। तिनीहरूले प्रायजसो कस्ता कुराहरू गर्छन्? आक्रमक स्वभाव भएका मानिसहरूले गर्ने सबैभन्दा आम कुराहरू के-के हुन्? (तिनीहरूले मण्डलीको काममा वाधा दिन्छन्, हस्तक्षेप गर्छन्, र विनाश ल्याउँछन्।) (मानिसहरूको आमनेसामने हुँदा तिनीहरू ठिक्‍क पार्छन्, तर तिनीहरूका पिठ्युँपछाडि तिनीहरूलाई कमजोर बनाउने प्रयास गर्छन्।) (तिनीहरूले मानिसहरूलाई आक्रमण गर्छन्, बदला लिन्छन् र द्वेषपूर्ण रूपमा मानिसहरूमाथि जाइलाग्छन्।) (तिनीहरूले अफवाह र निन्दा फैलाउँछन्।) (तिनीहरूले अरूलाई बदनाम गर्छन्, आलोचना गर्छन्, र दोष दिन्छन्।) यी कार्यहरूको प्रकृति भनेको मण्डलीको काममा बाधा दिनु र त्यसलाई नाश पार्नु हो, र ती सबै नै परमेश्‍वरको विरोध गर्ने र आक्रमण गर्ने कार्यका प्रकटीकरणहरू हुन्, जुन सबै आक्रमक स्वभावका प्रकाशहरू हुन्। यस्ता कुराहरू गर्न सक्‍ने मानिसहरू अवश्य नै दुष्ट मानिसहरू हुन्, र आक्रमक स्वभावका निश्‍चित प्रकटीकरणहरू भएका ती सबै मानिसहरूलाई दुष्ट मानिसहरूको रूपमा परिभाषित गर्न सकिन्छ। दुष्ट व्यक्तिमा कस्तो सार हुन्छ? दियाबलस, र शैतानको सार हुन्छ। यो अत्युक्ति होइन। के तिमीहरूले यी कार्यहरू गर्न सक्छौ? तिमीहरूले यीमध्ये कुन-कुन कार्यहरू गर्न सक्छौ? (आलोचक हुनु।) के तिमीहरूले मानिसहरूलाई आक्रमण गर्ने वा बदला लिने साहस गर्छौ? (कहिलेकहीँ ममा यस्ता विचारहरू आउँछन् नै, तर म तिनलाई व्यवहारमा उतार्न आँट गर्दिनँ।) तिमीहरूमा यी विचारहरू मात्रै आउँछन्, तर तिनलाई लागू गर्ने आँट गर्दैनौ। यदि सानो हैसियत भएको कसैले तँलाई चोट पुर्‍यायो भने, के तँ बदला लिने आँट गर्छस्? (कहिलेकहीँ बदला लिन्छु, किनभने म त्यस्ता कुराहरू गर्न सक्‍ने अवस्थामा छु।) यदि यो व्यक्ति छुनै नसकिने किसिमको छ—यदि ऊ बोल्‍न निकै सिपालु छ, र उसले तँलाई चोट पुर्‍यायो भने—के तैँले बदला लिने आँट गर्छस्? सायद थोरै मात्रै यसो गर्न डराउँदैन। के कमजोरलाई हेप्‍ने र बलियोदेखि डराउने यस्ता मानिसहरूमा आक्रमक स्वभाव हुन्छ? (हुन्छ।) व्यवहार जस्तोसुकै भए पनि, र जोप्रति लक्षित भए पनि, यदि तैँले अरू विश्‍वासी दाजुभाइ-दिदीबहिनीहरूको विरुद्धमा बदला लिने दुष्ट कार्य गर्न सक्छस् भने, तँभित्र आक्रमक स्वभाव छ भन्‍ने कुरालाई यसले प्रमाणित गर्छ। यो आक्रमक स्वभाव बाहिरबाट हेर्दा त्यति फरक देखिँदैन, तर तैँले यसलाई चिन्‍न सक्‍नुपर्छ र तैँले कसलाई निसाना बनाइरहेको छस् त्यो कुरा छुट्याउन सक्‍नुपर्छ। यदि तँ शैतानप्रति क्रोधित छस् र तैँले शैतानलाई वशमा पार्न र अपमानित गर्न सक्छस् भने, के यसलाई आक्रमक स्वभाव मानिन्छ? होइन। यो त जुन कुरा सही छ त्यसको पक्षमा खडा हुनु र आफ्‍नो शत्रुको अघि निडर रहनु हो। यो त धार्मिकताको बोध हुनु हो। के-कस्ता परिस्‍थितिहरूमा यसलाई आक्रमक स्वभाव मानिन्छ? यदि तैँले असल मानिसहरू, वा विश्‍वासी दाजुभाइ-दिदीबहिनीहरूलाई हेप्‍ने, कुल्चीमिल्ची गर्ने, र अपमानित गर्ने गर्छस् भने, यो आक्रमक स्वभाव हो। त्यसकारण, तँमा विवेक र समझ हुनुपर्छ, तैँले मानिसहरू र मामलाहरूलाई सिद्धान्तहरू अनुसार लिनुपर्छ, दुष्ट मानिसहरू र दियाबलसलाई चिन्‍न सक्‍नुपर्छ, तँमा धार्मिकताको बोध हुनुपर्छ, परमेश्‍वरका चुनिएका मानिसहरू र विश्‍वासी दाजुभाइ-दिदीबहिनीहरूप्रति तँ सहनशील र धैर्य हुनुपर्छ, र सत्यता अनुसार अभ्यास गर्नुपर्छ। यो पूर्ण रूपमा सही, र परमेश्‍वरको इच्‍छा अनुरूप हुन्छ। आक्रमक स्वभाव भएका मानिसहरूले अरूलाई यसरी सिद्धान्तहरू अनुसार व्यवहार गर्दैनन्। यदि कसैले तिनीहरूलाई चोट पुर्‍याउने केही काम गर्‍यो भने, त्यो व्यक्ति जोसुकै भए पनि तिनीहरूले त्यस व्यक्तिलाई बदला लिने प्रयास गर्छन्—यो आक्रामकता हो। दुष्ट मानिसहरूले व्यवहार गर्ने तरिकामा कुनै सिद्धान्त हुँदैन। तिनीहरूले सत्यताको खोजी गर्दैनन्। चाहे व्यक्तिगत कुविचार प्रकट गर्नको लागि होस्, वा कमजोरलाई हेप्‍ने र बलियोदेखि डर मान्‍ने होस्, वा कसैलाई बदला लिने आँट गर्ने कार्य होस्, यो सबै आक्रमक स्वभावका भाग हुन्, र यी सबै नै भ्रष्ट स्वभाव हुन्। यसमा कुनै शङ्का छैन।

आक्रमक स्वभाव भएको व्यक्तिको सबैभन्दा स्पष्ट प्रकटीकरण के हो? जब तिनीहरूले सहजै हेप्‍न सकिने निश्छल व्यक्तिलाई भेट्छन् र त्यस व्यक्तिलाई हेप्‍न र त्यस व्यक्तिसँग खेलबाड गर्न थाल्छन्, तब यस्तो हुन्छ। यो आम रूपमा हुने कुरा हो। तुलनात्मक रूपमा अलिक दयालु हृदय भएको व्यक्तिले निष्कपट र डरपोक व्यक्तिलाई भेट्यो भने, तिनीहरूले त्यस व्यक्तिप्रति साह्रै दया गर्छन्, र उसलाई सहयोग गर्न नसके पनि, हेप्‍ने काम गर्दैनन्। जब तैँले तेरो विश्‍वासी दाजुभाइ-दिदीबहिनीमध्ये कोही निश्छल छ भन्‍ने देख्छस्, तब तैँले उसँग कस्तो व्यवहार गर्छस्? तँ तिनीहरूलाई हेप्छस् कि गिज्याउँछस्? (म पक्‍कै पनि तिनीहरूलाई हेलाको नजरले हेर्छु होला।) मानिसहरूलाई हेलाको नजरले हेर्नु तिनीहरूलाई हेर्ने तरिका, तिनीहरूप्रतिको दृष्टिकोण, अनि एक प्रकारको मानसिकता हो, तर तैँले तिनीहरूसित कस्तो व्यवहार गर्छस् र तँ कसरी बोल्छस्, त्यो तेरो स्वभावसँग सम्‍बन्धित हुन्छ। मलाई भन, डरपोक र कायर मानिसहरूप्रति तिमीहरूले कस्तो व्यवहार गर्छौ? (म तिनीहरूमाथि हुकुम चलाउँछु र हेप्छु।) (तिनीहरूले आफ्‍नो कर्तव्य गलत तरिकाले गरेको देखेँ भने, म तिनीहरूलाई पक्षपात र बन्चित गर्छु।) तिमीहरूले उल्‍लेख गरेका यी कुराहरू आक्रमक स्वभावका प्रकटीकरणहरू हुन् र मानिसहरूको स्वभावसँग सम्‍बन्धित छन्। यस्ता कुराहरू अझै धेरै छन्, त्यसकारण तिनको बारेमा विस्तृत रूपमा बताउनु पर्दैन। के तिमीहरूले कहिल्यै यस्तो व्यक्ति भेटेका छौ जसलाई कसैले चिढ्यायो भने त्यस व्यक्ति मरोस् भन्‍ने कामना गर्छ, अनि परमेश्‍वरलाई प्रार्थना गरेर त्यस व्यक्तिलाई मारिदिनुहोस्, र पृथ्वीबाट हटाइदिनुहोस् भनेर अनुरोध समेत गर्छ? कुनै पनि व्यक्तिमा त्यस्तो शक्ति नहुने भए पनि, तिनीहरूले हृदयमा त्यस्तो शक्ति भए त कति राम्रो हुनेथियो भनेर सोच्छन्, वा परमेश्‍वरलाई प्रार्थना गरेर यसो गर्न अनुरोध गर्छन्। के तिमीहरूको हृदयमा त्यस्तो विचार आउँछ? (जब हामीले सुसमाचार सुनाइरहेका हुन्छौँ र हामीलाई आक्रमण गर्ने र हाम्रो बारेमा पुलिसलाई रिपोर्ट गर्ने दुष्ट मानिसहरू भेट्छौँ, तब मलाई तिनीहरूप्रति घृणा लाग्छ, र “तँलाई परमेश्‍वरले एक दिन दण्ड दिनुहुनेछ” भनेर सोच्छु।) त्यो निकै वस्तुगत परिस्थिति हो। तँ आक्रमण, कष्ट, पीडामा परिस्, तेरो व्यक्तिगत इज्‍जत र आत्मम्‍मानमा आँच पुग्यो—त्यस्तो परिस्थितिमा, धेरैजसो मानिसहरूलाई यस्तो कुराको सामना गर्न गाह्रो हुन्छ। (कतिपय मानिसहरूले हाम्रो मण्डलीको बारेमा अनलाइनमा अफवाह फैलाउँछन्, तिनीहरूले धेरै आरोपहरू लगाउँछन्, र ती कुराहरू पढ्दा मलाई साह्रै रिस उठ्छ, र मेरो हृदयमा धेरै घृणा पैदा हुन्छ।) यो आक्रामकता हो कि, झोकीपन हो कि, सामान्य मानवता हो? (यो सामान्य मानवता हो। पिशाचहरू र परमेश्‍वरका शत्रुहरूलाई घृणा नगर्नु सामान्य मानवता होइन।) ठीक भन्यौ। यो सामान्य मानवताको प्रकाश, प्रकटीकरण, र प्रतिक्रिया हो। यदि मानिसहरूले नकारात्मक कुराहरूलाई घृणा गर्दैनन् वा सकारात्मक कुराहरूलाई प्रेम गर्दैनन् भने, तिनीहरूमा विवेकको कुनै मापदण्डहरू छैन भने, तिनीहरू मानिसहरू होइनन्। यस्ता परिस्‍थितिहरूमा, व्यक्तिले आक्रमक स्वभाव देखाउने के-कस्ता कार्यहरू गर्न सक्छ? यदि यो घृणा र तिरस्कार निश्‍चित प्रकारको व्यवहारमा परिवर्तन भयो भने, यदि तैँले सबै समझ गुमाइस्, र तेरो व्यवहार मानवताको घेराभन्दा बाहिर गयो भने, यदि तैँले तिनीहरूलाई मार्ने र कानुन उल्‍लङ्घन गर्ने अवस्थामा पुगिस् भने, यो आक्रामकता हो, र यो क्रोधित तरिकाले व्यवहार गर्नु हो। मानिसहरूले सत्यता बुझ्छन्, र दुष्ट मानिसहरू चिन्‍न सक्छन्, र दुष्टतालाई घृणा गर्छन् भने, त्यो सामान्य मानवता हो। तर मानिसहरूले क्रोधित तरिकाले परिस्थितिहरूको सामना गर्छन् भने, तिनीहरूले सिद्धान्तहरूभन्दा बाहिर काम गरिरहेका हुन्छन्। के यो दुष्कर्म गर्नुभन्दा फरक हुन्छ? (हुन्छ।) यसमा भिन्‍नता छ। यदि कुनै व्यक्ति अत्यन्तै खराब छ, अत्यन्तै आक्रमक, अत्यन्तै दुष्ट, अत्यन्तै अनैतिक छ, र तँलाई त्यस व्यक्तिप्रति अत्यन्तै घृणा लाग्छ, र यो घृणा बढेर तँ परमेश्‍वरलाई पुकारी तिनीहरूलाई श्राप दिनुहोस् भन्‍ने अवस्थामा पुग्छस् भने, त्यो ठीकै हो। तर तैँले दुई-तीन पटक प्रार्थना गरेपछि पनि परमेश्‍वरले केही गर्नुभएन र तैँले यो मामला आफ्‍नै हातमा लिइस् भने, के यो उचित हुन्छ? (हुँदैन।) तैँले परमेश्‍वरलाई प्रार्थना गरेर आफ्‍ना दृष्टिकोण र विचारहरू व्यक्त गर्न सक्छस्, त्यसपछि सत्यताका सिद्धान्तहरू खोजी गर्न सक्छस्, र त्यसो गरिस् भने तैँले परिस्थितिहरूलाई सही रूपमा सम्‍हाल्‍न सक्छस्। तर तैँले परमेश्‍वरलाई तेरो खातिर बदला लिन लगाउन वा जबरजस्ती गर्न मिल्दैन, तैँले रिसको झोँकमा मूर्ख कामहरू गर्नु त पटक्‍कै हुँदैन। तैँले समझदार भएर मामलालाई सम्‍हाल्‍नुपर्छ। तँ धैर्य हुनुपर्छ, परमेश्‍वरको समय पर्खिनुपर्छ, र परमेश्‍वरलाई प्रार्थना गर्दै अझै धेरै समय बिताउनुपर्छ। परमेश्‍वरले कसरी दियाबलस शैतानसँग बुद्धिको साथ व्यवहार गर्नुहुन्छ भनेर हेर्नुपर्छ, र यसरी, तँ धैर्य रहन सक्छस्। समझदार हुनु भनेको यो सबै कुराको लागि परमेश्‍वरमा भरोसा गर्नु र परमेश्‍वरलाई नै काम गर्न दिनु हो। सृष्टि गरिएको प्राणीले गर्नुपर्ने कुरा यही हो। रिसको झोकमा काम नगर। रिसको झोकमा काम गर्दा यो परमेश्‍वरको लागि स्वीकार्य हुँदैन, र यसलाई परमेश्‍वरले दोष दिनुहुन्छ। त्यस्तो बेला, मानिसहरूमा प्रकट हुने स्वभाव मानव कमजोरी वा मरेर जाने रिस होइन, तर आक्रमक स्वभाव हो। यो आक्रमक स्वभाव हो भन्‍ने निर्धारित भएपछि, तँ समस्यामा पर्छस्, र तैँले मुक्ति पाउने सम्‍भावना हुँदैन। किनभने मानिसहरूमा आक्रमक स्वभाव छ भने, तिनीहरूले विवेक र समझ विपरीत काम गर्ने सम्‍भावना हुन्छ, र तिनीहरूले कानुन उल्‍लङ्घन गर्ने, र परमेश्‍वरका प्रशासनिक आदेशहरू तोड्ने सम्‍भावना धेरै हुन्छ। त्यसोभए यस्तो अवस्थाबाट कसरी बच्‍ने? कम्तीमा पनि, तीन वटा घेराहरू छन् जसलाई तैँले नाघ्‍नु हुँदैन: पहिलो विवेक र समझ विपरीत काम नगर्नु, दोस्रो कानुन नतोड्नु, र तेस्रो परमेश्‍वरका प्रशासनिक आदेशहरूलाई उल्‍लङ्घन नगर्नु। यसको साथै, कुनै पनि चरम कुरा र मण्डलीको काममा बाधा दिने कुनै पनि कुरा नगर्नू। यदि तैँले यी सिद्धान्तहरू पालना गरिस् भने, कम्तीमा पनि तेरो सुरक्षा सुनिश्‍चित हुनेछ, र तँ हटाइनेछैनस्। तैँले सबै किसिमका दुष्कर्महरू गरेको कारण तँलाई काट-छाँट र निराकरण गरिँदा, तैँले आक्रामकताको साथ प्रतिरोध गरिस् भने, त्यो अझै खतरनाक कुरा हो। तैँले प्रत्यक्ष रूपमा परमेश्‍वरको स्वभावलाई चिढ्याउने र तँ मण्डलीबाट हटाइने वा बहिष्कार गरिने सम्‍भावना हुन्छ। परमेश्‍वरको स्वभावलाई चिढ्याए बापत आउने दण्ड कानुन तोड्नुभन्दा निकै गम्‍भीर हुन्छ—यो मृत्युभन्दा पनि खराब हुन्छ। कानुन तोड्दा बढीमा जेल सजाय हुन्छ; केही वर्ष दुःख हुन्छ अनि तँ मुक्त हुन्छस्। तर तैँले परमेश्‍वरको स्वभावलाई चिढ्याइस् भने, तैँले अनन्त दण्ड भोग्‍नेछस्। त्यसकारण, यदि आक्रमक स्वभाव भएका मानिसहरूमा कुनै समझ छैन भने, तिनिहरू चरम खतरामा हुन्छन्, तिनीहरूले दुष्ट काम गर्ने सम्‍भावना हुन्छ, र तिनीहरू अवश्य नै दण्डित हुनेछन् र सजायको भागीदार हुनेछन्। यदि मानिसहरूमा थोरै भए पनि समझशक्ति छ, तिनीहरूले सत्यताको खोजी गर्न र त्यसलाई पालना गर्न सक्छन्, र धेरै दुष्टता गर्नबाट जोगिन सक्छन् भने, तिनीहरूसँग अवश्य नै मुक्ति पाउने आशा हुन्छ। व्यक्तिमा तर्क-शक्ति र समझ हुनु महत्त्वपूर्ण हुन्छ। समझशक्ति भएको व्यक्तिले सत्यतालाई स्विकार्न सक्‍ने र काट-छाँट र निराकरणलाई सही रूपमा लिने सम्‍भावना हुन्छ। समझशक्ति नभएको व्यक्ति काट-छाँट र निराकरणमा पर्दा खतरामा पर्छ। उदाहरणको लागि, मानौँ कुनै व्यक्ति अगुवाद्वारा निराकरण र काट-छाँटमा परेपछि अत्यन्तै रिसाएको छ। तिनीहरूलाई अफवाह फैलाउन र अगुवालाई आक्रमण गर्न मन लाग्छ, तर समस्यामा पर्छु भन्‍ने डरले तिनीहरूले त्यस्तो गर्ने आँट गर्दैनन्। तैपनि तिनीहरूको हृदयमा पहिले नै त्यस्तो स्वभाव हुन्छ, र तिनीहरूले यसलाई व्यवहारमा उतार्छन् कि उतार्दैनन् भनेर भन्‍नु गाह्रो हुन्छ। जबसम्‍म व्यक्तिको हृदयमा यस्तो स्वभाव हुन्छ, जबसम्‍म व्यक्तिमा यी विचारहरू हुन्छन्, तबसम्‍म तिनीहरूले त्यसलाई व्यवहारमा प्रकट नगरे पनि, तिनीहरू पहिले नै खतरामा परिसकेका हुन्छन्। उचित परिस्‍थिति आइपर्दा—तिनीहरूले मौका पाउँदा—तिनीहरूले यसलाई व्यवहार देखाउन सक्छन्। जबसम्‍म तिनीहरूको आक्रमक स्वभाव अस्तित्वमा हुन्छ, जबसम्‍म यसको समाधान भएको हुँदैन, तबसम्‍म ढिलो-चाँडो यो व्यक्तिले दुष्कर्म गर्ने सम्‍भावना हुन्छ। त्यसोभए अरू कस्ता परिस्थितिहरूमा व्यक्तिले आक्रमक स्वभाव प्रकट गर्न सक्छ? मलाई भन। (म आफ्‍नो कर्तव्यमा लापरवाही भएको थिएँ र मैले कुनै पनि परिणाम प्राप्त गरिनँ, त्यसपछि सिद्धान्तहरू अनुसार मलाई अगुवाले बर्खास्त गर्‍यो, र मलाई अलिक विरोधको महसुस भयो। त्यसपछि जब तिनले भ्रष्ट स्वभाव प्रकट गर्‍यो, तब मलाई तिनको बारेमा रिपोर्ट गरेर पत्र लेख्‍न मन लाग्यो।) के यो विचार हावाबाट आएको हो? अवश्य नै होइन। यो तेरो प्रकृतिले सिर्जना गरेको थियो। ढिलो-चाँडो, मानिसहरूको प्रकृतिमा प्रकट भएका कुराहरू कस्तो अवस्था वा परिस्थितिमा ती प्रकट हुन्छन् र व्यवहारमा देखा पर्छन् भन्‍ने कुरा थाहा हुँदैन। कहिलेकहीँ मानिसहरूले केही पनि गर्दैनन्, तर परिस्थितिले मौका नदिएकोले गर्दा हो। तैपनि तिनीहरू सत्यतालाई पछ्याउने मानिसहरू हुन् भने, तिनीहरूले यसलाई समाधान गर्न सत्यताको खोजी गर्न सक्छन्। यदि तिनीहरू सत्यतालाई पछ्याउने मानिसहरू होइनन् भने, तिनीहरूले आफ्‍नो खुसीले काम गर्छन्, र परिस्थिति आइपर्ने बित्तिकै, तिनीहरूले दुष्कर्म गर्छन्। त्यसकारण, यदि भ्रष्ट स्वभावको समाधान गरिएन भने, मानिसहरू समस्यामा पर्ने सम्‍भावना धेरै हुन्छ, र त्यसो भयो भने, तिनीहरूले जे रोप्यो त्यसैको कटनी गर्नेछन्। कतिपय मानिसहरूले सत्यताको खोजी गर्दैनन् र आफ्‍नो कर्तव्य पूरा गर्दा निरन्तर लापरवाह बन्छन्। तिनीहरूलाई काट-छाँट र निराकरण गरिँदा तिनीहरूले स्विकार्दैनन्, तिनीहरूले कहिल्यै पश्‍चात्ताप गर्दैनन्, र अन्तिममा तिनीहरूलाई मनन गराउनको लागि निष्कासन गरिन्छ। कतिपय मानिसहरूले मण्डली जीवनमा निरन्तर हस्तक्षेप गर्ने हुनाले तिनीहरूलाई सफाइ गरेर निकालिएको हुन्छ र तिनीहरू कुहेका स्याउ जस्तै बनेका हुन्छन्; अनि कतिपय मानिसहरूले सबै किसिमका दुष्कर्महरू गर्ने हुनाले तिनीहरूलाई बहिष्कार गरिन्छ। त्यसकारण, तिनीहरू जस्तो प्रकारका मानिसहरू भए पनि, यदि तिनीहरूले निरन्तर भ्रष्ट स्वभाव प्रकट गर्छन् र त्यसलाई समाधान गर्न सत्यताको खोजी गर्दैनन् भने, तिनीहरूले दुष्कर्म गर्ने सम्‍भावना हुन्छ। मानवजातिको भ्रष्ट स्वभावमा अहङ्कार मात्रै हुँदैन, तर दुष्टता र आक्रामकता पनि हुन्छ। अहङ्कार र आक्रामकता आम तत्वहरू हुन्।

त्यसोभए आक्रमक स्वभाव प्रकट गर्ने यो समस्यालाई कसरी समाधान गर्ने? मानिसहरूले आफ्‍नो भ्रष्ट स्वभाव के हो भनेर पहिचान गर्नु अनिवार्य हुन्छ। कतिपय मानिसहरूको स्वभाव अत्यन्तै आक्रमक, द्वेषपूर्ण, र अहङ्कारी हुन्छ, र तिनीहरू अत्यन्तै बेईमान हुन्छन्। यो दुष्ट प्रकृति हो, र यी मानिसहरू सबैभन्दा खतरनाक हुन्छन्। जब त्यस्ता मानिसहरूले शक्ति हात पार्छन्, तब दियाबलसले, शैतानले शक्ति हातमा लिन्छ। परमेश्‍वरको घरमा, सबै दुष्ट मानिसहरूलाई तिनीहरूले गर्ने अनेक किसिमका दुष्ट कार्यहरूका कारण खुलासा गरेर हटाइन्छ। जब तैँले दुष्ट व्यक्तिलाई सत्यतामा सङ्गति दिने, वा उसलाई काट-छाँट र निराकरण गर्ने प्रयास गर्छस्, तब त्यसले तँलाई आक्रमण गर्ने, वा तेरो आलोचना गर्ने, वा तँलाई बदला समेत लिने सम्‍भावना धेरै हुन्छ, र त्यो सबै द्वेषपूर्ण स्वभावका परिणामहरू हुन्। यो वास्तवमा अत्यन्तै सामान्य रूपमा हुने कुरा हो। उदाहरणको लागि, राम्ररी मिल्‍ने, एक-अर्काको वास्ता गर्ने र बुझ्‍ने दुई जना मानिसहरू हुन सक्छन्—तर तिनीहरूका हितहरूसँग सम्‍बन्धित एउटै कुराले तिनीहरू विभाजित हुन्छन्, र तिनीहरूले एक-अर्कासँगको सम्‍बन्ध तोड्छन्। कतिपय मानिसहरूले त शत्रु बनेर एक-अर्कालाई बदला लिने समेत प्रयास गर्छन्। तिनीहरू सबै अत्यन्तै आक्रमक हुन्छन्। मानिसहरूले आफ्‍नो कर्तव्य पूरा गर्दा, तिनीहरूमा प्रकट हुने र खुलासा हुने कुन-कुन कुराहरू आक्रमक स्वभावमा पर्छन् भन्‍ने तिमीहरूले देखेका छौ? यी कुराहरू अवश्य नै हुन्छन्, र तिमीहरूले तिनलाई जराबाट उखेलेर फ्याँक्‍नुपर्छ। यसो गर्दा यसले तिमीहरूलाई यी कुराहरू चिन्‍न र पहिचान गर्न सहयोग गर्नेछ। यदि तिनलाई उखेल्‍न र चिन्‍न आउँदैन भने, तिमीहरूले कहिल्यै पनि दुष्ट मानिसहरूलाई चिन्‍न सक्‍नेछैनौ। ख्रीष्ट-विरोधीहरूको बहकाउमा र तिनीहरूको नियन्त्रणमा परेपछि, कतिपय मानिसहरूको जीवनमा हानि हुन्छ, त्यसपछि मात्रै तिनीहरूलाई ख्रीष्ट-विरोधी भनेको के हो, र आक्रमक स्वभाव भनेको के हो भन्‍ने थाहा हुन्छ। सत्यता सम्‍बन्धी तिमीहरूको बुझाइ अत्यन्तै सतही छ। सत्यता सम्‍बन्धी तिमीहरूको धेरैजसो बुझाइ बोलाइ वा लेखाइमा नै सीमित हुन्छ, वा तिमीहरूले धर्मसिद्धान्तका वचनहरू मात्रै बुझेका हुन्छौ, र यी कुराहरू वास्तविकतासँग मिल्दैनन्। धेरै प्रवचन सुनिसकेपछि, तिमीहरूको हृदयमा बुझाइ र अन्तर्दृष्टि आएको छ जस्तो देखिन्छ; तर वास्तविकताको सामना गर्दा, तिमीहरूले अझै पनि ती कुराहरूको वास्तविकतालाई पत्ता लगाउन सक्दैनौ। सैद्धान्तिक रूपमा, तिमीहरू सबैलाई ख्रीष्ट-विरोधीका प्रकटीकरणहरू के-के हुन् भन्‍ने कुरा थाहा छ, तर जब तिमीहरूले साँचो ख्रीष्ट-विरोधीलाई देख्छौ, तब तिमीहरूले त्यसलाई ख्रीष्ट-विरोधी भनी चिन्दैनौ। किनभने तिमीहरूको अनुभव अत्यन्तै थोरै छ। जब तिमीहरूले धेरै अनुभव गरेका हुन्छौ, जब तिमीहरूलाई ख्रीष्ट-विरोधीहरूले पर्‍याप्त मात्रामा चोट पुर्‍याएको हुन्छ, तब तिमीहरूले तिनीहरूलाई राम्ररी र साँचो रूपमा चिन्‍न सक्छौ। आज, धेरैजसो मानिसहरूले भेलाहरूको बेला प्रवचनहरू निरन्तर रूपमा सुन्‍ने, र सत्यताको लागि लागिपर्न चाहे पनि, तिनीहरूले प्रवचन सुनिसकेपछि, शाब्दिक अर्थ मात्रै बुझ्छन्, तिनीहरू सैद्धान्तिक स्तरभन्दा अघि जाँदैनन्, र तिनीहरू सत्यताको वास्तविकता अनुभव गर्न नसक्‍ने हुन्छन्। त्यसकारण, सत्यताको वास्तविकतामा तिनीहरूले गर्ने प्रवेश अत्यन्तै सतही हुन्छ, जसको अर्थ तिनीहरूमा दुष्ट मानिसहरू र ख्रीष्ट-विरोधीहरू सम्‍बन्धी समझशक्तिको कमी हुन्छ। ख्रीष्ट-विरोधीहरूमा दुष्कर्मीहरूको सार हुन्छ, तर ख्रीष्ट-विरोधी र दुष्कर्मीहरू बाहेक, के अरू मानिसहरूमा आक्रमक स्वभाव हुँदैन? वास्तवमा, असल मानिस कोही छैन। केही गलत नहुँदा, तिनीहरू खुसी हुन्छन्, र तिनीहरूका हितहरूमा हानि गर्ने कुनै कुराको सामना गर्दा, तिनीहरू कुरूप हुन्छन्। यो एउटा आक्रमक स्वभाव हो। यो आक्रमक स्वभाव कुनै पनि बेला प्रकट हुन सक्छ; यो आफै प्रकट हुने कुरा हो। त्यसोभए के कारणले यस्तो हुन्छ त? के यो दुष्ट आत्‍माहरू लाग्‍नु हो? के यो पैशाचिक पुनर्जन्‍म हुनु हो? यदि यो यी दुई मध्ये एउटा हो भने, व्यक्तिमा दुष्कर्मीको सार छ र उसलाई सहयोग गर्न सकिँदैन। यदि तिनीहरूमा दुष्कर्मीको सार छैन, र तिनीहरूमा यो भ्रष्ट स्वभाव मात्रै छ भने, तिनीहरूको अवस्था घातक छैन, र यदि तिनीहरूले सत्यतालाई स्विकार्न सक्छन् भने, तिनीहरूले मुक्ति पाउने अझै सम्‍भावना हुन्छ। त्यसोभए आक्रमक भ्रष्ट स्वभावलाई कसरी समाधान गर्ने? पहिलो, समस्याहरूको सामना गर्दा तैँले बारम्‍बार प्रार्थना गर्नुपर्छ र तँमा के-कस्ता मनसाय र इच्‍छाहरू छन् भनेर मनन गर्नुपर्छ। तैँले परमेश्‍वरको छानबिनलाई स्विकारेर आफ्‍नो व्यवहारलाई ठीक राख्‍नुपर्छ। यसको साथै, तैँले कुनै पनि दुष्ट शब्‍दहरू वा व्यवहार प्रकट गर्नु हुँदैन। यदि व्यक्तिको हृदयमा गलत अभिप्राय र द्वेष छ, र खराब कुराहरू गर्न चाहन्छ भने, उसले यसलाई समाधान गर्न सत्यताको खोजी गर्नैपर्छ, यो समस्यालाई बुझेर समाधान गर्न परमेश्‍वरका प्रासंगिक वचनहरू खोज्‍नुपर्छ, परमेश्‍वरलाई प्रार्थना गर्नुपर्छ, उहाँको सुरक्षा माग्‍नुपर्छ, उहाँसँग शपथ खानुपर्छ, र उसले सत्यतालाई स्वीकार नगर्दा र दुष्कर्म गर्दा आफूलाई सराप्‍नुपर्छ। परमेश्‍वरसँग यसरी सङ्गति गर्दा व्यक्तिले सुरक्षा पाउँछ र दुष्कर्म गर्नबाट बच्छ। यदि व्यक्तिलाई केही हुन्छ र उसमा दुष्ट अभिप्रायहरू देखा पर्छन्, तर उसले यसलाई ध्यान नदिई परिस्थिति अनुसार हिँड्छ, वा यसले यसरी व्यवहार गर्नु पर्ने हो भन्दै यसलाई बेवास्ता गर्छ भने, ऊ दुष्ट व्यक्ति हो, र ऊ परमेश्‍वरमा साँचो विश्‍वास गर्ने र सत्यतालाई प्रेम गर्ने व्यक्ति होइन। त्यस्तो व्यक्तिले पनि परमेश्‍वरमा विश्‍वास गर्न र उहाँलाई पछ्याउन, अनि आशिष पाएर स्वर्गीय राज्यमा प्रवेश गर्न चाहन्छ—के त्यो सम्‍भव हुन्छ? तिनीहरूले सपना मात्रै देखिरहेका हुन्छन्। पाँचौ प्रकारको स्वभाव आक्रामकता हो। यो पनि भ्रष्ट स्वभावसँग सम्‍बन्धित समस्या नै हो, र यो विषयलाई यतिमा नै राखौँ। 

तिमीहरू छैटौँ प्रकारको भ्रष्ट स्वभावप्रति पनि परिचित हुनुपर्छ: दुष्टता। मानिसहरूले सुसमाचार प्रचार गर्दा के हुन्छ त्यसको बारेमा कुरा गर्दै यसबारे सुरु गरौँ। कतिपय मानिसहरूले सुसमाचार प्रचार गर्दा दुष्ट स्वभाव प्रकट गर्छन्। तिनीहरूले सिद्धान्त अनुसार प्रचार गर्दैनन्, न त तिनीहरूलाई कस्ता मानिसहरूले सत्यतालाई प्रेम गर्छन् र कस्ता मानिसहरूमा मानवता हुन्छ भन्‍ने नै थाहा हुन्छ; तिनीहरूले विपरीत लिङ्गका मन मिल्‍ने, मन पर्ने र मिल्‍ने मानिसहरू मात्रै खोज्छन्। तिनीहरूलाई मन नपर्ने वा तिनीहरूसँग नमिल्‍ने मानिसहरूलाई तिनीहरूले प्रचार गर्दैनन्। व्यक्ति सुसमाचार प्रचार गर्ने सिद्धान्तहरू अनुरूप छ कि छैन त्यसले केही फरक पार्दैन—यदि त्यो व्यक्ति तिनीहरूलाई चासो लागेको व्यक्ति हो भने, तिनीहरूले उसलाई छोड्दैनन्। अरूले तिनीहरूलाई त्यो व्यक्ति सुसमाचार प्रचार गर्ने सिद्धान्तहरू अनुरूप छैन भनेर भन्‍न सक्छन्, तर तिनीहरूले त्यस व्यक्तिलाई प्रचार गर्न जिद्दी गर्छ। तिनीहरूभित्र एउटा स्वभाव हुन्छ जसले तिनीहरूको व्यवहार नियन्त्रण गरिरहेको हुन्छ, तिनीहरूलाई सुसमाचार प्रचारको नाममा आफ्‍नै कामुक इच्छा पूरा गर्न र आफ्‍नै उद्देश्यहरू हासिल गर्न लगाइरहेको हुन्छ। यो दुष्ट स्वभाव बाहेक केही होइन। कतिपय मानिसहरूलाई त यसो गर्नु गलत हो, र यसो गर्दा यसले परमेश्‍वरलाई चिढ्याउँछ र उहाँका प्रशासनिक आदेशहरूलाई उल्‍लङ्घन गर्छ भन्‍ने राम्ररी थाहा हुन्छ—तैपनि तिनीहरू रोकिँदैनन्। यो एक प्रकारको भ्रष्ट स्वभाव हो, होइन र? (हो।) यो दुष्ट स्वभावको एउटा प्रकटीकरण हो, तर कामुक इच्‍छाहरूको प्रकटीकरणलाई मात्रै दुष्टता भनेर व्याख्या गरिनु हुँदैन; दुष्टताको क्षेत्र देहको अभिलाषाभन्दा पनि बढी छ। विचार गर त: दुष्ट स्वभावका अरू के-कस्ता प्रकटीकरणहरू छन्? यो एउटा स्वभाव भएकोले, यो काम गर्ने तरिका मात्रै होइन, तर यसमा विभिन्‍न प्रकारका स्थितिहरू, प्रकटीकरण र खुलासाहरू हुन्छन्, जसले यसलाई एउटा स्वभावको रूपमा परिभाषित गर्छ। (सांसारिक प्रचलनको पछि लाग्‍नु, संसारका प्रचलनहरूसँग सम्बन्धित कुराहरूलाई नत्याग्‍नु।) दुष्ट प्रचलनहरूलाई नत्याग्‍नु यसको एउटा प्रकार हो। संसारका दुष्ट प्रचलनहरूमा गाँसिनु, तिनको पछि लाग्‍नु, तिनमा लिप्त हुनु, तिनलाई ठूलो जोसको साथ पछ्याउनु। कतिपय मानिसहरूले यी कुराहरूलाई कहिल्यै त्याग्दैनन्, चाहे सत्यतामा जसरी सङ्गति गरिएको होस्, तिनीहरूलाई जसरी काट-छाँट र निराकरण गरिएको होस्; यो एउटा मोह बन्‍ने अवस्थामा समेत पुग्छ। यो दुष्टता हो। त्यसकारण मानिसहरूले दुष्ट प्रचलनहरूलाई पछ्याउँदा, के-कस्ता प्रकटीकरणहरूले तिनीहरूमा दुष्ट स्वभाव छ भनेर सूचित गर्छन्? किन तिनीहरूले यी कुराहरूलाई प्रेम गर्छन्? तिनीहरूलाई मानसिक सन्तुष्टि दिने, तिनीहरूका खाँचोहरू पूरा गर्ने, र तिनीहरूको अभिरुचि र इच्छाहरू पूरा गर्ने यी दुष्ट सांसारिक प्रचलनहरूमा के हुन्छ? उदाहरणको लागि, मानौँ तिनीहरूलाई एउटा प्रख्यात चलचित्रकर्मी मन पर्छ: यी प्रख्यात चलचित्रकर्मीहरूमा त्यस्तो के हुन्छ जसले तिनीहरूमा चरम इच्छा सिर्जना गर्छ र यिनीहरूलाई पछ्याउने बनाउँछ? तिनीहरूले यी मानिसहरूको धाक, विशिष्टता, र प्रसिद्धि, साथै लालची जीवनको लोभ गर्छन्। तिनीहरूले यी सबै कुराहरूलाई पछ्याउँछन्—के तिनीहरू सबै दुष्ट होइनन् र? (हो।) तिनीहरू दुष्ट भनेर किन भनिन्छ? (किनभने तिनीहरू सत्यता र सकारात्मक कुराहरूको विपरीत जिउँछन्, र तिनीहरू परमेश्‍वरले माग गर्नुभएका कुराहरू अनुरूप हुँदैनन्।) यो सिद्धान्त हो। यी सेलिब्रेटी र प्रख्यात चलचित्रकर्मीहरूलाई विश्‍लेषण गरेर हेर त: तिनीहरूको जीवनशैली, तिनीहरूको आचरण, सार्वजनिक व्यक्तित्व र वस्‍त्र लगाउने शैलीलाई नै सबैले यति धेरै पूजा गरेका हुन्छन्। किन तिनीहरूले त्यस्तो जीवन जिउँछन्? अनि किन तिनीहरूले अरूलाई आफ्‍नो पछि लाग्‍न उत्प्रेरित गर्छन्? तिनीहरूले यी सब कुरामा धेरै मेहनत गरेका हुन्छन्। तिनीहरूको छवि सिर्जना गर्नको लागि तिनीहरूसँग मेकअप गर्ने मानिसहरू र व्यक्तिगत स्टाइलिस्टहरू हुन्छन्। त्यसोभए तिनीहरूले आफ्‍नो लागि यस्तो छवि सिर्जना गर्नुको उद्देश्य के हुन्छ? मानिसहरूलाई आकर्षित गर्नु, तिनीहरूलाई बहकाउनु, तिनीहरूलाई आफ्‍नो पछि लगाउनु—अनि यसबाट फाइदा लिनु। त्यसकारण, मानिसहरूले यी चलचित्रकर्मीहरूको ख्यातिको पूजा गरे पनि, तिनीहरूको स्वरूप वा जीवनको पूजा गरे पनि, यी साँच्‍चै नै मूर्ख र हास्यास्पद कार्य हुन्। यदि व्यक्तिमा समझशक्ति छ भने, उसले कसरी दियाबलसको पूजा गर्न सक्छ? दियाबलसहरू भनेका मानिसहरूलाई बहकाउने, छल्‍ने, र हानि गर्ने कुराहरू हुन्। दियाबलसहरूले परमेश्‍वरमा विश्‍वास गर्दैनन् र तिनीहरूले सत्यतालाई पटक्‍कै स्विकार्दैनन्। दियाबलसहरू सबैले शैतानलाई पछ्याउँछन्। दियाबलसहरू र शैतानलाई पछ्याउनेहरूको उद्देश्‍यहरू के हुन्छन्। तिनीहरूले आफू पनि एक दिन यी दियाबलसहरू जस्तै सुन्दर र कामुक अनि सेलिब्रेटीहरू बन्‍न सकूँ भन्‍ने आशामा यी दियाबलसहरूको अनुकरण गर्न, तिनीहरू जस्तै हुन चाहन्छन्। तिनीहरूलाई यस्तो अनुभूतिमा रमाउन मन पर्छ। व्यक्तिले जुन सेलिब्रेटी वा प्रख्यात व्यक्तिको पूजा गरे पनि, यी प्रसिद्ध व्यक्तिहरूको अन्तिम उद्देश्य एउटै हुन्छ—मानिसहरूलाई बहकाउनु, आकर्षित गर्नु, र तिनीहरूको पूजा गर्ने र तिनीहरूलाई पछ्याउने बनाउनु। के यो दुष्ट स्वभाव होइन र? यो दुष्ट स्वभाव हो, र यो कुरा योभन्दा स्पष्ट हुन सक्दैन।

दुष्ट स्वभावहरू अर्को तरिकाले पनि प्रकट हुन्छन्। कतिपय मानिसहरूले परमेश्‍वरको घरमा हुने भेलाहरूमा सधैँ परमेश्‍वरको वचन पढ्नुपर्छ, सत्यतामा सङ्गति गर्नुपर्छ, र आत्मज्ञान भनेको के हो, उचित तरिकाले कसरी कर्तव्य पूरा गर्ने, सिद्धान्तहरू अनुसार कसरी काम गर्ने, कसरी परमेश्‍वरको डर मान्‍ने र दुष्टताबाट अलग बस्‍ने, कसरी सत्यतालाई बुझ्‍ने र अभ्यास गर्ने, र सत्यताका अरू धेरै पक्षहरूमा छलफल गर्नुपर्छ भन्‍ने देख्छन्। यतिका वर्षसम्‍म सुनेपछि, तिनीहरूले जति सुन्छन् तिनीहरूलाई त्यति दिक्‍क लाग्‍न थाल्छ, र तिनीहरूले यसो भनेर गुनासो गर्न थाल्छन्, “के परमेश्‍वरमा विश्‍वास गर्नुको उद्देश्‍य आशिषहरू प्राप्त गर्नु होइन र? किन हामीले सधैँ सत्यताको बारेमा कुरा गरिरहेका र परमेश्‍वरको वचनमा सङ्गति गरिरहेका हुन्छौँ? के यसको अन्त्य कहिल्यै हुँदैन? मलाई दिक्‍क लागिसक्यो!” तर तिनीहरू बाहिरी संसारमा फर्कन चाहँदैनन्। तिनीहरूले मनमनै विचार गर्छन्, “परमेश्‍वरमा विश्‍वास गर्नु कति झमेलामय र दिक्‍क लाग्दो हुँदो रहेछ—मैले यसलाई कसरी अलिक चाखलाग्‍दो बनाउन सक्छु? मैले केही चाखलाग्‍दो कुरा खोज्‍नुपर्छ,” त्यसकारण तिनीहरू यता-उता जाँदै सोध्छन्, “मण्डलीमा परमेश्‍वरका कति जना विश्‍वासी छन्? कति जना अगुवा र सेवकहरू छन्? कति जनालाई बर्खास्त गरिएको छ? कति जना विश्वविद्यालयमा पढ्ने जवान विद्यार्थी र स्‍नातकका विद्यार्थीहरू छन्? के कसैलाई थाहा छ?” तिनीहरूले यी कुराहरू र आँकडालाई सत्यताको रूपमा लिन्छन्। यो कस्तो स्वभाव हो? यो दुष्टता हो, जसलाई प्रायजसो “निकम्‍माता” भनेर भनिन्छ। तिनीहरूले यति धेरै सत्यता सुनेका हुन्छन्, र पनि तीमध्ये कुनैले पनि तिनीहरूलाई आकर्षित गरेको वा ध्यानाकर्षण गरेको हुँदैन। कुनै व्यक्तिले कुनै कुरा काट्ने बित्तिकै वा आन्तरिक मामलाहरू सुनाउने बित्तिकै, तिनीहरूको कान ठाडो हुन्छ, र तिनीहरूलाई यो कुरा छुटाउँछु कि भन्‍ने डर हुन्छ। यो निकम्‍माता हो, होइन र? (हो।) निकम्‍मा मानिसहरूको चरित्र कस्तो हुन्छ? तिनीहरूमा सत्यताप्रति अलिकति पनि चासो हुँदैन। तिनीहरूलाई बाहिरी मामलाहरूमा मात्रै चासो हुन्छ, र तिनीहरू अथक र धूर्त रूपमा कुरा काट्ने र जीवनमा प्रवेश वा सत्यतासँग सम्‍बन्धित नै नभएका कुराहरूको पछि लाग्‍ने गर्छन्। तिनीहरूले के सोच्छन् भने, यस्तो कुरा, यस्ता सबै जानकारी पत्ता लगाएर, अनि त्यसलाई मनमा राखेर, तिनीहरूले सत्यताको वास्तविकता पाएका हुन्छन्, तिनीहरू परमेश्‍वरको घरका असल र साँचो सदस्यहरू हुन्, तिनीहरूलाई अवश्य नै परमेश्‍वरले तारिफ गर्नुहुनेछ र तिनीहरू परमेश्‍वरको राज्यमा प्रवेश गर्न सक्‍नेछन्। के तिमीहरूलाई वास्तविकता त्यस्तै हुन्छ भन्‍ने लाग्छ? (लाग्दैन।) तिमीहरूले यो कुराको वास्तविकता देख्‍न सक्छौ, तर परमेश्‍वरका धेरै नयाँ विश्‍वासीहरूले देख्‍न सक्दैनन्। तिनीहरू यही कुरामा तल्‍लीन हुन्छन्, र यी कुराहरू थाहा पाएमा तिनीहरू परमेश्‍वरको घरका सदस्यहरू बन्छन् भन्‍ने तिनीहरूलाई लाग्छ—तर वास्तवमा, परमेश्‍वरले त्यस्ता मानिसहरूलाई अत्यन्तै घृणा गर्नुहुन्छ, तिनीहरू सबैभन्दा काम नलाग्‍ने, सतही, र अज्ञानी हुन्छन्। परमेश्‍वर मानिसहरूलाई न्याय गर्ने र शुद्ध पार्ने काम गर्नको लागि आखिरी दिनहरूमा देहको रूपमा देखापर्नुभएको छ, र यसको परिणाम भनेको मानिसहरूलाई जीवनको रूपमा सत्यता दिनु हो। तर मानिसहरूले परमेश्‍वरको वचन खाने-पिउने कार्यमा ध्यान दिँदैनन्, तर सधैँ कुरा काट्ने र मण्डलीको आन्तरिक कुराको बारेमा पत्ता लगाउने प्रयास मात्रै गरिरहन्छन् भने, के तिनीहरूले सत्यतालाई पछ्याइरहेका हुन्छन्? के तिनीहरू उचित काम गर्ने मानिसहरू हुन्? मेरो विचारमा, तिनीहरू दुष्ट मानिसहरू हुन्। तिनीहरू विश्‍वासी होइनन्। यस्ता मानिसहरूलाई खराब भन्‍न सकिन्छ। तिनीहरू हल्‍लाको पछि मात्रै लाग्छन्। यसले तिनीहरूको उत्सुकतालाई पूरा गर्छ, तर तिनीहरूलाई परमेश्‍वरले घृणा गर्नुहुन्छ। यिनीहरू परमेश्‍वरमा साँचो विश्‍वास गर्ने मानिसहरू होइनन्, सत्यताको पछि लाग्‍ने मानिसहरू हुनु त परको कुरा हो। तिनीहरू शैतानका नोकरहरू हुन्, जो मण्डलीको काममा बाधा दिन आएका हुन्छन्। त्यति मात्र होइन, सधैँ परमेश्‍वरलाई जाँच्‍ने र अनुसन्धान गर्ने मानिसहरू ठूलो रातो अजिङ्गरका दास र नोकरहरू हुन्। परमेश्‍वरले यी मानिसहरूलाई सबैभन्दा बढी घृणा र तिरस्कार गर्नुहुन्छ। तैँले परमेश्‍वरमा विश्‍वास गर्छस् भने, किन परमेश्‍वरलाई भरोसा गर्दैनस्? जब तैँले परमेश्‍वरलाई जाँच्छस् र अनुसन्धान गर्छस्, तब के तैँले सत्यताको खोजी गरिरहेको हुन्छस्? के ख्रीष्‍ट कुन परिवारमा जन्‍मनुभयो वा उहाँ कस्तो वातावरणमा हुर्कनुभयो भन्‍ने कुरासँग सत्यताको खोजी गर्ने कार्यको कुनै सम्‍बन्ध हुन्छ? परमेश्‍वरलाई सधैँ अनुसन्धानको नजरले हेर्ने मानिसहरू—के तिनीहरू घृणास्पद हुँदैनन् र? यदि तँमा ख्रीष्टको मानवताको बारेमा सधैँ धारणाहरू हुन्छन् भने, तैँले परमेश्‍वरका वचनहरूको ज्ञानलाई पछ्याउँदै अझै बढी समय लिनुपर्छ; तैँले सत्यता बुझेपछि मात्रै आफ्‍ना धारणाहरूको समस्या समाधान गर्न सक्‍नेछस्। ख्रीष्टको पारिवारिक पृष्ठभूमि वा उहाँको जन्‍मको परिस्‍थितिहरूको जाँच गर्दा के तैँले परमेश्‍वरलाई चिन्‍न सक्छस्? के यसद्वारा तैँले ख्रीष्‍टको ईश्‍वरीय सार पत्ता लगाउन सक्छस्? अवश्य नै सक्दैनस्। परमेश्‍वरमा साँचो विश्‍वास गर्नेहरूले आफूलाई परमेश्‍वरका वचनहरू र सत्यतामा समर्पित गर्छन्, र यसरी मात्रै ख्रीष्‍टको ईश्‍वरीय सार जान्‍न सकिन्छ। तर पनि परमेश्‍वरलाई निरन्तर छानबिन गर्ने मानिसहरू किन सधैँ निकम्‍मातामा संलग्‍न हुन्छन्? आत्मिक कुराहरू नबुझ्‍ने यी व्यर्थका मानिसहरू तुरुन्तै परमेश्‍वरको घरबाट गइहाल्‍नुपर्छ! धेरै सत्यताहरू व्यक्त गरिएका छन्, भेलाहरूमा धेरै सङ्गति र प्रवचनहरू दिइएका छन्—र पनि तँ किन परमेश्‍वरको छानबिन गर्छस्? तैँले सधैँ परमेश्‍वरलाई छानबिन गर्नुको अर्थ के हो? यसको अर्थ तँ अत्यन्तै दुष्ट छस् भन्‍ने हुन्छ! यति मात्र होइन, सानातिना सबै कुराहरू जान्दा त्यसले पूँजी दिन्छ भनेर सोच्‍ने मानिसहरू पनि छन्, र तिनीहरू यता-उता गएर मानिसहरूलाई यसको बारेमा धाक लगाउँछन्। अनि अन्तिममा के हुन्छ? परमेश्‍वरको लागि तिनीहरू घृणित र तिरस्कृत हुन्छन्। तिनीहरू त मानिस समेत हुन् के? के तिनीहरू जीवित पिशाचहरू होइनन् र? तिनीहरू कसरी परमेश्‍वरमा विश्‍वास गर्ने मानिसहरू हुन सक्छन्? तिनीहरूले आफ्‍नो सारा विचार दुष्टता र कुटिल मार्गमा लगाउँछन्। तिनीहरूले यस्तो व्यवहार गर्छन्, मानौँ तिनीहरूलाई कसैबाट सुनेको कुरा जति धेरै थाहा छ, तिनीहरू परमेश्‍वरको घरको सदस्य त्यति नै हुन्छन्, र तिनीहरूले त्यति नै सत्यता बुझ्छन्। यस्ता मानिसहरू अत्यन्तै उदेकलाग्दो हुन्छन्। परमेश्‍वरको घरमा, तिनीहरूलाई जत्तिको घृणा अरू कसैलाई गरिँदैन।

कतिपय मानिसहरूले आफ्‍नो विश्‍वासमा अवास्तविक कुराहरूमा नै निरन्तर ध्यान दिन्छन्। उदाहरणको लागि, कतिपय मानिसहरूले राज्य कस्तो छ, तेस्रो स्वर्ग कहाँ छ, भूमिगत संसार कस्तो छ, र नरक कहाँ छ भनेर सधैँ जाँचिरहेका हुन्छन्। तिनीहरूले जीवनमा प्रवेशमा ध्यान दिनुको सट्टा सधैँ रहस्यहरूको जाँच गरिरहेका हुन्छन्। यो निकम्‍माता हो, यो दुष्टता हो। तिनीहरूले जति वटा प्रवचन र सङ्गति गरे पनि, तिनीहरूले अझै पनि सत्यता बुझेका हुँदैनन्, न त यसलाई कसरी अभ्यास गर्ने भन्‍ने नै तिनीहरूलाई थाहा हुन्छ। जब तिनीहरूसँग समय हुन्छ, तब तिनीहरूले परमेश्‍वरको वचन जाँच गर्छन्, हरेक शब्‍द-शब्‍द केलाउँछन्, केही अनुभूतिको खोजी गर्छन्, र परमेश्‍वरका वचनहरू पूरा भए कि भएनन् भनेर सधैँ जाँच पनि गरिरहेका हुन्छन्। पूरा भएका छन् भने, यो परमेश्‍वरको वचन हो भन्‍ने तिनीहरूले विश्‍वास गर्छन्, र पूरा भएका छैनन् भने, यो परमेश्‍वरको काम हो भन्‍ने कुरालाई इन्कार गर्छन्। के तिनीहरू मूर्ख होइनन् र? के यो निकम्‍माता होइन र? के मानिसहरूले परमेश्‍वरका वचनहरू पूरा भएका छन् भन्‍ने कुरा सधैँ देख्‍न सक्छन्? परमेश्‍वरका वचनहरू पूरा हुँदा मानिसहरूले त्यो देख्‍न सक्छन् नै भन्‍ने हुँदैन। मानिसहरूका लागि उहाँका कतिपय वचनहरू पूरा भएका छन् जस्ता देखिँदैन, तर परमेश्‍वरको लागि ती पूरा भएका हुन्छन्। मानिसहरूले यी कुराहरूलाई स्पष्ट रूपमा देख्‍ने कुनै उपाय हुँदैन; तिनीहरू भाग्यमानी छन् भने २०% बुझ्‍न सक्छन्। कतिपय मानिसहरूले सारा समय परमेश्‍वरको वचन अध्ययन गर्नमा नै बिताउँछन्, तर सत्यताको अभ्यास गर्ने वा यसको वास्तविकतामा प्रवेश गर्ने बारेमा कुनै ध्यान दिँदैनन्। के यो आफ्‍नो उचित कर्तव्यलाई बेवास्ता गर्नु होइन र? तिनीहरूले धेरै सत्यता सुनेका हुन्छन् र पनि त्यसलाई बुझ्दैनन्, र तिनीहरूले अगमवाणीहरू पूरा भएको प्रमाण निरन्तर खोज्छन्, र यसलाई तिनीहरूको जीवन र उत्प्रेरणाको रूपमा लिन्छन्। उदाहरणको लागि, कतिपय मानिसहरूले प्रार्थना गर्दा यसो भन्छन्, “हे परमेश्‍वर, यदि मैले यो गरेको तपाईं चाहनुहुन्छ भने, मलाई भोलि बिहान छ बजे बिउँझाउनुहोस्; बिउँझाउनुभएन भने, सात बजेसम्‍म सुत्‍न दिनुहोस्।” तिनीहरूले प्रायजसो यसरी नै व्यवहार गर्छन्, यसलाई आफ्‍नो सिद्धान्तको रूपमा लिन्छन्, र सत्यताको रूपमा अभ्यास गर्छन्। निकम्‍माता भनेको यही हो। तिनीहरू आफ्‍नो व्यवहारमा सधैँ आफ्‍ना भावनाहरूमा भरोसा गर्छन्, अलौकिक कुरामा ध्यान दिन्छन्, सुनेको कुरामा, र अरू अवास्तविक कुरामा भर पर्छन्; तिनीहरूले सधैँ खराब कुराहरूमा आफ्‍नो ऊर्जा खर्च गर्छन्। यो दुष्टता हो। तैँले तिनीहरूसँग जसरी सङ्गति गरे पनि, तिनीहरूलाई त्यसको कुनै काम हुँदैन, र भावनाहरूमा भरोसा गर्नु वा तुलनाद्वारा प्रमाणीकरण गर्नु जत्तिको सटीक हुँदैन भन्‍ने लाग्छ। यो निकम्‍माता हो। परमेश्‍वरले नै मानिसहरूको भाग्य नियन्त्रण गर्नुहुन्छ र मिलाउनुहुन्छ भन्‍ने तिनीहरूले विश्‍वास गर्दैनन्, र परमेश्‍वरका वचनहरू सत्यता हुन् भनी स्वीकार गर्छु भनेर भने पनि, तिनीहरूले हृदयमा सत्यतालाई स्विकार्दैनन्, र कहिल्यै पनि कुराहरूलाई परमेश्‍वरका वचनहरू अनुसार हेर्दैनन्। यदि कुनै प्रसिद्ध व्यक्तिले केही भन्यो भने, तिनीहरूले त्यसलाई सत्यता हो भनी विश्‍वास गर्छन्, र त्यही अनुसार चल्छन्। यदि भाग्य हेर्ने वा अनुहार हेरेर भाग्य बताउने व्यक्तिले तिनीहरूलाई अर्को वर्ष प्रमुखको पदमा बढुवा गरिनेछ भनेर भन्यो भने, तिनीहरूले विश्‍वास गर्छन्। के यो निकम्‍माता होइन र? तिनीहरूले जोखाना, भाग्य हेर्ने, र अलौकिक कुराहरू, र यी खराब कुराहरूमा मात्रै विश्‍वास गर्छन्। यो त मानिसहरूले यसो भने जस्तै हो, “म सबै सत्यता बुझ्छु, तर यति हो कि म तिनलाई अभ्यास मात्रै गर्न सक्दिनँ। समस्या के हो थाहा छैन।” अहिले हामीले यो प्रश्‍नको उत्तर भेट्टाएका छौँ: तिनीहरू खराब छन्। यस्ता मानिसहरूलाई तैँले सत्यतामा जसरी सङ्गति दिए पनि, तिनीहरूले बुझ्दैनन्, न त तैँले कुनै प्रभाव नै देख्छस्। यी मानिसहरूले सत्यताप्रति दिक्‍क मात्रै मान्दैनन्, तर तिनीहरूमा दुष्ट स्वभाव पनि हुन्छ। सत्यताप्रति दिक्‍क मान्‍ने स्वभावको सबैभन्दा महत्त्वपूर्ण प्रकटीकरण के हो? यो के हो भने त्यस्तो व्यक्तिले सत्यता बुझ्छ, तर अभ्यास गर्दैन। तिनीहरूले सत्यता सुन्‍न चाहँदैनन्, तर प्रतिरोध र तिरस्कार गर्छन्। तिनीहरूलाई सत्यता सही र असल हो भन्‍ने थाहा हुन्छ, तर तिनीहरूले यसलाई अभ्यास गर्दैनन्, तिनीहरू यस मार्गमा हिँड्न इच्छुक हुँदैनन्, न त तिनीहरू कष्ट भोग्‍न वा मूल्य चुकाउन नै इच्छुक हुन्छन्, कुनै घाटा बेहोर्नु त परको कुरा हो। दुष्ट मानिसहरू त्यस्ता हुँदैनन्। तिनीहरूले दुष्ट कुरालाई सत्यता हो, त्यो साँचो मार्ग हो भन्‍ने सोच्छन्, र तिनीहरूले तिनलाई पछ्याउँछन्, र अनुकरण गर्ने प्रयास गर्छन्, र निरन्तर आफ्‍नो ऊर्जा तिनमा लगाउँछन्। परमेश्‍वरको घरले प्रार्थनाका यी सिद्धान्तहरूमा प्रायजसो सङ्गति गर्छ: मानिसहरूले जहिले पनि र जहाँ पनि प्रार्थना गर्न सक्छन्, समयको कुनै बन्धन छैन, तिनीहरूले परमेश्‍वरको अघि आएर आफ्‍नो हृदयका कुराहरू बोल्‍न, र सत्यताको खोजी गर्न सक्छन्। यी वचनहरू बारम्‍बार सुन्‍नुपर्छ र तिनलाई सहज रूपमा बुझ्‍नुपर्छ, तर दुष्ट मानिसहरूले यसलाई कसरी अभ्यास गर्छन्? हरेक बिहान सूर्योदयको कोरस गाउँदा, तिनीहरू निरन्तर दक्षिणतिर फर्कन्छन्, घुँडा टेक्छन्, र दुवै हात भूँइमा तेर्सिएर परमेश्‍वरको अघि प्रार्थना गर्न आफूले सक्‍ने जति तिनीहरू लम्पसार पर्छन्। तिनीहरूलाई के लाग्छ भने, परमेश्‍वरले यस्तो बेला मात्रै तिनीहरूको प्रार्थना सुन्‍न सक्‍नुहुन्छ, किनभने यति बेला परमेश्‍वर व्यस्त हुनुहुन्‍न, उहाँसँग समय हुन्छ, र उहाँले सुन्‍नुहुन्छ। के यो हास्यास्पद छैन र? के यो दुष्टता होइन र? अरूले के भन्छन् भने, प्रार्थना गर्ने सबैभन्दा प्रभावकारी समय भनेको रातको एक-दुई बजे हो, जुन बेला शान्त हुन्छ। किन तिनीहरूले यसो भन्छन्? तिनीहरूको पनि आफ्‍नै कारण छ। तिनीहरू भन्छन्, त्यो बेला सबै जना सुतेका हुन्छन्; परमेश्‍वर व्यस्त नभएको बेला मात्रै उहाँसँग तिनीहरूको मामला सम्‍हाल्‍ने समय हुन्छ। के यो हास्यास्पद छैन र? के यो दुष्टता होइन र? तैँले तिनीहरूलाई सत्यतामा जसरी सङ्गति दिए पनि, तिनीहरूले यसलाई स्विकार्न मान्दैनन्। तिनीहरू सबैभन्दा हास्यास्पद मानिसहरू हुन् र तिनीहरूले सत्यता बुझ्‍न सक्दैनन्। यसो भन्‍ने मानिसहरू पनि छन्, “मानिसहरूले परमेश्‍वरमा विश्‍वास गरेपछि, तिनीहरूले असल कुराहरू गर्नुपर्छ र दया देखाउनुपर्छ, र तिनीहरूले काटमार गर्ने वा मासु खाने गर्नु हुँदैन। मासु खानु भनेको हत्या गर्नु, पाप गर्नु हो, र यसो गर्ने मानिसहरूलाई परमेश्‍वरले चाहनुहुन्‍न।” के यी शब्‍दहरूमा कुनै आधार छ? के परमेश्‍वरले कहिल्यै यस्तो कुरा भन्‍नुभएको छ? (छैन।) त्यसोभए यो कसले भनेको हो? यो मूर्ख प्रकारका अविश्‍वासीहरूले भनेको कुरा हो। वास्तवमा, यसो भन्‍ने मानिसहरूले मासु खाँदैनन् भन्‍ने हुँदैन—वा सायद, तिनीहरूले अरूको अगाडि मासु खाँदैनन् होला, तर एकलै हुँदा धेरै मासु खान्छन्। यी मानिसहरू बहाना बनाउन निकै सिपालु हुन्छन्, र जहाँ गए पनि भ्रम फैलाउँछन्। यो दुष्टता हो। यस्ता मानिसहरू अत्यन्तै खराब हुन्छन्। तिनीहरूले यी झूटा शिक्षा र भ्रमहरूलाई आज्ञा र नियमहरूका रूपमा लिन्छन्, र तिनीहरूले यी कुराहरूलाई यसरी अभ्यास गर्छन् र तिनमा लागि पर्छन्, मानौँ ती सत्यता हुन्, वा परमेश्‍वरका आदेशहरू हुन्, अनि तिनीहरूले अरूलाई पनि त्यसै गर्न जोसका साथ र कुनै लाज नमानी सिकाउँछन्। यी मानिसहरूको काम गराइ, कुराहरू भन्‍ने शैली, र खोजी गर्ने माध्यमहरू दुष्ट छन् भनेर म किन भन्छु? (किनभने सत्यतासँग यी कुराहरूको कुनै सम्‍बन्ध हुँदैन।) के सत्यतासँग सम्‍बन्धित नरहेका कुनै पनि कुरा दुष्टता हो? अर्थ लगाउने त्यस्तो तरिका निकै समस्याग्रस्त छ। मानिसहरूको जीवनमा त्यस्ता विभिन्‍न कुराहरू हुन्छन् जुन सत्यतासँग सम्‍बन्धित रहेका हुँदैनन्। के यस्तो भनाइले तथ्यहरूलाई बङ्ग्याएर ती दुष्टता हुन् भनेर भन्दैन र? परमेश्‍वरले निन्दा नगर्नुभएका कुरालाई दुष्ट भन्‍न सकिँदैन, तर उहाँले निन्दा गर्नुभएका कुराहरूलाई मात्रै दुष्ट भनेर भन्‍न सकिन्छ। सत्यतासँग सम्‍बन्धित नरहेका सबै कुरालाई दुष्टता भनी भन्‍नु ठूलो गल्ती हुनेछ। उदाहरणको लागि, के खाने, सुत्‍ने, पिउने, आराम गर्ने जस्ता जीवनको आवश्यकताका कुराहरू सत्यतासँग जोडिएका हुन्छन्? के यी कुराहरू दुष्टता हुन्? यी सबै सामान्य खाँचोहरू हुन्, मानिसहरूको दैनिक जीवनका भाग हुन्छ, र ती दुष्टता होइनन्। त्यसोभए मैले भर्खरै उल्‍लेख गरेका कार्यहरूलाई किन दुष्टतामा वर्गीकृत गरिन्छ? किनभने त्यस्ता काम गराइले मानिसहरूलाई गलत र मूर्ख मार्गमा लैजान्छ—यसले तिनीहरूलाई देखावटी धर्मको मार्गमा लैजान्छ। तिनीहरूले यसरी अभ्यास गर्दा र अरूलाई यसरी व्यवहार गर्न सिकाउँदा त्यसले मानिसहरूलाई दुष्ट मार्ग लिने तुल्याउँछ। यो अपरिहार्य नतिजा हो। जब मानिसहरूले दुष्ट सांसारिक प्रचलनहरूको उपासना गर्छन् र दुष्टताको मार्गमा हिँड्छन्, तिनीहरू कस्तो अवस्थामा पुग्छन्? तिनीहरू भ्रष्ट बन्छन्, तिनीहरूले समझ गुमाउँछन्, तिनीहरूलाई कुनै लाज हुँदैन, र अन्तिममा, तिनीहरू संसारका प्रचलनहरूद्वारा बहकिएर जान्छन्, र तिनीहरू विनाशतर्फ हिँड्छन्, जुन अविश्‍वासीहरूभन्दा फरक छैन। कतिपय मानिसहरूले यी झूटा शिक्षाहरू र भ्रमहरूलाई पछ्याउनुपर्ने नियमहरू वा पालना गर्नुपर्ने आज्ञाहरूका रूपमा मात्रै हेर्दैनन्, तर तिनलाई सत्यताको रूपमा लिन्छन्। यो आत्मिक बुझाइको पूर्ण कमी रहेको मूर्ख व्यक्ति हो। अन्तिममा, तिनीहरूलाई निकालिनेछ। के सत्यताप्रति यस्तो गलत बुझाइ भएको कुनै पनि व्यक्तिमा पवित्र आत्माले काम गर्न सक्‍नुहुन्छ? (सक्‍नुहुन्‍न।) पवित्र आत्‍माले यी मानिसहरूमा काम गर्नुहुन्‍न, जसले गर्दा तिनीहरूमा दुष्ट आत्‍माहरूले काम गर्छन्, किनभने यी मानिसहरू दुष्टताको मार्गमा हिँड्छन्, दुष्ट आत्‍माहरूको मार्गमा हतार-हतार अघि बढ्छन्—अनि यी दुष्ट आत्‍माहरूलाई चाहिएको कुरा ठीक त्यही हो। अनि परिणाम के हुन्छ? यिनीहरू दुष्ट आत्‍मा लागेका मानिसहरू हुन्। पहिले, मैले यसो भनेको थिएँ, “गर्जने सिंहजस्तै दियाबलस शैतान मानिसहरूलाई निल्‍नको लागि खोजी गर्दै यता-उता घुम्छ।” जब मानिसहरू कुटिल र दुष्ट मार्गमा हिँड्छन्, तब तिनीहरूलाई अपरिहार्य रूपमा नै दुष्ट आत्‍माहरूले खोसेर लैजान्छन्। परमेश्‍वरले तँलाई दुष्ट आत्‍माहरूको हातमा दिइरहनु पर्दैन। यदि तँ सत्यतालाई पछ्याउँदैनस् भने, तँ सुरक्षित हुनेछैनस्, र परमेश्‍वर तेरो साथमा हुनुहुनेछैन। यदि परमेश्‍वरले तँलाई प्राप्त गर्न सक्‍नुहुन्‍न भने तेरो बारेमा वास्ता गर्नुहुनेछैन, र दुष्ट आत्‍माहरूले यही अवसरमा आएर तँलाई काबुमा पार्नेछन्। परिणाम यही हो, होइन र? सत्यताप्रति दिक्‍क मान्‍ने र परमेश्‍वरको देहधारणको कार्यलाई निरन्तर दोष दिने, र सांसारिक प्रचलनहरूको पछि लाग्‍ने, परमेश्‍वरका वचनहरू र बाइबललाई जानीजानी गलत रूपमा अर्थ्याउने, झूटा शिक्षा र भ्रमहरू फैलाउने सबैले—तिनीहरूले गर्ने यी सबै कुरा दुष्ट स्वभावबाट आएका हुन्छन्। कतिपय मानिसहरूले आत्मिकतालाई पछ्याउँछन्, र तिनीहरूको बुझाइ गलत हुने हुनाले, तिनीहरूले मानिसहरूलाई बहकाउन धेरै भ्रमहरू पैदा गर्छन्, र तिनीहरू काल्‍पनिक कुराहरू र सिद्धान्तहरू रचना गर्ने मानिसहरू बन्छन्, र त्यो पनि निकम्‍माताको काम नै हो। तिनीहरू दुष्ट मानिसहरू हुन्। तिनीहरू पनि फरिसीहरू जस्तै हुन्, जसले गरेका सबै कुरा ढोङ्गी थिए, जसले सत्यताको अभ्यास गर्दैनथिए र मानिसहरूलाई बहकाएर तिनीहरूको आदर र उपासना गर्ने बनाउँथे। जब प्रभु येशू काम गर्न देखापर्नुभयो, तब तिनीहरूले उहाँलाई क्रूसमा टाँगे। यो दुष्टता थियो र अन्तिममा तिनीहरूलाई परमेश्‍वरले सराप्‍नुभयो। आज, धार्मिक संसारले परमेश्‍वरको देखापराइ र कामको आलोचना र निन्दा मात्रै गर्दैन, तर सबैभन्दा घिनलाग्दो कुरा त, यो ठूलो रातो अजिङ्गरको पक्षमा खडा हुन्छ, र परमेश्‍वरका चुनिएका मानिसहरूलाई सताउने दुष्ट शक्तिहरूसँग आबद्ध हुन्छ र परमेश्‍वरको शत्रुको रूपमा अग्र स्थानमा खडा हुन्छ। यो दुष्टता हो। धार्मिक समुदायले शैतानका दुष्ट शक्तिहरूलाई कहिल्यै घृणा गरेको छैन, यसले ठूलो रातो अजिङ्गरको देशको दुष्टतालाई घृणा गर्दैन, तर तिनीहरूको लागि प्रार्थना गर्छ र तिनीहरूलाई आशीर्वाद दिन्छ। यो दुष्टता हो। शैतान र दुष्ट आत्‍माहरूसँग जोडिएका वा त्यससँग सहकार्य गर्ने जुनसुकै व्यवहारलाई समग्रमा दुष्टता भनेर भन्‍न सकिन्छ। साँच्‍चै नै विकृत, दुष्ट, चरम, र असंयमी अभ्यासका ती शैलीहरू पनि दुष्टता नै हुन्। कतिपय मानिसहरूले निरन्तर परमेश्‍वरलाई गलत रूपमा बुझ्छन्, र तिनीहरूलाई सत्यतामा जसरी सङ्गति दिइए पनि यी गलतबुझाइहरू हट्न सक्दैनन्। तिनीहरूले सधैँ आफ्‍नै तर्कहरू प्रचार गरिरहेका हुन्छन्, र आफ्‍नै भ्रमहरूमा जोड दिइरहेका हुन्छन्। अनि के यसमा पनि थोरै दुष्टता हुँदैन र? कतिपय मानिसहरूमा परमेश्‍वरका बारेमा धारणाहरू हुन्छन्; तिनीहरूलाई धेरै पटक सत्यतामा सङ्गति दिएपछि, तिनीहरूले बुझेँ, र तिनीहरूको धारणाहरू हट्यो भनेर भन्छन्, तर पछि तिनीहरू अझै पनि आफ्‍ना धारणाहरूमा नै लागिरहन्छन्, सधैँ नकारात्मक हुन्छन्, र आफ्‍ना बहानाहरूमा जोडदार रूपमा टाँस्‍सिरहन्छन्। यो दुष्टता हो, होइन र? यो पनि एक प्रकारको दुष्टता नै हो। समग्रमा, अनुचित काम गर्ने तर सत्यतामा जसरी सङ्गति दिए पनि यसलाई स्विकार्न नमान्‍ने जोकोही व्यक्ति खराब हुन्छ, र केही हदसम्‍म दुष्ट हुन्छ। दुष्ट स्वभाव भएका यी मानिसहरूलाई परमेश्‍वरले मुक्ति दिनु सहज हुँदैन, किनभने तिनीहरूले सत्यता स्विकार्न सक्दैनन् र आफ्‍ना दुष्ट भ्रमहरूलाई त्याग्‍न मान्दैनन्; तिनीहरूको लागि गर्न सकिने वास्तवमा केही पनि हुँदैन।

हामीले भर्खरै जम्‍मा छ वटा स्वभावको बारेमा सङ्गति गरिसक्यौँ: कठोरता, अहङ्कार, छल, सत्यताप्रति दिक्‍क मान्‍नु, आक्रामकता, र दुष्टता। के यी छ वटा स्वभावको बारेमा विश्‍लेषण गरेपछि यसले तिमीहरूलाई स्वभाव परिवर्तनको बारेमा नयाँ ज्ञान र बुझाइ दिएको छ? स्वभावमा हुने परिवर्तनहरू के-के हुन्? के यसको अर्थ निश्‍चित कमजोरीलाई हटाउनु, निश्‍चित व्यवहारलाई सुधार्नु, वा निश्‍चित चरित्रलाई परिवर्तन गर्नु हो? अवश्य नै होइन। के त्यसोभए तिमीहरू अहिले स्वभाव भनेको के हो भन्‍ने कुरामा अलिक स्पष्ट भयौ? के यी छ वटा स्वभावलाई मानिसका भ्रष्ट स्वभावहरू, मानिसको प्रकृति र सारको रूपमा व्याख्या गर्न सकिन्छ? (सकिन्छ।) यी छ वटा स्वभावहरू सकारात्मक कुराहरू हुन् कि नकारात्मक? (नकारात्मक कुराहरू।) यी स्पष्ट रूपमा नै मानिसका भ्रष्ट स्वभावहरू हुन्, र ती मानिसको भ्रष्ट स्वभावका मुख्य पक्षहरू हुन्। यीमध्ये हरेक भ्रष्ट स्वभाव परमेश्‍वर र सत्यताप्रति शत्रुवत छन्, र तीमध्ये कुनै पनि सकारात्मक छैनन्। त्यसकारण, यी छ स्वभावहरू त्यस्ता छ पक्षहरू हुन् जसलाई समग्रमा भ्रष्ट स्वभाव भनेर भनिन्छ। भ्रष्ट स्वभावहरू मानिसको प्रकृति र सार हुन्। “सार” लाई कसरी व्याख्या गर्न सकिन्छ? सारले मानिसको प्रकृतिलाई जनाउँछ। मानिसको प्रकृतिले आफ्‍नो अस्तित्वको लागि उसले भरोसा गर्ने कुराहरू, उसले जिउने शैलीलाई नियन्त्रण गर्ने कुराहरूलाई जनाउँछ। मानिसहरू आफ्‍नो प्रकृतिद्वारा जिउँछन्। तँ जसरी जिए पनि, तेरा उद्देश्य र दिशा जे भए पनि, तँ जुन नियम अनुसार जिए पनि, तेरो प्रकृति र सार परिवर्तन हुँदैन—यो निर्विवाद छ। त्यसकारण, जब तँमा सत्यता हुँदैन, र तँ यी भ्रष्ट स्वभावहरूमा भर परेर जिउँछस्, तब तैँले जिउने हरेक कुरा परमेश्‍वरको विरुद्धमा, सत्यताको विपरीत, र परमेश्‍वरको इच्‍छासँग नमिल्‍ने हुन्छन्। अब तिमीहरूले यो कुरा बुझ्‍नुपर्छ: यदि मानिसहरूको स्वभाव परिवर्तन भएन भने के तिनीहरूले मुक्ति पाउन सक्छन्? (सक्दैनन्।) त्यो असम्‍भव हुनेछ। त्यसकारण, यदि मानिसहरूको स्वभाव परिवर्तन भएन भने, के तिनीहरू परमेश्‍वर अनुरूप हुन सक्छन्? (सक्दैनन्।) अत्यन्तै गाह्रो हुन्छ। यी छ वटा स्वभावको कुरा गर्दा, चाहे जुन स्वभाव भए पनि, र यो तँमा जति हदसम्‍म प्रकट वा खुलासा भए पनि, यदि तैँले आफूलाई यी भ्रष्ट स्वभावहरूको बन्धनबाट मुक्त गर्न सक्दैनस् भने, तेरो कार्य-व्यवहारको अभिप्राय वा लक्ष्य जे भए पनि, र तैँले जानी-जानी व्यवहार गरिरहेको भए पनि अनजानमा गरिरहेको भए पनि, तैँले गर्ने सबै कुराको प्रकृति परमेश्‍वरको विरुद्धमा नै हुनेछ, र परमेश्‍वरले अवश्य नै त्यसलाई निन्दा गर्नुहुनेछ—जुन अत्यन्तै गम्‍भीर परिणाम हो। के परमेश्‍वरमा विश्‍वास गर्ने सबैले अन्तिममा परमेश्‍वरद्वारा निन्दा गरिने चाहना गरेका हुन्छन्? (हुँदैनन्।) अनि यो मानिसहरूले चाहना गर्ने परिणाम होइन भने, तिनीहरूले गर्ने सबैभन्दा महत्त्वपूर्ण कुरा के हो? तिनीहरूले आफ्‍नो भ्रष्ट स्वभाव र भ्रष्ट सारलाई चिन्‍नुपर्छ, सत्यतालाई बुझ्‍नुपर्छ, त्यसपछि सत्यतालाई स्विकार्नुपर्छ—परमेश्‍वरले तिनीहरूका लागि तय गर्नुभएका अवस्थाहरूमा क्रमिक रूपमा, अलि-अलि गर्दै यी भ्रष्ट स्वभावबाट आफूलाई मुक्त गर्दै र परमेश्‍वर, र सत्यता अनुरूप बन्दै जानुपर्छ। यो आफ्‍नो स्वभाव परिवर्तन गर्ने मार्ग हो।

यसभन्दा पहिले, आफ्‍नो स्वभाव परिवर्तनलाई अत्यन्तै सहज र सरल ठान्‍ने मानिसहरू पनि थिए। तिनीहरूले के सोच्थे भने, “मैले आफूलाई परमेश्‍वरको विरुद्धमा बोल्‍नबाट वा मण्डलीको काममा बाधा दिने वा हस्तक्षेप गर्ने काम गर्नबाट रोकेँ भने, र मसँग सही दृष्टिकोण छ, मेरो हृदय सही छ, र मैले अलिक बढी सत्यता बुझेको छु, अझै बढी मेहनत गर्छु, अझै बढी कष्ट भोग्छु, र अझै धेरै मूल्य चुकाउँछु भने, केही वर्षपछि, मैले आफ्‍नो स्वभावमा अवश्य नै परिवर्तन हासिल गर्नेछु।” के यी शब्‍दहरू साँच्‍चै यथार्थ हुन्? (होइनन्।) तिनीहरूको गल्ती कहाँ हुन्छ? (तिनीहरूसँग आफ्‍नो भ्रष्ट स्वभावको बारेमा कुनै ज्ञान हुँदैन।) आफ्‍नो भ्रष्ट स्वभाव जान्‍नुको उद्देश्य के हो? (परिवर्तन हुनु।) अनि यो परिवर्तनको परिणाम के हुन्छ? सत्यता प्राप्त गर्नु। तेरो स्वभावमा परिवर्तन आएको छ कि छैन भनेर मापन गर्नको लागि तेरो कार्य-व्यवहार सत्यता अनुरूप वा सत्यतासँग मिल्‍ने छन् कि छैनन्, ती मानव इच्‍छाबाट आएका हुन् कि परमेश्‍वरको इच्‍छालाई सन्तुष्ट पार्ने किसिमका छन् त्यसलाई हेर्नुपर्छ। तेरो स्वभाव कुन हदसम्‍म परिवर्तन भएको छ भनेर हेर्नको लागि तैँले आफ्‍नो बारेमा मनन गर्न सक्छस् कि सक्दैनस्, र तैँले भ्रष्ट स्वभाव प्रकट गर्दा तेरो देह, अभिप्राय, उग्र महत्वाकांक्षाहरू, र इच्‍छाहरूलाई त्याग्‍न सक्छस् कि सक्दैनस्, र यसो गर्दा तैँले सत्यताको अभ्यास गर्न सक्छस् कि सक्दैनस् भनेर हेर्नुपर्छ। तैँले सत्यता र परमेश्‍वरका वचनहरू अनुसार कति हदसम्‍म अभ्यास गर्न सक्छस् र तेरो अभ्यास सत्यताका मापदण्डहरू अनुरूप छन् कि छैनन् त्यस कुराले तेरो स्वभावमा कति ठूलो परिवर्तन आएको छ भन्‍ने कुरालाई प्रमाणित गर्छ। यो तुलनात्मक रूपमा हुन्छ। उदाहरणको लागि, कठोर स्वभावलाई लिऊँ: सुरुमा, जब तेरो स्वभावमा कुनै परिवर्तन आएको थिएन, तैँले सत्यता बुझेको थिइनस्, र तँमा कठोर स्वभाव छ भन्‍ने पनि थाहा थिएन, र जब तँ सत्यता सुन्थिस्, तब मनमनै सोच्थिस्, “कसरी सत्यताले सधैँ मानिसहरूको घाउ उदाङ्गो पार्न सक्छ?” यो सुनेपछि, तँलाई परमेश्‍वरका वचनहरू सही छन् भन्‍ने लाग्यो, तर एक-दुई वर्षपछि, तैँले तीमध्ये कुनैलाई पनि हृदयमा राखिनस्, तीमध्ये कुनैलाई पनि स्विकारिनस् भने, यो कठोरता हो, होइन र? यदि दुई-तीन वर्षपछि पनि तैँले स्वीकार गरिनस् भने, तँभित्रको स्थितिमा कुनै परिवर्तन आएन भने, र तँ आफ्‍नो कर्तव्यमा पछि नपरे पनि, र तैँले धेरै कष्ट भोगेको भए पनि, तेरो कठोर स्थिति पटक्‍कै परिवर्तन भएको हुँदैन, वा अलिकति पनि कम भएको हुँदैन भने, के तेरो स्वभावको यो पक्षमा कुनै परिवर्तन आएको हुन्छ? (हुँदैन।) त्यसोभए तँ किन दौडधूप र काम गरिरहेको छस्? तैँले त्यसो गर्नुको कारण जे भए पनि, तैँले अन्धाधुन्ध दौडधूप र काम गरिरहेको छस्, किनभने तैँले यति दौडधूप गरेको छस् र यति काम गरेको छस्, र पनि तेरो स्वभावमा अलिकति पनि परिवर्तन आएको छैन। अनि एक दिन तैँले अचानक मनमनै सोच्‍नेछस्, “म कसरी गवाहीको एक शब्‍द पनि बोल्‍न सक्दिनँ? मेरो जीवन स्वभाव परिवर्तन भएको छैन।” यस बेला यो समस्या कति गम्‍भीर छ भन्‍ने कुरा तँलाई महसुस हुनेछ, र तैँले मनमनै विचार गर्छस्, “म साँच्‍चै विद्रोही र कठोर रहेछु! म सत्यताको खोजी गर्ने व्यक्ति होइन! मैले आफ्‍नो हृदयमा परमेश्‍वरको निम्ति कुनै ठाउँ राखेको रहेनछु! यसलाई कसरी परमेश्‍वरमा विश्‍वास गरेको भनेर भन्‍न मिल्छ? मैले परमेश्‍वरमा विश्‍वास गरेको वर्षौँ भयो र पनि अझै मानिसको रूपमा जिउँदिनँ, न त मेरो हृदय नै परमेश्‍वरको नजिक छ। मैले परमेश्‍वरका वचनहरूलाई पनि हृदयमा राखेको छैनँ; न त मैले कुनै गलत काम गर्दा ममा आत्म-तिरस्कार वा पश्‍चात्ताप गर्ने इच्छा नै हुन्छ—के यो कठोरता होइन र? के म विद्रोहको छोरा होइन र?” तँ बेचैन हुन्छस्। अनि तँ बेचैन हुनुको अर्थ के हो? यसको अर्थ तँ पश्‍चात्ताप गर्न चाहन्छस्। तँलाई आफ्‍नो कठोरता र विद्रोहीपनको बारेमा थाहा हुन्छ। अनि यस पटक, तेरो स्वभाव परिवर्तन हुन थाल्छ। थाहै नपाई, तँ आफ्‍नो विवेकमा रहेका केही निश्‍चित विचार र इच्‍छाहरू परिवर्तन गर्न चाहन्छस्, र तँ परमेश्‍वरको प्रतिरोधमा हुन छोड्नेछस्। तँलाई परमेश्‍वरसँगको आफ्‍नो सम्‍बन्ध सुधार गर्न, कठोर हुन छोड्न, आफ्‍नो दैनिक जीवनमा परमेश्‍वरका वचनहरू अभ्यास गर्न सक्‍ने बन्‍न, तिनलाई सत्यताका सिद्धान्तहरूका रूपमा अभ्यास गर्न मन लाग्‍न थाल्छ—तँमा यो चेतना हुन्छ। तँ यी कुराहरूप्रति सचेत हुनु राम्रो कुरा हो, तर के यसको अर्थ तँ तुरुन्तै परिवर्तन हुन सक्‍नेछस् भन्‍ने हुन्छ? (हुँदैन।) तँ धेरै वर्षको अनुभवबाट भएर जानुपर्छ, र त्यस अवधिमा तैँले हृदयमा झन्-झन् स्पष्ट चेतना प्राप्त गर्दै जानेछस् र तँसँग शक्तिशाली खाँचो हुनेछ, र तैँले हृदयमा यस्तो सोच्‍नेछस्, “यो ठीक होइन—मैले समय खेर फाल्‍न छोड्नुपर्छ। मैले सत्यताको खोजी गर्नैपर्छ, र मैले कुनै उचित कार्य गर्नुपर्छ। विगतमा, मैले आफ्‍ना उचित कर्तव्यहरूलाई बेवास्ता गर्दैआएको थिएँ, खानेकुरा र वस्‍त्रको बारेमा मात्रै सोच्थेँ, र म ख्याति र प्राप्तिको पछि लागिरहेको थिएँ। परिणाम स्वरूप, मैले कुनै सत्यता प्राप्त गरिनँ। मलाई यो कुराको पछुतो लाग्छ र मैले पश्‍चात्ताप गर्नैपर्छ!” यस बेला, तँ परमेश्‍वरमाथिको विश्‍वासको सही मार्गमा हिँड्न सुरु गर्छस्। मानिसहरूले सत्यताको अभ्यास गर्न थालेका छन् भने, के यसले तिनीहरूलाई आफ्‍नो स्वभाव परिवर्तनको एक कदम नजिक लैजाँदैन र? तैँले परमेश्‍वरमा विश्‍वास गरेको जति लामो समय भए पनि, आफ्‍नो धमिलोपन महसुस गर्न सक्छस् भने—तँ सधैँ यता-उता बहकिँदै हिँडिस्, र धेरै वर्ष यसरी बहकिँदै हिँडेपछि, तैँले केही पनि सिकेको छैनस्, र तँलाई अझै पनि खोक्रो महसुस हुन्छ भने—अनि यदि यसले तँलाई असहज महसुस गराउँछ भने, र तैँले आफ्‍नो बारेमा मनन गर्न थाल्छस्, र सत्यताको पछि नलाग्‍नु समय बरबाद गर्नु हो भन्‍ने महसुस गर्छस् भने, त्यस्तो बेला परमेश्‍वरले दिनुहुने अर्तीका वचनहरू मानिसको लागि उहाँले दिनुभएको प्रेम हो भन्‍ने कुरा तँलाई महसुस हुनेछ, र परमेश्‍वरका वचनहरू नसुनेकोमा र विवेक र समझ गुमाएकोमा तैँले आफूलाई घृणा गर्नेछस्। तँलाई पछुतो हुनेछ, त्यसपछि तैँले नयाँ व्यवहार गर्ने, र साँचो रूपमा परमेश्‍वरको अघि जिउने इच्छा गर्नेछस्, अनि तैँले मनमनै भन्‍नेछस्, “म अबदेखि परमेश्‍वरलाई चोट दिनेछैनँ। परमेश्‍वरले धेरै वचन बोल्‍नुभएको छ, र हरेक वचन मानिसको फाइदाको लागि, र मानिसलाई सही मार्ग देखाउनको लागि बोलिएको छ। परमेश्‍वर कति प्रेमिलो हुनुहुन्छ, र मानिसको प्रेमको लायक हुनुहुन्छ!” यो मानिसहरूको रूपान्तरणको सुरुवात हो। यसरी कुरा बुझ्‍नु राम्रो कुरा हो! तँ अत्यन्तै स्तब्ध छस् र यी कुराहरू समेत जान्दैनस् भने, तँ समस्यामा हुन्छस्, होइन र? आज मानिसहरूले के महसुस गर्छन् भने, परमेश्‍वरमाथिको विश्‍वासको चाबी परमेश्‍वरका वचनहरू पढ्नु हो, सत्यता बुझ्‍नु नै सबैभन्दा महत्त्वपूर्ण कुरा हो, सत्यता बुझ्‍नु र आफूलाई चिन्‍नु पनि उत्तिकै महत्त्वपूर्ण कुरा हो, र सत्यता अभ्यास गर्न र सत्यतालाई आफ्‍नो वास्तविकता बनाउन सक्‍नु मात्रै परमेश्‍वरमाथिको विश्‍वासको सही मार्गमा प्रवेश गर्नु हो। त्यसोभए तिमीहरूले हृदयमा यो कुरालाई स्विकार्न र महसुस गर्नको लागि कति वर्षको अनुभव तिमीहरूलाई चाहिन्छ जस्तो लाग्छ? चनाखो, अन्तर्ज्ञान भएका, परमेश्‍वरप्रति दह्रिलो इच्छा भएका मानिसहरू—त्यस्ता मानिसहरूले एक-दुई वर्षमा आफूलाई परिवर्तन गरेर प्रवेश पाउन थाल्‍न सक्छन्। तर भ्रमित, स्तब्ध र मन्दबुद्धि भएका, अन्तर्ज्ञान नभएका मानिसहरू तीनदेखि पाँच वर्ष अचेत अवस्थामा नै बिताउँछन्, र तिनीहरूले केही पनि प्राप्त गरेका छैनन् भन्‍ने कुरा तिनीहरूलाई थाहा हुँदैन। यदि तिनीहरूले उत्साहको साथ आफ्‍नो कर्तव्य पूरा गरे भने, तिनीहरूले अचेत अवस्थामा नै दश वर्षभन्दा बढी समय बिताउन सक्छन् र कुनै पनि स्पष्ट कुराहरू सिक्दैनन् वा आफ्‍नो अनुभवको गवाही बोल्‍न सक्दैनन्। तिनीहरूलाई कुनै ठाउँ पठाइएपछि वा निकालिएपछि मात्रै तिनीहरू बल्‍ल बिउँझन्छन् र मनमनै सोच्छन्, “मसँग साँच्‍चै सत्यताको कुनै वास्तविकता छैन रहेछ। म साँच्‍चै सत्यताको खोजी गर्ने व्यक्ति भएको रहेनछु!” के यस बेलासम्‍म तिनीहरूको बिउँझाई अलिक ढिलो भइसकेको हुँदैन र? कतिपय मानिसहरू परमेश्‍वर आउने दिनको अटुट प्रतीक्षा गरिरहेका हुन्छन्, तर सत्यतालाई पटक्‍कै नपछ्याइ बेहोस अवस्थामा जिइरहन्छन्। परिणाम स्वरूप, तिनीहरूले केही कुरा नसिकी वा कुनै गवाही बाँड्न सक्‍ने नभई दश वर्षभन्दा बढी समय जान्छ। तिनीहरूलाई कठोरताको साथ काट-छाँट, निराकरण गरिएपछि, र चेतावनी दिइसकेपछि मात्रै, तिनीहरूलाई परमेश्‍वरका वचनहरूले आफ्‍नो हृदय छेडेको महसुस हुन्छ। तिनीहरूको हृदय कति कठोर हुन्छ! के तिनीहरूलाई निराकरण, काट-छाँट नगर्नु र दण्ड नदिनु ठीक हुन्छ? तिनीहरूलाई गम्‍भीर रूपमा अनुशासनमा नराख्‍नु ठीक हुन्छ? तिनीहरूलाई सचेत बनाउन र प्रतिक्रिया दिन लगाउन के गरिनुपर्छ? सत्यतालाई नपछ्याउनेहरूले लास राख्‍ने बाकस नदेखेसम्‍म आँसु झार्दैनन्। तिनीहरूले धेरै पैशाचिक र दुष्ट कुराहरू गरेपछि मात्रै महसुस गर्छन्, र तिनीहरूले मनमनै भन्छन्, “के परमेश्‍वरमाथिको मेरो विश्‍वास समाप्त भएको हो? के परमेश्‍वरले मलाई चाहन छोड्नुभएको हो? के मलाई दोषी ठहराइएको हो?” तिनीहरूले मनन गर्न थाल्छन्। जब तिनीहरू नकारात्मक हुन्छन्, तब परमेश्‍वरमाथि विश्‍वास गरेको यतिका वर्षको अवधि व्यर्थ भयो भन्‍ने तिनीहरूलाई महसुस हुन्छ, र तिनीहरू द्वेषले भरिन्छन्, र आफूलाई विवश ठानेर हरेस खान बाध्य हुन्छन्। तर जब तिनीहरूको होस खुल्छ, तब तिनीहरूले महसुस गर्छन् “के मैले आफैलाई चोट दिइरहेको छैन र? म आफ्‍नो खुट्टामा उभिनैपर्छ। मैले सत्यतालाई प्रेम गर्दिनँ भनेर मलाई भनिएको छ। मलाई किन यसो भनियो? मैले कसरी सत्यतालाई प्रेम गर्दिनँ? अहँ हुँदैन! मैले सत्यतालाई प्रेम नगर्ने मात्र होइन, तर मैले बुझेका सत्यताहरूलाई पनि म अभ्यास गर्न सक्दिनँ। यो सत्यताप्रति दिक्‍क मान्‍ने स्वभावको प्रकटीकरण हो!” यो सोचेर, तिनीहरू अलिक पछुतो मान्छन्, र अलिक डराउँछन्: “यदि म यसरी नै अघि बढिरहेँ भने, म पक्‍कै पनि दण्डित हुनेछु। हुँदैन, मैले तुरुन्तै पश्‍चात्ताप गर्नुपर्छ—परमेश्‍वरको स्वभावलाई चिढ्याउनु हुँदैन।” यस बेला, के तिनीहरूको कठोरता घटेको हुन्छ? तिनीहरूको हृदयमा सियोले घोचेजस्तै हुन्छ; तिनीहरूले केही महसुस गर्छन्। अनि जब तँमा यो महसुस हुन्छ, तब तेरो हृदयमा हलचल मच्‍चिन्छ, र तैँले सत्यतामा चासो राख्‍न थाल्छस्। तँमा किन यो चासो हुन्छ? किनभने तँलाई सत्यताको खाँचो पर्छ। सत्यताविना, जब तँलाई काट-छाँट र निराकरण गरिन्छ, तब तँ त्यसमा समर्पित हुन वा सत्यतालाई स्विकार्न सक्दैनस्, र तँ जाँचमा पर्दा दृढ हुन सक्दैनस्। यदि तँ अगुवा बनिस् भने, के तँ झूटो अगुवा हुनबाट र ख्रीष्ट-विरोधीको मार्गमा हिँड्नबाट जोगिन सक्थिस्? सक्दिनथिइस्। के तैँले हैसियत पाउने र अरूको प्रशंसा पाउने इच्छालाई जित्‍न सक्छस्? के तँलाई राखिएका परिस्थितिहरू र तँलाई दिइएका जाँचहरूलाई जित्‍न सक्थिस्? तैँले आफूलाई अत्यन्तै राम्ररी चिनेको र बुझेको छस्, र तैँले भन्‍नेछस्, “यदि मैले सत्यता बुझिनँ भने, म यो सबलाई जित्‍न सक्दिनँ—म फोहोर हुँ, म केही पनि गर्न सक्दिनँ।” यो कस्तो किसिमको मानसिकता हो? यो उसलाई सत्यताको खाँचो पर्नु हो। जब तँ खाँचोमा हुन्छस्, तब तँ सबैभन्दा विवश हुन्छस्, र तँ सत्यतामा मात्रै भरोसा गर्न चाहन्छस्। तँलाई के महसुस हुनेछ भने, अरू कसैमा पनि भर पर्न सकिँदैन, र आफ्‍ना समस्याहरू समाधान गर्नको लागि, र काट-छाँट र निराकरण, अनि जाँच र परीक्षाहरूबाट पार पाउन, र कुनै पनि परिस्थितिको सामना गर्नको लागि सत्यतामा मात्रै भर पर्न सकिन्छ। अनि तैँले सत्यतामा जति धेरै भरोसा गर्छस्, तँलाई सत्यता असल, उपयोगी, र तेरो लागि सबैभन्दा सहयोगपूर्ण छ, र यसले तेरा सबै कठिनाइहरू समाधान गर्न सक्छ भन्‍ने महसुस हुनेछ। त्यस्तो बेला, तैँले सत्यताको तृष्णा गर्न थाल्‍नेछस्। जब मानिसहरू यो विन्दुमा पुग्छन्, तब के तिनीहरूको भ्रष्ट स्वभाव अलि-अलि गर्दै घट्न वा परिवर्तन हुन थाल्छ? मानिसहरूले सत्यतालाई बुझ्‍न र स्विकार्न थालेपछि, तिनीहरूको दृष्टिकोण परिवर्तन हुन थाल्छ, त्यसपछि तिनीहरूको स्वभाव पनि परिवर्तन हुन थाल्छ। यो बिस्तारै हुने प्रक्रिया हो। प्रारम्भिक चरणमा, मानिसहरूले यी साना परिवर्तनहरूलाई देख्‍न सक्दैनन्; तर तिनीहरूले साँचो रूपमा सत्यतालाई बुझ्‍न र अभ्यास गर्न थालेपछि, आधारभूत परिवर्तन आउन थाल्छन्, र तिनीहरूले त्यस्तो परिवर्तन अनुभव गर्न सक्छन्। मानिसहरू सत्यताको लागि भोकाउन-तिर्खाउन, र सत्यताको खोजी गर्न थालेको विन्दुदेखि, तिनीहरूको जीवनमा कुनै कुरा आइपरेर तिनीहरूले सत्यता सम्‍बन्धी आफ्‍नो बुझाइको आधारमा सत्यता अभ्यास गर्न र परमेश्‍वरको इच्‍छा पूरा गर्न थालेको, र आफ्‍नै इच्‍छा अनुसार काम नगर्ने, तर आफ्‍ना मनसायहरूलाई जित्‍न, र आफ्‍नो अहङ्कार, विद्रोहीपन, कठोरता, र धोकेबाज हृदयलाई जित्‍न थालेको विन्दुसम्‍म, के अलि-अलि गर्दै सत्यता तिनीहरूको जीवन बन्दैन र? अनि जब सत्यता तेरो जीवन बन्छ, तब तँभित्रको अहङ्कार, विद्रोही, कठोर, र धोकेबाज स्वभावहरू तेरो जीवन हुन छोड्छन्, र त्यसले तँलाई नियन्त्रण गर्न छोड्छ। अनि यस बेला तेरो व्यवहारलाई केले निर्देशित गर्छ? परमेश्‍वरका वचनहरूले। जब परमेश्‍वरका वचनहरू तेरो जीवन बन्छन्, के तब परिवर्तन आएको हुन्छ? (हो।) अनि पछि, तँ जति परिवर्तन हुन्छस्, तब अवस्था त्यति नै राम्रो हुन्छ। यही प्रक्रियाद्वारा मानिसहरूको स्वभाव परिवर्तन हुन्छ, र यो प्रभाव हासिल गर्नको लागि लामो समय लाग्छ।

स्वभाव परिवर्तनको लागि कति लामो समय लाग्छ त्यो कुरा व्यक्तिमा भर पर्छ; यसको लागि कुनै तोकिएको समयअवधि छैन। यदि व्यक्तिले सत्यतालाई प्रेम गर्छ र पछ्याउँछ भने, सात, आठ वा दश वर्षमा उसको स्वभाव परिवर्तन हुनेछ। यदि व्यक्ति औसत क्षमताको छ र सत्यतालाई पछ्याउन इच्छुक छ भने, उसको स्वभाव परिवर्तन देखिनको लागि लगभग पन्ध्र-सोह्र वर्षको अवधि लाग्‍न सक्छ। मुख्य कुरा भनेको सत्यतालाई पछ्याउने व्यक्तिको संकल्प र अन्तर्ज्ञान सम्‍बन्धी उसको क्षमता नै हो, त्यसैले निर्धारण गर्ने तत्वहरू यिनै हुन्। हरेक प्रकारको भ्रष्ट स्वभाव हरेक प्रकारको व्यक्तिमा फरक-फरक हदमा रहेको हुन्छ, ती सबै व्यक्तिको प्रकृति हुन्, र ती सबैले गहन जरा गाडेका हुन्छन्। तैपनि, सत्यतालाई पछ्याएर अनि अभ्यास गरेर, साथै परमेश्‍वरको न्याय र सजायलाई स्विकारेर, निराकरण र काट-छाँटमा परेर, अनि परमेश्‍वरको परीक्षा र शोधनलाई स्विकारेर, हरेक स्वभावमा फरक-फरक हदको परिवर्तन हासिल गर्न सकिन्छ। कतिपय मानिसहरूले भन्छन्, “यदि त्यसो हो भने, के स्वभाव परिवर्तन समय बित्दै गएपछि आफै प्राप्त हुँदैन र? समय आएपछि, मलाई स्वभाव परिवर्तन भएको के हो भन्‍ने थाहा हुनेछ, र म प्रवेश गर्न सक्‍ने हुनेछु।” के यस्तो हुन्छ त? (हुँदैन।) अवश्य नै हुँदैन। यदि स्वभाव परिवर्तन गर्न समय मात्रै चाहिने हो भने, आफ्‍नो जीवनभरि परमेश्‍वरलाई विश्‍वास गरेका ती सबै मानिसहरूले समयको कारण आफ्‍नो स्वभाव परिवर्तन गरिसकेका हुनेथिए। तर के वास्तविकता यस्तो छ? के यी मानिसहरूले सत्यता प्राप्त गरेका हुन्छन्? के तिनीहरूले आफ्‍नो स्वभावमा परिवर्तन हासिल गरेका हुन्छन्? हुँदैनन्। परमेश्‍वरमा विश्‍वास गर्ने मानिसहरू गोरुको रौँ जत्तिकै प्रशस्‍त छन्, तर स्वभाव परिवर्तन भएका मानिसहरू हिरा जत्तिकै दुर्लभ छन्। मानिसहरूको स्वभाव साँचो रूपमा परिवर्तन हुनको लागि, तिनीहरूले यसलाई हासिल गर्न सत्यताको खोजीमा भरोसा गर्नुपर्छ; पवित्र आत्‍माको कार्यमा भरोसा गरेर तिनीहरू सिद्ध हुन सक्छन्। सत्यताको खोजी गरेर स्वभाव परिवर्तन हासिल गर्न सकिन्छ। एकतर्फ, सत्यतालाई पछ्याउँदा मानिसहरूले मूल्य चुकाउनैपर्छ, र सत्यता हासिल गर्नको लागि भोग्‍ने जति ठूलो कठिनाइ पनि ठूलो हुँदैन। यसको साथै, पवित्र आत्माले तिनीहरूमा काम गर्न र तिनीहरूलाई सिद्ध पार्नको लागि परमेश्‍वरले तिनीहरूलाई सही प्रकारको व्यक्ति, दयालु, र परमेश्‍वरलाई साँचो प्रेम गर्ने व्यक्तिको रूपमा प्रमाणित गर्नुपर्छ। मानिसहरूको सहकार्य अपरिहार्य हुन्छ तर पवित्र आत्‍माको कार्य प्राप्त गर्नु अझै महत्त्वपूर्ण हुन्छ। यदि मानिसहरूले सत्यतालाई पछ्याउँदैनन् वा प्रेम गर्दैनन् भने, यदि तिनीहरूलाई परमेश्‍वरलाई कसरी प्रेम गर्ने भन्‍ने कुरा थाहा हुनु त कता हो कता, तर परमेश्‍वरको इच्‍छा जान्‍न समेत कहिल्यै जान्दैनन् भने, र तिनीहरूमा अरूप्रति कुनै प्रेम छैन भने—र विशेष गरी, आफ्‍नो कर्तव्य पूरा गर्दा तिनीहरूमा कुनै भक्ति हुँदैन भने—तिनीहरू परमेश्‍वरका प्रियहरू होइनन्, र परमेश्‍वरले तिनीहरूलाई कहिल्यै पनि सिद्ध पार्न सक्‍नुहुन्‍न। त्यसकारण मानिसहरूले अन्धाधुन्ध दाबी गर्नु हुँदैन, तर परमेश्‍वरको इच्‍छा बुझ्‍नुपर्छ। परमेश्‍वरले जे भन्‍नुभए पनि जे गर्नुभए पनि, तिनीहरूले आज्ञापालन गर्न र मण्डलीको कामको रक्षा गर्न सक्‍नुपर्छ, तिनीहरूको हृदय ठीक हुनुपर्छ, त्यसपछि मात्रै पवित्र आत्माले काम गर्न सक्‍नुहुन्छ। यदि मानिसहरू परमेश्‍वरद्वारा सिद्ध हुन चाहन्छन् भने, तिनीहरूमा परमेश्‍वरलाई प्रेम गर्ने हृदय, परमेश्‍वरको आज्ञापालन गर्ने, परमेश्‍वरको डर मान्‍ने हृदय हुनुपर्छ, र आफ्‍नो कर्तव्य पूरा गर्दा तिनीहरू बफादार हुनुपर्छ, र परमेश्‍वरलाई सन्तुष्ट तुल्याउनुपर्छ। त्यसपछि मात्रै तिनीहरूले पवित्र आत्‍माको कार्य प्राप्त गर्न सक्छन्। जब मानिसहरूसँग पवित्र आत्‍माको कार्य हुन्छ, तब तिनीहरूले परमेश्‍वरका वचनहरू पढ्दा अन्तर्दृष्टि प्राप्त गर्छन्, तिनीहरूले आफ्‍नो कर्तव्य पूरा गर्दा तिनीहरूसँग सत्यता र सिद्धान्तहरूको अभ्यास गर्ने मार्ग हुन्छ, तिनीहरू समस्यामा हुँदा परमेश्‍वरले तिनीहरूलाई अगुवाइ गर्नुहुन्छ, र तिनीहरूले जति धेरै कष्ट भोगे पनि तिनीहरूको हृदयमा आनन्द र शान्ति हुन्छ। तिनीहरूले यसरी दश-बीस वर्ष पवित्र आत्‍माको अगुवाइको अनुभव गरेपछि, थाहै नपाई तिनीहरू परिवर्तन हुनेछन्। परिवर्तन जति चाँडै आउँछ, त्यति चाँडै शान्ति प्राप्त हुन्छ; जति चाँडै परिवर्तन आउँछ, तिनीहरू त्यति चाँडै खुसी हुन सक्छन्। मानिसहरूको स्वभाव परिवर्तन भएपछि मात्रै तिनीहरूले साँचो शान्ति र आनन्द प्राप्त गर्न सक्छन्, त्यसपछि मात्रै तिनीहरू साँचो रूपमा खुसी साथ जिउन सक्छन्। सत्यतालाई नपछ्याउने मानिसहरूमा कुनै आत्मिक शान्ति वा आनन्द हुँदैन, तिनीहरूका दिनहरू झन्-झन् खोक्रा, र सहन नसकिने बन्दै जान्छन्। परमेश्‍वरमा विश्‍वास गर्ने तर सत्यता नपछ्याउने मानिसहरूका दिनहरू पीडा र कष्टले भरिएका हुन्छन्। त्यसकारण, मानिसहरूले परमेश्‍वरमा विश्‍वास गर्दा, सत्यता प्राप्त गर्नु जत्तिको महत्त्वपूर्ण कुरा अरू हुँदैन। सत्यता प्राप्त गर्नु भनेको जीवन प्राप्त गर्नु हो, र सत्यता जति चाँडै प्राप्त हुन्छ, त्यति राम्रो हो। सत्यताविना, मानिसहरूको जीवन खोक्रो हुन्छ। सत्यता प्राप्त गर्नु भनेको शान्ति र आनन्द प्राप्त गर्नु, परमेश्‍वरको अघि जिउन सक्‍नु, पवित्र आत्माको कामको अन्तर्दृष्टि, अगुवाइ, र नेतृत्व पाउनु हो, र तिनीहरूको जीवनमा झन्-झन् बढी ज्योति आउँछ, र परमेश्‍वरमाथिको तिनीहरूको विश्‍वास झन्-झन् ठूलो हुँदै जान्छ। त्यसकारण अब, स्वभाव परिवर्तन सम्‍बन्धी सत्यताबारे तिमीहरूलाई स्पष्ट भयो? (हो, अब हामीले बुझ्यौं।) साँच्‍चै स्पष्ट भयो भने, तिमीहरूसँग एउटा मार्ग छ, र सत्यताको खोजी गर्ने कार्यमा कसरी प्रभावकारी हुने त्यो तिमीहरूलाई थाहा छ।

अप्रिल २८, २०१७


सत्यता बुझेर मात्र व्यक्तिले परमेश्‍वरका कार्यहरू चिन्न सक्छ

सम्पूर्ण मानवजातिको नियतिमाथि र ब्रह्माण्डमा रहेका सबै कुरामाथि परमेश्‍वरको सार्वभौमिकता हुन्छ। अनि, मानिसहरूले परमेश्‍वरको सार्वभौमिकताबारे के तथ्य बुझ्छन्? तिनीहरूले के बुझ्छन् भने, संसार जतिसुकै ठूलो वा ब्रह्माण्ड जतिसुकै विशाल होस्, आँखाले देखिनेदेखि नदेखिने सबै थोकमाथि परमेश्‍वरले सार्वभौम शासन गर्नुहुन्छ र उहाँले नै सबै कुराको योजना गर्नुहुन्छ। मान्छेको इच्छा, महत्त्वाकाङ्क्षा, माग, वा उसको झुकाव भएको मार्ग जेसुकै भए पनि, परमेश्‍वरको दृष्ठिकोणमा, उहाँको सार्वभौमिकता र योजनाहरूलाई यी कुराहरूले कुनै प्रभाव पार्दैनन्। परमेश्‍वरले कुन सिद्धान्तअनुसार सबै थोकमाथि सार्वभौम शासन गर्नुहुन्छ र ती सबैलाई योजनाबद्ध गर्नुहुन्छ? त्यो के कुरामा आधारित छ? परमेश्‍वरले यी सबै कुरा गर्नुको लक्ष्य के हो? त्यो केसँग सम्बन्धित छ? (त्यो परमेश्‍वरको व्यवस्थापन योजनासँग सम्बन्धित छ।) यो जवाफ सही हो; परमेश्‍वरका सबै कामहरू उहाँको व्यवस्थापन योजनासँग सम्बन्धित हुन्छन्। यी शब्दहरू अलि दुविधाजनक छन्, तर यिनीहरूको गहन अर्थ छ। यसबाट मैले भन्‍न खोजेको के हो भने, परमेश्‍वरले गर्नुहुने सबै कामहरू मान्छेका इच्छाहरूबाट प्रभावित हुँदैनन्। परमेश्‍वरको सार्वभौमिकता र योजनाहरू; उहाँले देशहरू, मानिसहरू, वा जातीय समूहहरूलाई योजनाबद्ध गर्ने तरिका; वा कुनै निश्‍चित युगमा होस् भनी उहाँले योजनाबद्ध गर्नुभएका कुराहरू मान्छेका इच्छाहरूबाट प्रभावित हुँदैनन्। समय, ठाउँ, भूगोल, वा मानिसहरूद्वारा परमेश्‍वर सीमित पारिनुहुन्‍न। उहाँले गर्नुहुने हरेक काम ठ्याक्कै उहाँकै योजनाबमोजिम अघि बढ्छ, र कसैले पनि त्यसलाई विफल पार्न वा बिथोल्न सक्दैन। तँ इच्छुक हू या नहू, अनि मानवजाति वा कुनै विशेष जातीय समूहका व्यक्तिपरक इच्छाहरू जेसुकै होऊन्, परमेश्‍वरले जे गर्ने निर्णय गर्नुभएको छ त्यसलाई कुनै मान्छे वा वस्तुले बिथोल्न, नष्ट पार्न, वा प्रभावित गर्न सक्दैन। तिमीहरूले यसबाट के सिकेका छौ? (हामीले परमेश्‍वरको अख्तियारबारे सिकेका छौँ।) यो परमेश्‍वरको अख्तियार हो। परमेश्‍वरले पहिलोचोटि मान्छेको सृष्टि गर्नुभएदेखि तिनीहरूले चरणबद्ध रूपमा प्रगति गर्दासम्म, मानवजातिमाझ परमेश्‍वरका चुनिएका मानिसहरू, अन्यजातिहरू, अनि परमेश्‍वरविरोधीहरू समेटिएका छन्। परमेश्‍वरले यी सबैखाले मानिसलाई मानवको रूपमा हेर्नुहुन्छ, तर के यी विभिन्‍न प्रकारका मानिसहरूलाई परमेश्‍वरले गर्ने व्यवहारमा कुनै भिन्नता हुन्छ? के परमेश्‍वरका चुनिएका मानिसहरूलाई उहाँले विशेष तरिकाले डोर्‍याउनुहुन्छ? (हो, डोर्‍याउनुहुन्छ।) परमेश्‍वरले उहाँका चुनिएका मानिसहरूलाई अरू मानिसहरुलाई भन्दा फरक व्यवहार गर्नुहुन्छ। तर परमेश्‍वरका चुनिएका मानिसहरूमै पनि कतिपयले उहाँको अनुसरण र आज्ञापालन गर्न सक्छन्, अनि कतिपयचाहिँ अनाज्ञाकारी हुन्छन् र उहाँको प्रतिरोध गर्छन्। त्यसो भए, परमेश्‍वरले तिनीहरूलाई कस्तो व्यवहार गर्नुहुन्छ? परमेश्‍वरप्रतिको तिनीहरूको मनोवृतिलाई उहाँले कसरी हेर्नुहुन्छ? (परमेश्‍वरको आज्ञापालन गर्नेहरूप्रति उहाँ कृपालु र प्रेमपूर्ण हुनुहुन्छ, तर जब मानिसहरू अनाज्ञाकारी हुन्छन् वा उहाँको प्रतिरोध गर्छन्, उहाँले तिनीहरूमाथि उहाँको धर्मी स्वभाव बर्साउनुहुन्छ।) त्यो सही हो। तँलाई आफू परमेश्‍वरका चुनिएका मानिसहरू वा उहाँका अनुयायीहरूमध्ये एक हुँ, वा आफूले परमेश्‍वरको घरको काममा कुनै न कुनै रूपमा योगदान दिएको छु भन्ने लागे पनि, परमेश्‍वरको दृष्टिकोणमा, उहाँले यी बाहिरी कुराहरू हेर्नुहुन्न। परमेश्‍वरसित धर्मी स्वभाव छ र मानिसलाई गर्ने व्यवहारमा उहाँ सिद्धान्तपरक हुनुहुन्छः न्याय गरिनुपर्नेहरूलाई न्याय गरिन्छ; दण्ड गरिनुपर्नेहरूलाई दण्डित गरिन्छ; र नष्ट गरिनुपर्नेहरूलाई नष्ट गरिन्छ। उदाहरणको लागि, यहूदीहरूलाई यहूदियाबाट खेदाइएको, र प्रभु येशूको स्वर्गको राज्यको सुसमाचार अन्यजातिहरूमाझ फैलाइएको तथ्यको के कुराले तिमीहरूलाई छुन्छ? मान्छेका धारणा र कल्पनाअनुसार, र यहूदी धर्मअनुसार, यहूदीहरू मात्र परमेश्‍वरका चुनिएका मानिसहरू हुन्। तिनीहरू परमेश्‍वरका सबैभन्दा अमूल्य सन्तान हुन्, परमेश्‍वरका सबैभन्दा निकटका मानव हुन्; तिनीहरू उहाँका आँखाका नानीहरू हुन्। मानिसहरूको कुराअनुसार, यहूदीहरू उहाँका सबैभन्दा प्रिय सन्तानहरू हुन्, अनि आफ्नो मनपर्ने बच्चालाई लाडप्यार र रक्षा गर्नुपर्छ, र तिनीहरूमाथि चोट लाग्‍न वा कुनै रूपको जोखिम मोलिन दिनु हुँदैन। मानिसहरू सोच्छन् कि यहूदीहरूले जेसुकैको लागि प्रार्थना गरे पनि, परमेश्‍वरले तिनीहरूलाई त्यो पूरा गरिदिनुहुन्छ, र तिनीहरूले मागे वा कल्पना गरेभन्दा बढी प्रदान गर्नुहुन्छ। तर परमेश्‍वरले त्यस्तै गर्नुभएको हो र? (अहँ, त्यस्तो होइन।) त्यसो भए, परमेश्‍वरले के गर्नुभयो त? यहूदीहरूले प्रभु येशूलाई क्रूसमा टाँगेको कारण परमेश्‍वर अति क्रोधित हनुभयो, र उहाँले रोमीहरूलाई यहूदिया कब्जा गर्न सैनिक पठाउन अनि यहूदीहरूलाई आफ्नो गृहभूमिबाट खेदाउन लगाउनुभयो। त्यो अत्यधिक हत्या र नरसंहारले भरिएको दृश्य थियो; अनगिन्ती मानिसहरू मरे र रगतको खोलो बग्यो। संसारका विभिन्न देशहरूमा भागेर मात्रै थुप्रै यहूदीहरू बाँचे। यी तथ्यहरूबाट, तिमीहरूले परमेश्‍वरको स्वभावमा के सार देख्छौ? (परमेश्‍वरको धर्मी स्वभावले चिढ्याइ नसहने सार।) परमेश्‍वरको स्वभावबारे कुरा गर्नुभन्दा पहिला मानिसहरूलाई उदाहरणको रूपमा प्रयोग गरी हेरौँ। वास्तविक जीवनमा, यदि कुनै व्यक्तिको एउटा बच्चा छ जसलाई ऊ धेरै माया गर्छ, र आफ्नो सम्पति र आफूसँग भएका सबथोक बच्चाले ग्रहण गरोस् भन्ने चाहन्छ भने, उसले के गर्ला? एकातिर, उसले आफ्नो बच्चालाई कडाइ गर्नेछ, ताकि ऊ हुर्केर निपुण व्यक्ति बनोस् र उसका अभिभावकको विरासत थाम्न सकोस्। तर सबैभन्दा महत्त्वपूर्ण रूपमा, उसले उसको रक्षा गर्नेछ र उसलाई कुनै चोट वा खतराको मुखमा पर्न दिनेछैन। यसो गर्नुको उद्देश्य बच्चाले बाँच्न र उसका अभिभावकसँग भएका सबैकुरा प्राप्त गर्न सकोस् भन्ने हो। यी सबै गर्न मानिसहरूलाई के कुराले उत्प्रेरित गर्छ? के मानिसहरूले आफूले प्रेम नगर्ने वा नचिन्ने बालबालिकालाई उस्तै रूपमा लिन्छन्? के तिनीहरूले उस्तै व्यवहार गर्छन्? (अहँ, गर्दैनन्।) यो प्रष्ट छ कि आफूले सबैभन्दा बढी माया गर्ने बच्चाको लागि मानिसहरूले जे गर्छन् त्यो स्वार्थीपन, संवेग, र व्यक्तिगत चाहनाबाट उत्प्रेरित भएको हुन्छ; यी कुराहरू मान्छेको प्रकृतिको सारका पाटाहरू हुन्। के मानिसको संवेग र स्वार्थीपनमा सत्यता हुन्छ? के त्यसमा निष्पक्षता हुन्छ? (अहँ, हुँदैन।) मानवजातिले यसरी नै आफ्नो प्रकटीकरण गर्छ। तर परमेश्‍वरले गर्नुभएका कामहरू हेर् त—परमेश्‍वर चाहनुहुन्थ्यो कि उहाँका चुनिएका मानिसहरू अर्थात यहूदीहरूले यहूदियादेखि संसारभरिका (एसिया, यूरोप, अफ्रिका, र आमेरिकी राष्ट्रहरूका) सबै अन्यजातिहरूमा सुसमाचार फैलाऊन्। तिनीहरूले सुसमाचार कसरी फैलाउनुपर्थ्यो? परमेश्‍वरले एउटा जुक्ति प्रयोग गर्नुभयो जुनबमोजिम विदेशी आक्रमणकारीहरूले यहूदी भूमिहरूमा हमला गरेर कब्जा जमाए, र त्यहाँ बस्दै आएका यहूदीहरू, जो मुक्तिदाता येशूको खबर फैलाउँथे, ती मानिसहरूलाई त्यहाँबाट लखेटे, र तिनीहरूले कहिल्यै नफर्कने गरी आफ्नो गृहभूमि गुमाउनुपर्‍यो। त्यसपछि, यहूदीहरू पृथ्वीका विभिन्न कुनामा बसोबास गर्न थाले, तिनीहरू त्यहीँ बाँचे र मुक्तिदाता येशूको सुसमाचार फैलाउन थाले, र क्रमिक रूपमा संसारको प्रत्येक देश, अनि पृथ्वीको हरेक कुनासम्म सुसमाचार पुर्‍याए। यसले एक तथ्य प्रमाणित गर्छ, त्यो के हो भनेः परमेश्‍वरको काम एकदमै व्यवहारिक हुन्छ। प्राथमिक रूपमा यसको प्रकटीकरण कहाँ हुन्छ? परमेश्‍वरले एउटा अति विशेष र असामान्य जुक्ति प्रयोग गरेर इस्रायलीहरूलाई ती विभिन्न देशहरूमा लखेटी प्रभु येशूको सुसमाचार फैलाउन लगाउनुभएको तथ्यमा। यदि उहाँले इस्रायलीहरूलाई नै प्रत्येक देशमा गएर सुसमाचार फैलाउने अनि परमेश्‍वरको साक्षी दिने निर्णय गर्न दिनुभएको भए, तिनीहरू आफ्ना परिवार र पूर्ख्यौली गृहभूमि त्याग्न राजी हुन सक्दैनथे। यो त परमेश्‍वरले तिनीहरूलाई लात हानेर बाटो तताउन लगाउनुएजस्तै हो, ताकि तिनीहरूले त्यहाँबाट निस्केर प्रभु येशूको सुसमाचार फैलाउन सकून्। स्वर्गको राज्यको सुसमाचारको लागि परमेश्‍वरले चुकाउनुभएको मूल्य यही हो; उहाँले आफ्ना चुनिएका मानिसहरूलाई युद्ध, नरसंहार र निर्वासन भोग्‍न लगाउनुभयो। यहूदीहरू कुनै घरबिना पृथ्वी चहार्दै प्रत्येक देशमा सुसमाचार फैलाउन बाध्य भए। मान्छेको नजरमा, यी जुक्तिहरू अति निर्दयी लाग्छन्, तर के परमेश्‍वरको सारलाई “निर्दयी” भनी व्याख्या गर्न मिल्छ? पक्कै मिल्दैन, किनकि त्यो निर्दयी छैन। किनभने परमेश्‍वरको स्वभाव र सारमा कुनै स्वार्थीपन वा संवेग छैन; उहाँले सम्पूर्ण मानवजातिको प्रगतिको लागि यो सब गर्नुभएको हो, ताकि मानवजातिको प्रगतिको अर्को चरण सफल होस्, र त्यो पूर्ण रूपले परमेश्‍वरको व्यवस्थापन योजनाका चरणहरूबमोजिम साकार होस्। त्यसकारण, परमेश्‍वरले यो गर्नैपर्थ्यो; अन्य विकल्पै थिएन। परमेश्‍वरको कामका चरणहरू यस बिन्दुसम्म अघि बढिसकेको थियो, अनि उहाँका कार्यहरूले द्रुत र राम्रा नतिजाहरू ल्याइसकेका थिए, त्यसकारण ती पूर्ण रूपले उपयुक्त थिए। परमेश्‍वरको सारलाई हेर्दा, परमेश्‍वरले मात्र यस्तो काम गर्न सक्नुहुन्थ्यो, अन्य कुनै देश वा जातिले गर्न सक्दैनथ। परमेश्‍वरको स्वभाव धर्मी छ। यहूदीहरूप्रतिको परमेश्‍वरको मनोवृति हेर्दा, आजका परमेश्‍वरका चुनिएका मानिसहरूको लागि केही अन्तर्दृष्टि मिल्नुपर्छ। मान्छेलाई परमेश्‍वरले सृष्टि गर्नुभएको हो, र परमेश्‍वरमा मान्छेको लागि प्रेम, स्नेह, कृपा, र प्रेमिलोदयालुपन हुन्छ, तर जब परमेश्‍वरले मानिसलाई कुनै मिसन दिनुहुन्छ, परमेश्‍वरको नजरमा मानिसहरू के हुन्छन्? तिमीहरूले यो स्तरको अर्थ बुझ्न सक्छौ? कतिपय मानिसहरू भन्छन्, “यो दृष्टिकोणबाट, परमेश्‍वरको नजरमा मानिसको कुनै मूल्य हुँदैन। तिनीहरू केवल गोटी हुन्। परमेश्‍वरले जहाँ भन्नुहुन्छ त्यहीँ गयो, अनि जे भन्नुहुन्छ त्यही गर्‍यो।” के यी शब्दहरू सही छन्? छैनन्। बाहिरी रूपमा कुरा यही हो जस्तो देखिन्छ, तर वास्तवमा त्यस्तो होइन। मान्छेको शब्दमा भन्नुपर्दा, जब परमेश्‍वरले काम गर्नुहुन्छ, उहाँले खासै चिन्ता लिनुहुन्न। उहाँमा मान्छेको परम्परागत सोँच वा धारणा हुँदैन, र उहाँलाई केही कुराले सीमित पार्दैन। परमेश्‍वरले जे गर्नुहुन्छ त्यो मुक्त गर्ने, स्वतन्त्र पार्ने, सार्वजनिक, पारदर्शी, र इमानदार प्रकृतिको हुन्छ। एकातिर, उहाँले उहाँको व्यवस्थापन योजनाका चरणहरू पालना गर्नुहुन्छ ताकि सबैकुरा सामान्य रूपमा अघि बढून्; अर्कोतर्फ, यसो गरिनुको उद्देश्य मानिसहरू भविष्यमा परमेश्‍वरको रेखदेखमा उहाँको व्यवस्थापन योजनाबमोजिम सामान्य रूपमा प्रगति गर्न र अघि बढ्न सकून् भन्‍ने हो। मान्छेको प्रगति परमेश्‍वरको व्यवस्थापन योजनासँग घनिष्ठ रूपले गाँसिएको हुन्छ। यदि परमेश्‍वरले यो कदम चाल्नको लागि आफूले मन परेको कुरा त्याग गरी पीडा नभोग्नुभएको भए, मान्छेलाई अलिकति अघि बढ्न पनि गाह्रो हुने थियो। त्यसकारण मैले भन्ने गरेको छु कि परमेश्‍वरले रोज्नुभएका कुराहरू, उहाँले चाल्नुभएका कदमहरू, र उहाँको व्यवस्थापन योजनाभित्र भएका सबैकुराबारे उहाँले राम्ररी विचार गर्नुभएको छ; यसमा उहाँको शक्ति, अख्तियार, र बुद्धि रहेका छन्। परमेश्‍वरले गर्नुभएका कामहरूमा मानिसले नबुझ्ने सधैँ केही न केही हुने गर्छ। अनि, तिनीहरूले किन बुझ्न सक्दैनन् त? किनकि मानिसहरूमा धारणाहरू हुन्छन्। यी धारणाहरूमध्ये कतिपय कल्पना हुन्छन्, कतिपय मान्छेको परम्परागत संस्कृति र सोचबाट प्रभावित भएका हुन्छन्, अनि कतिपयचाहिँ मानिसका स्वार्थी चाहना र निष्कर्षहरू हुन्छन्। यी कुराहरूले परमेश्‍वरबारेको मान्छेको बुझाइ, साथसाथै परमेश्‍वरप्रतिको उसको दृष्टिकोणलाई प्रभावित गर्छन्।

यहूदीहरूलाई यहूदियाबाट खेदाइएकोबारे तिमीहरू के निष्कर्षमा पुग्न सक्छौ? (परमेश्‍वरको हृदय मान्छेको जस्तो स्वार्थी छैन। परमेश्‍वरले गर्नुहुने हरेक काम इमानदार हुन्छ र त्यो सारा मानवजातिको प्रगतिको लागि हुन्छ।) यदि तिमीहरूलाई यो परिस्थिति आइपर्‍यो, अनि नरसंहार भयो, रगतको खोलो बग्यो, तिमीहरूको घरमा विनाश र मृत्यु भयो, अनि परिवार भत्कियो भने, तिमीहरूको बुझाइ के हुन्छ? (हाम्रो मानवता अनि शैतानले हामीलाई भ्रष्ट तुल्याएको हदअनुसार, हामीमा थुप्रै गलतबुझाइहरू, आक्रोश, र अपव्याख्याहरू हुन सक्छन्, तर अहिले परमेश्‍वरको सङ्गतिमार्फत हामीले बुझेका छौँ कि परमेश्‍वरले जे गर्नुहुन्छ त्यसमा अर्थ र उहाँको इच्छा लुकेको हुन्छ। हामीले जतिसुकै कष्ट भोगे पनि, हामी तत्पर भएर परमेश्‍वरका सबै योजनाबद्ध कार्यहरूप्रति समर्पित बन्नुपर्छ, अनि परमेश्‍वरको आखिरी दिनहरूको कामबारे सुनाउँदै र साक्षी दिँदै उहाँसँग सहकार्य गर्ने सक्दो प्रयास गर्नुपर्छ।) यी तथ्यहरू मध्यनजर गर्दा, के मान्छेसँग विकल्प छ? परमेश्‍वरले जे गर्ने निर्णय गर्नुहुन्छ त्यो छनौट गर्ने अधिकार मान्छेमा हुँदैन। के यी वचनहरू सुनिसकेपछि पनि मानिसहरूलाई अझै परमेश्‍वर नै प्रेम हुनुहुन्छ भन्‍ने लाग्छ? तिनीहरू निराश हुनेछन्, र भन्‍नेछन्, “यदि यी तथ्यहरूबारे मानिसहरूसँग विकल्प हुँदैन भने, परमेश्‍वरको व्यवस्थापन योजनाको काममा मानिसले ठ्याक्कै के भूमिका खेल्छन् त?” तिमीहरूलाई थाहा छ? (हामी सृष्टि गरिएका प्राणीहरू हौँ।) तिमीहरू सृष्टि गरिएका प्राणीहरू मात्र होइनौ; तिमीहरूले प्रतिभारको रूपमा पनि काम गर्छौ। तिमीहरू परमेश्‍वरको न्याय र दण्डका पात्रहरू हौ, तर त्यो भन्दा पनि बढी, तिमीहरू उहाँको मुक्तिका पात्रहरू हौ। तिमीहरूले खेल्ने भूमिका त्यही हो। सृष्टि गरिएका प्राणीहरूको रूपमा तिमीहरूको कार्य के हो? यो व्यक्तिको अभ्यास र कर्तव्यसँग सम्बन्धित हुन्छ। तँ सृष्टि गरिएको प्राणी होस्, र यदि परमेश्‍वरले तँलाई गीतको वरदान दिनुभयो, अनि परमेश्‍वरको घरले तँलाई गाउने व्यवस्था मिलायो भने, तैँले राम्ररी गाउनुपर्छ। यदि तँसँग सुसमाचार प्रचार गर्ने प्रतिभा छ, र परमेश्‍वरको घरले तँलाई बाहिर गएर सुसमाचार प्रचार गर्ने व्यवस्था मिलायो भने, तैँले बाहिर गएर राम्ररी सुसमाचार प्रचार गर्नुपर्छ। परमेश्‍वरका चुनिएका मानिसहरूले तँलाई अगुवाको रूपमा चुन्छन् भने, तैँले नेतृत्वको जिम्‍मेवारी स्विकार्नुपर्छ, र परमेश्‍वरका चुनिएका मानिसहरूलाई परमेश्‍वरका वचनहरू खान र पिउन, सत्यता सङ्गति गर्न, र वास्तविकतामा प्रवेश गर्न डोर्‍याउनुपर्छ। त्यसो गर्दा, तैँले आफ्नो कर्तव्य राम्ररी निर्वाह गरेको हुनेछस्। परमेश्‍वरले मान्छेलाई दिनुहुने आज्ञा अत्यन्तै महत्त्वपूर्ण र अर्थपूर्ण हुन्छ! अनि, तैँले यो आज्ञालाई कसरी पालना गर्नुपर्छ र कसरी आफ्नो कार्य पूरा गर्नुपर्छ? यो तैँले सामना गर्ने सबैभन्दा ठूला समस्याहरूमध्ये एक हो, र तैँले एउटा रोज्नैपर्छ। यसलाई तँ अति महत्त्वपूर्ण क्षण भनेर पनि भन्न सक्छस् जसले तैँले सत्यता प्राप्त गर्न सक्छस् कि सक्दैनस् र परमेश्‍वरद्बारा तँलाई सिद्ध पार्न सकिन्छ कि सकिँदैन भन्ने कुराको निर्क्यौल गर्छ। यदि तँ आफ्नै इच्छाको भरमा काम गर्छस् र भएभरका आक्रोश पोख्छस् भने, तैँले परमेश्‍वरको आज्ञा पूरा नगर्ने मात्र नभई परमेश्‍वरको घरको काम पनि खल्बल्याउनेछस्। फलस्वरूप, तैँले पावलले जस्तै गरी सजाय भोग्नुपर्ने हुन्छ। जब परमेश्‍वरले तँलाई केही काम गर्नू भन्नुहुन्छ, त्यतिबेला तेरो कार्य के हो? उक्त काम राम्ररी गर्नु र भद्रगोल नपार्नु हो। यसो गर्दा, तैँले राम्ररी सेवा गरिरहेको हुन्छस्। परमेश्‍वरले तँलाई जे सेवा गर्नू भन्नुभए पनि, तैँले त्यो राम्ररी र आज्ञाकारीपूर्वक गर्नुपर्छ। यसो गर्दा, तँ कुरा सुन्ने र आज्ञापालन गर्ने व्यक्ति हुन्छस्। यदि तैँले कुनै सेवा इमानदारीपूर्वक गर्दैनस्, जहिले पनि व्यक्तिगत अभिप्रायहरू राख्छस्, र सधै राजाजस्तो भएर शासन गर्न चाहन्छस् भने, तँ शैतान र ख्रीष्टविरोधी होस्, र तैँले दण्डित हुनैपर्छ। कतिपय मानिसहरूले सत्यता बुझ्दैनन् वा सत्यता पछ्याउँदैनन्; तिनीहरूले आफ्ना काममा मात्र बल गर्छन्। त्यसो भए, सृष्टि गरिएका प्राणीहरूको रूपमा तिनीहरूको कार्यचाहिँ के हो त? काम गर्नु र सेवा गर्नु मात्र हो। उसो भए निष्कर्षमा, परमेश्‍वरको नजरमा सृष्टि गरिएका प्राणीहरूले ठ्याक्‍कै निर्वाह गर्नुपर्ने कर्तव्यहरू के-के हुन् र तिनीहरूले कस्तो मानव स्वरूपमा जिउनुपर्छ? यो तिमीहरूको अभ्याससँग सम्बन्धित कुरा हो। मान्छेका धारणा र कल्पनाहरूअनुसार, परमेश्‍वरले उहाँको नजरका सृष्टि गरिएका प्राणीहरूलाई स्नेह, वास्ता, रक्षा, हेरचाह र अनुग्रह प्रदान गर्नुहुन्छ। अनि, उहाँले तिनीहरूलाई अनुशासनमा राख्‍नुहुन्छ, काटछाँट र निराकरण गर्नुहुन्छ, र तिनीहरूलाई हृदयमा प्रेम गर्नुहुन्छ, र आफ्नो हातमा लिनुहुन्छ। अन्ततः, परमेश्‍वरसँग तिनीहरूलाई सिद्ध पार्ने, तिनीहरूको सुरक्षा सुनिश्‍चित गर्ने र तिनीहरूलाई सिद्ध नपारुञ्जेल केही नहोस् भन्ने सुनिश्‍चित गर्ने एउटै अभिप्राय रहेको हुन्छ। तिनीहरूको लागि त परमेश्‍वरको नजरमा सृष्टि गरिएका प्राणीहरू यिनै हुन्। यो कुरा भोग्दा, मानिसहरू सोच्छन्, “परमेश्‍वर असाधारण रूपमा प्रेमिलो हुनुहुन्छ! हाम्रो परमेश्‍वर अति महान हुनुहुन्छ! उहाँ हाम्रो प्रेमको अति लायक हुनुहुन्छ! परमेश्‍वर कृपालु र प्रेमिल हुनुहुन्छ! परमेश्‍वर अद्भूत हुनुहुन्छ!” तर तैँले यसलाई तथ्यहरूसँग तुलना गरिस् भने, के परमेश्‍वरले सृष्टि गरिएका प्राणीहरूसँग गर्ने व्यवहार यी मात्र हुन् त? (अहँ, होइन।) त्यसो भए, परमेश्‍वरले मानिसहरूलाई कस्तो व्यवहार गर्नुहुन्छ? परमेश्‍वरले मान्छेलाई व्यवहार गर्दा अपनाउनुहुने मनोवृतिबारे मानिसहरूमा अरू के-कस्ता धारणा र कल्पनाहरू हुन्छन्? के मानिसहरूले स्विकार्नै नसक्ने केही कुरा छन्? पक्‍कै पनि, यी परमेश्‍वरको न्याय, सजाय, परीक्षाहरू, शोधन, काटछाँट, अनुशासन, वञ्‍चितीकरण, र उहाँद्वारा मानिसको निराकरण हुन्। परमेश्‍वरको न्याय र सजाय स्विकार्न नसक्नेहरू कस्ता खालका मानिसहरू हुन्? तैँले तिनीहरू सत्यता नस्विकार्ने मानिसहरू हुन् भनेर भन्न सक्छस्, र तैँले ती सत्यता नस्विकार्ने मानिसहरू गैरविश्‍वासीहरू हुन् भनेर निश्‍चितसाथ भन्न सक्छस्। यदि मान्छेले परमेश्‍वरको न्याय र सजाय स्विकार्न सक्दैनन् भने, तिनीहरूले परमेश्‍वरको काम स्विकार्न सक्दैनन्। यो समस्या कस्तो प्रकृतिको हुन्छ? कस्तो भने तिनीहरूले सत्यता स्विकार्दैनन्, र परमेश्‍वरको काम अस्वीकार गर्छन्। यस्ता मानिसहरूले विपद्‌ र दण्ड मात्र सामना गर्नुपर्ने हुन्छ। तँ जस्तोसुकै व्यक्ति भए पनि, यदि तैँले परमेश्‍वरमा विश्‍वास गर्छस् तर सत्यता स्विकार्दैनस् भने, तँलाई मुक्ति दिलाउन सकिँदैन। व्यक्तिहरूले परमेश्‍वरमा विश्‍वास गर्न थालेपछि, परमेश्‍वरले तिनीहरूको खुलासा गर्न तिनीहरूलाई जस्तोसुकै वातावरणमा राख्‍नुभए पनि, के तिनीहरूले आफ्नो खुलासा हुने प्रक्रियाको क्रममा परमेश्‍वरको आशिष्‌, अनुग्रह, वास्ता, वा रक्षा देख्न सक्छन्? (अहँ, सक्दैनन्।) बाहिरी रूपमा तिनीहरूले देख्न सक्दैनन्, तर परीक्षा र शोधन भोगेपछि के तिनीहरूले देख्न सक्नेछन्? निश्‍चय पनि सक्नेछन्। त्यसकारण, परमेश्‍वरको न्याय र सजाय भोगेपछि उहाँको रक्षा र आशिष्‌ देख्‍न सक्‍ने कैयौँ मानिसहरू हुन्छन्। तर सत्यता मन नपराउने मानिसहरूले यी कुराहरू बिलकुलै देख्‍न सक्दैनन्। तिनीहरू अझै आफ्नै धारणा र कल्पनामा टाँसिइरहन्छन्, र तिनीहरू परमेश्‍वरप्रति शत्रुता र विद्रोहीपनले भरिएका हुन्छन्। यस प्रकारका मानिसहरू गैरविश्‍वासी, दुष्टजन, र ख्रीष्टविरोधीहरू हुन। तिनीहरूले जे-जे गर्छन् ती सबै गर्न नहुने कामका उदाहरण हुन्। पावल एउटा उदाहरण हो। पावललाई हेर्दा मानिसहरूले के देख्छन्? (पावल ख्रीष्टविरोधी मार्गमा थियो, र उसको कथा हाम्रा लागि चेतावनी हो।) पावल सत्यताको पछि लाग्दैनथ्यो। उसले आफ्नो देहको लागि भविष्य र गन्तव्य खोज्न मात्र परमेश्‍वरमा विश्‍वास गर्थ्यो। उसले इनाम र मुकुट मात्र प्राप्त गर्न खोज्यो। परमेश्‍वरले थुप्रै वचनहरू बोल्नुभयो, उसलाई अनुशासनमा राख्‍नुभयो, प्रशस्तै अन्तर्दृष्टि र ज्योति दिनुभयो, तैपनि उसले परमेश्‍वरको आज्ञापालन गर्ने वा सत्यता स्विकार्ने गरेन। उसले जहिले पनि परमेश्‍वरको अवज्ञा र प्रतिरोध गर्थ्यो, र अन्तिममा, ऊ ख्रीष्टविरोधी बन्यो र उसले निन्दा र दण्ड भोग्यो। पावल गर्न नहुने कुराको एउटा उदाहरण हो। आद्यरूपी ख्रीष्टविरोधीको रूपमा पावलको उदाहरण जाँच गर्दा, हामी बुझ्न सक्छौँ कि पावल परमेश्‍वरको प्रतिरोध र विनाशको मार्गमा थियो। थुप्रै मानिसहरूले यसबाट सिकेका र फाइदा प्राप्त गरेका छन्। तिनीहरूले सत्यता पछ्याउने मार्गमा, र विश्‍वासीको सही मार्गमा पाइला चालेका छन्। सत्यता स्विकार्न सक्ने, र पावलको पाठबाट फाइदा प्राप्त गरेका मानिसहरूको लागि परमेश्‍वरको के इच्छा हुन्छ? (मुक्ति र प्रेम।) त्यसो भए, परमेश्‍वरद्वारा भएको पावलको खुलासा, न्याय, र निन्दाबाट मानिसहरूले परमेश्‍वरको स्वभावको कुन पक्ष देख्न सक्छन्? (उहाँको धर्मी स्वभाव।) त्यसो भए परमेश्‍वरको नजरमा, सृष्टि गरिएको प्राणीको रूपमा पावल के बनेको थियो? ऊ सेवा गर्ने वस्तु भएको थियो। सबै मानिसहरू, फाइदा प्राप्त गर्नेहरू र खुलासा गरिनेहरू दुवै थरी नै, सृष्टि गरिएका प्राणीहरू हुन्। तर परमेश्‍वरले यी दुई थरीका मानिसहरूलाई पूरै फरक तरिकाले व्यवहार गर्नुहुन्छ। वास्तवमा, परमेश्‍वरको नजरमा यी दुवै थरीका मानिसहरू कमिला र किराजतिकै बेकार हुन्, तर परमेश्‍वरले एउटालाई गर्ने व्यवहार अर्कोलाई गर्नेभन्दा फरक छ। यो परमेश्‍वरको धर्मी स्वभाव हो। यी दुई थरीका मानिसहरूप्रति परमेश्‍वरको फरक मनोवृति केमा आधारित हुन्छ? (यो तिनीहरूले पछ्याउने मार्गमा आधारित हुन्छ।) यो कुरा व्यक्ति आफैले कसरी आफ्नो प्रकटीकरण गर्छ भन्‍ने कुरामा, र उसको सार, सत्यताप्रतिको उसको मनोवृति, र ऊ हिँडिरहेको मार्गमा आधारित हुन्छ। झट्ट हेर्दा, परमेश्‍वरमा मान्छेको लागि सहानुभूति नभएजस्तो, उहाँ संवेगहीन भएजस्तो, र उहाँका कदमहरू निर्दयी भएजस्तो लाग्छ। मान्छेका धारणा र कल्पनाहरूअनुसार, मानिसहरू सोच्छन्, “परमेश्‍वरले पावललाई त्यस्तो व्यवहार नगर्नुभएको भए हुन्थ्यो। पावलले धेरै काम गरेका र धेरै कष्ट भोगेका थिए। साथै, उनी परमेश्‍वरप्रति अति बफादार थिए। परमेश्‍वरले उनलाई किन त्यस्तो व्यवहार गर्नुभएको होला?” के मानिसहरूले यसो भन्नु उपयुक्त हुन्छ? के यो सत्यताबमोजिम छ? पावल कुन रूपमा परमेश्‍वरप्रति अति बफादार र भक्त थियो? के तिनीहरू सत्यता बङ्ग्याइरहेका छैनन् र? पावल आफ्नै लागि आशिष्‌ प्राप्त गर्न बफादार र भक्त बन्थ्यो। के त्यो परमेश्‍वरप्रतिको बफादारी हो? जब मानिसहरूले सत्यता बुझ्दैनन्, समस्याको सार प्रष्ट रूपमा देख्दैनन्, र संवेगको आधारमा अन्धाधुन्धा बोल्छन्, के तिनीहरू परमेश्‍वरविरुद्ध विद्रोह र प्रतिरोध गरिरहेका हुँदैनन् र? सबैले पावलको पूजा गर्नु नौलो कुरै भएन। शैतानका मानिसहरूले शैतानलाई नै पूजा गर्छन्, र संवेगको आधारमा शैतानकै पक्षमा बोल्छन्। मतलब, मानिसहरू शैतानबाट छुट्टिएजस्तो देखिए पनि तिनीहरू त्यससितै जोडिएका हुन्छन्। खासमा, जब मानिसहरू शैतानको पक्षमा बोल्छन्, तिनीहरू आफ्नै पक्षमा पनि बोलिरहेका हुन्छन्। मानिसहरूले पावलप्रति सहानुभूति जनाउँछन् किनभने तिनीहरू पनि पावलजस्तै हुन्छन्, र ऊसँगको एउटै मार्गमा हुन्छन्। मान्छेको सामान्य समझअनुसार त परमेश्‍वरले पावललाई त्यस तरिकाले व्यवहार नगर्नुभएको भए हुन्थ्यो, र उहाँले जे गर्नुभयो त्यो मानव तर्कको ठिक उल्टो थियो। यो परमेश्‍वरको धर्मी स्वभाव हो, र यो सत्यता हो। यदि व्यक्तिले मान्छेको सामान्य समझअनुसार बोल्यो भने, उसले यसो भन्‍न सक्छ, “पावलले खासै धेरै प्राप्त नगरे पनि, उनले धेरै परिश्रम र प्रयास गरे। उनले वर्षौँसम्म कष्ट भोगेको कारण उनलाई बचाइएको भए हुन्थ्यो। उनी सेवाकर्ता मात्र थिएछन् भने पनि त्यो ठिकै हुन्थ्यो। तर उनलाई दण्डित गर्नु वा नरकमा पठाउनु पर्दैनथ्यो।” यी मान्छेका तर्क र संवेग हुन्—यो सत्यता होइन। परमेश्‍वरको सबैभन्दा सुन्दर पक्ष के हो? उहाँमा मान्छेको सामान्य समझ नहुनु। उहाँले जे गर्नुहुन्छ ती सबै सत्यता र उहाँको सारबमोजिम हुन्छ। उहाँले धर्मी स्वभाव प्रकट गर्नुहुन्छ। परमेश्‍वरले न तेरो व्यक्तिपरक इच्छाहरूलाई न त तैँले जे गरेको छस् त्यसका वस्तुगत तथ्यहरूलाई नै वास्ता गर्नुहुन्छ। तैँले जे गर्छस्, जे प्रकट गर्छस्, र तैँले जुन मार्ग हिँड्छस्, त्यसको आधारमा परमेश्‍वरले तँ कस्तो व्यक्ति होस् भन्ने कुरा निर्धारण गर्नुहुन्छ, अनि त्यसपछि तेरो लागि उपयुक्त मनोवृति अपनाउनुहुन्छ। पावलको अन्त्य यसरी नै भएको हो। पावलको विषयलाई हेर्दा, परमेश्‍वर प्रेमरहित हुनुहुन्थ्यो जस्तो लाग्छ। पत्रुस र पावल दुवै सृष्टि गरिएका प्राणीहरू थिए, तर परमेश्‍वरले पत्रुसलाई प्रशंसा गर्नुभयो र आशिष्‌ दिनुभयो, तर पावललाई भने खुलासा, चिरफार, न्याय, र निन्दा गर्नुभयो। परमेश्‍वरले जसरी पावलको अन्त्य निर्क्यौल गर्नुभयो, त्यसमा तैँले परमेश्‍वरको प्रेम देख्न सक्दैनस्। त्यसैले, पावललाई जे भयो, त्यसको आधारमा, के तैँले परमेश्‍वरले प्रेम गर्नुहुन्न भन्न सक्छस्? अहँ, तैँले सक्दैनस्, किनभने परमेश्‍वरले उसलाई थुप्रैपटक अनुशासित गर्नुभयो, ज्योति दिनुभयो, र प्रायश्‍चित गर्ने थुप्रै मौकाहरू दिनुभयो, तर पावलले जिद्दीपूर्वक अस्वीकार गर्‍यो र परमेश्‍वरविरोधी मार्गमा हिँड्यो। त्यसकारण अन्त्यमा, परमेश्‍वरले उसलाई निन्दा र दण्डित गर्नुभयो। यस विषयलाई झट्ट हेर्दा, परमेश्‍वरको काम र मुक्तिमा मानिसको लागि केही विकल्प नै छैन जस्तो देखिन्छ। परमेश्‍वरले मानिसको रोजाइमा हस्तक्षेप गर्नुहुन्न, तर यदि कुनै व्यक्तिले आशिष्‌ खोजी गर्ने मार्ग रोज्यो भने, परमेश्‍वरले उसलाई निन्दा र दण्डित गर्नुहुनेछ। यस्तो लाग्छ मानौँ परमेश्‍वरले मानिसहरूलाई तिनीहरूको आफ्नै मार्ग रोज्न दिनुहुन्न, उहाँले तिनीहरूलाई सत्यता पछ्याउने मार्ग मात्र रोज्न दिनुहुन्छ, र कुनै व्यक्तिलाई न्याय गर्नु वा नगर्नु, शुद्ध पार्नु वा नपार्नु, र सिद्ध पार्नु वा नपार्नु सबै परमेश्‍वरकै हातमा हुन्छ। तर परमेश्‍वरको कामलाई यसरी हेर्नु र परमेश्‍वरलाई यस रूपमा व्याख्या गर्नु मूर्खतापूर्ण गल्ती र पूरै हास्यास्पद हुँदैन र? परमेश्‍वरको स्वभाव धर्मी र पवित्र हुन्छ भनेर मान्छे बिलकुलै जानकार छैन; उसले जहिले पनि आफ्नै मार्ग—अर्थात् परमेश्‍वरविरोधी मार्ग पछ्याउँछ, तर परमेश्‍वरको न्याय र निन्दा स्विकार्न चाहँदैन। यो पूर्ण रूपमा बेमनासिब छ! यहाँ कैयौँ मानिसहरू छन्, जो यस्तो सोच्छन्, “परमेश्‍वरले मानिसहरूलाई कस्तो व्यवहार गर्नुहुन्छ, के मिसन दिनुहुन्छ, के काम अह्राउनुहुन्छ, वा के कर्तव्य निर्वाह गर्न लाउनुहुन्छ भन्ने कुरा तिनीहरूले रोज्न सक्दैनन्। आफ्नै मार्गमा हिँड्न खोज्‍नेलाई अन्ततः निन्दा गरिन्छ। परमेश्‍वरले तँलाई जुन मार्गमा डोर्‍याउनुहुन्छ, तैँले त्यही मार्ग रोजिस् भने मात्र, र तैँले सत्यता पछ्याउने मार्ग रोजिस् भने मात्र, परमेश्‍वरले तँलाई आशिष्‌ दिनुहुन्छ र प्रशंसा गर्नुहुन्छ।” कतिपय मानिसहरूले यसलाई परमेश्‍वर पक्षपाती हुनुभएको र मानिसको छनौटको स्वतन्त्रतामा हस्तक्षेप गर्नुभएको रूपमा लिन्छन्। तर के तथ्य यही हो त? (होइन।) परमेश्‍वरले सिद्धान्तअनुसार नै यो सब गर्नुहुन्छ। जब तैँले तथ्य र सत्यता बुझ्दैनस्, त्यतिखेर तैँले सजिलै परमेश्‍वरलाई गलत बुझ्न र आलोचना गर्न सक्छस्, तर जब तैँले तथ्य र सत्यता बुझ्छस्, तँलाई लाग्‍नेछ कि यी गलतबुझाइहरू पूर्णतया बेकार र घृणित कुराहरू हुन्, र यस्ता कुराहरू कहिल्यै पैदा हुनु हुँदैन। यस बिन्दुमा तैँले थाहा पाउनेछस् कि परमेश्‍वरले गर्नुहुने हरेक काम सही हो। मानिसहरूले यो बुझ्न सक्दैनन् किनभने तिनीहरू अति स्वार्थी र मूर्ख हुन्छन्। तिनीहरूले सत्यता बुझ्दैनन् र विभिन्‍न मामिलाहरू प्रष्ट रूपमा देख्न सक्दैनन्, त्यसैले तिनीहरूले परमेश्‍वरलाई तिनीहरूको आफ्नै धारणा र कल्पनाअनुसार व्याख्या गर्छन्। यो कुरा बुझेपछि, तैँले अबउप्रान्त पावलको बचाउ गर्ने वा परमेश्‍वरलाई गलत रूपमा बुझ्नेछैनस्। तैँले यसो भन्नेछस्, “परमेश्‍वरले जे गर्नुहुन्छ त्यो पूर्ण रूपले सही हुन्छ। भ्रष्ट हुने त मानवहरू हुन्। तिनीहरू सङ्कुचित सोच भएका र मूर्ख हुन्छन्। तिनीहरूले परिस्थितिहरू प्रष्ट बुझ्न सक्दैनन्। व्यक्तिले परमेश्‍वरको धर्मी स्वभाव देखे पनि नदेखे पनि वा यसमार्फत तिनीहरूले परमेश्‍वरको प्रेम देखे पनि नदेखे पनि, परमेश्‍वरले गर्ने हरेक चीज सही हुन्छ, र त्यो उहाँको धर्मी स्वभाव र सारको प्रकटीकरण हो। त्यो सबै सत्यताबमोजिम हुन्छ, र गलत हुँदैन!” आज, परमेश्‍वरले तिमीहरूमाथि काम गर्नुहुँदा र तिमीहरूलाई मुक्ति दिनुहुँदा, तिमीहरूले कुन मार्ग रोज्नुपर्छ? के परमेश्‍वरले तिमीहरूलाई हस्तक्षेप गर्दै हुनुहुन्छ? तिमीहरूले के विकल्प रोज्नुपर्छ? के तिमीहरूले पावलको गल्तीहरूबाट सिक्नुपर्छ? के तिमीहरू पत्रुसजस्तै बनेर सत्यता पछ्याउने मार्गमा हिँड्नुपुर्छ? तिमीहरूले यो मामिलालाई कसरी लिन्छौ? त्यो तिमीहरूले सत्यता बुझ्छौ या बुझ्दैनौ त्यसैमा भर पर्छ। सत्यता बुझ्दा, त्यसले कस्ता समस्याहरू समाधान गर्छ? सत्यता बुझ्नुको उद्देश्य मान्छेको भ्रष्ट स्वभाव र मान्छेका विभिन्न कठिनाइहरू सुल्झाउनु हो। जब तँ सुल्झाउनै नसकिने समस्याहरू; वा तेरो धारणासँग नमिल्ने मानिस, घटना, र वस्तुहरूको समुमुख आउँछस्, तब सत्यताले तँभित्रै आफ्नो कार्य गर्न शुरु गर्छ। त्यसो भए पावलको घटनाले तँलाई तेरो व्यक्तिगत जीवन प्रवेश र तेरो मार्ग रोजाइमा कसरी मदत गर्छ? (त्यसले हामीलाई परमेश्‍वरसामु आउन र आफैमाथि चिन्तन गर्न अभिप्रेरित गर्न सक्छ।) (त्यसले परमेश्‍वर र मान्छेबीच पर्खालहरू भत्काउन र गलत बुझाइहरू हटाउन सक्छ।) त्यो त्यसको एउटा पाटो हो, र तिमीहरूले यस छलफलबाट केही प्राप्त गरेका छौ। बुझ्नुपर्ने सबैभन्दा महत्त्वपूर्ण कुराहरू भनेका सत्यता पछ्याउने मार्ग रोज्नुको महत्त्व, र त्यसो गर्नेहरूलाई परमेश्‍वरले किन प्रशंसा गर्नुहुन्छ र आशिष्‌ दिनुहुन्छ भन्ने कुराहरू हुन्। यस प्रश्‍नको जवाफ बुझ्नु सबैभन्दा महत्त्वपूर्ण कुरा हो।

भर्खरै मैले यहूदीहरूलाई निर्वासनमा कसरी पठाइयो, र तिनीहरू संसारभरका सबै देशमा कसरी छरिए भन्ने कुरा उल्लेख गरेँ। मानिसहरू यो तथ्यलाई कसरी लिन्छन्? तिनीहरू कस्तो सत्यता बुझ्छन्? यो घटनाले मानिसहरूलाई अलि चिन्तन गराउनुपर्ने हो। पहिलो, मानिसले कसरी अभ्यास गर्नुपर्छ भन्नेबारे, अनि दोस्रो, ताकि तिनीहरूले यो घटनामार्फत् परमेश्‍वरको स्वभाव बुझून् भन्‍नेबारे चिन्तन गर्नुपर्ने हो। पहिला, मानिसले यी परिस्थितिमा कसरी अभ्यास गर्नुपर्छ त्यसबारे कुरा गरौँ। परमेश्‍वरले गर्नुहुने कुनै पनि काम मान्छेको चाहनाद्वारा प्रभावित हुँदैन; परमेश्‍वरको आफ्नै योजना हुन्छ, र कामकुरा गर्ने उहाँका आफ्नै सिद्धान्तहरू हुन्छन्। त्यसोभए, मानिसहरूमा कस्तो मनोवृति हुनुपर्छ? मानिसहरूले जे परिस्थिति सामना गर्नुपरे पनि, वा त्यो तिनीहरूको धारणासँग मेल खाओस् या नखाओस्, तिनीहरू बिर्सेर पनि परमेश्‍वरविरुद्ध जानु हुँदैन। कतिपय मानिसहरू भन्छन्, “मैले अनाज्ञाकारी भएर परमेश्‍वरको विरोध गर्ने भए पनि, मैले आफ्नो कर्तव्य निर्वाह गरे पुगिहाल्यो नि, होइन र?” यो कस्तो खालको मनोवृति हो? स्पष्टतः यो अस्वीकार्य कुरा हो। यो साँचो आज्ञाकारिता होइन। त्यसोभए, मानिसले “परमेश्‍वरविरुद्ध जानु हुँदैन” भन्ने कुरालाई ठ्याक्कै कसरी अभ्यास गर्नुपर्छ, र त्यसलाई कसरी व्यवहारमा उतार्नुपर्छ? अभ्यासका दुईवटा सिद्धान्तहरू छन्: पहिलो, परमेश्‍वरको इच्छा के हो, मानिसहरूले के-कस्ता सत्यताहरू बुझ्नुपर्छ, र सहकार्य गर्दै परमेश्‍वरको आज्ञा कसरी पूरा गर्नुपर्छ भनेर सक्रिय रूपले खोजी गर्नुपर्छ—यो मानिसहरूले गर्नुपर्ने कामको सक्रिय पाटो हो। दोस्रो, तैँले परमेश्‍वरबारे कहाँनेर गलतबुझेको छस्, तँ उहाँप्रति कहाँ आज्ञाकारी छैनस्, कहाँ तेरा धारणा र कल्पनाहरू छन्, र कहाँ उहाँसँग नमिल्ने कुराहरू छन् भनी जाँच्‍नु र पहिचान गर्नुपर्छ। यसले तँ आफ्नो कर्तव्य निर्वाह गर्ने क्रममा सत्यताको सही अभ्यास गर्न, सिद्धान्तअनुसार काम गर्न, परमेश्‍वरको आज्ञा पूरा गर्न, र परमेश्‍वरद्वारा स्मरणमा रहन सक्छस् बनेर सुनिश्‍चित गर्नेछ। के अभ्यासका यी सिद्धान्तहरू सरल छन्? (हो, सरल छन्।) मैले “सरल” भन्नुको मतलब के हो? के हो भने, तर्क र शब्दहरू तुलनात्मक रूपले स्पष्ट छन्; “एक” भनेको एक हो र “दुई” भनेको दुई नै हो; यो सुन्नेबित्तिकै यसलाई कसरी अभ्यास गर्ने भनेर तँलाई थाहा हुन्छ। तर वास्तवमा यसलाई व्यवहारमा उतार्नु त्यति सरल छैन, किनकि मानिसहरूमा भ्रष्ट स्वभावहरू हुन्छन्। तिनीहरू जहिले पनि वादविवाद गर्छन्, र तिनीहरूमा अनेकौँ कल्पना र धारणाहरू, साथै परमेश्‍वरबारे गलतबुझाइहरू हुन्छन्। मानिसहरूले यी कुराहरू विश्‍लेषण गरी परमरेश्‍वरको न्याय र सजाय स्विकार्नैपर्छ, तर यसले आत्मिक बुझाइ नभएका मानिसहरूलाई नयाँ धारणा बनाउन लगाउँछ: “सबै मानिसहरू परमेश्‍वर प्रेम हुनुहुन्छ भन्छन्, अनि किन परमेश्‍वर जहिले पनि मान्छेका सोच र धारणाहरूको खुलासा र न्याय गर्नुहुन्छ? म त परमेश्‍वरमा प्रेम देख्दिनँ; परमेश्‍वरको स्वभावले अपराध नसहेको मात्र देख्छु।” के यो मान्छेको धारणा होइन र? भ्रष्ट मान्छेका धारणा र कल्पनाहरूमा जस्तै, यदि परमेश्‍वरले सारा मानवजातिको विकासको क्रममा जहिल्यै कृपा र करूणा मात्र देखाउनुभएको भए र कहिल्यै धार्मिकता वा क्रोध नदेखाउनुभएको भए, के मान्छे हालसम्म बाँच्न सक्नेथियो? (अहँ, सक्नेथिएन।) मान्छेलाई शैतानले धेरै पहिले निलिसकेको हुनेथियो। पिशाच, शैतान र परमेश्‍वरको विरोध गर्ने भ्रष्ट मानिसहरूको समस्या सम्हाल्दा, परमेश्‍वरले जे देखाउनुहुन्छ र जसरी आफूलाई प्रकट गर्नुहुन्छ, त्यो मान्छेले भन्ने गरेको प्रेम होइन, बरु धर्मी स्वभाव हो; त्यो घृणा, तिरस्कार, न्याय, सजाय, दण्ड र विनाश हो। यसो गरेर मात्र परमेश्‍वरले उहाँको स्वभाव धर्मी, पवित्र, र अपराध नसहने छ भनी खुलासा गर्न; शैतानलाई पूर्ण रूपमा लज्जित तुल्याउन, र प्रभावकारी रूपले साँचो मानवताको रक्षा गर्न सक्नुहुन्छ। परमेश्‍वरले सधैँ यसरी नै मानवजातिलाई डोर्‍याउनुभएको र जोगाउनुभएको छ।

मानिसहरूले आफ्नो हृदयमा भएका परमेश्‍वरसँगमेल नखाने, वा उहाँबारे गलत बुझेको कुनै पनि कुरा बारम्बार जाँच गर्नुपर्छ। यी गलत बुझाइहरू कसरी उत्पन्न हुन्छन्? किन मानिसहरू परमेश्‍वरलाई गलत बुझ्छन्? (किनकि तिनीहरूको स्वार्थ प्रभावित हुन्छ।) मानिसहरूले यहूदियाबाट भएको यहूदीहरूको निर्वासनका तथ्यहरू देखेपछि, दुःख मान्छन्, र भन्छन्, “सुरुमा, परमेश्‍वरले इस्राएलीहरूलाई धेरै प्रेम गर्नुभयो। उहाँले तिनीहरूलाई मिश्रबाट निकालेर लाल समुद्र पार गराउनुभयो स्वर्गबाट मन्न बर्साइदिनुभयो र पिउनको लागि पानीको मुहान फुटाइदिनुभयो, त्यसपछि व्यक्तिगत रूपमै डोर्‍याउन व्यवस्था दिनुभयो, र जिउने तरिका सिकाउनुभयो। मान्छेको लागि परमेश्‍वरको प्रेम प्रचुर थियो—त्यतिखेरका मानिसहरू साह्रै भाग्यशाली थिए! कसरी परमेश्‍वरको मनोवृति आँखा झिमिक्क गर्दै उल्टिन पुग्यो? उहाँको त्यत्रो प्रेम कहाँ हरायो?” मानिसहरूको भावना यसबाट पर जान सक्दैन, र तिनीहरू शङ्का गर्न थाल्छन् र भन्छन्, “परमेश्‍वर प्रेम हुनुहुन्छ कि हुनुहुन्‍न? इस्राएलीहरूप्रतिको उहाँको पहिलेको मनोवृति अहिले किन बिलकुलै देखिँदैन? उहाँको प्रेम त नामोनिसानै हरायो। के उहाँमा अलिकति पनि प्रेम छ?” मानिसहरूको गलत बुझाइ यहीँबाट सुरु हुन्छ। मानिसहरूले कुन सन्दर्भमा गलत बुझाइ राख्छन्? के त्यो परमेश्‍वरका कार्यहरू मान्छेका धारणा र कल्पनाहरूसँग नमिलेर हुन सक्छ? के यही तथ्यले गर्दा मानिसहरू परमेश्‍वरलाई गलत बुझ्छन्? मान्छेले परमेश्‍वरको प्रेमको परिभाषा सीमित पार्ने भएकोले उहाँलाई गलत बुझ्छन् होइन र? तिनीहरू सोच्छन्, “परमेश्‍वर प्रेम हुनुहुन्छ। त्यसकारण, उहाँले मानिसहरूको ख्याल र रक्षा गर्नुपर्छ, र तिनीहरूलाई अनुग्रह र आशिष्‌ प्रदान गर्नुपर्छ। परमेश्‍वरको प्रेम भनेकै यही हो! परमेश्‍वरले मानिसहरूलाई यसरी प्रेम गर्नुभएको मलाई मन पर्छ। परमेश्‍वरले मानिसहरूलाई कति प्रेम गर्नुहुन्छ भन्ने कुरा मैले विशेषतः उहाँले तिनीहरूलाई लाल समुद्र पार गराएर डोर्‍यानुहुँदा देखेँ। त्यतिखेरका मानिसहरू धेरै भाग्यशाली थिए! म तिनीहरूमध्ये एक हुन सके त!” जब तँ यस कथाबाट मोहित हुन्छस्, तब तँ परमेश्‍वरले त्यस क्षणमा देखाउनुभएको प्रेमलाई सर्वोच्च सत्यता र उहाँको सारको एक्लो निशानको रूपमा लिन्छस्। तैँले हृदयमा उहाँको परिभाषालाई सीमित पार्छस्, र परमेश्‍वरले त्यस क्षणमा गर्नुभएका सबै कुरालाई सर्वोच्च सत्यता ठान्छस्। तँ सोच्छस्, यो परमेश्‍वरको सबैभन्दा प्रेमिलो पक्ष, र मान्छेलाई उहाँको सम्मान गर्न र डर मान्न बाध्य पार्ने कुरा हो, अनि यो परमेश्‍वरको प्रेम हो। वास्तवमा, परमेश्‍वरका कार्यहरू आफै सकारात्मक थिए, तर तेरो सीमित परिभाषाको कारण, ती तेरो दिमागका धारणाहरू, र परमेश्‍वरलाई परिभाषित गर्ने तेरो आधार बन्न पुगे। ती कुराले तँलाई परमेश्‍वरको प्रेमलाई गलत बुझ्न लगाउँछन्, मानौँ त्यसमा कृपा, वास्ता, सुरक्षा, मार्गदर्शन, अनुग्रह, र आशिष्‌बाहेक अरू केही छैन—परमेश्‍वरको प्रेम यति नै हो। प्रेमका यी पक्षहरूलाई किन तँ यति धेरै प्रिय ठान्छस्? के यो तेरो स्वार्थसँग जोडिएकोले हो? (हो।) यो कुन-कुन स्वार्थसँग जोडिएको छ? (देह सुख र आरामदायी जीवन।) जब मानिसहरू परमेश्‍वरमा विश्‍वास गर्छन्, तब उहाँबाट यी चीजहरू प्राप्त गर्न चाहन्छन्, तर अरू चीज चाहँदैनन्। मान्छेले न्याय, सजाय, परीक्षा, शोधन, परमेश्‍वरको निम्ति कष्टभोग, विभिन्‍न कुराहरूको त्याग र आफूलाई समर्पित गर्ने वा यहाँसम्म कि आफ्नो जीवन बलिदान दिनेजस्ता कुराहरूबारे सोच्न चाहँदैनन्। तिनीहरू त केवल परमेश्‍वरको प्रेम, वास्ता, सुरक्षा, र मार्गदर्शनमा रमाउन चाहन्छन्, त्यसैले तिनीहरू परमेश्‍वरको प्रेमलाई उहाँको सारको एकमात्र विशेषता, र उहाँको एक्लो सारको रूपमा परिभाषित गर्छन्। के परमेश्‍वरले इस्राएलीहरूलाई लाल समुद्र पार गराउँदै डोर्‍याउने क्रममा गर्नुभएका कुराहरू मान्छेका धारणाहरूको स्रोत बनेनन् र? (हो, बने।) यसले एउटा सन्दर्भ खडा गऱ्यो जसको आधारमा मानिसहरूले परमेश्‍वरबारे धारणाहरू बनाए। यदि तिनीहरूले यसरी परमेश्‍वरबारे धारणाहरू बनाए भने, के तिनीहरूले परमेश्‍वरको काम र स्वभावबारे साँचो बुझाइ प्राप्त गर्न सक्छन् त? स्पष्ट छ, तिनीहरूले केही पनि बुझ्नेछैनन्, अनि तिनीहरूले त्यसको अपव्याख्या गर्नेछन् र त्यसबारे धारणाहरू निर्माण गर्नेछन्। यसले के प्रमाणित गर्छ भने मान्छेको बुझाइ अति सङ्कुचित हुन्छ, र त्यो साँचो बुझाइ हुँदैन। यो सत्यता नभई, बरु मान्छेले आफ्नै धारणा, कल्पना, स्वार्थी चाहना, र विश्‍लेषणको आधारमा परमेश्वरमा हुन्छ भनी ठान्ने एक प्रकारको प्रेम र बुझाइ भएकोले, त्यो परमेश्‍वरको साँचो सारसँग मिल्दैन। परमेश्‍वरले मानिसहरूलाई कृपा, मुक्ति, वास्ता, सुरक्षा, र तिनीहरूको प्रार्थना सुनेरबाहेक अरू कुन तरिकाले प्रेम गर्नुहुन्छ? (ताडना, अनुशासन, काटछाँट, निराकरण, न्याय, सजाय, परीक्षा, र शोधनमार्फत्।) त्यो सही हो। परमेश्‍वरले आफ्नो प्रेम अनेकौँ तरिकाले देखाउनुहुन्छः हिर्काएर, अनुशासनमा राखेर/अनुशासन दिएर, हप्काएर, अनि न्याय, सजाय, परीक्षा, शोधन आदि इत्यादिमार्फत्। यी सबै परमेश्‍वरको प्रेमका पक्षहरू हुन्। यो दृष्टिकोण मात्र विस्तृत र सत्यताबमोजिम छ। यदि तैँले यो बुझिस् भने, आफूलाई जाँचेर आफूले परमेश्‍वरलाई गलत बुझेको रहेछ भनी थाहा पाउँदा, के आफ्नो गल्ती चिन्न, र आफूले कहाँनेर गल्ती गरेको रहेछ भनेर चिन्तन गर्न सक्दैनस् र? के यसले तँलाई परमेश्‍वरबारे तेरा गलतबुझाइहरू सुल्झाउन मद्दत गर्न सक्दैन र? (हो, सक्छ।) तैँले यो कुरा हासिल गर्न सत्यता खोजी गर्नैपर्छ। यदि मानिसहरूले सत्यता खोजी गरे भने, परमेश्‍वरबारे आफ्ना गलतबुझाइहरू हटाउन सक्छन्, र तिनीहरूले परमेश्‍वरबारे आफ्ना गलतबुझाइहरू हटाएपछि, परमेश्‍वरका सबै बन्दोबस्तहरू पालना गर्न सक्छन्। यदि तैँले परमेश्‍वरबारे तेरा गलतबुझाइहरू हटाउन सक्छस् भने, तैँले यहूदियाबाट भएको यहूदीहरूको निर्वासनलाई हेर्दा, यसो भन्नेछस्, “मान्छे अर्थात् परमेश्‍वरको सृष्टि गरिएका प्राणीहरूप्रति उहाँको मनोवृति प्रेम मात्र होइन, उहाँले हिर्काएर अनि निर्वासित गराएर पनि डोर्‍याउनुहुन्छ। मानिसहरूले छनौट गरेर परमेश्‍वरप्रति मनोवृति राख्नु हुँदैन; त्यो समर्पण हुनुपर्छ, प्रतिरोध होइन।” मान्छेका धारणा र कल्पनाहरूको दृष्टिकोणबाट हेर्दा, यहूदीहरूप्रतिको परमेश्‍वरको मनोवृति बेवास्ता जस्तो देखिन्थ्यो, तर अहिले हेर्दा, परमेश्‍वरले बहुत राम्रो काम गर्नुभएको थियो; उहाँले जे देखाउनुभयो त्यो सबै धर्मी स्वभाव थियो। परमेश्‍वरले मानिसहरूलाई अनुग्रह र आशिष्‌ दिन, अनि दैनिक खुवाउन सक्नुहुन्छ, तर उहाँले ती सबै खोस्न पनि सक्नुहुन्छ। त्यो परमेश्‍वरको अख्तियार, सार, र स्वभाव हो।

यहूदियाबाट भएको यहूदीहरूको निर्वासनबारे धेरै मानिसहरूसँग धारणाहरू छन्, तर सत्यता खोज्ने मानिसहरूले यो घटनाबाट अन्तर्दृष्टि प्राप्त गर्न सक्छन्। यदि व्यक्तिसँग बुझ्ने क्षमता छ भने, यो घटनामार्फत उसले परमेश्‍वरको धर्मी स्वभावले चिढ्याइ सहँदैन भन्ने कुरा देख्नेछ। तर कतिपय मानिसहरूमा बुझ्ने क्षमता हुँदैन। यदि तिनीहरूलाई परमेश्‍वरले जे गर्नुभएको छ त्यो तिनीहरूको धारणासँग मेल खाँदैन भन्ने लाग्यो भने, तिनीहरूले परमेश्‍वर धर्मी हुनुहुन्छ, र उहाँको स्वभावले चिढ्याइ सहँदैन भन्ने कुरा पहिला स्विकार्नुपर्छ; यो निश्‍चित कुरा हो। त्यसपछि तिनीहरूले प्रार्थना गरी सत्यता खोज्नुपर्छ, र यहूदीहरूले परमेश्‍वरको स्वभाव चिढ्याउन र उहाँमा क्रोध पैदा गराउन के गरे त्यो हेर्नुपर्छ। यो तरिकाले मात्र मानिसहरूले पूर्ण रूपले आफ्ना धारणा सुल्झाउन, यो घटनामार्फत परमेश्‍वरको स्वभाव बुझ्न, र परमेश्‍वरका योजनाबद्ध कार्य र बन्दोबस्तहरूप्रति समर्पित हुन सक्छन्। सत्यता बुझ्नु मान्छेको लागि सजिलो काम होइन। चाहे तैँले पहिले परमेश्‍वरको अनुग्रह र आशिष्‌ उपभोग गरेको, वा उहाँको मार्गदर्शन र आज्ञा स्विकारेर काम गरेको वा केही अर्पण वा केही त्याग गरेको भए पनि नभए पनि—चाहे मानिसहरूले तँलाई केही योगदान गरेको व्यक्तिको रूपमै हेरे पनि, तैँले कुनै पनि परिस्थितिमा यी कुराहरूलाई पूँजीको रूपमा हेर्नु हुँदैन। यो पहिलो कुरा हो। दोस्रो कुरा के हो भने, तैँले यी कुराहरूलाई परमेश्‍वरमाथि राखेर तँप्रतिको उहाँको व्यवहार नियन्त्रित गर्ने चिपको रूपमा कहिल्यै हेर्नु हुँदैन। सबैभन्दा महत्त्वपूर्ण कुरा, परमेश्‍वरका वचनहरू र तँप्रतिको उहाँको मनोवृति जब तेरो धारणासँग मेल खाँदैनन्, वा सामान्य शिष्टाचारविपरीत हुन्छन्, तैँले उहाँको प्रतिरोध वा विरोध गर्नु हुँदैन। यो तेस्रो कुरा हो। के तिमीहरूले यी तीन कुराहरू हासिल गर्न सक्छौ? यी तीन कुराहरू वास्तविकतासँग सम्बन्धित छन्। के यी स्थितिहरू मान्छेमा सजिलै आउँछन्? (हो, आउँछन्।) यी स्थितिहरू मान्छेमा किन आउँछन्? यी कुरा किन यसरी आफै प्रकट हुन्छन्? परमेश्‍वरले सम्पूर्ण मानवजातिको व्यवस्थापन गर्नहुन्छ, र यावत्‌ थोकमाथि सार्वभौम शासन गर्नुहुन्छ, तर के परमेश्‍वरले यी कुराहरूलाई पूँजीको रूपमा हेर्नुहुन्छ? के परमेश्‍वरले यसको श्रेय लिनुहुन्छ? के परमेश्‍वरले “मैले तिमीहरूको लागि यति ठूला कामहरू गरेको छु। तिमी मानिसहरूले मलाई किन धन्यवाद दिँदैनौ?” भनेर आफैलाई प्रकट गर्नुहुन्छ? (अहँ, गर्नुहुन्न।) परमेश्‍वरको मनमा यस्ता कुराहरू हुँदैनन्। त्यसो भए, मान्छेले चाहिँ किन उसले गर्ने हरेक सानोतिनो त्याग वा खर्च, वा उसले गर्ने प्रत्येक मामुली योगदानको श्रेय खोज्छ? मान्छेले किन यसरी आफ्नै प्रकटीकरण र प्रदर्शन गर्छ? जवाफ सरल छ। त्यो किनभने मान्छेको स्वभाव भ्रष्ट हुन्छ। परमेश्‍वरले किन यसरी आफ्नै प्रकटीकरण वा प्रदर्शन गर्नुहुन्न? किनकि परमेश्‍वरको सार नै सत्यता हो, र सत्यता पवित्र हुन्छ। जवाफ यही हो। मानिसहरूले यस तरिकाले आफ्नै प्रकटीकरण वा प्रदर्शन गर्छन् किनभने तिनीहरूमा भ्रष्ट स्वभाव हुन्छ। के यो समस्या सुल्झाउन सकिन्छ? के मैले भर्खरै उल्लेख गरेका तीन कुराहरूले यो समस्या सुल्झाउन सक्छन्? (हो, सक्छन्।) मैले भनेका तीनवटै कुराहरू व्यवहारमा लागू गर्न सजिला छैनन्, तर एउटा समाधान छ। यी तीन कुराहरू सुनेपछि, मानिसहरूले सोच्‍न सक्छन्, “हामीलाई यो गर्ने अनुमति छैन, अनि हामीलाई त्यो गर्ने पनि अनुमति छैन। हामीले त केवल दिमाग नभएको कठपुतली भई बस्‍नुपर्छ।” के यो त्यस्तै हो त? (अहँ, होइन।) त्यसो भए, के हो त? सुन, परमेश्‍वरले तँलाई यी कुराहरू गर्न दिनुहुन्न किनभने यो तेरै रक्षाको लागि हो। यो पहिलो कुरा हो। तेरो खोजको विधि सत्यताबमोजिम छैन, र त्यो सही मार्ग होइन। तँभन्दा पहिले आएका मान्छेका गल्तीहरू नदोहोर्‍या। यदि तँ आफूले त्याग्‍ने र खर्चने कुराहरूलाई आफूले फाइदा लिन सक्ने पूँजी र चिपको रूपमा लिन्छस्, अनि तँप्रतिको परमेश्‍वरको मनोवृति तेरो इच्छाविपरीत हुँदा उहाँको विरोध गर्छस् भने, तेरो मनोवृति सत्यताबमोजिम छैन, त्यसमा मानवता छैन, र त्यो ठिक होइन। तँसँग हजार कारणहरू भए पनि तेरो मनोवृति अझै पनि गलत नै हुन्छ; त्यो कुनै पनि रूपमा सत्यतासँग मिल्दैन, र त्यो परमेश्‍वरको प्रतिरोध गर्नुबराबर हुन्छ। व्यक्तिमा हुनुपर्ने मनोवृति यो होइन। यो दोस्रो कुरा भयो। तेस्रो कुराचाहिँ के हो भने, यदि तँ यही मनोवृतिमा टाँसिएर बस्छस् भने, तैँले कहिल्यै सत्यता बुझ्ने वा प्राप्त गर्नेछैनस्। तैँले सत्यता प्राप्त नगर्ने मात्र नभई, तैँले आफैलाई पछि छुट्ने बनाउँछस्; तैँले सृष्टि गरिएका प्राणीहरूमा हुनुपर्ने मर्यादा र कर्तव्य गुमाउनेछस्। यदि तैँले “म आफ्नो मनोवृतिमा अडिग हुन्छु, र त्यसमा कसैले केही गर्न सक्दैन! मलाई विश्‍वास छ, म सही छु, त्यसैले म मेरो सोचमै दृढ रहनेछु। मेरो सोच सामान्य समझ र शिष्टाचारसँग मिल्छ, त्यसैले म अन्त्यसम्मै यसमै अडिग रहनेछु!” भनेर भन्छस् भने, त्यसरी नडगमगाई कुनै कुरामा लागिरहनाले तँलाई कुनै रूपमा पनि फाइदा गर्नेछैन। तेरो दृढताको कारण वा तँ कुनै कुरामा अडिग भएकैले गर्दा, परमेश्‍वरले उहाँको मनोवृति परिवर्तन गर्नुहुन्न। अर्को शब्दमा, तँ आफ्नो मनोवृतिमा अडिग भएकै कारण परमेश्‍वरले आफ्नो मनोवृति कहिल्यै परिवर्तन गर्नुहुन्न। बरु, तँप्रति परमेश्‍वरले तेरो विद्रोहीपन र दृढ प्रतिरोधसुहाउँदो मनोवृति बनाउनुहुनेछ। यो चौथो, अनि सबैभन्दा महत्त्वपूर्ण कुरा हो। यी चार कुराहरूबारे तिमीहरूले नबुझेको केही छ? के मैले उल्लेख गरेकामध्ये कुनै कुरा मान्छेको वास्तविक स्थितिसँग नमिल्ने, र मान्छेको जीवनको व्यावहारिक पाटोमा केही फाइदा नपुर्‍याउने खोक्रो शब्द मात्र छन्? (छैनन्, ती सबै फाइदाजनक छन्।) के तीमध्ये कुनै कुरा अभ्यासको मार्ग हुनुको साटो खोक्रा सिद्धान्तहरू मात्र हुन् त? (होइनन्।) मानिसहरूले आफ्नो दैनिक जीवनमा सत्यताको वास्तविकतामा कसरी प्रवेश गर्नुपर्छ भन्ने सम्बन्धमा के यी चार कुराहरू फाइदाजनक छन्? (हो, फाइदाजनक छन्।) यदि तिमीहरू यी चार कुराहरूबारे आफ्नो बुझाइमा प्रष्ट छौ भने, र तिनलाई व्यवहारमा उतार्छौ र अनुभव गर्छौ भने, परमेश्‍वरसँगको तेरो सम्बन्ध सामान्य रहनेछ। विविध परीक्षाहरूबाट गुज्रँदा, वा थरिथरीका मानिस, घटना, वा परिस्थितिहरू सामना गर्नुपर्दा, यी चार कुराहरूले तँलाई बचाउनेछन्। जब तँ विद्रोही स्थितिमा हुन्छस्, तब सत्यताका यी पक्षहरूबारे सोच्, यीसँग आफ्नो तुलना गर्, अनि सोहीअनुसार अभ्यास गर्। यदि शुरुमा यी कुरा व्यवहारमा लागू गर्न सक्दैनस् भने, तैँले प्रार्थना गर्नुपर्छ, र साथसाथै परमेश्‍वरले किन त्यस्तो काम गर्नुभयो भनेर पहिचान गर्नुपर्छ। तैँले चिन्तन गरेर तँसँग त्यस्ता के-कस्ता भ्रष्ट स्थिति वा प्रकटीकरणहरू छन् जसले तँलाई अभ्यास गर्न वा समर्पित हुन असक्षम पारिरहेका छन्, त्यो पहिचान गर्नुपर्छ। यदि तैँले यस तरिकाले सत्यता खोज्न सकिस् भने, तेरो स्थिति सामान्य रहनेछ, र तँ स्वाभाविक रूपमै सत्यताको वास्तविकतामा प्रवेश गर्नेछस्।

मामिला जेसुकै होस्, यदि तैँले सत्यता बुझ्दैनस् भने, तँ कि त धारणा र कल्पनाहरूको आधारमा, कि त अवज्ञापूर्वक र प्रतिरोध गर्दै काम गरिरहेको हुनेछस्। यो सतप्रतिशत निश्‍चित कुरा हो। कहिलेकाहीँ, बाहिरी रूपमा, तैँले परमेश्‍वरको प्रतिरोध गरिरहेको, खराब काम गरिरहेको, वा बाधा र अवरोध सिर्जना गरिरहेको जस्तो नदेखिएला, तर त्यसको अर्थ तेरा कार्यहरू सत्यताबमोजिम नै छन् भन्ने होइन। कहिलेकाहीँ, तैँले धारणा र कल्पनाहरूको आधारमा काम गर्छस्, र भलै त्यसले बाधा वा क्षति नपुर्‍याउँला, तर जबसम्म त्यो सत्यताबमोजिम हुँदैन, तबसम्म तेरा कार्यहरू परमेश्‍वरको इच्छाविपरीत नै हुन्छन्। अनि अरू बेला तेरो मनमा परमेश्‍वरबारे धारणाहरू हुन सक्छन्। तैँले ती कुरा मुखैले कहिल्यै नबोले पनि, भित्री रूपमा चाहिँ परमेश्‍वरले यसो वा उसो गर्नुपर्छ भनेर सोच्दै, र उहाँ यस्तो हुनुपर्छ भनेर भन्दै, तँ यी धारणा र कल्पनाहरू बनाइराख्छस्। बाहिरबाट हेर्दा त तैँले केही गलत गरेको हुँदैनस्, तर भित्री रूपमा, तँ निरन्तर परमेश्‍वरप्रति विद्रोहीपन र प्रतिरोधको स्थितिमा हुन्छस्। उदाहरणको लागि, मैले भर्खरै धारणाहरू राख्ने र परमेश्‍वरको प्रेमको परिभाषा सीमित पार्ने कार्यबारे कुरा गरेँ। तेरा धारणा र कल्पनाहरूको कारण तैँले परमेश्‍वरको काममा कुनै बाधा वा अवरोध सिर्जना गरिनस् भने पनि, तेरो स्थितिले प्रमाणित गर्छ कि तेरो हृदयले निरन्तर रूपले परमेश्‍वरलाई सीमित पार्दै र गलत बुझ्दै छ। यसबाट हामी के निष्कर्ष निकाल्न सक्छौँ? यही कि तैँले परमेश्‍वरलाई निरन्तर प्रतिरोध गर्दैछस्। के म सत्य बोल्दिनँ र? (हो, बोल्‍नुहुन्छ।) यदि त्यस्तो कुनै दिन आयो जुन दिन यहूदियाबाट भएको यहूदीहरूको निर्वासनसँग मिल्दोजुल्दो घटना घट्यो भने, तेरा धारणाहरूले तँलाई परमेश्‍वरका कार्यहरूको लागि ‘आमेन’ भन्न, वा परमेश्‍वरका कार्यहरूको प्रतिक्रियास्वरूप प्रशंसा, डर, वा आज्ञाकारिता जनाउन असक्षम बनाउनेछ। बरु उल्टै, तैँले परमेश्‍वरलाई गलत बुझ्नेछस्, गुनासो गर्नेछस्, र उहाँप्रति हृदयमा अलि शत्रुतापूर्ण पनि बन्‍नेछस्। भित्री रूपमा, तैँले उहाँलाई यसो भन्नेछस्, “परमेश्‍वर, तपाईंले त्यसो नगर्नुभएको भए हुन्थ्यो। यो मानिसहरूको इच्छाहरूविपरीत हुन जान्छ। तपाईंले आफ्नो सृष्टिलाई कसरी यस्तो व्यवहार गर्न सक्नुहुन्छ? आफ्ना चुनिएका मानिसहरूलाई कसरी यस्तो गर्न सक्नुहुन्छ? तपाईंले जे गर्नुभयो त्यो देखेपछि म तपाईंको प्रशंसा गाउन वा तपाईंका कार्यहरूको जयजयकार गर्न सक्दिनँ। म भित्रभित्रै कष्ट भोग्दै, लाचार महसुस गर्दै छु, लाग्छ मैले असीमित रूपले आराधना गर्ने परमेश्‍वरमा म भरोसा गर्न सक्दिनँ। मैले विश्‍वास गर्ने परमेश्‍वर यस्तो हुनुहुन्न। मैले विश्‍वास गर्ने परमेश्‍वरले सृष्टि गरिएका उहाँका प्राणीहरूलाई यस्तो व्यवहार गर्न मिल्दैन। मैले विश्‍वास गर्ने परमेश्‍वर यस्तो कठोर वा निर्दयी हुनुहुन्न। मैले विश्‍वास गर्ने परमेश्‍वरले मान्छेलाई नरमसाथ र ध्यानपूर्वक बच्चालाई जस्तै व्यवहार गर्नुहुन्छ, र तिनीहरूलाई अत्यन्तै सौभाग्यशाली र सौहार्द महसुस गराउनुहुन्छ, अहिलेजस्तो कठोर वा उदासीन व्यवहार उहाँले गर्नुहुन्‍न।” जब यी विलापहरू भित्रैबाट उत्पन्न हुन्छन्, तैँले तेरै अगाडि घटिरहेका घटनाहरूलाई पनि परमेश्‍वरको कामको रूपमा हेर्दैनस्। तैँले त्यो स्विकार्दैनस् वा ‘आमेन’ भन्दैनस्, प्रशंसा गर्ने त कुरै छोडौँ। त्यसैले, तेरो संवेग र स्थिति परमेश्‍वरप्रतिको आज्ञापालन हो कि विरोध? (विरोध।) प्रष्टै छ, यो साँचो आज्ञापालन होइन। यहाँ कुनै आज्ञापालन छैन, छ त केवल आक्रोश, विरोध, अनाज्ञाकारिता, र रीस। के सृष्टि गरिएका प्राणीहरूमा आफ्नो सृष्टिकर्ताप्रति हुनुपर्ने मनोवृति यही हो? अहँ, होइन। तेरो हृदयमा विरोधाभास छ; तँ सोच्छस्, “यदि परमेश्‍वरले यसो गर्नुभएको हो भने, मेरो हृदयले यो किन स्विकार्दैन? किन अधिकांश मानिसहरूले यो स्विकार्दैनन्? उहाँका कार्यहरू किन मान्छेका इच्छाहरूको यति विपरीत हुन्छन्, र ती किन रगत र नरसंहारले भरिएका हुन्छन्?” त्यो क्षण, तेरो हृदयमा भएको परमेश्‍वर र वास्तविक जीवनमा अस्तित्वमा रहेको सृष्टिकर्ताबीच विरोधाभास हुन्छ, र ती एकअर्कासँग मिल्दैनन्, होइन र? (हो, त्यस्तै हुन्छ।) त्यसो भए तैँले कुन परमेश्‍वरमा विश्‍वास गर्नुपर्छ? त्यो बेला, के तैँले तेरो हृदयको गहिराइमा रहेका धारणाहरूको परमेश्‍वरमा विश्‍वास गर्नुपर्छ कि तेरै अगाडि वास्तविक काम गरिरहनुभएको परमेश्‍वरमा? (हाम्रै अगाडि वास्तविक काम गरिरहनुभएको परमेश्‍वरमा।) आफ्नो व्यक्तिपरक इच्छाको सम्बन्धमा, मानिसहरू आफ्नै अगाडि वास्तविक काम गरिरहनुएको परमेश्‍वरमा विश्‍वास गर्न इच्छुक हुन्छन्, तर मान्छेका धारणा, स्वार्थी चाहना, र संवेगहरूको कारण, आफ्नो हृदयमा भएको परमेश्‍वरलाई ढाकछोप गर्छन्, र आफ्नै अगाडि वास्तविक काम गरिरहनुभएको परमेश्‍वरलाई जबरजस्ती स्विकार्छन्। तर भित्री रूपमा, सृष्टिकर्ताले जे गरिरहनुभएको छ ती सबै तथ्यहरू तिनीहरूले अझै स्विकार्न सकेका छैनन्; तिनीहरूले अझै पनि आफूलाई गुप्त राख्छन् र आफ्नै सानो संसारमा बस्छन्, आफूले कल्पेको परमेश्‍वरसँग अथक रूपमा बोल्छन् र अन्तरक्रिया गर्छन्, जबकि वास्तविक परमेश्‍वर जहिले पनि अस्पष्ट नै देखिनुहुन्छ। केही मानिसहरू यस्ता पनि छन्, जो सोच्छन्, “मलाई त साँचो परमेश्‍वर नहनुभए हुन्थ्यो जस्तो लाग्छ। मैले हृदयमा कल्पेको परमेश्‍वर नै मेरो परमेश्‍वर हुनुहुन्छ, जो प्रेमले भरिपूर्ण हुनुहुन्छ र मानिसहरूलाई उहाँको सौहार्दता महसुस गराउनुहुन्छ। उहाँ नै वास्तविक परमेश्‍वर हुनुहुन्छ। व्यावहारिक परमेश्‍वर त मैले कल्पेजस्तो हुनुहुन्न, किनभने उहाँले गर्नुहुने कामले मलाई निराश बनाउँछ र म उहाँबाट केही सौहार्दता महसुस गर्न सक्दिनँ। विशेष गरी, उहाँले त्यति धेरै मानिसलाई जसरी न्याय, सजाय, निन्दा, र निष्कासन गर्नुहुन्छ, त्यो कुरालाई म बेवास्ता गर्न सक्दिनँ।” कस्तो खालको व्यक्तिले यसो भन्छ? यो त गैरविश्‍वासी, र सत्यता नस्विकार्नेहरूले भन्ने कुरा हो। यी सबै कुरा मानिसहरूले परमेश्‍वरका कामहरू नबुझ्दा, र तिनीहरूले कल्पने र परमेश्‍वरले गर्नुहुने कामबीच विरोधाभास हुँदा तिनीहरूमा देखापर्ने विभिन्न स्थितिहरू हुन्। त्यसो भए, यी स्थितिहरू कसरी देखा पर्छन्? एउटा कुराचाहिँ, मानिसहरूमा भ्रष्ट स्वभावहरू हुन्छन्; र अर्कोचाहिँ, जब केही हुन्छ र तथ्यहरू मान्छेका धारणा र कल्पनाहरूसँग मिल्दैनन्, तिनीहरूका आशाहरू भत्कन्छन्, सपनाहरू चकनाचुर हुन्छन्, अनि तिनीहरूलाई आशिष्‌ पाउने आफ्नो अभिप्राय र चाहना पुरा हुन सक्दैन भन्ने महसुस हुन्छ, र अन्त्यमा तिनीहरूले के गर्ने निर्णय गर्छन्? भाग्ने, सम्झौता गर्ने, र जिद्दीपूर्वक अस्वीकार गर्ने। केही मानिसहरू अनिर्णीत हुन्छन्, र भन्छन्, “म दुवै पक्षलाई स्विकार्नेछु। मेरो हृदयमा शुरुदेखि नै हुनुभएको परमेश्‍वर नै परमेश्‍वर हुनुहुन्छ र उहाँ प्रेम हुनुहुन्छ। अनि मेरो आँखैअगाडि महान कार्यहरू गरिरहनुभएको र अख्तियार प्रयोग गरिरहनुभएको उहाँ पनि परमेश्‍वर नै हुनुहुन्छ। म दुवैलाई स्विकार्नेछु र कुनै एकलाई पनि त्याग्ने छुइनँ।” मानिसहरू अक्सर अनिर्णीत भएर यस प्रकारको स्थितिमा बस्छन्। तिनीहरू अक्सर आफ्नो मनमस्तिष्कमा रहने परमेश्‍वरप्रतिको सोचमै तल्लीन रहन्छन्। तिनीहरू दौडधुप गर्छन्, आफैलाई अर्पित गर्छन्, भेटी चढाउँछन्, र यो अस्पष्ट परमेश्‍वरको लागि काम गर्छन्। तिनीहरूले आफ्नो कर्तव्य निभाउन जतिसुकै मूल्य पनि चुकाउनेछन्, आफ्नै जीवनसमेत त्याग्‍नेछन् र आफ्नो सर्वस्व सबै बलि चढाउनेछन्। मानिसहरूले जसरी व्यवहार गरे पनि वा तिनीहरूमा जस्तोसुकै स्थिति पैदा भए पनि, जब तिनीहरूको मनमस्तिष्कमा यस्तो परमेश्‍वर हुन्छ, तब वास्तविक सृष्टिकर्ताको नजरमा तिनीहरूको काम असल हुन्छ कि दुष्ट? यो आज्ञापालन हो कि प्रतिरोध? स्पष्टै छ, ती राम्रा कर्म होइनन् र स्मरणयोग्य छैनन्। यसले देखाउँछ कि मानिसहरूले साँचो रूपमा परमरेश्‍वरको आज्ञापालन गरेका छैनन् र तिनीहरू पूर्ण रूपले समर्पित भएका छैनन्; बरु, तिनीहरू प्रतिरोध, विद्रोहीपन, र विरोधले भरिएका छन्। विशेष गरी मानिसहरू यस्तो स्थितिमा हुने, र अक्सर यस्तै स्थितिमा बाँच्ने भएकाले, जब तिनीहरू सपनाबाट ब्युँझेर आफ्नो वास्तविक संसारमा बाँच्छन्, तिनीहरूले थाहा पाउँछन् कि वास्तविक जीवनको परमेश्‍वरका कार्यहरूले तिनीहरूका मनोवैज्ञानिक र आत्मिक आवश्यकताहरू पूरा गर्न सक्दैनन्। उहाँका कार्यहरूले त उल्टै मानिसहरूलाई विभिन्न रूपले चोट पुर्‍याउँछन्, र तिनीहरूलाई उहाँ विभिन्न रूपले भावनाहीन भएको, र उहाँले मान्छेको इच्छाविपरीत काम गर्ने गरेको अनुभव गराउँछन्। कतिपय मानिसहरू यसो भन्दै पनि शङ्का गर्छन्, “के परमेश्‍वर प्रेम हुनुहुन्छ? के उहाँले मानिसलाई अझै प्रेम गर्नुहुन्छ? भनिन्छ कि परमेश्‍वरले मान्छेको चिन्ता लिनुहुन्छ र उसलाई उहाँ आफैलाई जस्तो प्रेम गर्नुहुन्छ। तपाईं यो कहाँ देख्‍नुहुन्छ? खोइ त, मैले किन कहिल्यै देखिनँ?” यो समस्या हो! मानिसहरू अक्सर यी स्थितिहरूमा बाँच्छन्, जसले गर्दा मान्छे र परमेश्‍वरबीचको विरोधाभास अझ गम्भीर बन्छ, र तिनीहरूबीचको दूरी झन्झन् बढ्दै जान्छ। परमेश्‍वरले आफ्ना धारणाहरूसँग मिल्ने केही कुरा गर्नुभयो भने, मानिसहरू सोच्छन्, “मेरो परमेश्‍वरले धर्ती हल्लाउने काम गर्नुभएको छ। मैले साँचो रूपमा विश्‍वास गर्न चाहेको परमेश्‍वर उहाँ नै हुनुहुन्छ। उहाँ मात्र मेरो परमेश्‍वर हुनुहुन्छ। म उहाँको सृष्टि गरिएको प्राणी बन्न इच्छुक छु। उहाँ मात्र मेरो सृष्टिकर्ता हुनुहुन्छ।” तर जब तिनीहरूको दैनिक जीवनमा कठिनाइ, निष्क्रियता, वा कमीकमजोरीहरू उत्पन्न हुन्छन्, र तिनीहरूले कल्पेको परमेश्‍वरले तिनीहरूलाई सधैँ सहयोग गर्न वा तिनीहरूका आवश्यकताहरू पूरा गर्न सक्दैनन्, तब परमेश्‍वरमाथिको तिनीहरूको विश्‍वास कमजोर हुन्छ वा हराउँछ। मानिसहरूमा भएका यी सबै स्थितिहरू र तिनीहरूको काम गर्ने अनि आफैलाई प्रदर्शन गर्ने यी सबै तौरतरिकाहरू के कुराले निम्त्याउँछ? यो मान्छेले सृष्टिकर्तालाई बुझ्दै नबुझ्ने भएकोले गर्दा हुन गएको हो। तैँले उहाँलाई बुझ्दैनस्; कारण यही मात्र हो। मान्छे र परमेश्‍वरबीचका सबै विरोधाभास, दूरी, र गलतबुझाइहरूको जड यही हो। अनि, मानिसहरूले यो समस्या कसरी सुल्झाउने? पहिलो, तिनीहरूले आफ्ना धारणाहरू हटाउनुपर्छ। दोस्रो, परमेश्‍वरले मानिसहरूमा गर्नुहुने सबैखाले कामबारे तिनीहरूले अनुभव, खोजी र मनन गर्नुपर्छ, र तिनीहरू त्यो हदमा पुग्‍नुपर्छ जहाँ तिनीहरू परमेश्‍वरले तिनीहरूको लागि तय गर्नुहुने प्रत्येक बन्दोबस्त, अनि उहाँले तिनीहरूको लागि योजनाबद्ध गर्नुहुने सबै मानिस, घटना, र वस्तुहरूप्रति पूर्ण रूपले समर्पित हुन सक्छन्। समर्पित हुनुको उद्देश्य के हो? यी सबै सत्यताहरू चिन्नु र बुझ्नु हो।

हामीले भर्खरै सङ्गति गरेको विषय के तिमीहरूलाई गहन लाग्छ? के तिमीहरू त्यो बुझ्न सक्छौ? के तिमीहरू त्यो बोध गर्न सक्षम छौ? (हो, छौँ।) तिमीहरू यसलाई सैद्धान्तिक रूपमा बुझ्न सक्षम हुनुपर्छ, तर के यसलाई सैद्धान्तिक रूपमा बुझ्नु भनेको सत्यता बुझ्नु र स्विकार्नुसरह हो? (अहँ, होइन।) त्यसो भए, के गर्नुचाहिँ सत्यता बुझ्नु र स्विकार्नुसरह हो त? तिमीहरूले दैनिक जीवनमा बारम्बार आफूलाई जाँच्‍नुपर्छ, तर केचाहिँ जाँच्नुपर्छ? (हामीमा परमेश्‍वरले भन्नुभएको जस्तो स्थिति छ कि छैन, वा त्यस तरिकाले हामी आफैलाई प्रदर्शन गर्छौँ कि गर्दैनौँ, अनि परमेश्‍वरको बारेमा मानिसहरूमा कस्ता धारणा र गलतबुझाइहरू छन् भनी जाँच्नुपर्छ।) ठ्याक्कै त्यही हो। तैँले यी कुराहरू जाँच्नैपर्छ; तैँले कस्तो भ्रष्टता देखाउँछस्, र तँसँग कस्ता धारणा र कल्पनाहरू छन्, त्यो जाँच्। कतिपय मानिसहरू आफैलाई जाँच्न नसक्ने बताउँछन्। त्यो पहिला अरूलाई हेरेर सजिलै हल हुन्छ। अरू मानिसहरू तेरो लागि ऐना हुन्। जब तैँले मानिसहरू निश्‍चित स्वभाव वा स्थितिहरू प्रस्तुत गरिरहेका देख्छस्, तेरो नजर आफैतिर फर्का, आफैलाई जाँच्, र आफैलाई तुलना गर्; तँसँग पनि यस्तै धारणा र कल्पनाहरू छन् कि, अनि तँ पनि यही स्थितिमा छस् कि हेर्। यदि यस्तै छस् भने, त्यसको लागि तैँले के गर्नुपर्छ? के तैँले आफैलाई उदाङ्गो पारेर यी कुराहरू विश्‍लेषण गर्नुपर्छ कि त्यसैमा अडिग रहेर त्यो “फूल्ने र फल्ने” प्रतीक्षा गर्नुपर्छ? (हामीले आफैलाई उदाङ्गो पारेर ती कुरा विश्‍लेषण गर्नुपर्छ।) तैँले ती कुराहरू उदाङ्गो पारेर विश्‍लेषण गर्नुपर्छ ताकि सबैलाई फाइदा पुगोस्, ताकि त्यसमार्फत सबैले सही रूपमा भ्रष्ट स्थितिहरू चिन्न, सत्यता बुझ्न, निकास पत्ता लगाउन, र यस्ता समस्याहरू मिलेर सुल्झाउन सकून्। धारणाहरू अनि निष्क्रिय र नकारात्मक स्थितिहरू विश्‍लेषण गर्नुको औचित्य के हो? (ताकि मानिसहरूले आफ्ना धारणा र निष्क्रिय स्थितिहरूको निकास पत्ता लगाउन सकून्।) अनि निकास पत्ता लगाउनुको औचित्य के हो? सत्यता प्राप्त गर्नु। तेरा धारणाहरू सुल्झाउनुको उद्देश्य ती धारणाहरू गलत छन्, र ती तँसँग हुनुपर्ने कुरा होइनन् भनी तँलाई चिन्न लगाउनु हो। तैँले ती कुरा त्याग्नुपर्छ, तिनैमा अडिग रहनु हुँदैन। त्यसपछि, सही के हो, सकारात्मक कुराहरू वास्तवमा के हुन्, र वास्तवमा सत्यता के हो, सो सम्बन्धमा सक्रिय रूपमा खोजी गर्। जब तैँले सकारात्मक कुराहरू र सत्यता स्विकार्छस्, र ती कुरालाई आफूसँग हुनुपर्ने अभ्यासका सिद्धान्त, सोच, र दृष्टिकोणहरूको रूपमा लिन्छस्, तब परिवर्तन आउँछ, अनि तैँले सत्यता प्राप्त गरेको हुनेछस्। अनि, यी सत्यताहरूलाई ध्यानमा राख्दा, यहूदियाबाट भएको यहूदीहरूको निर्वासनलाई कुन रूपमा हेर्नुपर्छ? यो घटनाबारे मानिसहरूको आम धारणा के छ? (परमेश्‍वरले यहूदीहरूलाई यहूदियाबाट लत्त्याएर ननिकाल्नुपर्थ्यो र उहाँले यहूदीहरूलाई बचाउनुपर्थ्यो। तिनीहरूले जसरी उहाँको प्रतिरोध गरेका भए पनि, र तिनीहरूले उहाँलाई क्रूसमा टाँगेका भए पनि, उहाँले तिनीहरूको पाप सदाको लागि क्षमा गर्नुपर्थ्यो, र यो मात्र परमेश्‍वरको प्रेम हो।) यी मानव धारणाहरू हुन्। के यी निरर्थक छैनन् र? यदि परमेश्‍वरले मान्छेका धारणाअनुसार काम गर्नुहुन्थ्यो भने, के उहाँमा अझै पनि धर्मी स्वभाव हुन्थ्यो र? निर्वासित भएको अवस्थाले मानिसहरू उदास थिए, तर परमेश्‍वरप्रति तिनीहरूको प्रतिरोध र निन्दाले सीमा नाघेको थियो; तिनीहरूका कार्यहरू शैतानको भन्दा केही फरक थिएनन्, अनि त्यसबारेमा परमेश्‍वर कसरी नरिसाई बस्न सक्नुहुन्थ्यो र? कतिपय मानिसहरू सत्यता स्विकार्न सक्दैनन्, र सोच्छन्, “परमेश्‍वरले मानिसहरूलाई कसरी यस्तो व्यवहार गर्न सक्नुहुन्छ? मानिसहरूले यस खालको प्रेम स्विकार्न सक्दैनन्, यो पूर्ण रूपले आम सुझबुझविपरीत छ! यो प्रेमजस्तो पनि देखिन्न। यदि परमेश्‍वरले यहूदीहरूलाई यस्तै व्यवहार गर्नुहुन्छ भने उहाँमा प्रेम नै छैन।” परमेश्‍वरको प्रेम इन्कार्नु मान्छेले धारणा हो। मान्छेको धारणाचाहिँ के हो त? (मान्छेले उसको परिभाषामा परमेश्‍वरको प्रेमलाई सीमित तुल्याउँछ।) हो, जब मानिसले कुनै कुराको परिभाषालाई सीमित पार्छन्, त्यो धारणा हुन्छ, र त्यो सत्यताबमोजिम हुँदैन, न त त्यो कुनै सत्यता नै हुन्छ। मानिसहरूले केको परिभाषालाई सीमित तुल्याएका छन्? तिनीहरूले परमेश्‍वरले कसरी काम गर्नुहुन्छ भन्ने कुराको परिभाषा सीमित तुल्याएका छन्; तिनीहरू सोच्छन् कि कुनै काम परमेश्‍वरको काम हुनको लागि परमेश्‍वरले कुनै निश्‍चित तरिकाले काम गर्नुपर्छ, र परमेश्‍वरले काम गर्नुपर्ने तरिकाहरू यिनै हुन्। परमेश्‍वरले कसरी काम गर्नुहुन्छ भन्नेबारे मानिसहरूसँग सीमित परिभाषा छ, र यो सीमित परिभाषा नै तिनीहरूको धारणा हो। अनि, परमेश्‍वरको कामबारे मानिसहरूसँग कस्तो खालको परिभाषा छ? तिनीहरूको परिभाषाको कुन कुराले तिनीहरूलाई परमेश्‍वरले त्यो परिस्थितिमा गर्नुभएको कामप्रति अरुचि महसुस गराउँछ, र तिनीहरूलाई परमेश्‍वरको गलत अर्थ लगाउने र विरोध गराउने बनाउँछ? (मानिसहरू सोच्छन् कि परमेश्‍वरले यहूदीहरूलाई प्रचुर मात्रामा अनुग्रह र आशिष्‌ प्रदान गर्नुपर्थ्यो, तर यसको साटो, उहाँले यी धारणा र कल्पनाहरू र तिनीहरूको अपेक्षाभन्दा बाहिरको काम गर्नुभयो; उहाँले यहूदीहरूलाई लखेट्नुभयो र तिनीहरूलाई संसार चहार्न लगाउनुभयो। मानिसले यो कुरा बुझ्दैनन्, र यसले ठूलो मात्रामा धारणाहरू उत्पन्न गरायो।) परमेश्‍वरले यहूदीहरूप्रति गर्नुभएका कार्यहरूबारे थुप्रै मानिसहरूमा धारणा र गलतबुझाइहरू रहेका हुन्छन्। अर्को शब्दमा, मानिसहरू परमेश्‍वरको कार्यप्रति असहज महसुस गर्छन् र उहाँले त्यो तरिकाले काम नगर्नुपर्थ्यो भन्ने सोच्छन्। के यो धारणा हो? (हो।) अनि, जब मानिसहरू परमेश्‍वरले जे गर्नुभयो त्यो “नगर्नुपर्थ्यो” भन्ने सोच्छन्, के त्यो परमेश्‍वरको कार्यको परिभाषा सीमित पार्नु होइन र? परमेश्‍वरले यो तरिकाले काम नगर्नुपर्थ्यो भन्ने तँलाई कसरी थाहा थाहा भयो? तैँले परमेश्‍वरले यो तरिकाले काम नगर्नुपर्थ्यो भनेर भन्नुको आधार के हो? तँलाई उहाँले त्यसो गर्नु हुँदैनथ्यो भन्ने लाग्छ, तर उहाँले त्यसै गर्नुभयो, के त्यसको अर्थ परमेश्‍वर वास्तवमा परमेश्‍वर नै हुनहुन्‍न भन्‍ने हो? के त्यसको अर्थ, परमेश्‍वरले जे गर्नुभयो त्यो गलत थियो, र सत्यताबमोजिम थिएन भन्ने हो? के यो हिसाबमा मान्छे मूर्ख छैन र? मान्छे अत्यधिक रूपले मूर्ख र अज्ञानी, अहङ्कारी र आत्मधर्मी छ; उसको लागि त परमेश्‍वरबारे धारणाहरू बनाउनु र परमेश्‍वरको परिभाषा सीमित पार्नु नै सबैभन्दा सजिलो कुरा हो। यदि यस्ता मानिसहरूले सत्यता स्विकार्न सक्दैनन् भने, त्यो धेरै खतरनाक हुन्छ, र तिनीहरूलाई सम्भवतः हटाइनेछ।

यहूदियाबाट भएको यहूदीहरूको निर्वासनबारे थुप्रै मानिसहरूमा धारणा र विचारहरू हुन्छन्, र तिनीहरूले परमेश्‍वरका अभिप्रायहरू बुझ्दैनन्, तर यो समस्या समाधान गर्न एकदमै सजिलो छ। म तिमीहरूलाई त्यसको एउटा सरल उपाय भन्नेछु। सुन, अनि यसले तिमीहरूका यी कठिनाइहरू सम्बोधन गर्न सक्छ कि सक्दैन, हेर। सबैभन्दा सजिलो उपाय भनेको, पहिले मानिसहरूले आफू सृष्टि गरिएको प्राणी हुँ, र सृष्टि गरिएका प्राणीहरूले आफ्नो सृष्टिकर्ताको आज्ञापालन गर्नु भनेको स्वर्गले तोकेको र पृथ्वीले स्विकारेको कुरा हो भनेर जान्नु हो। यदि सृष्टि गरिएका प्राणीहरूले आफ्नो सृष्टिकर्ताबारे लगातार रूपमा धारणाहरू राख्छन् र उहाँप्रति समर्पित हुन सक्दैनन् भने, त्यो ठूलो अवज्ञा हुनेछ। मानिसहरूले के बुझ्नुपर्छ भने, सृष्टिकर्ताले सृष्टि गरिएका प्राणीहरूसँग गर्नुहुने व्यवहारको एउटा मौलिक सिद्धान्त छ, जुन सर्वोच्च सिद्धान्त पनि हो। सृष्टिकर्ताले सृष्टि गरिएका प्राणीहरूलाई कसरी व्यवहार गर्नुहुन्छ भन्ने कुरा उहाँको व्यवस्थापन योजना र उहाँका कार्य मापदण्डहरूमा आधारित हुन्छ; उहाँले कुनै पनि व्यक्तिसँग सल्लाह लिनु आवश्यक पर्दैन, न त उहाँले कसैलाई उहाँसँग सहमत गराउनु आवश्यक हुन्छ। उहाँले जे गर्नुपर्दछ र उहाँले मानिसहरूसित जसरी व्यवहार गर्नुपर्छ उहाँले त्यसरी नै गर्नुहुन्छ, र उहाँले जे गर्नुभए पनि वा उहाँले मानिसहरूसित जसरी व्यवहार गर्नुभए पनि, ती सबै सत्यताका सिद्धान्तहरू र सृष्टिकर्ताले काम गर्नुहुने सिद्धान्तहरूअनुरूप हुन्छन्। सृष्टि गरिएको प्राणीको रूपमा गर्नु पर्ने एक मात्र कार्य भनेको सृष्टिकर्तमा समर्पित हुनु हो; व्यक्तिले आफ्नै रोजाइ छनौट गर्नु हुँदैन। सृष्टि गरिएको प्राणीमा हुनुपर्ने समझ यही हो, र यदि व्यक्तिमा यो छैन भने, ऊ व्यक्ति भनिन लायक हुँदैन। मानिसहरूले के कुरा बुझ्‍नैपर्छ भने सृष्टिकर्ता सधैँ सृष्टिकै प्रभु हुनुहुनेछ; उहाँसँग आफूलाई मन लागेअनुसार सृष्टि गरिएका प्राणीहरूलाई योजनाबद्ध गर्ने र शासन गर्ने शक्ति र योग्यता छ, र त्यसो गर्नका निम्ति उहाँलाई कुनै कारणको आवश्यक पर्दैन। यो उहाँको अख्तियार हो। सृष्टिका प्राणीहरूमा एक जना पनि यस्तो छैन जोसँग सृष्टिकर्ताले गर्नुभएको काम सही वा गलत छ, वा उहाँले कसरी काम गर्नुपर्छ भनेर टीकाटिप्पणी गर्ने अधिकार वा योग्यता होस्। सृष्टिकर्ताका नियम र बन्दोबस्तहरू स्वीकार गर्ने कि नगर्ने भनेर छनौट गर्ने अधिकार कुनै पनि प्राणीमा हुँदैन; र सृष्टिकर्ताले तिनीहरूको नियतिलाई कसरी शासन र बन्दोबस्त गर्नुपर्छ भनेर मापदण्ड थोपर्ने अधिकार कुनै पनि प्राणीसँग हुँदैन। यो सर्वोच्च सत्यता हो। सृष्टिकर्ताले आफ्‍ना सृष्टि गरिएका प्राणीहरूसँग जे गर्नु भए पनि, र उहाँले त्यो जसरी गर्नुभए पनि, उहाँले सृष्टि गर्नुभएका मानिसहरूले एउटा मात्रै काम गर्नुपर्दछ: खोजी गर्नु, अधीनमा बस्नु, जान्नु अनि सृष्टिकर्ताले राख्नुभएको सबै कुरा स्वीकार गर्नु। अन्तिम परिणाम यो हुनेछ, कि सृष्टिकर्ताले उहाँको व्यवस्थापन योजनालाई कुनै बाधाविना अगाडि बढाउँदै आफ्नो व्यवस्थापन योजना हासिल गर्नुभएको र उहाँको काम पूरा गर्नुभएको हुनेछ; यसै बीच, सृष्टि गरिएका प्राणीहरूले सृष्टिकर्ताको शासन र व्यवस्थाहरू स्वीकार गरेकाले, र उहाँको शासन र बन्दोबस्तहरूमा समर्पित भएका हुनाले, उनीहरूले सत्यता प्राप्त गरेका हुनेछन्, सृष्टिकर्ताको इच्छालाई बुझेका हुनेछन्, र उहाँको स्वभाव जानेका हुनेछन्। मैले तिमीहरूलाई बताउनैपर्ने अझै अर्को सिद्धान्त छ: सृष्टिकर्ताले जे गर्नु भए पनि, उहाँ जसरी प्रकट हुनुभए पनि, र अनि उहाँले गर्नुहुने काम महान् वा सानो भए पनि, उहाँ अझै पनि सृष्टिकर्ता हुनुहुन्छ; जबकि उहाँले सृष्टि गर्नुभएका सबै मानवजातिले, जेसुकै गरे पनि, र उनीहरू जतिसुकै प्रतिभाशाली वा वरदानप्राप्त भए पनि, तिनीहरू सृष्टि गरिएका प्राणी नै रहन्छन्। सृष्टि गरिएको मानवजातिको सम्बन्धमा भन्दा, उनीहरूले सृष्टिकर्ताबाट जति धेरै अनुग्रह र आशिष्‌ वा जति धेरै दया, करुणा वा भलाइ प्राप्त गरेका भए पनि, उनीहरूले आफू भीडहरूबाट अलग छौं भनी विश्‍वास गर्नुहुँदैन, वा उनीहरू परमेश्‍वरको स्तरको उभिन सक्छन् र उनीहरू सृष्टि गरिएका प्राणीहरूमध्ये उच्च स्तरको बनेका छन् भनी सोच्नु हुँदैन। परमेश्‍वरले तँलाई जति धेरै वरदानहरू दिनुभएको भए पनि, वा उहाँले तँलाई जति धेरै अनुग्रह दिनुभएको भए पनि, वा उहाँले तँसँग जति नै दयालु व्यवहार गर्नुभएको भए पनि, वा उहाँले तँलाई केही विशेष प्रतिभाहरू दिनुभएको भए पनि वा नभए पनि, ती कुनै पनि कुरा तेरो सम्पत्ति होइनन्। तँ सृष्टि गरिएको प्राणी होस्, र सधैँ सृष्टि गरिएको प्राणी नै रहन्छस्। तैंले कहिल्यै पनि यस्तो सोच्नु हुँदैन, “म परमेश्‍वरको हातको एक सानो र प्रिय व्यक्ति हुँ। परमेश्‍वरले मलाई कहिल्यै फाल्नुहुन्‍न, मप्रतिको परमेश्‍वरको आचरण सधैँ प्रेम, हेरचाह, वास्ता र सान्त्वना र प्रोत्साहनको मधुर शब्‍दहरू बोल्दै कोमल छुवाइ प्रदान गर्ने किसिमको हुनेछ।” यसको विपरीत, सृष्टिकर्ताको नजरमा, तँ सृष्टि गरिएका अन्य सबै प्राणीहरू जस्तै छस्; परमेश्‍वरले तँलाई उहाँको इच्छाअनुसार प्रयोग गर्न सक्नुहुन्छ, र तँलाई उहाँको इच्‍छा अनुसार योजनाबद्ध गर्न सक्‍नुहुन्छ, र उहाँले सबै किसिमका मानिसहरू, घटनाहरू र परिस्थितिहरूको बीचमा तैंले खेल्नु पर्ने कुनै पनि भूमिका आफ्नो इच्छाअनुसार मिलाउन सक्नुहुन्छ। मानिसहरू हुनुपर्ने ज्ञान र समझशक्ति यही हो। यदि व्यक्तिले यी वचनहरूलाई बुझ्न र स्वीकार गर्न सक्छ भने, परमेश्‍वरसँगको उनीहरूको सम्बन्ध सामान्य हुँदै जान्छ, र उनीहरूले उहाँसँग उचित सम्बन्ध स्थापित गर्नेछन्; यदि व्यक्तिले यी वचनहरूलाई बुझ्न र स्वीकार गर्न सक्छ भने, उनीहरूले आफ्नो स्थितिलाई अनुकूल बनाउन, त्यहाँ आफ्‍नो स्थान लिन, र आफ्‍नो कर्तव्य सम्हाल्न सक्छन्।

यी वचनहरू सुनेपछि तिमीहरू के सोच्छौ? के तिमीहरू त्यसपछि पनि परमेश्‍वरलाई गलत बुझ्नेछौ? कतिपय मानिसहरू भन्छन्, “परमेश्‍वरले मानिसलाई यस्तो व्यवहार गर्नुहुने भएकोले, जब परमेश्‍वरले उहाँको नजरमा मान्छेहरू कमिलाजस्तै र किराभन्दा तल्‍लो स्तरका हुन् भनेर भन्नुभयो, लाग्छ त्यो कुरा सैद्धान्तिक मात्र नभई वास्तविकतै थियो! मानिसहरूले कल्पेजस्तो मान्छे परमेश्‍वरको प्रिय हुँदैन, र परमेश्‍वर मान्छेको निकट हुनुहुन्न।” ज्वालामा पानी हालेजस्तो मानिसका हृदयहरू कठोर बन्छन्, र तिनीहरूको जोस घट्छ। तिनीहरूको हृदय कठोर बनेको राम्रो कि तिनीहरूमा निरन्तर रूपमा परमेश्‍वरबारे गलतबुझाइ हुनु राम्रो, तिमीहरू के भन्छौ? (तिनीहरूको हृदय कठोर बन्नु राम्रो हो।) केहीबेर शान्त भएर मात्र तिनीहरूले परमेश्‍वरको स्वभाव बुझ्न सक्छन्। सृष्टि गरिएका प्राणीहरूमा हुनुपर्ने समझ भनेकै तिनीहरूले सबै कुराको लागि आफ्नो सिद्धान्तको रूपमा सत्यता प्रयोग गर्नु हो; तिनीहरूले सबै कुरालाई कसरी हेर्ने भन्‍ने आधारको रूपमा सत्यता प्रयोग गर्नुपर्छ, अनि तिनीहरूले आफूले गर्ने हरेक कामकुराको लागि सिद्धान्त र जगको रूपमा सत्यता प्रयोग गर्नुपर्छ। यो सही तरिका हो। तर यसविपरीत, मानिसहरूले मनमा जहिले पनि परमेश्‍वरसँगको तिनीहरूको सम्बन्ध कुनै अर्को व्यक्तिसँगको सम्बन्धजस्तै नै हो, र तिनीहरूसँगको अन्तरक्रिया समान स्तरमा हुनुपर्छ भन्ने महसुस गर्छन्। के यो राम्रो अवस्था हो? (अहँ, होइन।) कसरी होइन? मानिसहरूले आफूलाई गलत स्थानमा राखेका छन्; तिनीहरूले परमेश्‍वरलाई परमेश्‍वरजस्तो व्यवहार गर्दैनन्। यस्तो किन हुन्छ भने मानिसहरूमा परमेश्‍वरबारे थुप्रै गलतबुझाइहरू छन्, तर मानिसहरूको गलतबुझाइ वा संवेगात्मक समस्याकै कारण परमेश्‍वरले उहाँको मनोवृति परिवर्तन गर्नुहुनेछैन। बरु यसविपरीत, उहाँले आफ्नो मनोवृति परिवर्तन गर्दै नगरी, पहिलेजसरी नै मानिसहरूमा काम गर्न निरन्तरता दिनुहुनेछ, र सबै मानवजातिको जीवनमाथि बन्दोबस्त मिलाउँदै सार्वभौम शासन गर्नुहुनेछ। तर मान्छेमा परमेश्‍वरबारे धारणाहरू बनाउने, र उहाँविरुद्ध प्रतिरोध र विद्रोह गर्ने प्रवृति हुन्छ, त्यसकारण मान्छेले ठूलै कष्ट भोग्‍नुपर्छ। मानिसहरू परमेश्‍वरसँग निकट हुन र उहाँसँग सम्बन्ध बढाउन चाहन्छन्, अनि तिनीहरू आफ्ना भावना, पूँजी, प्रतिभा, क्षमता, आफूले गरेका त्यागहरू, आफ्ना विगतका उपलब्धिहरू, र अन्य सबैखाले तर्कहरूबारे कुरा गर्छन्। सधै यी स्थितिहरूमा रहेर के मानिसहरूले सत्यता प्राप्त गर्न सक्छन् त? अहँ, सक्दैनन्। यदि तँसित परमेश्‍वरको आज्ञापालन गर्ने हृदय छैन, र तँ जहिले पनि गलत विचारहरू राख्छस्, सृष्टि गरिएको प्राणीको स्थानमा बस्न सक्दैनस्, असीमित महत्त्वाकाङ्क्षाहरू राख्छस्, र जहिले पनि माथिल्लो पदको लालसा गर्छस् भने, त्यसले अन्ततः तँलाई आफ्नो कर्तव्यलाई राम्रो तरिकाले लिन, वा तँप्रतिका परमेश्‍वरका मापदण्ड र मनोवृतिहरू बुझ्न असक्षम तुल्याउनेछ। लगातार रूपमा तेरो शोधन भइरहे पनि र तैँले निरन्तर कष्ट भोगे पनि, तँ आफ्ना धारणा र कल्पनाहरू त्याग्न असक्षम हुन्छस्, तर आफैलाई भने परमेश्‍वरले सबैभन्दा धेरै रुचाउनुहुने र उहाँको सबैभन्दा निकट व्यक्ति ठान्छस्। फलस्वरूप, जब तैँले खासमा परमेश्‍वरले त्यो तरिकाले काम गर्नुहुन्न, र त्यो तेरो कामना मात्र हो भन्ने बुझ्छस्, तब तँलाई झट्का लाग्छ र आफूमाथि आक्रमण भएको महसुस गर्छस्; तँमा आक्रोश जाग्छ र तैँले आफूलाई खस्काइएजस्तो महसुस गर्छस्। तेरो भावनामा पनि नकारात्मक प्रभाव पर्छ। के यो कष्ट सहन लायक छ? (अहँ, छैन।) मानिसहरूले आफ्ना कामना, धारणा, र कल्पनाहरूको कारण आफैमा कष्ट निम्त्याएका छन्। तिनीहरूको लागि यो सबैभन्दा ठूलो समस्या हो, र तिनीहरू आफै सकारात्मक परिवर्तनतर्फ लाग्नु जरुरी छ! तिनीहरूले यो कसरी शुरु गर्नुपर्छ? यो बुझेर कि परमेश्‍वर सबैप्रति धर्मी हुनुहुन्छ, र परमेश्‍वरले गर्नुहुने सबै काम मानवजातिलाई मुक्ति दिनको लागि हो—उहाँसँग अन्य कुनै कार्ययोजना छैन। मान्छेले गर्नुपर्ने भनेकै सृष्टि गरिएको प्राणीको स्थानमा बस्‍नु, सृष्टिकर्ताको सार्वभौमिकता, योजनाबद्ध कार्य र बन्दोबस्तहरूमा समर्पित हुनु, सृष्टिकर्ताले जे गर्नुहुन्छ त्यो स्विकार्नु र त्यसमा समर्पित हुनु, यी कुराहरूमा सत्यता र परमेश्‍वरको इच्छा खोज्नु, र परमेश्‍वरको आचरण पहिचान गर्नु हो। यदि मानिसहरूले जहिले पनि आफ्नै धारणाहरू प्रयोग गरेर परमेश्‍वरका कार्यहरू मूल्याङ्कन र परिभाषित गर्छन्, परमेश्‍वरसामु अनुचित मागहरू राख्छन्, र परमेश्‍वरले तिनीहरूकै तरिकाले काम गर्नुपर्ने जिद्दी गर्छन् भने, तिनीहरू परमेश्‍वरविरुद्ध विद्रोह गरिरहेका छन्, र तिनीहरू सत्यता बुझ्न असक्षम त हुन्छन् नै, अन्त्यमा तिनीहरूको लागि परमेश्‍वरद्वारा घृणा गरिनु र निकालिनुबाहेक अरू केही कुरा बाँकीसमेत हुनेछैन। यदि मानिसहरू परमेश्‍वरको आशिष्‌ पाउन चाहन्छन् भने, सृष्टिकर्ताले गर्नुहुने हरेक कुराको सन्दर्भमा खोजी गर्नु, समर्पित हुनु, पहिचान गर्नु र स्विकार्नुपर्छ। मानिसहरूले सत्यता बुझ्ने, परमेश्‍वरलाई चिन्ने, परमेश्‍वरको साँचो आज्ञापालन हासिल गर्ने, र मुक्ति पाउने यो एकमात्र उपाय हो।

मे १८, २०१८


पावलको प्रकृति सार कसरी पहिचान गर्ने

तिमीहरूले “सफलता वा असफलता मानिसले हिँड्ने मार्गमा नै निर्भर हुन्छ” भन्‍ने शीर्षकको परमेश्‍वरका वचनहरूको खण्डमा लामो समयसम्म सङ्गति गरेका छौ। यसले कुन मुद्दाहरूको विषयमा छलफल गर्छ, र यो कुन-कुन सत्यताहरूसँग सम्‍बन्धित छ? (यो विश्‍वासीको रूपमा मानिसले हिँड्ने बाटोसँग सम्‍बन्धित छ।) यो विषय मुख्यतया पत्रुस र पावलले लिएका मार्गहरूमा केन्द्रित छ, होइन र? यति लामो समयसम्म सङ्गति गरेपछि, तिमीहरूले यसबाट केही सिकेका छौ भन्‍नेमा म पक्‍का छु—सायद धेरै कुराहरू सिकेका छौ। तिमीहरूले यस अवधिमा सुनेका प्रवचनहरूको सारांश संक्षेप प्रस्तुत गर्नुपर्छ, त्यसपछि यसको मुख्य भावहरूलाई क्रमबद्ध गर्नुपर्छ, र यस सोचाइको तरिका, र तैँले संक्षेप गरेका महत्त्वपूर्ण कुरा र भावहरू अनुरूप अनुभव गर्नुपर्छ। यसले तिमीहरूलाई परमेश्‍वरको कामको अनुभव कसरी गर्ने, कसरी आफ्नो कर्तव्य ठीक तरिकाले पूरा गर्ने, र वास्तविक जीवनमा कसरी राम्रोसँग गवाही दिने भन्‍ने कुरामा सहयोग गर्नेछ। तिमीहरूले सारांश प्रस्तुत गरिसकेपछि, तिमीहरूको जीवन प्रवेश र आत्मिक कदले ठूलो कदम चाल्नेछ भन्‍ने मेरो आशा छ। त्यसोभए, जब तिमीहरूले त्यस अध्यायबाट बुझ्नु पर्ने सत्यताहरूलाई संक्षेपमा प्रस्तुत गर्छौ, तब तिमीहरूले पावलको अनुभवबाट सुरु गर्छौ, कि पत्रुसको अनुभवबाट? (पावलको अनुभवबाट।) किन? (पावल असफल भएका कारणहरूको आधारमा आफ्‍नो बारेमा मनन गरेर, हामीले आफू पावलको बाटोमा छौं कि छैनौं भनेर जान्‍नेछौं। त्यसपछि, हामी पत्रुस कस्तो बाटोमा थिए भनेर हेर्नेछौं, ताकि हामीसँग एउटा लक्ष्य र पछ्याउने दिशा होस्।) वास्तवमा, यो कुरालाई यसरी नै हेर्नुपर्छ। पावलले भोगेका सबै कुरा र तिनले पछ्याएको बाटोका अनुभवहरूबाट पाठ सिक र त्यसलाई समीक्षा गर। तिनी कुन बाटोमा थिए, किन परमेश्‍वरले विश्‍वासीहरूलाई सही मार्ग पछ्याउन लगाउनुहुन्छ, र सही मार्ग भनेको के हो भनेर बुझ। यदि तैँले सत्यतालाई पछ्याउने मार्ग पछ्याउन सक्छस् भने, तँ वास्तविक जीवनका परिस्थितिहरूमा, साथै तैँले आफ्नो कर्तव्य पूरा गर्दा परमेश्‍वरको कामको अनुभव गर्दा पथभ्रष्ट हुनबाट जोगिन सक्छस्। तँ परमेश्‍वरको काममा बाधा पुर्‍याउन, गल्तीबस गलत बाटोमा पर्न वा अन्तमा पावलले जस्तै आफूमाथि सजाय ल्याउनबाट जोगिन सक्‍नेछस्।

अब, पावलका अनुभवहरूका आधारमा, तिनले लिएको बाटोका विशेषताहरू, तिनले परमेश्‍वरमा विश्‍वास गरेको तरिका, र तिनले पछ्याएका लक्ष्य र दिशाहरूको बारेमा समीक्षा गरौं। हामी पहिले पावलको मानवताको गुणस्तर र तिनको स्वभावलाई यी कोणहरूबाट हेर्नेछौं। पावलको जीवन र तिनलाई के भयो भन्‍ने कुराका कथाहरूलाई हेर्दा, तिनको स्वभावका केही पक्षहरू छन्: अहङ्कार, पाखण्डिपन, छल, सत्यताप्रतिको घृणा, दुष्टता, र क्रूरता। पावलको स्वभावका जति वटा मुख्य पक्षहरूलाई मानिसहरूले देख्‍न वा संक्षेप गर्न सके पनि, यदि तैँले तिनको स्वभावका यी पक्षहरूको बारेमा मात्र कुरा गरिस् भने, तैँले सायद यो एकदम खोक्रो छ भन्‍ने महसुस गर्नेछस्, होइन र? जब तैँले तिनको स्वभावका यी पक्षहरूका बारेमा उल्लेख गर्छस्, तब के ती कुराहरू तिनको खोजी, तिनको जीवनको दिशा र एक विश्‍वासीको रूपमा तिनले पछ्याएको मार्गसँग जोडिएका हुन्छन्? जब तैँले तिनको अहङ्कारको बारेमा कुरा गर्छस्, के तँसँग यसलाई जोड दिने कुनै तथ्यहरू हुन्छ? तैँले तिनलाई अहङ्कारी देख्‍नुको कारण के हो? तैँले तिनलाई छलीको रूपमा देख्‍नुको कारण के हो? तैँले तिनलाई सत्यताप्रति घृणा भएको व्यक्तिको रूपमा देख्‍नुको कारण के हो? यदि तैँले तिनको स्वभावका यी पक्षहरूको सारको बारेमा मात्रै समीक्षा गरिस् र तिनको खोजी, तिनको जीवनको दिशा, र विश्‍वासीको रूपमा तिनले पछ्याएको मार्गको बारेमा कुरा गरिनस् भने, ती खोक्रा शब्दहरू हुन्, र अहिले मानिसहरूको लागि तिनको कुनै सकारात्मक वा लाभदायक प्रयोग हुनेछैन। पावलको खोजी र तिनको मार्गको दृष्टिकोणबाट बोल्नु राम्रो हुन्छ। व्यक्तिको सार बुझ्नु कुनै साधारण कुरा होइन। कुनै व्यक्तिले केही नगर्दा, वा केही महत्त्वहीन कामहरू गर्दा तिनको स्वभावको सार यस्तो छ भनेर भन्‍न सकिँदैन। तिनीहरूले कसरी नियमित रूपमा आफूलाई प्रदर्शन गर्छन् र तिनीहरूको कार्यहरूको पछाडिको अभिप्राय र मनसाय के हो तैँले त्यसलाई हेर्नुपर्छ, अर्थात्, तिनीहरूको खोजी, इच्छाहरू, र तिनीहरूले पछ्याउने मार्गलाई हेर्नुपर्छ। अझ महत्त्वपूर्ण पक्ष भनेको, जब कुनै व्यक्तिले परमेश्‍वरले उसको लागि तय गर्नुभएको अवस्थाको सामना गर्छ, वा जब परमेश्‍वरले उसलाई व्यक्तिगत रूपमा केही गर्नुहुन्छ, जस्तै उसलाई परीक्षा गर्ने, शोधन गर्ने, काटछाँट र निराकरण गर्ने गर्नुहुन्छ, वा जब परमेश्‍वरले व्यक्तिगत रूपमा उसलाई ज्योति दिनुहुन्छ र मार्गदर्शन गर्नुहुन्छ, तब उसले त्यसलाई कसरी सम्‍हाल्‍छ त्यसलाई हेर्नु हो। परमेश्‍वरले मुख्यतया यी पक्षहरूलाई हेर्नुहुन्छ। यी पक्षहरू केसँग सम्बन्धित छन्? यी पक्षहरू कुनै व्यक्तिले काम गर्ने, जिउने, आफ्‍नो आचरण प्रस्तुत गर्ने र संसारसँग अन्तरक्रिया गर्ने सिद्धान्तहरूसँग, साथै तिनीहरूले पछ्याउने लक्ष्य र दिशा, तिनीहरूले पछ्याउने मार्ग, तिनीहरूले जिउने तरिका, तिनीहरू के कुरामा जिउँछन् त्यो, र तिनीहरूको अस्तित्वको आधारसँग सम्‍बन्धित छन्। यी कुराहरू यिनै कुरासँग सम्‍बन्धित छन्। त्यसकारण त म भन्छु, यदि हामीले यी सबै कुराहरूबाट टाढा बसेर पावलको प्रकृति सारको बारेमा मात्र कुरा गर्यौँ भने, हामीले जतिसुकै कुरा भने पनि वा हामीले जतिसुकै विस्तृत कुरा गरे पनि, ती खोक्रा शब्दहरू मात्र हुनेछन्। यदि हामीले पावलको सारलाई तिनी को थिए भन्‍ने कुराको हरेक पक्षबाट हेर्न चाह्यौँ, र आजका मानिसहरूलाई सहयोग गर्न चाहन्छौं, वा तिनीहरूलाई आफूलाई हेर्नको लागि एउटा ऐना दिन चाहन्छौं भने, हामीले पहिले पावलले पछ्याएको मार्ग, तिनले पछ्याएका लक्ष्यहरू, ती लक्ष्‍यहरूको अस्तित्वको जग, र परमेश्‍वरप्रतिको उसको मनोवृत्तिलाई समीक्षा गर्नुपर्छ। यदि हामीले यी कोणहरूबाट तिनको स्वभावको हरेक पक्षलाई विश्‍लेषण गर्यौँ भने, के हामीसँग आधार हुँदैन र? यसरी सङ्गति र समीक्षा गर्नुको आंशिक उद्देश्य तिमीहरूले पावललाई अझ स्पष्ट रूपमा देख्‍न सक भन्‍ने हो, तर मुख्य उद्देश्य भनेको आजका मानिसहरूले परमेश्‍वरको मुक्ति र सार्वभौमिकताको सामना गर्दा, तिनीहरूले यसलाई कसरी लिने, र कसरी सत्यताको पछि लाग्‍ने भनेर जानून्, तिनीहरू पावलको पाइला पछ्याउनबाट जोगिन सकून् र तिनी जस्तै दण्डित हुनबाट जोगिन सकून् भन्‍ने हो। सबैभन्दा प्रभावकारी विधि यही हो।

जब तँ पावलले आफूलाई प्रस्तुत गरेका सबै तरिकाहरूलाई हेर्छस्, तब तैँले तिनको स्वभावको सार देख्‍न सक्‍नुपर्छ, र तिनको खोजीको दिशा, लक्ष्य, स्रोत, र प्रेरणा गलत थियो, र यी कुराहरू परमेश्‍वरप्रतिको अनाज्ञाकारिता र प्रतिरोध, उहाँलाई अप्रसन्‍न पार्ने, र परमेश्‍वरको लागि घृणित कुरा थिए भन्‍ने निष्कर्षमा पुग्‍न पूर्ण रूपमा सक्‍नुपर्छ। पावलले आफूलाई प्रस्तुत गरेको पहिलो मुख्य तरिका के थियो? (तिनले मुकुटको खातिर परिश्रम र काम गरे।) तिनले आफूलाई यसरी प्रस्तुत गरेको वा तिनी यस्तो स्थितिमा रहेको तिमीहरूले कहाँ देख्यौ? (तिनका शब्‍दहरूमा।) तिनका प्रसिद्ध भनाइहरूबाट। सामान्यतया, प्रसिद्ध भनाइहरू सकारात्मक हुन्छन्, र महत्त्वाकांक्षी, आशा र आकांक्षा भएकाहरूका लागि उपयोगी र लाभदायक हुन्छन्; तिनले त्यस्ता मानिसहरूलाई प्रोत्साहित र उत्प्रेरित गर्न सक्छन्, तर पावलका प्रसिद्ध भनाइहरूको कार्य के थियो? तिनका भनाइहरू धेरै थिए। के तिमीहरूले तिनका सबैभन्दा प्रसिद्ध भनाइहरूमध्ये एउटा भन्‍न सक्छौ? (“मैले असल लडाइ लडेको छु, मैले मेरो यात्रा पूरा गरेको छु, मैले विश्‍वासलाई कायम राखेको छु: अबदेखि उसो मेरो लागि धार्मिकताको मुकुट राखिएको छ” (२ तिमोथी ४:७-८)।) यी शब्दहरूले तिनको प्रकृति सारको कुन पक्षलाई प्रतिनिधित्व गर्छन्? हामीले यसलाई सत्यता अनुसार कसरी परिभाषित गर्नुपर्छ? (घमण्डी, पाखण्डी, र परमेश्‍वरसँग सम्झौता गर्ने व्यक्ति।) तिनको घमण्डी प्रकृतिले गर्दा तिनले यी शब्दहरू भनेका हुन्—यदि अन्त्यमा मुकुट नभएको भए तिनी दौडनेथिएनन्, तिनले काम गर्नेथिएनन्, वा परमेश्‍वरमा विश्‍वास समेत गर्नेथिएनन्। यति धेरै प्रवचनहरू सुनेपछि, मानिसहरूले अब पावलले प्रदर्शन गरेको यो प्रकटीकरण र स्थितिलाई चिन्‍न सक्‍नुपर्छ, तर के तिमीहरूले यसलाई परिभाषित गर्न सक्छौ? हामीले “समीक्षा” भन्दा, हाम्रो मतलब कुनै कुरालाई परिभाषित गर्नु भन्‍ने हो; तिमीहरूले कुनै कुरालाई परिभाषित गर्न प्रयोग गर्ने शब्दहरू नै साँचो बुझाइ हो। जब तैँले कुनै कुरालाई सही रूपमा परिभाषित गर्न सक्छस्, यसले के कुरालाई प्रमाणित गर्छ भने तैँले त्यस कुरालाई स्पष्ट रूपमा देखेको छस्; जब तैँले कुनै कुरालाई परिभाषित गर्न सक्दैनस् र अरूको परिभाषाहरू मात्र अनुकरण गर्न सक्छस्, तब यसले साँच्‍चै तैँले बुझेको छैनस् भन्‍ने प्रमाणित गर्छ। कुन मानसिकता वा स्थितिले पावललाई त्यो क्षणमा ती शब्दहरू बोल्न प्रेरित गर्यो? कुन अभिप्रायले तिनलाई त्यसो गर्न लगायो? यी शब्दहरूले तँलाई देखाउने तिनको खोजीको सार के हो? (आशिषहरू प्राप्त गर्नु।) तिनले कठोर दौड दौडिए, आफैलाई खटाए र आफ्‍नो धेरै कुरा सुम्पिए किनभने तिनको अभिप्राय आशिषहरू प्राप्त गर्नु थियो। त्यो तिनको प्रकृति सार थियो, र तिनको हृदयको भित्री स्थानमा बसेको कुरा थियो। भर्खरै, तिमीहरूले यो कुराको विश्‍लेषण गरिरहँदा, तिमीहरूले पावलले परमेश्‍वरसँग सम्झौता गरिरहेका थिए भनेर भन्यौ। यसले पावलको कस्तो मनोवृत्तिलाई प्रतिनिधित्व गर्दछ? अहिले हामी मुकुट, आशिष् प्राप्त गर्ने र परमेश्‍वरमा विश्‍वास गर्ने कार्यप्रतिको पावलको साँचो मनोवृत्तिलाई संक्षेपमा प्रस्तुत गर्ने प्रयास गरिरहेका छौँ; हामीले पावलले परमेश्‍वरसँग सम्झौता गरिरहेका थिए कि थिएनन् र तिनी साँचो विश्‍वासी थिए कि थिएनन् भनेर संक्षेपमा प्रस्तुत गर्ने प्रयास गरिरहेका छैनौं। मलाई फेरि भन। (तिनले सत्यतालाई प्रेम गर्दैनथिए र घृणा गर्थे।) यो मनोवृत्ति होइन; यो तिनको स्वभावको भाग हो। अहिले हामी तिनको मनोवृत्तिबारे कुरा गरिरहेका छौँ। (तिनी लोभी थिए।) यो तिनको प्रकृति सारको एक पक्ष हो, जस्तै आशिष्‌हरू प्राप्त गर्ने तिनको अभिप्राय, र तिनको इच्छा। मनोवृत्ति भनेको के हो? उदाहरणको लागि, म भन्छु सधैँ मसालेदार खाने कुराहरू खानु पेटको लागि खराब हुन्छ, र कसैले जवाफ दिन्छ, “मलाई थाहा छ, मसालेदार खाना खानु खराब कुरा हो, तर मलाई मसालेदार खाना खान मनपर्छ! यदि मैले मसालेदार खाना खाइनँ भने के खाने?” म जवाफ दिन्छु, “तेरो स्वास्थ्यको लागि, जबसम्म तैँले मसालेदार खाना खाँदैनस्, तबसम्‍म म तँलाई खानेकुरा किन्‍नको लागि हरेक पटक पाँच डलर दिनेछु।” त्यसपछि, तिनीहरू वास्तवमै खुसी हुन्छन्, र भन्छन्, “ठीक छ, म मसालेदार खाना खानेछैनँ!” सम्झौता गरिएको छ र तिनीहरू यसलाई पालना गर्छन्। तर तिनीहरूले किन आफूलाई मसालेदार खाना खानबाट रोक्‍न सक्छन्? यो वास्तवमा पैसाको कारणले हो। यदि मैले तिनीहरूलाई पैसा दिइनँ भने, तिनीहरूले आफूलाई नियन्त्रण गर्न सक्‍नेथिएनन्; तिनीहरूले पहिलेको जस्तै मसालेदार खाना खाइरहनेथिए। तिनीहरूले फाइदा लिनको लागि मात्र मसालेदार खाना खान छोडेका हुन्छन्—पैसाको लागि। यो तिनीहरूको मनोवृत्ति हो। यो कुरा तिनीहरूको हृदयमा गहन रूपमा लुकेको हुन्छ। के तिनीहरूले सत्यताको अभ्यास गरिरहेका कारण, तिनीहरूलाई भनिएझैँ गरिरहेका कारण, वा परमेश्‍वरलाई खुसी पार्नका लागि तिनीहरूले मसालेदार खाना खान छोडेका हुन्? (होइन।) होइन, यो तीमध्ये कुनै पनि कारणले होइन। तिनीहरूले सत्यताको अभ्यास गरिरहेकाले, वा आफ्नो स्वास्थ्यमा ध्यान दिएकाले मसालेदार खाना खानबाट आफूलाई रोकेका हुँदैनन्; तिनीहरूको मनोवृत्ति भ्रामक र सतही छ; तिनीहरूले यसलाई लेनदेनको रूपमा हेर्छन्, र चापलुसी गर्न यसो गरिरहेका हुन्छन्। यदि तिनीहरूले आफ्नो उद्देश्य प्राप्त गरेनन् र पैसा प्राप्त गरेनन् भने, तिनीहरू आफूले चाहेको खानेकुरामा फर्कनेछन्, र पहिलेको भन्दा बढी खान पनि सक्छन्। यो सबैभन्दा उपयुक्त उदाहरण नहुन सक्छ, तर हामीले यसलाई पावलसँग तुलना गर्दा के-कस्ता समानताहरू देखिन्छन्? (यो पावल कसरी आशिष् प्राप्त गर्नका लागि उत्प्रेरित थिए र तिनले परमेश्‍वरसँग कसरी सम्झौता गरेका थिए भन्‍ने तथ्यजस्तै हो।) पावलले असल लडाइँ लड्नु, दौड दौड्नु, काम गर्नु, आफूलाई खटाउनु, र मण्डलीको रेखदेख गर्नुलाई धार्मिकताको मुकुट साट्ने कुरा र अगाडि बढ्ने बाटोको रूपमा हेरेका थिए। त्यसकारण, तिनले जतिसुकै कष्ट भोगे पनि, आफूलाई खटाए पनि, वा दौड दौडे पनि, जति धेरै कष्ट भोगे पनि, तिनको विचारमा रहेको एकमात्र लक्ष्य धार्मिकताको मुकुट प्राप्त गर्नु थियो। तिनले धार्मिकताको मुकुटको पछि लाग्‍नु र आशिषहरूको पछि लाग्‍नुलाई परमेश्‍वरमा विश्‍वास गर्ने कार्यको उचित उद्देश्यको रूपमा, र दुःख भोग्‍ने, आफूलाई खटाउने, काम गर्ने, र दौड दौड्ने कार्यलाई त्यसतर्फ जाने बाटोको रूपमा लिएका थिए। तिनको सबै बाहिरी राम्रो व्यवहार देखावटीको लागि गरिएको थियो; तिनले अन्तमा आशिष् प्राप्त गर्नका लागि यसो गरेका थिए। यो पावलको प्रमुख पापहरूमध्ये पहिलो हो।

पावलले भनेका र गरेका सबै कुराहरू, तिनले प्रदर्शन गरेका, तिनको काम र दौड दुवैको अभिप्राय र लक्ष्य, साथै यी दुवै कुराप्रतिको तिनको मनोवृत्ति—के यी कुराहरूमा सत्यतासँग मेल खाने कुनै कुरा छ? (अहँ, छैन।) सत्यतासँग मिल्दोजुल्दो कुरा तिनमा केही थिएन, र तिनले गरेको कुनै पनि कुरा प्रभु येशूले मानिसहरूलाई गर्नका लागि निर्देशन दिएको कुरा अनुरूप थिएन, तर के तिनले यस कुराको बारेमा विचार गरे? (अहँ, गरेनन्।) तिनले यसको बारेमा कहिल्यै मनन गरेनन्, न त तिनले खोजी नै गरे, त्यसोभए तिनको सोचाइ सही थियो भनेर मान्‍नको लागि तिनीसँग के आधार थियो? (तिनका धारणा र कल्पनाहरू।) यसमा एउटा समस्या छ; तिनले कसरी आफूले कल्‍पना गरेको कुरालाई आफ्नो सम्पूर्ण जीवन भरि पछ्याउने लक्ष्य बनाउन सके? के तिनले कहिल्यै यसको बारेमा कुनै विचार गरे वा आफैलाई यो प्रश्‍न गरे, “के मैले सोचेको कुरा ठीक छ? अरू मानिसहरूले यस्तो सोच्दैनन्, म मात्र सोच्छु। के यो समस्या हो?” तिनलाई यी कुराहरूमा शङ्का नभएको मात्र होइन, तर तिनले आफ्ना विचारहरू पत्रमा लेखेर सबै मण्डलीहरूमा पठाए, ताकि सबैले ती पत्रहरू पढ्न सकून्। यो व्यवहारको प्रकृति के हो? यसमा एउटा समस्या छ; किन तिनले कहिल्यै तिनको सोचाइ सत्यतासँग मेल खान्छ कि खाँदैन भनेर प्रश्‍न गरेनन्, सत्यताको खोजी गरेनन्, वा यसलाई प्रभु येशूले भन्‍नुभएको कुरासँग तुलना गरेनन्? यसको सट्टा, तिनले आफूले कल्पना गरेको कुरा, र आफ्नो धारणामा सही ठानेको कुरालाई पछ्याउनु पर्ने लक्ष्यको रूपमा लिए। समस्या के हो? तिनले आफूले कल्पना गरेको र आफूले सही सोचेको कुरालाई सत्यताको रूपमा र पछ्याउने लक्ष्यको रूपमा लिए। के यो अति घमण्डी र पाखण्डी कुरा होइन? के तिनको हृदयमा अझै पनि परमेश्‍वरको निम्ति ठाउँ थियो? के तिनले अझै पनि परमेश्‍वरका वचनहरूलाई सत्यताको रूपमा लिन सक्थे? यदि तिनी परमेश्‍वरका वचनहरूलाई सत्यताको रूपमा लिन नसक्‍ने थिए भने, परमेश्‍वरप्रतिको तिनको मनोवृत्ति के हुनेथियो? के तिनी पनि परमेश्‍वर बन्‍न चाहन्थे? होइन भने, तिनले आफ्नै विचार र दृष्टिकोणहरूमा कल्पना गरेको कुरालाई आफूले पछ्याउने लक्ष्यको रूपमा लिनेथिएनन्, न त तिनले आफ्नो धारणा वा कल्पना गरेका कुराहरूलाई सत्यता हो भनेर नै पछ्याउनेथिए। तिनले आफूले सोचेको कुरालाई सत्यता हो, र यो सत्यता अनुरूप र परमेश्‍वरको इच्छा अनुरूप छ भन्‍ने ठानेका थिए। तिनले आफूले सही ठानेको कुरालाई मण्डलीका विश्‍वासी दाजुभाइ-दिदीबहिनीहरूसँग पनि बाँडे, र तिनीहरूमा त्यो कुरा हालीदिएपछि सबैलाई तिनले भनेका हास्यास्पद कुराहरूको पालना गराए; तिनले प्रभु येशूका वचनहरूलाई आफ्नै शब्दहरूले प्रतिस्थापन गरे, र तिनले तिनी बाँच्नु ख्रीष्ट हो भनी गवाही दिन आफ्‍ना यी हास्यास्पद शब्दहरू प्रयोग गरे। के यो पावलको दोस्रो ठूलो पाप होइन र? यो समस्या अत्यन्तै गम्भीर छ!

विभिन्‍न युगमा पावलसँग मिल्दोजुल्दो धेरै मानिसहरू आएका छन्, त्यसोभए हामी पावललाई किन उत्कृष्ट उदाहरणको रूपमा प्रयोग गर्छौं? किनभने तिनको बारेमा बाइबलमा लिपिबद्ध गरिएको छ, र तिनले भनेका हास्यास्पद, दुष्ट कुराहरूले, साथै तिनी आफैले पनि सबै इसाईहरूमा ठूलो प्रभाव पारेका छन्। तिनले गरेको हानि धेरै ठूलो छ भनेर भन्‍न सकिन्छ। तिनले धोका दिएका र विषाक्त बनाएका मानिसहरू धेरै छन्। तिनले धेरै पुस्ताका मानिसहरूलाई विषाक्त पारेका मात्र छैनन्, तर विष अत्यन्तै गहन छ। कति गहन? (सबै इसाईहरूले तिनलाई एक आदर्शको रूपमा हेर्छन् र तिनको अनुकरण गर्छन्; तिनीहरूले तिनका वचनहरूलाई परमेश्‍वरको वचन जस्तै अभ्यास गर्छन्।) यदि तैँले ख्रीष्टका वचनहरू र परमेश्‍वरका वचनहरूमा सङ्गति गरिस् भने, कसैले पनि यसलाई ठूलो कुरा मान्दैनन्। तर जब तैँले पावलका शब्दहरूमा सङ्गति गर्छस्, तिनीहरू जुरुक्क उठेर सुन्छन्। यसको मतलब के हो? (तिनीहरूले पावललाई ख्रीष्टलाई जस्तै व्यवहार गर्छन्।) जब मानिसहरूले पावललाई ख्रीष्टलाई जस्तै व्यवहार गर्छन्, तब तिनले तिनीहरूको हृदयमा रहेको प्रभु येशू ख्रीष्टको स्थान लिएका हुन्छन्। के यो चरम पाप होइन? (हो।) पावल इतिहासको सबैभन्दा ठूलो ख्रीष्ट-विरोधी हुन्! तिनका शब्दहरूको अभिप्राय अत्यन्तै स्पष्ट छ; तिनका लक्ष्यहरू र धूर्तता स्पष्ट रूपमा देखिन्छन्; तिनको सार अत्यन्त कपटपूर्ण र विषालु छ। यसको प्रकृति चरम रूपमा समस्यापूर्ण छ! त्यसकारण मैले यस कुरालाई उठाएर र विश्‍लेषण गर्नुपरेको हो। यदि मैले त्यसो गरिनँ भने, मानिसहरू तिनको धोकामा परिरहनेथिए। तैपनि, यदि मैले पावलका समस्याहरूलाई विश्‍लेषण गर्नुपर्यो भने, मैले तिनलाई आजका मानिसहरूको लागि के गर्नु हुँदैन भन्‍ने कुराको उदाहरणको रूपमा प्रस्तुत गर्नुपर्थ्यो। भर्खरै हामीले पावलका दुई वटा पापको बारेमा सारांश प्रस्तुत गर्यौं। पहिलो के थियो? (पावलले काम र दौडलाई मुकुट साट्ने कुराको रूपमा लिएका थिए। तिनले आशिष् र मुकुट प्राप्त गर्नुलाई तिनले पछ्याउनुपर्ने उपयुक्त लक्ष्यको रूपमा हेरेका थिए।) ठीक भन्यौ। पावलको सबैभन्दा ठूलो समस्या के थियो भने तिनले यी कुराहरूलाई आफूले पछ्याउनु पर्ने लक्ष्यको रूपमा लिएका थिए। सुरुदेखि नै, यो लेनदेनभित्र अनाज्ञाकारिता र दुष्ट प्रकृति लुकेको थियो, तर पावलले यसलाई पछ्याउनको लागि उपयुक्त लक्ष्यको रूपमा लिएका थिए। यो सबैभन्दा गम्भीर समस्या हो। दोस्रो के थियो? (पावलले आफूले कल्पना गरेका कुराहरूलाई, र तिनले आफ्नो धारणामा सही ठानेका कुराहरूलाई सत्यताको रूपमा लिएका थिए। तिनले यसबारे कहिल्यै सोचेनन् वा यसको बारेमा खोजेनन्; बरु, तिनले मानिसहरूलाई धोका दिए, र विश्‍वासी दाजुभाइ-दिदीबहिनीहरूलाई तिनका शब्‍दहरू र हास्यास्पद सिद्धान्तहरू पालन गर्न लगाएर, तिनीसँग ख्रीष्टलाई जस्तै व्यवहार गर्न लगाए।) यो निश्‍चित रूपमा गम्भीर समस्या हो। यी समस्याहरूलाई सही तरिकाले टिपोट गर; हामीले छलफल सकेपछि तिनलाई समीक्षा गर, र तिमीहरूले आफूलाई ती कुराहरूसँग तुलना गर्नुपर्छ। जब हामी कुनै विषयमा छलफल गर्छौं, हामीले पहिले सत्यताको त्यो विशेष पक्षको बारेमा कुरा गर्नुपर्छ, त्यसपछि तुलना गर्नुपर्छ। पावलले आफूलाई कसरी प्रदर्शन गरे भन्‍ने कुराले सबैको लागि चेतावनीको रूपमा काम गर्दछ, साथै मानिसहरूलाई तिनीहरूले सही बाटो रोज्नुपर्छ, त्यसपछि अभ्यासको सही बाटो खोज्‍नुपर्छ र पावलको पाइला पछ्याउनबाट जोगिनुपर्छ भनेर बताउँछ। त्यसपछि, तिमीहरू पूर्ण रूपमा प्रभावकारी हुनेछौ।

पावलको अर्को पनि गम्भीर पाप छ, र त्यो के हो भने तिनले आफ्नो मानसिक क्षमता, शैक्षिक ज्ञान, ईश्‍वरशास्त्रीय ज्ञान र सिद्धान्तको आधारमा नै आफ्नो काम गर्थे। यो तिनको प्रकृति सारसँग सम्बन्धित कुरा हो। तिमीहरूले यसलाई समीक्षा गर्नुपर्छ, र त्यसपछि यी कुराहरूप्रति तिनको मनोवृत्ति कस्तो थियो भनेर जाँच्नुपर्छ। यो एक विशेष र महत्त्वपूर्ण पाप हो, र मानिसहरूले बुझ्नु नै पर्ने कुरा। पावलको कुन प्रकटीकरणमा यो पाप समावेश थियो भनेर एक क्षणको लागि सोच; यी प्रकटीकरणहरू मार्फत तिनको प्रकृति सार के थियो भन्‍ने कुरालाई हेर, र तिनले आफ्‍नो अन्तस्करणमा के कुरालाई महत्त्व दिएका थिए, तिनका लक्ष्यहरू के थिए भन्‍ने कुरालाई स्पष्ट रूपमा हेर। तिनको अभिप्राय र लक्ष्यहरू नै तिनले गलत बाटो किन रोजे भन्‍ने कुराको जडमा छन्। तिमीहरूले स्पष्ट रूपमा बुझ्नुपर्ने सबैभन्दा महत्त्वपूर्ण कुराहरू यिनै हुन्। पावलसँग के-कस्ता वरदान थिए? (पावललाई व्यवस्थाको युगको धेरै बाइबलीय ज्ञान थियो।) त्यो बेला पुरानो नियम मात्र अस्तित्वमा थियो। पावल यी धर्मशास्त्रहरूमा परिचित थिए, र आजका धर्मशास्त्रीय शिक्षकहरू, पाष्टरहरू, प्रचारकहरू र फादरहरू जस्तै तिनी पनि यी कुराको बारेमा धेरै जानकार थिए। तिनको धर्मशास्त्रीय ज्ञान तिनीहरूको भन्दा फराकिलो समेत रहेको हुन सक्छ, तर तिनले संसारमा जन्मेपछि मात्र यो कुरा सिकेका हुन्। पावलसँग जन्मैदेखि नै के थियो? (तिनको जन्मजात क्षमताहरू।) पावल स्वाभाविक रूपमा चलाख थिए, बोल्नमा सिपालु थिए, आफ्‍नो कुरा राम्रोसँग व्यक्त गर्थे, र स्टेजमा बोल्‍न डराउँदैनथिए। अब हामी तिनको जन्मजात क्षमताहरू, वरदानहरू, बुद्धि, सक्षमता, साथै तिनले आफ्नो जीवनभर सिकेको ज्ञानको बारेमा कुरा गरौँ। तिनी बोल्नमा सिपालु थिए भन्‍ने तथ्यको अर्थ के हो? तिनले आफूलाई कुन तरिकामा प्रदर्शन र प्रस्तुत गर्थे? तिनलाई ठूला-ठूला सिद्धान्तहरूको बारेमा भटभट्याउन मन पर्थ्यो; तिनले निरन्तर गहन आत्मिक धर्मसिद्धान्त, सिद्धान्त र ज्ञान, र मानिसहरूले प्रायजसो उल्लेख गर्ने तिनका प्रसिद्ध ग्रन्थहरू र भनाइहरूको बारेमा कुरा गर्थे। पावलका शब्दहरूलाई सारांशित गर्ने एउटा शब्द के हो? (खोक्रो।) के खोक्रा शब्दहरू मानिसहरूका लागि सुधारात्मक हुन्छन्? जब तिनीहरूले ती शब्दहरू सुन्छन्, तब तिनीहरूले उत्साहित महसुस गर्छन्, तर केही समयपछि तिनीहरूको उत्साह हराउँछ। पावलले बताएका कुराहरू अस्पष्ट र भ्रमपूर्ण थिए, जुन कुराहरूलाई वास्तवमा ठोस शब्‍दहरूमा व्यक्त गर्न सकिँदैन। तिनले बताएका सिद्धान्तहरूमा, तैँले अभ्यास गर्ने कुनै बाटो, वा अभ्यास गर्ने दिशा पत्ता लगाउन सक्दैनस्; तैँले वास्तविक जीवनमा सही रूपमा लागू गर्न सक्‍ने कुनै पनि कुरा पत्ता लगाउन सक्दैनस्—चाहे सिद्धान्तहरू हुन् वा आधारहरू, कुनै पनि वास्तविक जीवनमा लागू हुँदैन। त्यसकारण त म भन्छु, तिनले कुरा गरेका धार्मिक सिद्धान्तहरू र आत्मिक सिद्धान्तहरू खोक्रा, अव्यवहारिक शब्दहरू थिए। यी कुराहरूको बारेमा कुरा गर्नुको पछाडि पावलको लक्ष्य के थियो? कतिपय मानिसहरू भन्छन्, “तिनले सधैँ यी कुराहरूको बारेमा बोल्थे किनभने तिनले धेरै मानिसहरूलाई आफूतिर तान्‍न चाहन्थे, र तिनीहरूलाई तिनको आदर गर्ने र सम्‍मान गर्ने बनाउन चाहन्थे। तिनले प्रभु येशूको स्थान लिन र धेरै मानिसहरूलाई जित्न चाहन्थे, ताकि तिनले आशिष् पाउन सकून्।” के आज हामीले कुरा गर्न चाहेको विषय यही हो? (अहँ, होइन।) जसलाई काँटछाँट गरिएको छैन वा निराकरण गरिएको छैन, न्याय गरिएको वा सजाय दिइएको छैन, जो परीक्षा वा शोधनबाट गुज्रिएको छैन, जोसँग तिनको जस्ता वरदानहरू छन्, र ख्रीष्ट-विरोधीको प्रकृति सार छ त्यस्तो व्यक्तिले यसरी धाक लगाउनु र यस्तो व्यवहार देखाउनु निकै सामान्य कुरा हो, त्यसकारण हामी यस विषयमा तल्लीन हुनेछैनौं। हामी के कुराको बारेमा गहन कुरा गर्नेछौँ? तिनको यस समस्याको सार, तिनले यी कामहरू गर्नुको पछाडिको मूल कारण र मनसाय, र के कुराले तिनलाई यस्तो कार्य गर्न उत्प्रेरित गर्‍यो, त्यो कुरा। आज मानिसहरूले तिनले बोलेका यी सबै कुराहरूलाई धर्मसिद्धान्त, सिद्धान्तहरू, धर्मशास्त्रीय ज्ञान, जन्मजात वरदानहरू भने पनि, वा तिनले गरेका व्याख्याको रूपमा हेरे पनि, आधारभूत रूपमा भन्‍नुपर्दा, पावलको सबैभन्दा ठूलो समस्या के थियो भने तिनले मानव इच्छाबाट आएका कुराहरूलाई सत्यताको रूपमा लिएका थिए। त्यसकारण तिनमा मानिसहरूलाई आफूतिर तान्‍न र सिकाउनका लागि यी धर्मशास्त्रीय सिद्धान्तहरू निर्णायक, साहसी र खुला रूपमा प्रयोग गर्ने साहस थियो। समस्याको सार यही हो। के यो गम्भीर समस्या हो? (हजुर, हो।) तिनले के-कस्ता कुराहरूलाई सत्यताको रूपमा लिए? तिनले जन्‍मजात पाएका वरदानहरू, साथै तिनले जीवनभर सिकेका ज्ञान र धर्मशास्त्रीय सिद्धान्तहरू। तिनले धर्मशास्त्रीय सिद्धान्तहरू शिक्षकहरूबाट, धर्मशास्त्रहरू पढेर सिकेका थिए, र तिनले बुझेका र कल्पना गरेका कुराहरूबाट पनि ती उत्पन्‍न भएका थिए। तिनले आफ्नो मानवीय बुझाइबाट आएको धारणा र कल्पनालाई सत्यताको रूपमा लिएका थिए, तर सबैभन्दा गम्भीर समस्या यो थिएन, तर योभन्दा अझ ठूलो समस्या थियो। तिनले ती कुराहरूलाई सत्यताको रूपमा लिएका थिए, तर के तिनले त्यो बेला ती कुराहरूलाई सत्यता हुन् भनेर सोचेका थिए? के तिनीसँग सत्यता के थियो भन्‍ने बारेमा अवधारणा थियो? (अहँ, थिएन।) त्यसोभए तिनले ती कुराहरूलाई के कुराको रूपमा लिएका थिए? (जीवनको रूपमा।) तिनले ती सबै कुराहरूलाई जीवनको रूपमा लिएका थिए। तिनले जति धेरै प्रवचनहरू प्रचार गर्न सक्छन्, वा ती जति धेरै उत्कृष्ट हुन्छन्, तिनको जीवन त्यति नै ठूलो हुनेछ भन्‍ने तिनले सोच्थे। तिनले ती कुराहरूलाई जीवनको रूपमा लिएका थिए। के यो गम्भीर कुरा हो? (हो, यो गम्भीर कुरा हो।) यसले के असर पारेको थियो? (यसले तिनले पछ्याएको मार्गलाई प्रभाव पारेको थियो।) यो यसको एउटा पक्ष हो। अरू के? (यी कुराहरू प्राप्त गर्नाले तिनले मुक्ति पाउनेछन् र तिनलाई स्वर्गको राज्यमा प्रवेश गर्न दिनेछन् भन्‍ने तिनले सोचेका थिए।) यो अझै पनि आशिष् प्राप्त गर्ने कार्यसँग सम्बन्धित छ; तिनको जीवन जति ठूलो छ, स्वर्गको राज्यमा प्रवेश गर्ने र स्वर्ग आरोहण गर्ने तिनको सम्भावना त्यति नै ठूलो हुन्छ भन्‍ने तिनलाई लाग्थ्यो। “स्वर्ग आरोहण” भन्‍ने अर्को तरिका के हो? (परमेश्‍वरको साथमा बसेर शासन गर्नु र शक्ति चलाउनु।) स्वर्गको राज्यमा प्रवेश गर्ने तिनको उद्देश्य परमेश्‍वरको साथमा रहेर शासन गर्नु र शक्ति चलाउनु थियो, तर यो तिनको अन्तिम लक्ष्य थिएन, तर तिनको अर्को लक्ष्य पनि थियो। तिनले यसको बारेमा कुरा गरेका छन्। तिनले यसलाई कसरी उल्‍लेख गरेका छन्? (“मेरो लागि जिउनु ख्रीष्ट हो र मर्नु प्राप्ति हो” (फिलिप्‍पी १:२१)।) तिनले तिनको लागि जिउनु ख्रीष्ट हो, र मर्नु प्राप्ति हो भनेर भनेका छन्। यसको मतलब के हो? तिनी मरेपछि परमेश्‍वरमा परिणत हुनेछन् भन्‍ने हो? तिनको महत्त्वाकांक्षाको कुनै सीमा छैन! तिनको समस्या अत्यन्तै गम्भीर छ! त्यसोभए, के हामीले पावलको कुरालाई विश्‍लेषण गर्नु गलत हो? पटक्‍कै होइन। तिनले आफ्‍ना वरदानहरू र आफूले सिकेको ज्ञानलाई जीवनको रूपमा कहिल्यै लिनु हुँदैनथियो। यो तिनको तेस्रो ठूलो पाप हो। तैँले यी तीन पापहरूमध्ये कुनै एउटामा पावलको प्रकृति सार देख्‍न सक्छस्। तिनको प्रकृति सारका विशेषताहरू प्रत्येक पापमा प्रकट हुन्छन्; केही पनि लुकेको वा छुटेको छैन। तिनको प्रकृति सारलाई ती सबैमा प्रतिनिधित्व गरिएको छ।

यसपछि, हामी पावललाई सबैभन्दा बढी प्रतिनिधित्व गर्ने तिनका सबैभन्दा महत्त्वपूर्ण र गम्भीर समस्याहरूका बारेमा हेर्नेछौं। पावलले लेखेका पत्रहरूमा, तिनले प्रायजसो के-कस्ता शब्दहरू प्रयोग गर्थे? जाओ र बाइबलको मूल पाठमा के भनिएको छ हेर, अनि हामी यसको विश्लेषण र विच्छेदन गर्नेछौं, तिनको विचारमा वास्तवमा के कुरा थियो, र परमेश्‍वरले तिनलाई किन तिरस्कार र घृणा गर्नुभयो भन्‍ने कुरा हेर्नेछौँ। प्रारम्भिक मण्डलीहरूको कामको लागि प्रसिद्ध र प्रमुख साधनका रूपमा रहेको पावल जस्तो व्यक्तिले कसरी सजाय पायो? परमेश्‍वरले पावललाई आफ्‍नो मनमा कसरी मूल्याङ्कन गर्नुभयो? परमेश्‍वरले तिनलाई कसरी हेर्नुभयो? परमेश्‍वरले किन तिनलाई यसरी मूल्याङ्कन गर्नुभयो, र त्यस्तो फैसला गर्नुभयो? परमेश्‍वरले अन्तमा पावललाई कुन आधारमा परिभाषित गर्नुभयो र उसको अन्त निर्धारण गर्नुभयो? यी सबै कुराहरूलाई सूचीबद्ध गर ताकि मानिसहरूले कसरी उसले परमेश्‍वरको प्रतिरोध गरे भन्‍ने तथ्यहरू देख्‍न सकून्, ताकि तिनीहरूले उसलाई गलत तरिकाले दोषी ठहराइएको हो भन्‍ने नसोचून्। जब मानिसहरूले सत्यता बुझ्दैनन्, तब तिनीहरूले बाहिरी रूपको आधारमा मानिसहरूलाई परिभाषित गर्ने सम्‍भावना प्रबल हुन्छ। मानिसहरूको बाहिरी रूप अनुसार तिनीहरूलाई परिभाषित गर्ने आधार के हो? यसको एउटा भाग परम्परागत संस्कृति र सामाजिक शिक्षाहरू हुन्। अर्को भाग भनेको घरको शिक्षा, राम्रो-नराम्रो सम्‍बन्धी विचार र अवधारणाहरू, र सही र गलत सम्‍बन्धी विचार र अवधारणाहरू हुन्। अझै अर्को भाग भनेको विद्यालयको शिक्षा हो। सँगै, यी कुराहरूले पूर्ण रूपमा शैतानी शिक्षा प्रणाली निर्माण गर्छन्। शैतानले मानिसहरूमा यी कुराहरू हालिदिनुको परिणाम के हो भने मानिसहरूले आफ्‍ना धारणा र प्राथमिकताहरू अनुसार यसलाई राम्रो, त्यसलाई नराम्रो, यसलाई सही, र त्यसलाई गलत भनेर परिभाषित गर्छन्। मानिसहरूका यी सबै परिभाषाहरूको आधार के हो? वास्तवमा, यी कुराहरू शैतानी सिद्धान्त र दर्शनहरूमा आधारित छन्; मानिसहरूसँग भएका यी आधारहरू परमेश्‍वर वा सत्यताबाट आएका हुँदैनन्। त्यसैले त भ्रष्ट मानिसहरूले कुनै व्यक्ति वा घटनालाई जसरी परिभाषित गरे पनि तिनीहरू गलत नै हुन्छन्—सत्यतासँग यसको कुनै सम्बन्ध हुँदैन, र यो परमेश्‍वरको इच्छा अनुरूप हुँदैन; परमेश्‍वर वा उहाँका वचनहरूसँग यसको कुनै सम्बन्ध हुँदैन। परमेश्‍वरले आफ्नो स्वभाव र सार अनुसार मानिसहरू र घटनाहरूको बारेमा फैसला गर्नुहुन्छ। परमेश्‍वरको स्वभाव र सार के हो? सत्यता हो। सत्यता भनेको सबै सकारात्मक कुराहरूको अभिव्यक्ति हो, र सबै सकारात्मक कुराहरूको वास्तविकता हो। परमेश्‍वरले अस्तित्वमा रहेका सबै कुराहरू, र मानिसहरूको सम्पर्कमा आउने सबै मानिसहरू, मामिलाहरू, र थोकहरूका बारेमा सत्यता अनुसार फैसला गर्नुहुन्छ। परमेश्‍वरले मानिसहरूको स्वभावको सार, तिनीहरूको कार्यहरू, तिनीहरूले हिँडिरहेको बाटो, र सकारात्मक कुराहरू र सत्यताप्रति तिनीहरूको मनोवृत्तिलाई के कुराले उत्प्रेरित गर्छ भन्‍ने कुरामा तिनीहरूप्रतिको आफ्‍नो फैसलालाई आधारित गर्नुहुन्छ। परमेश्‍वरका निष्कर्षहरूको आधार यही हो। सबै कुराप्रति परमेश्‍वरले गर्नुहुने फैसला सत्यता अनुरूप हुन्छ। सबै कुरा परिभाषित गर्ने शैतानको आधार के हो? (यसको आफ्नै तर्क।) शैतानी दर्शन र तर्क, जुन सत्यताको ठीक विपरीत हुन्छ। सम्पूर्ण मानवजातिलाई शैतानले भ्रष्ट तुल्याएको छ। मानिसहरूसँग सत्यता छैन; तिनीहरूले शैतानको प्रतिनिधित्व गर्छन् र यसलाई मूर्त रूप दिन्छन्। तिनीहरूले सबै कुराहरूलाई शैतानी दर्शन र तर्क अनुसार परिभाषित गर्छन्। त्यसकारण, तिनीहरूले विभिन्‍न कुराहरूलाई परिभाषित गर्दा कुन निष्कर्ष निकाल्छन्? निष्कर्षहरू ठ्याक्‍कै सत्यताको विपरीत, र विरोधमा हुन्छ। के तिमीहरूले पावलले आफ्ना पत्रहरूमा प्रायजसो प्रयोग गर्ने शब्दहरू भेट्यौ? पढ त। (“परमेश्‍वरको इच्‍छाद्वारा ख्रीष्‍ट येशूका प्रेरितका रूपमा बोलाइएका पावल” (१ कोरिन्थी १:१)।) देख्यौ? पावलले परमेश्‍वर र ख्रीष्टलाई यसरी दर्जा दिएका छन्: “परमेश्‍वरको इच्‍छाद्वारा ख्रीष्‍ट येशूका प्रेरितका रूपमा बोलाइएका पावल।” यस श्रेणीमा पावल कहाँ छन्? (तेस्रो स्थानमा।) पावलको सोचाइमा, नम्बर एक को हो? (परमेश्‍वर।) अनि नम्बर दुई? (प्रभु येशू।) येशू ख्रीष्‍ट। तेस्रो को हो? (पावल स्वयम्।) तिनी आफै। “परमेश्‍वरको इच्‍छाद्वारा ख्रीष्‍ट येशूका प्रेरितका रूपमा बोलाइएका पावल।” पावलले प्रायजसो यो वाक्यांश प्रयोग गर्थे, र यो एक गहन वाक्यांश हो। सर्वप्रथम त, पावल प्रभु येशू ख्रीष्टका प्रेरित हुन् भन्‍ने कुरा हामीलाई थाहा छ। त्यसोभए, पावलको दृष्टिकोणबाट, प्रभु येशू ख्रीष्ट को हुनुहुन्छ? उहाँ मानिसको पुत्र हुनुहुन्छ, र स्वर्गका परमेश्‍वरपछिको दोस्रो व्यक्ति हुनुहुन्छ। चाहे पावलले प्रभु येशू ख्रीष्टलाई मालिक भने पनि वा प्रभु भने पनि, तिनको दृष्टिकोणमा, पृथ्वीमा आउनुभएका ख्रीष्ट परमेश्‍वर हुनुहुन्‍नथियो, तर मानिसहरूलाई सिकाउन र आफ्‍नो पछि लगाउन सक्‍ने मानिस हुनुहुन्थ्यो। यस्तो मानिसको प्रेरितको रूपमा पावलको कार्य के थियो? सुसमाचार बाँड्नु, मण्डलीहरूमा जानु, प्रवचनहरू प्रचार गर्नु, र पत्रहरू लेख्‍नु। तिनले यो सबै कुरा प्रभु येशू ख्रीष्टको तर्फबाट गरिरहेको छु भन्‍ने विश्‍वास गर्थे। आफ्नो हृदयमा, तिनले सोच्थे, “जहाँ तपाईं जान सक्‍नुहुन्‍न त्यहाँ गएर म तपाईंलाई सहयोग गर्नेछु, र जहाँ तपाईं जान चाहनुहुन्‍न त्यहाँ म तपाईंको तर्फबाट गएर हेर्नेछु।” प्रेरितको बारेमा पावलको अवधारणा यही थियो। तिनको सोचाइमा रहेको दर्जा अनुसार तिनी र प्रभु येशू दुवै साधारण मानिसहरू थिए। तिनले आफूलाई र प्रभु येशू ख्रीष्टलाई मानवको रूपमा समान देख्थे। तिनको विचारमा, तिनको र उहाँको स्थानको बीचमा कुनै भिन्‍नता थिएन, न त तिनी र उहाँको पहिचानमा नै कुनै भिन्‍नता थियो, तिनको र उहाँको सेवकाइमा भिन्‍नता हुनु त परको कुरा थियो। तिनी र उहाँको नाम, उमेर, पारिवारिक परिस्थिति र पृष्ठभूमि मात्र फरक थिए, र तिनी र उहाँसँग फरक-फरक किसिमको बाहिरी वरदान र ज्ञान थियो। पावलको विचारमा, तिनी हरेक हिसाबले प्रभु येशू ख्रीष्ट जस्तै थिए, र तिनलाई पनि मानिसको पुत्र भनेर भन्‍न सकिन्थ्यो। तिनी प्रभु येशू ख्रीष्टभन्दा पछिल्‍लो श्रेणीमा हुनुको एउटै कारण भनेको तिनी प्रभु येशूका प्रेरित थिए; तिनले प्रभु येशू ख्रीष्टको शक्ति प्रयोग गर्थे, र तिनलाई प्रभु येशू ख्रीष्टले मण्डलीहरूमा भ्रमण गर्न र मण्डलीको काम गर्न पठाउनुभएको थियो। पावलले प्रेरितको रूपमा रहेको आफ्नो पद र पहिचानको बारेमा यही कुरा विश्‍वास गर्थे—तिनले यस कुरालाई यसरी अर्थ्याएका थिए। साथै, वाक्यांशको सुरुको “ख्रीष्‍ट येशूका प्रेरितका रूपमा बोलाइएका पावल” दोस्रो मुख्य शब्‍द “पावल” भन्‍ने हो। यस शब्दबाट हामी पावलको मानसिकता देख्‍न सक्छौं। तिनले किन “परमेश्‍वरको इच्‍छाद्वारा … बोलाइएका…” भन्‍ने शब्दहरू प्रयोग गरे? प्रभु येशू ख्रीष्टले तिनलाई आफ्‍नो प्रेरित हुन बोलाउनुभएको हो भन्‍ने तिनलाई लागेको थिएन; तिनले सोच्थे, “प्रभु येशू ख्रीष्टसँग मलाई केही गर्न आदेश दिने शक्ति छैन। उहाँले आज्ञा गर्नुभएझैं म गर्नेछैनँ; म उहाँको लागि केही गर्नेछैनँ। बरु, म स्वर्गका परमेश्‍वरको इच्छाद्वारा यी कुराहरू गरिरहेको छु। म प्रभु येशू ख्रीष्ट जस्तै हुँ।” यसले अर्को कुरालाई सङ्केत गर्छ—पावलले आफू पनि प्रभु येशू ख्रीष्ट जस्तै मानिसको पुत्र हुँ भन्‍ने सोच्थे। “परमेश्‍वरको इच्‍छाद्वारा … बोलाइएका…” भन्‍ने शब्‍दहरूले पावलले कसरी आफ्नो हृदयको गहिराइमा प्रभु येशू ख्रीष्टको पहिचानलाई इन्कार र शङ्का गरेका थिए भनेर प्रकट गर्छन्। पावलले तिनी परमेश्‍वरको इच्छाद्वारा प्रभु येशू ख्रीष्टका प्रेरित भएका हुन्, परमेश्‍वरले तिनलाई त्यसो भन्‍नुभएको हो, तिनलाई परमेश्‍वरले नियुक्त र स्थापित गर्नुभएको हो, र परमेश्‍वरले तिनलाई बोलाउनुभएको र इच्छा गर्नुभएको हुनाले तिनी प्रभु येशू ख्रीष्टका प्रेरित बनेका हुन् भनेर भनेका छन्। पावलको विचारमा, तिनी र प्रभु येशू ख्रीष्ट बीचको सम्बन्ध यही थियो। तैपनि, यसको सबैभन्दा खराब पक्ष यो होइन। सबैभन्दा खराब पक्ष के हो? पावलले तिनी प्रभु येशू ख्रीष्टको इच्छाद्वारा होइन तर परमेश्‍वरको इच्छाद्वारा प्रभु येशू ख्रीष्टका प्रेरित बनेका हुन्, तिनलाई बोलाउने प्रभु येशू होइन, तर स्वर्गका परमेश्‍वर हुनुहुन्छ भन्‍ने सोचेका थिए। उनलाई प्रभु येशू ख्रीष्टको प्रेरित बनाउने शक्ति वा योग्यता कसैसँग छैन, स्वर्गका परमेश्‍वरसँग मात्र त्यो शक्ति छ, र स्वर्गका परमेश्‍वरले नै उनलाई सीधै मार्गदर्शन गरिरहनुभएको छ भन्‍ने तिनले सोचेका थिए। त्यसोभए, यसले के सङ्केत गर्छ? पावलले आफ्‍नो हृदयको गहिराइमा, स्वर्गका परमेश्‍वर एक नम्बर हुनुहुन्छ, र तिनी आफै दोस्रो नम्बरमा छन् भन्‍ने विश्‍वास गरेका थिए। त्यसोभए तिनले प्रभु येशूलाई कहाँ राखेका थिए? (आफ्‍नो जस्तै स्तरमा।) यो समस्या हो। आफ्नो ओठले, तिनले प्रभु येशू ख्रीष्ट हुनुहुन्छ भनी घोषणा गर्थे, तर ख्रीष्टसँग परमेश्‍वरको सार छ भनेर तिनले पहिचान गरेका थिएनन्; तिनले ख्रीष्ट र परमेश्‍वर बीचको सम्बन्ध बुझेका थिएनन्। यो बुझाइको कमीको कारणले गर्दा नै यस्तो गम्भीर समस्या पैदा भएको थियो। कुन तरिकामा यो गम्भीर थियो? (तिनले प्रभु येशू देहधारी परमेश्‍वर हुनुहुन्छ भनी स्वीकार गरेनन्। तिनले प्रभु येशूलाई इन्कार गरे।) हो, त्यो वास्तवमै गम्भीर कुरा हो। प्रभु येशू ख्रीष्ट देह बन्‍नुभएका परमेश्‍वर हुनुहुन्छ, प्रभु येशू ख्रीष्ट स्वर्गबाट पृथ्वीमा आउनुहुँदा परमेश्‍वरको देह हुनुहुन्थ्यो, र प्रभु येशू परमेश्‍वरको देहधारी शरीर हुनुहुन्थ्यो भन्‍ने कुरालाई तिनले इन्कार गरेका थिए। के यसले पावलले पृथ्वीमा आउनुभएका परमेश्‍वरको अस्तित्वलाई इन्कार गरेको सङ्केत गर्दैन र? (हजुर, गर्छ।) यदि तिनले पृथ्वीमा आउनुभएका परमेश्‍वरको अस्तित्वलाई इन्कार गरे भने, के तिनले प्रभु येशूका वचनहरूलाई स्वीकार गर्न सक्थे? (अहँ, तिनले सक्दैनथिए।) यदि तिनले उहाँका वचनहरू स्वीकार गरेनन् भने, के तिनले यसलाई मान्‍न सक्थे? (अहँ, तिनले सक्दैनथिए।) तिनले प्रभु येशू ख्रीष्टका वचनहरू, शिक्षाहरू, वा पहिचानलाई स्वीकार गरेनन् भने, के प्रभु येशू ख्रीष्टको कामलाई स्वीकार गर्न सक्थे? (अहँ, तिनले सक्दैनथिए।) तिनले प्रभु येशू ख्रीष्टले गर्नुभएको काम, वा प्रभु येशू ख्रीष्ट परमेश्‍वर हुनुहुन्छ भन्‍ने तथ्यलाई स्वीकार गरेनन्, तैपनि यो सबैभन्दा खराब पक्ष थिएन। सबैभन्दा खराब पक्ष के थियो? दुई हजार वर्ष पहिले, प्रभु येशू सबैभन्दा ठूलो काम गर्न पृथ्वीमा आउनुभयो—अनुग्रहको युगको छुटकाराको काम, जहाँ उहाँले देहधारी भएर पापी देहको स्वरूप लिनुभयो, र सबै मानवजातिको लागि पापबलिको रूपमा क्रूसमा टाँगिनुभयो। के यो ठूलो काम थियो? (हो, थियो।) यो सम्पूर्ण मानवजातिलाई छुटकारा दिने काम थियो, र यो परमेश्‍वर आफैले गर्नुभएको काम थियो, तैपनि पावलले हठ पूर्वक यसलाई इन्कार गरे। प्रभु येशूले गर्नुभएको छुटकाराको काम परमेश्‍वर स्वयम्‌ले गर्नुभएको हो भन्‍ने कुरालाई तिनले इन्कार गरे, र यो कुरा परमेश्‍वरले छुटकाराको काम पहिले नै पूरा गरिसक्‍नुभएको छ भन्‍ने तथ्यलाई इन्कार गर्नु हो। के यो गम्भीर समस्या हो? यो अत्यन्तै गम्भीर कुरा हो! पावलले प्रभु येशू ख्रीष्टको क्रूसीकरणको तथ्यलाई बुझ्न नखोजेका मात्र होइन, तर तिनले यसलाई स्वीकार गरेनन्, र यसलाई स्वीकार नगर्नु भनेको स्वीकार गर्नु हो। क्रूसमा टाँगिएर सम्पूर्ण मानवजातिलाई छुटकारा दिने परमेश्‍वर नै हुनुहुन्थ्यो भन्‍ने कुरालाई तिनले स्वीकार गरेनन्, न त तिनले परमेश्‍वर सम्पूर्ण मानवजातिको लागि पापबलि बन्‍नुभयो भन्‍ने कुरालाई नै स्वीकार गरे। यसको तात्पर्य के हो भने परमेश्‍वरले आफ्नो काम गरेपछि सबै मानवजातिले छुटकारा पाए, वा तिनीहरूको पाप क्षमा भयो भनेर तिनले स्वीकार गरेनन्। यसको साथै, तिनले आफ्‍ना पापहरू पनि क्षमा भएको छैन भन्‍ने सोच्थे। प्रभु येशूले मानवजातिलाई छुटकारा दिनुभएको छ भन्‍ने तथ्यलाई तिनले स्वीकार गरेनन्। तिनको दृष्टिकोणमा त, ती सबै मेटिएको थियो। यो सबैभन्दा गम्भीर समस्या हो। भर्खरै, मैले पावल विगत दुई हजार वर्षको अवधिका सबैभन्दा ठूलो ख्रीष्टविरोधी थिए भन्‍ने उल्लेख गरें; यो तथ्य पहिले नै प्रकट भइसकेको छ। यदि यी तथ्यहरू बाइबलमा समावेश नगरिएको भए, र पावलले परमेश्‍वरको अवज्ञा गर्थे र तिनी ख्रीष्टविरोधी थिए भनेर परमेश्‍वरले भन्‍नुभएको भए, के मानिसहरूले यो कुरा विश्‍वास गर्थे? तिनीहरूले पक्‍कै पनि गर्दैनथिए। खुसीको कुरा, बाइबलले पावलका पत्रहरू समावेश गरेको छ, र ती पत्रहरूमा तथ्यात्मक प्रमाण छ; अन्यथा, मैले भनेको कुरालाई समर्थन गर्ने केही हुने थिएन, र तिमीहरूले यो कुरा स्वीकार गर्नेथिएनौ। अब, हामीले पावलका वचनहरू निकालेर पढेर हेर्दा, पावलले प्रभु येशूले भन्‍नुभएका सबै कुराहरूलाई कसरी हेर्थे भन्‍ने देख्छौँ? प्रभु येशूले भन्‍नुभएका कुराहरू पावलको आफ्नै धार्मिक सिद्धान्तहरूमध्ये एउटासँग पनि तुलना गर्न लायक छैनन् भन्‍ने तिनले सोच्थे। त्यसकारण, प्रभु येशूले यस संसार छोडेर जानुभएपछि, पावलले सुसमाचार फैलाएका, काम गरेका, प्रचार गरेका, र मण्डलीहरूको गोठालो गरेका भए पनि, तिनले कहिल्यै पनि प्रभु येशूका वचनहरू प्रचार गरेनन्, तिनको अभ्यास वा अनुभव गर्नु त परको कुरा हो। बरु, तिनले पुरानो नियम सम्‍बन्धी आफ्नै बुझाइको बारेमा प्रचार गरे, जुन पुरानो र रित्ता वचनहरू थिए। पछिल्ला दुई हजार वर्षदेखि, प्रभुमा विश्‍वास गर्नेहरूले बाइबल अनुसार नै विश्‍वास गरेका हुन्, र तिनीहरूले स्वीकार गर्ने सबै कुरा पावलका खोक्रा सिद्धान्तहरू हुन्। फलस्वरूप, मानिसहरू दुई हजार वर्षदेखि अन्धकारमा छन्। यदि तैँले आज धार्मिक मानिसहरूको समूहलाई पावल गलत थिए भनिस् भने, तिनीहरूले विरोध गर्नेछन् र यस कुरालाई स्वीकार गर्नेछैनन्, किनभने तिनीहरू सबैले पावललाई सम्‍मान गर्छन्। पावल तिनीहरूका मूर्ति र तिनीहरूका संस्थापक पिता हुन्, र तिनीहरू पावलका प्यारा पुत्र र सन्तानहरू हुन्। तिनीहरू कुन हदसम्म छलमा परेका छन्? तिनीहरू पहिले नै परमेश्‍वरको विरोधमा पावलसँग उभिएका छन्; तिनीहरूको दृष्टिकोण, प्रकृति सार र खोजीको विधि पावलको जस्तै छ। तिनीहरूलाई पावलले पूर्ण रूपमा बहकाएको छ। पावलको चौथो ठूलो पाप यही हो। पावलले प्रभु येशू ख्रीष्टको पहिचानलाई इन्कार गरे, र तिनले व्यवस्थाको युगपछि अनुग्रहको युगमा परमेश्‍वरले गर्नुभएको कामलाई इन्कार गरे। सबैभन्दा गम्भीर कुरा यही हो। अर्को गम्भीर कुरा के हो भने तिनले आफूलाई प्रभु येशू ख्रीष्टकै स्तरमा राखेका थिए। पावल बाँचेको युगमा, तिनले प्रभु येशू ख्रीष्टलाई भेटे तर उहाँलाई परमेश्‍वरको रूपमा हेरेनन्; यसको सट्टा, तिनले प्रभु येशू ख्रीष्टलाई एक आम व्यक्तिको रूपमा लिए, मानौं उहाँ मानवजातिको अर्को सदस्य हुनुहुन्छ; भ्रष्ट मानिसहरूको जस्तै स्वभावको सार भएको मानिस। कुनै पनि हिसाबले पावलले प्रभु येशूलाई ख्रीष्टको रूपमा व्यवहार गरेनन्, उहाँलाई परमेश्‍वरको रूपमा व्यवहार गर्नु त परको कुरा हो। यो अत्यन्तै गम्भीर कुरा हो। त्यसोभए पावलले किन यसो गरे? (देहधारी परमेश्‍वरसँग परमेश्‍वरको सार छ भन्‍ने तिनले पहिचान गरेनन्, त्यसैले तिनले प्रभु येशू ख्रीष्टलाई परमेश्‍वरको रूपमा व्यवहार गरेनन्।) (तिनले प्रभु येशूका वचनहरूलाई सत्यताको रूपमा देखेनन्, न त प्रभु येशू ख्रीष्ट सत्यताको मूर्त रूप हुनुहुन्छ भन्‍ने नै देखे।) (झट्ट हेर्दा, पावलले प्रभु येशूमा विश्‍वास गर्छु भनेर स्वीकार गरेका थिए, तर तिनले वास्तवमा विश्‍वास गरेको कुरा त स्वर्गका अस्पष्ट परमेश्‍वर थियो।) (तिनले सत्यताको खोजी गरेनन्, त्यसैले ख्रीष्ट नै सत्यता र जीवन हुनुहुन्छ भन्‍ने कुरा बुझ्‍न सक्‍ने क्षमता तिनमा थिएन।) अरू पनि भन। (पावलले आफू बाँच्नु ख्रीष्ट हो भनेर भनेका थिए। तिनले परमेश्‍वर बनेर प्रभु येशूको स्थान लिन चाहन्थे।) तिमीहरूले भनेका सबै कुरा तथ्यसँग मिल्छन्। पावलले आफूलाई प्रकट गरेका प्रत्येक तरिका, र तिनका प्रत्येक पापहरू, पहिलेका भन्दा अझै गम्भीर थिए।

पावलको यो भनाइलाई विश्लेषण गरौं: “मेरो लागि धार्मिकताको मुकुट राखिएको छ।” यी प्रभावशाली शब्दहरू हुन्। तिनले छनौट गरेका शब्दहरूलाई हेर: “धार्मिकताको मुकुट।” सामान्यतया, “मुकुट” शब्द प्रयोग गर्नु मात्रै पनि एकदम साहसी कार्य हो, तर मुकुटलाई परिभाषित गर्न “धार्मिकता” भन्‍ने शब्‍दलाई एउटा विशेषणको रूपमा प्रयोग गर्ने हिम्मत कसले गर्छ? पावलले मात्र यो शब्द प्रयोग गर्ने साहस गर्नेथिए। तिनले यसलाई किन प्रयोग गरे? यो शब्दको उत्पत्ति छ, र यो सावधानीपूर्वक चुनिएको शब्‍द हो; तिनका शब्दहरूका पछाडि गहिरो अर्थहरू लुकेका छन्! के अर्थहरू? (तिनले यो शब्‍दद्वारा परमेश्‍वरलाई बाध्य गर्ने प्रयास गरिरहेका थिए।) परमेश्‍वरलाई बाध्य गर्न चाहनु यसको एउटा पक्ष हो। तिनको अभिप्राय पक्‍कै पनि लेनदेन गर्नु थियो, र यसमा पनि परमेश्‍वरसँग सर्तहरू तय गर्ने प्रयासको एउटा तत्व छ। यसबाहेक, के तिनले सधैँ धार्मिकताको यस मुकुटको बारेमा प्रचार गर्नुको पछाडि कुनै उद्देश्य थियो? (तिनले मानिसहरूलाई बहकाउन चाहन्थे, र यदि तिनले मुकुट पाएनन् भने, परमेश्‍वर धर्मी हुनुहुन्‍न भन्‍ने तिनीहरूलाई सोच्‍न लगाउन चाहन्थे।) तिनले यो प्रचार गर्नुको पछाडि बहकाइ र छल समावेश छ, र यो कुरा पावलको इच्छा र महत्वाकांक्षासँग सम्‍बन्धित छ। अन्तमा धार्मिकताको मुकुट प्राप्त गर्ने आफ्नो इच्छालाई साकार पार्न र पूरा गर्नका लागि, तिनले जताततै यसको बारेमा प्रचार गर्ने रणनीति प्रयोग गरे। आंशिक रूपमा, यी शब्दहरू प्रचार गर्नुको तिनको लक्ष्य मानिसहरूलाई उक्साउनु र बहकाउनु थियो; सुन्‍नेहरूमा निश्‍चित विचार हालिदिनु थियो, अर्थात्, “धेरै मेहनत गर्ने, यता-उता धेरै यात्रा गर्ने, र मार्ग पछ्याउने म जस्तो व्यक्तिले धार्मिकताको मुकुट प्राप्त गर्न सक्‍नेछ।” यो सुनेपछि, मानिसहरूले स्वाभाविक रूपमा के महसुस गरे भने पावल जस्तो व्यक्तिले मुकुट पाए भने मात्र परमेश्‍वर धर्मी हुनुहुन्छ। तिनीहरूले के महसुस गरे भने तिनीहरूले पावलले जस्तै खोजी गर्ने, यात्रा गर्ने र खट्ने गर्नुपर्छ, तिनीहरूले प्रभु येशूको कुरा सुन्‍नु हुँदैन, र पावल नै मुख्य उदाहरण हुन्, तिनी प्रभु हुन्, र तिनी मानिसहरूले हिंड्नु पर्ने दिशा र लक्ष्य हुन्। तिनीहरूले के पनि सोच्थे भने यदि मानिसहरूले पावलले जस्तै काम गरे भने, तिनीहरूले पनि तिनले जस्तै मुकुट, अन्त्य र गन्तव्य पाउनेछन्। एक हिसाबले, पावलले मानिसहरूलाई उक्साइरहेका र बहकाइरहेका थिए। अर्को हिसाबमा, तिनको लक्ष्य कुटिल किसिमको थियो। आफ्नो हृदयको गहिराइमा, तिनले यस्तो सोचेका थिए, “कदाचित् मैले मुकुट पाइनँ भने, यो मेरो आफ्नै कल्पना र मेरो आफ्नै इच्छा मात्र रहेछ भने, यसको मतलब म लगायत ख्रीष्टमा विश्‍वास गर्ने सबै जना आफ्‍नो विश्‍वासमा भ्रममा परेका हुन्छन्। यसको मतलब पृथ्वीमा कुनै ईश्‍वर छैन भन्‍ने हुनेछ, र परमेश्‍वर, म स्वर्गमा रहेको तपाईंको अस्तित्वलाई पनि इन्कार गर्नेछु, र तपाईंले यसको बारेमा केही गर्न सक्‍नुहुनेछैन!” तिनले के सङ्केत गरिरहेका थिए भने: “यदि मैले यो मुकुट प्राप्त गरिनँ भने, विश्‍वासी दाजुभाइ-दिदीबहिनीहरूले मात्र तपाईंलाई इन्कार गर्नेछैनन्, तर मैले उक्साएका र यी वचनहरू जान्‍ने सबै मानिसहरूलाई प्राप्त गर्नबाट म तपाईंलाई रोक्‍नेछु। म तिनीहरूलाई प्राप्त गर्नबाट पनि तपाईंलाई रोक्‍नेछु, यसको साथै, म स्वर्गका परमेश्‍वरको रूपमा रहेको तपाईंको अस्तित्वलाई इन्कार गर्नेछु। तपाईं धर्मी हुनुहुन्‍न। यदि म, पावलले मुकुट प्राप्त गर्न सक्दिनँ भने, कसैले पनि प्राप्त गर्नु हुँदैन!” यो पावलको कुटिल पक्ष थियो। के यो ख्रीष्ट-विरोधीको व्यवहार होइन? यो त ख्रीष्ट-विरोधी पिशाचको व्यवहार हो: मानिसहरूलाई उक्साउने, बहकाउने र लोभ्याउने, साथै परमेश्‍वरको विरुद्धमा खुल्लमखुल्ला झगडा गर्ने र विरोध गर्ने। आफ्नो हृदयको गहिराइमा, पावलले सोचेका थिए, “यदि मैले मुकुट प्राप्त गरिनँ भने, परमेश्‍वर धर्मी हुनुहुन्‍न। यदि मैले मुकुट पाएँ भने मात्र, यो धार्मिकताको मुकुट हो, अनि मात्र परमेश्‍वरको धार्मिकता साँच्‍चै धर्मी हुन्छ।” यो तिनको “धार्मिकताको मुकुट” को उत्पत्ति हो। तिनले यसो गरेर के गरिरहेका थिए? तिनले परमेश्‍वरलाई पछ्याउनेहरूलाई खुल्लमखुल्ला भड्काइरहेका थिए र धोका दिइरहेका थिए। यसको साथै, तिनले परमेश्‍वरको विरुद्धमा खुल्लमखुल्ला झगडा गर्न र विरोध गर्न यी विधिहरूको प्रयोग गरिरहेका थिए। अर्को शब्दमा भन्दा, तिनको व्यवहार विद्रोही किसिमको थियो। यसको प्रकृति के थियो? झट्ट हेर्दा, पावलले प्रयोग गरेका शब्दहरू सज्जन र उचित किसिमका देखिन्छन्, र तिनमा केही गलत छैन जस्तो देखिन्छ—धार्मिकताको मुकुट प्राप्त गर्न र आशिष् प्राप्त गर्नका लागि परमेश्‍वरमा कसले विश्‍वास गर्नेथिएन र? कम्‍तीमा पनि क्षमता नभएका मानिसहरूले पनि स्वर्गमा जानका लागि परमेश्‍वरमा विश्‍वास गर्छन्। यदि तिनीहरूलाई स्वर्गमा सडकहरू सफा गर्न वा ढोकाको रक्षा गर्न लगाइयो भने पनि तिनीहरू खुसी हुनेछन्। परमेश्‍वरमाथिको आफ्नो विश्‍वासमा यो अभिप्राय र उद्देश्य राख्‍नुलाई उचित र स्वाभाविक मान्‍न सकिन्छ। तैपनि, पावलको उद्देश्य त्यो मात्र थिएन। आफ्‍नो धार्मिकताको मुकुटको बारेमा प्रचार गर्ने क्रममा तिनले धेरै मेहनत गरे, धेरै ऊर्जा प्रयोग गरे, र धेरै हो-हल्‍ला गरे। पावलले भनेका कुराहरूले तिनको द्वेषपूर्ण स्वभाव, साथै तिनीभित्र लुकेका, अँध्यारा कुराहरूलाई खुलासा गरे। त्यो बेला, पावलले ठूलो नाम कमाए र तिनलाई आदर्शव्यक्ति मानेर पूजा गर्ने धेरै थिए। तिनी यी सिद्धान्तहरू र उत्कृष्ट सुनिने विचारहरू, आफ्‍ना धारणा र कल्पनाहरू, साथै तिनले आफ्नो अध्ययनमा सिकेका कुराहरू, र तिनले आफ्नो दिमाग प्रयोग गरेर अनुमान गरेका कुराहरू प्रचार गर्न जताततै घुम्थे। जब पावलले यी कुराहरू जताततै प्रचार गरे, तब त्यस बेलाका मानिसहरूमा यसले कति ठूलो प्रभाव पारेको थियो होला, र यसले तिनीहरूलाई हृदयको गहिराइमा कति गम्भीर रूपमा हानि गरेको र विष हालिदिएको थियो होला? साथै, तिनका पत्रहरूबाट यी कुराहरू सिक्‍ने पछिल्‍ला पुस्ताका मानिसहरूमा यसले कति ठूलो प्रभाव पारेको छ? तिनका वचनहरू पढेका मानिसहरूले जतिसुकै लामो प्रयास गरे पनि यी कुराहरूबाट आफूलाई छुटकारा दिन सक्दैनन्—तिनीहरूलाई धेरै गहन रूपमा विष हालिएको छ! कति गहन रूपमा? एउटा अवस्था देखा परेको छ, जसलाई “पावलको प्रभाव” भनिन्छ। पावलको प्रभाव के हो? धर्ममा एउटा अवस्था आएको छ जहाँ मानिसहरू पावलका विचार, दृष्टिकोण, तर्कहरू, र तिनले प्रकट गरेका भ्रष्ट स्वभावहरूबाट प्रभावित हुन्छन्। यसले निश्‍चित रूपमा ती मानिसहरूलाई असर गर्छ जसको परिवारले धेरै पुस्तादेखि परमेश्‍वरमा विश्‍वास गरेको छ—धेरै दशकदेखि ख्रीष्टलाई पछ्याउने परिवारहरूलाई। तिनीहरू भन्छन्, “हाम्रो परिवारले पुस्तौँदेखि प्रभुमा विश्‍वास गरेको छ, र सांसारिक प्रचलनहरूलाई पछ्याउँदैन। हामीले आफूलाई बाहिरी संसारबाट अलग राखेका छौं, र परमेश्‍वरको लागि आफूलाई खटाउन आफ्‍नो परिवार र जागिर-पेसा त्यागेका छौं। हामीले गर्ने सबै कुरा पावलले गरे जस्तै हो। यदि हामीले मुकुट प्राप्त गरेनौं वा स्वर्गमा प्रवेश गरेनौं भने, परमेश्‍वर आउनुहुँदा हामीसँग उहाँसँग तर्क गर्ने आधार हुनेछ।” के मानिसहरूले यस्तो तर्क गर्दैनन् र? (हो, तिनीहरूले गर्छन्।) र यो प्रचलन एकदमै महत्त्वपूर्ण छ। यो प्रचलन कहाँबाट आएको हुन्छ? (पावलले प्रचार गरेको कुराबाट।) यो त पावलले रोपेको ट्यूमरको घातक परिणाम हो। यदि पावलले मानिसहरूलाई यसरी नउक्साएका भए, र सधैँ “मेरो लागि धार्मिकताको मुकुट राखिएको छ” र “मेरो लागि जिउनु ख्रीष्ट हो” भनेर नभनेका भए, इतिहासको त्यो युगको पृष्ठभूमिबिना, अहिले मानिसहरूलाई ती कुराहरूको बारेमा कुनै ज्ञान हुनेथिएन। यदि तिनीहरूसँग त्यस्तो सोचाइ भएको भए पनि, तिनीहरूसँग पावलको जस्तो दुस्साहस हुनेथिएन। यो सबै पावलको प्रोत्साहन र उक्साइको कारण आएको हो। यदि कुनै दिन यी मानिसहरूले आशिष् पाएनन् भने, यिनीहरूसँग प्रभु येशूलाई खुला रूपमा चुनौती दिने साहस हुनेछ, र तिनीहरू तेस्रो स्वर्गमा गएर प्रभुसँग यस विषयमा विवाद गर्न पनि तयार हुनेछन्। के यो धार्मिक संसारले प्रभु येशूको विरुद्धमा विद्रोह गर्नु होइन र? के कुरा स्पष्ट छ भने धार्मिक संसार पावलद्वारा गम्भीर रूपमा प्रभावित भएको छ! अब मैले यस बिन्दुसम्‍म कुरा गरिसकेको हुनाले, तिमीहरूले पावलको पाँचौं पाप के थियो भनेर निष्कर्ष निकाल्‍न सक्छौ, होइन र? पावलले उल्‍लेख गरेका “धार्मिकताको मुकुट” को उत्पत्तिको बारेमा निष्कर्ष निकाल्दा, मुख्य ध्यान “धार्मिकता” शब्दमा केन्द्रित हुन्छ। तिनले किन “धार्मिकता” भन्‍ने शब्‍द उल्लेख गरे? पृथ्वीमा, तिनले परमेश्‍वरका चुनिएका मानिसहरूलाई उक्साउन र बहकाउन चाहन्थे, ताकि तिनीहरूले पनि तिनले जस्तै सोच्न सकून्। स्वर्गमा, तिनले यो शब्दद्वारा परमेश्‍वरलाई बाध्य गर्न चाहन्थे, र उहाँको विरुद्धमा झगडा गर्न चाहन्थे। यो पावलको लक्ष्य थियो। तिनले यस कुरालाई कहिल्यै मुखले नभनेका भए पनि, “धार्मिकता” भन्‍ने शब्दले पहिले नै तिनको लक्ष्य र परमेश्‍वरको विरुद्धमा झगडा गर्ने तिनको झुकावलाई पूर्ण रूपमा प्रकट गरिसकेको छ। यो पहिले नै खुलस्त भइसकेको थियो; यी सबै तथ्यहरू हुन्। यी तथ्यहरूको आधारमा, के पावलको स्वभावको सारलाई घमण्डी, पाखण्डी, छली, र सत्यतालाई प्रेम नगर्ने भनेर मात्र सारांशित गर्न सकिन्छ? (सकिँदैन।) यी शब्‍दहरूले यसलाई समेट्न सक्दैनन्। मैले यी तथ्यहरूको कुरा उठाएर र तिनलाई विच्छेदन, विश्लेषण र परिभाषित गरेर प्रस्तुत गरेपछि, तिमीहरूले पावलको प्रकृति सारलाई अझ स्पष्ट र राम्ररी देख्‍न सक्‍नुपर्छ। तथ्यमा आधारित सारलाई विश्लेषण गरेर प्राप्त गरिने प्रभाव यही हो। जब पावलले परमेश्‍वरको विरुद्धमा झगडा गरे, तिनले गुप्तमा एक सानो भावनात्मक क्षण, थोरै विद्रोही स्वभाव, वा आज्ञा पालन गर्न नसक्‍ने क्षमता प्रकट गरिरहेका थिएनन्। यो भ्रष्ट स्वभाव प्रकट गर्ने औसत किसिमको समस्या थिएन; बरु, यो त पत्रहरू र सार्वजनिक परिस्थितिमार्फत मानिसहरूलाई भड्काउने र बहकाउने सबै प्रकारका विधिहरू खुला रूपमा प्रयोग गर्ने अवस्थामा पुगेको थियो, ताकि सबै जना परमेश्‍वरको विरोध गर्न र झगडा गर्न क्रोधित भएर एकसाथ उठ्न सकून्। पावलले परमेश्‍वरको विरुद्धमा झगडा मात्र गरेनन्, तर तिनले अरू सबैलाई पनि परमेश्‍वरको विरुद्धमा झगडा गर्न उक्साए—तिनी घमण्डी मात्र थिएनन्, तिन दियाबलस पनि थिए! यो पाप यसभन्दा पहिलेको भन्दा बढी गम्भीर छ। हामीले झन्-झन् गम्भीर पापहरूको बारेमा कुरा गरिरहेका छौँ भन्‍ने कुरा राम्रो हो कि नराम्रो हो? (राम्रो हो।) यो कसरी राम्रो हो? (किनभने हामीले पावलको बारेमा थप समझ प्राप्त गरिरहेका छौँ।) जब तँसँग अझै बढी समझशक्ति हुन्छ, तब तैँले पावलका विभिन्‍न प्रकटीकरण, भ्रष्‍टताका प्रकाशहरू, र तिनको वास्तविक रूपलाई राम्ररी पत्ता लगाउन र स्पष्ट रूपमा देख्‍न सक्‍नेछस्। के यसो गरेर तिमीहरूले हाम्रो लक्ष्य प्राप्त गरेका हुन्छौ? (होइन, प्राप्त गरेका हुँदैनौँ।) हामीले समीक्षा गरेका पावलका सबै प्रकटीकरणहरू, साथै तिनको मुख्य सामग्री, विषयवस्तु, र सारलाई लिएर त्यसलाई आफू र आफ्‍नो वरपरका मानिसहरूसँग जोड्नुपर्छ। जब तिमीहरूले हिँड्ने बाटो र सार पावलको भन्दा कति धेरै फरक रहेछ भन्‍ने कुरा स्पष्ट देखेका हुन्छौ, तब तिमीहरूले पूर्ण रूपमा परिणामहरू प्राप्त गर्नेछौ, र तिमीहरूले पावललाई विश्‍लेषण गर्नुको हाम्रो लक्ष्य प्राप्त गर्नेछौ। कतिपयले यसो भन्छन्, “ममा पावलले धार्मिकताको मुकुट खोजेको कुराको कुनै प्रकटीकरणहरू छैनन्।” तेरा प्रकटीकरणहरू र तेरो सार पावलको जस्तो गम्भीर नहुन सक्छन्, तर तेरो सार र तिनको सार केही मात्रामा खप्‍टिन सक्छन्। तिनीसँग यस्ता प्रकटीकरणहरू थिए, र तँसँग यस्ता स्थितिहरू छन्। पावलका प्रकटीकरणहरूको नाप १० वा १२ थिए भने, तेरो कति छ? (म सात वा आठमा छु।) पावलले यी कुराहरू सधैँ प्रकट गर्थे, र सधैँ यी कुराहरूले भरिपूर्ण हुन्थे। तैँले यी कुराहरू सधैँ प्रकट नगरे पनि, प्रायजसो प्रकट गर्छस्। तैँले सायद आफ्नो आधा जीवन यी कुराहरू गरेर, अनि यी अवस्थाहरूमा बाँचेर नै बिताउँछस्। विशेष गरी जब परमेश्‍वरले तँलाई परीक्षामा पार्नुहुन्छ, जब परमेश्‍वरको काम तेरा धारणाहरूसँग मिल्दैनन्, जब उहाँले तेरो निराकरण गर्नुहुन्छ, र जब उहाँले तेरो लागि योजनाबद्ध गर्नुभएको वातावरण तेरा अपेक्षाहरू अनुरूप हुँदैन, यसले तँभित्र यस्ता विभिन्‍न प्रकारका अवस्थाहरूलाई जन्म दिन सक्छ; तैँले परमेश्‍वरको विरुद्धमा झगडा गर्ने र उहाँको विरोध गर्ने सम्‍भावना हुन्छ। त्यस्ता बेला, पावलले मानिसहरूलाई कसरी भड्काए र धोका दिए भन्‍ने बारेमा हामीले गरेको विश्लेषण तेरो लागि उपयोगी हुन सक्छ। किन? किनभने अहिले, तँलाई पावलका प्रकटीकरणहरू प्रकृतिको हिसाबले कति गम्भीर थिए भन्‍ने कुरा थाहा छ; ती भ्रष्ट स्वभावका साधारण खुलासाहरू थिएनन्, तर परमेश्‍वरको विरोध गर्ने शैतानी प्रकृति सार थिए। जब तँमा यस्तो अवस्था देखा पर्छ, तँलाई यो समस्या कति गम्भीर छ भनेर थाहा हुन्छ। त्यसपछि तँ पछि हट्नुपर्छ, तैँले पश्चात्ताप गर्नुपर्छ र यो गलत अवस्थालाई त्याग्‍नुपर्छ। तँ यसबाट टाढा जानुपर्छ, तैँले सत्यताको खोजी गर्नुपर्छ, र परमेश्‍वरको आज्ञाकारिताको मार्ग खोज्नुपर्छ। मानिसहरूले पछ्याउनुपर्ने साँचो मार्ग, र सृष्टि गरिएका प्राणीहरूले पालना गर्नुपर्ने नियम यही हो। यो सङ्गति मानिसहरूको लागि उपयोगी छ।

पावलको अर्को प्रसिद्ध वाक्यांश छ—त्यो के हो? (“मेरो लागि जिउनु ख्रीष्ट हो र मर्नु प्राप्ति हो” (फिलिप्पी १: २१)।) तिनले प्रभु येशू ख्रीष्टको पहिचानलाई, प्रभु येशू ख्रीष्ट पृथ्वीमा आउनुभएका देहधारी परमेश्‍वर हुनुहुन्छ, वा प्रभु येशू ख्रीष्ट परमेश्‍वरको अवतार हुनुहुन्छ भन्‍ने तथ्यलाई स्वीकार गरेनन्। यसको विपरीत, पावलले आफूलाई ख्रीष्टको रूपमा हेर्थे। के त्यो विद्रोह होइन र? (हो।) यो विद्रोह हो, र यस समस्याको सार अत्यन्तै गम्भीर छ। पावलको विचारमा, वास्तवमा ख्रीष्ट को हुनुहुन्थ्यो? उहाँको पहिचान के थियो? पावल किन ख्रीष्ट बन्‍न त्यति धेरै मरिहत्ते भएर लागिपरेका थिए? यदि, पावलको विचारमा, ख्रीष्ट भ्रष्ट स्वभाव भएका एक साधारण व्यक्ति हुनुहुन्थ्यो, वा एउटा असाधारण भूमिका खेल्ने, कुनै शक्ति, कुनै महान हैसियत, र साधारण मानिसहरूको भन्दा बढि कुनै क्षमता वा सीप नभएको एक तुच्छ व्यक्ति हुनुहुन्थ्यो भने, के पावल अझै पनि ख्रीष्ट बन्‍न चाहन्थे? (अहँ, चाहँदैनथिए।) तिनले पक्‍कै पनि चाहँदैनथिए। तिनले आफूलाई सुशिक्षित ठान्थे, र साधारण व्यक्ति बन्‍न चाहँदैनथे, तिनी एक महामानव, महान व्यक्ति बन्‍न चाहन्थे, र अरूलाई उछिन्‍न चाहन्थे—अरू मानिसहरूले नम्र र तुच्छ ठान्‍ने ख्रीष्ट कसरी बन्‍न चाहन्थे र? यसलाई ध्यानमा राख्दै, पावलको हृदयमा ख्रीष्टको कस्तो हैसियत र भूमिका थियो? ख्रीष्ट हुनको लागि कसैसँग कस्तो पहिचान र हैसियत हुनुपर्छ, र उसले कस्तो अख्‍तियार, शक्ति र प्रभाव देखाउनुपर्छ? यसले पावलले ख्रीष्टलाई के हुनुहुन्छ भनेर कल्पना गरेका थिए, र ख्रीष्टको बारेमा तिनले के जान्दथे, अर्थात्, तिनले ख्रीष्टलाई कसरी परिभाषित गरेका थिए भन्‍ने कुरालाई खुलासा गर्दछ। यसैले त पावलसँग ख्रीष्ट बन्‍ने महत्वाकांक्षा र इच्छा थियो। पावल किन ख्रीष्ट बन्‍न चाहन्थे भन्‍ने कुराको एउटा निश्‍चित कारण छ, र यो कुरा आंशिक रूपमा तिनका पत्रहरूमा प्रकट हुन्छ। हामी विभिन्‍न विषयहरूको विश्लेषण गरौं। जब प्रभु येशूले काम गरिरहनुभएको थियो, उहाँले केही त्यस्ता कामहरू गर्नुभयो जसले ख्रीष्टको रूपमा रहेको उहाँको पहिचानलाई प्रतिनिधित्व गरे। यी कुराहरू ख्रीष्टको पहिचानमा रहेका चिन्‍ह र अवधारणाहरू हुन् भन्‍ने पावलले देखे। यी कुराहरू के-के थिए? (चिन्ह र आश्‍चर्यकर्महरू गर्ने काम।) ठीक भन्यौ। ती कुराहरू ख्रीष्टले मानिसहरूको रोग निको पार्नु, दुष्टात्माहरू निकाल्नु, र चिन्हहरू, चमत्कारहरू र आश्‍चर्यकर्महरू गर्नु थिए। पावलले प्रभु येशू नै ख्रीष्ट हुनुहुन्छ भनी स्वीकार गरेका भए पनि, उहाँले गर्नुभएका चिन्हहरू र आश्‍चर्यकर्महरूको कारणले मात्र तिनले यसो गरेका थिए। त्यसकारण, जब पावलले प्रभु येशूको सुसमाचार फैलाए, तब तिनले प्रभु येशूले भन्‍नुभएका वचनहरू, वा उहाँले प्रचार गर्नुभएको कुराको बारेमा कहिल्यै बोलेनन्। एक गैर-विश्‍वासी भएका हुनाले पावलको नजरमा, ख्रीष्टले धेरै कुरा बोल्‍न, धेरै प्रचार गर्न, धेरै काम गर्न, र धेरै मानिसहरूलाई आफ्‍नो पछि लगाउन सक्‍नुभएको तथ्यले, प्रभु येशूको पहिचान र हैसियतलाई निश्‍चित सम्मान प्रदान गरेको थियो; उहाँसँग असीम महिमा र प्रतिष्ठा थियो, जसले मानिसहरूको बीचमा रहेको प्रभु येशूको स्थानलाई निकै ठूलो र प्रतिष्ठित बनायो। पावलले देखेको कुरा यही हो। प्रभु येशू ख्रीष्टले काम गर्दा प्रकट र खुलासा गर्नुभएको कुरा, साथै उहाँको पहिचान र सारबाट, पावलले देखेको कुरा परमेश्‍वरको सार, सत्यता, मार्ग, वा जीवन थिएन, न त परमेश्‍वरको सुन्दरता वा बुद्धि नै थियो। पावलले के देखे? आधुनिक शैलीको वाक्यांश प्रयोग गरेर भन्दा, तिनले देखेको त प्रसिद्धिको तमकझमक थियो, र तिनी प्रभु येशूका फ्यान बन्‍न चाहन्थे। जब प्रभु येशूले बोल्नुभयो वा काम गर्नुभयो, तब धेरै मानिसहरूले सुने—त्यो कति गौरवशाली अवस्था थियो होला! यो पावलले लामो समयदेखि प्रतिक्षा गरेको कुरा थियो, र तिनलाई यस क्षणको आगमनको लोभ थियो। तिनले त्यस दिनको चाहना गरेका थिए जुन दिन तिनले प्रभु येशूले जस्तै अनवरत रूपमा प्रचार गर्न सक्छन्, धेरै मानिसहरूले आँखामा प्रशंसा र लालसाका साथ तिनलाई पछ्याउन चाहेर अत्यन्तै ध्यान दिएर हेरिरहेका हुन्छन्। प्रभु येशूको प्रभावशाली असरले पावललाई लोभ्याएको थियो। वास्तवमा, तिनलाई वास्तवमै यस कुराले लोभ्याएको थिएन; बरु, तिनलाई मानिसहरूले आदर गर्ने, ध्यान दिने, आदर्श मान्‍ने, र उच्‍च ठान्‍ने पहिचान र प्रभावप्रति ईर्ष्या थियो। तिनलाई यही कुराको ईर्ष्या लागेको थियो। त्यसोभए तिनले यो कसरी प्राप्त गर्न सक्थे? तिनले प्रभु येशू ख्रीष्टले यी कुराहरू आफ्नो सार र पहिचान मार्फत हासिल गर्नुभएको हो भन्‍ने विश्‍वास गरेका थिएनन्, तर यो त उहाँको पदवी नामको कारणले आएको हो भन्‍ने तिनलाई विश्‍वास थियो। त्यसकारण, पावल ख्रीष्‍टको नाम बोकेको व्यक्तित्व बन्‍न चाहन्थे, र एउटा भूमिका निभाउन चाहन्थे। पावलले आफूलाई त्यस्तो भूमिकामा ल्याउन धेरै प्रयास गरेका थिए, होइन र? (हो।) तिनले के-कस्ता प्रयासहरू गरे? तिनले सबै ठाउँमा प्रचार गरे, र आश्‍चर्यकर्महरू पनि गरे। अन्तमा, तिनले आफ्‍नो भित्री इच्छा र महत्वाकांक्षालाई सन्तुष्ट पार्ने वाक्यांश प्रयोग गरेर आफूलाई परिभाषित गरे। तिनले आफूलाई परिभाषित गर्न कुन वाक्यांश प्रयोग गरे? (“मेरो लागि जिउनु ख्रीष्ट हो र मर्नु प्राप्ति हो।”) जिउनु ख्रीष्ट हो। तिनले पूरा गर्न चाहेका मुख्य कुरा यही हो; तिनको मुख्य इच्छा ख्रीष्ट बन्‍नु नै थियो। तिनको व्यक्तिगत खोज र तिनले हिँडेको बाटोसँग यस इच्छाको के सम्बन्ध थियो? (तिनले शक्तिको श्रद्धा गर्थे, र मानिसहरूले तिनको आदर गरून् भन्‍ने चाहन्थे।) यो एउटा सिद्धान्त हो; तिमीहरूले केही तथ्यहरूको बारेमा बोल्नुपर्छ। पावलले ख्रीष्ट बन्‍ने आफ्नो इच्छालाई व्यावहारिक रूपमा प्रकट गरेका थिए; तिनको बारेमा रहेको मेरो परिभाषा तिनले बोलेका एउटै वाक्यांशमा आधारित छैन। तिनका कार्यहरूको शैली, विधि र सिद्धान्तहरूबाट, हामी के देख्‍न सक्छौं भने तिनले गरेका सबै कुराहरू ख्रीष्ट बन्‍ने तिनको लक्ष्यमा केन्द्रित थिए। पावलले यति धेरै कुराहरू भन्‍नु र गर्नुको मूल र सार यही हो। पावल ख्रीष्ट बन्‍न चाहन्थे, र यसले तिनको खोजी, जीवनको मार्ग र तिनको विश्‍वासलाई प्रभावित गरेको थियो। यो प्रभाव कुन-कुन तरिकामा प्रकट भएको थियो? (पावलले आफ्नो सबै काम र प्रचारमा आफूलाई प्रदर्शन गर्थे र आफ्‍नो गवाही दिन्थे।) यो एउटा तरिका हो; पावलले हरेक मोडमा आफ्‍नो प्रदर्शन गर्थे। तिनले मानिसहरूलाई तिनले कसरी दुःख भोगेका थिए, कसरी काम गरेका थिए, र तिनका अभिप्रायहरू के थिए भनेर स्पष्ट पार्थे, ताकि जब मानिसहरूले यो कुरा सुन्थे, तब तिनीहरूले तिनी ख्रीष्ट जस्तै छन् भन्‍ने सोचून्, र साँच्‍चै तिनलाई ख्रीष्ट भनेर बोलाउन चाहून्। तिनको लक्ष्य त्यही थियो। यदि मानिसहरूले तिनलाई साँच्‍चै ख्रीष्ट भनेर बोलाए भने, के तिनले यसलाई इन्कार गर्थे? के तिनले यसलाई अस्वीकार गर्थे? (अहँ, गर्दैनथिए।) तिनले पक्‍कै पनि इन्कार गर्दैनथिए—तिनी पक्‍कै पनि प्रफुल्लित हुन्थे। तिनको खोजमा यसले पारेको एउटा प्रभाव एक हिसाबले यसरी प्रकट भएको थियो। अरू के-के तरिकाहरू थिए? (तिनले पत्रहरू लेखे।) हो, तिनले केही पत्रहरू लेखे ताकि तिनलाई पछिका युगहरूमा हस्तान्तरण गर्न सकियोस्। तिनका पत्रहरू, काम, र मण्डलीहरूको गोठालो गर्ने प्रक्रियामा, तिनले एक पटक पनि प्रभु येशू ख्रीष्टको नाम उल्लेख गरेनन्, वा प्रभु येशू ख्रीष्टको नाममा कामहरू गरेनन्, वा प्रभु येशू ख्रीष्टको नामलाई उच्च पारेनन्। तिनले सधैँ यसरी काम गरेको र बोलेको कुराले के नकारात्मक प्रभाव पार्यो? प्रभु येशूलाई पछ्याउनेहरूलाई यसले कसरी प्रभाव पार्यो? यसले मानिसहरूलाई प्रभु येशू ख्रीष्टलाई इन्कार गर्न लगायो, र पावलले उहाँको स्थान लिए। मानिसहरूले यस्तो सोधून् भन्‍ने तिनलाई ठूलो इच्छा थियो, “प्रभु येशू ख्रीष्ट को हुनुहुन्छ? मैले उहाँको बारेमा कहिल्यै सुनेको छैनँ। हामी पावल ख्रीष्टमा विश्‍वास गर्छौं।” यसरी तिनी खुसी हुनेथिए। यो तिनको लक्ष्य थियो, र तिनले खोजेको कुराहरूमध्ये एउटा थियो। प्रभावलाई प्रकट गर्ने एउटा तरिका तिनले काम गर्ने तरिका थियो; तिनले खोक्रा विचारहरूको बारेमा फलाकी रहन्थे, र मानिसहरूलाई आफ्नो काममा तिनी कति सक्षम र जोडदार रूपमा लागेका छन्, तिनले मानिसहरूलाई कति मद्दत गरे, र प्रभु येशू ख्रीष्ट फेरि प्रकट हुनुभए झैं तिनको एक निश्‍चित प्रभाव छ भनेर देखाउनका लागि खोक्रा सिद्धान्तहरूको बारेमा अनवरत कुरा गर्थे। त्यो प्रभावलाई प्रकट गर्ने अर्को तरिका के थियो भने तिनले कहिल्यै प्रभु येशू ख्रीष्टलाई उच्च पारेनन्, र तिनले पक्‍कै पनि उहाँको नामलाई उचालेनन्, न त तिनले प्रभु येशू ख्रीष्टको वचन र कामको, वा मानिसहरूले यी कुराहरूबाट कसरी फाइदा उठाउँछन् भन्‍ने कुराको नै गवाही दिए। के मानिसहरूले कसरी पश्चात्ताप गर्नुपर्छ भनेर पावलले प्रवचन दिए? तिनले पक्‍कै पनि त्यसो गरेनन्। पावलले प्रभु येशू ख्रीष्टले गर्नुभएको काम, उहाँले बोल्‍नुभएका वचनहरू, वा उहाँले मानिसहरूलाई सिकाउनुभएका सबै सत्यताहरूको बारेमा कहिल्यै प्रचार गरेनन्—पावलले आफ्नो हृदयमा यी कुराहरूलाई इन्कार गरे। पावलले प्रभु येशू ख्रीष्टले भन्‍नुभएका वचनहरू र उहाँले मानिसहरूलाई सिकाउनुभएको सत्यतालाई मात्र इन्कार गरेनन्, तर तिनले आफ्ना शब्दहरू, काम र शिक्षाहरूलाई सत्यताको रूपमा समेत प्रस्तुत गरे। तिनले प्रभु येशूका वचनहरूको स्थानमा यी कुराहरू प्रयोग गरे, र मानिसहरूलाई तिनका आफ्‍नै वचनहरूको अभ्यास र पालना गर्न लगाए, मानौँ ती सत्यता नै हुन्। के कुराले यी प्रकटीकरण र प्रकाशलाई उत्प्रेरित गर्यो? (ख्रीष्ट बन्‍ने तिनको इच्छा।) यी कुराहरू ख्रीष्ट बन्‍ने तिनको अभिप्राय, इच्छा र महत्वाकांक्षाद्वारा प्रेरित भएका थिए। यो तिनको अभ्यास र खोजसँग नजिकबाट जोडिएको थियो। यो पावलको छैटौं पाप हो। के यो गम्भीर छ? (हजुर, छ।) वास्तवमा, तिनका सबै पापहरू गम्भीर छन्। ती सबैले मृत्युलाई निम्त्याउँछन्।

अब म पावलको सातौं पापको बारेमा सङ्गति गर्नेछु। यो अझ गम्भीर छ। प्रभुले पावललाई बोलाउनुअघि, तिनी यहूदी धर्मका विश्‍वासी थिए। यहूदी धर्म यहोवा परमेश्‍वरमाथिको विश्‍वास हो। यहोवा परमेश्‍वरमा विश्‍वास गर्नेहरूसँग परमेश्‍वरको बारेमा के अवधारणा हुन्छ? यहोवा परमेश्‍वरले तिनीहरूलाई मिश्रबाट कनानको असल भूमिमा डोर्याएर ल्याउनुहुँदा तिनीहरूका पुर्खाहरूले अनुभव गरेका कुराहरू: कसरी यहोवा परमेश्‍वर मोशाकहाँ देखापर्नुभयो, कसरी उहाँले मिश्रमा दश विपत्तिहरू पठाउनुभयो, कसरी उहाँले इस्राएलीहरूलाई अगुवाइ गर्न बादल र आगोका खम्बाहरू प्रयोग गर्नुभयो, र कसरी उहाँले तिनीहरूलाई आफ्ना व्यवस्थाहरू दिनुभयो, आदि। त्यस बेला यहूदी धर्ममा विश्‍वास गर्नेहरूले यी सबै कुराहरू केवल कल्पना, धारणा र किंवदन्तीहरू हुन् भन्‍ने सोच्थे कि, तिनलाई तथ्यहरू हुन् भन्‍ने सोच्थे? त्यो बेला, परमेश्‍वरका चुनिएका मानिसहरू र साँचो अनुयायीहरूले स्वर्गका परमेश्‍वर अस्तित्वमा हुनुहुन्छ र उहाँ वास्तविक हुनुहुन्छ भन्‍ने विश्‍वास गर्थे र स्वीकार गर्थे। तिनीहरूले सोच्थे, “परमेश्‍वरले मानवजाति सृष्टि गर्नुभएको हो भन्‍ने तथ्य सत्यता हो। यो घटना जति लामो समयअघि भएको भए पनि, यो तथ्य साँचो हो। हामीले यसलाई विश्‍वास मात्र गर्ने होइन, तर हामी निश्‍चित हुनुपर्छ, र यो तथ्य बाँड्नुपर्छ। यो हाम्रो जिम्मेवारी र दायित्व हो।” तैपनि, गैर-विश्‍वासीहरूको अर्को समूहले यी कुराहरू सायद किंवदन्तीहरू हुन् भन्‍ने ठान्थे। कसैले पनि यी कथाहरू वास्तविक हुन् कि काल्पनिक हुन् भनेर प्रमाणित गर्ने वा अनुसन्धान गर्ने प्रयास गरेनन्, तर तिनीहरू अर्धविश्‍वासमा बस्थे। जब तिनीहरूलाई परमेश्‍वरको आवश्यकता हुन्थ्यो, तिनीहरूले उहाँ वास्तविक हुनुहुन्छ र तिनीहरूले पछ्याएको, प्रार्थना गरेको, र इच्छा गरेको कुरा तिनीहरूलाई प्रदान गर्न सक्‍नुहुन्छ भन्‍ने आशा गर्थे; जब तिनीहरूले केही पाउने आशामा परमेश्‍वरसँग प्रार्थना गर्थे, तिनीहरूले यो परमेश्‍वर अस्तित्वमा हुनुहुन्छ होला भन्‍ने आशा गर्थे। यसो गरेर, तिनीहरूले परमेश्‍वरलाई मनोवैज्ञानिक सहाराको रूपमा लिइरहेका हुन्थे। तिनीहरूले परमेश्‍वरले मानिसलाई मुक्ति दिनुहुन्छ भन्‍ने तथ्यलाई देखेनन्, न त तिनीहरूले परमेश्‍वरले व्यक्त गर्नुभएको सत्यतालाई स्वीकार गरे। यो परमेश्‍वरमाथिको साँचो विश्‍वास थिएन; तिनीहरू पहिले नै गैर-विश्‍वासी बनिसकेका थिए। सबैभन्दा नीच व्यक्तिले आफूलाई कसरी प्रकट गर्यो? उसले मण्डलीमा परमेश्‍वरको सेवा गर्ने, उहाँलाई भेटी चढाउने, सबै विधिविधानहरू पालना गर्ने, र सबै प्रकारका पौराणिक कथाहरूमा समेत विश्‍वास गर्ने काम मात्र गर्थ्यो। तैपनि, परमेश्‍वर तिनीहरूको हृदयमा बस्‍नुभएको हुँदैनथियो, र तिनीहरूको धारणा र कल्पनाका परमेश्‍वर अस्पष्ट र खोक्रो हुन्थ्यो। यस्तो व्यक्तिले केमा विश्‍वास गर्थ्यो? भौतिकवादमा। तिनीहरूले देख्‍न सक्‍ने कुरामा मात्र विश्‍वास गर्थे। तिनीहरूको नजरमा, पौराणिक कथाहरू, अस्पष्ट कुराहरू, र तिनीहरूले आफ्नो हातले छुन नसक्‍ने, आफ्नो आँखाले देख्‍न नसक्‍ने, वा आफ्नो कानले सुन्‍न नसक्‍ने आत्मिक क्षेत्रका कुनै पनि कुरा अस्तित्वमा थिएनन्। कतिपय मानिसहरू भन्छन्, “त्यसोभए, के तिनीहरूले सूक्ष्मजीवहरू जस्ता देख्‍न नसकिने कुराहरूको अस्तित्वमा विश्‍वास गर्छन्?” तिनीहरूले ती कुरामा पूर्ण रूपमा विश्‍वास गर्छन्। तिनीहरू विज्ञान, इलेक्ट्रोन, सूक्ष्मजीव-विज्ञान, र रसायन विज्ञानमा पूर्ण रूपमा विश्‍वास गर्छन्। गैर-विश्‍वासीहरूले कुनै पनि कुरालाई भन्दा बढी ती कुराहरूलाई साँचो हुन् भनी विश्‍वास गर्छन्। तिनीहरू साँचो भौतिकवादी हुन्। हामी यी तीन प्रकारका मानिसहरूको विश्लेषण गर्न यसको बारेमा कुरा गरिरहेका छौँ: साँचो विश्‍वासीहरू, अर्धविश्‍वासीहरू, र परमेश्‍वरको अस्तित्वमा विश्‍वास नै नगर्ने भौतिकवादीहरू। कतिपय मानिसहरू भन्छन्, “के साँच्‍चै परमेश्‍वर हुनुहुन्छ? उहाँ कहाँ हुनुहुन्छ? उहाँ कस्तो हुनुहुन्छ? मैले त परमेश्‍वर तेस्रो स्वर्गमा हुनुहुन्छ रे भनेको सुनेको। त्यसोभए, तेस्रो स्वर्ग कति अग्लो छ? यो कति टाढा छ, र यो कति ठूलो छ? मानिसहरूले स्वर्ग छ, र सुनको इँटा र हिराको टाइलले निर्मित छ, र पर्खालहरू पनि सुनका छन् भनेर भन्छन्। यस्तो अचम्मको ठाउँ कसरी हुन सक्छ र? यो बकवास हो! व्यवस्थाको युगमा, परमेश्‍वरले आफ्ना चुनिएका मानिसहरूलाई व्यवस्था दिनुभयो, र व्यवस्थाका पाटीहरू अझै पनि अस्तित्वमा छन् भन्‍ने सुनेको थिएँ। सायद यो सबै केवल पौराणिक कथा हो, शासक वर्गले जनतालाई नियन्त्रण गर्न प्रयोग गर्ने कुरा हो।” के मानिसहरूको यो समूहले परमेश्‍वरमा साँचो विश्‍वास गर्छन्? (अहँ, गर्दैनन्।) तिनीहरूले परमेश्‍वर साँच्‍चै हुनुहुन्छ, वा उहाँले मानिसहरूलाई सृष्टि गर्नुभएको हो र आजको दिनसम्म मानवजातिलाई अगुवाइ गर्नुभएको हो भन्‍ने तथ्यलाई विश्‍वास गर्दैनन्। त्यसोभए, तिनीहरूले किन अझै पनि मण्डलीमा सेवा गर्छन्? (किनभने तिनीहरूले परमेश्‍वरको सेवालाई जागिर र हातमुख जोड्ने टिकटको रूपमा मान्छन्।) ठीक भन्यौ। तिनीहरूले यसलाई जागिर र हातमुख जोड्ने टिकटको रूपमा हेर्छन्। त्यसोभए, पावल कस्तो व्यक्ति थिए? (तेस्रो प्रकारको।) यो कुरा उसको प्रकृति सारसँग जोडिएको छ। पावल खोक्रा सिद्धान्तहरूको बारेमा भटभट्याउन मन पराउँथे। तिनलाई खोक्रा कुराहरू, अस्पष्ट कुराहरू र काल्पनिक कुराहरू मन पर्थ्यो। तिनलाई गहन र बुझ्न गाह्रो हुने, अनि ठोस रूपमा बताउन नसकिने कुराहरू मनपर्थ्यो। तिनलाई कुराहरू बढी सोच्न मन पर्थ्यो, अनि तिनी पूर्वाग्रही र जिद्दी थिए, र तिनको समझशक्ति नै द्वेषपूर्ण थियो। यस्ता मानिसहरू मानव होइनन्। तिनी त्यस्तो व्यक्ति थिए। पावलको स्वभाव र प्रकृति सार, साथै तिनका प्राथमिकताहरू, आशाहरू, खोजीहरू र आकांक्षाहरूलाई हेर्दा के देखिन्छ भने, तिनले मण्डलीमा सेवा गरेका र तिनी एक प्रसिद्ध शिक्षकको विद्यार्थी रहेका भए पनि, तिनले सिकेको ज्ञान तिनका आफ्नै इच्छाहरू, महत्वाकांक्षाहरू, र व्यर्थता पूरा गर्न, र समाजमा हातमुख जोड्न, हैसियत, र स्थान पाउनका लागि प्रयोग गर्ने एउटा उपकरण मात्र थियो। पावलको प्रकृति सार र खोजीलाई हेरेर भन्दा, यहोवामाथि तिनको विश्‍वास कति थियो? तिनको विश्‍वास प्रतिज्ञा थिएन, केवल खोक्रा शब्दहरू मात्र थिए। तिनी गैर-विश्‍वासी, नास्तिक र भौतिकवादी थिए। कतिपय मानिसहरूले सोध्छन्, “यदि पावल अविश्‍वासी थिए भने, तिनले किन प्रभु येशू ख्रीष्टका प्रेरित बनेर अनुग्रहको युगको सुसमाचार फैलाए?” मलाई भन, तिनले कसरी यो बाटो हिँड्न सके? तिनलाई के कुराले उत्प्रेरित गर्यो? तिनलाई कुन परिवर्तनको बिन्दुले गर्दा यो भूमिका निभाउने, र तिनी जस्तो गैर-विश्‍वासीलाई यस्तो बाटोमा हिँड्ने, र मोड लिने निर्णय गरायो? मैले “मोड” भन्दा केलाई उल्‍लेख गरिरहेको छु? यो पावललाई दमस्कसको बाटोमा प्रहार गरिएको घटना थियो—त्यो तिनको जीवनको मोड थियो। तिनले दुई प्रकारको मोड अनुभव गरे: एउटा के थियो भने तिनी परमेश्‍वरमा विश्‍वास नगर्ने व्यक्तिबाट परमेश्‍वर निश्‍चित रूपमा अस्तित्वमा हुनुहुन्छ भनेर विश्‍वास गर्ने व्यक्ति बने किनभने तिनले सुरुमा सताइरहेका प्रभु येशू दमस्कसको बाटोमा तिनीकहाँ देखा पर्नुभयो। पावलले सोधे, “प्रभु, तपाईं को हुनुहुन्छ?” वास्तवमा, भित्री मनमा, पावलले यो प्रभु र परमेश्‍वरको अस्तित्व छ भनेर विश्‍वास गरेका थिएनन्, तर तिनी “प्रभु, तपाईं को हुनुहुन्छ?” भनेर नपुकारी बस्‍न सकेनन्। प्रभु येशूले के भन्‍नुभयो? (“म येशू हुँ जसलाई तिमी सताउँछौ” (प्रेरित ९:५)।) प्रभु येशूले यसो भन्‍नुभएको क्षणमा, पावल एउटा तथ्यप्रति विश्‍वस्त भए: एक जना प्रभु देखा पर्नुभएको छ जसलाई तिनले पहिले कहिल्यै देखेका छैनन्, उहाँको बारेमा तिनले कल्पना गर्न सक्दैनन्, र जो तिनले कल्पना गरेको भन्दा बढी शक्तिशाली हुनुहुन्छ। प्रभु तिनले कल्पना गरेको भन्दा बढी शक्तिशाली हुनुहुन्छ भनेर तिनी कसरी विश्‍वस्त भए? किनभने पावलले अपेक्षा नै नगरेको बेलामा, तिनले परमेश्‍वर भनेर विश्‍वास नै नगरेका येशू तिनको अघि देखा पर्नुभयो। प्रभु येशू कति शक्तिशाली हुनुहुन्छ? उहाँको ज्योतिले पावलको आँखा अन्धो भएपछि उहाँको शक्ति कति धेरै छ भन्‍ने कुरामा तिनी विश्‍वस्त भएका थिए। त्यसोभए, के तिनी प्रभु येशू नै परमेश्‍वर हुनुहुन्छ भनेर विश्‍वस्त हुन सके? (सकेनन्।) किन सकेनन्? (किनभने पावलले त परमेश्‍वर अस्तित्वमा हुनुहुन्छ भनेर समेत विश्‍वास गरेका थिएनन्।) ठीक भन्यौ, किनभने तिनले परमेश्‍वरको अस्तित्वमा पटक्‍कै विश्‍वास गर्दैनथिए। अहिले, तिमीहरूको सबैको हृदयमा विश्‍वास र जग छ, त्यसैले यदि परमेश्‍वर तिमीहरूकहाँ देखा पर्नुभयो भने, उहाँको आवाज मात्रै सुन्यौ वा उहाँको पछाडिको भाग मात्र देख्यौ भने पनि, र उहाँ तिमीहरूसँग बोल्नुभयो वा तिमीहरूको नाम लिनुभयो भने, तिमीहरू एउटा तथ्यमा विश्‍वस्त हुनेछौ: “मैले विश्‍वास गरेको परमेश्‍वर उहाँ नै हुनुहुन्छ। मैले उहाँलाई देखेको छु र सुनेको छु। परमेश्‍वर मेरो नजिक आउनुभएको छ।” तँ विश्‍वस्त हुनेछस् किनभने तैँले आफ्नो हृदयमा विश्‍वास गर्छस्, तैँले यस क्षणको बारेमा सपना देखेको छस्, र तँ डराउँदैनस्। तर के पावलले यही सोचेका थिए त? (होइन।) तिनको हृदयमा कहिल्यै विश्‍वास थिएन। तिनको पहिलो विचार के थियो? (डर।) तिनी डराए किनभने यो व्यक्ति उनलाई प्रहार गर्न र मार्न सक्‍ने व्यक्ति थियो! यसले तिनलाई आफूले कहिल्यै देख्‍न नसकेको नरकले भन्दा बढी भयभीत र त्रासित तुल्याएको थियो। तिनलाई मनैदेखि डर लागेको थियो। तिनको हृदयमा परमेश्‍वरप्रति कुनै विश्‍वास थिएन—तिनीसँग परमेश्‍वरको बारेमा कुनै अवधारणा थिएन भनेर पनि भन्‍न सकिन्छ। त्यसकारण, जब प्रभु येशूले आफ्नो काम गर्नुभयो, चाहे त्यो चिन्ह र अचम्‍मका कामहरू होस् वा प्रवचनहरू प्रचार होस्, जति धेरै मानिसहरूले उहाँलाई पछ्याए पनि, उहाँ जति प्रभावशाली हुनुभए पनि, वा जति ठूलो दृश्य भए पनि, पावलको विचारमा, प्रभु येशू एक साधारण व्यक्ति बाहेक अरू केही हुनुहुन्‍नथियो। तिनले प्रभु येशूलाई तुच्छ दृष्टिले हेर्थे र उहाँप्रति तिनमा कुनै आदर थिएन। तर अहिले, मानिसको साधारण पुत्र, जसलाई तिनले तुच्छ ठानेका थिए, उहाँ तिनको अगाडि उभिरहनुभएको थियो, अब साधारण व्यक्तिको शरीरमा हुनुहुन्‍नथियो, र आवाजमा मात्र होइन, तर प्रकाशको स्तम्भको रूपमा प्रकट हुनुभएको थियो! तिनको लागि, यो तिनले लाखौँ वर्षमा पनि कहिल्यै नबिर्सने क्षण थियो। त्यो ज्योति अन्धो पार्ने किसिमको थियो! परमेश्‍वरले पावललाई कसरी प्रहार गर्नुभयो? जब परमेश्‍वर पावलकहाँ आउनुभयो, पावल एकै क्षणमा अन्धा भए र भुइँमा ढले। के भइरहेको थियो? तिनी स्वेच्छाले लडे कि र नचाहँदा नचाहँदै लडे, कि तिनले यसको लागि तयारी गरेका थिए? (होइन, तिनले यो सहनै सकेनन्।) मानिसको शरीर त मासु मात्र हो; यसले सहन सक्दैन। जब परमेश्‍वर साँच्‍चै तेरो नजिक आउनुहुन्छ, उहाँ तैँले प्रभु येशूलाई देखेको साधारण भौतिक शरीरमा हुनुहुनेछैन—यति मनमोहक र पहुँचयोग्य, यति नम्र र साधारण, मासु र रगतले बनेको, जो तेरो लागि अतुलनीय देखिन्छ, र जसलाई देखेर तँ छक्‍क पर्दैनस्। जब परमेश्‍वर साँच्‍चै तेरो नजिक आउनुहुन्छ, उहाँले तँलाई प्रहार गर्नुभएन भने पनि तैँले सहन सक्दैनस्! पावलले आफ्‍नो हृदयको गहिराइमा, महसुस गरेको पहिलो कुरा के थियो भने, “मैले सताउने गरेको र तिरस्कार गर्ने गरेको प्रभु येशू मकहाँ आउनुभएको छ। यो प्रकाश साह्रै शक्तिशाली छ!” के परमेश्‍वरले उसलाई झुक्‍न लगाउनुभयो? के उहाँले यसो भन्‍नुभयो, “तैँले घुँडा टेक्‍नुपर्छ”? (अहँ, उहाँले त्यसो भन्‍नुभएन।) त्यसोभए पावल किन भुइँमा घोप्टो परे? (तिनी डराएका थिए।) होइन। मानवजातिलाई परमेश्‍वरले सृष्टि गर्नुभएको हो, र तिनीहरू यति साना र कमजोर छन् कि जब परमेश्‍वरको ज्योतिले तिनीहरूको शरीरमा छुन्छ, तब तिनीहरू भुइँमा नलडी बस्‍न सक्दैनन्। परमेश्‍वर अत्यन्तै विशाल र शक्तिशाली हुनुहुन्छ; उहाँको उपस्थितिलाई तिनीहरूको क्षमता र स्नायुहरूले सम्‍हाल्‍न सक्दैनन्। पावलले प्रभु येशूलाई परमेश्‍वर, वा प्रभुको रूपमा स्वीकार गरेका थिएनन्, र पनि किन तिनी झुक्‍न बाध्य भए? तिनी घोप्टो परेर ढलेका थिए; तिनी पूर्ण रूपमा शक्तिहीन र हलचल गर्न नसक्‍ने भए। तिनको पहिलेका घमण्ड, अहङ्कार, ठाडोपन, पाखण्डीपन, र अहमता त्यही क्षणमा हरायो। परमेश्‍वर आफ्नो वास्तविक स्वरूपमा समेत पावलकहाँ देखा पर्नुभएको थिएन; उहाँको ज्योति मात्र तिनमा परेको थियो, र जब पावलले यो देखे, यस्तो परिणाम आयो; यसले तिनमा यति धेरै प्रभाव पारेको थियो। यो पावलको मोड थियो। यदि यस परिवर्तनको पछाडि कुनै पृथक अवस्था नभएको भए, वा यो कुनै विशेष मामला नभएको भए, मानवता र विवेक भएको एक साधारण व्यक्ति, जसले सकारात्मक कुराहरूलाई पछ्याउँछ र सत्यतालाई पछ्याउँछ, उसको लागि यो राम्रो कुरा हुनेथियो किनभने जब कुनै व्यक्तिले परमेश्‍वरलाई देख्छ, यसले तिनीहरूको सम्पूर्ण जीवनको खोजीलाई प्रभाव पार्छ। बाइबलमा लेखिएको कुराको आधारमा मूल्याङ्कन गर्दा, शताब्दीयौंभरि कुनै व्यक्तिले परमेश्‍वरले बोल्नुभएको सुन्‍नु दुर्लभ कुरा थियो। परमेश्‍वरले अय्यूबलाई जाँचेपछि उहाँले तिनीसँग आँधीबेहरीमा कुरा गर्नुभयो। अय्यूबले आफ्नो सम्पूर्ण जीवन परमेश्‍वरको बन्दोबस्तमा समर्पित हुन र परमेश्‍वरको सार्वभौमिकता बुझ्नको लागि बिताएका थिए, तर अय्यूबले सत्तरी वर्षको उमेरभन्दा अगाडि परमेश्‍वरलाई कहिल्यै देखेनन्; तिनले उहाँको सार्वभौमिकता मात्र अनुभव गरेका थिए, तैपनि अय्यूबसँग त्यस्तो विश्‍वास थियो। जब तिनले परमेश्‍वर बोल्‍नुभएको आफ्‍नै कानले सुने, तब के यो तिनको विश्‍वासको लागि ठूलो मोड थिएन र? (हो, थियो।) यो मोड एक उत्थान थियो, एउटा बिन्दु जहाँबाट तिनको विश्‍वास अझ बढ्यो। यसले परमेश्‍वरले मानिसहरूमा गर्नुभएका सबै काम सही र असल छन्, र मानिसहरूले उहाँको आज्ञापालन गर्नुपर्छ भन्‍ने कुरालाई तिनको लागि अझै बढी पुष्टि गरिदियो। यो औसत व्यक्तिले अनुभव गरेको जस्तो सानो परिवर्तनको मोड थिएन, जहाँ तिनीहरू बिस्तारै शङ्कालु विश्‍वासबाट शङ्का विहीन साँचो विश्‍वासमा सर्छन्। बरु, यो त एउटा उत्थान थियो, जसद्वारा तिनको विश्‍वास एउटा नयाँ उचाइमा पुग्यो। पावलको सन्दर्भमा भन्दा, तिनलाई प्रहार गरिएको यो परमेश्‍वरको देखापराइले तिनमा कस्तो परिवर्तनको मोड ल्यायो? यो पक्‍कै पनि उत्थान थिएन, किनभने तिनले त्यसभन्दा पहिले परमेश्‍वरमा कहिल्यै विश्‍वास गरेका थिएनन्, त्यसैले यसलाई उत्थान भन्‍न सकिँदैन। त्यसोभए, यसले तिनमा के प्रभाव पार्यो? यो कुरा फेरि पनि तिनको खोजसँग जोडिएको छ। मलाई भन। (आफ्नो जीवन जोगाउनका लागि, पावलले सुसमाचार सुनेर अनि सेवा गरेर आफ्नो पापको प्रायश्‍चित गर्न चाहन्थे।) एकदम ठीक भन्यौ। तिनलाई मृत्युको पनि डर थियो, र तिनी धेरै बेइमान थिए। जब तिनले आफूले सताएको येशू वास्तवमा परमेश्‍वर हुनुहुन्छ भन्‍ने थाहा पाए, तब तिनलाई साह्रै डर लाग्यो, र तिनले सोचे, “मैले के गर्ने? मैले प्रभुका आज्ञाहरू मान्‍ने बाहेक मसँग विकल्‍प छैन, नत्र म मर्नेछु!” त्यस बिन्दुबाट, तिनले परमेश्‍वरको आदेश स्वीकार गरे र आफ्ना पापहरूको प्रायश्‍चितको लागि सुसमाचार फैलाउन र सेवा गर्न थाले। तिनले सोचे, “यदि म वास्तवमा सुसमाचार फैलाउनमा सफल भएँ र प्रभु येशू सन्तुष्ट हुनुभयो भने, मैले मुकुट र इनाम पनि पाउन सक्छु!” तिनले यी कुराहरू आफ्‍नो हृदयको गहिराइमा सोचेका थिए। तिनले बल्‍ल आशिष् प्राप्त गर्ने राम्रो मौका पाएको छु भन्‍ने सोचे। पावलले आफ्ना पापहरूको प्रायश्‍चित गर्न र आफ्नो जीवन जोगाउनका लागि प्रभुको आज्ञा स्वीकार गरेका थिए; तिनले प्रभुमा विश्‍वास गर्नु र उहाँलाई ग्रहण गर्नुको पछाडि तिनको अभिप्राय र लक्ष्य यही थियो। तिनले दमस्कसको बाटोमा प्रभु येशूलाई भेटेर प्रहार गरिएको बेलादेखि नै, तिनमा एउटा परिवर्तन आयो, जुन तिनको खोजी र परमेश्‍वरमाथिको विश्‍वासको जीवनको लागि एउटा नयाँ सुरुवात थियो। यो नयाँ सुरुवात सकारात्मक थियो कि नकारात्मक? (यो नकारात्मक थियो।) तिनले परमेश्‍वरको धार्मिकतालाई चिनेका थिएनन्, र तिनले लेनदेनको विधि प्रयोग गरेर प्रभु येशूको आदेशलाई स्वीकार गरे जुन अझ बेइमानी, अकथनीय, र छलपूर्ण थियो, किनभने तिनलाई परमेश्‍वरको महिमाको र प्रहार गरिन्छु भन्‍ने डर थियो। यो अझ घृणित कुरा हो। तैपनि, आज मेरो सङ्गतिको मुख्य बुँदा त्यो होइन। परमेश्‍वरको महान् ज्योतिको सामना गरेपछि पावलमा आएको परिवर्तन, र तिनले आफूलाई प्रकट गरेका विभिन्‍न तरिकाहरूबाट, हामी पावल कुन बाटोमा थिए, र तिनको स्वभाव सारले देखाए अनुसार तिनी कस्तो व्यक्ति थिए भन्‍ने कुरा स्पष्ट रूपमा देख्‍न सक्छौं। यी कुराहरू पूर्ण रूपमा स्पष्ट छन्।

प्रहार गरिएको घटनापछि नै, पावलले प्रभु येशू ख्रीष्ट अस्तित्वमा हुनुहुन्छ, र प्रभु येशू ख्रीष्ट परमेश्‍वर हुनुहुन्छ भन्‍ने विश्‍वास गरेका थिए। तिनले विश्‍वास गरेको परमेश्‍वर तुरुन्तै स्वर्गका परमेश्‍वरबाट प्रभु येशू ख्रीष्टमा परिवर्तन भयो—यो पृथ्वीका परमेश्‍वरमा परिवर्तन भएको थियो। त्यस क्षणदेखि, तिनले प्रभु येशूको आज्ञालाई इन्कार गर्न सकेनन्, र तिनले देहधारी परमेश्‍वर, अर्थात् प्रभु येशूको लागि असीम रूपमा सेवा गर्न थाले। अवश्य नै, तिनको सेवाको लक्ष्य आंशिक रूपमा आफूलाई आफ्‍ना पापहरूबाट मुक्त गर्नु थियो, तर आंशिक रूपमा आशिष् पाउने आफ्‍नो इच्छालाई सन्तुष्ट पार्नु र आफूले चाहेको गन्तव्य प्राप्त गर्नु पनि थियो। पावलले “परमेश्‍वरको इच्छाद्वारा” भनेर भन्दा, “परमेश्‍वर” ले यहोवालाई जनाउँछ कि येशूलाई जनाउँछ? तिनी अलिकति अलमल्लमा परेका थिए, र सोच्थे, “म यहोवामा विश्‍वास गर्छु, तर पनि किन मलाई येशूले प्रहार गर्नुभयो? येशूले मलाई प्रहार गर्दा यहोवाले किन उहाँलाई रोक्‍नुभएन? वास्तवमा उहाँहरूमध्ये कोचाहिँ परमेश्‍वर हुनुहुन्छ?” तिनले यो कुरा पत्ता लगाउन सकेनन्। जे भए पनि, तिनले प्रभु येशूलाई आफ्नो परमेश्‍वरको रूपमा कहिल्यै देख्‍नेवाला थिएनन्। तिनले उहाँलाई मौखिक रूपमा स्वीकार गरे पनि, तिनको हृदयमा अझै शङ्का थियो। समय बित्दै जाँदा, तिनले फेरि पहिलेको जस्तै बिस्तारै “केवल यहोवा नै परमेश्‍वर हुनुहुन्छ” भन्‍ने विश्‍वास गर्न थाले, त्यसैले पावलका सबै पत्रहरूमा, जहाँ तिनले “परमेश्‍वरको इच्छाद्वारा” भन्‍ने लेखेका छन्, त्यसमा “परमेश्‍वर” ले पक्‍कै पनि यहोवा परमेश्‍वरलाई जनाउँछ। पावलले प्रभु येशू यहोवा हुनुहुन्छ भनेर कहिल्यै उल्‍लेख गरेका छैनन्, प्रभु येशूलाई सधैँ परमेश्‍वरको पुत्रको रूपमा हेरेका छन्, उहाँलाई पुत्रको रूपमा उल्लेख गरेका छन्, र “पुत्र र पिता एक हुनुहुन्छ” जस्ता कुरा कहिल्यै पनि भनेका छैनन्, त्यसैले यसले के कुरालाई प्रमाणित गर्छ भने पावलले प्रभु येशूलाई एक साँचो परमेश्‍वरको रूपमा कहिल्यै पहिचान गरेका थिएनन्; तिनलाई शङ्का थियो र यस कुरामा तिनले अर्धविश्‍वास गरेका थिए। परमेश्‍वरको बारेमा रहेको पावलको यो दृष्टिकोण, र तिनको खोजीको विधिलाई हेर्दा, तिनी सत्यताको पछि लाग्‍ने व्यक्ति थिएनन्। तिनले देहधारणको रहस्यलाई कहिल्यै बुझेनन्, र प्रभु येशूलाई एकमात्र साँचो परमेश्‍वरको रूपमा कहिल्यै मान्यता दिएनन्। यसबाट, पावल शक्तिको आराधना गर्ने र बेइमानी र धूर्त थिए भनेर भन्‍नु गाह्रो छैन। पावलले दुष्टता, शक्ति र हैसियतको आराधना गर्थे भन्‍ने तथ्यले तिनको विश्‍वास कस्तो थियो भनेर हामीलाई के देखाउँछ? के तिनीसँग साँचो विश्‍वास थियो? (थिएन।) तिनीसँग साँचो विश्‍वास थिएन, त्यसोभए के तिनले आफ्नो हृदयमा परिभाषित गरेको परमेश्‍वर वास्तवमा अस्तित्वमा हुनुहुन्थ्यो? (थिएन।) त्यसोभए किन तिनले प्रभु येशू ख्रीष्टको खातिर यात्रा गरे, खटे, र काम गरे? (तिनी आशिष् पाउने आफ्नो अभिप्रायद्वारा नियन्त्रित थिए।) (तिनलाई सजाय पाउने डर थियो।) हामी फेरि पनि यही बुँदामा फर्केका छौँ। तिनलाई सजाय पाउने डर थियो, र तिनको शरीरमा काँडा थियो जसलाई तिनले हटाउन सकेका थिएनन्, त्यसैले तिनले सधैँ यात्रा गर्नुपर्थ्यो र काम गर्नुपर्थ्यो, नत्र तिनको शरीरको काँडाले तिनलाई सहनै नसक्‍ने पीडा दिन्थ्यो। तिनका यी प्रकटीकरणहरूबाट, तिनका शब्दहरूबाट, दमस्कसको बाटोमा घटेको घटनामा तिनले देखाएको प्रतिक्रिया, र दमस्कसको बाटोमा प्रहार गरिएपछि तिनमा आएको प्रभावबाट, हामी तिनको हृदयमा कुनै विश्‍वास थिएन भन्‍ने कुरा देख्‍न सक्छौँ; तिनी गैर-विश्‍वासी र नास्तिक थिए भन्‍ने कुरामा लगभग पक्‍का हुन सकिन्छ। तिनको दृष्टिकोण यस्तो थियो, “जोसँग शक्ति छ, म त्यसमा विश्‍वास गर्नेछु। जोसँग शक्ति छ र जसले मलाई वशमा पार्न सक्छ, म तिनीहरूको लागि काम गर्नेछु र सक्दो प्रयास गर्नेछु। जसले मलाई गन्तव्य, मुकुट दिन सक्छ, र आशिष् पाउने मेरो इच्छा पूरा गर्न सक्छ, म त्यसैलाई पछ्याउनेछु। म तिनीहरूलाई अन्तसम्म पछ्याउनेछु।” तिनको हृदयमा रहेको परमेश्‍वर को हुनुहुन्थ्यो? तिनको परमेश्‍वर जो पनि हुन सक्थे, तर त्यो व्यक्ति तिनीभन्दा शक्तिशाली र तिनलाई वशमा पार्न सक्‍ने हुनुपर्थ्यो। के पावलको प्रकृति सार यस्तै थिएन र? (हो।) त्यसोभए, तिनले अन्तमा विश्‍वास गरेको व्यक्तित्व को थियो जसले तिनलाई दमस्कस जाने बाटोमा प्रहार गर्न सक्‍नुभयो? (प्रभु येशू ख्रीष्ट।) “प्रभु येशू ख्रीष्ट” तिनले प्रयोग गरेको नाम थियो, तर तिनले वास्तवमा विश्‍वास गरेको ईश्‍वर त तिनको हृदयमा रहेको परमेश्‍वर थियो। तिनका परमेश्‍वर कहाँ छ? यदि तैँले तिनलाई, “तपाईंको परमेश्‍वर कहाँ हुनुहुन्छ? के उहाँ स्वर्गमा हुनुहुन्छ? के उहाँ सृष्टि गरिएका सबै कुराहरूमध्ये एक हुनुहुन्छ? के उहाँ सारा मानवजातिमाथि सार्वभौम रहनुभएका परमेश्‍वर हुनुहुन्छ?” भनेर सोधिस् भने, तिनले भन्‍नेथिए, “होइन, मेरो परमेश्‍वर दमस्कस जाने बाटोमा हुनुहुन्छ।” वास्तवमा तिनका परमेश्‍वर त्यही थियो। के पावलले प्रभु येशू ख्रीष्टलाई सतावट गर्दाको अवस्थाबाट उहाँको लागि काम गर्ने, खट्ने, र आफ्नो जीवन त्याग्‍न सक्‍ने अवस्थामा पुग्‍नुको कारण—तिनी यति धेरै परिवर्तन हुन सक्‍नुको कारण—तिनको विश्‍वासमा परिवर्तन आएकोले गर्दा हो? के तिनको अन्तस्करण जागरूक भएको कारणले थियो? (होइन।) त्यसोभए यसको कारण के थियो त? के परिवर्तन भयो? तिनको मनोवैज्ञानिक सहारा परिवर्तन भएको थियो। त्यसभन्दा पहिले, तिनको मनोवैज्ञानिक सहारा स्वर्गमा थियो; यो खोक्रो, र अस्पष्ट कुरा थियो। यदि येशू ख्रीष्टले यसको स्थान लिनुभएको भए, पावलले उहाँलाई अत्यन्तै महत्त्वहीन ठान्‍नेथिए—तिनको नजरमा येशू केवल एक साधारण व्यक्ति हुनुहुन्थ्यो, त्यसकारण उहाँ मनोवैज्ञानिक सहारा हुन सक्‍नुहुन्‍नथियो—र पावललाई प्रसिद्ध धार्मिक व्यक्तित्वहरूको बारेमा अझै कम चासो थियो। पावलले त तिनलाई वशमा पार्न र आशिष् दिन सक्‍ने कसैलाई खोज्‍न मात्रै चाहन्थे। दमस्कसको बाटोमा तिनले भेटेको व्यक्तित्व सबैभन्दा शक्तिशाली हुनुहुन्छ, र तिनले विश्‍वास गर्नु पर्ने व्यक्तित्व त्यही हो भन्‍ने तिनलाई लागेको थियो। तिनको विश्‍वास परिवर्तन हुने बित्तिकै तिनको मनोवैज्ञानिक सहारा पनि परिवर्तन भयो। यस आधारमा, पावलले साँच्‍चै परमेश्‍वरमा विश्‍वास गर्थे कि गर्दैनथिए? (गर्दैनथिए।) अब, पावलको खोजी र तिनले हिँडेको बाटोलाई के कुराले प्रभाव पारेको थियो भन्‍ने कुरालाई एउटा वाक्यमा समीक्षा गरौँ। (तिनको मनोवैज्ञानिक सहारा।) त्यसोभए, हामीले पावलको सातौं पापलाई कसरी परिभाषित गर्नुपर्छ? सबै कुरामा, पावलको विश्‍वास एक मनोवैज्ञानिक सहारा थियो; यो खोक्रो र अस्पष्ट थियो। तिनी पूर्ण रूपमा गैर-विश्‍वासी र नास्तिक थिए। तिनी जस्तो नास्तिक र गैर-विश्‍वासीले किन धार्मिक संसारलाई छोड्दैनन्? एक हिसाबमा, तिनको अस्पष्ट कल्पनामा गन्तव्यको मामला समावेश थियो। अर्को हिसाबमा, तिनको हातमुख जोड्ने कुरा समावेश थियो। प्रसिद्धि, नाफा, हैसियत, र हातमुख जोड्ने कार्य तिनको जीवनको खोजी थियो, र मृत्युपछि गन्तव्य पाउने अवधारणा तिनको लागि सान्त्वना थियो। यी कुराहरूले यस्ता मानिसहरूले पछ्याउने र प्रदर्शन गर्ने अनि तिनीहरू हिँड्ने बाटोसँग सम्‍बन्धित हरेक जड र सहारालाई प्रतिनिधित्व गर्छन्। यस दृष्टिकोणबाट हेर्दा, पावल के थिए? (एक गैर-विश्‍वासी। तिनले अस्पष्ट परमेश्‍वरमा विश्‍वास गर्थे।) तिनी एक नास्तिक थिए, र इसाई जगतमा लुकेर बसेका गैर-विश्‍वासी र अवसरवादी थिए भनेर भन्‍नु सटीक हुन्छ। यदि तैँले तिनलाई फरिसी मात्र भनेर भनिस् भने, के त्यो अल्पवचन हुँदैन र? यदि तैँले पावलले लेखेका पत्रहरूलाई हेरिस्, र झट्ट हेर्दा “परमेश्‍वरको इच्छाद्वारा” भनेर भनिएको देखिस् भने, तैँले सायद के मान्‍नेछस् भने, पावलले स्वर्गमा भएका परमेश्‍वरलाई सर्वोच्च परमेश्‍वरको रूपमा हेर्थे, र मानिसहरूका धारणाहरूको कारणले, वा तिनीहरू अज्ञानी र परमेश्‍वरलाई बुझ्‍न नसक्‍ने भएकाले, तिनीहरूले परमेश्‍वरलाई तीन तहमा विभाजन गरेका हुन्: पिता, पुत्र र पवित्र आत्मामा विभाजन गरेका हुन्, र त्यो मानिसको मूर्खता मात्र हो, र यो त्यति गम्भीर समस्या होइन, किनभने सम्पूर्ण धार्मिक संसारले पनि त्यस्तै सोच राख्छ। तैपनि, अहिले, विश्लेषण गरेपछि के यो सही हो त? (अहँ, होइन।) पावलले त परमेश्‍वरको अस्तित्वलाई समेत स्वीकार गरेका थिएनन्। तिनी एक नास्तिक र गैर-विश्‍वासी थिए, र तिनलाई नास्तिक र गैर-विश्‍वासीहरूकै वर्गमा राखिनुपर्छ।

मैले पावलका सात वटा पापहरूको बारेमा सारांश दिइसकेको छु। ती के-के हुन् भनेर मलाई संक्षिप्त रूपमा बताओ। (पहिलो पाप, के हो भने पावलले धार्मिकताको मुकुटको खोजी गर्ने र आशिषहरूको खोजी गर्ने कार्यलाई उपयुक्त उद्देश्यको रूपमा लिन्थे; दोस्रो, पावलले आफ्ना धारणाहरू अनुसार सोचेका कल्पनाहरू र कुराहरूलाई सत्यताको रूपमा सही ठानेका थिए, र ती कुरालाई जताततै प्रचार गरेर, मानिसहरूलाई धोका दिन्थे; तेस्रो, पावलले आफ्नो वरदान र ज्ञानलाई जीवनको रूपमा लिएका थिए; चौथो, पावलले प्रभु येशू ख्रीष्टको पहिचान र सारलाई इन्कार गरेका थिए, र प्रभु येशूको छुटकाराको कामलाई इन्कार गरेका थिए; पाँचौं, पावलले “मेरो लागि धार्मिकताको मुकुट राखिएको छ” भनेर प्रचार गर्थे र मानिसहरूलाई खुल्लमखुल्ला उक्साउँथे र बहकाउँथे, यसरी तिनीहरूलाई परमेश्‍वरलाई जबरजस्ती गर्न, उहाँको विरुद्धमा झगडा गर्न र उहाँको विरोध गर्न लगाउँथे; छैटौं, पावलले तिनी बाँच्नु ख्रीष्ट हो भनेर विश्‍वास गर्थे। तिनले प्रभु येशूले व्यक्त गर्नुभएको सत्यतालाई इन्कार गरे, प्रभु येशूका वचनहरूलाई आफ्नै शब्दहरूले प्रतिस्थापन गरे, र मानिसहरूलाई तिनको अभ्यास गर्न र पालन गर्न लगाए। पावलको सातौं पाप के हो भने तिनले परमेश्‍वरमाथिको विश्‍वासलाई मनोवैज्ञानिक सहाराको रूपमा लिन्थे, र तिनी एक नास्तिक र गैर-विश्‍वासी थिए।) पावलमा रहेका यी समस्याहरू सम्‍बन्धी हाम्रो विश्लेषण यति विस्तृत छ, कि पावललाई आराधना गर्ने सबैलाई यसले होसमा ल्याउन सक्छ। यो अर्थपूर्ण छ। पावलले प्रदर्शन गरेका र प्रकट गरेका यी स्वभाव र सारहरू, र तिनका व्यक्तिगत खोजीका विधिहरूमध्ये, तिमीहरूसँग कुन-कुनचाहिँ स्पष्ट रूपमा मिल्छन्? (ती सबै मिल्छन्।) पहिलो पाप भनेको धार्मिकताको मुकुटको खोजी र आशिषहरूको खोजीलाई उपयुक्त उद्देश्यको रूपमा लिनु हो। यो गलत छ, र मानिसहरूले यसको बारेमा मनन गरेर यसलाई परिवर्तन गर्नुपर्छ भनेर म किन भन्छु? जब पावलले धार्मिकताको मुकुट पछ्याए, आशिषहरू पछ्याए, र स्वर्गको राज्यमा प्रवेश गर्न खोजे, तिनले यी लाभहरूको खोजीलाई उपयुक्त ठानेका थिए। त्यसोभए, वास्तविक जीवनमा तिमीहरूमा त्यस्ता के-कस्ता प्रदर्शनहरू र अभिव्यक्तिहरू देखिन्छन् जुन यो स्थितिसँग मिल्छ? (कहिलेकहीँ म परमेश्‍वरको घरमा महत्त्वपूर्ण काम गर्न र योगदान दिन खोज्छु। यी कुराहरूलाई पछ्याएँ भने, परमेश्‍वरले अन्तमा मलाई सिद्ध बनाउनुहुनेछ भन्‍ने मलाई लाग्छ। म आफूले गर्ने काम र कर्तव्यलाई उपलब्धिहरूको सूचीको रूपमा लिन्छु।) यो यसको एक भाग हो। तैँले पूरा गर्ने कर्तव्यहरूलाई उपलब्धिहरूको सूचीको रूपमा लिनु भनेको धार्मिकताको मुकुट खोजी गर्नु जस्तै हो; यो उस्तै हो; यो उही अवस्था हो। तैँले त्यही कुराको लागि काम गर्छस् र दुःख गर्छस्। तेरो कष्टको स्रोत र तैँले कष्ट भोग्‍नुको प्रेरणालाई यही कुराले निर्देशित गर्दछ। यदि यी कुराले तँलाई निर्देशित नगर्ने हो भने, तँसँग कुनै ऊर्जा हुनेथिएन; तँ पूर्ण रूपमा लखतरान हुनेथिइस्। के कसैसँग अरू केही छ? (मैले विभिन्‍न कुरा त्यागेको, आफू खटिएर लागिपरेको, आफूले कष्ट भोगेको, आफू पक्राउ परेर जेलमा समय बिताएको, र त्यस्ता विगतका अन्य कुराहरूलाई व्यक्तिगत पूँजीको रूपमा, र आशिष् पाउने आधार र कारणको रूपमा लिनु।) यो वर्णन मात्र हो। यहाँ अन्तर्निहित अवस्था के छ? कस्तो परिस्थितिले तँलाई यस अवस्थामा पुर्याउँछ? तैँले कुनै कारणविना यस्तो विचार गर्छस्। तैँले दैनिक रूपमा खाना खाँदा, सुत्दा, वा काम गर्दा सधैँ यस्तो कुरा सोचिरहेको हुँदैनस्। तँलाई यस्तो स्थितिमा पुर्याउने पृष्ठभूमि र परिस्थितिहरूको बारेमा थाहा हुनुपर्छ। मलाई भन। (जब म आफ्नो कर्तव्यमा अलिक प्रभावकारी हुन्छु, मलाई के लाग्छ भने मैले परमेश्‍वरको लागि यात्रा गरेको छु, उहाँको लागि खटिएको, परिश्रम गरेको छु र उहाँको लागि धेरै कुरा गरेको छु। पावललाई जस्तै, मलाई पनि के लाग्छ भने मैले पनि परमेश्‍वरको लागि उत्तम लडाई लडेको छु, र योगदान दिएको छु। यस्तो बेला नै मेरा महत्वाकांक्षा र इच्छाहरू प्रकट हुन्छन्।) वास्तवमा, तँ पहिले पनि महत्वाकांक्षा र इच्छाहरूबिना रहेको हुँदैनस्; ती कुराहरू सुरुदेखि नै तेरो हृदयमा लुकेका हुन्छन्, र अहिले तिनले बाहिर निस्केर आफैलाई प्रकट गरिरहेका हुन्छन्। जब यस्तो हुन्छ, तब तँ नम्र रहँदैनस्, तेरा शब्दहरू अप्रत्यक्ष हुँदैनन्, र तँ ठाडो बोल्‍ने व्यक्ति बन्छस्। पावलका गलत विचारहरू नै तिनले गरेका सबै कुराको जड थिए। परमेश्‍वरमाथिको तिनको विश्‍वासको आधारमा रहेका विचारहरू गलत थिए, त्यसकारण तिनका कार्यहरूको जड नै गलत थियो। तैपनि, तिनले यो कुरा महसुस गरेनन्, र यसलाई उपयुक्त समेत ठाने, त्यसैले तिनले गलत दिशामा खोजी गरे। यसले गर्दा तिनको खोजीको परिणाम तिनले चाहेको कुराभन्दा विपरीत भयो; तिनको परिणाम राम्रो थिएन, र तिनले सत्यता प्राप्त गरेनन्। अहिलेका मानिसहरू पनि यस्तै छन्। यदि तेरो खोजीलाई मार्गनिर्देशन गर्ने विचार र दिशा सधैँ गलत हुन्छन्, तर पनि तँ तिनलाई खोजीको सही विधिहरूको रूपमा लिन्छस् भने, तैँले अन्तमा के प्राप्त गर्नेछस्? यसले तँलाई निराश पार्ने वा तँमा घमण्डी प्रकृति हालिदिने सम्‍भावना हुन्छ। उदाहरणको लागि, यदि परमेश्‍वरले तँलाई विशेष तरिकाले आशिष् दिनुभयो, वा तँलाई मात्र केही कुरा दिनुभयो भने, तैँले यस्तो सोच्‍नेछस्, “हेर, परमेश्‍वर मप्रति कृपालु हुनुहुन्छ। मैले गर्ने सबै कुरा परमेश्‍वरले स्विकार्नुहुन्छ भन्‍ने कुरालाई यसले प्रमाणित गर्छ। परमेश्‍वरले यसलाई स्वीकार गर्नुभएको छ। मेरो त्याग र प्रयास व्यर्थ भएन। परमेश्‍वरले मानिसहरूलाई अन्याय गर्नुहुन्‍न।” परमेश्‍वरले मानिसहरूलाई अन्याय गर्नुहुन्‍न भन्‍ने तथ्यलाई, उहाँका आशिषहरू र स्वीकारलाई तैँले यसरी बुझ्छस्, तर यो बुझाइ गलत र विकृत छ। अहिले, मुख्य कुरा भनेको यी गलत र विकृत अभिप्रायहरू, विचारहरू, र खोजीहरूलाई सही र शुद्ध विचार र दृष्टिकोणहरूमा कसरी रूपान्तरण गर्ने भन्‍ने नै हो। सही विचार र दृष्टिकोण अनुसार काम गर्नु मात्र सत्यताको अभ्यास गर्नु हो, र तैँले सत्यता प्राप्त गर्न सक्‍ने एउटै मात्र तरिका यही हो। मुख्य कुरा यही हो।

बारम्बार प्रवचनहरू सुनेर, मानिसहरूले अहिले आफ्‍नो बारेमा मनन गर्न, र आफूलाई परमेश्‍वरको वचनहरूसँग तुलना गर्न थालेका छन्। तिनीहरूले आफ्नो कर्तव्य पूरा गर्दा सामना गर्ने समस्याहरूलाई पहिचान गर्न थालेका छन्, र तिनीहरू आफूमा रहेका असामान्य अवस्थाहरू, असाधारण इच्छाहरू, र भ्रष्‍टताको प्रकटीकरणहरूलाई पत्ता लगाउन सक्‍ने भएका छन्। तिनीहरू पूर्ण रूपमा अबूझ् छैनन्। एउटै समस्या के हो भने, जब तिनीहरूले आफू गलत अवस्थामा रहेको, वा आफूले भ्रष्‍टता देखाइरहेको छु भन्‍ने पत्ता लगाउँछन्, तब तिनीहरूसँग यसलाई रोक्‍न सक्‍ने क्षमता हुँदैन, र तिनीहरूले यसलाई समाधान गर्न सत्यताको खोजी गर्दैनन्। कहिलेकहीँ तिनीहरू शैतानी दर्शन अनुसार बाँच्छन्, अनि कसैलाई चिढ्याउँदैनन्, र आफूलाई निकै असल ठान्छन्। तैपनि, तिनीहरू वास्तविक रूपमा परिवर्तन भएका हुँदैनन्; तिनीहरूले भ्रमित रूपमा नै आफ्नो दिन बरबाद गर्छन्, र फलस्वरूप, एक दशकसम्म परमेश्‍वरमा विश्‍वास गरेपछि पनि तिनीहरूसँग भन्‍नलाई अनुभव गवाही हुँदैन, र तिनीहरूलाई लाज लाग्छ। अहिले हामीले समाधान गर्नुपर्ने मुख्य समस्या भनेको, तेरो खोजीको गलत दिशालाई कसरी परिवर्तन गर्ने भन्‍ने नै हो। सत्यतालाई पछ्याउने मार्ग सही हो भन्‍ने कुरामा तँ स्पष्ट छस्, तैपनि प्रसिद्धि, लाभ र हैसियतलाई पछ्याउनमा जिद्दी गर्छस्। यो समस्यालाई कसरी समाधान गर्न सकिन्छ ताकि तैँले सत्यताको बाटोमा हिँड्न सक्? विश्‍वासीहरूले समाधान गर्नु नै पर्ने वास्तविक समस्या यही हो। तिमीहरूले परमेश्‍वरको कामको अनुभव कसरी गर्ने भन्‍ने बारेमा बारम्‍बार सङ्गति गर्नुपर्छ, र सत्यताको खोजी गरेको बारेमा कोसँग अनुभव गवाही छ, र कसको अनुभव गवाही राम्रो छ भनेर हेर्नुपर्छ, त्यसपछि त्यसलाई स्वीकार गरेर पछ्याउनुपर्छ, ताकि तैँले यसबाट लाभ उठाउन सक् र तँ आफ्‍नो भ्रष्ट स्वभावको बन्धनहरूबाट मुक्त हुन सक्। सत्यतालाई पछ्याउने बाटोमा हिंड्नु सजिलो छैन—तैँले आफ्‍ना अपराधहरूलाई मात्र होइन, तर आफैलाई पनि बुझ्‍नु नै पर्ने हुन्छ; सबैभन्दा महत्त्वपूर्ण कुरा भनेको आफ्‍नो भ्रष्ट स्वभाव के हो, तेरो प्राथमिकता र खोजीमा के गलत छ, र परिणाम के हुन सक्छ भनेर बुझ्नु नै हो। सबैभन्दा महत्त्वपूर्ण कुरा यही हो। अधिकांश मानिसहरू प्रसिद्धि, लाभ र हैसियतको पछि लाग्छन्। हरेक दिन, तिनीहरूले कसरी अगुवा बन्‍ने, अरू मानिसहरूलाई कसरी आफ्‍नो आदर गर्न लगाउने, आफ्‍नो प्रदर्शन कसरी गर्ने, र कसरी मर्यादित जीवन बिताउने भनेर सोच्छन्। यदि मानिसहरूले यी कुराहरूका बारेमा मनन गर्न सक्दैनन्, यसरी बाँच्नुको सारलाई स्पष्ट रूपमा देख्‍न सक्दैनन्, र अन्तमा ठक्‍कर खाएर, ठेस लागेर होस आइञ्‍जेलसम्‍म धेरै वर्षसम्‍म अल्याङटल्याङ गरिरहन्छन् भने, के यसले तिनीहरूको जीवन वृद्धिको महत्त्वपूर्ण कुरामा ढिलाइ गर्दैन र? आफ्‍नो भ्रष्ट स्वभाव र आफूले रोजेको मार्गलाई स्पष्ट रूपमा देखेर मात्र मानिसहरूले सत्यताको अनुसरण गर्ने बाटोमा कदम चाल्न सक्छन्। यदि तिनीहरूले हासिल गर्न चाहने प्रभाव यही हो भने, के तिनीहरूले आफैलाई बुझ्नु महत्त्वपूर्ण छैन र? कतिपय मानिसहरूले आफूलाई अलिकति पनि बुझेका हुँदैनन्, तैपनि अरूका समस्याको सानो-तिनो कुरालाई पनि बुझेका हुन्छन्, र तिनीहरू निकै समझदार हुन्छन्। त्यसोभए, तिनीहरूले अरूलाई चिन्छन् भने, तिनीहरूले आफूलाई जाँच्न किन यसलाई एउटा ऐनाको रूपमा प्रयोग गर्दैनन्? यदि तँ सधैँ अरू मानिसहरू घमण्डी, पाखण्डी, छली छन्, र सत्यतामा समर्पित हुँदैनन् भनेर भन्छस्, तर तँ पनि त्यस्तै छस् भन्‍ने कुरा देख्‍न सक्दैनस् भने, तँ समस्यामा छस्। यदि तैँले आफ्‍ना समस्याहरू कहिल्यै बुझ्दैनस्, र तैँले सत्यतामा दिइएको प्रवचनहरू जति धेरै सुने पनि, सुनेको कुरा बुझ्‍न त बुझ्छस्, तर आफूलाई त्यससँग तुलना गर्दैनस्, आफ्‍नो स्थिति जाँच्न इच्छुक हुँदैनस्, र आफ्‍ना समस्याहरूलाई गम्भीर रूपमा सम्हाल्न र समाधान गर्न सक्दैनस् भने, तँसँग जीवन प्रवेश हुनेछैन। यदि मानिसहरू सधैँ सत्यता वास्तविकताहरूमा प्रवेश गर्न सक्दैनन् भने, के तिनीहरूको हृदयमा खोक्रो भावना हुनेछैन र? परमेश्‍वरले तिनीहरूमा के काम गर्नुभएको छ भनेर तिनीहरूले महसुस गर्नेछैनन्, मानौं तिनीहरूसँग कुनै समझ छैन। तिनीहरू सधैँ धमिलो स्थितिमा हुनेछन्, र तिनीहरूको खोजी सही उद्देश्य वा दिशातर्फ लक्षित हुनेछैन। तिनीहरूले आफ्नै प्राथमिकता अनुसार मात्र खोजी गर्नेछन्, र तिनीहरू आफ्नै मार्गमा हिँड्नेछन्। यो त पावल जस्तै हो, इनाम र मुकुटलाई पछ्याउनुलाई मात्रै महत्त्व दिने, र सत्यतालाई स्वीकार गर्ने वा अभ्यास गर्ने कार्यलाई महत्त्व नदिने। यदि तेरो मन सधैँ अस्पष्ट स्थितिमा हुन्छ, र तँसँग खोजीको सही मार्ग छैन भने, तैँले धेरै वर्षदेखि प्रवचनहरू सुनेपछि पनि कुनै प्रभाव प्राप्त गरेको छैनस्, र साँचो मार्गले तेरो हृदयमा कहिल्यै जरा गाडेको छैन। तँलाई धेरै सिद्धान्तहरूको बारेमा कसरी कुरा गर्ने भन्‍ने थाहा हुन सके पनि, यसले तेरो नकारात्मक अवस्था वा भ्रष्ट स्वभावलाई समाधान गर्न सक्दैन। जब तैँले कुनै पनि प्रकारको कठिनाइको सामना गर्छस्, तैँले बुझेको सिद्धान्तले तँलाई यसलाई जित्‍न, वा यसलाई सजिलैसँग पार गर्न सहयोग गर्दैन; यसले तँलाई तेरो स्थिति परिवर्तन गर्न वा सुधार गर्न सहयोग गर्दैन, तँलाई विवेकको साथ बाँच्न दिनेछैन, तँलाई स्वतन्त्रता र उन्मुक्ति दिनेछैन, वा तँलाई कुनै पनि कुराको बन्धनमा पर्नबाट रोक्‍नेछैन। तँ पहिले कहिल्यै यस्तो स्थितिमा परेको छैनस्, त्यसैले यसले के कुरालाई प्रमाणित गर्छ भने तँ आधारभूत रूपमा सत्यता वास्तविकताहरूमा प्रवेश गरेको छैनस्। यदि तँ सत्यता वास्तविकताहरूमा प्रवेश गर्न चाहन्छस्, परमेश्‍वरका वचनहरू बुझ्न चाहन्छस्, परमेश्‍वरमाथिको साँचो विश्‍वास प्राप्त गर्न, परमेश्‍वरलाई चिन्‍न, र परमेश्‍वर साँच्‍चै अस्तित्वमा हुनुहुन्छ भनी निश्‍चित हुन चाहन्छस् भने, तैँले आफ्नो स्थितिलाई परमेश्‍वरका वचनहरूसँग तुलना गर्नुपर्छ, त्यसपछि परमेश्‍वरका वचनहरूमा अभ्यास र प्रवेशको गर्न मार्ग खोज्नुपर्छ। कतिपय मानिसहरू परमेश्‍वरका वचनहरू पढ्छन् र त्यससँग आफूलाई तुलना गर्न चाहन्छन्, तर तिनीहरूले जतिसुकै प्रयास गरे पनि, त्यसो गर्न सक्दैनन्। उदाहरणको लागि, जब परमेश्‍वरले मानिसको स्वभाव साह्रै अहङ्कारी छ भनेर प्रकट गर्नुहुन्छ, तब तिनीहरू सोच्छन्, “म धेरै नम्र छु र पछाडि बस्छु। म घमण्डी छैनँ।” परमेश्‍वरले कुरा गर्नुभएको यो घमण्ड के हो? यो एक प्रकारको स्वभाव हो, घमण्डी व्यक्तित्वको प्रकटीकरण होइन, वा चर्को आवाजमा वा निश्‍चित रूपमा ठाडो तरिकामा बोल्नु होइन। बरु, यसले तेरो स्वभावमा भएको कुनै कुरालाई जनाउँछ—यो त कुनै पनि कुरामा नझुक्‍ने, र सबै कुरालाई तिरस्कार गर्ने, नीच ठान्‍ने, र बेवास्ता गर्ने तेरो स्वभाव हो। तँ घमण्डी, अभिमानी, पाखण्डी छस्, सधैँ आफूलाई सक्षम ठान्छस्, र कसैको कुरा सुन्दैनस्। यदि तैँले सत्यताका वचनहरू सुनिस् भने पनि तैँले त्यसलाई वास्ता गर्दैनस् र सत्यतालाई महत्त्वहीन ठान्छस्। भ्रष्ट स्वभाव प्रकट गर्दा, तँलाई यो समस्या हो जस्तो लाग्दैन, र कोही पनि तेरो स्तरमा आउन सक्दैन भन्‍ने समेत सोच्छस्, किनभने तैँले आफूलाई सधैँ अरूभन्दा असल छु भन्‍ने ठान्छस्, र अरूले तेरो कुरा सुन्‍नुपर्छ भन्‍ने माग गर्छस्। घमण्डी र पाखण्डी व्यक्ति पो यस्तो हुन्छ। यस्ता मानिसहरूसँग कुनै जीवन प्रवेश हुँदैन, र कुनै सत्यता वास्तविकताहरू हुँदैन।

कुनै व्यक्तिसँग सत्यताका वास्तविकताहरू छन् कि छैनन् भनेर कसरी मूल्याङ्कन गर्नुपर्छ? अवश्य नै, परमेश्‍वरको वचन अनुसार सही मूल्याङ्कन गरिनुपर्छ। पहिले, तैँले साँच्‍चै आफूलाई साँचो रूपमा बुझेको छस् कि छैनस्, र तैँले आफ्‍नो भ्रष्ट स्वभावलाई साँचो रूपमा बुझेको छस् कि छैनस्, हेर्। उदाहरणको लागि, के तेरो स्वभाव अहङ्कारी छ? के तैँले कामकुरा गर्दा अहङ्कारी स्वभाव देखाउँछस्? यदि तँलाई थाहा छैन भने, तँ आफैलाई नबुझ्ने व्यक्ति होस्। यदि कुनै व्यक्तिले आफ्नो स्थितिलाई स्पष्ट रूपमा देख्‍न सक्दैन, आफूले प्रदर्शन गर्ने भ्रष्‍टतालाई अलिकति पनि बुझेको छैन, आफ्नो वचन र कार्यहरूलाई सत्यतामा आधारित गर्दैन, आफूले सामना गर्ने परिस्थितिहरूलाई चिन्दैन, र हरेक कुरालाई हेर्दा अन्धाधुन्ध नियमहरू लागू गर्छ, तर यो सही हो कि गलत हो भन्‍ने थाहा हुँदैन भने, ऊ सत्यताको कुनै बुझाइ नभएको व्यक्ति हो। यदि तैँले सत्यता बुझिस् भने, आफूलाई बुझ्न सक्‍नेछस्, तँमा अहङ्कारी स्वभाव छ भनेर जान्‍नेछस्, आफ्‍नो साँचो स्थिति बुझ्न, साँच्‍चै पश्चात्ताप गर्न र परिवर्तन हुन सक्‍नेछस्, र सत्यताको अभ्यास कसरी गर्ने भनेर जान्‍नेछस्। तैपनि, यदि तैँले सत्यतालाई पछ्याउँदैनस्, परमेश्‍वरका वचनहरूको सत्यताको व्यावहारिक पक्षलाई बुझ्दैनस्, परमेश्‍वरले प्रकट गर्नुहुने मानिसहरूको भ्रष्ट सारहरूको बारेमा मनन गर्दैनस्, वा त्यससँग आफूलाई तुलना गर्दैनस् भने, तँ सधैँ नै बेवकुफ व्यक्ति हुनेछस्। सत्यताले मात्र तँलाई समझदार बनाउन सक्छ, र तँलाई सही र गलत, र कालो र सेतो बीच भिन्‍नता छुट्याउन सक्‍ने बनाउन सक्छ; सत्यताले मात्र तँलाई बुद्धिमान र तर्कसंगत बनाउन सक्छ, तँलाई बुद्धि दिन, र तँलाई सकारात्मक कुराहरू के हुन् र नकारात्मक कुराहरू के हुन् भनेर स्पष्ट रूपमा छुट्याउने क्षमता दिन सक्छ। यदि तैँले यी कुराहरूको बीचमा स्पष्ट रूपमा भिन्‍नता छुट्याउन सक्दैनस् भने, तँ सधैँ बेवकुफ व्यक्ति हुनेछस्; तँ सधैँ भ्रमित, अनभिज्ञ र अन्योल अवस्थामा हुनेछस्। यस्तो व्यक्तिहरूसँग सत्यतालाई बुझ्ने कुनै उपाय हुँदैन, र तिनीहरूले परमेश्‍वरमा विश्‍वास गरेको जति वर्ष भए पनि, तिनीहरू अझै पनि सत्यता वास्तविकताहरूमा प्रवेश गर्न असमर्थ हुन्छन्। यदि तिनीहरूको सेवा मापदण्डको स्तरमा पुग्‍न सकेन भने, तिनीहरू हटाइन मात्र बाँकी हुन्छ। उदाहरणको लागि, एक प्रख्यात व्यक्तिले केही गर्छ, र धेरैजसो मानिसहरूले यसलाई राम्रो कुराको रूपमा देख्छन्, तर यदि सत्यता बुझ्ने व्यक्तिले यसलाई हेर्यो भने, उसले बुझ्‍नेछ, र तिनीहरूको कार्यहरूभित्र दुष्ट अभिप्रायहरू लुकेका छन् भनेर निर्धारित गर्छ—यो देखावटी भलाइ हो, चाल र छल हो, र दुष्ट व्यक्ति वा दियाबलस राजाले मात्र त्यस्तो काम गर्न सक्छ भन्‍ने निर्धारित गर्छ। यसो भन्‍नुको आधार के हो? यस “असल कुरा” को सार सत्यता अनुसार निर्धारण गरिएको हो। अरू मानिसहरूले जे भने पनि, यसको मूल्याङ्कन गर्न सत्यताको प्रयोग गरेर मात्र तैँले यसको सारलाई स्पष्ट रूपमा देख्‍न सक्छस्: यदि यो असल छ भने, यो राम्रो हो; यदि यो खराब छ भने, यो खराब हो। परमेश्‍वरको वचन अनुसार यसको मूल्याङ्कन गर्नु पूर्ण रूपमा सही हुनेछ। तैपनि, यदि तैँले सत्यता बुझ्दैनस् भने, तँमा धारणाहरू उत्पन्‍न हुनेछन्, र तैँले यसो भन्‍नेछस्, “राम्रो काम गरेर पनि किन तिनीहरूलाई खुलासा गरिएको र दोषी ठहराइएको छ? तिनीहरूसँग निष्पक्ष व्यवहार गरिएको छैन!” तैँले यसको मूल्याङ्कन यसरी गर्नेछस्। यस कुरालाई मूल्याङ्कन गर्ने तेरो आधार सत्यता हुँदैन, तर तेरो मनले कल्पना गरेका कुराहरू हुन्छ। यदि तँ सधैँ मानव धारणा र कल्पना अनुसार विभिन्‍न कुराहरूलाई हेर्छस् भने, तैँले समस्याहरूको सारलाई कहिले पनि स्पष्ट रूपमा देख्‍न सक्‍नेछैनस्; तँलाई बाहिरी स्वरूपले मात्र धोका दिनेछ। तँसँग सत्यता छैन भने, तैँले जे कुरालाई हेरे पनि, तेरो दृष्टिकोण सधैँ भ्रमित, धमिलो, र अस्पष्ट हुनेछ, तैपनि तँलाई तँसँग गहन अन्तर्दृष्टि र विचार छ भन्‍ने लाग्छ। यो आत्मज्ञानको कमी हो। उदाहरणको लागि, यदि परमेश्‍वरले कुनै व्यक्ति खराब छ र त्यसलाई सजाय दिइनुपर्छ भनेर भन्‍नुहुन्छ, तर तैँले ऊ एक असल व्यक्ति हो र उसले असल कामहरू गरेको छ भनेर भन्छस् भने, के तेरा शब्दहरू परमेश्‍वरको वचनको ठ्याक्‍कै विरोधमा र विपरीत हुँदैनन् र? मानिसहरूले सत्यता नबुझ्दा, र तिनीहरूमा समझशक्ति छैन भने यस्तै हुन्छ। कतिपय मानिसहरूले परमेश्‍वरमा विश्‍वास गरेको धेरै वर्ष भएको हुन्छ, तर पनि सत्यतालाई बुझ्दैनन्। तिनीहरूले कुनै पनि कुरामा सावधानी अपनाउँदैनन्, र धेरै कुराहरूलाई तिनीहरूले स्पष्ट रूपमा देख्‍न सक्दैनन्। झूटा अगुवाहरू र ख्रीष्टविरोधीहरूले तिनीहरूलाई सजिलै धोका दिन्छन्; जुनसुकै परिस्थिति उत्पन्‍न भए पनि, कुनै दुष्ट व्यक्तिले अशान्ति पैदा गर्‍यो भने, तिनीहरू पनि थाहै नपाई अन्योलमा पर्छन् र दुष्ट व्यक्तिले जस्तो बोल्छन्। दुष्ट व्यक्तिलाई खुलासा र प्रकट गरिएपछि मात्र तिनीहरू होसमा आउँछन्। यस्ता व्यक्तिहरू प्रायजसो अन्योल मनस्थितिमा जिउँछन्, र तिनीहरूको सार एक बेवकुफ व्यक्तिको जस्तो हुन्छ। यस्ता मानिसहरूसँग अलिकति पनि क्षमता हुँदैन; तिनीहरूले सत्यतालाई नबुझ्‍ने मात्र होइन, तर तिनीहरू कुनै पनि समयमा धोकामा पर्न सक्छन्, त्यसैले तिनीहरूसँग सत्यता वास्तविकतामा प्रवेश गर्ने कुनै उपाय हुँदैन। हरेक मण्डलीमा यस्ता कतिपय मानिसहरू हुन्छन्—जब झूटो अगुवाले काम गर्छ, तिनीहरूले त्यस्तो व्यक्तिलाई पछ्याउँछन्; जब ख्रीष्टविरोधीले मानिसहरूलाई धोका दिइरहेको हुन्छ, तिनीहरूले त्यस्ता मानिसहरूलाई पछ्याउँछन्। छोटकरीमा, तिनीहरूले अगुवा जस्तो व्यक्ति भए पनि उसलाई पछ्याउनेछन्; तिनीहरू त आफ्‍नो श्रीमानले जे गरे पनि उसको पछि लाग्‍ने महिला जस्ता हुन्। यदि अगुवा असल व्यक्ति हो भने, तिनीहरूले असल व्यक्तिलाई पछ्याउँछन्; यदि अगुवा खराब व्यक्ति हो भने, तिनीहरूले खराब व्यक्तिलाई पछ्याउँछन्। तिनीहरूको आफ्नै विचार वा दृष्टिकोण हुँदैन। त्यसकारण, यस्तो व्यक्तिले सत्यता बुझ्न वा वास्तविकतामा प्रवेश गर्न सक्छ भनेर आशा नगर्। तिनीहरूले थोरै मात्रामा सेवा गर्न सक्छन् भने पनि त्यो नै ठूलो कुरा हो। पवित्र आत्माले सत्यतालाई प्रेम गर्ने मानिसहरूमा काम गर्नुहुन्छ। सत्यतालाई प्रेम गर्ने मानिसहरू सबै क्षमता भएका मानिसहरू हुन् जसले कम्‍तीमा पनि परमेश्‍वरका वचनहरू बुझ्न, र परमेश्‍वरको घरको प्रवचन र सङ्गति बुझ्न सक्छन्। धर्मको संसारले जतिसुकै विधर्म र भ्रम प्रसार गरे पनि र फैलाए पनि, र ख्रीष्टविरोधीहरूको दुष्ट शक्तिले मण्डलीलाई जसरी बदनाम, निन्दा गरे पनि र सताए पनि, सत्यतालाई प्रेम गर्ने मानिसहरू परमेश्‍वरको वचन सत्यता हो भन्‍नेमा अझै निर्धक्‍क हुन्छन्, र परमेश्‍वरको घरको प्रवचन, सङ्गति र अनुभव गवाही सत्यता अनुरूप छन् र ती वास्तविक गवाहीहरू हुन् भन्‍ने विश्‍वास गर्छन्। बुझ्ने क्षमता हुनु भनेको यही हो। यदि तैँले परमेश्‍वरले बोल्नुहुने सबै वचनहरू सत्यता र मानिसहरूमा हुनुपर्ने जीवनका वास्तविकताहरू हुन् भन्‍ने महसुस गरिस् भने, तैँले सत्यताको भाग बुझिसकेको छस् भन्‍ने कुरा यो महसुसले प्रमाणित गर्छ। यदि तैँले परमेश्‍वरले व्यक्त गर्नुहुने सबै सत्यताहरू सकारात्मक कुराहरू हुन् र सत्यता वास्तविकताहरू हुन् भनेर बुझेको छस्, र यो वास्तविकता हो भन्‍नेमा तँ निश्‍चित छस् र यो वास्तविकता हो भन्‍ने कुरालाई सतप्रतिशत स्वीकार गर्छस् भने, तैँले परमेश्‍वरको कामलाई बुझेको छस्। सत्यतालाई बुझ्नु सजिलो कुरा होइन; यो त पवित्र आत्माद्वारा अन्तर्दृष्टि पाएका मानिसहरूले मात्र हासिल गर्न सक्‍ने कुरा हो। सत्यतालाई साँच्‍चिकै बुझ्नेहरूले परमेश्‍वरले गर्नुभएका सबै कुरा सकारात्मक छ, यो सबै सत्यता हो, र यो सबै मानवजातिको लागि धेरै बहुमूल्य छ भन्‍ने कुरालाई पहिले नै आफ्नो हृदयमा गहन रूपमा स्वीकार गरिसकेका हुन्छन्। सत्यतालाई साँच्‍चिकै बुझ्ने मानिसहरूले अविश्‍वासीहरूको संसारका सबै कुरा नकारात्मक छन्, र ती सत्यताको विरुद्धमा जान्छन् भन्‍ने कुरा स्पष्ट रूपमा देख्‍न सक्छन्। तिनीहरूको सिद्धान्तहरू जतिसुकै राम्रो सुनिए पनि, तिनले मानिसहरूलाई धोका दिन्छन् र हानि गर्छन्। परमेश्‍वरले गर्नुहुने सबै कुरा सकारात्मक हो, सत्यता हो, र मानिसहरूको लागि मुक्ति हो। शैतान र दियाबलसले गर्ने सबै कुरा नकारात्मक, गलत र हास्यास्पद हुन्छन्, र तिनले मानिसहरूलाई धोका दिन्छन् र हानि गर्छन्; यो परमेश्‍वरले गर्ने कामको ठीक विपरीत हो। यदि तँ यस कुरामा पूर्ण रूपमा स्पष्ट छस् भने, तँसँग समझशक्ति छ। यदि तैँले सत्यतालाई पछ्याउन, परमेश्‍वरका वचनहरूको न्याय र सजायलाई स्वीकार गर्न, परमेश्‍वरका वचनहरू मार्फत आफूलाई बुझ्‍न र आफूलाई त्यससँग तुलना गर्न, तेरो भ्रष्टतालाई वास्तवमा जस्तो छ त्यस्तै देख्‍न, परमेश्‍वरले तेरो लागि तय गर्नुहुने हरेक परिस्थितिमा तैँले देखाउने भ्रष्ट स्वभावहरूलाई समाधान गर्न, र अन्तमा आफैलाई बुझ्न सक्‍ने मात्र होइन, तर अरूप्रति पनि समझदार हुन सक्छस्, र परमेश्‍वरमाथि साँचो विश्‍वास गर्ने को हो, अविश्‍वासी, झूटो अगुवा, ख्रीष्ट विरोधी को हो, र कसले मानिसहरूलाई धोका दिन्छ भन्‍ने कुरा समेत पत्ता लगाउन सक्छस् भने—यदि तैँले यी कुराहरूलाई सही रूपमा मूल्याङ्कन गर्न र बुझ्न सक्छस् भने—यसको मतलब तैँले सत्यतालाई बुझेको छस् र तँमा केही वास्तविकता छ भन्‍ने हुन्छ। उदाहरणको लागि, मानौँ तेरा आफन्त वा आमाबुबा परमेश्‍वरका विश्‍वासी हुन्, तर दुष्कर्म गरेको र बाधा पुऱ्याएको वा सत्यता अलिकति पनि नस्विकारको कारण, तिनीहरूलाई हटाइन्छ। तर तँ तिनीहरूलाई चिन्दैनस्, तिनीहरूलाई हटाउनुको कारण थाहा पाउँदैनस्, तँ निकै व्याकुल हुन्छस्, अनि परमेश्‍वरको घरमा प्रेम छैन र यो मानिसहरूप्रति निष्पक्ष छैन भनेर सधैँ गुनासो गर्छस्। तैँले परमेश्‍वरसँग प्रार्थना गरी सत्यताको खोजी गर्नुपर्छ, त्यसपछि यी आफन्तहरू कस्ता मानिसहरू हुन् भनेर परमेश्‍वरका वचनहरूको आधारमा मूल्याङ्कन गर्नुपर्छ। यदि तैँले साँचो रूपमा सत्यता बुझिस् भने, तिनलाई सही रूपमा परिभाषित गर्न सक्‍नेछस्, र परमेश्‍वरले गर्नुहुने हरकुरा सही हुन्छ, र उहाँ धर्मी परमेश्‍वर हुनुहुन्छ भनेर देख्‍नेछस्। त्यसपछि, तँमा कुनै गुनासो हुनेछैन, तँ परमेश्‍वरका बन्दोबस्तहरूमा समर्पित हुन सक्‍नेछस्, अनि तैँले आफन्त वा आमाबुबाको बचाउ गर्ने प्रयास गर्नेछैनस्। यो तिमीहरूको सम्बन्ध तोड्ने कुरा होइन; यो त बस तिनीहरू कस्ता मानिस हुन् भनेर परिभाषित गर्नलाई हो, र तैँले तिनीहरूलाई चिन्‍न र तिनीहरूलाई किन हटाइयो भनेर जान्‍न सक्‍ने अवस्था सिर्जना गर्नलाई हो। यदि तेरो हृदयमा यी कुराहरू साँच्‍चै स्पष्ट छन् र तेरो दृष्टिकोण सही र सत्यताअनुरूप छ भने, तँ परमेश्‍वरकै पक्षमा खडा हुन सक्‍नेछस्, अनि यो मामिलाप्रतिको तेरो दृष्टिकोण परमेश्‍वरको वचनसँग पूर्ण रूपले मेल खानेछ। यदि तँ सत्यता स्विकार्न वा परमेश्‍वरको वचनअनुसार मानिसहरूलाई हेर्न सक्दैनस्, र मानिसहरूलाई हेर्दा अझै पनि दैहिक सम्बन्ध र दृष्टिकोणको पक्ष लिन्छस् भने, तैँले कहिल्यै पनि दैहिक सम्बन्ध त्याग्‍न सक्‍नेछैनस्, अनि तैँले यी मानिहरूलाई अझै पनि आफ्नाजनकै रूपमा व्यवहार गर्नेछस्—तैँले तिनीहरूलाई मण्डलीका दाजुभाइ-दिदीबहिनीहरूभन्दा पनि घनिष्ठ ठान्‍नेछस्, र त्यो स्थितिमा यो मामिलाबारे परमेश्‍वरको वचन र परिवारप्रतिको तेरो दृष्टिकोण बाझिनेछन्—द्वन्द्व हुनेछ, र यस्तो परिस्थितिमा तँलाई परमेश्‍वरको पक्षमा खडा हुनसमेत असम्भव हुनेछ, अनि तैँले परमेश्‍वरबारे धारणा र गलतफहमी पाल्‍नेछस्। तसर्थ, यदि मानिसहरूलाई परमेश्‍वरअनुरूप हुनु छ भने, सर्वप्रथम, यस्ता मामलाहरूबारे तिनीहरूको दृष्टिकोण परमेश्‍वरका वचनहरूअनुरूप हुनैपर्छ; तिनीहरूले मानिस र परिस्थितिलाई परमेश्‍वरका वचनहरूअनुसार हेर्न, परमेश्‍वरका वचन सत्यता हुन् भनेर स्विकार्न, र मानिसहरूका परम्‍परागत धारणाहरूलाई पन्छ्याउन सक्‍नैपर्छ। तैँले जुनै व्यक्ति वा मामिलाको सामना गरे पनि, परमेश्‍वरको जस्तै दृष्टिकोण र सोच कायम राख्‍न सक्‍नैपर्छ, अनि तेरो दृष्टिकोण र विचार सत्यताअनुरूप हुनैपर्छ। यसरी, तेरो विचार र मानिसहरूसँग व्यवहार गर्ने शैली परमेश्‍वरविरोधी हुनेछैन, र तँ परमेश्‍वरप्रति आज्ञाकारी बन्‍न र परमेश्‍वरअनुरूप हुन सक्‍नेछस्। त्यस्ता मानिसहरूले सम्भवतः फेरि कहिल्यै परमेश्‍वरको विरोध गर्न सक्‍नेछैनन्; परमेश्‍वरले प्राप्त गर्न चाहनुहुने मानिसहरू तिनीहरू नै हुन्।

सत्यता वास्तविकताहरूमा प्रवेश गर्ने कार्यको पहिलो कदम भनेको परमेश्‍वरको वचन अनुसार आफ्‍नो बारेमा मनन गर्नु हो, र आफ्ना सबै फरक-फरक स्थितिलाई उहाँका वचनहरूसँग तुलना गर्नु हो। यदि तँ अझै गहिराइमा प्रवेश गर्न चाहन्छस् भने, तैँले आफ्नो भ्रष्ट स्वभावलाई अझ गहन रूपमा विच्छेदन गर्नुपर्छ र बुझ्नुपर्छ। तैँले यो बुझिसकेपछि के गर्नुपर्छ? तैँले अभ्यास गर्ने र प्रवेश गर्ने तरिका पत्ता लगाउनुपर्छ, र सत्यताको अभ्यास कसरी गर्ने र आफ्नो भ्रष्ट स्वभावलाई कसरी त्याग्‍ने भनेर विचार गर्नुपर्छ; सही मार्ग यही हो। कतिपय मानिसहरू आफैलाई बुझेपछि नकारात्मक हुन्छन्; तिनीहरूलाई हटाइएको छ र तिनीहरू सेवा गर्नेहरू र प्रतिभारहरू हुन् भन्‍ने कुरामा तिनीहरू रुन्छन् र मन दुखाउँछन्, र तिनीहरू आफ्नो कर्तव्य समेत पूरा गर्न चाहँदैनन्। यी कस्तो प्रकारका मानिसहरू हुन्? यी हास्यास्पद मानिसहरू, र नाटकीहरू हुन्। त्यसोभए, यसलाई समाधान गर्ने सबैभन्दा राम्रो तरिका के हो? कम्‍तीमा पनि, तिनीहरू रुनु हुँदैन वा कोलाहल मच्‍चाउनु हुँदैन, यसबाहेक, तिनीहरूले हार मान्‍नु हुँदैन वा परमेश्‍वरलाई दोष दिनु हुँदैन। तिनीहरूले गर्नुपर्ने सबैभन्दा महत्त्वपूर्ण कुराहरू भनेका सत्यताको खोजी गर्नु हो र परमेश्‍वरको इच्छा वास्तवमा के हो, सबैभन्दा समझदार कार्य के हो, र तिनीहरूले कुन मार्ग रोज्नुपर्छ भनेर बुझ्नु हो; सबैभन्दा महत्त्वपूर्ण कुराहरू यिनै हुन्। आशिष् पाउने अभिप्रायद्वारा निरन्तर नियन्त्रणमा पर्दा मानिसहरूले सजिलै आफ्नो समझ गुमाउन सक्छन्। समझ नभएका मानिसहरू नै सबैभन्दा दयनीय हुन्छन्, तर सबै कुरामा, परमेश्‍वरको आज्ञा पालन गर्न रोज्ने र परमेश्‍वरलाई सन्तुष्ट पार्न मात्र खोज्ने मानिसहरू, सबैभन्दा बढी समझदार र सबैभन्दा ठूलो विवेक भएका मानिसहरू हुन्। जब कुनै व्यक्तिलाई परमेश्‍वरले खुलासा गर्नुहुन्छ, तब उसले यस कुरालाई कसरी सम्हाल्नुपर्छ, र उसले के छनौट गर्नुपर्छ? तिनीहरूले सत्यता खोज्नुपर्छ, र कुनै पनि हालतमा, बेवकुफ हुनु हुँदैन। परमेश्‍वरको न्याय र सजायको अनुभव गर्नु, र आफ्‍नो भ्रष्टतालाई साँचो रूपमा देख्‍नु तेरो लागि राम्रो कुरा हो, र पनि किन तँ नकारात्मक बन्छस्? परमेश्‍वरले तँलाई खुलासा गर्नुहुन्छ ताकि तैँले आफैलाई बुझ्‍न सक्, र तैँले मुक्ति पाउन सक्। वास्तवमा, तैँले देखाउने भ्रष्ट स्वभाव तेरो प्रकृतिबाट उत्पन्‍न हुन्छ। परमेश्‍वरले तँलाई खुलासा गर्न चाहनुहुन्छ भन्‍ने हुँदैन, तर यदि उहाँले तँलाई खुलासा गर्नुभएन भने, के तैँले अझै पनि यो कुरालाई प्रदर्शन गर्दैनस् र? तैँले परमेश्‍वरमा विश्‍वास गर्नुअघि, उहाँले तँलाई खुलासा गर्नुभएको हुँदैन, त्यसकारण के तैँले जिउने सबै कुरा शैतानी भ्रष्ट स्वभाव थिएन र? तँ शैतानी स्वभाव अनुसार जिउने व्यक्ति होस्। तँ यी कुराहरूबाट यति चकित हुनु पर्दैन। जब तैँले अलिकति भ्रष्‍टता देखाउँछस् यसले तँलाई तर्साएर मरेतुल्य गर्छ, र तेरो लागि सबै खतम भयो, परमेश्‍वरले तँलाई चाहनुहुन्‍न, र तैँले गरेको सबै कुरा व्यर्थ भएको छ भन्‍ने तँलाई लाग्छ। आवश्यकताभन्दा बढी प्रतिक्रिया नदे। परमेश्‍वरले मुक्ति दिनुहुने भनेका भ्रष्ट मानिसहरूलाई नै हो, रोबटहरूलाई होइन। भ्रष्ट मानिसहरू भनेर मैले कसलाई भन्‍न खोजेको हुँ? मैले शैतानी भ्रष्ट स्वभाव देखाउने, घमण्डी र पाखण्डी, सत्यतालाई स्वीकार नगर्ने, परमेश्‍वरको विरोध गर्न र विद्रोह गर्न सक्‍ने, उहाँप्रति शत्रुतापूर्ण बन्‍न सक्‍ने, र पावलको पाइला पछ्याउन सक्‍ने मानिसहरूको बारेमा भन्‍न खोजेको हुँ। परमेश्‍वरले मुक्ति दिनुहुने मानिसहरू यिनै हुन्। यदि तँ परमेश्‍वरको मुक्ति स्वीकार गर्न र मुक्ति हासिल गर्न चाहन्छस् भने, तैँले आफ्नो हृदयमा रहेको भ्रष्ट स्वभावको सामना गर्नुपर्छ, तैँले हरेक दिन प्रदर्शन गर्ने भ्रष्ट स्वभावको सामना गर्नुपर्छ, र तैँले प्रत्येक दिन सत्यता खोज्नुपर्छ र आफ्‍नो बारेमा मनन गर्नुपर्छ, आफैलाई परमेश्‍वरका वचनहरूसँग तुलना गर्नुपर्छ, तैँले प्रदर्शन गरेको भ्रष्ट स्वभावको बारेमा समझशक्तिको प्रयोग गर्नुपर्छ र त्यसलाई विच्छेदन गर्नुपर्छ, र त्यससँग लड्नुपर्छ। कतिपय मानिसहरू यससँग धेरै पटक लड्छन् तर पराजित हुन्छन्, र भन्छन्, “म किन सधैँ अहङ्कार देखाउँछु? अरू मानिसहरूले किन देखाउँदैनन्?” वास्तवमा, सबैले अहङ्कार देखाउँछन्। जब अरू मानिसहरूले यो कुरा प्रदर्शन गर्छन्, तँलाई थाहा हुँदैन, तर तिनीहरूलाई त थाहा हुन्छ। वा, तिनीहरूले अहङ्कार देखाउँदा आफूलाई थाहा हुँदैन, तर परमेश्‍वरलाई थाहा हुन्छ। साथै, मानिसहरूले याद गर्नुपर्ने अर्को समस्या पनि छ: परमेश्‍वरले मानिसहरूको भ्रष्ट स्वभावलाई समाधान गर्नुहुन्छ; उहाँले तिनीहरूको काम गर्ने तरिकालाई सुधार गर्नुहुन्‍न। कुनै काम गर्ने क्रममा तैँले प्रदर्शन गर्ने क्षणिक अभिप्रायलाई, वा काम गर्ने कुनै निश्‍चित तरिकालाई, वा तँ कहिलेकहीँ अल्छी हुन्छस् वा तैँले मूल्य चुकाउँदैनस् भने त्यस कुरालाई परमेश्‍वरले घृणा गर्नुहुन्‍न; यी कुराहरू परमेश्‍वरले घृणा गर्नुहुने कुराहरू होइनन्। परमेश्‍वरले त तेरो भ्रष्ट स्वभावलाई चाहिँ घृणा गर्नुहुन्छ। जब तँलाई भ्रष्ट स्वभाव देखाइरहेको छु भन्‍ने लाग्छ, तब परमेश्‍वरले तँलाई अनुशासित गर्नुअघि नै तँ आफै सचेत हुनुपर्छ। परमेश्‍वरले तँलाई घृणा गर्नुहुन्छ कि तँलाई हटाउनुभएको छ भनेर तैँले अनुमान गर्नु हुँदैन; तँ आफ्नो समस्याको बारेमा सचेत हुनुपर्छ, त्यसपछि तैँले कसरी पश्चात्ताप गर्नुपर्छ, र सत्यताको अभ्यास गर्ने कुन तरिकाले परिवर्तन ल्याउनेछ भनेर खोजी गर्नुपर्छ। यो सामान्य समझको प्रकटीकरण हो। तँ पहिले यो कुराप्रति सचेत हुनुपर्छ, “मेरा यी शब्दहरू समझदार छैनन्, र तिनले अहङ्कार प्रदर्शन गर्छन्। म यो कार्य गर्न सक्‍ने स्थितिमा छैनँ, तैपनि म आफ्‍नो बारेमा बढाइ-चढाइ बोल्छु र सक्छु भनेर भन्छु, त्यसोभए के यो ठूलो गफ मात्र होइन र? मैले ठूलो गफ गरेको र आफ्‍नो बारेमा बढाइ-चढाइ कुरा गरेको तथ्यले ममा अहङ्कारी स्वभाव छ भनेर देखाउँछ।” परमेश्‍वरले तँलाई ठूलो गफ गरेको कारण दोषी ठहराउनुहुन्‍न, तर के त्यसको मतलब तैँले यसलाई त्याग्‍न सक्छस् भन्‍ने हुन्छ? होइन, तैँले यसलाई त्याग्‍न सक्दैनस्। तैँले यसलाई विच्छेदन गरेर, भन्‍नुपर्छ, “म किन आफ्‍नो बारेमा बढाइ-चढाइ कुरा गर्न र ठूलो गफ गर्नमा यति सिपालु छु? मैले गर्न नसक्‍ने कुराहरू, वा मैले गर्न सक्‍छु भनेर थाहा नभएका कुराहरूको बारेमा म किन धाक लगाउँछु? ममा किन यो सानो कमजोरी छ?” यो सानो कमजोरी होइन। सानो कमजोरी भनेको सतही किसिमको खराब बानी हो। ठूलो गफ लगाउनु अहङ्कारी स्वभावले आफैलाई प्रकट गर्ने तरिकाहरूमध्ये एउटा हो; तँलाई यस्तो अवस्थामा जिउन निर्देशन दिने तेरो शैतानी स्वभाव हो—तँ पूर्ण रूपमा तेरो स्वभावद्वारा निर्देशित हुन्छस्। यदि तँ यसलाई दबाउन सक्छस्, र अहङ्कारी स्वभाव प्रदर्शन गर्दैनस् भने, के यसको मतलब तँसँग अब अहङ्कारी स्वभाव छैन भन्‍ने हुन्छ? के यसको मतलब यो समाधान भएको छ भन्‍ने हुन्छ? यो पक्‍कै पनि त्यति सरल कुरा होइन। तैँले केही गर्ने तरिका परिवर्तन गरेर, बाहिरी रूपमा नियम पालन गर्ने र राम्रो व्यवहार गर्ने, कुटिल नहुने, र सुसंस्कृत बानीव्यहोरा कायम राखेर मात्र तँ अहङ्कारी हुनबाट जोगिन्छस् भन्‍ने हुँदैन। ती त केवल देखावटी कुरा मात्र हुन्, र अहङ्कारी व्यवहारमा नयाँ समस्याहरू थपेर हेर्, अनि परिणाम अझ कष्टकर हुन्छन्। यदि तँ आफ्नो अहङ्कारलाई समाधान गर्न चाहन्छस्, र हरेक प्रकारको भ्रष्ट स्वभावलाई समाधान गर्न चाहन्छस् भने, तैँले यसलाई समाधान गर्न आफ्नो कर्तव्यहरू पूरा गर्दा सत्यताको खोजी गर्नुपर्छ। सही तरिका यही हो। उदाहरणको लागि, मानौं, अगुवाले तँलाई एक निश्‍चित कर्तव्य पूरा गर्ने व्यवस्था गरेको छ, र कुरा सुनेपछि तैँले घमण्डको साथ बन्छस्, “मैले पहिले पनि यस्तै कर्तव्यहरू पूरा गरेको छु। यो त कान्छी औँलोको खेल हुनेछ!” तर यसको तुरुन्तै पछि, तैँले अहङ्कार देखाइस्, र यो सोचाइ गलत थियो भनेर महसुस गरिस्, र चाँडै प्रार्थना गरिस् र आफ्नो सोचलाई यसो भन्दै सुधारिस्, “हे परमेश्‍वर! मैले फेरि अहङ्कार देखाएको छु। कृपया मलाई निराकरण गर्नुहोस्; म आफ्‍नो कर्तव्य राम्रोसँग पूरा गर्न इच्छुक छु,” र तैँले गर्नु पर्ने पहिलो कुरा यही हो। त्यसोभए, तैँले आफ्नो कर्तव्यलाई कसरी लिनुपर्छ? तैँले सोच्छस्, “म यो परमेश्‍वरको लागि गर्दैछु, र म यो उहाँको उपस्थितिमा गर्दैछु, त्यसैले मैले यसलाई सावधानीपूर्वक सम्हाल्नुपर्छ। मैले यसलाई बिगार्नु हुँदैन। बिगारेँ भने, यो धेरै लाजमर्दो कुरा हुनेछ!” त्यसपछि, तैँले यसको बारेमा विचार गर्छस्, र सोच्छस्, “होइन, त्यो ठीक होइन। म आफूलाई लाजमा पार्छु भनेर किन डराउने?” यो स्थिति पनि सही होइन; तैँले बाटो बिराउन थालेको छस्। तैँले यसलाई कसरी सच्याउनुपर्छ? कुन दिशामा जानु सही बाटो हो? फेरि, यो कार्य समस्या समाधान गर्न सत्यताको अभ्यास गर्ने कार्यसँग सम्बन्धित छ। तैँले यस्तो सोच्नुपर्छ, “म आफूलाई लाजमा पार्ने बारेमा डराउँदिनँ। मुख्य कुरा के हो भने म मण्डलीको कामको लागि हानिकारक हुनु हुँदैन,” अनि तेरो स्थिति परिवर्तन भएको हुनेछ। तर यदि तँ “यदि म मण्डलीको कामको लागि हानिकारक छु, र मलाई काटछाँट र निराकरण गरियो भने के हुन्छ? मसँग कुनै घमण्ड हुनेछैन” भनेर सोच्छस् भने, तेरो स्थिति फेरि गलत हुनेछ। यसलाई कसरी समाधान गर्न सकिन्छ? तैँले आफ्‍नो हृदयमा यस्तो सोच्नुपर्छ, “मैले मेरो कर्तव्यलाई कहिल्यै महत्त्व दिइनँ, म यो पूरा गर्न अल्छी गर्छु, र म साह्रै अहङ्कारी छु। म निराकरणमा पर्न लायक छु। मैले परमेश्‍वरलाई प्रार्थना गर्नुपर्छ र उहाँलाई काम गर्न दिनुपर्छ। म कठोर छु, तर परमेश्‍वर सर्वशक्तिमान हुनुहुन्छ र उहाँको लागि केही पनि असम्भव छैन, त्यसैले म परमेश्‍वरमा निर्भर हुनेछु।” यो सही छ; यो अभ्यास गर्ने सही तरिका हो। परमेश्‍वरले तँलाई केही प्रतिभाहरू दिनुभएको छ, र तँलाई केही ज्ञान प्राप्त गर्न दिनुभएको छ, तर यो ज्ञान प्राप्त गर्नुको अर्थ तैँले आफ्नो कर्तव्य राम्रोसँग पूरा गर्न सक्छस् भन्‍ने हुँदैन। के यो तथ्य होइन र? (हो।) कुनै व्यक्ति कसरी यस निष्कर्षमा पुग्छ? (अनुभव मार्फत।) यस अनुभवले तँलाई पाठ सिकायो, र तँलाई अन्तर्ज्ञान दियो। अर्थात्, परमेश्‍वरले मानिसहरूलाई जे दिनुहुन्छ त्यो तिनीहरूसँग अन्तर्निहित रूपमा हुने कुरा होइन, न त यो तिनीहरूको पूँजी नै हो; परमेश्‍वरले तिनीहरूलाई दिनुभएको कुरा जुनसुकै समयमा तिनीहरूबाट लिन सक्‍नुहुन्छ। जब परमेश्‍वरले तँलाई खुलासा गर्न चाहनुहुन्छ, तब तँ कुनै कुरामा जतिसुकै प्रतिभाशाली भए पनि, तैँले त्यो बिर्सनेछस् र त्यसलाई प्रयोग गर्न असमर्थ हुनेछस्—तँ केही न कामको हुनेछस्। यदि, त्यो बेला, तैँले यसो भन्दै प्रार्थना गरिस् भने, “परमेश्‍वर, म केही पनि होइन। तपाईंले दिनुभएको हुनाले मात्रै मसँग यो क्षमता छ। मलाई शक्ति दिनुहोस् भनेर म तपाईंलाई बिन्ती गर्छु! कृपया मलाई आशिष दिनुहोस् र मार्गदर्शन गर्नुहोस्, ताकि म तपाईंको कामको लागि हानिकारक हुन नसकूँ।” के यो प्रार्थना गर्ने सही तरिका हो? (अहँ, होइन।) यस बिन्दुमा तैँले के परिवर्तन गर्नुपर्छ? तँ भन्छस्, “हे परमेश्‍वर! म तपाईंको बन्दोबस्तमा समर्पित हुन तयार छु। मैले जहिले पनि आफू सही छु भनेर सोच्नु हुँदैन। कामको यस क्षेत्रको बारेमा मलाई केही कुरा थाहा भए पनि, र ममा यसको बारेमा केही प्रवीणता भए पनि, यसको मतलब मैले काम राम्रोसँग गर्न सक्छु भन्‍ने हुँदैन। मेरो भ्रष्ट स्वभाव एक वाधा भएको हुनाले, मैले लापरवाही र ढिलो काम गर्न पुग्छु, र कर्तव्यलाई गम्भीरतापूर्वक लिँदिनँ। म आफैलाई नियन्त्रण गर्न असमर्थ छु, र आफैलाई पकडमा राख्‍न सक्दिनँ। मेरो रक्षा गर्नुहोस् र मलाई मार्गदर्शन गर्नुहोस् भनी म तपाईंलाई बिन्ती गर्दछु। म तपाईंमा समर्पित हुन, मैले गर्न सक्‍ने जति गर्न, र तपाईंलाई महिमा दिन इच्छुक छु।” यदि तैँले आफ्नो कर्तव्य राम्ररी गर्छस्, र ८० प्रतिशत श्रेय परमेश्‍वरलाई र बीस प्रतिशत आफैलाई दिन्छस् भने, के त्यो उपयुक्त हुन्छ? (अहँ, हुँदैन।) त्यसरी विभाजन गर्नु उचित हुँदैन। यदि परमेश्‍वरले काम नगर्नुहुने हो भने, के तैँले आफ्नो कर्तव्य राम्रोसँग पूरा गर्न सक्छस्? अवश्य नै सक्दैनस्, किनभने तँसँग सत्यताको कमी मात्र छैन, तँसँग भ्रष्ट स्वभाव पनि छ। मानिसहरूको हृदयमा जस्तो प्रकारको भ्रष्ट अवस्था भए पनि, तिनीहरूले सधैँ आफ्‍नो बारेमा विचार गर्नुपर्छ, र यसलाई समाधान गर्न सत्यता खोज्नुपर्छ। तिनीहरूको भ्रष्ट स्वभाव धोइएपछि, तिनीहरूको स्थिति सामान्य हुनेछ।

कहिलेकहीँ व्यक्तिको हृदयमा गलत सोचाइ वा विचार देखा पर्नेछ, र यसले उसको हृदयलाई विचलित पार्छ। तिनीहरू त्यो स्थितिमा अल्झेर बस्छन्, र एक-दुई दिनसम्म यसबाट मुक्त हुन सक्दैनन्। यस्तो समयमा व्यक्तिले के गर्नुपर्छ? परिस्थितिलाई सुल्झाउन तैँले सत्यता खोज्नुपर्छ। पहिलो, तँ गलत सोच वा विचार कसरी उत्पन्‍न भयो, यसले तँलाई कसरी पकडमा पार्यो, तँलाई नकारात्मक र उदास बनायो, र तँलाई सबै प्रकारका विद्रोह र खराब तरिकाहरू प्रदर्शन गर्न लगायो भन्‍ने कुरामा स्पष्ट हुनुपर्छ। त्यसपछि, तेरो भ्रष्ट स्वभावले गर्दा यी कुराहरू निर्धारित भएका हुन्, र परमेश्‍वरले यसलाई घृणा गर्नुहुन्छ भन्‍ने कुरा तैँले महसुस गरेपछि, तैँले आफैलाई परमेश्‍वरको सामु शान्त पार्नुपर्छ र प्रार्थना गर्नुपर्छ, “परमेश्‍वर, मलाई अनुशासनमा राख्‍नुहोस् र मलाई आवश्यक पाठहरू सिकाउनुहोस्। म खुलासा हुन डराउँदिन, न त लज्जित हुन वा इज्‍जत गुमाउन नै मलाई डर लाग्छ। मलाई त मेरो व्यवहारले तपाईंका प्रशासनिक आदेशहरूलाई उल्‍लङ्घन गर्छन्, र तपाईंलाई अप्रसन्‍न पार्छन् भन्‍ने कुराको मात्रै डर छ।” यो सही बाटो हो, तर के तँसँग यो बाटोमा हिँड्ने कद छ? (छैन।) यदि तँसँग कद छैन भने, के यसको मतलब तैँले यस दिशातर्फ प्रार्थना गर्न सक्दैनस् भन्‍ने हुन्छ? यो सही बाटो हो, त्यसैले तैँले यस दिशातर्फ प्रार्थना गर्नुपर्छ। अहिले, मानिसहरूको कद सानो छ, तिनीहरू बारम्बार परमेश्‍वरको अगाडि आउनुपर्छ, परमेश्‍वरमा भर पर्नुपर्छ, र परमेश्‍वरलाई तिनीहरूको थप सुरक्षा दिन र तिनीहरूलाई थप अनुशासित गर्न दिनुपर्छ। जब तिनीहरूको कद बढ्छ, र तिनीहरूले थप बोझ लिन र थप कार्यहरू गर्न सक्छन्, तब परमेश्‍वरले यति धेरै चिन्ता लिनुपर्दैन, र तिनीहरूलाई निरन्तर सुरक्षा गर्नु, अनुशासनमा राख्‍नु, परीक्षण गर्नु, वा रेखदेख गर्नु पर्दैन। यो हृदयको कुरा हो, र परमेश्‍वरले मानिसहरूको हृदय हेर्नुहुन्छ। तँ बाहिरी रूपमा कति राम्रो व्यवहार गर्ने व्यक्ति होस् वा आज्ञाकारी छस् भनेर परमेश्‍वरले वास्ता गर्नुहुन्‍न; उहाँले तेरो मनोवृत्तिलाई हेर्नुहुन्छ। सायद तँ दिनभरि केही बोल्दैनस्, तर तेरो हृदयमा कस्तो मनोवृत्ति छ? “मलाई यो कर्तव्य दिइएको छ, त्यसैले यसलाई राम्रोसँग गर्नु मेरो जिम्मेवारी हो, तर मेरो बेलगाम हुने बानी छ, र म जहिले पनि आफ्नो इच्छा अनुसार गर्छु। मलाई ममा यो समस्या छ भन्‍ने थाहा छ, तर म आफैलाई नियन्त्रण गर्न सक्दिनँ। परमेश्‍वरले मेरो वातावरणलाई योजनाबद्ध गर्नुभएको होस्, र मलाई बाधा दिन सक्‍ने, मेरो कर्तव्य पूरा गर्दा त्यसमा असर गर्न सक्‍ने वा सत्यता अभ्यास गर्ने मेरो कार्यमा असर गर्न सक्‍ने मेरो वरपरका मानिसहरू, मामिलाहरू र कुराहरूलाई हटाउनुभएको होस् भन्‍ने मेरो इच्छा छ, ताकि म परीक्षामा नपरूँ, मैले परमेश्‍वरका परीक्षाहरूलाई स्वीकार गर्न सकूँ, र उहाँको अनुशासनलाई स्वीकार गर्न सकूँ।” तँसँग इच्छुक समर्पणताको हृदय हुनुपर्छ। जब यी विचारहरू तेरो हृदयमा हुन्छन्, तब परमेश्‍वरले तिनलाई कसरी देख्‍न सक्‍नुहुन्‍न र? उहाँले तिनलाई कसरी ध्यान दिनुहुन्‍न र? त्यसैले, परमेश्‍वरले कार्य गर्नुहुन्छ। कहिलेकहीँ जब तैँले एक-दुई पटक यसरी प्रार्थना गर्छस्, तब परमेश्‍वरले तँलाई ध्यान दिनुहुन्‍न। जब उहाँले कुनै व्यक्तिको काम र इमानदारीता जाँच्नुहुन्छ, तब उहाँले केही पनि भन्‍नुहुनेछैन, तर यसको मतलब यो होइन कि तैँले जे गरिस् त्यो गलत थियो। कुनै पनि परिस्थितिमा तैँले परमेश्‍वरलाई जाँच्‍नु हुँदैन। यदि तँ सधैँ परमेश्‍वरलाई जाँच्‍ने गर्छस्, र भन्छस्, “के मैले यसो गर्नु सही हो? के तपाईंले देख्‍नुभयो त परमेश्‍वर?” भने, तँ समस्यामा छस्। यो गलत स्थिति हो। काम गर्नमा मात्र ध्यान दे। परमेश्‍वरले तँलाई अनुशासित गरिरहनुभएको छ भने पनि, अगुवाइ गरिरहनुभएको छ भने पनि, जाँच गरिरहनुभएको छ भने पनि, वा मार्गदर्शन गरिरहनुभएको छ भने पनि, ध्यान नदे। आफूले बुझेको सत्यतामा मेहनत गर्न, र परमेश्‍वरको इच्छा अनुरूप कार्य गर्नमा ध्यान केन्द्रित गर्। त्यो नै पर्याप्त हुन्छ। जहाँसम्म परिणाम के हुनेछ भन्‍ने कुरा छ, प्रायजसो यो तेरो जिम्मेवारी हुँदैन। तैँले केको लागि जिम्मेवारी लिनुपर्छ? तैँले पूरा गर्नुपर्ने कर्तव्य पूरा गर्ने, तैँले लगाउनुपर्ने समय लगाउने, र चुकाउनुपर्ने मूल्य चुकाउने कार्यको लागि। त्यो नै पर्याप्त हुन्छ। सत्यतासँग सम्बन्धित कुनै पनि कुरालाई जाँच्नुपर्छ, र यसलाई बुझ्ने प्रयास गर्नुपर्छ। मानिसहरू आफूले हिँड्नुपर्ने बाटोमा हिँड्नु नै महत्त्वपूर्ण कुरा हो। त्यो पर्याप्त हुन्छ। मानिसहरूले गर्नुपर्ने कुरा यही हो। तँसँग कुन स्तरको कद छ, तँ के-कस्ता परीक्षाहरूबाट गुज्रिनुपर्छ, तैँले कुन अनुशासनको अनुभव गर्नुपर्छ, तैँले के-कस्ता परिस्थितिहरू अनुभव गर्नुपर्छ, र परमेश्‍वरले कसरी सार्वभौम शासन गर्नुहुन्छ भन्‍ने कुराहरूका हकमा भन्दा, तैँले तिनमा ध्यान दिनु पर्दैन। परमेश्‍वरले नै त्यो काम गर्नुहुनेछ। तँ भन्छस्, “म कदमा सानो छु। परमेश्‍वर, मलाई कुनै परीक्षामा नपार्नुहोस्, मलाई डर लाग्छ!” के परमेश्‍वरले त्यसो गर्नुहुन्छ? (अहँ, गर्नुहुन्‍न।) तैँले चिन्ता लिनु पर्दैन। तँ भन्छस्, “म कदमा धेरै ठूलो छु, र मसँग प्रशस्त विश्‍वास छ। हे परमेश्‍वर, तपाईंले मलाई किन केही परीक्षाहरूमा पार्नुहुन्‍न? मलाई पनि अय्यूबलाई जस्तै जाँच्‍नुहोस् र मसँग भएका सबै कुराहरू खोस्नुहोस्!” परमेश्‍वरले त्यसो गर्नुहुन्‍न। तँलाई आफ्नो कद थाहा हुँदैन, तर परमेश्‍वरले राम्ररी जान्‍नुहुन्छ र यस बारेमा उहाँ अत्यन्तै स्पष्ट हुनुहुन्छ; उहाँले हरेक व्यक्तिको हृदयको कुरा देख्‍न सक्‍नुहुन्छ। के मानिसहरूले परमेश्‍वरको हृदयको कुरा देख्‍न सक्छन्? (अहँ, सक्दैनन्।) मानिसहरूले परमेश्‍वरको हृदयको कुरा देख्‍न सक्दैनन्, त्यसोभए तिनीहरूले कसरी परमेश्‍वरलाई बुझ्छन् र उहाँसँग सहकार्य गर्छन्? (उहाँका वचनहरूद्वारा।) उहाँका वचनहरू बुझेर, आफ्नो कर्तव्य राम्ररी पूरा गरेर, र मानिसहरूको रूपमा रहेको आफ्नो स्थानमा अडिग रहेर। मानिसहरूको कर्तव्य के हो? यो मानिसहरूले गर्नुपर्ने, र गर्न सक्‍ने श्रम हो। यी कार्यहरू परमेश्‍वरले तँलाई दिनुभएका कार्यहरू हुन्। तँलाई दिइएका कार्यहरूमा के-के समावेश हुन्छन्? तँ परिचित रहेको कामको क्षेत्र, मण्डलीले तँलाई दिने कामहरू, तैँले गर्नु पर्ने कामहरू, र तेरो क्षमता भित्रका कामहरू। यो यसको एउटा भाग हो। अर्को भाग जीवन प्रवेशको मामिलासँग सम्बन्धित छ। तैँले सत्यताको अभ्यास गर्न र परमेश्‍वरको आज्ञा पालन गर्न सक्‍नुपर्छ। सत्यताको अभ्यास गर्न र त्यसमा प्रवेश गर्नमा मात्र ध्यान दे। अरूले तेरो मूल्याङ्कन कसरी गर्छन् वा परमेश्‍वरले तँलाई कसरी हेर्नुहुन्छ भन्‍ने कुरामा ध्यान नदे। तैँले यी कुराहरूमा ध्यान दिनु पर्दैन, न त तैँले यी कुराहरूमा ध्यान दिनु नै आवश्यक हुन्छ—तँ यी कुराहरूको झमेलामा पर्नु हुँदैन। आफ्नो सौभाग्य, दुर्भाग्य, दीर्घायु, आफ्नो जीवनकालमा अनुभव गर्ने सबै कुराहरू, आफ्नो भाग्य, वा आफ्नो जीवनको बारेमा मानिसहरूले केही निर्णय गर्न सक्दैनन्; कसैले पनि यी कुराहरूलाई परिवर्तन गर्न सक्दैन। तँ यसबारे स्पष्ट हुनुपर्छ। परमेश्‍वर यी कुराहरूमाथि सार्वभौम हुनुहुन्छ। मानिसहरूले आफ्नो हृदयमा यसलाई स्पष्ट रूपमा चिन्‍नु र बुझ्‍नु नै पर्ने हुन्छ। परमेश्‍वरको तर्फबाट कुनै पनि कुराको बारेमा चिन्ता नगर्; परमेश्‍वरले के गर्न चाहनुहुन्छ भनेर निर्णय गर्ने प्रयास नगर्। तैँले के गर्नुपर्छ, तँ केमा प्रवेश गर्नुपर्छ, र तैँले कुन मार्ग हिँड्नुपर्छ भन्‍ने कुरालाई प्रभावकारी रूपमा सम्‍हाल्‍ने कार्यमा मात्र ध्यान केन्द्रित गर्। त्यो नै पर्याप्त हुन्छ। तेरो भविष्यको गन्तव्य कस्तो हुनेछ भन्‍ने हकमा, के तैँले यसको बारेमा कुनै निर्णय गर्न सक्छस्? (सक्दिनँ।) त्यसोभए तैँले कसरी यो समस्या समाधान गर्न सक्छस्? यसको एक भाग भनेको, तैँले प्रत्येक दिन आफूले गर्नुपर्ने कुरा राम्रोसँग गर्नु, र व्यक्तिको रूपमा रहेको आफ्नो कर्तव्य पूरा गर्नु हो। यो परमेश्‍वरले सबैलाई दिनुहुने आज्ञा हो। तँ यस संसारमा आइस्, र परमेश्‍वरले तँलाई यति समय नेतृत्व गर्नुभयो—उहाँले तँलाई विभिन्‍न प्रकारका वरदान दिनुभएको भए पनि, वा तँलाई भरणपोषण गर्नुभएको र प्रतिभा वा क्षमता दिनुभएको भए पनि, यसले परमेश्‍वरले तँलाई आदेशहरू दिनुभएको छ भन्‍ने देखाउँछ। परमेश्‍वरले तँलाई के आदेश दिनुभएको छ भन्‍ने कुरा अत्यन्तै स्पष्ट छ, र परमेश्‍वरले तँलाई सीधै बताउनु पर्दैन। उदाहरणको लागि, यदि तँलाई अंग्रेजी आउँछ भने, अवश्य नै यस क्षेत्रमा परमेश्‍वरलाई तेरो आवश्यकता छ। यो तेरो कर्तव्य हो। परमेश्‍वरले स्वर्गबाट तँलाई बोलाएर र सीधै यसो भन्‍नु आवश्यक छैन, “तेरो कर्तव्य भनेको अनुवाद गर्नु हो, र यदि तैँले त्यसो गरिनस् भने, म तँलाई दण्ड दिनेछु।” यो भन्‍नु आवश्यक छैन। यो कुरा तेरो लागि पहिले नै स्पष्ट छ किनभने परमेश्‍वरले तँलाई सामान्य समझशक्ति, विचार प्रक्रिया र सोचाइ, साथै यो भाषा बुझ्ने क्षमता दिनुभएको छ। त्यो नै पर्याप्त हो। परमेश्‍वरले तँलाई जे दिनुभएको छ त्यो नै उहाँले तँलाई गर्न लगाउनुभएको कुरा हो, र यो कुरा तेरो हृदयमा अत्यन्तै स्पष्ट छ। आफ्‍नो कर्तव्य पूरा गर्ने प्रक्रियाको क्रममा, र परमेश्‍वरको आज्ञा स्वीकार गर्ने प्रक्रियाको क्रममा, तैँले परमेश्‍वरले तेरो लागि गर्नुभएका सबै कुरा स्वीकार गर्नुपर्छ, जसमा उहाँले तँलाई दिनुभएको सकारात्मक मार्गदर्शन, मलजल र भरणपोषण समावेश हुन्छ। उदाहरणको लागि, परमेश्‍वरका वचनहरू बारम्बार खानु र पिउनु, प्रवचनहरू सुन्‍नु, मण्डलीको जीवन जिउनु, सत्यतामा सङ्गति गर्नु, र आफ्नो कर्तव्य पूरा गर्दा अरूसँग सद्भावपूर्वक सहकार्य गर्नु। यसको अर्को भाग, व्यक्तिगत जीवन प्रवेशद्वारा हो—यो सबैभन्दा महत्त्वपूर्ण छ। कतिपय मानिसहरूले तिनीहरूसँग जीवन छ कि छैन, र तिनीहरू प्रभावकारी छन् कि छैनन् भनेर सधैँ जान्‍न चाहन्छन्। यी कुराहरूका बारेमा क्षणिक रूपमा विचार गर्नु ठीकै हुन्छ, तर ती कुरामा ध्यान दिएर नबस्। यो त प्रत्येक वर्ष बाली रोप्‍नु जस्तै हो—कुनै पनि किसानले त्यो वर्ष कति उत्पादन हुनुपर्छ भनेर, र यदि त्यो परिणाम प्राप्त भएन भने, मर्छु भनेर भन्दैन। तिनीहरू यति मूर्ख हुँदैनन्। तिनीहरू सबैले बीउ छर्ने समयमा बीउ छर्छन्, त्यसपछि पानी हाल्छन्, मल हाल्छन्, र सामान्य रूपमा तिनको हेरचाह गर्छन्। त्यसपछि, ठीक मौसम आएपछि, तिनीहरूले फसल पाउने ग्यारेन्टी हुन्छ। तँसँग यस्तै विश्‍वास हुनुपर्छ; परमेश्‍वरमाथिको वास्तविक विश्‍वास यही हो। परमेश्‍वरसँग यसो भन्दै हिसाबकिताब नगर्, “मैले केही समय केही मेहनत गरेको छु, तर के परमेश्‍वरले मलाई इनाम दिनुहुनेछ?” कार्यालयको कामदारले महिनाको अन्त्यमा आफ्नो ज्याला मागे जस्तै सधैँ इनाम माग्‍नु स्वीकार्य हुँदैन। सधैँ ज्याला माग्‍नु स्वीकार्य हुँदैन। मानिसहरूको विश्‍वास अत्यन्तै कमजोर छ, र परमेश्‍वरप्रति तिनीहरूमा वास्तविक विश्‍वास छैन। तैँले परमेश्‍वरलाई पछ्याउने मार्ग मुक्तिको मार्ग हो, र वास्तविक जीवन हो, यो मानिसहरूले पछ्याउनु पर्ने सही मार्ग हो, र सृष्टि गरिएको प्राणीमा हुनुपर्ने जीवन हो भन्‍ने कुरा स्पष्ट रूपमा देखेपछि, सत्यताको पछि लाग्‍ने र वास्तविकतामा प्रवेश गर्न खोज्ने, परमेश्‍वरका वचनहरू सुन्‍ने, र परमेश्‍वरले तँलाई देखाउनुभएको दिशामा हिँड्ने र कार्य गर्ने कुरामा ध्यान केन्द्रित गर्नुपर्छ। यो सही कुरा हो। परमेश्‍वरलाई सधैँ यसो भनेर नसोध्, “परमेश्‍वर, मैले तपाईंलाई अन्त्यसम्म पछ्याउँदा कति लामो समय लाग्छ? मैले कहिले मुक्ति पाउनेछु? मैले कहिले इनाम र मुकुट पाउनेछु? परमेश्‍वरको दिन कहिले आउनेछ?” यी सबै स्थिति मानिसहरूमा हुन्छ, तर के यसले यस कुरालाई सही बनाउँछ? (बनाउँदैन।) कतिपय मानिसहरू भन्छन् “सबै हाकिम भए कानुन केका लागि” तर यो भनाइ एउटा भ्रम हो, यो साँचो होइन, र सत्यतासँग यसले मेल खाँदैन। सबैसँग यी स्थिति हुन्छन् भन्‍ने तथ्यले सबैसँग भ्रष्ट स्वभाव छ भन्‍ने प्रमाणित गर्छ, त्यसैले तिनीहरू सबैले यस समस्यालाई समाधान गर्नुपर्छ र यस बाधालाई पार गर्नुपर्छ। तैँले जहिले पनि आफ्नो हृदयमा आफैलाई जाँच्नुपर्छ, अरूले कसरी गरिरहेका छन् भनेर ध्यान केन्द्रित गर्नु हुँदैन, र तैँले आफैलाई जाँच्दा, आफूसँग भएका कुनै पनि भ्रष्ट स्थितिहरूलाई सच्याउनुपर्छ। मानिसहरूको मष्तिष्क गतिशील हुन्छ, र यसले सधैँ सक्रिय रूपमा सोचिरहन्छ—घरी तिनीहरू बायाँ झुक्छन्, र घरी दायाँ झुक्छन्; तिनीहरूको सोच्‍ने तरिका सधैँ अलिकति अनौठो हुन्छ। तिनीहरू सही बाटोमा हिँड्दैनन्। तिनीहरू अरूलाई पछ्याउन, र संसारका दुष्ट प्रचलनहरूलाई पछ्याउन र गलत बाटोमा हिँड्न जिद्दी गर्छन्। यो मानिसहरूको प्रकृति सार हो, र तिनीहरूले चाहेर पनि यसलाई नियन्त्रण गर्न सक्दैनन्। यदि तैँले यसलाई नियन्त्रण गर्न सक्दैनस् भने, यसलाई नियन्त्रण नगर्। जब गलत अभिप्राय वा दृष्टिकोण देखा पर्छ, तब त्यसलाई समाधान गर्। यसरी, तैँले देखाउने भ्रष्‍टता बिस्तारै कम हुनेछ। त्यसोभए, तैँले यसलाई कसरी समाधान गर्न सक्छस्? प्रार्थना गरेर, र निरन्तर समझ प्राप्त गरेर र परिस्थिति परिवर्तन गरेर। कहिलेकहीँ, तैँले परिस्थितिलाई जसरी परिवर्तन गर्ने प्रयास गरे पनि, ती कुराहरू देखा परेरै छाड्छन्, त्यसैले तिनलाई ध्यान नदे, र तैँले गर्नुपर्ने काम मात्र गर्। यो सबैभन्दा सजिलो तरिका हो। त्यसोभए मानिसहरूले के गर्नुपर्छ? आफ्नो कर्तव्य राम्रोसँग पूरा गर्नुपर्छ, र आफ्नो कर्तव्यमा लागिराख्‍नुपर्छ। परमेश्‍वरले तँलाई दिएको आदेशलाई तैँले अस्वीकार गर्न मिल्दैन; तैँले यसलाई राम्रोसँग पूरा गर्नु नै पर्छ। यसबाहेक, व्यक्तिगत जीवन प्रवेशको सन्दर्भमा, तैँले आफ्नो कर्तव्य पूरा गर्दा सत्यतामा लागि पर्न सक्दो प्रयास गर्नुपर्छ, र तैँले प्रवेशको जुनसुकै स्तर प्राप्त गर्न पनि कडा मेहनत गर्नुपर्छ। तँ अन्तमा मापदण्ड अनुरूप हुन्छस् कि हुँदैनस् भन्‍ने कुरा परमेश्‍वरले नै निर्णय गर्नुहुन्छ। मानिसहरूको आफ्नै भावना र फैसलाको कुनै काम हुँदैन। मानिसहरूले आफ्नो नियतिको निर्णय गर्न सक्दैनन्, र तिनीहरूको आफ्‍नो व्यवहारको मूल्याङ्कन गर्न, वा आफ्‍नो अन्तिम अन्त्य के हुनेछ भनेर निर्धारण गर्न सक्दैनन्। परमेश्‍वरले मात्र यी कुराहरूको मूल्याङ्कन र निर्धारण गर्न सक्‍नुहुन्छ। परमेश्‍वर धर्मी हुनुहुन्छ भनेर तैँले भरोसा गर्नु नै पर्छ। अविश्‍वासीहरूका शब्दहरूमा भन्दा, तैँले काम गर्ने साहस गर्नुपर्छ, आफ्नो कार्यहरूको लागि जवाफदेही बन्‍ने साहस गर्नुपर्छ, तथ्यहरूको सामना गर्ने साहस गर्नुपर्छ, र जिम्मेवारी लिन सक्‍नुपर्छ। विवेक र समझ भएका मानिसहरूले आफ्नो कर्तव्य राम्रोसँग पूरा गर्नुपर्छ र जिम्मेवारी लिनुपर्छ।

मानिसहरूले बारम्बार आफूलाई जाँच्नु महत्त्वपूर्ण छ, र मानिसहरूले परमेश्‍वरको छानबिनलाई स्वीकार गर्नु महत्त्वपूर्ण छ। जब मानिसहरूले आफैलाई जाँच्छन् र आफूसँग गलत स्थिति वा दृष्टिकोणहरू छन् भनी पत्ता लगाउँछन्, तब तिनीहरूले सत्यता खोज्नु, आफ्नो स्थिति र दृष्टिकोणलाई उल्टाउनु, र ती कुराबाट मुक्त हुनु पनि महत्त्वपूर्ण छ। यसरी, थाहै नपाई, तैँले गलत स्थितिहरूको अनुभव झन्-झन् कम रूपमा गर्नेछस्, र तैँले यी कुरालाई झन्-झन् स्पष्ट रूपमा देख्‍न थाल्‍नेछस्। तैँले आफ्नो गलत स्थितिहरूलाई उल्टाएपछि, तँभित्रका सकारात्मक कुराहरू बढ्नेछन्, र तैँले आफ्नो कर्तव्य झन्-झन् बढी शुद्धताको साथ पूरा गर्नेछस्। बाहिरी रूपमा, तैँले बोल्ने तरिका र तेरो व्यक्तित्व पहिलेको जस्तै हुने भए पनि, तेरो जीवन स्वभाव परिवर्तन भएको हुनेछ। यो कुन तरिकामा स्पष्ट हुनेछ? कामकुरा गर्दा र आफ्नो कर्तव्य पूरा गर्दा तैँले सत्यता सिद्धान्तहरू पछ्याउन सक्‍नेछस्, र तैँले यी कुराहरूमा जिम्मेवारी लिन सक्‍नेछस्; अरूले लापरवाह र झारा टार्ने तरिकाले काम गरिरहेको देख्दा तँलाई रिस उठ्नेछ, र जब तैँले दुष्ट घटनाहरू, साथै भ्रष्ट स्वभावहरू प्रकट गर्ने निष्क्रिय, नकारात्मक, अनुचित र दुष्ट अभ्यासहरू देख्छस्, तब तँलाई ती कुराप्रति घृणा लाग्‍नेछ। तैँले यी कुराहरूलाई जति हेर्छस्, तँलाई त्यति नै अरुचि हुनेछ, र तैँले ती कुरालाई झन्-झन् स्पष्ट रूपमा देख्‍न सक्‍नेछस्। जब तैँले धेरै लामो समयदेखि परमेश्‍वरमा विश्‍वास गरेका, र शब्दहरू र सिद्धान्तहरूको बारेमा स्पष्ट रूपमा बोल्‍ने, तर कुनै वास्तविक काम नगर्ने र सिद्धान्तहरूको कमी भएका कतिपय मानिसहरूलाई देख्छस्, तब तँलाई रिस उठ्नेछ र यस कुरालाई तँ घृणा गर्नेछस्। निश्‍चित रूपमा, जब तैँले वास्तविक काम नगर्ने, सधैँ शब्दहरू र सिद्धान्तहरूको बारेमा कुरा गर्ने, र वर्षौंसम्म परमेश्‍वरमा विश्‍वास गरेको भए पनि परिवर्तन नभएका अगुवा र सेवकहरूलाई देख्छस्, तब तैँले तिनीहरूको वास्तविकतालाई देख्‍नेछस्, तिनीहरूलाई खुलासा गरेर रिपोर्ट गर्न सक्‍नेछस्, र तँमा न्यायको बोध हुनेछ। तैँले आफैलाई घृणा गर्ने मात्र होइन, तर यी दुष्ट र अन्यायपूर्ण कुराहरू आइपर्दा तैँले यसलाई पनि घृणा गर्नेछस्। यसले तँभित्र परिवर्तन आएको छ भन्‍ने कुरालाई प्रमाणित गर्नेछ। तैँले सत्यताको दृष्टिकोणबाट, परमेश्‍वरको पक्षबाट र सकारात्मक कुराहरूको दृष्टिकोणबाट समस्याहरूलाई हेर्न, मानिसहरू, परिस्थितिहरू, र विभिन्‍न कुराहरूलाई लिन सक्‍नेछस्—यसले तँमा परिवर्तन आएको छ भन्‍ने देखाउँछ। त्यसोभए, के तँलाई अझै पनि परमेश्‍वरले मूल्याङ्कन गर्नु आवश्यक हुन्छ? होइन—तैँले यो कुरालाई आफै महसुस गर्न सक्‍नेछस्। उदाहरणको लागि, यसभन्दा पहिले, यदि कसैले लापरवाह र झाराटारुवा तरिकाले काम गरिरहेको देखिस् भने, तैँले सोच्थिस्, “यो सामान्य हो। म पनि त्यस्तै छु। यदि उसले त्यसरी काम गरेन भने, यसले मलाई लापरवाह र झाराटारुवा तरिकाले काम गरिरहेको जस्तो देखाउनेछ।” सबैले लापरवाही र झाराटारुवा तरिकाले काम गरिरहेका हुन्थे, त्यसैले तँलाई धेरै राम्ररी गरिरहेको छु भन्‍ने लाग्थ्यो। त्यो बेला, तैँले त्यस्तो सोच्‍न छोड्नेछस्। तैँले सोच्‍नेछस्, “लापरवाह र झाराटारुवा तरिकामा काम गर्नु अस्वीकार्य छ। परमेश्‍वरको घरको काम महत्त्वपूर्ण छ। मैले लापरवाह र झाराटारुवा तरिकाले काम गरिरहेको थिएँ भन्‍ने कुरा नै विद्रोही कार्य थियो—तिमीहरूले किन म जस्तै बनेर, त्यसरी काम गरिरहेका छौ?” तँ पहिले यति अज्ञानी र अपरिपक्‍व थिइस्, तैँले विभिन्‍न कुराहरूलाई हेर्ने तरिका यति घृणित र लाजमर्दो थियो, र तैँले कुनै पनि हालतमा यसको लेखा परमेश्‍वरलाई दिन सक्दिनथिइस्, र तेरो विवेकले यसलाई बेवास्ता गर्न सक्दैन भन्‍ने तैँले विचार गर्नेछस्। तैँले यस्तो विचार र भावनाहरू व्यक्त गर्न सक्छस् भन्‍ने तथ्यले नै सत्यता र परमेश्‍वरका वचनहरूले तँभित्र पहिले नै जरा गाडिसकेका छन् र ती अंकुरित भएका छन् भन्‍ने कुरालाई प्रमाणित गर्नेछ। तैँले विभिन्‍न कुरालाई हेर्ने दृष्टिकोण, र मूल्याङ्कन गर्ने मापदण्डहरू परिवर्तन भएका हुनेछन्। तँ आफ्नो भ्रष्ट स्वभावमा जिउने गरेको तेरो पहिलेको अवस्थाभन्दा पूर्ण रूपमा फरक व्यक्ति भइसकेको हुनेछस्। तँ पहिले नै वास्तविक तरिकाले परिवर्तन भइसकेको हुनेछस्। के तिमीहरू अहिले अलिक परिवर्तन भएका छौ? (अलिकति।) अहिले तिमीहरू अलिकति परिवर्तन भएका छौ, र कहिलेकहीँ, जब तिमीहरूले मानिसहरूले लापरवाह र झाराटारुवा तरिकाले काम गरिरहेका, सत्यताको अभ्यास गर्न नचाहेका, र सधैँ शारीरिक सहजतामा लिप्त भएका देख्छौ, तब तिमीहरूलाई यो कुरा राम्रो हो जस्तो लाग्दैन। तैपनि, यदि तँलाई तिनीहरूलाई सहयोग गर्न र साथ दिन लगाइयो भने, तिमीहरूलाई शैतानी दर्शनहरूले अझै पनि पकडमा राख्‍नेछन्। तैँले मानिसहरूमा यो समस्या पत्ता लगाए पनि, तिनीहरूलाई चिढ्याउँछु भन्‍ने डरले तैँले केही पनि भन्‍ने आँट गर्दैनस्, र तैँले यो समेत सोच्‍न सक्छस्, “कसैले पनि मलाई समूह अगुवाको रूपमा चुनेको छैन, त्यसैले मैले अरूको मामलामा हात नहाल्‍नु नै ठीक हुन्छ।” जब तैँले यी अन्यायपूर्ण र नकारात्मक कुराहरूको सामना गर्छस्, तब तँ आफ्नो बोलीवचन र व्यवहारमा सत्यताको पक्षमा खडा हुन, वा जिम्मेवारी लिन सक्दैनस्; तैँले देखेर पनि नदेखे जस्तो गर्छस्, र आफैलाई विवादबाट टाढा राख्‍ने किसिमको व्यवहार गर्नु नै राम्रो हो भन्‍ने विचार गर्छस्। तैँले यस्तो सोच्छस्, “यदि केही खराबी भयो भने मसँग यसको कुनै सम्बन्ध हुनेछैन। मैले आफूलाई बचाइरहेको छु।” यदि तँसँग अझै पनि यस्ता विचारहरू छन् भने, के तैँले सत्यताको अभ्यास गर्न सक्‍नेछस्? के तँसँग जीवन प्रवेश हुनेछ? हृदयमा यस्ता विचारहरू बोकेर हिँड्छस् भने, तँ गैर-विश्‍वासी होस्, र तैँले सत्यतालाई स्वीकार गर्न सक्दैनस्। त्यसकारण यस्ता विचारहरूलाई सुधार नगरी छोडिदिनु हुँदैन। यदि तँ जीवन प्रवेश पाउन चाहन्छस् भने, एक हिसाबले, तैँले आफैलाई सुपरिवेक्षण गर्न सक्‍नुपर्छ। अर्को हिसाबले, तैँले प्राथमिक रूपमा परमेश्‍वरको छानबिनलाई स्वीकार गर्नुपर्छ। यदि तैँले आफ्नो हृदयमा तिरस्कार छ भन्‍ने देखिस् भने, तैँले आफ्‍नो बारेमा मनन गर्नुपर्छ, र यो तिरस्कार कहाँबाट आइरहेको छ भनेर पत्ता लगाउनुपर्छ। यदि परमेश्‍वरले तँलाई छानबिन गरिरहनुभएको छ भन्‍ने लाग्यो, र परमेश्‍वरले तँलाई छानबिन गरिरहनुभएको छ भन्‍ने विश्‍वास लाग्यो भने, तैँले उहाँको छानबिनलाई स्वीकार गर्नुपर्छ। हृदयमा बारम्बार पछुतो, र खटपट मानेर, र ती परिस्थितिहरूमा परमेश्‍वरप्रति ऋणी छु भन्‍ने मानेर मात्रै, तँसँग सत्यताको अभ्यास गर्न र सत्यतामा प्रवेश गर्नको लागि उत्प्रेरणा हुनेछ। सत्यता वास्तविकताहरूमा प्रवेश गर्नका लागि केही मापदण्डहरू छन् र त्यसका केही व्यावहारिक प्रकटीकरणहरू छन्। अहिले तिमीहरू तिनमा कुन हदसम्म प्रवेश गरेका छौ? (जब परिस्थिति उत्पन्‍न हुन्छ, तब म आफूमा धेरै कमजोरीहरू देख्‍न सक्छु, तर म त्यो स्थितिमा अल्झेर धेरै समय बिताउँछु। मलाई आफूसँग भएका समस्याहरूलाई विश्‍लेषण गर्न वा बुझ्‍नका लागि मैले सत्यताको दृष्टिकोणलाई कसरी अपनाउने भन्‍ने थाहा छैन; मसँग आफैप्रति स्पष्ट समझशक्ति छैन; म आफैलाई स्पष्ट रूपमा देख्दिनँ, र म प्रायजसो अरूका स्थिति पनि स्पष्ट रूपमा देख्‍न सक्दिनँ।) यदि तैँले आफैलाई स्पष्ट रूपमा देख्‍न सक्दैनस् भने, तैँले अरूलाई पनि स्पष्ट रूपमा देख्‍न सक्दैनस्। यो अभिव्यक्ति सही छ। जब अरू मानिसहरूमा कुनै समस्या हुन्छ, तँलाई तँसँग यसको कुनै सम्बन्ध छैन भन्‍ने लाग्छ, तर वास्तवमा, स्थितिहरू समान र उस्तै हुन्छन्। यदि तैँले आफ्नो स्थितिलाई स्पष्ट रूपमा देख्‍न सक्दैनस् भने, तैँले आफ्‍ना समस्याहरू समाधान गर्न सक्दैनस्, अरूका समस्याहरू समाधान गर्नु त परको कुरा हो। तैँले आफ्ना समस्याहरू समाधान गरेपछि, अरूका समस्याहरू अत्यन्तै स्पष्ट रूपमा देख्‍न र तुरुन्तै तिनलाई समाधान गर्न सक्‍नेछस्। यदि तँ जीवन प्रवेश पाउन चाहन्छस् भने, तैँले निम्न दुई कुराहरूलाई पालन गर्नु नै पर्छ: एउटा, तैँले आफ्नो कर्तव्य राम्रोसँग निर्वाह गर्नुपर्छ, र अर्को, तैँले आफ्नो कर्तव्य निर्वाह गर्ने क्रममा, बारम्बार आफैलाई जाँच्नुपर्छ, तेरा विभिन्‍न गलत विचारहरू, सोचहरू, दृष्टिकोणहरू, अभिप्रायहरू, र स्थितिहरूलाई उल्टाउनका लागि सत्यताको खोजी गर्नुपर्छ, र हरेक प्रकारको गलत स्थितिबाट मुक्त हुनुपर्छ। यदि तँसँग तीबाट मुक्त हुने शक्ति छ भने, तैँले शैतानलाई जित्‍नेछस् र आफ्‍नो भ्रष्ट स्वभावलाई त्याग्‍नेछस्। त्यसपछि, तैँले आफैलाई परिवर्तन गरेको हुनेछस्। तँ आफ्नो निष्क्रिय र नकारात्मक स्थितिबाट मुक्त हुनेछस्, र यी स्थितिहरूद्वारा बाध्य वा नियन्त्रित हुनेछैनस्। यो आफैमा पनि एक कदम अगाडि बढ्नु हो। तिमीहरूले पहिले यो समस्या समाधान गर्नुपर्छ। तिमीहरूसँग कुन-कुन नकारात्मक वा निष्क्रिय स्थितिहरू छन्? कतिपय मानिसहरूले सोच्छन्, “म यस्तै छु। मैले आफ्‍नो अहङ्कारी स्वभावलाई समाधान गर्न केही गर्न सक्दिनँ। जे भए पनि, परमेश्‍वरलाई यसको बारेमा थाहा छ, र मलाई के लाग्छ भने उहाँले मलाई पहिले नै वर्गीकरण गरिसक्‍नुभएको छ। मैले धेरै पटक परिवर्तन हुने प्रयास गरेँ, तर म अझै उस्तै छु। म यस्तै छु।” तँसँग आफ्‍नो बारेमा नराम्रो दृष्टिकोण छ, तर यो एक नकारात्मक स्थिति हो; यो त आफैलाई निराशामा पार्ने मानसिकता हो। तैँले यो समस्या समाधान गर्न सत्यता खोजेको छैनस्, र पनि तँ किन निराश हुन्छस्? मानिसहरू प्रायजसो यस्तै स्थितिमा जिउँछन्; क्षणिक रूपमा भ्रष्‍टता प्रकट हुने बित्तिकै तिनीहरूले आफूलाई वर्गीकरण गरिएको छ, र तिनीहरू यस्तै प्रकारको व्यक्ति हुन् भन्‍ने ठान्छन्। यो एउटा नकारात्मक अवस्था हो; यसलाई उल्ट्याइनुपर्छ, र तँ यसबाट मुक्त हुनुपर्छ। तँसँग अरू कुन-कुन नकारात्मक वा निष्क्रिय स्थितिहरू छन्? (म प्रायजसो यस्तो स्थितिमा जिउँछु जहाँ म मेरो वरदान र क्षमताको आधारमा काम गर्छु, र जहाँ जीवन प्रवेशको कमी हुन्छ। यो स्थिति अत्यन्तै गम्भीर छ।) जब मानिसहरूले आफ्नो वरदान र क्षमताको आधारमा काम गर्छन्, तब तिनीहरूलाई सधैँ अरूसँग प्रतिस्पर्धा गर्न मन लाग्छ, र सोच्छन्, “तिमीले कसरी यो काम पूरा गर्न सक्छौ तर म सक्दिनँ? मैले यो काममा कडा परिश्रम गर्नुपर्नेछ र मेहनत गर्नुपर्नेछ, अनि तिमीले भन्दा राम्रो गर्ने प्रयास गर्नुपर्छ!” यसमा तेरो शैतानी स्वभाव देखा परेको हुन्छ। यस विषयमा के गर्नुपर्छ? यदि, तैँले कामकुरा गर्दा तँमा यस्तो मनसाय वा उद्देश्य पैदा हुन्छ भने, यसलाई ध्यान नदे। यो क्षणिक प्रकाश, वा क्षणिक रूपमा पैदा हुने अज्ञानी विचार हो। यस अनुसार कार्य नगर्, अनि तँलाई केही हुनेछैन। तैँले वास्तविकताको धरातलमा उभिएर काम गर्नुपर्छ, र जसरी गर्नुपर्ने हो त्यसरी गर्नुपर्छ। यदि तैँले कुनै कठिनाइको सामना गरिस् भने, अरू मानिसहरूले यसलाई कसरी सम्हालेका छन् भनेर अग्रसर भई हेर्। यदि तिनीहरूले यसलाई राम्रोसँग सम्हालेका छन् भने, तिनीहरूसँग कुरा गर् र तिनीहरूबाट सिक्। यसरी, तैँले आफ्‍ना गलत स्थितिहरूलाई उल्टाउनेछस्। यदि तँसँग ती विचारहरू छन् र तैँले भित्री भ्रष्‍टता प्रकट गर्छस्, तर त्यसरी कार्य गर्दैनस् भने, तेरा भ्रष्ट स्वभावहरू असफल हुनेछन्। तैपनि, यदि तँसँग ती विचारहरू छन् र त्यसरी कार्य गर्छस्, र तेरो व्यवहार तेरा विचारहरूभन्दा पनि गम्भीर छन् भने, यसले समस्या निम्त्याउँछ, र यसले सबै कुरालाई भताभुङ्ग बनाउनेछ। मानिसहरूको भ्रष्ट स्वभावहरू नै परमेश्‍वरले सबैभन्दा बढी घृणा गर्नुहुने कुराहरू हुन्।

तेरो भ्रष्ट स्वभावहरूप्रतिको परमेश्‍वरको दृष्टिकोण तँलाई ती कुरा लगाउन, ढाकछोप गर्न, वा राम्रो देखाउन लगाउनको लागि होइन। बरु, उहाँले तँलाई ती कुरा प्रकट गर्न लगाएर, तँलाई खुलासा गर्न र तँलाई ती कुराको ज्ञान प्राप्त गर्न लगाउनुहुन्छ। तैँले ती कुराको बारेमा थाहा पाएपछि, के त्यो कुरा त्यतिमै सीमित हुन्छ? तैँले तिनको बारेमा ज्ञान प्राप्त गरिसकेपछि, र तेरो भ्रष्ट स्वभाव अनुसार काम गर्नु गलत हो, र यो गन्तव्य विहीन बाटो हो भन्‍ने थाहा पाएपछि, तँ परमेश्‍वरको अगाडि आउनुपर्छ, र उहाँसँग प्रार्थना गर्नुपर्छ र तेरो भ्रष्ट स्वभावहरू समाधान गर्न सत्यता खोज्नुपर्छ। परमेश्‍वरले तँलाई अन्तर्दृष्टि दिनुहुनेछ, र तँलाई अभ्यासको सही मार्ग दिनुहुनेछ। परमेश्‍वरका वचनहरूले मानिसहरूले के गर्नुपर्छ भन्‍ने बारेमा बताउँछन्, तर मानिसहरूमा भ्रष्ट स्वभाव हुन्छ, र तिनीहरूले कहिलेकहीँ परमेश्‍वरले भन्‍नुभएको जस्तो गर्न चाहँदैनन्; तिनीहरू आफ्नै तरिकाले काम गर्न चाहन्छन्। त्यसोभए, परमेश्‍वरले के गर्नुहुन्छ? परमेश्‍वरले तँलाई स्वतन्त्रता दिनुहुन्छ, र तँलाई तत्कालको लागि यसरी कार्य गर्न अनुमति दिनुहुन्छ। जब तँ यसरी काम गर्दै अघि बढ्छस्, तैँले ठक्‍कर खानेछस् र तैँले भताभुङ्ग भएको महसुस गर्नेछस्। त्यसपछि, तँ परमेश्‍वरकहाँ फर्कनेछस् र तैँले के गर्नुपर्छ भनेर खोजी गर्नेछस्। परमेश्‍वरले भन्‍नुहुनेछ, “तेरो हृदयमा, तैँले मेरा मागहरू बुझेको छस्। र पनि, तँ किन भनेको मान्दैनस्?” अनि तैँले भन्छस्, “हे परमेश्‍वर, मलाई अनुशासनमा राख्‍नुहोस्।” परमेश्‍वरले तँलाई अनुशासनमा राख्‍नुहुनेछ, र यसले तँलाई चोट पुर्याउनेछ, त्यसैले तैँले सोच्‍नेछस्, “परमेश्‍वरले मलाई प्रेम गर्नुहुन्‍न। उहाँ मप्रति कसरी यति निर्दयी हुन सक्‍नुहुन्छ? उहाँ असाध्यै कठोर हुनुहुन्छ।” परमेश्‍वरले भन्‍नुहुनेछ, “ठीक छ, त्यसो भए म अबदेखि यसो गर्दिनँ। तैँले जसरी चाहेको छस् त्यसरी नै कामहरू गरिराख्,” र तँ पहिलेको बाटोमा नै फर्कनेछस्। तैँले काम गर्नेछस्, फेरि ठक्‍कर खानेछस्, र सोच्‍नेछस्, “मैले गरिरहेको कुरा गलत छ। मैले फर्केर आफ्ना पापहरू स्वीकार गर्नुपर्छ। म परमेश्‍वरप्रति ऋणी छु।” तँ फेरि परमेश्‍वरकहाँ जानेछस् र प्रार्थना र खोजी गर्नेछस्, परमेश्‍वरले भन्‍नुभएको कुरा सही छ भनेर बुझ्‍नेछस्, त्यसपछि परमेश्‍वरले भन्‍नुभएझैं गर्नेछस्। तर जब तैँले यसो गरिरहेको हुन्छस्, तब तैँले सोच्‍नेछस्, “यसो गर्दा यसले मेरो स्वाभिमानमा चोट पुर्याउँछ। सायद म पहिले मेरो स्वाभिमानको ख्याल गर्नेछु।” त्यसपछि तँ फेरि समस्यामा पर्नेछस्, र फेरि चुक्‍नेछस्। तँ केही समयसम्‍म यसरी बारम्बार घरी यता घरी उता गर्नेछस्। यदि मानिसहरूले आफ्‍नो बारेमा मनन गर्न सक्छन्, सधैँ आफैभित्रको विचलनलाई चिन्‍न सक्छन्, आफ्‍नो भ्रष्ट स्वभावलाई मनन गर्न र बुझ्न सक्छन्, र त्यसपछि तिनलाई समाधान गर्न सत्यता खोज्न सक्छन् भने, यस अनुभवको क्रममा, तिनीहरूको कद पनि निरन्तर बढ्दै जानेछ। हृदय भएका, सत्यताको अभ्यास गर्न र सकारात्मक कुराहरूलाई प्रेम गर्न इच्छुक मानिसहरूले झन्-झन् कम बाधा र असफलताहरू अनुभव गर्नेछन्, परमेश्‍वरप्रति आज्ञाकारी रहने तिनीहरूका पक्षहरू बढ्नेछन्, र सत्यतालाई प्रेम गर्ने तिनीहरूका पक्षहरू बढ्नेछन्। यसैले त तैँले सत्यताको अनुभव र अभ्यास गर्दा परमेश्‍वरले तँलाई असफल हुन र विद्रोह गर्न अनुमति दिनुहुन्छ; उहाँले यी कुराहरूलाई हेर्नुहुन्‍न। तैँले परमेश्‍वरको कुरा एक पटक नसुनेको कारण परमेश्‍वरले तँलाई अब चाहनुहुन्‍न, वा उहाँले तँलाई नरकमा पठाउनुहुनेछ, वा मृत्युदण्ड दिनुहुनेछ भन्‍ने हुँदैन। परमेश्‍वरले यस्तो गर्नुहुन्‍न। परमेश्‍वरले मानिसहरूलाई मुक्ति दिँदा उहाँको प्रेम अत्यन्त विशाल हुन्छ भनेर किन भनिन्छ? परमेश्‍वरको प्रेम यहीँ प्रकट हुन्छ। यो मानिसहरूप्रतिको उहाँको सहनशीलता र धैर्यतामा प्रकट हुन्छ। उहाँले निरन्तर तँलाई सहनुहुन्छ, तर तँलाई लिप्त हुन दिनुहुन्‍न। परमेश्‍वरको सहनशीलता भनेको उहाँले मानिसहरूको कद थाहा पाउनु, तिनीहरूको जन्मजात क्षमता थाहा पाउनु, मानिसहरूले निश्‍चित परिस्थितिहरूमा के कुरा प्रकट गर्छन्, र तिनीहरूले आफ्नो कदको आधारमा के प्राप्त गर्न सक्छन् भनेर जान्‍नु, र तँलाई यी कुराहरू प्रकट गर्न दिनु, तँलाई निश्‍चित मात्रामा आफ्‍नै स्थान दिनु, र तँ उहाँकहाँ फर्केर आउँदा र ईमानदारीपूर्वक पश्चात्ताप गर्दा तँलाई स्वीकार गर्नु हो, यस क्रममा तेरो पश्चात्तापको इमानदारीतालाई पनि स्वीकार गर्नु हो। त्यसकारण, जब तँ फर्कन्छस् र त्यसो गर्नु उचित हो कि होइन भनेर परमेश्‍वरलाई सोध्छस्, तब परमेश्‍वरले तँलाई निरन्तर बताउनुहुनेछ र तँलाई जवाफ दिइरहनुहुनेछ। त्यसरी कार्य गर्नु सही छ भनेर परमेश्‍वरले तँलाई धैर्यतापूर्वक भन्‍नुहुनेछ र तँलाई प्रमाणीकरण दिनुहुनेछ। तर जब तैँले आफ्नो विचार फेरि परिवर्तन गर्छस्, “परमेश्‍वर, म यो गर्न चाहन्‍नँ। यो मेरो लागि फाइदाजनक छैन, र यसले मलाई दुखी र असहज बनाउँछ—मलाई अझै के लाग्छ भने मैले आफ्नो तरिकाले काम गर्नुपर्छ, त्यसरी, मैले इज्‍जत गुमाउनेछैनँ, म टाठो-बाठो देखिनेछु, र म हरेक कुरामा आफूलाई सन्तुष्ट पार्न सक्षम हुनेछु—म पहिले मेरा व्यक्तिगत इच्छाहरू पूरा गर्नेछु” भनेर भन्छस् भने, परमेश्‍वरले यसो भन्‍नुहुनेछ, “तँ मापदण्डबाट चुक्‍न सक्छस्, तर त्यसो गरेर, अन्तमा घाटा हुने तँलाई नै हो, मलाई होइन।” जब परमेश्‍वरले तँलाई मुक्ति दिइरहनुभएको हुन्छ, तब उहाँले कहिलेकहीँ तँलाई यस्तो स्वेच्‍छाचारी हुन अनुमति दिनुहुन्छ; यो उहाँको सहनशीलता हो र उहाँले मानिसहरूलाई देखाउनुहुने कृपा हो। तैपनि, मानिसहरूले उहाँको कृपा देख्दा तिनीहरू लिप्त हुनु हुँदैन, र उहाँको धैर्यता र सहनशीलतालाई एक प्रकारको कमजोरीको रूपमा लिनु हुँदैन, वा उहाँको विरुद्धमा विद्रोह गर्ने र उहाँका वचनहरू नसुन्‍ने बहानाको रूपमा हेर्नु हुँदैन। यो मानिसहरूको विद्रोह र दुष्टता हो। मानिसहरूले यसलाई स्पष्ट रूपमा देख्‍नुपर्छ। परमेश्‍वरले तँलाई देखाउनुहुने सहनशीलता र धैर्यता असीमित रूपमा फैलिएको हुन्छ। यदि तैँले परमेश्‍वरका गम्भीर अभिप्रायहरूलाई अनुभूति गर्न सक्छस् भने, त्यो राम्रो कुरा हो। परमेश्‍वरले तँलाई मुक्ति दिन चरम उपायहरू प्रयोग गर्न सक्‍नुहुन्‍न भन्‍ने होइन—परमेश्‍वरका कार्यहरू पछाडि सिद्धान्तहरू हुन्छन् भन्‍ने कुरा तैँले बुझ्‍नु नै पर्ने हुन्छ। उहाँले धेरै तरिकाले काम गर्नुहुन्छ, तर उहाँले चरम उपायहरू प्रयोग गर्नुहुन्‍न। किन? परमेश्‍वरले तँलाई हरकिसिमका कठिनाइ, निराशा, र संकष्ट, साथै कैयौँ असफलता र बाधाहरूमार्फत अनुभव गर्न दिनुहुन्छ। अन्त्यमा, तँलाई यी कुराहरू अनुभव गर्न दिने क्रममा, परमेश्‍वरले तँलाई उहाँले भन्‍नुभएका सबै कुरा सही र सत्यता हुन् भन्‍ने कुरा महसुस गराउनुहुनेछ। यसको साथै, उहाँले तँलाई तैँले विचार गर्ने र कल्‍पना गर्ने कुराहरू, साथै तेरा धारणा, ज्ञान, दर्शन सम्‍बन्धी सिद्धान्त, दर्शन, र संसारमा तैंले सिकेका र तेरा आमाबुबाले तँलाई सिकाएका सबै कुराहरू गलत छन्, र ती कुराहरूले तँलाई जीवनको सही मार्गमा डोऱ्याउन अनि सत्य बुझ्न र परमेश्‍वरको सामु आउन अगुवाइ गर्न सक्दैनन् भनेर देखाउनुहुनेछ। यदि तँ अझै पनि यी कुराहरूअनुसार जिउँछस् भने, तँ असफलताको बाटोमा, साथै परमेश्‍वरको विरोध गर्ने र उहाँलाई धोका दिने बाटोमा हिँडिरहेको छस्। अन्त्यमा, परमेश्‍वरले तँलाई यो कुरा स्पष्‍ट रूपमा देखाउनुहुनेछ। यो प्रक्रिया तैँले अनुभव गर्नैपर्ने कुरा हो, र परिणामहरू प्राप्त गर्ने एक मात्र तरिका यही हो, तर यो हेर्दा परमेश्‍वरलाई पीडादायी लाग्‍ने कुरा पनि हो। मानिसहरू विद्रोही छन् र उनीहरूमा भ्रष्ट स्वभाव छ, त्यसकारण तिनीहरूले थोरै कष्ट भोग्‍नु नै पर्छ, र यीमध्ये केही बाधाहरू अनुभव गर्नैपर्छ। यो कठिनाइविना, तिनीहरू शुद्ध पारिने कुनै उपाय हुँदैन। यदि व्यक्तिमा साँचो रूपमा सत्यतालाई प्रेम गर्ने हृदय छ, र परमेश्‍वरको मुक्ति दिने विभिन्‍न प्रकारको विधिहरूलाई स्वीकार गर्न र मूल्य चुकाउन ऊ साँचो रूपमा इच्‍छुक छ भने, उसले त्यति धेरै कष्ट भोग्‍नुपर्ने आवश्यकता हुँदैन। परमेश्‍वरले वास्तवमा मानिसहरूलाई त्यति धेरै कष्ट भोगाउन चाहनुहुन्‍न, र तिनीहरूलआई यति धेरै बाधा र असफलताहरूबाट गुज्रन लगाउन पनि चाहनुहुन्‍न। तैपनि, मानिसहरू अत्यन्तै विद्रोही छन्, तिनीहरू भनेको मान्‍न, पालना गर्न चाहँदैनन्, र तिनीहरू सही मार्गमा हिँड्न सक्दैनन् वा छोटोमीठो तरिका अपनाउन खोज्छन्; उनीहरू आफ्‍नै बाटोमा लागेर परमेश्‍वरको विरुद्धमा विद्रोह गर्छन् र उहाँको विरोध गर्छन्। मानिसहरू भ्रष्ट छन्। परमेश्‍वरले तिनीहरूलाई शैतानको हातमा सुम्पिदिन र उनीहरूलाई विभिन्न परिस्थितिहरूमा पारेर निरन्तर सधाउन, र यसरी उनीहरूलाई हरप्रकारका अनुभवहरू र पाठहरू सिकाउन, र अन्त्यमा हरप्रकारका दुष्ट कुराहरूको सार बुझ्‍न लगाउन मात्र सक्‍नुहुन्छ। त्यसपछि, जब तिनीहरू फर्कन्छन् र फेरि हेर्छन्, तब परमेश्‍वरका वचनहरू सत्यता हुन् भनी तिनीहरूले महसुस गर्छन्, र तिनीहरूले परमेश्‍वरका वचनहरू सत्यता हुन्, परमेश्‍वर सबै सकारात्मक कुराहरूको वास्तविकता हुनुहुन्छ, र परमेश्‍वर मानिसहरूलाई साँचो रूपमा प्रेम र वास्ता गर्ने, चिन्ता गर्ने र मुक्ति दिन सक्‍ने एकमात्र परमेश्‍वर हुनुहुन्छ भनेर स्वीकार गर्छन्। मानिसहरूले यति धेरै कष्ट भोगून् भन्‍ने परमेश्‍वर चाहनुहुन्‍न, तर मानिसहरू अत्यन्तै विद्रोही छन्, गलत बाटो अपनाउन चाहन्छन्, र यो कठिनाइ भोग्‍न चाहन्छन्। मानिसहरूलाई विभिन्‍न परिस्थितिबाट गुज्रन लगाएर तिनीहरूलाई निरन्तर सधाउनेबाहेक परमेश्‍वरसँग कुनै विकल्‍प हुँदैन। आखिरमा, मानिसहरूलाई कुन हसमम्म सधाइन्छ त? त्यस हदसम्म जब तँ भन्नेछस्, “मैले सबै किसिमको परिस्थितिको अनुभव गरेको छु, अब मैले बल्‍ल के बुझेँ भने, परमेश्‍वरबाहेक, एउटै पनि यस्तो व्यक्ति, विषय वा वस्तु छैन जसले मलाई सत्य बुझ्न सक्ने, मलाई सत्यको आनन्द लिन सक्ने, वा मलाई सत्यताका वास्तविकताहरूमा प्रवेश गर्न सक्ने बनाउँछ। यदि म आज्ञाकारी भई परमेश्‍वरको वचनअनुसार अभ्यास गर्छु, एक सृष्टि गरिएको प्राणीलाई दिइएको हैसियत र कर्तव्य पालन गर्छु, आज्ञाकारी रूपमा परमेश्‍वरको सार्वभौमिकता र बन्दोबस्तहरूलाई स्वीकार गर्छु, मसँग परमेश्‍वरबाट आउने कुराहरूको बारेमा थप कुनै गुनासो वा लालची इच्‍छाहरू छैनन्, र म सृष्टिका प्रभुको सामुन्‍ने साँचो रूपमा समर्पित हुन्छु भने मात्र म साँचो रूपमा परमेश्‍वरमा समर्पित हुने व्यक्ति बन्‍नेछु।” जब मानिसहरू यो स्तरमा पुग्छन्, तिनीहरू साँच्चै परमेश्‍वरको सामु झुक्छन्, र परमेश्‍वरले उनीहरूलाई अनुभव गर्न लगाउनका निम्ति कुनै थप परिस्थितिहरू मिलाउनु आवश्यक पर्दैन। त्यसो भए, तिमीहरू कुन मार्ग लिन चाहन्छौ त? कसैले पनि आफ्नो व्यक्तिगत इच्छामा कठिनाइ भोग्ने चाहना गर्दैन, कसैले पनि अवरोध, असफलता, कठिनाइ, निराशा, वा संकष्टको अनुभव गर्न चाहँदैन, तर त्यहाँ अरू कुनै उपाय नै छैन। मानिसहरूमा शैतानी प्रकृति हुन्छ; तिनीहरू अत्यन्तै विद्रोही छन्, र तिनीहरूका विचार र दृष्टिकोणहरू धेरै जटिल हुन्छन्। प्रत्येक दिन तेरो हृदयमा निरन्तर विरोधाभास, सङ्घर्ष, र छटपटीमा हुन्छ। तँ थोरै सत्यता बुझ्छस्, तेरो जीवनप्रवेश सतही छ र तँमा धारणा, कल्पना र देहको भ्रष्ट स्वभावहरूमाथि विजय पाउने शक्तिको कमी छ। तैँले मानिसको नियमित तरिका मात्र अपनाउन सक्छस्: निरन्तर असफलता र निराशाको अनुभव गर्नु, निरन्तर लड्नु, कठिनाइको निरन्त्र प्रहारमा पर्नु, हिलोमा मुछिनु, यस्तो त्यो दिनसम्म हुन्छ जुन दिन तँ भन्छस्, “म थाकेको छु। म विरक्त भएको छु। म यस्तो प्रकारले जिउन चाहन्नँ। म यी असफलताहरू भोग्न चाहन्नँ। म आज्ञाकारिताका साथ सृष्टिकर्ताको सामु आउन चाहन्छु; म परमेश्‍वरले भनेको कुरा सुन्नेछु, र उहाँले जे भन्नुहुन्छ म त्यही गर्नेछु। यही मात्र जीवनको सही मार्ग हो।” जुन दिन तँ पूर्ण रूपमा विश्‍वस्त हुन्छस् र हार स्वीकार गर्छस्, त्यो दिन मात्र तँ परमेश्‍वरको सामु आउनेछस्। के यसबाट तैँले परमेश्‍वरको स्वभावको बारेमा केही बुझ्‍न सकिस्? मानिसहरूप्रति परमेश्‍वरको मनोवृत्ति कस्तो छ? परमेश्‍वरले जे गर्नुभए पनि, उहाँ मानिसहरूको सर्वोत्तम भलाइ चाहनुहुन्छ। उहाँले जुनसुकै परिस्थिति तयार पार्नुभए पनि वा उहाँले तँलाई जेसुकै गर्न लगाउनु भए पनि, उहाँ सधैं उत्तम परिणाम हेर्न चाहनुहुन्छ। मानौं, तैँले कुनै कुरा झेल्छस् र अवरोधहरू र असफलताको सामना गर्छस्। परमेश्‍वरले तँ असफल भएर निरुत्साहित भएको, आफू सिद्धिएको र शैतानद्वारा खोसिई लगिएको छु भन्‍ने सोचेको, हरेस खाँदै यो स्थितिबाट फेरि तैँले कहिल्यै पनि आफूलाई आफ्नो खुट्टामा खडा गर्न नसकेको, र दुःखमा डुबेको देख्न चाहनुहुन्न—परमेश्‍वरले यस्तो परिणाम देख्न चाहनुहुन्न। परमेश्‍वर के देख्ने इच्छा गर्नुहुन्छ त? तँ यस विषयमा असफल भएको भए पनि, तैँले सत्यता खोज्‍न र आत्मचिन्तन गर्न सकेको, तेरो असफलताको कारण पत्ता लगाउन सकेको, यो असफलताले तँलाई सिकाएकोपाठ सिक्‍न, भविष्यमा यस कुरालाई याद गर्न, त्यस्तो तरिकाले काम गर्नु गलत थियो, र परमेश्‍वरका वचनहरूअनुसार अभ्यास गर्नु मात्र ठीक हो भन्‍ने जानेको चाहनुहुन्छ, र र महसुस गरेको चाहनुहुन्छ, “म खराब व्यक्ति हुँ। मसँग भ्रष्ट शैतानी स्वभाव छ। ममा विद्रोहीपन छ। म परमेश्‍वरले भन्नुभएका धर्मी मानिसहरूदेखि टाढा छु, र मसँग परमेश्‍वरको डर मान्ने हृदय छैन।” तैँले यो तथ्यलाई स्पष्ट देखेको छस्; तैँले यो मामलाको सत्यता जानेको छस्, र यो बाधा र असफलताबाट, तैँलेकेही समझ पाएको छस् र तँ परिपक्‍व भएको छस्। परमेश्‍वरले यही हेर्न चाहनुहुन्छ। परिपक्‍व भनेको के हो? यसको अर्थ परमेश्‍वरले तँलाई प्राप्त गर्न सक्‍नुहुन्छ, तैँले मुक्ति पाउन सक्छस्, तँ सत्यता वास्तविकताहरूमा प्रवेश गर्न सक्छस्, र तैँले परमेश्‍वरको डर मान्‍ने र दुष्टताबाट अलग बस्‍ने मार्ग अपनाउन थालेको छस् भन्‍ने हुन्छ। परमेश्‍वर मानिसहरूले सही मार्ग लिएको हेर्न चाहनुहुन्छ। परमेश्‍वरले उत्कट अभिप्रायद्वारा कामकुरा गर्नुहुन्छ, र यो सबैको पछाडि उहाँको प्रेम लुकेको हुन्छ, तर मानिसहरूले प्राय यो कुरा महसुस गर्न सक्दैनन्। मानिसहरू सङ्कीर्ण सोचका र अत्यन्तै दयनीय छन्। तिनीहरूले परमेश्‍वरको अनुग्रह र आशिष्‌हरूको आनन्द लिन नपाउनेबित्तिकै, परमेश्‍वरलाई दोष दिन्छन्, नकारात्मक बन्छन् र रिस देखाछन्, तर परमेश्‍वरले यस कुराको कारण तिनीहरूसँग ईख राख्‍नुहुन्‍न। तिनीहरूलाई अज्ञानी बालकहरूजस्तो मान्‍नुहुन्छ र तिनीहरूको सानोतिनो गल्ती कोट्याउनुहुन्‍न। उहाँले मानिसलाई कसरी अनुग्रह र आशिष्‌हरू प्राप्त गर्ने र मानिसको लागि उहाँको अनुग्रहको अर्थ के हो र मानिसले त्यसबाट के लिन सक्छ भनी बुझाउनका लागि तिनीहरूका निम्ति परिस्थितिहरू सिर्जना गर्नुहुन्छ। मानौं, तँलाई केही कुराहरू खान मन लाग्छ, जुन धेरै खानु तेरो स्वास्थ्यका निम्ति राम्रो होइन भनी परमेश्‍वरले भन्नुहुन्छ। तँ त्यो कुरा सुन्दैनस्, र त्यो खाने जिद्दी गर्छस्, र परमेश्‍वरले तँलाई स्वतन्त्र रूपमा त्यो निर्णय गर्ने अनुमति दिनुहुन्छ। फलस्वरूप, तँ बिरामी हुन्छस्। धेरैपटक यस्तो अनुभव गरेपछि, तँ परमेश्‍वरले बोल्‍नुभएका वचनहरू वास्तवमा सही छन्, उहाँले भन्नुभएका सबै कुरा सत्य छन्, तैंले उहाँका वचनहरूअनुसार अभ्यास गर्नुपर्छ, र यही नै सही मार्ग हो भन्‍ने महसुस गर्छस्। त्यसो भए, तैँले भोग्‍ने अवरोध, असफलता र कष्टहरूबाट के आउँछन्? एक हिसाबमा, तैँले परमेश्‍वरको उत्कट अभिप्रायलाई महसुस गर्न सक्छस्। अर्को हिसाबमा, यसले तँलाई परमेश्‍वरका वचनहरू सही छन्, र ती व्यावहारिक छन् भन्‍ने कुरामा विश्‍वस्त तुल्याउँछ, र परमेश्‍वरमाथिको तेरो विश्वास बढ्दै जान्छ। त्यस बाहेक, असफलताको यस अवधिको अनुभवद्वारा तैँले परमेश्‍वरका वचनहरूको सत्यता र यथार्थतालाई महसुस गर्नेछस्, तैँले परमेश्‍वरका वचनहरू सत्य हुन् भनी देख्नेछस्, र तैँले सत्य अभ्यास गर्ने सिद्धान्त बुझ्नेछस्। यसैले, तैँले असफलताको अनुभव गर्नु राम्रो हो—यद्यपि यसको लागि तैँले कष्ट भोग्‍नु पर्छ, र यसले तँलाई सधाउँछ। तर यदि यसरी सधाइँदा त्यसले अन्त्यमा तँलाई परमेश्‍वरको सामु फर्काउँछ, उहाँका वचनहरू बुझ्ने र तिनलाई सत्यताको रूपमा हृदयभित्र अङ्गीकार गर्ने बनाउँछ र यसरी अन्त्यमा तैँले परमेश्‍वरलाई चिन्‍न पुग्छस् भने, तैँले अनुभव गर्ने त्यस्तो सधाइ, अवरोध र असफलताहरू व्यर्थ हुँदैनन्। परमेश्‍वरले देख्न चाहनुभएको नतिजा यही हो। तैपनि, कतिपय मानिसहरूले भन्छन्, “परमेश्‍वर मानिसहरूप्रति धेरै सहनशील हुनुहुन्छ, त्यसैले म कुनै पनि कुरा नियन्त्रण गर्दिनँ, जसरी मन लाग्छ त्यसरी कामकुरा गर्छु, र मैले चाहे जस्तो जीवन बिताउँछु।” के यो ठीक छ? (अहँ, छैन।) सृष्टि गरिएका प्राणीहरूले गर्नुपर्ने कुरा भनेको परमेश्‍वरले तिनीहरूलाई देखाउनुभएको सही मार्ग अनुसार अभ्यास गर्नु हो, र यसबाट डगमगाउनु होइन। यदि तिनीहरू परमेश्‍वरको इच्छालाई पूर्ण रूपमा पूरा गर्न असमर्थ छन् भने, जबसम्म तिनीहरूले सत्यताको उल्लङ्घन गर्दैनन्, र परमेश्‍वरको जाँच स्वीकार गर्न सक्छन् भने, त्यो ठीकै हुन्छ। यो न्यूनतम मापदण्ड हो। यदि तँ सत्यताबाट पथभ्रष्ट भइस्, तर प्रार्थना, र खोजी गर्दैनस् भने, तँ परमेश्‍वरबाट धेरै टाढा भएको छस्, र पहिले नै खतरनाक क्षेत्रमा प्रवेश गरिसकेको छ। जब तँ परमेश्‍वरबाट धेरै टाढा जान्छस्, मण्डलीमा आफ्नो कर्तव्य पूरा गर्दैनस्, र मानिसहरूलाई मुक्ति दिनका लागि परमेश्‍वरले काम गर्ने ठाउँ छोडिसकेको हुन्छस्, तब पवित्र आत्माले तँमा काम गर्न छोड्नुहुनेछ, र तँसँग कुनै मौका हुनेछैन, र मुक्ति हुनेछैन। तेरो लागि, परमेश्‍वरको प्रेम खोक्रा शब्दहरू मात्र हुनेछ।

जब तैँले परमेश्‍वरमा विश्‍वास गर्छस्, तब तैँले पहिले परमेश्‍वरलाई बुझ्नुपर्छ, उहाँको इच्छा र मानिसप्रतिको उहाँको मनोवृत्तिलाई बुझ्नु नै पर्ने हुन्छ। यसो गरेर, परमेश्‍वरले अन्तमा तँलाई कुन सत्यतालाई बुझ्न र प्रवेश गर्न लगाउन चाहनुहुन्छ, र तैँले कुन बाटो पछ्याउनुपर्छ भन्‍ने कुरा तँलाई थाहा हुनेछ। तैँले यी कुराहरू थाहा पाएपछि, परमेश्‍वरले के गर्न चाहनुहुन्छ, र उहाँले तँमा के पूरा गर्न चाहनुहुन्छ त्यस कुरामा सहकार्य गर्न सक्दो प्रयास गर्नुपर्छ। यदि तैँले साँच्‍चै सहकार्य गर्न सक्दैनस् र तेरो ऊर्जा र शक्ति समाप्त भएको छ भने, त्यो ठीकै हो; परमेश्‍वरले मानिसहरूलाई जबरजस्ती गर्नुहुनेछैन। तैपनि, मानिसहरूले अहिले यी कुराहरूमा आफ्नो सबै सामर्थ्य लगाउँदैनन्। यदि तैँले सत्यताको अभ्यास गर्नमा आफ्नो पूर्ण शक्ति लगाएनस्, तर आशिषहरू र धार्मिकताको मुकुट प्राप्त गर्नका लागि आफ्नो पूर्ण शक्ति लगाउँछस् भने, तैँले सही मार्गबाट बाटो बिराएको छस्। तैँले सत्यताको अभ्यास गर्न, र परमेश्‍वरले तँलाई दिनुहुने मिशनहरू र कर्तव्यहरूमा सहकार्य गर्नका लागि मेहनत गर्नुपर्छ; तँ आफैलाई समर्पित गरेर यी कुराहरूको लागि आफ्नो सम्पूर्ण हृदयले खट्नुपर्छ। त्यसपछि, तैँले परमेश्‍वरको इच्छा पूरा गर्नेछस्। परमेश्‍वरले आफ्नो कर्तव्य उचित रूपमा पूरा नगर्ने मानिसहरूलाई ध्यान दिनुहुन्‍न, तर तिनीहरूलाई ध्यान नदिनुको मतलब उहाँका कार्यहरू पछाडि कुनै सिद्धान्तहरू छैनन् भन्‍ने हुँदैन। जब परमेश्‍वरले तिनीहरूलाई कुनै ध्यान दिनुहुन्‍न, यसले उहाँ सहनशील, स्वीकार गर्ने र धैर्य हुनुहुन्छ भन्‍ने कुरालाई देखाउँछ। मानिसहरूले आफ्नो जीवनमा के कुराहरू अनुभव गर्नुपर्छ, सृष्टि गरिएका यी प्राणीहरूले के पूरा गर्न सक्छन्, र तिनीहरू के होइनन्, निश्‍चित उमेरमा निश्‍चित प्रकारका मानिसहरूले के पूरा गर्न सक्छन्, र तिनीहरूले के गर्न सक्दैनन् भन्‍ने कुरा उहाँलाई थाहा हुन्छ। परमेश्‍वरसँग यी कुराहरूको बारेमा स्पष्टता हुन्छ, मानिसहरू आफैसँग भन्दा धेरै स्पष्टता। तैपनि, परमेश्‍वर यी कुराहरूको बारेमा स्पष्ट हुनुहुन्छ भन्दैमा, यसको मतलब तैँले यस्तो भन्‍न सक्छस् भन्‍ने हुँदैन, “ठीक छ, त्यसोभए, परमेश्‍वर, तपाईंले चाहानुभएको जस्तो गर्नुहोस्। मैले केही कुराको बारेमा सोच्नु पर्दैन। म दिनभर बसेर स्वर्गबाट मन्‍ना खस्छ भनेर पर्खिन सक्छु। परमेश्‍वरले सबै कुरा सम्हाल्नु ठीक हुन्छ।” मानिसहरूले आफ्नो जिम्मेवारीहरू पूरा गर्दा, तिनीहरूले गर्नुपर्ने कामहरू, तिनीहरू प्रवेश गर्नुपर्ने कुराहरू, तिनीहरूले गर्नुपर्ने अभ्यासहरू, र मानिसहरूको जन्मजात क्षमताभित्र पूरा गर्न सक्‍ने कुराहरूलाई अघि बढाउने क्रममा सहकार्य गर्न सक्दो प्रयास गर्नुपर्छ। सहकार्य गर्नका लागि सक्दो प्रयास गर्नु भनेको के हो? यसको अर्थ तैँले आफ्नो कर्तव्यमा समय र ऊर्जा लगाउनुपर्छ, कष्ट भोग्‍नुपर्छ र मूल्य चुकाउनुपर्छ भन्‍ने हो। कहिलेकहीँ, तेरो घमण्ड, अभिमान र स्वार्थलाई त्याग्‍नुपर्छ, र तैँले गन्तव्यको तेरो चाहना र आशिष् पाउने तेरो इच्छालाई पूर्ण रूपमा त्याग्‍नुपर्छ। यी कुराहरूलाई त्यागिनुपर्छ, त्यसैले तैँले तिनलाई त्याग्‍नु नै पर्छ। उदाहरणको लागि, परमेश्‍वर भन्‍नुहुन्छ, “देहको सुखचैनको लालसा नगर्, किनकि यो तेरो जीवन विकासको लागि फाइदाजनक हुँदैन।” तैँले उहाँको आज्ञा पालन गर्न सक्दैनस्, र धेरै असफलताहरूको अनुभव गरेपछि, तैँले सोच्छस्, “परमेश्‍वरले भन्‍नुभएको सही हो। म किन यसलाई अभ्यास गर्न, र शरीरको विरुद्धमा विद्रोह गर्न सक्दिनँ? के म परिवर्तन हुन असमर्थ छु? के परमेश्‍वरले पनि मलाई यस्तै देख्‍नुहुन्छ? के उहाँले मलाई मुक्ति दिनुहुनेछैन? म हराएको छु, त्यसैले म केवल सेवाकर्ता हुनेछु, र अन्तसम्म सेवा प्रदान गर्नेछु।” के यो स्वीकार्य छ? (अहँ, छैन।) मानिसहरू प्रायजसो यस्तो स्थितिमा हुन्छन्। या त तिनीहरूले आशिष् र मुकुट मात्र पछ्याउँछन्, वा केही असफलताबाट गुज्रेपछि तिनीहरू काम गर्ने स्तरमा पुगेका छैनन्, र परमेश्‍वरले पनि तिनीहरूका बारेमा फैसला गरिसक्‍नुभएको छ भन्‍ने सोच्छन्। यो गलत हो। यदि तैँले समयमै विभिन्‍न कुरा परिवर्तन गर्न सक्छस्, आफ्‍नो हृदय र मन परिवर्तन गर्न सक्छस्, आफ्‍नो हातले गरेको दुष्कर्मलाई त्यागेर, परमेश्‍वरको अघि फर्किन, परमेश्‍वरको अघि यसलाई स्विकार्न र पश्‍चात्ताप गर्न, तेरा कार्यहरू र तैँले हिँड्ने मार्ग गलत छन् भन्‍ने स्वीकार गर्न, आफ्नो असफलतालाई मान्न, त्यसपछि आफू जति नै कलङ्कित भए पनि सत्यता पछ्याउने कार्यमा हरेश नखाईकन परमेश्‍वरले तँलाई देखाउनुभएको मार्गअनुसार अभ्यास गर्न सक्छस् भने, तैँले सही काम गरिरहेको हुन्छस्। स्वभाव परिवर्तन र मुक्ति अनुभव गर्दाको अवधिमा, मानिसहरूले अपरिहार्य रूपमा नै विभिन्‍न कठिनाइहरूको सामना गर्छन्। उदाहरणको लागि, परमेश्‍वरले प्रस्तुत गर्नुभएका परिस्थितिहरूमा समर्पित हुन नसक्‍नु, तिनीहरूका आफ्‍नै विविध सोचाइ, दृष्टिकोण, कल्‍पना, भ्रष्ट स्वभाव, ज्ञान, र वरदान, वा तिनीहरूका आफ्‍नै विभिन्‍न समस्या र गल्तीहरू। तैँले सबै प्रकारका कठिनाइहरूसँग सङ्घर्ष गर्नुपर्छ। तैँले यी असंख्य कठिनाइ र स्थितिहरूलाई जितेपछि, र तेरो हृदयको युद्ध समाप्त भएपछि, तँसँग सत्यता वास्तविकताहरू हुनेछन्, तँ यी कुराहरूद्वारा बन्धनमा पर्न छोड्नेछस्, र तँ स्वतन्त्र र मुक्त भएको हुनेछस्। यो प्रक्रियाको बेला मानिसहरूले सामना गर्ने एउटा समस्या के हो भने, आफैमा रहेका समस्याहरूलाई पत्ता लगाउनु अघि, तिनीहरूले आफूलाई पावलले जस्तै अरूभन्दा असल छु, र अरू कसैले आशिष्‌ नपाए पनि आफूले चाहिँ आशिष्‌ पाउनेछु भन्‍ने ठान्छन्। जब तिनीहरूले आफ्‍ना कठिनाइहरू पत्ता लगाउँछन्, तिनीहरूले आफूलाई शून्य भएको, र आफ्नो लागि सबै खतम भएको ठान्छन्। तिनीहरू सधैँ यी दुई चरम स्थितिमा हुन्छन्। तैँले यी दुवै चरम अवस्थाहरूबाट पार पाउनुपर्छ, ताकि तँ एकातिर वा अर्कोतरि बरालिएर जान नपरोस्। कठिनाइको सामना गर्दा, तँलाई पहिले नै यो समस्या समाधान गर्न कठिन, र सुधार गर्न निकै गाह्रो छ भन्‍ने कुरा थाहा पाइसकेको भए पनि, तैँले यसलाई उचित रूपमा सामना गर्नुपर्छ, परमेश्‍वरको अघि आएर यसला समाधान गर्न सहयोग माग्‍नुपर्छ, र सत्यताको खोजी गर्नुपर्छ, अनि यसलाई कमिलोले हड्डी खाएजस्तो अलि-अलि गर्दै चपाउँदै हल गर्न गर्नुपर्छ। तैँले परमेश्‍वरसँग पश्‍चात्ताप गर्नैपर्छ। पश्‍चात्ताप गर्नु भनेको तँसँग सत्यतालाई स्वीकार गर्ने हृदय र आज्ञापालनको मनोवृत्ति छ भन्‍ने कुराको प्रमाण हो, जसको अर्थ तैँले सत्यता प्राप्त गर्नेछस् भन्‍नेअझै आशा छ भन्‍ने हुन्छ। यदि, यसको बीचमा, थप कुनै पनि कठिनाइहरू देखा पर्‍यो भने, नडरा। तुरुन्तै परमेश्‍वरसँग प्रार्थना गर् र उहाँमा भरोसा गर्; परमेश्‍वरले गुप्त रूपमा तँलाई हेरिरहनुभएको र प्रतीक्षा गरिरहनुभएको हुन्छ, र जबसम्‍म तँ उहाँको व्यवस्थापन कार्यको परिवेश, प्रवाह, र कार्यक्षेत्रबाट बाहिर जाँदैनस्, तबसम्‍म तेरो लागि आशा हुन्छ—तैँले पटक्‍कै हरेस खानु हुँदैन। यदि तैँले सामान्यय भ्रष्ट स्वभाव मात्रै प्रकट गर्छस् भने, जबसम्‍म तैँले यसला बुझ्‍न र सत्यतालाई स्वीकार गर्न, र सत्यताको अभ्यास गर्न सक्छस्, तबसम्‍म यी समस्याहरू समाधान हुने दिन आउने नै छ। यसबारे तँमा विश्‍वास हुनैपर्छ। परमेश्‍वर सत्यता हुनुहुन्छ—तैँले तेरो यो सानो समस्या समाधान हुन सक्दैन भनेर किन डर मान्‍नु पर्छ र? यो सबैलाई समाधान गर्न सकिन्छ, अनि किन नकारात्मक बन्‍ने? परमेश्‍वरले तँप्रति हरेस खानुभएको छैन, तब किन तँ आफै हरेस खान्छस्? तैँले हरेस खानु हुँदैन, र तँ नकारात्मक हुनु हुँदैन। तैँले समस्यालाई सही तरिकाले सामना गर्नुपर्छ। तैँले जीवन प्रवेशका सामान्य नियमहरू जान्‍नुपर्छ, र भ्रष्ट स्वभावको प्रदर्शन र प्रकटीकरण, साथै कहिलेकहीँ आउने नकारात्मकता, कमजोरी, र भ्रमलाई सामान्य कुराहरूको रूपमा हेर्न सक्‍नुपर्छ। आफ्‍नो स्वभाव परिवर्तन गर्ने प्रक्रिया लामो र दोहोरिने प्रक्रिया हो। जब तँलाई यस कुराको बारेमा स्पष्ट हुन्छ, तब तैँले ठीक तरिकाले समस्याहरूको सामना गर्न सक्‍नेछस्। कहिलेकहीँ, तेरो भ्रष्ट स्वभाव गम्भीर रूपमा प्रकट हुन्छ, र यसलाई देख्‍ने सबैले यसलाई घृणा गर्छस्, र तैँले आफैलाई घृणा गर्छस्। वा, कहिलेकहीँ, तँ धेरै अल्छी हुन्छस् र परमेश्‍वरले तँलाई अनुशासनमा राख्‍नुहुन्छ। यो डर मान्‍नुपर्ने कुरा होइन। जबसम्‍म परमेश्‍वरले तँलाई अनुशासनमा राखिरहनुभएको हुन्छ, अझै पनि तेरो हेरचाह र रक्षा गरिरहनुभएको हुन्छ, तँमा अझै काम गरिरहनुभएको हुन्छ, अनि सधैँ तेरो साथमा रहनुहुन्छ, तबसम्‍म परमेश्‍वरले तँप्रति हरेस खानुभएको छैन भन्‍ने यसले प्रमाणित गर्छ। कहिलेकहीँ तँलाई परमेश्‍वरले त्याग्‍नुभएको महसुस हुन्छ, र तँ अन्धकारमा डुबेको हुन्छस्, तर त्यस्तो बेलामा पनि तँ नडरा: जबसम्‍म तँ अझै जीवितै हुन्छस् र नरकमा हुँदैनस्, तबसम्‍म तँसँग अझै मौका हुन्छ। तर यदि तँ पावलजस्तै हठी हुँदै ख्रीष्टविरोधी मार्ग हिँड्ने, र अन्ततः मेरो लागि त जिउनु नै ख्रीष्ट हो भनेर गवाही दिने बन्छस् भने, तेरो लागि सबै समाप्त हुन्छ। यदि तेरो होस खुल्न सक्यो भने, तँसँग अझै मौका हुन्छ। अनि, तँसँग कस्तो मौका हुन्छ? कस्तो भने, तँ अझै पनि परमेश्‍वरसामु आउन सक्छस्, र अझै उहाँलाई प्रार्थना गर्न र यसो भन्दै खोजी गर्न सक्छस्, “हे परमेश्‍वर! बिन्ती छ, मलाई सत्यताको यो पक्ष र अभ्यासको मार्गको यो पक्ष बुझ्‍न अन्तर्दृष्टि दिनुहोस्।” जबसम्‍म तँ परमेश्‍वरका अनुयायीहरूमध्येको एक हुन्छस्, तबसम्‍म तँसँग मुक्तिको आशा हुन्छ, र तँ अन्त्यसम्‍मै टिक्‍न सक्छस्। के यी वचनहरू पर्याप्त रूपले स्पष्ट छन्? के तिमीहरू अझै पनि नकारात्मक बन्‍न सक्‍ने सम्‍भावना हुन्छ? (हुँदैन।) जब मानिसहरूले परमेश्‍वरको इच्‍छा बुझ्छन्, तब तिनीहरूको मार्ग फराकिलो हुन्छ। यदि तिनीहरूले उहाँको इच्‍छा बुझ्दैनन् भने, यो मार्ग साँघुरो हुन्छ, तिनीहरूको हृदयमा अन्धकार हुन्छ, र तिनीहरूसँग पाइला चाल्‍ने कुनै मार्ग हुँदैन। सत्यता नबुझ्‍ने मानिसहरू यस प्रकारका हुन्छन्: तिनीहरू सङ्कुचित मनका हुन्छन्, तिनीहरू सधैँ सानातिना कुराहरूको तुलना गर्छन्, र तिनीहरू सधैँ परमेश्‍वरबारे गुनासो गर्ने र गलत बुझ्ने गर्छन्। परिणामस्वरूप, तिनीहरू जति अगाडि हिँड्छन्, तिनीहरूको मार्ग त्यति नै हराउँछ। वास्तवमा, मानिसहरू परमेश्‍वरलाई बुझ्दैनन्। यदि परमेश्‍वरले मानिसहरूलाई तिनीहरूको कल्‍पनाअनुसार व्यवहार गर्नुभएको भए, मानवजाति धेरैपहिले नै नष्ट भइसकेको हुनेथ्यो।

पावलका सात पापहरूले भ्रष्ट मानवताको आम प्रकटीकरणलाई प्रतिनिधित्व गर्छन्, तर पावलको मामला सबैभन्दा गम्भीर थियो। तिनको प्रकृति सार पहिले नै निर्धारित भएको थियो—तिनी त्यस्तै व्यक्ति थिए। तैपनि, यी भ्रष्ट स्वभावहरू सबै भ्रष्ट मानिसहरूमा आम रूपमा देखा पर्छन्; प्रत्येक व्यक्तिमा ती कुरा फरक हदसम्म हुन्छन् नै। यी सबै स्थितिहरू भ्रष्ट स्वभावबाट उत्पन्‍न भएका हुन्छन्। तँ पावल जस्तो व्यक्ति नभए पनि, तँसँग पनि यी भ्रष्ट स्वभावहरू हुन्छन्; तैँले तिनले जस्तो गम्भीर रूपमा प्रकट मात्रै गर्दैनस्। वर्तमान समयमा, तिमीहरूमध्ये अधिकांश मानिसहरूमा देखिने यस्ता स्थितिहरूलाई परमेश्‍वरले भ्रष्ट स्वभावको प्रदर्शनको रूपमा देख्‍नुहुन्छ। तैपनि, पावलले भ्रष्ट स्वभाव मात्र देखाएनन्; तिनी परमेश्‍वरको विरोध गर्ने बाटोमा थिए, र तिनले पश्चात्ताप गर्न जिद्दीपूर्वक अस्वीकार गरे। तिनको सजाय तोकियो र तिनलाई दोषी ठहराइयो। तिनमा पैशाचिक प्रकृति थियो, र सत्यतालाई घृणा गर्ने तिनको पैशाचिक प्रकृति सुधार गर्न नसकिने किसिमको थियो। यसपछि, तिमीहरूले यस प्रवचनमा सङ्गति गर्नुपर्छ, र आफैलाई यससँग तुलना गर्नुपर्छ। यसको लक्ष्य भनेको पावलले गरेका यी गल्तीहरूको गम्भीरतालाई पहिचान गर्नु हो, त्यसपछि तँसँग भएका पावलको जस्तै सबै भ्रष्ट स्थितिलाई उजागर गरेर, तिनलाई चरणबद्ध रूपमा समाधान गर्नु हो। यी भ्रष्ट स्वभावहरूलाई समाधान गर्नुको उद्देश्य भनेको मानिसहरूलाई झन्-झन् बढी मानव रूपमा, र परमेश्‍वरसँगको बढ्दो अनुकूलतामा जिउन सक्‍ने बनाउनु हो। यी भ्रष्ट स्वभावहरूलाई समाधान गरेर मात्र मानिसहरू साँच्‍चै परमेश्‍वरको अगाडि आउन सक्छन्, उहाँसँग मिल्दोजुल्दो हुन सक्छन्, सृष्टि गरिएको साँचो प्राणी हुन सक्छन्, र तिनीहरूलाई हेर्दा परमेश्‍वरलाई सन्तुष्ट महसुस गराउन सक्छन्। के तिमीहरूले आफूसँग तुलना गर्छौ? (हामी यस क्षेत्रमा अलिक कमजोर छौँ।) तिमीहरूसँग सबैभन्दा कमी रहेको कुरा सत्यता हो। तिमीहरू प्रवेश गर्नुपर्ने कुरा सत्यता नै हो। अहिले तिमीहरूभित्र धेरै कुराहरू छन्, तर यीमध्ये अधिकांश कुराहरू भ्रष्ट र नकारात्मक छन्। तिमीहरूसँग केही हास्यास्पद ज्ञान छन्, तिमीहरू धेरै क्षुद्र छौ, सधैँ लेनदेन र कारोबार गर्ने बारेमा विचार गर्छौ, तिमीहरूमा नकारात्मक कुराहरूको अधिकता छ, र कुनै काम राम्ररी नगर्दा वा कठिनाइ देख्दा तिमीहरू नकारात्मक हुन्छौ। जब तैँले परमेश्‍वरको काम तेरो इच्छा अनुरूप छैन भन्‍ने देख्छस्, तब तँमा नकारात्मक भावनाहरू पैदा हुन्छन्, र तैँले उहाँको कामको विरोध गर्छस् र यससँग लडाइँ गर्छस्। जब तैँले आफ्नो काममा कुनै सानो परिणाम प्राप्त गर्छस्, तब यो कुराले तेरो मष्तिष्क भर्छ र तैँले आफूलाई बिर्सन्छस्। तँ अहङ्कारी बन्छस् र ब्रह्माण्डमा तेरो स्थान के हो भन्‍ने बिर्सन्छस्, सबैभन्दा माथि छु भन्‍ने सोच्छस्, र परमेश्‍वरले तँलाई यसको सट्टा मुकुट र इनाम दिनुभएको होस् भन्‍ने चाहन्छस्; तैँले सार्वजनिक रूपमा पनि छाडा हुने साहस गर्नुहुन्छ। संक्षेपमा, यी स्थितिहरू पावलका स्थितिहरूसँग मिल्दोजुल्दो छन्—ती उस्तै छन्, र परमेश्‍वरले तिनलाई तुच्छ ठान्‍नुहुन्छ।

हामीले पावलका सात ठूला पापहरूलाई सारांशित र परिभाषित गरेका छौं। पावल अन्तमा सजायको भागीदार बने। जब परमेश्‍वरले पावलको अन्त्य निर्धारित गर्नुभयो, तब के उहाँले यसलाई उसको एउटा पापमा आधारित गर्नुभयो? (होइन।) यो सब कुरालाई एकसाथ हेर्दा, यो उसले पाउनु पर्ने अन्त्य थियो; यो उसले सामना गर्नुपर्ने अन्त्य थियो। तथ्यहरू तिमीहरूका अगाडि नै छन्; तिमीहरूले तिनलाई इन्कार गर्न सक्दैनौ। यदि तिमीहरूमध्ये कोही छौ जो पावलको जस्तो बाटोमा सुरुदेखि अन्त्यसम्म हिँड्छौ, पावलका सबै सातवटा पापहरू प्रकट गर्छौ, र तिनलाई समाधान गर्न सत्यताको खोजी गर्न सक्दैनौ भने, तिमीहरूको अन्त के हुनेछ? (पावलको जस्तै।) तिमीहरू पावल जस्तै ख्रीष्टविरोधी पिशाच बन्‍नेछौ, र तिमीहरूले सजाय पाउनुपर्छ। जब तँलाई सजाय दिइन्छ, परमेश्‍वरलाई अन्यायी भएको आरोप नलगा। बरु, तैँले परमेश्‍वरको धार्मिकताको प्रशंसा गर्नुपर्छ, र भन्‍नुपर्छ, “परमेश्‍वर धर्मी हुनुहुन्छ! परमेश्‍वरले पावलका सात पापहरू प्रकट गर्नुभयो, र उहाँका वचनहरूले तिनको व्याख्या गरेका छन्। उहाँका वचनहरूमा प्रवेश नगर्ने म नै थिएँ!” अहिले अवस्था दुई हजार वर्ष पहिलेको भन्दा फरक छ; परमेश्‍वरले मानिसहरूलाई हरेक सत्यताको बारेमा स्पष्ट र पारदर्शी रूपमा बताउनुहुन्छ, र यसलाई तेरो लागि लेखिएको छ, ताकि तैँले यसलाई सुनेर बुझ्‍न सक्, र परमेश्‍वरले वास्तविक जीवनमा यसरी नै काम गर्नुहुन्छ र विभिन्‍न कुरा पूरा गर्नुहुन्छ भन्‍ने कुरा देख्‍न सक्। यदि तँ अझै पनि सत्यतामा प्रवेश गर्न सक्दैनस्, र परमेश्‍वरको वचन अनुसार आफ्नो भ्रष्ट स्वभावलाई समाधान गर्न सक्दैनस् भने, उहाँको धर्मी स्वभाव अनुसार तँलाई दण्ड दिनुभएकोमा परमेश्‍वरलाई दोष नदे। प्रकाशको पुस्तकमा, परमेश्‍वरले भन्‍नुभयो, “हरेक मानिसलाई उसको कामअनुसार दिन मेरो इनाम मसँगै छ” (प्रकाश २२:१२)। परमेश्‍वरले मानिसहरूले गरेको काम अनुसार तिनीहरूलाई प्रतिफल दिनुहुन्छ। यो परमेश्‍वरको धर्मी स्वभाव हो। परमेश्‍वरमा विश्‍वास गर्नेहरूले परमेश्‍वरको वचनको प्रकाशमा, र परमेश्‍वरले प्रकट गरेको पावलका सात पापहरूको प्रकाशमा आफ्‍नो बारेमा चिन्तन गर्नुपर्छ र बुझ्नुपर्छ, र साँचो पश्चात्ताप गर्नुपर्छ। परमेश्‍वरले यस्तो कार्यप्रति स्याबासी दिनुहुन्छ।

जुन १४, २०१८


मानिस र परमेश्‍वरको बीचका सम्बन्धहरूलाई सुधार गर्नु महत्त्वपूर्ण हुन्छ

परमेश्‍वरसँग सामान्य सम्बन्ध स्थापना गर्दा, सबैभन्दा महत्त्वपूर्ण कुरा उहाँका वचनहरूलाई कसरी लिने भन्ने हो। परमेश्‍वरले जुनसुकै शैलीमा बोल्नुभयो भने पनि, जेसुकै विषयमा वा जुनसुकै हदसम्म कुरा गर्नुभयो भने पनि, तथ्य के हो भने उहाँले जे बोल्नुहुन्छ त्यो मान्छेलाई सबैभन्दा बढी चाहिने, अनि मान्छेले बुझ्नुपर्ने र मान्छेलाई प्रदान गरिनुपर्ने कुरा हो। अझ भन्‍ने हो भने, परमेश्‍वरले बोल्नुभएका वचनहरू मानव मस्तिष्क र मानव सोच, अर्थात मान्छेको जन्मजात क्षमताको पहुँचभित्रै हुन्छन्। ती मान्छेले बोध गर्न र बुझ्न सक्ने हुन्छन्। परमेश्‍वरले जे भन्नुहुन्छ वा गर्नुहुन्छ, चाहे त्यो पवित्र आत्माले व्यक्तिमा काम गरिरहेको होस् वा विभिन्न मानिस, घटना, वस्तु, वा वातावरणहरूबारे परमेश्‍वरको प्रबन्ध होस्, त्यो मान्छेको जन्मजात क्षमता वा उसको सोचको दायराभन्दा बाहिर हुँदैन; बरु, त्यो विशिष्ट, सच्‍चा, र वास्तविक हुन्छ। यदि त्यसलाई व्यक्तिले बुझ्न सक्दैन भने, उसको बुझाइमै केही समस्या छ। यसको मतलब ऊ अत्यन्त कमजोर क्षमता भएको व्यक्ति हो। जस्तोसुकै परिस्थितिमा पनि, परमेश्‍वरले बोल्नुहुने शैली र भाव, उहाँको वाणीको प्रेरणा, र उहाँले मान्छेलाई प्रदान गर्नुहुने सम्पूर्ण वचनहरू परमेश्‍वरका विश्‍वासीहरूले बुझ्नैपर्ने कुराहरू हुन्, र मान्छेले ती सबै बुझ्न सक्छन्। यस्तो किन हुन्छ भने परमेश्‍वरले मान्छेसँग बोल्दै हुनुहुन्छ, र उहाँले मानवको भाषा बोल्नुहुन्छ, अनि आफ्ना यी वचनहरू व्यक्त गर्नुहुँदा, उहाँले मानवमाझ उपलब्ध र मानव पहुँचमा भएका जतिसक्दो बोलीचालीका र विविधीकृत भाषा र शब्दावलीहरूमार्फत व्यक्त गर्दै मान्छेलाई ती वचनहरू प्रदान गर्नुहुन्छ, ताकि फरक सोच र दृष्टिकोण, फरक स्तरको साक्षरता, र फरक शैक्षिक तथा पारिवारिक पृष्ठभूमि भएका मानिसहरू सबैले ती कुरा बोध गर्न र बुझ्न सकून्। परमेश्‍वरले बोल्नुहुने यी सबै वचनहरूमा, तैँले बुझ्‍नुपर्ने केही कुरा हुन्छ: उहाँका वचनहरूमा मान्छेले व्याख्या गर्नै नसक्ने अति गहन वा अमूर्त कुरा केही हुँदैन। जबसम्म कसैमा निश्‍चित क्षमता हुन्छ र ऊ परमेश्‍वरका वचनहरू अभ्यास र अनुभव गर्नमा केन्द्रित हुन्छ, तबसम्म उसले सत्यता प्राप्त गर्न र उहाँको इच्छा बोध गर्न सक्छ। परमेश्‍वरले व्यक्त गर्नुहुने सत्यताहरू उहाँबाट आउँछन्, तर ती व्यक्त गर्नको लागि उहाँले प्रयोग गर्नुहुने विशेष पदविन्यासलगायत सबै भाषागत स्वरूपहरू मानवका हुन्छन्। ती मानव भाषाका सीमाबाहिर जाँदैनन्। परमेश्‍वरले उहाँका वचनहरू व्यक्त गर्न जुनसुकै स्वरूप प्रयोग गर्नुभए पनि, वा जुनसुकै विधि वा भावले बोल्नुभए पनि, उहाँको पदविन्यास पाश्‍चात्य वा पूर्वीय जे भए तापनि, उहाँले प्राचीन वा आधुनिक मानव भाषा जे बोल्नुभए पनि, के उहाँका वाणीमा मानवजातिले नबुझ्ने वा गैरमानव भाषा छ त? (छैन।) आजसम्म कसैले त्यस्तो केही भेटाएको छैन। कतिपयले भन्छन्, “यो ठिक होइन; मैले त्यस्ता दुईवटा शब्द भेटाएको छुः ‘धार्मिकता’ र ‘प्रताप’।” “धार्मिकता” र “प्रताप” परमेश्‍वरको ईश्‍वरीय सारको एउटा पक्ष वर्णन गर्ने दुईवटा शब्द वा कथनहरू हुन्, तर के यी शब्दहरू मानिसहरूमाझ पनि प्रचलित छैनन् र? (हो, छन्।) यी दुई शब्दहरूबारे तेरो बुझाइ जतिसुकै टाढा भए पनि, तैँले कम्तीमा तिनका सबैभन्दा आधारभूत, मौलिक परिभाषाहरू शब्दकोशमा पाउन सक्छस्, अनि यी सबैभन्दा मौलिक परिभाषाहरूलाई परमेश्‍वरको सार, उहाँको स्वभाव, उहाँसँग जे छ र उहाँ जे हुनहुन्छ त्योसँग तुलना गर्दा, त्यस्तो संयोजनमा, यी शब्दहरू मान्छेको लागि अझ बढी ठोस् बन्छन् र बिलकुलै अमूर्त रहँदैनन्। यसलाई परमेश्‍वरका वचनहरूमा यी शब्दहरूबारे दिइएका तथ्य, टिप्पणी, र स्पष्टीकरणहरूको बृहत्‌ खुलासाहरूसँग जोड्दा, ती सबै मानिसहरूको लागि झन मूर्त, झन प्रस्ट र सचित्ररूपले अझ प्रस्ट, झन प्रामाणिक, मानिसहरूले जान्नुपर्ने परमेश्‍वरको सार, सर्वस्व, र सत्वबाट अझ नजिक बन्छन्। त्यसकारण, परमेश्‍वरको स्वभावजस्ता कुराहरूसँग सम्बन्धित शब्दावली र भनाइहरू तिमीहरूलाई अमूर्त वा रहस्यमय लाग्दैनन्। त्यसो भए मलाई भन्: के मान्छेको सामान्य अभ्यास, तिनीहरूले हिँड्ने मार्ग, र सत्यताका सिद्धान्तहरूको कुरा गर्ने ती सत्यताहरूमा कुनै अमूर्त कुरा छ? (छैन।) त्यसमा पनि कुनै अमूर्त कुरा छैन।

मैले मेरा वचनहरू व्यक्त गर्न र प्रवचनहरू दिन थालेदेखि, मैले सत्यताबारे प्रवचन दिन र सङ्गति गर्न अनि सत्यताका सिद्धान्तहरूबारे छलफल गर्न मानव भाषा—अर्थात् मानवले बुझ्न, अन्तरक्रिया गर्न, र बोध गर्न सक्ने भाषा—प्रयोग गर्ने सक्दो प्रयास गरेको छु, ताकि तिमीहरूले सत्यता राम्ररी बुझ्न सक। के यो अझ बढी मानव विधि होइन? तिमीहरूको लागि यसको के फाइदा छ? यसले तिमीहरूलाई सत्यता अझ बुझ्न अझ सक्षम बनाउँछ। अनि मैले यो तरिकाले बोल्नुको उद्देश्य के हो? तिमीहरूलाई अझ सम्पन्न, अझ विविध भाषा सुन्न सक्षम पार्नु हो, र मानिसहरूलाई सत्यता बुझ्‍न सजिलो पार्न ती विविध भाषा प्रयोग गर्नु हो, ताकि तिनीहरूलाई त्यो पट्यारलाग्दो नलागोस्। बाइबलका पुरानो करार र नयाँ करार दुवैका विविध भाषाहरूमा एक प्रकारको वाक्शैली छ जसले गर्दा मानिसले झल्याँस्स देख्नेबित्तिकै यो बाइबलको, अर्थात बाइबलबाट लिइएको वचन हो भनेर भन्न सक्छन्। यी वचनहरूमा केही साङ्केतिक वा प्रतीकात्मक अर्थ हुन्छ। म आजको भाषाशैली र शब्दावली केही विशिष्ट विशेषताहरूरहित बनाउने प्रयास गर्छु, ताकि मानिसहरूले यो भाषा बाइबलको वाक्शैलीभन्दा व्यापक छ भनेर बुझ्न सकून्। मानिसहरूलाई परमेश्‍वरको वाणीको विषयवस्तु र भावबाट ती वाणी र परमेश्‍वरले बाइबलमा बोल्नुभएका वचनहरूको स्रोत एउटै हो जस्तो लागे पनि, तिनीहरूले ती वाणीको शब्दचयनबाट देख्न सक्छन् कि ती वाणीहरू बाइबलको दायराभन्दा पर, पुरानो करार र नयाँ करारको दायराभन्दा पर, अनि सहस्राब्दीभरि सबै आत्मिक मानिसहरूले प्रयोग गरेका आत्मिक शब्दावलीभन्दा माथि पुगेका छन्। त्यसो भए, तीमध्ये परमेश्‍वरले अहिले बोल्नुहुने शब्दहरू के-के हुन्? तीमध्ये कुनै प्राय मानिसले प्रयोग गर्ने सकारात्मक र प्रशंसात्मक भाषा हुन्, जबकि उहाँका अन्य कतिपय वचनहरू र भाषाचाहिँ मान्छेको भ्रष्ट स्वभाव खुलासा र व्यक्त गर्न बढी उपयुक्त हुने भाषा हुन्। यसमा साहित्य, सङ्गीत, नृत्य, अनुवाद, आदि इत्यादिसम्बन्धी केही विशिष्टीकृत कुराहरू पनि छन्। व्यक्तिको कर्तव्यको क्षेत्र वा व्यावसायिक विज्ञता जेसुकै भए पनि, ती जोकोहीलाई मैले बोल्ने सत्यताहरू वास्तविक जीवन र तिनीहरूको कर्तव्यसित घनिष्ठ रूपले सम्बन्धित छन्, र कुनै पनि पक्षमा सत्यता र मानिसका वास्तविक जीवन वा तिनीहरूले निर्वाह गर्ने कर्तव्यबीच कहिल्यै सम्बन्ध टुट्दैन भन्ने महसुस गराउनु यसको उद्देश्य हो। त्यसैले, के यी सत्यताहरू तेरो लागि अत्यन्तै उपयोगी छैनन् र? (छन्।) यदि मैले यस्ता कुराहरूको वास्तै गर्थिनँ, र अनुवाद, चलचित्र, कला, लेखन, र सङ्गीतसम्बन्धी कुनै पनि विषयलाई सिधै पन्छाउँथेँ, र यस्ता शब्दहरू कहिल्यै प्रयोग गर्थिनँ, र ती शब्दहरूबाट जानीजानी टाढा बस्थेँ भने, के मैले मेरो काम राम्ररी गर्न सक्थेँ? यदि त्यस्तो हुन्थ्यो भने, मैले अझै पनि त्यसमा केहीकेही योगदान दिन त सक्थेँ, तर तिमीहरूसँग संवाद गर्नचाहिँ कठिनाइपूर्ण नै हुनेथियो। त्यसकारण, म त्यस्तो भाषा अध्ययन गर्न र त्यसमा दक्षता हासिल गर्न ठूलो मेहनत गर्छु। एउटा कुराचाहिँ, यसले तिमीहरूलाई आफ्नो पेशागत कामका परिकल्पना र सिद्धान्तहरूमा मदत गर्न सक्छ; अर्कोचाहिँ, जब तिमीहरूले यी क्षेत्रहरूमा आफ्नो कर्तव्य निर्वाह गर्छौ, त्यसले तिमीहरूलाई तिमीहरूका कर्तव्यभित्र पर्ने पेशागत काम सत्यताबाट अलग हुँदैन भन्‍ने महसुस गराउँछ। तेरो दक्षता वा विशेषज्ञता जे भए पनि, तैँले जे पेशा अध्ययन गरे पनि, तैँले यी वचनहरू पढ्न र बुझ्न सक्छस्, र यी वचनहरूले तँलाई आफ्नो कर्तव्य निर्वाह गर्दैगर्दा सत्यतामा प्रवेश गर्ने लक्ष्य प्राप्त गर्न सक्षम पार्छन्। के यो राम्रो कुरा होइन र? (हो।) यो राम्रो कुरा हो। त्यसो भए, यस्तो राम्रो नतिजा कसरी प्राप्त गर्न सकिन्छ? यसको लागि परमेश्‍वरको मानवतामा केही कुराहरू हुनुपर्छ। ती के-कस्ता कुराहरू हुन्? मैले यसमा कडा मेहनत गर्दै ती कुरामा दक्षता हासिल गर्ने गरी अध्ययन गर्नु नपरे पनि, देहधारी परमेश्‍वरको सामान्य मानवताले विभिन्न विशेषज्ञताहरूबारे अलिअलि बुझ्नैपर्छ। यो मैले सत्यता सङ्गति गर्दा र परमेश्‍वरको गवाही दिँदा सबै क्षेत्रहरूको ज्ञान प्रयोग गर्न सकूँ भनेर मात्र हो। यसले जुनसुकै क्षेत्रका मानिसहरूलाई पनि परमेश्‍वरको घरका गवाहीहरू, साथसाथै सुसमाचार प्रचार गर्ने काममा एकदमै फाइदा पुर्‍याउने विभिन्न चलचित्रका कामहरू बुझ्न र सराहना गर्न मदत गर्छ। यदि मैले सत्यता सङ्गति गर्दा परमेश्‍वरको घरको भाषा मात्र प्रयोग गर्ने, र समाजका विभिन्न, विशिष्टीकृत क्षेत्रहरूको कुनै पनि भाषा र ज्ञान प्रयोग नगर्ने हो भने, नतिजा निकै खराब हुनेथियो। अनि, यो काम राम्ररी गर्न, मैले के हासिल गर्नुपर्छ? मसँग केही हदसम्म पेशागत ज्ञान हुनैपर्छ, त्यसैले म कहिलेकाहीँ गीतहरू सुन्छु, समाचार हेर्छु, पत्रिका पढ्छु, र समयसमयमा समाचारपत्र पढ्छु। बेलाबेलामा, म अविश्‍वासीहरूका केही मामलाहरूमा पनि ध्यान दिन्छु। अविश्‍वासीहरूका मामलाहरूमा विभिन्न कुराहरू पर्छन्, अनि तिनीहरूका केही भाषाहरू परमेश्‍वरको घरमा हुँदैनन्—तर यदि ती भाषालाई प्रवचनको भाषाको रूपमा प्रयोग गरियो भने, कहिलेकाहीँ त्यो अत्यन्त प्रभावकारी हुनेछ, र यसले तिमीहरूलाई मदत गर्नेछ, र तिमीहरूलाई परमेश्‍वरमा विश्‍वास गर्ने मार्ग थकाइलाग्दो वा नीरस नभई फराकिलो भएको महसुस गराउनेछ। यसले तिमीहरूलाई ठूलो सहयोग पुर्‍याउनेछ, र तिमीहरूले त्यसबाट केही उपयोगी कुराहरू सिक्नुपर्छ। तिमीहरूमध्ये धेरैजसो आफ्नो सिकाइमा सफल हुनेछैनौ, तर पर्याप्त क्षमता भएकाहरूले केही उपयोगी कुराहरू सिक्न सक्नेछन्, जसले गर्दा तिनीहरूलाई आफ्नो कर्तव्य निर्वाहमा फाइदा पुग्नेछ। जब मसँग केही काम हुँदैन, म समाचार हेरेर अनि सङ्गीत सुनेर अञ्जानमै केही कुराहरू सिक्छु। यसको लागि कुनै विशेष प्रयास गर्नैपर्दैन; म विभिन्‍न कुराहरू सिकेर, हेरेर, सुनेर मेरो फुर्सदको समय बिताउँछु, र त्यो उद्देश्य नभए पनि म तीमध्ये केही कुरामा दक्षता हासिल गर्छु। के मैले यी कुराहरूमा हासिल गरेको दक्षताले काममा असर गर्छ? बिलकुलै गर्दैन—खासमा, मैले त्यसो गर्नु आवश्यक छ। त्यो परमेश्‍वरको घरको लागि र सुसमाचार प्रचारको लागि फाइदाजनक हुन्छ। मैले यी सवालहरूबारे तिमीहरूसँग कुराकानी गर्नुको अर्थ के हो? यसको मतलब परमेश्‍वरले बोल्नुहुने यी वचनहरू तिमीहरूको लागि पहुँचयोग्य हुनुपर्छ, र ती सबै बुझ्न सकिने र अभ्यास गर्न सजिलो हुनुपर्छ। कम्तीमा, यी वचनहरू मानवतामा हुनुपर्ने कुरा हुन्। मैले यी वचनहरू मानवतामा हुनुपर्ने कुराहरू हुन् भन्नुको मतलब, जब परमेश्‍वरले उहाँको काम गर्नुहुन्छ र उहाँका वचनहरू व्यक्त गर्नुहुन्छ, यी पहिल्यै उहाँको मानवतामार्फत प्रशोधन गरिएका हुन्छन्। “प्रशोधन गरिएका” भन्‍नुको अर्थ के हो? एउटा उदाहरण दिनुपर्दा, त्यो गहुँजस्तै हो, जसलाई भुसबाट छुट्याइन्छ र पिँधेर पिठो बनाइन्छ, त्यसपछि रोटी, केक, र चाउचाउ बनाइन्छ। प्रशोधन गरिएपछि, यी चीजहरू तिमीहरूलाई दिइन्छ, र अन्त्यमा तिमीहरूले उपभोग गर्ने भनेको उत्पादित वस्तु, अर्थात तयारी खाना हो। यसमा तिमीहरूको भूमिका के हो? परमेश्‍वरले आज बोल्नुहुने वचनहरूलाई सक्दो चाँडो पूर्ण रूपले खानु र पिउनु हो। अलिअलि गर्दै उहाँका वचनहरू अझ बढी खानू र पिउनू, अझ बढी स्विकार्नू, र अनुभव गर्नू, पचाउनू, अनि निल्नू। यसैलाई तिमीहरूको जीवन र तिमीहरूको कद बनाऊ, र तिमीहरूको जीवनको हरेक दिन र तिमीहरूले निभाउने कर्तव्यमा परमेश्‍वरका वचनहरूलाई हाबी हुन देऊ। परमेश्‍वरले बोल्नुहुने सम्पूर्ण वचनहरू मानवताको भाषामा छन्, र तिनीहरू सजिलै बुझिए पनि, तिनीहरूभित्रको सत्यता बुझ्न र त्यसमा प्रवेश गर्न बिलकुलै सजिलो छैन; भाषा बुझ्न एकदमै सजिलो भए पनि, सत्यतामा प्रवेश गर्नुचाहिँ धेरै चरण भएको प्रक्रिया हो। परमेश्‍वरले थुप्रै वचनहरू बोल्नुभएको छ र मान्छेलाई वर्तमान अवस्थामा ल्याउनुभएको छ, अनि उहाँले बोल्‍नुभएका प्रत्येक वचन अलिअलि गरी तिमीहरूमा पूरा भइरहेको छ, र उहाँले व्यक्त गर्नुभएका सत्यता, साथसाथै मानिसहरूलाई सत्यतामा प्रवेश गरेर मुक्तिको मार्ग हिँड्न मार्गदर्शन गर्ने प्रक्रिया बिस्तारै स्पष्ट र देखिँदो रूपमा तिमीहरूमा सत्य सावित हुँदै पूरा भइरहेको छ। यस्ता परिणामहरू अलिअलि गरी तिमीहरूमा प्रकट गराइनेछ। यसमा अमूर्त कुरा केही छैन। अब, हामी परमेश्‍वरका वचनहरू उहाँको मानवतामार्फत कसरी प्रशोधित हुन्छन् भन्नेतिर नसोचौँ। त्यस प्रक्रियाको अनुसन्धान गर्नु जरुरी छैन—त्यसमा एउटा रहस्य छ जुन मान्छेले अध्ययनमार्फत बुझ्नै सक्दैन। सत्यता स्विकार्नमा मात्र ध्यान दे। यो नै सबैभन्दा बुद्धिमानी निर्णय र सबैभन्दा सही मनोवृति हो। सधैं अनुसन्धान मात्र गर्न चाहनुको कुनै अर्थ छैन। त्यो समय र शक्तिको बर्बादी हो। सत्यता भनेको अध्ययनमार्फत प्राप्त गरिने कुरा होइन, विज्ञानले पत्ता लगाउने त झन कुरै छाडौँ। त्यो सोझै परमेश्‍वरले व्यक्त गर्नुहुन्छ, र अनुभवमार्फत मात्र त्यो बुझ्न र चिन्न सकिन्छ। व्यक्तिले परमेश्‍वरको काम अनुभव गरेर मात्र सत्यता प्राप्त गर्न सक्छ। यदि कसैले मानसिक प्रक्रिया प्रयोग गरेर मात्र कुनै कुराको अध्ययन गर्छ तर अभ्यास गर्दैन र अनुभव छैन भने, उसले सत्यता प्राप्त गर्न सक्दैन। अनुसन्धान नगर्नुबाहेक, परमेश्‍वरका वचनहरूप्रतिको सकारात्मक मनोवृति अरू के हुन सक्छ? स्वीकार, सहकार्य, र अटल आज्ञाकारीता। साँच्चिकै, यदि अध्ययनको लागि कोही सबैभन्दा योग्य छ भने, त्यो मै हुँ, तर पनि म कहिल्यै त्यसो गर्दिनँ। म कहिल्यै यसो भन्दिनँ, “यी वचनहरू कहाँबाट आएका हुन्? ती वचन मलाई कसले सुनायो? ती मलाई कसरी थाहा भयो? ती मैले कहिले थाहा पाएँ? ती अरूलाई पनि थाहा छ? जब म ती वचनहरू बोल्छु, के तिनले परिणाम दिनेछन्? तीबाट के आउनेछन्? म कैयौँ मानिसहरूको अगुवाइ गर्छु—यदि अन्त्यमा मैले चाहिएको परिणाम प्राप्त गरिनँ, र तिनीहरूलाई मुक्तिको मार्गमा डोर्‍याइनँ भने, मैले के गर्ने होला?” भन् त—के यी अनुसन्धान गरिनुपर्ने कुराहरू हुन्? (अहँ, होइनन्।) म यी कुराहरू कहिल्यै अनुसन्धान गर्दिनँ। म जे भन्न चाहन्छु, जे बताउन चाहन्छु, त्यो तिमीहरूलाई सिधै बताउँछु। मलाई त्यो अध्ययन गर्ने मानसिक प्रक्रियामा जान जरुरी छैन। मैले विचार गर्नुपर्ने भनेको यदि मैले कुनै तरिकाले बोलेँ भने तिमीहरूले बुझ्छौ कि बुझ्दैनौ; मैले अझै मूर्त रूपमा बोल्नुपर्छ कि पर्दैन; तिमीहरूले अझै विशिष्ट जानकारी र थप विशिष्ट अभ्यास मार्ग प्राप्त गर भनेर मैले थप उदाहरण र कहानीहरू भन्‍नुपर्छ कि पर्दैन; मैले भन्ने कुराहरू तिमीहरूले बुझेका छौ कि छैनौ; मेरो वाणीको कुनै शब्द, वा शैली र भावको केही कुराले, वा मेरो व्याकरण र शब्दावलीले तिमीहरूलाई गलत बुझ्ने वा अलमलिने पारेको छ कि छैन; वा मेरो वाणीमा तिमीहरूले केही अमूर्त, रहस्यमय, वा खोक्रो महसुस गर्छौ कि गर्दैनौ भन्ने मात्र हो। मैले यी कुराहरू हेर्ने र सोच्‍ने गरे पुग्छ। म बाँकी कुराहरू अनुसन्धान गर्दिनँ। अनुसन्धान नगर्नु मेरो लागि सामान्य हो, तर के त्यो तिमीहरूको लागि सामान्य हो? तिमीहरूको लागि त अनुसन्धान गर्नुचाहिँ एकदमै सामान्य कुरा हो; अनुसन्धान नगर्नु असामान्य हो। यो अचेतन मनको चाहना र भ्रष्ट मानवताबाट आउँछ। तिमीहरू सबैले निश्‍चित रूपमा अनुसन्धान गर्छौ। तर एउटा कुरा छ जसले यो समस्या सुल्झाउन सक्छ: मान्छेले बिस्तारै परमेश्‍वरसित अन्तरक्रिया गर्दै जाँदा, मान्छे र परमेश्‍वरबीचको सम्बन्ध अझ सामान्य बन्छ, र मान्छेले आफ्नो स्थान सही पार्छ र परमेश्‍वरलाई आफ्नो हृदयमा उपयुक्त ठाउँ दिन्छ। जब यो अझ राम्रो हुँदै अझ शिष्ट दिशातर्फ अघि बढ्छ, तब मान्छेमा परमेश्‍वरले गर्नुहुने कामको सचेतना, ज्ञान, निश्‍चयता, र स्वीकार्यता झन गहिराइमा पुग्नेछ, र यसो हुँदा, मान्छेमा देहधारणबारे निश्‍चयता, सचेतना, ज्ञान, र मान्यता पनि अझ गहिराइमा पुग्नेछ। यी कुराहरू अझ गहिरिँदै जाँदा, तिमीहरूले परमेश्‍वरको झन्झन् कम अध्ययन र शङ्का गर्दै जानेछौ, र त्यो झन्झन् घट्दै जानेछ।

मान्छेले किन परमेश्‍वरको अध्ययन गर्छ? किनभने तिनीहरूमा परमेश्‍वरबारे अति धेरै धारणा र कल्पनाहरू, अति धेरै अनिश्‍चित तत्वहरू, अति धेरै शङ्काहरू, तिनीहरूले नबुझ्ने अति धेरै कुराहरू, तिनीहरूलाई अन्यौलमा पार्ने अति धेरै कुराहरू, अति धेरै रहस्यहरू हुन्छन्, र त्यसैले अध्ययनमार्फत तिनीहरू ती कुराहरू पत्ता लगाउन चाहन्छन्। तर तैँले बाहिरी घटना, तेरो विशिष्ट ज्ञान वा मानसिक निर्णय प्रयोग गरेर गर्ने अध्ययनले तँलाई बुझाइमा पुर्‍याउनेछैन; तैँले थुप्रै प्रयास खेर फालिसकेको भएर पनि अझै परमेश्‍वर र सत्यताको अवधारणा बुझ्नेछैनस्। तर सत्यता पछ्याउनेहरूको लागि, प्रतिफल प्राप्त गर्न, परमेश्‍वरबारे साँचो ज्ञान हासिल गर्न र हृदयमा आदर र आज्ञापालन विकास गर्न केही वर्ष मात्र लाग्छ। कतिपय मानिसहरू परमेश्‍वरका वचनहरू वास्तविक र तथ्यगत हुन् भनेर विश्‍वास गर्दैनन्, त्यसैले तिनीहरू सधैँ परमेश्‍वर, उहाँका वचनहरू, र देहधारणसमेतको अध्ययन गर्न चाहन्छन्। जीवन र आत्मासम्बन्धी कुराहरू अध्ययनमार्फत मात्र बुझ्न सकिँदैन। जब त्यो दिन आउँछ जुन दिन तँ यी सत्यताहरू अनुभव गर्छस् अनि सत्यता अभ्यास गर्न र कर्तव्य निभाउनमा सारा ध्यान लगाउँछस्, मूल्य चुकाउँछस् र जोड दिन्छस्, तब तँ मुक्तिको मार्गमा लागिसकेको हुनेछस्, र त्यसउप्रान्त तैँले देहधारी परमेश्‍वरबारे अध्ययन गर्नेछैनस्। मतलब, उहाँ मानव हुनुहुन्छ कि परमेश्‍वर भन्ने प्रश्‍नको जवाफ त्यसबेलासम्म प्राप्त भइसकेको हुनेछ। उहाँको मानवता जतिसुकै सामान्य भए पनि, उहाँ साधारण मानिसहरूसँग जतिसुकै समान हुनुभए पनि, त्यो कुनै महत्त्वको विषय रहनेछैन। सबैभन्दा महत्त्वपूर्ण कुरा के हो भने तैँले अन्त्यमा उहाँको ईश्‍वरीय सार पत्ता लगाइसकेको हुनेछस्, र उहाँले व्यक्त गर्नुहुने सत्यता स्विकारिसकेको हुनेछस्, अनि त्यतिबेलासम्म, तैँले परमेश्‍वर यही व्यक्तिको देहमा देहधारी हुनुभएको हो भन्ने तथ्य हृदयको गहिराइबाटै स्विकारिसकेको हुनेछस्। केही तथ्यहरू, केही प्रक्रियाहरू र केही अनुभवहरूको कारण, र ठक्कर र असफलताहरूबाट सिकेका केही पाठहरूको कारण, तँ आफ्नो भित्री गहिराइमा सत्यताबारे केही कुरा बुझ्न र आफू गलत रहेछु भनेर स्विकार्न सक्षम हुनेछस्। तैँले त्यस व्यक्तिबारे अबउप्रान्त शङ्का वा अध्ययन गर्नेछैनस्, बरु उहाँ व्यावहारिक परमेश्‍वर हुनुहुन्छ, र यो निर्विरोध तथ्यको रूपमा स्थापित कुरा हो भनेर महसुस गर्नेछस्। त्यसपछि तैँले उहाँ देहधारी परमेश्‍वर हुनुहुन्छ भनेर अचेतन मनबाटै निशङ्कोच स्विकारेको हुनेछस्। उहाँको मानवता जतिसुकै सामान्य भए पनि, अनि उहाँले सामान्य व्यक्तिले जस्तै बोल्ने र काम गर्ने भए पनि र उहाँ कुनै रूपमा पनि असाधारण वा शानदार नहनुभए पनि, तैँले उहाँलाई शङ्का गर्नेछैनस्, न त अवहेलना नै गर्नेछस्। विगतमा भएको भए, तैँले देहधारी परमेश्‍वर तेरो धारणाहरूसँग मिल्नुभएको महसुस नगर्नेथिस्, र तैँले उहाँलाई अवहेलना र उपहास गर्दै विद्रोही मनले अध्ययन गर्नेथिस्—तर आजको परिस्थिति बेग्लै छ। आज, जब तँ उहाँका वचनहरूमा रमाउँछस् र तिनलाई ध्यानपूर्वक सुन्छस्, उहाँले व्यक्त गर्नुहुने सबै कुराहरू तैँले फरक दृष्टिकोणबाट स्विकार्छस्। अनि त्यो कुन दृष्टिकोण हो? “म सृष्टि गरिएको प्राणी हुँ। ख्रीष्ट अग्लो नहुनु होला, अनि उहाँको आवाज चर्को नहोला, र उहाँ कुनै रूपले विशेष नदेखिनु होला, तर उहाँको पहिचान मेरोभन्दा फरक छ। उहाँ भ्रष्ट तुल्याइएको मानवजातिको सदस्य हुनुहुन्न; उहाँ हामीमध्येको एक हुनुहुन्न। हामी उहाँसँग समान स्तर र बराबरको छैनौँ।” तेरो पहिलेको दृष्टिकोणदेखि यसमा भिन्नता छ। त्यो भिन्नता कसरी आएको हो? तैँले भित्रैदेखि तेरो शुरुवाती अस्वीकृति र अनैच्छिक अध्ययनबाट परिवर्तन भएर उहाँका वचनहरूलाई जीवन, र तेरो अभ्यासको मार्गको रूपमा स्विकार्छस्, र उहाँमै सत्यता रहेको, उहाँ नै सत्यता, मार्ग, र जीवन भएको, उहाँमा परमेश्‍वरको छायाँ र उहाँको स्वभावको प्रकटीकरण रहेको देखिएको, र परमेश्‍वरको आज्ञा र काम उहाँको व्यक्तित्वमा भएको महसुस गर्छस्। त्यसबखत नै तैँले उहाँलाई पूर्ण रूपले मानेको र स्विकारेको हुनेछस्। जब उहाँप्रतिको तेरो कुनै पनि प्रतिक्रिया र मनोवृति कुनै सृष्टि गरिएको प्राणीमा हुनुपर्ने स्वाभाविक र सही प्रतिक्रिया बनेको हुन्छ, त्यतिखेर तँ यस देहधारी मानिसको पुत्रलाई परमेश्‍वरको रूपमा लिन सक्षम भएको हुनेछस् र त्यसउप्रान्त तँलाई उहाँको अध्ययन गर्न लगाइए पनि तैँले त्यसो गर्नेछैनस्, ठीक त्यसरी नै जसरी तैँले तँ तेरो आमा र बुबाबाट किन जन्मिस् वा तँ किन उनीहरूजस्तो देखिन्छस् भनेर अध्ययन गर्नेछैनस्। जब तँ यस बिन्दुमा पुगेको हुन्छस्, तैँले भित्रैदेखि यस्ता कुराहरू अध्ययन गर्न छोड्छस्। अब ती तेरो दैनिक जीवनको दायरासँग सम्बन्धित विषय र प्रश्‍नहरू रहेनन्। यी कुराहरूप्रतिको तेरो मनोवृति अध्ययनको चिन्तन गर्नेबाट अध्ययन गर्न आफसेआफ अस्वीकार गर्नेमा परिणत भएको छ, र यसरी तेरो जन्मजात प्रवृति परिवर्तन भएसँगै, तेरो हृदयमा देहधारी परमेश्‍वर कुनै पनि व्यक्तिद्वारा प्रतिस्थापित नहुने उच्‍च हैसियत र कदमा पुग्‍नुहुनेछ, र परमेश्‍वरको हैसियतसहित परमेश्‍वर स्वयम्‌ बन्‍नुहुनेछ। त्यसपछि परमेश्‍वरसित तेरो सम्बन्ध पूर्णतया सामान्य बन्नेछ। यस्तो किन हुन्छ? किनभने तैँले आत्मिक संसार देख्न सक्दैनस्, र आत्मिक संसारको परमेश्‍वर जोकोहीलाई तुलनात्मक रूपले अमूर्त नै लाग्छ। उहाँ कहाँ हुनुहुन्छ, उहाँ कस्तो हुनुहुन्छ, मान्छेप्रति उहाँको मनोवृति के छ, मान्छेसँग बोल्नुहुँदा उहाँले कस्तो भाव प्रकट गर्नुहुन्छ—मानिसलाई यी कुराहरू केही थाहा हुँदैन। आज, तेरो अगाडि जो उभिरहनुभएको छ, उहाँ आकृति र स्वरूपमा व्यक्तिझैँ हुनुहुन्छ, जसलाई परमेश्‍वर भनिन्छ। सुरुमा तेरो प्रतिरोध, शङ्का, धारणा, गलतबुझाइ, र निन्दासमेतका कारण तैँले उहाँलाई बुझ्दैनस्; त्यसपछि, तैँले उहाँका वचनहरू अनुभव गर्छस् र ती वचनलाई जीवन र सत्यता, तेरो अभ्यासको सिद्धान्त अनि तेरो हिँड्ने मार्गको उद्देश्य र दिशाको रूपमा स्विकार्न थाल्छस्; अनि त्यसपछि, तैँले यस सच्चा व्यक्तिलाई स्विकार्छस्, मानौँ उहाँ तेरो मनमा रहनुभएको तर तैँले देख्न नसक्‍ने परमेश्‍वरको भौतिक स्वरूप हुनुहुन्छ। जब तैँले यो महसुस गर्न थाल्छस्, के परमेश्‍वरसितको तेरो सम्बन्ध खोक्रो कुरा हुनेछ र? (हुनेछैन।) अहँ, त्यस्तो हुनेछैन। जब तैँले परमेश्‍वरलाई अस्पष्ट र देख्न नसकिने स्वरूपको रूपमा लिन्छस् र उहाँको मुर्तरूप बनाउँदै उहाँ दैहिक शरीर बन्‍नुभएको छ, अर्थात् सामान्य मानिसमध्येकै एक व्यक्ति, कसैले फर्केर नहर्ने व्यक्ति बन्‍नुभएको छ भन्‍ने हदसम्म पुग्छस्, र त्यसपछि पनि यदि तैँले उहाँसँग सृष्टि गरिएको प्राणी र सृष्टिकर्ताबीचको सम्बन्ध कायम गर्न सक्छस् भने, परमेश्‍वरसँगको तेरो सम्बन्ध सामान्यभन्दा सामान्य हुनेछ। त्यसपछि तैँले उहाँलाई जे गर्छस्, आधारभूत रूपले त्यो सृष्टि गरिएको प्राणीमा जन्मजातै आउने प्रतिक्रिया हुनेछ। उहाँको शङ्का गर्नू भनिए पनि तैँले त्यसो गर्दैनस्, न त तैँले उहाँको अध्ययन नै गर्नेछस्; तैँले यसो भन्दै उहाँबारे अध्ययन गर्ने कोसिस गर्नेछैनस्, “परमेश्‍वर किन त्यस्तो बोल्नुहुन्छ? उहाँको अभिव्यक्ति किन त्यस्तो हुन्छ? उहाँ किन त्यसरी मुस्कुराउनुहुन्छ र व्यवहार गर्नुहुन्छ?” तँलाई यी कुराहरू पूर्णतया सामान्य लाग्छन्। तैँले मनमनै यसो भन्नेछस्, “परमेश्‍वर यस्तै हुनुहुन्छ र यस्तै नै रहनुपर्छ—हो! उहाँले जे गर्नुहुन्छ, उहाँसँग मेरो सम्बन्ध सामान्य र उस्तै रहनेछ।”

सम्पूर्ण मानवजातिका सोच र धारणाहरूमा, देहधारणमार्फत परमेश्‍वर साधारण मान्छे बन्नु भनेको परमेश्‍वरले गर्नै नहुने काम हो, किनभने सामान्य मानिसहरू समाजमा तल्लो तहमा रहन्छन् र अरूबाट तिरस्कृत हुन्छन्, त्यसैले त्यस्तो उच्च परमेश्‍वरले कुनै महत्त्वहीन व्यक्तिको रूपमा देहधारण गर्नु हुँदैन। यो कुरा मानिसको धारणाको एकदमै प्रतिकूल हुन्छ। आज, परमेश्‍वर एउटा महत्त्वहीन मान्छे भएको बेला तैँले उहाँलाई तेरो परमेश्‍वरको रूपमा मान्न र स्विकार्न सक्नु नै आफैमा गवाही हो। यस्तो कुरा भएपछि, परमेश्‍वरसँगको तेरो सामान्य सम्बन्धमा सम्भवत के कुराले प्रभाव पार्न सक्ला र? केहीले नि सक्दैन। यो कुरालाई ध्यानमा राख्दा, ख्रीष्टलाई तैँले आफ्नो परमेश्‍वरको रूपमा चिन्न सक्नु नै तँ र परमेश्‍वरबीचको सम्बन्ध मापन गर्ने सबैभन्दा महत्त्वपूर्ण मापदण्ड हो। धेरै मानिसहरूले परमेश्‍वरमा विश्‍वास गर्छन् तर परमेश्‍वर नै सत्यता हुनुहुन्छ भनेर स्विकार्दैनन्। अनि, के परमेश्‍वरलाई सत्यता मान्न नसक्नेहरूले परमेश्‍वर तिनीहरूको परमेश्‍वर हुनुहुन्छ भनेर मान्न सक्छन्? परमेश्‍वर नै सत्यता हुनहुन्छ भनेर मान्न नसक्नेहरूको परमेश्‍वरसित कस्तो खालको सम्बन्ध हुन्छ? के तिनीहरूले साँचो रूपमा परमेश्‍वरको आज्ञापालन गर्न सक्छन्? के तिनीहरू परमेश्‍वरलाई चुनौती दिने खालका हुँदैनन् र? तैँले यी कुराहरू प्रष्ट रूपमा बुझ्नुपर्छ। तँ र देहधारी परमेश्‍वर दुवैसँग मानव रूप, मानव स्वरूप, मानव रुचि, र मानव भाषा छन्, र तिमीहरू दुवैजना मानव संसारमा बस्छौ। तर तैँले आफ्नो स्थान सही पार्न, तेरो र परमेश्‍वरको हैसियतबीच भिन्नता छुट्याउन, र परमेश्‍वरसँगको तेरो सम्बन्ध सच्याउन सक्छस्। तँ यो सम्बन्धबाहिर जान मिल्दैन, र तैँले यसलाई नाघ्नु हुँदैन। यदि तैँले यो कद प्राप्त गर्न सक्छस् भने, परमेश्‍वरको लागि, तँ पर्याप्त स्तरको हुन्छस्, र कुनै शक्तिले पनि परमेश्‍वरसँगको तेरो सम्बन्ध नष्ट पार्न सक्दैन। यो नै सबैभन्दा स्थिर सम्बन्ध हुनुपर्छ, र यसमा मापदण्ड सबै पूरा भइसकेको हुन्छ। यदि दैहिक शरीरसितको तेरो सम्बन्ध मान्छे र परमेश्‍वरबीचको सम्बन्धको स्तरमा पुग्दैन भने, यदि तँसँग त्यस्तो कुनै सम्बन्ध छैन भने, तैँले “स्वर्गको परमेश्‍वरसित मेरो राम्रो सम्बन्ध छ, र यो एकदमै सामान्य सम्बन्ध हो” भनेर भन्दा, के त्यो साँचो हुन्छ त? हुँदैन। तैँले परमेश्‍वरसँग तेरो राम्रो सम्बन्ध छ भन्छस्, तर त्यो कसले देखेको छ? त्यो कहाँ देखिन्छ? त्यसको कुनै तथ्यगत आधार छैन। मानिसहरू आफ्नो देहमा जिउने र आत्मिक संसारमा छिर्न वा परमेश्‍वरसम्म पुग्न नसक्ने हुन्छन्, त्यसैले तिनीहरूले परमेश्‍वरको आत्मासँग कसरी अन्तरक्रिया गर्न सक्छन्? यतिखेर, के तैँले देहमा रहनुभएका परमेश्‍वरसँग मान्छे र परमेश्‍वरबीचको सामान्य सम्बन्ध स्थापित गर्न सक्छस्? (अहँ।) यसमा, कठिनाइ कहाँनेर छ? मानिसले नबुझ्‍ने सत्यताहरू धेरै छन्। मानिसले बुझ्दैन भन्‍नुको अर्थ के हो? यसको मतलब, भ्रष्ट मानवजातिसँग त्यस्ता दृष्टिकोणहरू र विचारहरू हुन्छन् जुन धेरै पक्षहरूमा देहधारी परमेश्‍वरका दृष्टिकोण र विचारहरूअनुरूप हुँदैनन्; मानिसले जुन सिद्धान्तहरू र आधारअनुसार परिस्थितिहरू सम्हाल्छन्, ती देहधारी परमेश्‍वरका सिद्धान्तहरूसित मेल खाँदैनन्, र मान्छेमा परमेश्‍वरबारे थुप्रै धारणा र कल्पनाहरू पनि हुन्छन्। यी समस्याहरू अझै सुल्झाइएका छैनन्। अनि यी समस्याहरूको जड कहाँ हुन्छ? कुन तत्वले परमेश्‍वर र मानवजातिबीचको सम्बन्धलाई प्रभाव पारिरहेको छ? त्यो मानवजातिको भ्रष्ट स्वभाव हो। अर्थात्, मानवजाति अझै पनि शैतानको विषमा भर परेर शैतानको पक्षमा उभिन्छन्, र मानिसहरूले शैतानकै स्वभाव र सार जिउँछन्। परमेश्‍वरको सार सत्यता हो; उहाँको सार अपरिवर्तनीय छ। यसैले, परमेश्‍वर अनुरूप हुनको निम्ति को परिवर्तन हुनैपर्छ? अवश्य, यो मानवजाति नै हो; यो निश्‍चित कुरा हो। त्यसो भए, मानवजाति कसरी परिवर्तन हुनुपर्छ? तिनीहरू परमेश्‍वरको कामप्रति समर्पित हुनुपर्छ, र तिनीहरूले सत्यता स्विकार्नुपर्छ, न्याय र सजाय स्विकार्नुपर्छ, र काटछाँट र निराकरण हुन स्विकार्नुपर्छ। यो परमेश्‍वरसित सामञ्जस्यता कायम गर्ने मान्छेको एउटै मार्ग हो। यस मार्गमा जब पाइला चाल्‍न थाल्छस्, तब मात्र तैँले बिस्तारै सत्यता बुझ्न, आफ्नो भ्रष्ट स्वभाव त्याग्न, अनि मान्छे र वस्तुहरू दुवैलाई परमेश्‍वरका वचनहरू र सत्यताअनुसार हेर्न सक्छस्। यस तरिकाले, तेरा व्यवहार गर्ने सिद्धान्तहरू, विभिन्‍न वस्तुहरूलाई हेर्ने तेरा दृष्टिकोणहरू, जीवनप्रतिका तेरा दृष्टिकोणहरू र तेरा मान्यताहरू सबै नै परमेश्‍वरका मान्यताहरूसँग अनुरूप हुनेछन्। अनि, तँ र परमेश्‍वरबीचका बाधाहरू कम हुँदै जानेछन्, अबउप्रान्त कुनै विरोधाभासहरू हुनेछैनन्। तैँले परमेश्‍वरको झन्झन् कम अध्ययन गर्नेछस्, तेरो आज्ञापालन स्वाभाविक रूपमै बढेको बढ्यै हुनेछ, र तैँले बिस्तारै परमेश्‍वरसितको पूर्ण सामञ्जस्यता हासिल गर्नेछस्।

के तिमीहरूलाई मसित अन्तरक्रिया गर्न डर लाग्छ? (लाग्दैन।) तिमीहरूलाई लाग्दैन होला, तर मलाई लाग्छ। मलाई के कुराको डर लाग्छ? तिमीहरू अति साना कदका छौ, र तिमीहरूले नबुझ्ने धेरै सत्यताहरू छन्, अनि मैले आफूले गर्ने र भन्ने कुरा तिमीहरूको कदसँग मिल्छ कि मिल्दैन भनेर विचार गर्नुपर्छ। म ती कुरा सिधै भन्न वा गर्न सक्दिनँ, बरू मैले तिमीहरूलाई ती सत्यताहरूबाट गुज्रन र ती अनुभव गर्न पर्याप्त ठाउँ साथसाथै पर्याप्त समय दिनुपर्छ। त्यसपछि, म पर्खन्छु। म तिमीहरूले ती सत्यताहरू बुझ, तिनलाई बिस्तारै स्विकार, र तिमीहरूको कद बढोस् भनेर पर्खन्छु, र त्यस क्षणपछि, म बिस्तारै फेरि पनि तिमीहरूको नजिक पर्ने प्रयास गर्छु। त्यसपछि म तिमीहरूको अवलोकन गर्छु र तिमीहरूको कद बढेको छ कि छैन हेर्छु। यदि बढेको छ भने, म तिमीहरूलाई अलि बढी कुरा भन्छु; तिमीहरूको कद अझै सानै छ भने, म अलि बढी दूरी कायम गर्छु। मैले किन तिमीहरूबाट अलि बढी दूरी कायम गर्नुपर्छ? यदि मैले चाँचाँडो तिमीहरूको अति नजिक आउने र तिमीहरूबाट अति धेरै अपेक्षा गर्ने हो भने, हतारको काम लतार हुनेछ। अनि हतारको काम लतार भयो भने, त्यसको परिणाम के होला? त्यो तिमीहरूले सहन सक्नेभन्दा बढी खतरनाक हुन सक्छ। अहिलेको परिस्थितिलाई हेर्दा त हामी आफ्नो अन्तरक्रियामा सामञ्जस्यता र सम्झौतामा पुग्न सक्दैनौँ, र साथमा हामी सच्चा सम्बन्ध निर्माण गर्न पनि सक्दैनौँ। यदि मैले तिमीहरूसँग बारम्बार सम्पर्कमा आउन वा तिमीहरूसँगै जिउन र तिमीहरूको कर्तव्यको हरेक पक्षमा प्रशिक्षण दिन जिद्दी गर्थेँ भने, त्यो तिमीहरूको लागि तनावपूर्ण हुने थियो। त्यस्तो अवस्थामा तिमीहरूले कष्ट भोग्नुपरेको महसुस गर्ने थियौ। के त्यो मैले सहनैपर्ने अवस्था हुन्थेन र? अनि त्यो सहनुपर्दा, मैले कष्ट भोग्नुपर्थेन र? मैले पनि कष्ट भोग्नुपर्थ्यो। यदि त्यो कष्ट तिमीहरूको फाइदाको लागि थियो भने, यदि त्यसले तिमीहरूको चाँडो प्रगति गराउन सक्थ्यो भने, मैले अलिकति कष्ट भोग्नुपरे पनि म त्यो मतलब गर्दिनथेँ। म बस अलि बढी सहने, अलि कम बोल्ने, अलि उदार बन्ने र अलि धैर्यसाथ तिमीहरूलाई अलि बढी पर्खने थिएँ। यो कुनै चिन्ताको विषय हुने थिएन। यदि तिमीहरूले समयअगावै कुनै कष्ट भोग्यौ भने, के त्यसले केही हदसम्म परिणाम दिन सक्थ्यो? सायद केही विशेष व्यक्तिहरूलाई दिन सक्थ्यो, जसले सत्यता बुझ्न सक्छ र जोसँग विवेक र समझ दुवै छ, जो निष्पक्ष र तर्कसङ्गत छ, र अझ भन्‍ने हो भने जसले सत्यतालाई विशेष प्रेम गर्छ, जसले निरन्तर रूपमा सत्यता पछ्याउन सक्छ, र जो आफ्नो हृदयभित्रैबाट ज्योति र सकारात्मक कुराहरूको प्रेम र खोजीमा कुनै सम्झौता गर्दैन—जो सत्यता पछ्याउनमा सक्रिय र सकारात्मक रहेका पत्रुसजस्तो व्यक्ति हो—यस्तो मानवता, यस्तो खोजी, र यस्तो ग्रहणशीलता भएको व्यक्तिले मात्र समयअगावै यस्तो कष्टबाट गुज्रन सक्छ। तिमीहरूमध्ये यी मापदण्डहरू पुग्ने कोही छ? (छैन।) त्यसो भए, मैले दुखका साथ भन्नुपर्छ कि हामीले दूरी कायम गर्नुपर्छ, ताकि तिमीहरूले समयअगावै कष्टबाट गुज्रन नपरोस्। त्यसो भए, तिमीहरू त्यसबाट कहिले गुज्रिनेछौ? जब तिमीहरूको कद केही हदसम्म बढेको हुन्छ, परमेश्‍वरले तिमीहरूको लागि स्वतः वातावरण, मानिस, घटना, र परिस्थितिहरू मिलाउनुहुनेछ। यो ठ्याक्कै अय्यूबकै जस्तो घटना होः जब उसको कद केही बढ्यो, उसको विरुद्ध एउटा अभियोगसहित शैतान परमेश्‍वरसामु आयो, र परमेश्‍वरले शैतानलाई अय्यूबको परीक्षा गर्न, र अय्यूबलाई परीक्षामा समर्पित गराउन दिनुभयो। परिणामस्वरूप, अय्यूबले आफ्नो सारा सम्पति गुमायो। के यो तिमीहरूको लागि निकै टाढाको कुरा हो? कति टाढाको? यसको एउटा पाटो तिमीहरूको खोजीमा भर पर्छ; अर्को पाटो परमेश्‍वरको कामका मागहरूमा, अर्थात उहाँले आफ्नो योजनामा स्थापित गर्नुभएको समयमा भर पर्छ। त्यो भनेको कस्तो समय हो? त्यो त्यही समय हो जतिखेर मानिसहरू सारभूत रूपमा सबै सत्यताले सुसज्जित हुन्छन् र सत्यता बुझ्छन्। तर यदि केही मानिसहरूको कद अझै पुगेको छैन भने, तिनीहरूलाई के गरिनुपर्छ? जब सही समय आउँछ, परमेश्‍वरले काम गर्नुहुन्छ। के तँलाई आफू लुक्न सक्छु जस्तो लाग्छ? यो मोडबाट लुसुक्‍क भाग्न सक्ने कोही हुँदैन। यसलाई मान्छेको कामको निरीक्षण भनिन्छ, र यसबाट सबैजना गुज्रनैपर्छ। कसैले पनि चाँडो पार गर्न सक्दैन, र कोही पनि पछि पर्दैन। “कसैले पनि चाँडो पार गर्न सक्दैन” भन्नुको मतलब, यदि कुनै व्यक्तिको कद पुगेको छैन, र उसले त्यति धेरै सत्यता सुन्दैन भने, जब त्यो व्यक्तिले परमेश्‍वरलाई उसको परीक्षा लिनु भन्छ, उहाँले लिनुहुन्न। यसमा कसैलाई छूट हुनेछैन, किनकि परमेश्‍वरले सबैलाई बराबर रूपमा हेर्नुहुन्छ, र सबैलाई बराबर अवसरहरू दिनुहुन्छ, अनि उहाँले सबैको लागि बराबर भरणपोषण र बराबर काम गर्नुहुन्छ। त्यसो भए, के अब मैले तिमीहरूको स्थिति र कदबमोजिम त्यस्तो मनोवृति राख्नु तिमीहरूको लागि फाइदाजनक हुँदैन र? (हुन्छ।) त्यो तिमीहरूको लागि एकदमै सही हुन्छ, र तिमीहरूलाई अहिले चाहिने नै त्यही हो। जब तिमीहरू प्रत्येक क्षेत्रमा सामान्य रूपमा आफ्नो कर्तव्य निभाइरहेका हुन्छौ, तिमीहरूलाई बिनाकुनै ढिलाइ तिमीहरूसित हुनुपर्ने र तिमीहरूले बुझ्नुपर्ने सत्यताहरूको आपूर्ति पनि भइरहेको हुन्छ, ताकि तिमीहरूलाई समयमै र चाहेजति भरणपोषण र सहयोग उपलब्ध गराउन सकियोस्। त्यसपछि, तिमीहरूले आफ्नो कर्तव्य निभाउने क्रममा, बिस्तारै यी सत्यताहरू पचाउने, सोस्ने, र अनुभव गर्नेछौ, अनि सत्यताका सिद्धान्तहरू र अभ्यासको मार्ग भेटाउनेछौ; अलिअलि गर्दै तैँले परमेश्‍वरको इच्छा बुझ्नेछस्, र यससँगै मान्छे र परमेश्‍वरको सम्बन्ध ठिक पारिएको हुनेछ र तँ सृष्टि गरिएको प्राणीको स्थानमा बस्नेछस्, जुन आफ्नो स्थान ग्रहण गर्नु र आफ्नो कर्तव्यमा दृढ रहनु हो। यसपछि, कतिपय मानिसहरूले थाहै नपाई परीक्षा र सोधन भोग्न सक्छन्। यस्तो कहिले हुन्छ? म तिमीहरूलाई एउटै वाक्यमा भन्नेछुः परीक्षाहरू योजनाअनुसार नै हुन्छन्। यो अलि अमूर्त हुन सक्छ, तर परमेश्‍वरको लागि, यो यस्तै नै हुन्छ। जब परमेश्‍वरको काम गर्ने समय आउँछ, तैँले जति प्रयास गरे पनि लुक्न सक्नेछैनस्। अब म के गर्नेछु? म आफ्नो पद कायम राख्‍नेछु, आफ्नो स्थानमा बस्नेछु, र आफ्नो काम गर्नेछु, न पछि हट्नेछु न त हतारमा अघि दौडनेछु, बरु निर्दिष्ट क्रमअनुसार आफ्नो काम गर्नेछु। तिमीहरूको मुक्तिका सबै मार्ग खुला छन्—मैले ती न बन्द गर्नेछु न त तिमीहरूको लागि ढिलाइ नै गराउनेछु।

“के तपाईंलाई पछ्याएर हामीले मुक्ति प्राप्त गर्न सक्छौँ?” भनेर चिन्ता गर्दै के कसैले सोध्छ? सायद कतिपय मानिसहरूले यो प्रश्‍नबारे कहिल्यै सोचेका छैनन् होला, तर त्यो भनेको शङ्का नै नमानेको जस्तो होइन, शङ्का त अझै पनि विद्यमान हुन सक्छ। त्यसैले, म तँलाई साँचो कुरा भन्नेछुः तैँले चिन्ता लिनुपर्दैन। तैँलेभन्दा पहिला त मैले चिन्ता लिनुपर्छ; सबैभन्दा बढी चिन्ता लिनुपर्ने मैले हो, तर म कहिल्यै चिन्ता लिँदिनँ, अनि तँचाहिँ केको बारेमा चिन्तित छस्? के तँ ज्यादै चिन्ता लिइरहेको छैनस् र? तँ अति चिन्ता लिन्छस् जबकि त्यो आवश्यक नै छैन। म यो मामलामा कहिल्यै चिन्ता लिँदिनँ किनभने यो मैले जिम्मेवारी लिनैपर्ने कुरा होइन। के यो राम्रो कुरा होइन र? त्यसो भए, त्यसको जिम्मेवारी कसले लिन्छ? कतिपयले भन्छन्, “तपाईंले यसो भन्नु त अति गैरजिम्मेवार बन्नु हो! यदि तपाईं जिम्मेवार हुनुहुन्न भने, को छ त?” मैले जिम्मेवारी लिनुपर्दैन किनकि मसँग त्यस्तो चिन्ता कहिल्यै हुँदैन। मैले भय मान्नुपर्ने, र यो मामला जाँच गर्नुपर्ने जरुरी छैन। यदि मैले “ओहो! म तिमीहरूको परिणाम र गन्तव्यको भार बोक्न सक्दिनँ! मैले आफूले चाल्ने प्रत्येक कदम र बोल्ने प्रत्येक शब्दको अध्ययन र विश्‍लेषण गर्ने, अनि ती कुराको नतिजा हेरेर मात्र काम गर्ने पक्का गर्नुपर्छ” भन्दै चिन्ता लिने हो भने, म लापरवाह मानिनेछु। तर म कहिल्यै चिन्ता लिन्नँ; म कुनै कुराले कस्तो परिणाम निम्त्याउला भनेर कहिल्यै अनुसन्धान गर्दिनँ। किन यस्तो हो त? कसैकसैले भन्छन्, “तपाईंले यो मामलाको सार बुझ्नुभएको छ।” होइन। सामान्यतया, कुनै व्यक्तिले केही कुराको पूर्ण अनुसन्धान र विश्‍लेषण गरेको छ भने मात्र उसले त्यसको सार बुझेको भन्न सकिन्छ, तर म अचेतन मनले नै यस मामलामा कहिल्यै अनुसन्धान गर्दिनँ, ठिक त्यसरी नै जसरी कुनै व्यक्तिले आफू किन आफ्ना बुबाआमाजस्तै देखिन्छु भनेर कहिल्यै अनुसन्धान गर्दैन। म अचेतन मनले नै त्यस्ता कुराहरूको अनुसन्धान गर्दिनँ—ती मेरा सोचमै हुँदैनन्। मामलाहरू अनुसन्धान नगर्दा राम्रो परिणाम आउँछ, त्यसैले के तिमीहरूले यो कसरी गर्ने भनेर सिक्नुपर्दैन? कतिपयले भन्लान्, “तपाईं त अचेतन मनले नै मामलाहरू अनुसन्धान गर्नुहुन्न। हामीले त्यसो गर्न कसरी सिक्नुपर्ने हो? त्यो हामीले सिक्न सक्ने कुरै होइन!” यसमा अलिअलि सङ्गति आवश्यक पर्ने कुरा छ। परमेश्‍वरको देहधारण, दैहिकतामा उहाँको मूर्तरूप, उहाँ मानव बन्‍नुभएको अवस्था—यो व्यक्ति ठ्याक्कै कसरी अस्तित्वमा आयो भन्ने कुरा अनुसन्धान गरिरहनु नपर्ने सामान्य प्रक्रिया हो। सरल भाषामा भन्नुपर्दा, परमेश्‍वर मानव बन्नुभएको छ। परमेश्‍वरले यस मानव शरीरमा के गर्नुहुन्छ र उहाँ कसरी प्रकट हुनुहुन्छ भन्ने कुरामा कुनै रहस्य छ? (छ।) के यो मामलामा अनुसन्धान गर्नु आवश्यक छ? यसमा अनुसन्धान गर्नु आवश्यक छैन, बरु तिमीहरूले त्यसको सत्यता खोजी गर्नु आवश्यक छ। अनि, त्यसको सत्यता के हो? के तिमीहरूले त्यो स्पष्टसित देख्न सक्छौ? व्यक्तिको सार, हैसियत, र उसको मिसन एउटै पारिएको हुन्छ। उसको मिसन नै उसको सार, उसको नैसर्गिक प्रवृत्ति हुन्; उसले जे जिउँछ, उसले जे प्रकट गर्छ, जे गर्न ऊ इच्छुक बन्छ, र ऊ जे कुराले भरिन्छ—त्यो नै उसको सार, साथसाथै उसको नैसर्गिक प्रवृत्ति र मिसन हुन्छ, जुन सबै मिलेर एकता आउँछ। यसबाट तिमीहरूले के बुझ्छौ? यहाँ एउटा तथ्य छ जुन तिमीहरूले देख्न सक्नुपर्छ, त्यो के हो भने परमेश्‍वरको देहधारणको विषय निर्विवाद छ। परमेश्‍वरले कैयौँ सत्यताहरू व्यक्त गर्नुहुन्छ, र मान्छेले ती जति धेरै पढ्छ, उति नै धेरै बुझ्छ; उसले जति बढी पढ्छ, उति बढी तिनलाई सत्यता ठान्छ; र उसले तिनलाई जति धेरै अनुभव र अभ्यास गर्छ, उसको हृदय उति धेरै उज्यालो हुन्छ, अनि यस्तो भएपछि, परमेश्‍वरसितको उसको सम्बन्ध पनि झन बढी सामान्य बन्छ। के यो कुरालाई साँच्चिकै अनुसन्धान गर्नुपर्छ त? तैँले जतिसुकै अनुसन्धान गर्; सत्यता के हो भनेर तैँले अनुसन्धानमार्फत बुझ्नेछैनस्। सत्यताको बुझाइ अनुभवमा भर पर्छ। व्यक्तिले अझ बढी अनुभवहरू प्राप्त गर्दै जाँदा, उसले सत्यता के हो भनेर स्वभाविक रूपले बुझ्छ, र सत्यता बुझिसकेपछि उसले स्वभाविक रूपले परमेश्‍वरबारे ज्ञान प्राप्त गर्छ। त्यसैले मैले परमेश्‍वरको कामबारे ज्ञान हासिल गर्ने कुरा सत्यता बुझ्ने कुरामा भर पर्छ भन्ने गर्छु। केही मूर्ख मानिसहरू सत्यतालाई प्रेम गर्दैनन् र कहिल्यै सत्यता अभ्यास गर्दैनन्, र परमेश्‍वरलाई विश्‍वास गर्न थालेदेखि नै तिनीहरूले उहाँको अध्ययन गर्दै आएका छन्। तर जतिसुकै अध्ययन गरून्, के तिनीहरूले यस तरिकाले परमेश्‍वरबारे ज्ञान हासिल गर्न सक्छन् र? त्यो असम्भव कुरा हो। धार्मिक संसारले सहस्राब्दीऔँदेखि परमेश्‍वरको अध्ययन गर्दै आएको छ र एकजनाले पनि उहाँलाई साँच्चिकै चिनेको छैन। तिनीहरूले वर्षौँसम्म परमेश्‍वरमा विश्‍वास गर्छन्, तैपनि अन्त्यमा, “म परमेश्‍वरको अस्तित्वमा गहिरो रूपमा विश्‍वास गर्छु” भनेर मात्र भन्न सक्छन्। के ती परमेश्‍वरलाई चिन्ने व्यक्तिले बोल्ने शब्दहरू हुन्? के तैँले अहिले पनि परमेश्‍वरको अध्ययन गर्छस्? तैँले उहाँलाई कति वर्षदेखि अध्ययन गर्दै आएको छस्? के तेरो अध्ययनले केही परिणाम दिएको छ? म तँलाई भन्छुः देहधारी परमेश्‍वरले उहाँ को हुनहुन्छ भनेर कहिल्यै अनुसन्धान गर्नुहुन्न, न उहाँभित्र उहाँको एउटाबाहेक अर्को कुनै आवाज नै छ। मान्छेले देख्दा, उहाँले सोच्ने, जिउने, र गर्ने कुरा एक व्यक्तिको सोच र कार्य मात्र हो, र उहाँले पनि आफूलाई काम गर्दै र सोच्दै गरेको एक व्यक्ति ठान्नुहुन्छ। यहाँ के भइरहेको छ? उहाँभित्र एउटाबाहेक अर्को जीवन छैन। त्यसो भए, यस जीवनको सार के हो त? व्यक्तिले बाहिरबाट हेर्दा, त्यसलाई साधारण व्यक्तिको जीवन मात्र हो भन्ने ठानेर त्यसको भित्री वास्तविकता बुझ्न सक्दैन, तर उहाँको मिसन र उहाँले गर्नुहुने कामको सार हेर्दा, कसरी परमेश्‍वरको छायाँ उहाँमाथि परेको हो त? यो कुरा बुझ्नलायक छ। परमेश्‍वरको छायाँ परेको र परमेश्‍वरको सारको प्रकटीकरण भएको यो दैहिक शरीर ठ्याक्कै को हो भन्ने कुरा खोजी र गहन अनुसन्धान गर्नलायक छ। अनि, के यो देहको शरीरलाई उहाँ किन यस्तो व्यक्ति हुनुभएको, वा सारमा उहाँ को हुनुहुन्छ भन्ने कुरा थाहा नहुनु सामान्य हो? त्यो पूर्ण रूपले सामान्य कुरा हो; अलौकिक होइन। कतिपयले यसो भन्नेछन्, “अलौकिक होइन? यो त परमेश्‍वर नै भएन नि। परमेश्‍वर त अलौकिक हुनुपर्छ!” यो “हुनुपर्छ” भन्ने कहाँबाट आउँछ? त्यो मान्छेका धारणा र कल्पनाहरूबाट आउँछ। खासमा, परमेश्‍वरको पहिलो काम, अर्थात उहाँको पहिलो व्यवहार के हो, जसको बारेमा मान्छेलाई थाहा छ र उसमा त्यसको छाप परेको छ? सुरुमा, परमेश्‍वरले स्वर्गहरू र पृथ्वी अनि यावत् थोक सृष्टि गर्नुभयो, र छैटौँ दिनमा, उहाँले केही माटो लिनुभयो र त्यसबाट एउटा मान्छे बनाउनुभयो, र त्यसको नाम आदम राख्दिनुभयो। त्यसपछि उहाँले आदमलाई निद्रामा पार्नुभयो र उसको शरीरबाट एउटा करङ् झिकेर त्यसबाट अर्को मान्छे, हव्वा बनाउनुभयो। परमेश्‍वरका यी कार्यहरू र व्यवहारहरूको क्रम हेर्दा, के त्यो विशेष चित्रात्मक छैन र? प्रत्येक कार्य अति वास्तविक छ, जुन मान्छेको कल्पना र धारणाभित्रको परमेश्‍वरसित मेल खाँदैन। यो मान्छेले कल्पना गरेको अलौकिकताभन्दा परको कुरा हो। त्यसोभए अब, जब मानिस देहधारी परमेश्‍वरको सम्पर्कमा आउँछन्, र उहाँले बोल्नुहुने वचनहरू सुन्छन्, र उहाँले गर्नुहुने सबै काम हेर्छन्, त्यसपछि ती कुराहरूलाई सुरुमा परमेश्‍वरले मान्छेको सृष्टि गर्नेबेलाका उहाँका कार्य र व्यवहारहरूसँग तुलना गर्छन्, अनि के त्यहाँ भिन्‍नताहरू छन्? कुनै असमानताहरू छन्? हुन सक्छन्, किनकि तैँले ती कार्यहरू कहिल्यै देखेको छैनस्। तर यसलाई व्यावहारिक रूपमा हेर्दा, जब व्यक्तिले परमेश्‍वरको सुरुवातका वाणीहरूको शैली र स्रोतसँग उहाँको अहिलेको बोलाइको शैली र स्रोत तुलना गर्छ, त्यहाँ कुनै आधारभूत असमानता छैन। म किन “आधारभूत” भनिरहेको छु? “आधारभूत” शब्दको आफ्नै अर्थ छ। यहाँ “आधारभूत” को अर्थ के हो? यसको मतलब, परमेश्‍वरले गर्नुहुने वास्तविक कामहरू र परमेश्‍वरको बोल्ने शैलीमा अझै पनि केही अलौकिक तत्व छ भन्ने कुरा मान्छेको मनमा चल्छ, जबकि मान्छेले अहिले देखिरहेको परमेश्‍वरले बोल्ने शैली, तरिका र भाव एकदमै वास्तविक, ग्रहण गर्न र हेर्न सकिने, कुनै अलौकिक तत्वरहित र मान्छेले कल्पना गर्नैनपर्ने खालका छन्। यी दुई कुराहरूबीच दुरी छ, र यो दुरी तिमीहरूको दृष्टिकोणमा अन्ततः आधारभूत रूपले उस्तै नै रहन्छ। अनि, त्यहीँबाट नै यो “आधारभूत” भन्‍ने कुरा आएको हो।

के यी सबैभन्दा सत्यतापूर्ण, मर्मस्पर्शी वचनहरू तिमीहरूलाई आजै सुनाउनु आवश्यक छ? (छ।) यस्ता कुराहरू किन बोल्नुपर्‍यो? थुप्रै मानिसहरूलाई निरन्तर रूपमा देहधारी परमेश्‍वरका यी कुराहरू निकै रहस्यमय र बुझ्न नसकिने लागेका छन्, र तिनीहरू यी कुराहरू अध्ययन गर्ने इच्छा गर्छन्। यी कुराहरू अध्ययन गर्दा परमेश्‍वरसितको तेरो सम्बन्धमा दखल पुग्छ। के तैँले सधैँ परमेश्‍वरको अध्ययन गरेर पनि सत्यतामा प्रवेश गर्न सक्छस्? यदि तँ जहिले पनि उहाँको अध्ययन गरिरहेको हुन्छस् भने, तैँले उहाँका वचनहरूलाई सत्यता मान्नेछैनस्, अनि उहाँसँगको तेरो सम्बन्ध विकृत, विचलित, र असामान्य हुनेछ। त्यसो भए, तैँले आफ्नो सम्बन्धलाई कसरी झन्झन् सामान्य बनाउँदै लान सक्छस्? उहाँले गर्नुहुने सबै काम र उहाँको यो दैहिक शरीरसमेतलाई साधारण तरिकाले लिएर, अनि उहाँलाई हृदयमा अलिअलि गर्दै स्विकार्ने प्रयास गरेर। उहाँलाई हरेक पक्षबाट स्विकार्—उहाँको बोल्ने शैली र भाव, उहाँको बाहिरी रूप अर्थात उहाँ कस्तो देखिनुहुन्छ त्यो पनि स्विकार्। तैँले यो कुरा स्विकार्नैपर्छ। यदि स्विकार्दैनस् र जहिले पनि उहाँको यो वा त्यो कुरा अध्ययन गरिरहन्छस् भने, अन्त्यमा, त्यसको सबैभन्दा नराम्रो असर र घाटा व्यहोर्ने तैँ हुनेछस्। परमेश्‍वरले जारी गर्नुभएको यो तथ्य परिवर्तन हुनेछैन। परमेश्‍वरले नयाँ युग प्रारम्भ गर्नुभएको छ, र त्यसमा उहाँको प्रभाव रहनेछ र त्यसको अगुवाइ उहाँले नै गर्नुहुनेछ। यो तथ्य परिवर्तन हुनेछैन। अनि, यस मामलामा व्यक्तिले कस्तो विकल्प छनौट गर्नुपर्छ? उहाँको अध्ययन नगर्ने, बरु उहाँलाई स्विकार्ने र चिन्ने, अनन्त रूपमा परमेश्‍वरसित आफ्नो सम्बन्ध सच्याइरहने, र सधैँ आफैलाई याद दिलाउने कि “म सृष्टि गरिएको प्राणी हुँ, र म भ्रष्ट तुल्याइएको मानवजातिमा पर्छु; बाहिरी रूपले परमेश्‍वर साधारण व्यक्ति हुनुहुन्छ, तर उहाँभित्र परमेश्‍वरको सार छ। उहाँ परमेश्‍वर हुनुहुन्छ भन्ने तथ्य नकार्न सकिन्न; बाहिरी रूपमा उहाँले जे गर्नुहुन्छ, जे भन्नुहुन्छ र जसरी कार्य गर्नुहुन्छ ती मेरो अध्ययनको दायरामा पर्दैनन्। मसित यस्तो समझ हुनुपर्छ, र मैले यस्तो स्थान लिनुपर्छ।” मैले आज मेरै बारेमा तिमीहरूसित अलिअलि बोलेको छु, ताकि तिमीहरूमा यी कुराहरूबारे बुझाइ र स्पष्टता होस्, तिमीहरू सधैँ दुविधा र रनभुल्लमा नपर, र मैले तिमीहरूलाई थाहा नदिन कुरा लुकाएझैँ अवस्थामा नबस। सत्य के हो भने, मैले तिमीहरूसित भन्‍न नसक्‍ने कुनै रहस्य नै छैन। मैले सोच्ने र गर्न खोज्ने कुरा नै यही हो। त्यसमा अमूर्त कुरा केही छैन, न त रहस्यमयी कुनै कुरा नै छ। तैँले देख्ने मेरो पाटो यस्तै हो, र तैँले देख्न नसक्ने पर्दापछाडिको मेरो पाटो पनि यस्तै हो। त्यो साँच्चिकै यस्तै हो। तर तिमीहरूले बुझ्नैपर्ने एउटा कुरा छः तैँले आफ्नो अगाडि जे तथ्य र घटनाहरू देख्छस्, यदि तँले सत्यता बुझ्दैनस् भने, तैँले ती घटनाहरूलाई नै सत्य र तथ्यको रूपमा लिनेछस्; अनि यदि सत्यता बुझ्छस् भने, तैँले ती घटना र बाहिरी कुराहरूमार्फत तैँले सार र सत्य जान्नेछस्, र त्यसरी परमेश्‍वरसितको तेरो सम्बन्ध झन्झन् सामान्य बन्दै जानेछ। तेरो लागि, परमेश्‍वरको पहिचान, हैसियत, र सार कहिल्यै परिवर्तन हुनेछैन। उहाँ सृष्टिकर्ता हुनुहुन्छ, जो सबैमाथि सार्वभौम हुनुहुन्छ। यो निश्‍चित कुरा हो। तँ सुष्टि गरिएको प्राणी होस्, र यदि तैँले जहिले पनि परमेश्‍वरको देहको बाहिरी रूप अध्ययन गर्छस् भने, तँ समस्यामा पर्छस्। त्यसउप्रान्त परमेश्‍वरसित तेरो सम्बन्ध रहनेछैन, मतलब सृष्टिकर्तासित सृष्टि गरिएको प्राणीको रूपमा तेरो सम्बन्ध रहनेछैन। यसका परिणामहरूबारे विस्तारमा कुरा गर्न जरुरी छैन। ती परिणामहरू अत्यन्तै खराब हुन्छन्। परिणामस्वरूप जे पनि आइपर्न सक्छ—जे पनि हुन सक्छ। यो सम्बन्धबिना, हामीबीच संवाद गर्ने केही विषय हुँदैन। के यति भनेपछि बुझिन्छ? यदि हामीलाई हाम्रो निकट सम्बन्ध कायम राख्नु, र त्यसलाई टिकाउनु छ भने, मान्छेको हैसियत कस्तो हुनुपर्छ? (सुष्टि गरिएको प्राणीको जस्तो।) सधैँभरि सुष्टि गरिएको प्राणीको जस्तो हुनुपर्छ। यसरी मात्र हामी सम्बन्ध गाँस्न सक्छौँ, यसरी मात्र वास्तविक सम्बन्ध अस्तित्वमा रहन सक्छ। यदि तैँले आफू सृष्टि गरिएको प्राणी भएको कुरा स्विकार्दैनस् भने, हामीबीच कुनै सम्बन्ध रहनेछैन। म तँसँग घूलमिल हुनेछुइनँ, न त तँ को होस् भनेर जान्ने इच्छा नै राख्नेछु। हामीलाई केही कुराले बाँध्नेछैन। म तँलाई हस्तक्षेप गर्ने छुइनँ। तँ जसरी चाहन्छस् त्यसरी नै जिउन सक्छस्—त्योसँग मेरो कुनै सरोकार छैन। तैँले मेरो अध्ययन वा निन्दा गर्नु आवश्यक छैन। मेरो पहिचान, हैसियत, र मैले गर्ने सबै चीजहरू तँजस्तो साधारण व्यक्तिले निन्दा गर्न वा निष्कर्ष निकाल्न सक्ने कुरै होइनन्। यी सबै कुराहरूको न्याय गर्ने मान्छेले होइन, परमेश्‍वरले हो। यति भनेपछि त बुझिन्छ, होइन र? के यो सत्यता होइन र? (हो।) त्यसो भए, यसमा मानिसले बुझ्नुपर्ने सत्यता के हो? व्यक्तिले केको आधारमा, केको जगमा परमेश्‍वरसित सामान्य सम्बन्ध कायम राख्न सक्छ? तिनीहरूले आफू सृष्टि गरिएका प्राणी भएको कुरा जान्‍नुपर्छ। यदि तैँले आफू सृष्टि गरिएको प्राणी हुँ भनेर स्विकार्छस् र त्यो जग छ भने, तँ अघि बढ्दै जाँदा, यस्ता थुप्रै कुराहरू आउनेछन् जहाँ तँ बहकिनेछैनस्। तर यदि तँ जहिले पनि उहाँको अध्ययन गर्ने इच्छा राख्छस्, र सो सम्बन्धलाई सृष्टि गरिएको प्राणीको दृष्टिकोणबाट हेर्दैनस् भने, त्यसको परिणाम दुखदायी र मनन गर्न पनि अति डरलाग्‍ने हुनेछ। तैँले कुरा बुझिस् नि, हैन?

कतिपयले भन्छन्, “यदि मैले आफू सृष्टि गरिएको प्राणी हुँ भनेर स्विकारिनँ भने, के हामीबीच कुनै सम्बन्ध बाँकी रहँदैन त? के हामी एकअर्कालाई चिन्दैनौँ त? त्यस स्तरको सम्बन्धबिना पनि हामी मित्र, साथी, नातेदार हुन सक्छौ—हैन र?” अहँ। मेरो कुनै “मित्र” वा साथी छैन, र मसँग निश्‍चय नै त्यस्तो कुनै नातेदार छैन। कसैले सोध्छ, “त्यसो भए, तपाईंका सच्चा नातेदारहरू को हुन् त? के तिनीहरू तपाईंका परिवार हुन्?” होइनन्। मेरा कुनै नातेदारहरू छैनन्, न त मसँग ज्यान थाप्‍ने मान्छे नै छन्। मेरा मातहतमा कोही छैनन् र मसँग सहयोगीहरू पनि छैनन्। सृष्टिकर्ताको दृष्टिकोणमा, उहाँसँग सृष्टिका प्राणीहरूको मात्र सम्बन्ध छ। सृष्टि गरिएका सम्पूर्ण मानवजाति र प्राणीहरूको लागि, परमेश्‍वरको एउटै पहिचान छ—त्यो हो, सृष्टिका प्रभु। त्यो एउटै मात्र सम्बन्ध छ। यदि कसैले यसरी सोध्छ, “हामीबीच असल सम्बन्ध छ। के हामी साथी बन्न सक्दैनौँ? के हामी मित्र हुन सक्दैनौँ?” अहँ। म तँलाई चिन्दिनँ; तँ को होस् म चिन्दिनँ। म तँसित किन साथी बन्थेँ? हाम्रो त्यस्तो केही सम्बन्ध छैन। तिनीहरू भन्छन्, “तपाईं यहाँनेर अति निष्कर्षात्मक भएर बोल्दै हुनुहुन्छ, हैन र? के तपाईं अति कठोर बनिरहनुएको छैन र?” पक्कै पनि यो निष्कर्षात्मक छ। मलाई त्यस्ता सम्बन्धहरूको आवश्यकता छैन। मैले जे गर्छु र भन्छु ती सबै उचित लक्षित वर्गहरूलाई भरणपोषण गर्नको लागि हो—अनि ती लक्षित वर्गहरू को हुन्? तिनीहरू सृष्टि गरिएका मानवजाति, अर्थात सत्यतालाई प्रेम गर्ने मानवजाति हुन्; परमेश्‍वरले मुक्ति दिने लक्षित वर्गहरू यिनै हुन्, र यो मात्र एउटै सम्बन्ध रहेको छ। यो सम्बन्धबाहेक मैले चिनेको अरू कुनै प्रकारको सम्बन्ध छैन। कुरा बुझिस्? (हजुर।) कतिपयले भन्लान, “तपाईंसँग सम्बन्ध गाँस्न कठिन छ!” मसँग सम्बन्ध गाँस्नु कठिन होइन, बरु त्यस्तो सम्बन्ध अस्तित्वमा रहनै सक्दैन। त्यसैले, कसैले पनि “म तपाईंसँग वर्षौँदेखि सम्पर्कमा छु। के हामी साथी होइनौँ र?” भनेर नभनोस्। यदि तैँले आफू सृष्टि गरिएको प्राणी हुँ भनेर स्विकार्छस् भने, हामीबीच सबैभन्दा निकट, सबैभन्दा असल, सबैभन्दा वैध र सबैभन्दा शुद्ध सम्बन्ध हुन्छ। कतिपयले भन्छन्, “मैले त्यत्रो धेरै वर्ष तपाईंको सेवा गरेको छु। के हामी एकअर्कालाई राम्ररी चिन्दैनौँ र? के म तपाईंको विश्‍वासपात्र र नजिकको साथी होइन र?” होइन। मेरो नजिकको साथी कोही छैन। केहीले भन्छन्, “तपाईंले मलाई जहिले पनि आफूलाई लगाउन मनपर्ने कपडा र मनपर्ने मानिसबारे भन्नुहुन्छ, म पनि तपाईंलाई त्यही कुरा भन्छु। हामीले छलफल नगर्ने कुनै विषय नै छैन, अनि हामी साथी भएनौँ र?” अहँ। म मानिसलाई साथी बनाउँदिनँ। मेरो कोही साथी छैन। यदि तँ सृष्टि गरिएको प्राणी होस् भने, हामीले छलफल गर्नुपर्ने कुरा हुन्छ; हामी अन्तरक्रिया गर्न, र सम्बन्ध स्थापना गर्न, अनि सङ्गत गर्न सक्छौँ। तर के हामी एकअर्कासँग सङ्गत गर्न थालेपछि साथी हुन्छौँ? अहँ। सुष्टि गरिएका प्राणी र सृष्टिकर्ताबीचको सम्बन्ध कहिल्यै परिवर्तन हुँदैन। केही मानिसहरूले मलाई आश्रय र सुरक्षा दिएका छन्, र त्यसको लागि तिनीहरू आफूलाई असल गुणवाला र मेरो उद्धारकर्ता भएझैँ ठान्छन्। त्यो त भन्ने तरिकै होइन; सबै कुरा परमेश्‍वरद्वारा योजनाबद्ध गरिएको हुन्छ। यदि तिनीहरूले “के तपाईं जुन थालमा खानुहुन्छ त्यही थालमा चुठिरहनुभएको छैन?” भनेर सोधे भने, त्यो भनाइलाई कसरी व्याख्या गरिनुपर्छ? यदि कसैले केही चीज प्रस्ट देख्न सक्दैन भने, उसले त्यसमा मनोमानी ढङ्गले नियम लागू गर्नु हुँदैन। त्यसो गर्नाले सजिलै आलोचनातर्फ डोर्‍याउँछ। यदि तँलाई आफू सृष्टि गरिएको प्राणी हुँ भन्ने थाहा छ भने, तैँले यो कुरालाई कुन अर्थमा लिनुपर्छ? यदि तैँले यो सम्बन्ध प्रयोग गरेर मलाई जबरजस्ती गर्छस् वा मेरो नजिक हुन वा मलाई मख्‍ख पार्न खोज्छस् भने, म तँलाई भन्छु, तँ गलत छस्। त्यसो गर्ने प्रयास नगर्, यदि तँ मलाई मख्‍ख पार्न खोज्छस् भने म तँबाट दिक्क हुनेछु। केही मानिसहरूले सोध्छन्, “के तपाईंले त्यस्तो कुरा सहनुहुन्थेन र?” अहँ। मानिसले मलाई मख्‍क पार्न खोज्नु गलत हो—यसले सामान्य सम्बन्ध बन्दैन। केही मानिसले यसो भन्‍न सक्छन्, “म जवान, सुन्दर, र स्पष्टवक्ता छु। के परमेश्‍वरले मजस्ता मानिसहरू रुचाउनुहुन्न र?” तैँले यस्तो बोल्नै हुँदैन। यदि तँसित यस्ता सोचहरू छन् भने, तैँले परमेश्‍वरका वचनहरूमा जवाफ खोज्न सक्छस्। मलाई कहिल्यै यसरी दिगदिग नपार्। यति भनेपछि त बुझिस् होला नि? योभन्दा बढी प्रष्ट पार्नै सकिँदैन। अनि, तैँले यसलाई कुन रूपमा ग्रहण गर्नुपर्छ? (मान्छे र परमेश्‍वरबीचको सम्बन्ध भनेको सृष्टि गरिएको प्राणी र सृष्टिकर्ताबीचको सम्बन्ध मात्र हो।) त्यो ठिक हो। मान्छेले आफ्नो स्थान सही पार्नुपर्छ। कुनै परिस्थितिमा पनि, तेरो योग्यताको धाक देखाउने, वरिष्ठतामा भर पर्ने वा ससाना चालबाझी गर्ने नगर्, र तेरो पहिचान वा परमेश्‍वरसित तेरो सम्बन्ध परिवर्तन गर्ने निहुमा जीवन जिउने कुनै पनि दर्शन प्रयोग नगर्। जस्तोसुकै परिस्थितिमा पनि त्यस्तो कोसिस नगर्; त्यसरी त तैँले अस्वीकृत हुने जोखिम मोलिरहेको हुनेछस्। यस्तो अर्थहीन संघर्ष गर्नतिर नलाग्। त्यो व्यर्थ छ! जहिले पनि मानिसहरू किन पुरानै अवस्थामा फर्कन्छन्? आजको कुराकानीपछि, तिमीहरूमध्ये अधिकांशले यो गल्ती गर्नेछैनौ, होइन र? (हो।) त्यसले मेरो चिन्ता हटाउँछ। मलाई यी कुराहरू सोचेर बस्ने इच्छा छैन—त्यसले पीडा दिन्छ! समझ भएका व्यक्तिले यी कुराहरू सजिलै बुझ्छन्। परमेश्‍वरका कैयौँ वचनहरूमा यी कुराहरू उल्लेखित छन, र साँच्चिकै स्विकार्न चाहनेहरूको लागि ती बुझ्न कठिन छैनन्। परमेश्‍वरलाई वर्षौँसम्म पछ्याएका र केही सत्यता बुझेकाहरूलाई यी कुराहरू बुझ्न समस्या हुनेछैन, किनभने मानिसहरूले परमेश्‍वरबाट धेरै कुरा सिकेका छन् र तिनीहरूलाई उहाँको कामबारे पूर्ण रूपमा थाहा छ।

२३ जनवरी, २०१९


भाग दुई: 

अगुवा र सेवकहरूसँगका सर्वशक्तिमान् परमेश्‍वरका वार्तालापहरू

(१९९५ देखि जनवरी १२, २०२२)


मानिस नयाँ युगभित्र कसरी प्रवेश गर्छ

आजको हाम्रो सङ्गतिको विषय हो—नयाँ युग अर्थात् राज्यको युगमा मानिसको प्रवेश, अनि यो राज्‍यको युगमा मानिसहरूले कसरी जिउनुपर्छ, यो राज्यको युगमा परमेश्वरको काम अनुभव कसरी गर्नुपर्छ र कसरी यो नयाँ युगमा साँच्चै प्रवेश गर्नुपर्छ। यो नयाँ युगमा मानिस कसरी प्रवेश गर्छ भन्ने विषयको यो छलफल मुख्यत: के कुरामा केन्द्रित हुनेछ? परमेश्वरले राज्यको युगमा कति धेरै वचनहरू व्यक्त गर्नुहुन्छ र उहाँले न्याय र सजायको काम गरिरहनुभएको छ, र परमेश्वरका चुनिएका सबै मानिसहरूले परमेश्वरका मापदण्डहरू पूरा गर्न मानिसले राज्यको युगमा परमेश्वरमा कसरी विश्वास गर्नुपर्छ भनेर ठ्याक्कै थाहा पाउनुपर्छ। विगतमा प्राय: मानिसहरू प्रभुमा विश्वास गर्थे र परमेश्वरको प्रचुर अनुग्रहको आनन्द लिन्थे। अहिले, तिनीहरूले परमेश्वरको न्याय र सजायको काम अनुभव गर्न थालेका छन्, त्यसैले तिनीहरूले कसरी परमेश्वरमाथिको विश्वासबारे आफ्नो पुरानो विचारबाट परमेश्वरका मापदण्डहरू पूरा गर्ने नयाँ विचारमा अवस्थान्तर गर्न सक्छन्? परमेश्वरमाथिको विश्वासबारे तेरा विगतका दृष्टिकोणहरू सही वा गलत जे भए पनि, त्यो अनुसन्धानको विषय हुनेछैन, र तैँले वास्तविकताको सामना गर्नुपर्छ, र अहिले कसरी विश्वास गर्ने र कसरी पछ्याउने भनी तँलाई थाहा हुनैपर्छ। यदि तैँले अनुग्रहको युगमा जसरी विश्वास गरिस्, र त्यही आधारमा पछ्याइरहिस् भने, र तैँले आफ्नो विगतका दृष्टिकोणहरूको आधारमा परमेश्वरमा विश्वास गरिरहिस् भने, तँ नयाँ युगमा प्रवेश गरेको हुनेछैनस्। म पहिला एउटा व्याख्यात्मक वाक्यांश बोल्छु जसले यस मामिलालाई स्पष्ट पार्नेछ। त्यो कुन वाक्यांश हो? त्यो वाक्यांश अनुग्रहको युगमा धेरै बोलिन्थ्यो, र त्यो हो: “जब एक व्यक्तिले परमेश्वरमा विश्वास गर्छ, उसको सम्पूर्ण परिवार आशिषित हुन्छ।” अर्थात, जब एक व्यक्तिले येशूमा विश्वास गर्थ्यो, तब सम्बन्धकै कारण जेठोदेखि कान्छोसम्म उसको सम्पूर्ण परिवार लाभान्वित हुन्थ्यो र तिनीहरू सबैले शान्ति र खुसीको आनन्द उठाउँथे। येशूले छुटकाराको काम गर्नुभएको हुनाले, उहाँ असीम रूपमा सहनशील, धैर्यवान्‌, क्षमाशील र मानिसलाई पापमुक्त पार्ने हुनुहुन्थ्यो। तेरो जीवन प्रवेश र तेरो क्षमता जे-जस्तो भएको भए पनि, वा तैँले विगतमा जति पापहरू गरेको भए पनि, तैँले बस प्रभुसामु स्वीकार गर्नुपर्थ्यो र सबै पाप क्षमा गरिन्थ्यो, र तँलाई शान्ति र आनन्द प्रदान गरिन्थ्यो। तैँले बस “विश्वास” गर्नुपर्थ्यो र त्यो पर्याप्त थियो—त्यो कति सरल थियो। के अहिले एक व्यक्तिले परमेश्वरमा विश्वास गर्दा उसको सम्पूर्ण परिवार आशिषित हुने अवस्था छ? छैन। त्यो काम अहिले किन भइरहेको छैन? किनकि समय भइसकेको छ, र परमेश्वर न्यायको काम गर्न र मानवजातिलाई शैतानको प्रभावबाट सदाको लागि मुक्ति दिन आउनुभएको छ। त्यसैले परमेश्वर अब मानिसहरूलाई उहाँप्रति बफादार र इमानदार हुन, उहाँको आराधना र आज्ञापालन गर्न, अनि उहाँको आदर गर्ने हृदय धारण गर्न माग गर्नुहुन्छ—यी कुराहरू मानिसहरूले गर्नैपर्छ। यदि परमेश्वरमा विश्वास गर्नेहरूले सत्यता ग्रहण र स्वीकार गर्न, सत्यता बुझ्न र प्राप्त गर्न सक्छन् भने, तिनीहरूलाई पूर्ण रूपमा मुक्ति दिइनेछ। तर सत्यता नस्विकार्नेहरू र केवल परमेश्वरको अनुग्रहको लोभ राख्नेहरूलाई निष्कासित गरिनेछ। यदि तँ अझै पनि परमेश्वरमा विश्वास गर्दा तेरो सम्पूर्ण परिवारलाई आशिष् दिइनेछ भन्ने सोच्दै, परमेश्वरलाई अनुग्रहको युगको काम गर्न माग गर्छस् भने, त्यो ठूलो मूर्खता हो! परमेश्वरले अहिले अनुग्रहको युगको काम गरिरहनुभएको छैन। त्यो युग समाप्त भइसक्यो। तैँले कुरा बुझिस् नि, हैन?

शब्दले नै इङ्गित गरेझैँ, यो “नयाँ युगमा प्रवेश गर्नु” भनेको आजको राज्यको युगमा प्रवेश गर्नु हो, र यसमा परमेश्वरमाथिको विश्वासबारे तेरो दृष्टिकोण, तेरा अभिप्राय, तेरो विश्वास, तेरो जीवन जिउने र विभिन्‍न कुराहरू अनुभव गर्ने तरिका सबै परिवर्तन हुनैपर्छ। यदि तैँले एउटा कुरा मात्र परिवर्तन गरिस् भने, यदि तँ येशूमा विश्वास गर्थिस् तर आज सर्वशक्तिमान्‌ परमेश्वरमा विश्वास गर्छस्, र तैँले विश्वास गर्ने परमेश्वरको नाम मात्र परिवर्तन भएको छ भने, वास्तविकतामा तेरो विश्वास गर्ने तरिका, तँ हिँड्ने मार्ग, र तैँले पछ्याउने कुराहरू परिवर्तन भएका छैनन्। अर्थात्, तेरो पछ्याइ, बुझाइ, र दृष्टिकोणहरूमा केही परिवर्तनहरू हुनैपर्छ। यस आधारमा सत्यता पछ्याउँदा मात्र तेरो विश्वास शुद्ध र साँचो हुन सक्छ। अहिले किन केही मानिसहरू परमेश्‍वरमा विश्‍वास गर्नु अर्थहीन छ, र पहिलेको जस्तो उत्साहजनक छैन भनी सोचेर सधैँ नकारात्मक हुन्छन्? किनभने परमेश्वरमाथिको विश्वासबारे तिनीहरूको दृष्टिकोण अझै परिवर्तन भएको छैन। अलिकति अनुग्रह प्राप्त गर्न वा अलि धेरै परिश्रम गर्न र दौडधुप गर्नमा मात्र ध्यान केन्द्रित गर्दै, तिनीहरू अझै पनि येशूमा विश्वास गर्दाका आफ्ना धारणाहरूमै अल्झिरहन्छन्; तिनीहरू प्रतिभाहरूमा, सतही-स्तरका काम र उपदेशहरूमा, र उत्साहमा मात्र ध्यान दिन्छन्। तैपनि तिनीहरू परमेश्‍वरको वर्तमान कामको गतिअनुसार अघि बढ्दैनन्, परमेश्‍वरका वचनहरू खान र पिउनमा ध्यान दिँदैनन्, र तिनीहरूले पवित्र आत्माबाट अन्तर्दृष्टि पाउँदैनन् त्यसैले तिनीहरू सधैँ नकारात्मक महसुस गर्छन्। यस्ता मानिसहरू परमेश्वरमा विश्वास गर्नेझैँ देखिन्छन्, जबकि वास्तवमा, तिनीहरूले आफ्नो हृदयमा सत्यता स्विकारेकै हुँदैनन्, र त्यसैले तिनीहरूको नकारात्मक अवस्था कहिल्यै समाधान हुँदैन। तिनीहरूले कदापि जीवन प्रवेश गर्दैनन्, तिनीहरू अझै पनि कुनै रूपान्तरणबिना, परमेश्वरमाथिको विश्वासबारे आफ्ना पुराना दृष्टिकोणहरूलाई पक्रिरहन्छन्। के कुरा यही होइन र? पवित्र आत्माको काम परिवर्तन भएको छ, र परमेश्वरमाथिको मानिसको विश्वास पनि पवित्र आत्माको कामसँगै परिवर्तन हुनुपर्छ। यदि तेरो पछ्याइ, जीवन शैली, अनुभवको तरिका, परमेश्वरमाथिको विश्वासबारे तेरो मनोवृत्ति, र परमेश्वरमाथिको विश्‍वासमा तैँले पालेको अभिप्राय र दृष्टिकोण परिवर्तन भएको छैन भने, यसले तैँले पवित्र आत्माको कामका पाइलाहरूसँगै अघि बढिरहेको छैनस् भन्ने देखाउँछ। यदि मानिसहरू पवित्र आत्माको नयाँ कामको गतिसँगै अघि बढ्न, नयाँ तरिकामा परिवर्तित हुन र नयाँ बुझाइहरू प्राप्त गर्न चाहन्छन् भने, तिनीहरूले सत्यता खोज्नैपर्छ, भित्र प्रवेश गर्नैपर्छ, र आफ्ना हरेक चाल र कार्य, विचार र अवाधारणा, हरेक अभिप्राय र दृष्टिकोणजस्ता स-साना कुराहरूमा परिवर्तन ल्याउनैपर्छ—तब मात्र तिनीहरूले प्रगति गर्नेछन्। यदि मानिसहरूले यसका लागि मुख मात्र चलाउँछन्, र व्यवहारमा थोरै मात्र परिवर्तन ल्याउँछन् भने, यसलाई रूपान्तरण मानिँदैन। सबैभन्दा महत्त्वपूर्ण कुरा भनेको तँ आफ्ना विचार र दृष्टिकोण अनि जीवन जिउने तरिकाको रूपान्तरणबाट गुज्रनैपर्छ। यदि तँ आफ्ना पुराना धारणा र कल्पनाहरू त्याग्न सक्छस्, र परमेश्वरमाथिको विश्वासबारे आफ्ना पुराना दृष्टिकोणबारे समझ र ज्ञान प्राप्त गर्न सक्छस् भने, यसले तँ रूपान्तरित भएको प्रमाणित गर्छ। आफैलाई जाँच् र, तेरा कुन भागहरू अझै रूपान्तरित भएका छैनन् भनी हेर्न आफैलाई जाँच्, र हेर् कि तैँले अझै पनि बोल्ने वा विभिन्‍न कुराहरू हेर्ने पुरानो तरिकाहरू कायम राख्छ्स् कि राख्दैनस्, र तँमा गहिरो गरी गढेका तर अझै उजागर नगरिएका विगतका कुराहरू के-के छन्। यदि तैँले कुनै पनि खोजतलास गरिनस् भने, तँलाई त्यहाँ केही छैन भन्ने लाग्न सक्छ, तर तैँले ध्यानपूर्वक खोजतलास गर्दा उजागर गर्नुपर्ने धेरै कुराहरू पाउनेछस्। किन अहिले केही मानिसहरू परमेश्वरको कामका पाइलाहरूसँगै अघि बढ्न कहिल्यै सक्षम नभएका हुन्? किनभने मानिसहरूभित्र त्यसो गर्नबाट रोक्‍ने धेरै कुराहरू छन्, र किनभने मानिसहरूमा नयाँ कुराहरूबारे कुनै बुझाइ छैन र तिनीहरू त्यसलाई स्विकार्न सक्दैनन्। किन मानिसहरू सधैँ परमेश्वरबारे धारणाहरू पाल्छन्? तिनीहरूसँग परमेश्वरको वचन र कामबारे धारणाहरू हुन्छन्, परमेश्वरको न्याय र सजायबारे पनि धारणाहरू हुन्छन्, परमेश्वरले कुन मानिसहरूलाई मुक्ति दिनुहुन्छ र कुन मानिसहरूलाई हटाउनुहुन्छ भन्‍ने कुरा तिनीहरू स्विकार्न सक्दैनन्, र परमेश्वरले चिन्ह र चमत्कारहरू देखाउनुहुन्न भन्ने तथ्यलाई पचाउन सक्दैनन्। यसको खास कारण के हो? एउटा कारण के हो भने यो मानिसहरूको घमण्डी र आत्मधर्मी प्रकृतिद्वारा निर्धारित हुन्छ, किनभने मानिसहरूसँग हरेक मामिलाबारे सधैँ आफ्नै धारणा र कल्पनाहरू हुन्छन्—यो मामिलाको जड यही हो; अर्को कारण वस्तुगत छ, र त्यो के हो भने, मानिसहरूले परमेश्वरमाथिको विश्वासबारे धेरै गलत धारणाहरू पालेर राखेका हुन्छन् जुन रूपान्तरित भएकै हुँदैनन्, र त्यो किन हो भने ती गहिरो गरी गढेका कुराहरू अझै पनि रूपान्तरित गरिएकै हुँदैनन्। येशू वा यहोवामाथिको आफ्नो विश्वासबाट बोलिने ती पुराना तरिकाले अझै पनि तिनीहरूको हृदयमा जरा गाडेका हुन्छन्, त्यसैले तिनीहरूले परमेश्वरको नयाँ काम सामना गर्दा, साँचो मार्गलाई त स्विकार्छन्, तर परमेश्वरको बोल्ने र काम गर्ने नयाँ तरिकाहरू स्विकार्न सक्दैनन्। तँ किन यी नयाँ कुराहरू स्विकार्न सक्दैनस्? किनभने तँ अझै पनि विगतका ती पुराना कुराहरूमै टाँसिइरहेको छस् र तँ तिनलाई त्याग्न सक्दैनस्, जसले तँलाई यी नयाँ कुराहरूको प्रतिरोध गर्ने तुल्याउँछ। यदि तँभित्र विगतका ती कुराहरू नभएका भए, तँ परमेश्वरको अहिलेको काम स्विकार्न सक्षम हुनेथिस्। यदि तँ विगतका ती कुराहरू त्याग्न सक्दैनस् भने, तैँले परमेश्वरबारे धारणाहरू विकास गर्ने र उहाँविरुद्ध विद्रोह गर्ने सम्भावना हुनेछ, र परिणामस्वरूप तैँले घाटा भोग्नेछस्। यदि तैँले आफूलाई परमेश्वरविरोधी बनाइस् भने, तँ परमेश्वरद्वारा हटाइने सम्भावनामा पर्नेछस्, र परमेश्वरले तँलाई दण्ड दिनुहुनेछ।

कुराहरू गर्ने र बुझ्ने कुन पुराना तरिकाहरूले र विगतका कुन पुराना दृष्टिकोणहरूले अझै पनि तिमीहरूभित्र गहिरो जरा गाडेका छन् भनी हेर्न तिमीहरूले खोजतलास र जाँच गर्नुपर्छ। म तिमीहरूलाई एउटा सरल उदाहरण दिन्छु। केही मानिसहरूले ख्रीष्टलाई कहिल्यै देखेका छैनन् न उहाँले बोल्नुभएको सुनेका नै छन्। तिनीहरूले ख्रीष्टले व्यक्त गर्नुभएका वचनहरू मात्र पढेका छन्, र यी वचनहरू असल र अख्तियारपूर्ण छन्, र ती न्यायका वचनहरू हुन् भन्छन्, तर वास्तविकतामा ख्रीष्टसँग सम्पर्कमा आएपछि, तिनीहरूभित्र धारणाहरू उत्पन्न हुन थाल्छन्, र तिनीहरू यसो सोच्छन्, “परमेश्वर किन यति कडा रूपमा बोल्नुहुन्छ? परमेश्वरले मानिसहरूलाई किन यसरी उपदेश दिनुहुन्छ? उहाँ किन यति आडम्बरपूर्ण रूपमा बोल्नुहुन्छ? मानिसको खुलासा र न्याय गर्दै कुरा गर्ने उहाँको तरिका अति डरलाग्दो छ। त्यसलाई कसले स्विकार्न सक्छ? येशूमाथिको हाम्रो विश्वास फरक छ। सबैजना नम्र भएर बोल्छन् र एकअर्कासँग मिलनसार छन्। उहाँले जसरी कोही बोल्दैन। म त्यस प्रकारको परमेश्वरलाई कदापि स्विकार्न सक्दिनँ र उहाँजस्तो परमेश्वरलाई सहन सक्दिनँ। यदि उहाँ प्रभु येशूजस्तै नरम र सौहार्दपूर्वक रूपमा बोल्नुभयो भने, यदि उहाँ मानिसहरूसँग मिलनसार हुनुभयो भने, म उहाँलाई स्विकार्न सक्षम हुनेछु। तर म यस प्रकारको परमेश्वरलाई स्विकार्न सक्दिनँ। म उहाँसँग संलग्न हुन पनि सक्दिनँ!” तँ यो साँचो मार्ग हो, यी देहधारणका वचनहरू हुन् भनी स्विकार्छस्, र तँ पूर्ण हृदयले विश्वस्त भएको छस्, त्यसोभए, जब तँ ख्रीष्टको सम्पर्कमा आउँछस्, उहाँको स्वरबारे, उहाँले प्रयोग गर्नुहुने वचनहरूबारे, र उहाँ बोल्नुहुने तरिकाबारे किन धारणाहरू राख्छस् जुन तैँले त्याग्नै सकेको छैनस्? यसले के प्रमाणित गर्छ? यसले प्रमाणित गर्छ कि तेरो हृदयलाई ती पुराना कुराहरूले पहिले नै कब्जा गरिसकेका छन् र ती धारणा र नियम बनिसकेका छन्। वास्तवमा, यी सबै कुराहरू मानिसबाट आउँछन्, तिनीहरू सबै मानिसका निर्णय र कल्पनाहरू हुन्, र तिनीहरू सत्यतासँग मेल खाँदैनन्। यदि कसैले आजको परमेश्वरमा यी कुराहरू थोपर्ने प्रयास गऱ्यो भने, तिनीहरू यो गर्न असमर्थ हुने मात्र होइन, तिनीहरूले उहाँको प्रतिरोध गर्ने पनि सम्भावना हुनेछ। परमेश्वरले विभिन्न युगहरूमा गर्नुहुने काम फरक-फरक हुन्छ, त्यसैले उहाँले व्यक्त गर्ने स्वभाव पनि फरक हुन्छ, र परमेश्वरसँग जे छ र उहाँ जे हुनुहुन्छ, जुन उहाँले प्रकट गर्नुहुन्छ, त्यो पनि फरक हुन्छ। तँ यसमा नियमहरू लागू गर्न सक्दैनस्; जब लागू गर्छस्, तब तैँले परमेश्वरबारे धारणाहरू विकास गर्ने सम्भावना हुनेछ, र तैँले परमेश्वरको प्रतिरोध गर्न पनि सक्नेछस्। यदि तैँले आफैबारे मनन गरिनस् र पश्चात्ताप गर्न पूर्ण रूपमा अस्वीकार गरिस् भने, तँ परमेश्वरद्वारा निन्दित हुनेछस् र उहाँले तँलाई दण्ड दिनुहुनेछ। हरेक युगमा उहाँको काम यस्तै हुन्छ—परमेश्वरलाई स्विकार्ने र पालन गर्ने, उहाँद्वारा आशिषित हुने केही मानिसहरू र परमेश्वरको विरोध र निन्दा गर्ने, उहाँद्वारा नष्ट गरिने केही मानिसहरू सधैँ हुनेछन्। परमेश्वरले आफ्नो आखिरी दिनहरूको काममा कति धेरै वचनहरू बोल्नुहुन्छ र कति धेरै सत्यताहरू व्यक्त गर्नुहुन्छ। उहाँ धारणा राख्ने मानिसहरूसँग डराउनुहुन्न, उहाँको डर मानिसहरूले उहाँका वचनहरू पढ्‌नेछैनन्, वा उहाँले व्यक्त गर्नुभएको सत्यता स्विकार्नेछैनन् भन्ने हो—यो सबैभन्दा डरलाग्दो कुरा हो। यदि तेरा धारणा र दृष्टिकोणहरू परमेश्वरले व्यक्त गर्नुभएको सत्यतासँग मेल खाँदैनन् भने, तिनीहरू सत्यताको विपरीत छन्, तिनले परमेश्वरको विरोध गर्छन्, र तिनीहरू असमर्थनीय छन्। मानिसहरूमा भ्रष्ट स्वभाव हुन्छ, तिनीहरू विद्रोही र प्रतिरोधी हुन्छन्, र तिनीहरूसँग विचारहरू हुन्छन्—तिनीहरूको विचारमा के हावी हुन्छ? तिनमा मानिसहरूको अभिप्राय, र मानिसहरूले कुराहरूलाई हेर्ने तरिका र दृष्टिकोण हावी हुन्छ, त्यसैले तेरा विचारहरू पवित्र आत्माबाट आउँदैनन्, न त ती सत्यताको आधारबाट पैदा हुन्छन्। म किन भन्छु कि तेरा धारणा र दृष्टिकोण मानिस र देहका कुराहरू हुन्? किनभने तेरा विचारहरूमा सत्यता हावी हुँदैन, न त ती सत्यतामा आधारित चिन्तनबाट पैदा हुन्छन्। केही मानिसहरूका विचारहरू बाइबलमा आधारित चिन्तनबाट आउँछन्, र त्यो झन् गलत हो। हामी बाइबल आफैमा गलत छ भनिरहेका छैनौँ, परमेश्वरले विगतमा गर्नुभएको कामलाई उहाँको नयाँ कामसँग तुलना गर्न अनुपयुक्त छ मात्र भनिरहेका छौँ—तैँले उहाँको कामलाई यसरी तुलना गर्नै हुँदैन। उदाहरणका लागि, के अनुग्रहको युगमा मानिसहरूले यहोवाको कामलाई प्रभु येशूको कामसँग तुलना गर्न उपयुक्त हुने थियो? के तैँले प्रभु येशूको कामलाई राज्यको युगमा हुने परमेश्वरको आजको कामसँग तुलना गर्न उपयुक्त हुन्छ? निस्सन्देह, तिनीहरूलाई तुलना गर्नै सकिँदैन। किनभने परमेश्वरको कामको प्रत्येक चरण अगाडिको चरणभन्दा उच्च छ, र उहाँले आफ्नो काम दोहोऱ्याउनुहुन्न। जब परमेश्वरले नयाँ कामको नयाँ चरण गर्नुहुन्छ र नयाँ युग सुरु गर्नुहुन्छ, तब त्यहाँ सधैँ परमेश्वरको कामको विरोध गर्ने र उहाँको विरुद्धमा खडा हुने मानिसहरूको एक समूह वा ठूलो जमात किन हुन्छ? हरेक युगमा यस्तो किन हुन्छ? किनभने, मानिसहरूले परमेश्‍वरको नयाँ कामलाई स्विकारे वा नस्विकारे पनि, तिनीहरूले विगतमा गरेका बाइबलको व्याख्याहरू, साथै परमेश्‍वरको नाम, स्वरूप, अनि परमेश्‍वरमाथिको विश्‍वास र परमेश्‍वरमा विश्‍वास गर्ने तरिकाहरूबारे तिनीहरूका विचारहरू पहिले नै तिनीहरूका हृदयमा संरचित हुन्छन्। यसबाहेक, तिनीहरू ती कुराहरूलाई कदर गर्छन्, र, आफूले केही लाभहरू कमाएको विश्वास गर्दै, तिनीहरू असीम रूपमा अहंकारी हुन्छन्, र आफूलाई अद्भुत र अति महान् ठान्छन्, र जब परमेश्वरले आज गर्नुहुने काम उहाँले विगतमा गर्नुभएको कामभन्दा कति फरक छ भनी देख्छन्, तिनीहरू त्यसलाई मुल्याङ्कन गर्छन्। तिनीहरूले सधैँ अनुग्रहको युगबाट कुराहरू लिन्छन् र तिनलाई आजको परमेश्वरसँग, परमेश्वरले अहिले गर्नुहुने कामसँग, र आजका सत्यताहरूसँग तुलना गर्छन्—के तिनीहरूलाई तुलना गर्न मिल्छ? कुराहरूमा नियमहरू लागू नगर्, बरु तँमा यो सचेतना हुनैपर्छ: “मैले अब परमेश्वरको नयाँ काम स्विकारेको छु तर त्यहाँ केही कुराहरू छन् जुन म ग्रहण गर्न सक्षम छैन। म तिनलाई बिस्तारै अनुभव गर्नेछु र चिन्नेछु, म तिनलाई अलि अलि गरेर पछ्याउनेछु, कमिलाले हड्डी ताछे जस्तै तिनलाई ग्रहण गर्न जारी राख्नेछु र बिस्तारै म तिनीहरूलाई बुझ्नेछु।” परमेश्वरको काम अनन्त रूपमा रहस्यमय छ, र यो अथाह छ; मानिस कहिल्यै यसको जरासम्म पुग्न सक्दैन। एक-दुई वर्षसम्म यो अनुभव गरेपछि, मानिसहरूले केही बुझाइ प्राप्त गर्न सक्लान्; तीन-चार वर्ष पछि, मानिसहरूले अलि बढि बुझाइ प्राप्त गर्न सक्लान्, र अलि अलि गर्दै तिनीहरू बढ्नेछन् र परिवर्तन हुनेछन्। ती पुराना कुराहरूबारे तिनीहरूको दृष्टिकोण बिस्तारै परिवर्तन हुनेछ, र अलि अलि गर्दै तिनीहरूले ती दृष्टिकोणलाई त्याग्नेछन्; जब मानिसहरूले ती पुराना कुरालाई त्याग्छन् तब मात्र तिनीहरूले नयाँ कुराहरू बुझ्नेछन्। ती पुराना कुराहरू अझै पनि तँभित्र गहिरो रूपमा गढिएका छन्, र तैँले ती भेट्टाउन सुरु पनि गरेको छैनस्, र तैपनि तँ जानाजानी आफ्ना धारणाहरू फैलाउन र आफ्नो राय व्यक्त गर्ने हिम्मत गर्छस्, र मनपरि बोल्छस्—यसको कुनै अर्थ लाग्दैन। म किन भन्छु कि मानिस अति अहङ्कारी बन्छन्? कारण यही हो। मानिसभित्रका ती सडेका कुराहरू बेकार छन्, तर तिनीहरू अझै पनि तिनलाई जानीजानी व्यक्त गर्ने र फैलाउने साहस गर्छन्। के यो पूर्ण रूपमा व्यर्थ छैन? तसर्थ, केही मानिसहरूले कामको यो चरणलाई स्विकारेका छन् र परमेश्वरका वचनहरू पढेका छन्, तर तिनीहरूले वास्तवमा आफूभित्र बोकेका ती पुराना कुराहरूलाई त्यागेका छैनन्। कतिपय ठाउँमा अगुवा र सेवकहरूले आफ्नो धारणाअनुसारको काम पूरा र कार्यान्वयन गर्न सक्षम हुन्छन् तर काम आफ्नो धारणाअनुसार भएन र तिनीहरूले त्यो काम गर्न चाहेनन् भने किन कार्यान्वयन गर्दैनन्? यो अवस्था किन आउँछ? किनभने मानिसहरू ती पुराना कुराहरू त्याग्न असमर्थ छन् जुन तिनीहरूले भित्र बोकेका छन्। तँभित्रका ती पुराना कुराहरूले जति आकार लिन्छन्, त्यति नै तीव्र रूपमा तँ प्रतिरोध गर्छस्। के त्यस्तो होइन र? किन अहिले धार्मिक संसारमा केही त्यस्ता अगुवाहरू छन्, जो जति उच्च स्थानमा पुग्छन् र जति धेरै मानिसहरूलाई अगुवाइ गर्छन् त्यति नै अहङ्कारी र त्यति नै परमेश्वरको आखिरी दिनहरूको काम स्विकार्न असक्षम हुन्छन्? किनभने मानिसहरू सधैँ विगतका कुराहरूमा टाँसिन्छन्, तिनीहरूले परमेश्वरका वचनहरूलाई सत्यता र जीवनको रूपमा लिँदैनन्, र परमेश्वरलाई सबभन्दा महान् र सर्वोच्चको रूपमा आदर गर्न सक्षम हुँदैनन्। बरु, तिनीहरूले आफ्नै धार्मिक धारणा र आफ्नै विचार र दृष्टिकोणलाई सत्यता र सत्य मार्गको रूपमा लिन्छन्—के यो भयानक गल्ती होइन? यसरी, के तँ कतैपनि सत्यता भेट्टाउन सक्षम हुनेछस्? यदि तँ आफ्ना ती कुराहरू सत्यता हुन् भनी विश्वास गर्छस् भने, के तँ अझै पनि परमेश्वरबाट सत्यता प्राप्त गर्न सक्षम हुनेछस्? के तँ अझै पनि सत्यता खोज्न र यसको तृष्णा गर्न सक्षम हुनेछस्?

केही मानिसहरू भन्छन्, “मैले परमेश्वरका धेरै वचनहरू पढेको छु, मैले परमेश्वरको आवाज सुनेको छु, म साँचो मार्ग स्विकार्छु र मलाई परमेश्वरको वचन कसरी पढ्ने भन्ने थाहा छ। म आफ्ना समस्याहरू आफै समाधान गर्छु, मलाई अरूको मद्दत चाहिँदैन, र यसले मेरो जीवन बढ्न सक्छ भनी सुनिश्चित गर्छ।” जब तँ त्यसरी कुरा गर्छस् तँ कुराहरूलाई अतिरंजित गर्छस्। यदि तँ आफैमा भर परेर परमेश्वरका वचनहरू पढ्छस् र पवित्र आत्माले तँलाई अन्तर्दृष्टि दिनुहुन्न भने, के तँ तिनलाई बुझ्न सक्षम हुन्छस्? यदि परमेश्वरका वचनहरूले तेरो खुलासा र तँ भित्रको भ्रष्टता विच्छेद गरेनन् भने, तँ परिवर्तित हुन र बुझ्न असक्षम हुनेछस्—तँलाई कुनै पनि बुझाइमा पुग्न गाह्रो हुनेछ। मानिसहरू उपन्यास पढ्दा, तिनलाई राम्ररी बुझेर धेरै दृश्यहरू सम्झन सक्षम हुन्छन्, र एउटा उपन्यास पढिसक्दा, तुरुन्तै अरूलाई त्यसबारे बताउन सक्छन्। तर जीवनका मामिलाहरू अरु कुनै पनि कुरा भन्दा फरक हुन्छन्। जीवनका मामिलाहरू अत्यन्तै गहन हुन्छन्, र ती थोरै बुझ्नु अघि पनि तैँले वर्षौँ विश्वास गर्नैपर्छ। तैँले परमेश्वरको एउटा वाणी जीवनभर अनुभव गर्न सक्छस् तैपनि त्यसलाई पर्याप्त अनुभव गर्न चाहिँ सक्दैनस्। परमेश्वरले जेसुकै वाणी उच्चारण गर्नुभए पनि, तैँले बाँचुन्जेल त्यसलाई पर्याप्त अनुभव गर्नेछैनस्; तेरो क्षमता जतिसुकै राम्रो भए पनि, तैँले सत्यता बुझ्नु अघि परमेश्वरका वचनहरूको अनुभव र अभ्यासमा भर पर्नै पर्छ। उदाहरणका लागि, एक इमानदार व्यक्ति बन्ने प्रक्रियालाई लिऊँ। तैँले झूट बोल्ने समस्या समाधान गर्न सक्नु अघि कति वर्ष अनुभव गर्नुपर्छ? केवल एक वा दुई वर्षको अनुभव पछि काम सक्कियो, तैँले अब झूट बोल्नेछैनस्, तँ अब छली छैनस्, र अब एक इमानदार व्यक्ति भइस् भन्ने हुँदैन। यो सम्भव छैन। तैँले यो परिणाम देख्नु अघि तँसँग धेरै दशकको अनुभव हुनैपर्छ। किनभने मानिसहरू धेरै जटिल हुन्छन्, तिनीहरूको भ्रष्ट स्वभावले तिनीहरू भित्र गहिरो जरा गाडेको हुन्छ, तिनीहरूको धारणाहरूले तिनीहरूलाई सत्यतामा प्रवेश गर्नबाट, परमेश्वरलाई चिन्नबाट रोक्छ, तिनीहरूको अभिप्रायले तिनीहरूलाई स्वभाव परिवर्तन गर्नबाट, सत्यताको अभ्यास गर्नबाट रोक्छ, र तिनीहरूको दृष्टिकोण र तिनीहरूले आफ्नो कार्य र बोलीमा लिने अडानले तिनीहरूलाई सत्यता बुझ्नबाट रोक्छ। यदि तँ सत्यताको पक्षमा बोल्न र कार्य गर्न सक्षम हुन्छस्, त्यो सत्यताको पक्षमा जुन परमेश्वरले मानिसलाई राज्यको युगमा प्राप्त गर्न माग गर्नुहुन्छ, भने तँ सजिलैसँग उहाँको काममा समर्पित हुन र परमेश्वरमाथिको विश्वासको सही मार्गमा प्रवेश गर्न सक्षम हुनेछस्। यदि तँ सत्यताको पक्षमा खडा हुँदैनस् भने, तँ परमेश्वरबाट टाढा भट्किसकेको हुनेछस्, वा तँ परमेश्वरको विरोधमा खडा भइरहेको हुनेछस्। तैँले धेरै प्रवचनहरू सुनेको र यति लामो समयसम्म परमेश्वरमा विश्वास गरेकोले तेरो कदमा ठूलो कमी छैन भनेर नसोच्! सत्यता पछ्याउनु भनेको जीवन प्राप्त गर्ने मामला हो, अनन्त जीवन प्राप्त गर्नु हो। सत्यता सदैव अपरिवर्तनीय छ, सधैं लागू हुन्छ, अकाट्य, निर्विवाद छ, सत्यतालाई कहिल्यै त्याग्नु हुँदैन—सत्यताको मूल्य र महत्त्व यही हो। सत्यता सबैभन्दा उच्च, गहन र मूल्यवान कुरा हो। यो बहुमूल्य छ, र व्यक्तिले जीवनभरको अनुभव पछि जे बुझ्न र प्राप्त गर्न सक्छ, त्यसको सीमा हुन्छ।

कसैले भन्छ, “म सर्वशक्तिमान् परमेश्वरमा विश्वास गर्छु र म मेरो आस्था घरमा एक्लै सञ्चालन गर्छु, र त्यसैगरी म भजन गाउँछु र परमेश्वरको प्रार्थना गर्छु। काम जुनसुकै चरणमा भए पनि म त्यसलाई पछ्याउँछु र यो विश्वासलाई अन्तिम समयसम्म कायम राख्दा परमेश्वरले मलाई त्याग्नुहुनेछैन।” तँलाई यो कस्तो लाग्छ? तँ घरमा आफ्नो विश्वास चलाएर सत्यता कसरी पछ्याउन सक्छस्? तैँले आफ्नो कर्तव्य ननिभाई परमेश्वरको काम कसरी अनुभव गर्न सक्छस्? यदि तैँले आफ्नो कर्तव्य निभाइनस् भने, केही भ्रष्ट स्वभावहरू खुलासा हुनेछैनन्, त्यसपछि तँ आफैबारे मनन कसरी गर्नेछस्? परमेश्‍वरका वचनहरूको न्याय र सजायलाई तैँले कसरी अनुभव गर्नेछस्? परमेश्वरका वचनहरूले कसरी तेरो खुलासा र निराकरण गर्नेछन्? मानिसहरू घरमा यी कुरा अनुभव गर्न असमर्थ हुन्छन्। के तँ व्यावहारिक अनुभव बिना आफैलाई साँच्चै चिन्न सक्छस्? के तँ साँच्चै परिवर्तन हुन सक्छस्? परिवर्तन असम्भव हुनेछ। परमेश्वरको काम अनुभव गर्न, तैँले मण्डली जीवन जिउनैपर्छ, र आफ्नो कर्तव्य निभाएर मात्र तैँले कुराहरू उचित रूपमा अनुभव गर्न सक्छस्। यदि तँ घरमा दस वर्ष वा सो भन्दा बढी, बीस वर्ष वा सो भन्दा बढि आफ्नो विश्वास सञ्चालन गर्छस्, र ठूलो रातो अजिङ्गरलाई ढालियो र ठूला विपत्तिहरू समाप्त भए भने, तब के तँ साँच्चै अनुभव गरेको र गवाही दिएको कुरा गर्न सक्षम हुनेछस्? के तैँले पनि परमेश्वरले कष्ट भोग्नुभए झैँ कष्ट भोगेको हुनेछस्? परमेश्वरका मानिसहरू, जसले यस्तो सुन्दर गवाही दिएका हुनेछन्, तिनीहरू साँच्चै परिवर्तित हुनेछन्, साँच्चै परमेश्वरमा समर्पित हुनेछन् र उहाँप्रति साँच्चै निष्ठावान हुनेछन्—के तँ यस्तो गवाही दिन सक्षम हुनेछस्? मलाई डर छ, त्यो समय, तँ पूर्ण रूपमा लज्जित हुनेछस्। परमेश्वर किन भन्नुहुन्छ कि धेरैलाई बोलाइन्छ, तर थोरै चुनिन्छन्? किनभने, भ्रष्ट मानवजातिमाझ सत्यतालाई प्रेम गर्नेहरू निकै कम छन्। अधिकांश मानिसहरू सत्यतालाई प्रेम गर्दैनन्, तिनीहरूमा सत्यता स्विकार्ने क्षमता झनै कम हुन्छ। म किन यसो भन्छु? केही मानिसहरू परमेश्वरमा विश्वास गर्छन्, र घरमा सबै ठीकठाक हुँदा कुनै गुनासो गर्दैनन्। तर, केही गडबड हुँदा, परिवारको कुनै सदस्य बिरामी भएर अस्पतालमा भर्ना हुँदा, वा छोराछोरी कलेजमा भर्ना नहुँदा वा कुनै विपत्ति आइपर्दा, तिनीहरूले टेबुलमा मुट्ठी पिट्छन् र परमेश्वरबारे गुनासो गर्छन्, भन्छन्, “ह्या! परमेश्वरमाथिको विश्वासले मलाई के दियो? परमेश्वरले मलाई आशिष् दिनुभएको छैन! तपाईँले मलाई, मसँग सम्बन्धित सबै कुरालाई, मेरो सम्पूर्ण परिवार, मेरा छोराछोरीहरू, मेरो पति (वा मेरी पत्नी), साथै मेरो आमा र बुबा, सबैजनालाई आशिष् दिनु पर्छ। यदि मेरो परिवारलाई यस्तो नभएको भए, के म गम्भीरता साथ् सत्यता पछ्याउने थिइनँ?” सत्यता प्राप्त नगरेकोमा तिनीहरू यस्ता बहाना बनाउँछन्! के तिनीहरूको बहानाले सत्यताको स्थान लिन सक्छ? तिनीहरू आफ्ना बहाना पूर्णतया पर्याप्त र योग्य छन्, र गुनासो गर्नु सही हो भनी विश्वास गर्छन्। मानिसहरूले परीक्षा र सङ्कष्टहरूको सामना नगर्दा परमेश्वर बारे गुनासो गर्दैनन्। तिनीहरू परमेश्वर कति महान् र अद्भुत हुनुहुन्छ भनेर कराउँछन्। तर परीक्षाहरू र सङ्कष्टहरू आउनेबित्तिकै, तिनीहरूको परमेश्वर बारे गुनासो गर्ने इच्छा जुनसुकै बेला पनि प्रस्फोट हुन सक्छ। तिनीहरू कुराबारे चिन्तन र सोच्ने प्रयास नै गर्दैनन्; प्राकृतिक रूपमा आफ्ना भावनाहरू पोख्छन्। केही मानिसहरूको लागि, यो तिनीहरूको परिवारलाई हुने कुरा नभई तिनीहरूको गाईवस्तुलाई हुने कुरा हो र तिनीहरू परमेश्वरबारे गुनासो गर्छन्। के यो अति अव्यावहारिक छैन? यदि व्यक्ति आफ्नो परिवारमाथि जेसुकै आइपर्दा पनि, जस्तोसुकै विपत्ति आइपर्दा पनि, परमेश्वर बारे गुनासो नगर्ने, कुरालाई हृदयमा नलिने अवस्थामा पुग्न सक्छ, जब जेसुकै आइपर्दा पनि आफ्नो कर्तव्य निभाउने वा आफू परमेश्वरमा समर्पित हुने कार्यमा ढिलाइ गर्दैन, जब परमेश्वरप्रति उसको आज्ञापालन अप्रभावित हुन्छ, र आइपरेको कुराले उसलाई परमेश्वरको प्रशंसा गर्नबाट रोक्दैन भने, यसले परमेश्वरमाथि विश्वास गर्ने उसको हृदय शुद्ध छ भन्ने प्रमाणित गर्छ। “जब एक व्यक्तिले परमेश्वरमा विश्वास गर्छ, उसको सम्पूर्ण परिवार आशिषित हुन्छ” भन्ने दृष्टिकोण गलत छ। यदि तँ परमेश्वरमाथिको तेरो विश्वासमा सधैं यो दृष्टिकोणमा टाँसिन्छ्स् भने, तैँले कहिल्यै सत्यता प्राप्त गर्नेछैनस्। आफ्नो अविश्वासी परिवारका सदस्यहरू र आफन्तहरूलाई हेर्, तिनीहरू हरेक दिन आफ्नो जीवन बिताउन व्यस्त छन्; जब विपत्तिहरू आउँछन्, के तिनीहरू उम्कन सक्षम हुनेछन्? अहँ, तिनीहरू सक्षम हुनेछैनन्। यदि तँ परमेश्वरमाथिको तेरो विश्वासमा सत्यता पछ्याउँदैनस् र आफ्ना आफन्तहरू जस्तै विपत्तिहरूको दण्डबाट बच्न असमर्थ रहन्छ्स् भने, तँ तिनीहरूसँगै नष्ट हुनेछस्। यद्यपि, यदि तँ सत्यता पछ्याउँछस्, र तिनीहरूको सार बुझ्न सक्षम हुन्छस् भने, तँ शैतानलाई अस्वीकार गर्न सक्षम हुनेछस्, र सोच्नेछस्, “तिनीहरू परमेश्वरमा विश्वास गर्दैनन्। तिनीहरू दियाबलस हुन् र तिनीहरू विपत्तिहरूमा नष्ट हुनुपर्छ। तिनीहरू मलाई परमेश्वरमा विश्वास गर्नबाट रोक्न खोज्थे, र तिनीहरूले परमेश्वरको प्रतिरोध गर्ने कुराहरू भने, जुन परमेश्वरप्रति निन्दनीय थिए। विपत्तिमा मरेपछि तिनीहरूले आफ्ना उचित मरुभूमि पाए। यसमा, परमेश्वरका वचनहरू साँच्चै पूरा भएका छन्।” तँसँग पहिला यो विश्वास थिएन र तँ दियाबलसहरूलाई सराप्ने हिम्मत गर्दिनथिस्। अब, तैँले दियाबलसहरूको वास्तविक अनुहार देखिस् र तेरो हृदयले यी परमेश्वर-विरोधी दियाबलसहरूलाई घृणा गर्न थाल्छ, र यदि तिनीहरू मरे भने, तैँले तिनीहरूलाई गाड्नु मात्र पर्नेछ। तिनीहरूसँग यसरी व्यवहार गर्न सक्षम हुनुले तेरो हृदय साँच्चै परमेश्वरतर्फ फर्केको देखाउँछ। यदि तँ अझै पनि आफ्नो हृदयमा “जब एक व्यक्तिले परमेश्वरमा विश्वास गर्छ, उसको सम्पूर्ण परिवार आशिषित हुन्छ, परिवारले हुर्काएका पशूहरू पनि आशिषित हुन्छन्, घर आशिषित हुन्छ, र त्यो जमिनमा भएका बालीहरू आशिषित हुन्छन्,” भन्ने धारणाहरू र कल्पनाहरू कायम राक्छस् भने, यी कुराहरूले तँलाई सत्यता र परमेश्वरलाई पछ्याउन अनि आफ्नो कर्तव्य निभाउनबाट रोक्नेछन्। यदि कसैको हृदय शुद्ध रूपमा परमेश्वरतर्फ फर्कन्छ, केवल परमेश्वरतर्फ फर्कन्छ भने, तिनीहरूको हृदय निकै शुद्ध र सरल हुन्छ, र जब समय आउँछ तिनीहरूले निकै कम कष्ट भोग्छन्। अहिले तैँले किन यति धेरै कष्ट भोग्छस्? किनभने तँ आफ्नो परिवारको लागि, आफ्ना छोराछोरीहरूका लागि, धेरै मेहनत गर्दै पूरै दिन दौडधुप र व्यस्ततामा बिताउँछस्। यदि तैँले आफूलाई मण्डलीको लागि विशुद्ध रूपमा समर्पित गरिस् भने, म भन्न सक्छु कि तैँले बरू आराम महसुस गर्नेछस्, होइन र? तँ अहिले पारिवारिक मामिलाहरूमा निकै व्यस्त भएको र मण्डलीका मामिलाहरूमा निकै कम व्यस्त भएको, अनि तेरो घरका मामिलाहरू अति बोझ्पूर्ण भएको कारणले नै तँ यसलाई सहन सक्दैनस्, परमेश्वर बारे गुनासो गर्न थाल्छस्। तर वास्तवमा, तैँले परमेश्वरलाई कति अर्पण गरेको छस्? तैँले उल्लेख गर्न लायक केही अर्पण गरेको छैनस्! तँ अझै पनि घर र आफ्नो देहको मामिलामा यति धेरै दौडधुप गर्छस्, त्यसोभए तैँले कसरी परमेश्वरबारे गुनासो गर्न सक्छस्? तैँले अब उप्रान्त परमेश्वरसँग गुनासो गर्नै हुँदैन। परमेश्वरमा विश्वास गर्ने जो कोही सत्यता प्राप्त गर्न सक्षम हुन्छ र ऊसँग परमेश्वरलाई चिन्ने मौका हुन्छ—यो महत्त्वपूर्ण छ, अरू कुनै पनि कुरा भन्दा महत्त्वपूर्ण छ, र तैँले मुक्ति प्राप्त गर्नेछस् कि गर्नेछैनस् भन्ने कुरासँग सीधै सम्बन्धित छ। पहिला, यद्यपि, तैँले विगतका आफ्ना गलत अभिप्राय, दृष्टिकोण र बुझाइ, र तैँले आफै भित्र पछ्याउने कुराहरूलाई लिएर, तिनलाई परमेश्वरका वचनअनुसार विच्छेद गरेर बुझ्नुपर्छ। जब तँ यी कुराहरूलाई स्पष्ट रूपमा देख्न सक्षम हुन्छस्, तब तँ तिनलाई घटाउने र त्याग्ने अभ्यास गर्न सक्छस्। तैँले यी कुराहरूलाई जति धेरै स्पष्ट र भित्री रूपमा देख्न सक्छस्, यी सबै पुराना, गलत कुराहरू त्याग्न सक्ने नभएसम्म तैँले त्यति धेरै कुराहरू छोड्नेछ्स्। तैँले त्यसपछि धेरै आराम महसुस गर्नेछस्, र जब तँ आफूले बुझेका सत्यताहरू अभ्यास गर्छस् र तिनको गवाही दिन सक्षम हुन्छस्, तँ अलि अलि गर्दै परिवर्तन हुन थाल्नेछस्। तैँले अब यस दिशामा अभ्यास र प्रशिक्षण सुरु गर्नुपर्छ, र बिस्तारै तँ त्यस उप्रान्त ती कुराहरूबाट नियन्त्रित र विचलित हुनेछैनस्—त्यसपछि तँ परमेश्वरमाथिको विश्वासको सही मार्गमा प्रवेश गरेको हुनेछस्।

के तिमीहरूले मैले भनेका यी सबै कुरा साँच्चै बुझेका छौ? के तिमीहरूलाई नयाँ युगमा कसरी प्रवेश गर्ने भनेर थाहा छ? र तिमीहरूले कुन पक्षहरू परिवर्तन गर्न आवश्यक छ, कुन पक्षहरूबाट प्रवेश गर्ने भनेर के तिमीहरूलाई थाहा छ? सायद तिमीहरूले यो बुझेका छैनौ। मानिसहरूले विगतमा केही प्रवेश पाए पनि, अझै पनि तिनीहरूमा धेरै पक्षहरूको कमी थियो र तिनीहरू परमेश्वरको मागहरू पूरा गर्न असमर्थ थिए। अहिले, परमेश्वरले मानिसहरूलाई नयाँ युगमा लैजान धेरै वचनहरू बोल्नुहुन्छ। किन मानिसहरूले सधैं परमेश्वरको वचन र उहाँको कामको बारेमा धारणा राख्छन्? यसले तिनीहरूले पहिला सत्यता प्राप्त गरेनन् र तिनीहरू सत्यताको वास्तविकता रहित छन् भन्ने देखाउँछ। तैँले अहिले परमेश्वरका वचनहरू पढ्दा तिनलाई स्विकार्न सक्षम भए पनि, तेरो वास्तविक जीवनमा तँ सत्यता अभ्यास गर्न किन असमर्थ छस्, र यसको सट्टा सधैं परमेश्वरप्रति विद्रोही व्यवहार र उहाँको विरोध किन गरिरहन्छस्? तँमाथि कुराहरू आइपर्दा, किन तँसँग सधैं आफ्नै विचारहरू हुन्छन् र तँ आफ्नै इच्छाअनुसार काम गर्छस्, तैपनि परमेश्वरको आज्ञा पालन गर्न असमर्थ हुन्छस्? किनभने तँभित्र धेरै दैहिक र स्वेच्छाका कुराहरू हुन्छन्, तँ सधैँ तेरो मार्ग नै सही मार्ग हो भन्ने सोच्छस्। प्रवचन सुन्दा तिमीहरू राम्रो महसुस गर्छौ र कुनै धारणा राख्दैनौ, तर तिमीहरूलाई केही हुँदा, सत्यता अभ्यास गर्न चाहन्छौ, तर नियन्त्रण गुमाउँछौ, र तिमीहरू भित्रका विद्रोही कुराहरू आफै प्रकट हुन्छन्। म तिमीहरू अति विद्रोही छौ भन्छु, र यदि तिमीहरू मलाई विश्वास गर्दैनौ भने, अभिलेख राख्न सक्छौ। हेरक पटक तैँले वाणी सुन्दा, तेरो हृदयमा के धारणाहरू उत्पन्न हुन्छन् र तेरा विचारहरू के छन् भनेर रेकर्ड राख्, अनि त्यसपछि तँ भित्रका कुरालाई सतहमा ल्या, तिनलाई विच्छेद गर्, परमेश्वरको वचनहरू विरुद्ध राख्, र त्यसपछि तेरो विद्रोह कति टाढा सम्म जान्छ भन्ने तैँले बुझ्नेछस्। यसरी अभ्यास गर्नु तेरो जीवन प्रवेशको लागि लाभदायक छ। तैँले तथ्यहरूको सामना गर्ने र आफैलाई प्रकट गर्ने साहस गर्नैपर्छ। जब तँ आफैलाई प्रकट गर्ने हिम्मत गर्छस्, यसले तँसँग सत्यता स्विकार्ने हृदय छ भनेर प्रमाणित गर्छ; धारणाहरूलाई छोडेर परमेश्वरमा समर्पित हुने हृदय। तैँले आफूलाई त्याग्नै पर्छ; परमेश्वर विरुद्ध निरन्तर विद्रोह नगर्, किनकि त्यो गलत हो। परमेश्वरमा विश्वास चाहिँ गर्ने तर उहाँलाई कसरी पालन गर्ने भनेर नजानेर हुँदैन। यस्तो समयमा तँलाई परमेश्वरको आज्ञापालन गर्न सजिलो महसुस हुन्छ, तब तेरो हृदयमा शान्ति र आनन्द हुनेछ; तैँले परमेश्वरका वचनहरू पढ्दा ठूलो आनन्द भेट्टाउनेछस्, परमेश्वरलाई प्रार्थना गर्दा भन्नका लागि शब्दहरू भेट्टाउनेछस्, र उहाँसँग झन्-झन् नजिक हुनेछस्। सधैँ परमेश्वरको विद्रोह गर्नेहरू सत्यताको अभ्यास गर्न चाहँदैनन्, र तिनीहरूले परमेश्वरका वचनहरू पढ्दा तिनलाई बुझ्दैनन्—तिनीहरूको हृदयमा शान्ति र आनन्द कसरी हुन सक्छ? जब मानिसहरूले समस्याहरू सामना गर्छन्, तिनीहरूका धारणाहरू र कल्पनाहरू सतहमा आउँछन्, र तिनीहरू तिनलाई बेवास्ता गर्न असमर्थ हुन्छन्। तब तैँले यसो सोच्दै, चिन्तन र मनन गर्नैपर्छ, “यो समस्या कसरी आयो? यस्तो धारणा कसरी उठ्यो? यसको स्रोत कहाँ भेट्टाउन सकिन्छ?” तैँले परमेश्वरलाई प्रार्थना गर्नैपर्छ, परमेश्वरका वचनहरू पढ्नैपर्छ, यो मामला बुझ्नैपर्छ, र समस्या समाधान हुँदा तैँले जीवन प्रवेश प्राप्त गरेको हुनेछस्। यदि तैँले आफ्ना समस्याहरू यसरी व्यवहारिक रूपमा समाधान गरिनस्, सधैँ, केही धारणाहरू राख्नु ठूलो कुरा होइन, ती केही दिन पछि आफै हट्नेछन्, र एक पटक तिनीहरू हटे पछि यसको अर्थ तँमा धारणाहरू बाँकी रहदैनन् भन्ने विश्वास गरिस् भने, तैँले सधैं आफूसँग कुनै धारणा नभएको सोच्नेछस्, जबकि वास्तवमा धारणाहरू हुँदा तैँले तिनलाई बेवास्ता र उपेक्षा गरेको थिस्। तैँले त्यस बेला कुनै हानि नभएको महसुस गरिस्, र पछि समस्यालाई स्विकारिनस्। सामान्यतया, मानिसहरूले काटछाँट र निराकरण नभोग्दा, कुनै प्रतिकूल परिस्थितिको सामना गर्नु नपर्दा, कुनै धारणा राख्दैनन् र समस्या थियो भनेर बिर्सन्छन्। तिनीहरू आफूलाई अद्भूत र वास्तवमै धारणारहित ठान्छन्। यद्यपी, केही आइपर्दा, धारणाहरू पैदा हुन्छन् र तिनीहरूले परमेश्वरको विरोध गर्छन्, अनि केही समय पछि धारणाहरू हराउँछन् र तिनीहरू त्यसलाई बिर्सन्छन्, र एक पटक फेरि आफ़ूमा अद्भूत स्थिति भएको र आफूले परमेश्वर बारे कुनै धारणा नराखेको महसुस गर्छन्—तिनीहरूको समस्या के हो? समस्या यो हो कि तिनीहरूले वास्तवमा सत्यता बुझ्दैनन् र आफ्ना धारणाहरूलाई स्रोतमा समाधान गरेका छैनन्। त्यसैले कसैले तिनीहरूसँग सत्यता बारे राम्रोसँग सङ्गति नगरेसम्म यस प्रकारका धारणाहरू बारम्बार पैदा हुन्छन्, र सङ्गतिपछि तिनीहरूका धारणा सधैँको लागि समाधान हुन्छन्। जब व्यक्तिको धारणा समाधान गर्ने कुरा आउँछ, गम्भीरता साथ सत्यता नखोजी हुँदैन—केवल धर्मसिद्धान्त बुझ्नु बेकार हुन्छ। सत्यता नबुझ्नेहरूसँग आफू बारे सीमित, सतही ज्ञान हुन्छ। कहिलेकाहीँ जब तिनीहरूमा धारणाहरू पैदा हुन्छन्, तिनीहरू तिनलाई पत्ता लगाउन सक्षम हुँदैनन्, न त तिनलाई महसुस गर्न नै सक्षम हुन्छन्। समाधान नभएको सानो धारणाले कसैलाई अल्झाएर लडाउनेछैन, तर समाधान नभएको ठूलो धारणाले तिनीहरूलाई तुरुन्तै लडाइदिनेछ। आफैलाई चिन्न, तैँले पहिला आफ्ना धारणा र कल्पनाहरू अनि प्राय: देखा पर्ने आफ्ना गलत विचारहरू समाधान गर्नैपर्छ। त्यसपछि सतहीदेखि गहन र जटिल, आफ्ना सबै विविध भ्रष्ट स्वभाव समाधान गर्नुपर्छ, र यसो गर्नाले तँ बिस्तारै सत्यताको वास्तविकतामा प्रवेश गर्नेछस्। आफूभित्र अवस्थित धारणा र कल्पनाहरूलाई सबैभन्दा पहिला चिनेर आफूलाई चिन्‍ने कार्य सुरु हुन्छ। सत्यता बारे तेरो बुझाइ जति गहिरो हुँदै जान्छ, तैँले आफैलाई त्यति गहिरो रूपमा चिन्नेछस्। जब आफैलाई चिन्ने कुरा आउँछ, तँ होसियार हुनैपर्छ। यदि तँ आफैलाई चिन्न कहिल्यै सक्षम हुँदैनस् भने, तैँले जीवन प्रवेश पाउनेछैनस्; जीवन प्रवेश आफैलाई चिनेर सुरु हुन्छ। यदि तँ जीवन प्रवेश हासिल गर्न चाहन्छस् भने, तैँले इमानदारीता साथ् सत्यता खोज्नैपर्छ, आफ्ना समस्याहरू समाधान गर्ने अवसरहरू लिनैपर्छ, र एउटा मौकालाई पनि छुटाउनुहुँदैन। तैँले आफ्नो धारणाहरू टिपोट गरिसकेपछि, तैँले सत्यता खोज्नैपर्छ, आफैलाई खुलस्त पार्नैपर्छ र सङ्गतिमा संलग्न हुनैपर्छ, र परमेश्वरका वचनहरू अनुसार धारणाहरूलाई विच्छेद गर्नुपर्छ। जब तैँले सत्यता बुझ्छस्, त्यस्ता धारणाहरू पूर्ण रूपमा समाधान हुनेछन्। यदि तँ फेरि उही कुराको सामना गर्छस् र तेरा धारणाहरू फेरि उत्पन्न हुन्छन्, अनि तेरो हृदय तीद्वारा नियन्त्रित छ भने, यसले तैँले वास्तवमा सत्यता बुझेको छैनस्, बरु तैँले केवल धर्मसिद्धान्त बुझेको छस् भन्ने देखाउँछ, र त्यसैले तेरो धारणाहरू रहिरहन्छन्। तैँले वास्तवमै सत्यता बुझ्दा मात्र तेरा धारणाहरू पूर्ण रूपमा विलीन हुनेछन्, र तिनीहरू भविष्यमा पुन: उत्पन्न भए पनि, सजिलैसँग समाधान हुनेछन् र तँ तिनीहरूको नियन्त्रणमा आउनेछैनस्, किनभने तँ सत्यता बुझ्छस्। मलाई भन्, के यसरी आफैलाई चिन्ने र सत्यतामा प्रवेश गर्ने अभ्यास गर्न गाह्रो छ? के यसमा धेरै परिश्रम चाहिन्छ? चाहिन्छ! यदि तेरो आत्मज्ञानमा सतही कुराहरूलाई हतार-हतार पहिचान गर्ने कार्य मात्र समावेश छ भने—यदि तैँले आफू अहङ्कारी र स्वधर्मी छु र आफूले परमेश्‍वरको विरुद्ध विद्रोह र प्रतिरोध गर्छु भनेर मात्र भन्छस् भने—यो साँचो ज्ञान होइन, यो त धर्मसिद्धान्त हो। तैँले यसमा तथ्यहरूलाई एकट्ठा गर्नुपर्छ: तैँले भ्रमपूर्ण अभिप्राय र दृष्टिकोण वा बेतुका विचारहरू राखेका जुनसुकै कुराहरूलाई सङ्गति र विच्छेद गर्न प्रकाशमा ल्याउनै पर्छ। यो मात्र आफूलाई वास्तावमै चिन्नु हो। तैँले आफ्ना कार्यहरूको आधारमा मात्र आफू बारे बुझाइ प्राप्त गर्नु हुँदैन; तैँले यसको मूल तत्वलाई बुझ्नैपर्छ र समस्याको जडलाई समाधान गर्नुपर्छ। समयको एक अवधि बितेर गएपछि, तैँले आफ्‍नै बारेमा चिन्तन गर्नुपर्छ र तैँले कुन-कुन समस्याहरू समाधान गरिस्, र कुन-कुन अझै बाँकी छन् भनी सारसंक्षेप गर्नैपर्छ। र त्यहाँ पनि, यी समस्यालाई समाधान गर्न तैँले सत्यता खोज्नैपर्छ। तँ निष्क्रिय हुनु हुँदैन, कामकुरा गर्न तँलाई सधैँ अरुले फुस्लाउनु, जोड गर्नु वा हात समातेर डोऱ्याउनु हुँदैन; तँसँग जीवन प्रवेशको तेरो आफ्नै बाटो हुनुपर्छ। तैँले भनेका र गरेका कुन-कुन कुराहरू सत्यतासँग मेल खाँदैनन्, तेरा अभिप्रायमध्ये कुन-कुन गलत छन्, र तैँले कुन-कुन भ्रष्ट स्वभावहरू प्रकट गरेको छस् भनी हेर्न आफैलाई बारम्बार जाँच गर्नैपर्छ। यदि तँ सधैं यसरी अभ्यास र प्रवेश गर्छस्—यदि तँ आफैंबाट कडा मागहरू गर्छस् भने—तब तँ बिस्तारै सत्यता बुझ्न सक्षम हुनेछस्, र जीवनमा प्रवेश गर्नेछस्। जब तैँले साँच्चै सत्यता बुझ्छ्स्, तँ आफू वास्तवमा केही पनि होइनस् भन्ने देख्नेछस्। एउटा कुरा भन्नुपर्दा, तँमा गम्भीर भ्रष्ट स्वभाव छ; अर्को कुरा, तँमा धेरै कमी छन्, र तँ कुनै पनि सत्यता बुझ्दैनस्। यदि एक दिन तँ साँच्‍चै यस्तो आत्मज्ञानी भइस् भने, तँ त्यस उप्रान्त अहङ्कारी हुन सक्षम हुनेछैनस्, र धेरै मामलाहरूमा तँमा समझ हुनेछ, र तँ पालन गर्न सक्षम हुनेछस्। अहिलेको मुख्य कुरा के हो? धारणाहरूको सारको सङ्गति र विच्छेदनद्वारा, मानिसहरूले आफुले धारणाहरू बनाउने कारण बुझेका छन्; तिनीहरू केही धारणाहरू समाधान गर्न सक्षम छन्, तर यसको मतलब यो होइन कि तिनीहरू प्रत्येक धारणाको सार स्पष्ट रूपमा देख्न सक्छन्, यसको मतलब यो मात्र हो कि तिनीहरूसँग केही आत्म-ज्ञान छ, तर तिनीहरूको ज्ञान अझै पर्याप्त रूपमा गहिरो वा स्पष्ट छैन। अर्को शब्दमा भन्नुपर्दा, तिनीहरूले अझै पनि आफ्नो प्रकृति र सार स्पष्ट रूपमा देख्न सक्दैनन्, न त तिनीहरूको हृदयमा कस्ता भ्रष्ट स्वभावहरूले जरा गाडेका छन् भनी देख्न नै सक्छन्। मानिसले यसरी आफ्नो बारेमा कत्तिको ज्ञान प्राप्त गर्न सक्छ भन्ने कुराको सीमा हुन्छ। केही मानिसहरू भन्छन्, “मलाई थाहा छ कि मेरो स्वभाव अत्यन्तै अहङ्कारी छ—के यसको मतलब म आफैलाई चिन्छु भन्ने होइन र?” यस्तो ज्ञान अति सतही हुन्छ; यसले समस्या समाधान गर्न सक्दैन। यदि तँ साँच्चै आफैलाई चिन्छस् भने, तँ अझै पनि व्यक्तिगत उन्नति किन खोजिरहेको छस्, तँ अझै पनि हैसियत र पारङ्गतताको लालसा किन गर्छस्? यसको मतलब तेरो अहङ्कारी प्रकृति निर्मूल भएको छैन। यसर्थ, परिवर्तनको सुरुवात तेरा बोली र कार्य पछाडिका विचार, दृष्टिकोण र अभिप्रायहरूबाट हुनुपर्छ। मानिसहरूले भन्ने धेरैजसो कुराहरू काँडादार र विषाक्त हुन्छन्, र तिनीहरूले प्रयोग गर्ने बोलीमा अहङ्कारको तत्व हुन्छ भन्‍ने कुरालाई के तिमीहरू स्विकार्छौ? तिनीहरूका बोली-वचनले तिनीहरूका अभिप्राय र व्यक्तिगत रायहरू बोक्छन्। अन्तर्दृष्टि भएकाहरूले यो सुन्दा यो बुझ्न सक्षम हुनेछन्। केही मानिसहरू अहङ्कार प्रकट नहुँदा प्रायजसो निश्चित रूपमा बोल्छन् र निश्चित अभिव्यक्तिहरू राख्छन्, तर अहङ्कार प्रकट हुँदा तिनीहरूको व्यवहार निकै फरक हुन्छ। कहिलेकाहीँ तिनीहरू आफ्नै उच्च-सुनिने विचारहरूको बारेमा बोलिरहनेछन्, कहिलेकाहीँ आफ्नो दाह्रा र नङ्ग्राहरू देखाउनेछन् र आफ्नो टाउको उच्च राख्नेछन्। तिनीहरू आफूलाई पहाडको राजा ठान्छन् र यसमा शैतानको कुरूप अनुहारको खुलासा हुन्छ। हरेक व्यक्ति भित्र धेरै प्रकारका अभिप्राय र भ्रष्ट स्वभावहरू हुन्छन्। धूर्त मानिसहरूले कुरा गर्दा आँखा झिम्काएर मानिसहरूलाई आफ्नो आँखाको कुनाबाट हेरे जस्तै—यी कार्यहरूमा भ्रष्ट स्वभाव लुकेको हुन्छ। कतिपय व्यक्तिहरू घुमाईफिराई बोल्छन्, र अरूले तिनीहरूको कुराको अर्थ के हो भनेर कहिल्यै जान्दैनन्। तिनीहरूका शब्दहरूमा सधैं लुकेका अर्थ र जालझेलहरू हुन्छन्, तर बाहिरबाट तिनीहरू निकै शान्त र सङ्कलित हुन्छन्। यस्ता मानिसहरू झन् धूर्त हुन्छन्, र तिनीहरूलाई सत्यता स्विकार्न झन् गाह्रो हुन्छ। तिनीहरूलाई मुक्ति दिन निकै गाह्रो छ।

पहिले, जब मानिसहरू परमेश्वरमा विश्वास गर्थे, तिनीहरू सधैं शान्तिमय घर भएमा र आफूले गर्ने सबै कुराहरू सहज रूपमा अघि बढेमा सन्तुष्ट हुन्थे, र यसको अर्थ परमेश्वरले तिनीहरूलाई निश्चय नै प्रेम गर्नुहुन्छ र तिनीहरूसँग प्रसन्न हुनुहुन्छ भन्ने विश्वास गर्थे। यदि तँ यी कुराहरूमा मात्र सन्तुष्ट हुन्छस् भने, तँ सत्यता पछ्याउने मार्गमा कहिल्यै लाग्नेछैनस्। बाहिरी रूपमा तेरो जीवन कति राम्रो वा सहज रूपमा चलिरहेको छ भन्ने कुरामा सन्तुष्ट नहो; ती सतही कुराहरू महत्त्वपूर्ण छैनन्। परमेश्वरले अहिले मानिसहरूलाई मुक्ति दिने कुरामा, मानिसहरूभित्र गहिरो रूपमा गाढिएका शैतानसँग सम्बन्धित कुराहरूलाई धुने र परिवर्तन गर्ने, तिनलाई जराबाटै उखेल्ने, र तिनलाई मानिसको सार र प्रकृतिबाट सतहमा ल्याउने कुरा समावेश छ। परमेश्वरले किन मानिसको विचार र अभिप्रायलाई सधैं विच्छेद गरिरहनुहुन्छ? किनभने मानिसको स्वभाव अति गहिरो रूपमा गाढिएको हुन्छ। परमेश्‍वरले तँ कसरी काम गर्छस्, वा कस्तो देखिन्छस् वा कति उच्च छस् भनी हेर्नुहुन्न, न त तेरो परिवार कस्तो छ वा तँसँग जागिर छ कि छैन भनी हेर्नुहुन्छ।—परमेश्वरले यी कुराहरू हेर्नुहुन्न। तेरो समस्यालाई सार र जराबाट समाधान गर्नको लागि परमेश्वरले हेर्नुहुने मुख्य कुरा तेरो सार हो। त्यसकारण, परमेश्वरले आशिष् दिनुहुँदैछ भन्ने सोचेर, केवल शान्तिमय घर हुँदैमा र सबै कुरा सहज रूपमा अघि बढ्दैमा सन्तुष्ट नहो—यो गलत हो। यी बाह्य कुराहरू नपछ्या र आफैलाई तिनीहरूमा फस्न नदे। यदि तँ यी कुराहरूमा सन्तुष्ट हुन्छस् भने, यसले परमेश्वरमाथिको तेरो विश्वासमा तैँले पछ्याइरहेको उद्देश्य अति नीच र परमेश्वरले तँबाट गर्नुभएको माग भन्दा निकै कम छ भन्ने देखाउँछ। तैँले आफ्नो स्वभाव र मानवता, साथसाथै आफ्ना अभिप्राय र परमेश्वरमाथिको विश्वासको आफ्नो दृष्टिकोणबाट सुरु गरेर, स्वभावगत परिवर्तनमा ध्यान केन्द्रित गर्नैपर्छ। यसरी, जब तँ भर्खरै परमेश्वरमा विश्वास गर्न थालेका वा उहाँलाई नस्विकारेका मानिसहरूको सम्पर्कमा आउँछस्, तिनीहरूले तेरो उपस्थितिबाट तैँले परिवर्तन भोगेको, र तैँले पछ्याउने कुरा वास्तवमा फरक भएको देख्न सक्षम हुनेछन्। तिनीहरूले भन्छन्, “परमेश्वरमाथिको हाम्रो विश्वासमा, हामी धेरै पैसा कमाउने, हैसियत पाउने, हाम्रा छोराछोरीलाई कलेजमा भर्ना गराउने, र हाम्रा छोरीहरूको लागि उपयुक्त जीवनसाथी खोज्ने कुरा पछ्याउँछौँ। तपाईँ यी कुराहरू किन पछ्याउनुहुन्न? तपाईं यी कुराहरूलाई गोबर र पूर्ण रूपमा महत्त्वहीन कुरा झैँ हेर्नुहुन्छ। त्यसोभए, तपाइँ कसरी परमेश्वरमा विश्वास गर्नुहुन्छ?” तब तैँले तिनीहरूसँग तेरो अनुभव कस्तो छ, तँसँग कुन कुन भ्रष्ट स्वभावहरू छन्, परमेश्वरले तँलाई कसरी काटछाँट र निराकरण गर्नुहुन्छ, कसरी सजाय दिनुहुन्छ र न्याय गर्नुहुन्छ, तैँले कसरी आफैंबारे मनन गर्छस् र कुराहरू बुझ्छ्स्, अनि कसरी पश्चात्ताप गर्छस् र परिवर्तित हुन्छस् भनेर सङ्गति गर्छस्। जब मानिसहरूले तँलाई भेट्छन्, तिनीहरूले तेरो सङ्गति कति धेरै व्यावहारिक छ, यसले तिनीहरूलाई केही हदसम्म भरणपोषण गर्छ र तिनीहरूका लागि लाभदायक छ, र तैँले मानिसहरूलाई मनाउन र अर्ती दिन सतही प्रवचनहरू मात्र दिइरहेको छैनस् भन्ने समझ पाउँछन्। तँ जीवन प्रवेश र आत्म-ज्ञानको बारेमा कुरा गर्न सक्षम हुनेछस्, र यसले तँ साँच्चै नयाँ युगको जन, साँच्चै नयाँ व्यक्ति होस् भन्ने प्रमाणित गर्नेछ। अहिले पनि विगतबारे कुरा गर्ने केही मानिसहरू छन्, जो यसो भन्छन्, “म प्रभु येशूमा विश्वास गर्थें, र जहाँ-जहाँ म काम गर्न गएँ, त्यहाँ पवित्र आत्माले ठूलो काम गर्नुभयो। जब मैले सुसमाचार फैलाएँ, धेरै जना मेरो कुरा सुन्न इच्छुक भए, र जस-जसको लागि मैले प्रार्थना गरेँ, तिनीहरू चाँडै निको भए...।” तिनीहरू अझै पनि यी कुराहरूबारे बोल्छन्, र यो अति पछौटे व्यवहार हो! तिमीहरूले जीवन प्रवेशसँग सम्‍बन्धित रहेका ती अत्यावश्यक कुराहरूको बारेमा कुराकानी गर्दै अझै बढी समय बिताउनुपर्छ, जस्तै सत्यता, जीवन प्रवेश, स्वभाव परिवर्तन, र आफूलाई चिन्नेबारेमा सङ्गति गर्ने। सत्यतासँग सम्‍बन्धित नरहेका मामलाहरूका बारेमा कुरा नगर। यदि निरन्तर रूपमा यसरी अभ्यास गर्‍यौ भने, तिमीहरूले सत्यताको केही वास्तविकता प्राप्त गर्नेछौ। तिमीहरूको वर्तमान कदलाई हेर्दा, तिमीहरूले जीवन प्रदान गर्ने काम गर्न वा समस्याहरूको समाधान गर्नको लागि सत्यताको प्रयोग गर्न सक्दैनौ। तिमीहरूले मानिसहरूलाई मनाउन र उपदेश दिन मात्रै सक्छौ, “परमेश्‍वरको अवज्ञा गर्ने वा विरोध गर्ने नगर। हामी यति भ्रष्ट भए पनि, परमेश्‍वरले अझै पनि हामीलाई मुक्ति दिनुहुन्छ, त्यसकारण हामीले उहाँका वचनहरूलाई सुन्‍नुपर्छ र उहाँमा समर्पित हुनुपर्छ।” यो कुरा सुनेपछि, मानिसहरूले धर्मसिद्धान्तहरू त बुझ्छन्, तर तिनीहरूमा अझै पनि ऊर्जाको कमी हुन्छ र परमेश्‍वरका वचनहरू कसरी अभ्यास गर्ने वा अनुभव गर्ने सो थाहा हुँदैन। यसले अगुवा र सेवकहरूका रूपमा, तिमीहरूसँग पनि सत्यताको वास्तविकता छैन भन्‍ने कुरालाई प्रमाणित गर्छ। यदि तिमीहरू आफैले प्रवेश प्राप्त गरेका छैनौ भने, तिमीहरूले कसरी अरूको भरणपोषण गर्न सक्छौ? तिमीहरूले अरू मानिसहरूको कठिनाइ र भ्रष्ट स्वभावको जडलाई पत्ता लगाउन सक्दैनौ, मुख्य कुरो के हो पत्ता लगाउन सक्दैनौ, किनभने तिमीहरूले अझै आफूलाई चिनेका छैनौ। यस्तो अवस्थामा, मण्डलीमा जीवनको भरणपोषण गर्ने कार्य तिमीहरूको क्षमताभन्दा बाहिरको कुरा हो, र मानिसहरूलाई असल बन्‍नुपर्छ र गम्भीरता साथ पालन गर्नुपर्छ भन्दै अर्ती दिएर मात्र तिमीहरूले वास्तविक समस्याहरू समाधान गर्न सक्दैनौ। तिमीहरूले साँचो रूपमा सत्यता बुझेका छैनौ वा कुनै जीवन प्रवेश हासिल गरेका छैनौ भन्‍ने कुराको पर्याप्त प्रमाण हो यो। तिमीहरूमध्ये धेरैजसोलाई आत्मिक धर्मसिद्धान्त र खोक्रा ईश्‍वरशास्‍त्रीय सिद्धान्तहरू कसरी प्रचार गर्ने मात्रै थाहा छ, तर तिमीहरूले जीवन प्रदान गर्न सक्दैनौ; त्यसकारण, तिमीहरू अत्यन्तै सानो कदका छौ। परमेश्‍वरमाथिको विश्‍वासप्रतिको तेरो दृष्टिकोणमा अझै पनि परिवर्तन आउन बाँकी नै छ। तेरो बुझाइ र अभिप्रायहरू अझै उस्तै रहन्छन्। के तँ आफैले आफ्नो समस्याहरू समाधान नगरेको बेला अरूलाई परिवर्तित हुन आग्रह गरेर अघि बढ्ने मार्ग पाउनेछस्? के तँ अरूको लागि भरणपोषण गर्न सक्षम हुनेछस्? के तँ तिनीहरूका समस्याहरू समाधान गर्न सक्षम हुनेछस्? यदि तँ यी मध्ये कुनै पनि काम गर्न सक्षम हुँदैनस् भने अरूलाई परिवर्तित हुन आग्रह गरेर के परिणाम प्राप्त गर्न सक्छस्? यदि तँ मानिसहरूलाई भाषण र अर्ती दिनको लागि धर्मसिद्धान्तका शब्दहरू प्रचार गर्न मात्र सक्छस् भने, के तँ अरूलाई सत्यता बुझाउन सक्छस्? यदि तँ आफैसँग परमेश्वरको कामको कुनै वास्तविक बुझाइ छैन भने, के परमेश्वरका चुनिएका मानिसहरू तेरो सङ्गति सुनेर परमेश्वरको काम बुझ्न सक्षम हुनेछन्? तँ आफै सिद्धान्तहरू बिना आफ्नो कर्तव्य निभाउँछस् भने, परमेश्वरका चुनिएका मानिसहरूलाई तिनीहरूको कर्तव्य राम्रोसँग निभाउने कसरी तुल्याउनेछस्? परमेश्वरलाई पछ्याउन तिनीहरूले कसरी ऊर्जा जुटाउनेछन्? अगुवा र सेवकको रूपमा काम गर्नेहरूले मण्डलीका विभिन्न प्रकारका मानिसहरूको स्थिति बुझेर तिनमा निपुण हुनुपर्छ—तिनीहरूमध्ये कोसँग परमेश्वरका वचन र कामको अनुभव र समझ छ, र तिनीहरूमध्ये कोसँग साँच्चै आत्म-ज्ञान छ र को साँच्चै पश्चात्ताप गर्न सक्छन्। यी कुरामा निपुण हुन सक्ने अगुवा र सेवकहरूले केही व्यावहारिक काम गर्न सक्नेछन्। यदि तँसँग कर्तव्यमा सहकार्य गर्नेहरू तँ जस्तै छन्, आत्म-ज्ञान बिना अरूलाई भाषण दिन्छन् भने, त्यसले तँसँग पनि सत्यताको वास्तविकता छैन, तँ आफैलाई चिन्दैनस् र तिमीहरूबीच केही भिन्नता छैन भन्ने प्रमाणित गर्छ। के तिमीहरूले यी कुराहरू पहिला कहिल्यै विचार गरेका छौ? तँ के मात्र जान्दछस् भने, “मलाई यहाँ शक्ति दिइएको छ, मसँग हैसियत छ, म मण्डलीको एक अधिकारी हुँ र मसँग अब अरुलाई भाषण दिने एउटा स्थान छ।” तँ हैसियत र प्रतिष्ठा पाउने, अरूलाई कसरी भाषण र प्रवचन दिने, अरूलाई सुन्ने तुल्याउन के बोल्ने, धेरै मण्डलीहरूमा आफ्नो प्रभाव पार्ने र उच्च प्रतिष्ठा हासिल गर्ने, अनि दृढतापूर्वक आफ्नो स्थिति स्थापित गर्ने कुराहरुमा मात्र ध्यान केन्द्रित गर्छस्। यी कुराहरूमा मात्र ध्यान केन्द्रित गर्दा तँ विचलित भएको प्रमाणित हुन्छ। पुरानो युगबाट नयाँ युगमा प्रवेश गर्नु भनेको मानिसको काम गर्ने र बोल्ने तरिका परिवर्तन हुनु मात्र होइन, तर तिनीहरूसँग अझ उच्च प्रवेश हुनुपर्छ, तिनीहरूले अझ उच्च मूल्य तिर्नुपर्छ, तिनीहरू आफ्नो देहलाई सधैँको लागि त्याग्न, देहका पूर्वाग्रहहरू त्याग्न, केवल सत्यतालाई आफ्नो जीवनको रूपमा पछ्याउन र साँचो मानव स्वरूपमा जिउन सक्षम हुनुपर्छ। यसरी मात्र तिनीहरू साँच्चै पूर्णत: रूपान्तरित हुन सक्छन्। नयाँ काम गर्दा, परमेश्वरले अनिवार्य रूपमा मानिसहरूसँग नयाँ मागहरू गर्नुपर्छ, र ती पुराना, परम्परागत धारणाहरूमा टाँसिएर, मानिसले केवल कामकुरालाई सुस्त बनाउँछ। कोही-कोही मानिसहरू बाइबलमा अन्धो विश्वास गर्छन् र त्यसबाट कहिल्यै हट्दैनन्—के तिनीहरू यसो गरेर जीवन हासिल गर्न र परमेश्वरलाई चिन्न सक्षम हुन्छन्? हुँदैनन्, बिल्कुलै हुँदैनन्। पुस्तौँसम्म, फरिसीहरूले बाइबल पढे र अन्ततः सत्यता व्यक्त गरिरहनुभएको प्रभु येशूलाई क्रूसमा टाँगे—यो कसरी हुन सक्छ? यदि बाइबललाई साँच्चै बुझेका भए, तिनीहरूले परमेश्वरलाई चिन्नुपर्थ्यो, र प्रभु येशू आउनुहुँदा, उहाँलाई स्वागत गर्नुपर्थ्यो र उहाँको निन्दा गर्नुहुन्थेन। अझै पनि धेरै मानिसहरू यो विषयलाई समझका साथ बुझ्न सक्दैनन्। तिनीहरू हृदयमा, परमेश्वरले अहिले जतिसुकै वाणीहरू उच्चारण गर्नुभए पनि बाइबल पढ्नैपर्छ र त्यसबाट टाढा हुनुहुँदैन भन्ने सोच्छन्। यसको अर्थ तिनीहरू बाइबलमा लेखिएका धेरै कुराहरू सम्झन सक्षम हुन्छन्, तर परमेश्वरले अहिले व्यक्त गर्नुहुने सत्यताहरू बुझ्न वा अभ्यास गर्न सक्षम हुँदैनन्। अन्त्यमा, तिनीहरूले आफ्ना अनुभवहरूको कुनै वास्तविक गवाही दिँदैनन् र तिनीहरूलाई हटाइन्छ। के यो लज्जास्पद छैन? वास्तवमा, अहिले, प्राय: बाइबल पढ्‌ने तर परमेश्‍वरका वचनहरू निकै कम पढ्‌ने कैयौँ मानिसहरू अझै पनि छन्—यसो गर्नु बुद्धिमानी हो कि मूर्खता हो? पहिला, जब तिनीहरूले प्रभुमा विश्वास गर्थे, मानिसहरूले ठूलो जोस भनेको महान् जीवन र असल विश्वास हो भन्ने विश्वास गर्थे। जब अहिले, केवल जोस साथ र स्वभाव परिवर्तन बिना, व्यक्तिले परमेश्वरबाट स्विकृती पाउँदैन भनिन्छ, केही मानिसहरू सधैं सोच्छन् कि परमेश्वरले त्यस्ता मानिसहरूलाई अन्यायपूर्ण व्यवहार गर्नुहुन्छ। मैले यसअघि पनि जोस भएका तर स्वभाव परिवर्तन नभएका केही मानिसहरूसँग व्यवहार गरेको छु र त्यस्ता मानिसहरूलाई परमेश्वरले अन्यायपूर्ण व्यवहार गर्नुहुन्छ भनी सोच्ने कतिपयले त्यसलाई स्विकारेनन्, र त्यस्ता व्यक्तिहरूको प्रतिरक्षा गर्दै भने, “तिनीहरूले धेरै वर्षदेखि परमेश्वरमा विश्वास गरेका छन्। तिनीहरूले मूल्य तिरेका छन् र ठूलो कष्ट भोगेका छन्, र कुनै योगदान नगरे पनि कडा मेहनत गरेका छन्। तपाईँ तिनीहरूसँग यस्तो व्यवहार कसरी गर्न सक्नुहुन्छ?” कतिपय मानिसहरू आफ्नो विचार सच्याउन सक्षम भएका छैनन्। के यो बुझ्न गाह्रो छ र? मानिसहरू अरूले बाह्य रूपमा कसरी काम गर्छन् भन्ने देख्छन्, जबकि परमेश्वरले तिनीहरूको सार देख्नुहुन्छ, र त्यो धेरै फरक कुरा हो। तँ, कोही व्यक्ति बाहिर कति धर्मी देखिन्छ, कति राम्रोसँग बोल्न सक्छ, र कति दौडधुप गर्छ र मूल्य चुकाउँछ भन्ने मात्र देख्छस्। तिनीहरूले कति धारणा राखिरहेका छन्, वा तिनीहरू कति आत्मधर्मी र अहङ्कारी छन् भनेर तँ किन भन्दैनस्? तँ ती कुराहरू किन देख्दैनस्? त्यसकारण म भन्छु, तिमीहरूको कुराहरूबारे दृष्टिकोणहरू अझै निकै पुरानो र पछौटे छन्। मानिसहरूले बाह्य रूपमा तिर्ने मूल्यलाई परमेश्‍वरले हेर्नुहुन्न। उहाँ तैँले तिरेको मूल्य वा तेरो पूँजीको कुरा गर्नुहुन्न, न त तैँले कत्तिको पीडा भोगेको छस् भन्ने कुरा गर्नुहुन्छ—उहाँ तेरो सार हेर्नुहुन्छ। अघिल्लो युगमा मानिसहरूलाई प्रयोग गर्ने सिद्धान्तहरू के-के थिए? जो धेरै जोसिला थिए, दौडधुप र खर्च गर्न सक्थे, जसले सबै भन्दा लामो समयसम्म परमेश्वरमा विश्वास गरेका थिए, र जो सबै भन्दा पुरानो र अविवाहित थिए—यो वर्णनसँग व्यक्ति जति मेल खान्थे, तिनीहरूसँग त्यति धेरै प्रतिष्ठा हुन्थ्यो र त्यति अगुवा बन्न सक्षम हुन्थे। ती कुराहरू अब महत्त्वपूर्ण छैनन्। व्यक्तिको सार महत्त्वपूर्ण छ, किनकि परमेश्वरमा विश्वास गर्ने सबैभन्दा महत्त्वपूर्ण कुरा भनेको व्यक्तिको सार कस्तो छ, तिनीहरू परमेश्वरको आराधना गर्न र परमेश्वरको नयाँ काम स्विकार्न सक्षम छन् कि छैनन् भन्ने हो। यदि, अहिले परमेश्वर देहमा आउनुहुँदा, तँ उहाँलाई चिन्दैनस् भने, यसले तेरो सार बारे के भन्छ? के तेरो सारले परमेश्वरको प्रतिरोध गर्दैन? तेरा दृष्टिकोण र अभिप्रायहरू परमेश्वरसँग मेल खान्छन् कि खाँदैनन् भन्नेमा यो निर्भर हुन्छ। यदि तँ साँचो मार्ग स्विकार्न र आफ्नो विगतका अभिप्राय र धारणाहरूलाई त्याग्न सक्षम हुन्छस् भने, तँ जस्ता मानिसहरू परमेश्वरद्वारा स्वीकृति हुन र आशिष् पाउन सक्षम हुनेछन्। परमेश्वरले आफ्नो काममा मानिसहरूलाई कसरी प्रयोग गर्नुहुन्छ भन्ने बारे सिद्धान्तहरू छन्। उहाँ तेरो पुँजी, पारिवारिक पृष्ठभूमि, प्रतिष्ठा वा हैसियत हेर्नुहुन्न। उहाँको विरोध गर्नेहरूलाई उहाँ प्रयोग गर्नुहुन्‍न—के यसले उहाँको काममा ढिलाइ मात्र गर्नेछैन र? मानिसहरू सधैं आफ्नो पुँजी बारे कुरा गर्छन्, अमापनीय रूपमा अहङ्कारी छन्—तिनीहरू दियाबलस हुन्! हामी भेटी, आफ्नो समर्पणता, पूँजी र प्रतिष्ठा जस्ता कुराहरू बारे बोल्दैनौँ—तिनको कुरा गर्नु बेकार छ! परमेश्वरप्रति सबैभन्दा इमान्दार हुने र परमेश्वरको आज्ञा पालन गर्न सबैभन्दा इच्छुक हुने जो कोहीसँग सत्यताको वास्तविकता हुनेछ, र हामी त्यस्ता मानिसहरूलाई स्विकार्छौँ। बाहिरी रूप हेर्नुको कुनै अर्थ छ र? व्यक्तिको बाहिरी रूपमा केही परिवर्तन आउन सक्छ तर तिनीहरूको स्वभाव भित्रका धेरै कुराहरू परिवर्तित भएका हुनेछैनन्, र कुनै समय ती प्रकट हुनेछन्। त्यसकारण तैँले यी कुराहरू जान्नु र पत्ता लगाउनु पर्छ। व्यक्तिको स्वभाव भित्र कति धेरै कुराहरू हुन्छन्! निस्सन्देह, मानिसको स्वभाव अहङ्कारी, आत्म-धर्मी, र विद्रोही हुन्छ, र यी सबै भन्दा ठूलो, सबैभन्दा जड समस्याहरू हुन्। यी बाहेक मानिस भित्र कैयौं भ्रष्ट स्वभावहरू पनि हुन्छन्। तसर्थ, आफूलाई चिन्नु सामान्य कुरा होइन। केही मात्रामा क्षमता भएकाहरू, केही गल्ती वा पाप गर्दा सजिलै सचेत हुनेछन् र बुझ्नेछन्। तर, तिनीहरूलाई आफ्नो प्रकृति भित्रका, स्वभाव भित्रका, र विशेष गरी आफ्ना महत्त्वपूर्ण कमजोरीहरूसँग सम्बन्धित कुराहरू हेर्न र बुझ्न सबैभन्दा गाह्रो हुन्छ। तैँले केही गल्ती गरेर परमेश्वरलाई प्रार्थना गर्नु, वा पाप गरेर परमेश्वरसामु स्विकार्नुको अर्थ तैँले आफैलाई चिन्छ्स् भन्ने हो भनी नसोच्—यो आत्म-ज्ञानबाट धेरै टाढा छ! यदि तँ मलाई विश्वास गर्दैनस् भने, अगाडि बढ् र हेर्। सायद कुनै दिन तैँले समस्याको सामना गर्दा लड्नेछस्, वा सायद कुनै समय तँ गिरफ्तार हुँदा एक रातको अन्तरालमा यहूदा बन्नेछस्, र स्तब्ध हुनेछस्। यदि तँ जीवन प्रवेश हासिल गर्न चाहन्छस् भने, तैँले पहिला आफैलाई चिन्नुपर्छ; यदि तँ स्वभाव परिवर्तन हासिल गर्न चाहन्छस् भने, परमेश्वरको वचनहरू मार्फत आफूबारे मनन झनै गर्नुपर्छ र आफूलाई चिन्नुपर्छ। जब तँ आत्म-ज्ञानमा अगाडि बढ्छस्, जब तेरो आत्म-ज्ञान गहिरो हुन्छ, र जब तैँले सत्यतालाई अभ्यास कसरी गर्ने भनेर जान्दछ्स्, तैँले प्राकृतिक रूपमा जीवन प्रवेश हासिल गर्नेछस्। स्वभाव परिवर्तन यस बिन्दुबाट पनि सुरु हुन्छ। यदि तँ साँच्चै आफैलाई चिन्न सक्षम हुन्छस् भने, तब तँसँग जीवन प्रवेश र स्वभाव परिवर्तनको साथ अगाडि बढ्ने बाटो हुनेछ, र यी कुराहरू तेरो लागि सजिलो हुनेछन्।

सन् १९९५ को अन्तिम


राज्यको युगमा परमेश्‍वरका प्रशासनिक आदेशहरूको सम्बन्धमा

सर्वप्रथम, प्रशासनिक आदेशहरू के हुन् र तिनका परिभाषाबारे कुरा गरौँ। यो बुझ्नैपर्ने कुरा हो। केही मानिसहरू “प्रशासनिक आदेशहरू” बारे सुन्दा, “प्रशासनिक आदेशहरूको अर्थ के हो? के ती कानुनी विधान हुन्? नियम हुन्? कुनै प्रणाली हुन्? केही वंशीय प्रतिबन्ध हुन्? आज्ञाहरू हुन्? आखिरमा ती के हुन्?” भनी सोच्छन्। मानिसमा बुझाइको कमी हुन्छ। प्रशासनिक आदेशहरू के हुन, वा तिनले कसरी काम गर्छन् भन्नेबारे कसैले ठ्याक्कै बुझेको हुँदैन। तैपनि मानिसहरू प्रायः भन्छन्, “परमेश्‍वरका प्रशासनिक आदेशहरू छन्। यदि तँ अनाज्ञाकारी भइस् बने, परमेश्‍वरले ती आज्ञाहरू तँलाई नियन्त्रण गर्न र दण्ड दिन प्रयोग गर्नुहुनेछ।” तिनीहरू “प्रशासनिक आदेशहरू” भन्ने शब्दहरूको वास्तविक अर्थ नबुझी ती फलाक्छन्। त्यसोभए, वास्तवमा प्रशासनिक आदेशहरू के हुन् त? ती परमेश्‍वरद्वारा तय गरिएका वचनहरूको एउटा वर्ग हुन् जसले मानिसहरूलाई नियन्त्रण गर्न उनीहरूको प्रकृति र भ्रष्ट स्वभावलाई सम्बोधन गर्दछन्। प्रशासनिक आदेशहरू कानुन वा कानुनी विधान होइनन्, झन् मानव संसारको संविधानहरूको तुलनामा ती आउनु त परको कुरा हो। ती मानिसहरूको व्यवहारलाई नियन्त्रण गर्न परमेश्‍वरद्वारा निर्धारित मापदण्ड हुन्। प्रशासनिक आदेशहरूमा परमेश्‍वरको भय कसरी मान्ने, परमेश्‍वरको उपासना कसरी गर्ने, कसरी परमेश्‍वरको आज्ञापालन गर्ने, सृष्टि गरिएको व्यक्तिको रूपमा कसरी व्यवहार गर्ने, व्यक्तिको रूपमा कसरी व्यवहार गर्ने, कसरी परमेश्‍वरको गवाही दिने, र कसरी परमेश्‍वरको नाउँलाई सरममा नपार्ने इत्यादि कुरा समावेश छन्। कतिपय मानिसहरू भन्छन्, “परमेश्‍वरका आत्माले कामकुरा गर्न सक्नुहुन्छ। उहाँ मानिसहरूलाई दण्ड दिन सक्नुहुन्छ अनि हरेक व्यक्तिलाई उसले पाउनुपर्ने फल दिनुहुन्छ। परमेश्‍वर सबै मानिसलाई मार्गदर्शन गर्न सत्यता पनि व्यक्त गर्नुहुन्छ। प्रशासनिक आदेशहरू किन हुनैपर्छ?” सत्यता मानिसहरूको जीवन प्रवेश र भ्रष्ट स्वभावको बुझाइसित सम्बन्धित छ। प्रशासनिक आदेशहरू स्पष्ट रूपले परिभाषित अनुबन्ध हुन्। तेरो अवस्था जस्तोसुकै भए पनि, तँ जस्तोसुकै प्रकारको मानिस भए पनि, यदि तँ परमेश्‍वरमा विश्‍वास गर्छस् भने तैँले परमेश्‍वरको घरमा प्रशासनिक आदेशहरूद्वारा अनुबन्धित सबै कुरा पालना गर्नुपर्छ। यदि तैँले सक्दैनस् भने, तेरो नाउँ हटाइनेछ अनि परमेश्‍वरको नजरमा तँ घृणित र तिरस्कृत हुनेछस्। वास्तवमा, प्रशासनिक आदेशहरू परमेश्‍वरका विश्‍वासीहरूबाट माग गरिएको न्यूनतम कुरा हुन्, जसरी इस्राएलीहरूले यहोवालाई बलिदान दिएर र विश्राम दिन पालन गरेर उपासना गर्थे। व्यवस्थाको युगमा यहोवाले निश्चित काम गर्नुभयो, धेरै वचन बोल्नुभयो अनि थुप्रै व्यवस्था दिनुभयो। ती व्यवस्थाहरूमा स्वभाविकतः मानिसले गर्नुपर्ने धेरै कुरा समावेश थिए: उदाहरणका लागि, तिनीहरूले कसरी यहोवाको उपासना गर्नुपर्छ, वा कसरी यहोवालाई बलिदानहरू चढाउने, कसरी दशांश दिने, भेटी चढाउने इत्यादि। त्यस समयमा, यिनलाई व्यवस्था भनिन्थ्यो, र अनुग्रहको युगमा त्यस समान अनुबन्धलाई आज्ञा भनियो, जुन सबै मानिसले पालना गर्नुपर्थ्यो। अहिले, राज्यको युगमा, आखिरी दिनहरूका कामको यस चरणमा, नयाँ युगका आज्ञाहरू व्यक्त गरिएको छ, र अहिले तिनलाई प्रशासनिक आदेशहरू भनिन्छ। राज्यको युगमा, यी आज्ञाहरू प्रशासनिक आदेशहरूको पाटो हुन्। तथापि, अनुग्रहको युगका आज्ञाहरूले आज प्रशासनिक आदेशहरूको रूपमा काम गर्न सक्दैनन्, किनकि हरेक युगमा परमेश्‍वरले मानिसबाट माग गर्ने कुरा फरक हुन्छ।

हरेक युगमा आज्ञाहरू हुन्छन्, अनि हरेक युगमा परमेश्‍वरका मापदण्ड र मानदण्डहरू हुन्छन्, जुन युग तथा परमेश्‍वरको कामको मापदण्डहरूमा आएका परिवर्तनअनुसार परिवर्तन हुन्छन्। व्यवस्थाको युगका केही व्यवस्थाहरू आज प्रयोग गर्नु अनुचित हुनेथियो, तर निश्चय पनि, केही अझै उपयुक्त छन्। येशूले अनुग्रहको युगमा बोल्नुभएका आज्ञाहरूमध्ये अधिकांश वर्तमानका लागि उपयुक्त छन्, र केही उपयुक्त छैनन्। कसैकसैले भन्छन्, “आफ्ना बुबा र आमाको आदर गर, पाप नगर, व्यभिचार नगर, मूर्तिको आराधना नगर—यी कसरी उपयुक्त भएनन्?” म तीमध्ये थोरैबारे मात्र कुरा गर्दै छु। “आफ्ना बुबा र आमाको आदर गर” जस्ता कुराहरूबारे भन्नुपर्दा, ती परिस्थितिमा भर पर्छन्, त्यसैले गलत नबुझ्नू। केही मूर्ख मानिसहरू भन्छन्, “परमेश्‍वरले भन्नुभएको छ, पहिले आएका व्यवस्था र आज्ञाहरू सबै समाप्त पारिएका छन्, एकदमै कमलाई मात्र अहिले प्रयोग गर्न सकिन्छ।” तैँले यस्तो बुझाइ फैलाउनु हुँदैन। यस्तो सन्देश फैलाउनु गलत हो र यसले अवरोध सिर्जना गर्छ। यो परमेश्‍वरको वचनको अपव्याख्या हो। परमेश्‍वरका वचनको अपव्याख्या गर्नेहरू उहाँको स्वभावलाई चिढ्याउँछन्, र उहाँको स्वभावलाई चिढ्याउनेहरू पिचास हुन्। समय जस्तोसुकै भए पनि, सन्तमा हुनुपर्ने शिष्टताको न्यूनतम मापदण्ड कायम राख्नैपर्छ। मानवको रूप धारण गर्न कम्तीमा यति त हुनैपर्छ। ती सबै व्यवस्था र आज्ञाहरू तिनका समकालीन युग र सन्दर्भअनुसार, अनि समकालीन कार्य र मानिसका आवश्यकताअनुसार बनाइएका थिए। यस वर्तमान युगमा, परमेश्‍वरले थप केही वचन बोल्नुभएको छ, र मानिसहरूलाई नियन्त्रणमा राख्न थप केही नियम दिनुभएको छ। भन्नुको मतलब, उहाँले तिनीहरूलाई परमेश्‍वरमा कसरी विश्‍वास गर्नुपर्छ, परमेश्‍वरमा विश्‍वास गर्दा के गर्नु हुन्छ र के गर्नु हुँदैन आदिजस्ता मापदण्ड दिनुभएको छ। अनुग्रहको युगमा येशूले भन्नुभएको थियो, “म व्यवस्था समाप्त पार्न होइन, यो पूरा गर्न आएको हुँ।” तर पछि, उहाँले धेरै व्यवस्थाहरू समाप्त पार्नुभयो। यी व्यवस्थाहरू त्यस युगका लागि उपयुक्त थिएनन्, त्यस समयको कामका लागि उचित थिएनन्, र त्यस समयको वातावरण सुहाउँदा थिएनन्, त्यसैले उहाँले ती समाप्त पार्नुभयो। आज, निश्चय पनि ती समाप्त पार्न झन बढी आवश्यक छ। त्यसै गरी, नयाँ युगमा नयाँ नियमका केही आज्ञाहरू समाप्त पारिनु आवश्यक छ, र केहीलाई निरन्तरता दिनैपर्छ, किनभने आजका कामको वातावरण फरक छ र मानिसका आवश्यकता फरक छ। कामको प्रत्येक चरण पछिल्लोभन्दा उच्चकोटिको छ। केही मूर्ख मानिसहरू भन्छन्, “प्रभु येशूले आफू व्यवस्था पूरा गर्न आएको भन्नुभएको थियो, त्यसोभए उहाँले त्यति धेरै व्यवस्था किन समाप्त पार्नुभयो र हटाउनुभयो? उहाँका कार्यले किन व्यवस्थाको उल्लङ्घन गऱ्यो?” उहाँले गर्नुभएको समाप्ति खासमा पूर्ति थियो। किनभने उहाँले गर्नुभएको कामले यस प्रकारको परिणाम प्राप्त गऱ्यो, त्यसैले उप्रान्त ती व्यवस्था पालन गर्नुपर्ने आवश्यकता नै रहेन। जसरी येशूले पापबलिका रूपमा सेवा गर्नुभएपछि, उप्रान्त त्यस व्यवस्थाअनुसार पापबलि दिन आवश्यक रहेन, किनभने परमेश्‍वरका कामले नियम पालना गर्दैन। केही निश्चित व्यवस्था र आज्ञाहरू समाप्त पारेर यिनका स्थानमा नयाँ काम प्रयोग गर्न सकिन्छ। तिमीहरूले “पहिलेका सबै आज्ञाहरू समाप्त पारिएका छन्। ती अहिले उपयोगी छैनन्” भन्ने सन्देश सुनाउनुपरेको भए, यो हास्यास्पद हुनेथियो। आज परमेश्‍वरले मानवजातिका अवस्था र खाँचोहरूसित मिल्ने प्रशासनिक आदेशहरू जारी गर्नुभएको छ। कतिपय मानिस सोध्छन्, “किन परमेश्‍वर प्रत्येक युगमा प्रशासनिक आदेशहरू जारी गर्नुहुन्छ? यो त एकचोटि गरिसकिएको छ, मानिसहरूलाई त्यसबारे थाहा छ, अनि हामी जे गर्न भनिएको छ, सो गर्छौँ। त्यो नै अन्तिम हुनुपर्छ। किन नयाँ-नयाँ जारी गरिराख्ने?” मलाई बता, अहिले मानसिहरूको भ्रष्टतालाई हेर्दा, प्रशासनिक आदेशहरू जारी गर्नु के सम्भव हुनेथियो? सबै मानिसमा भ्रष्ट स्वभाव छ। के मानिसहरूले आफू आफ्नै भ्रष्ट प्रकृतिद्वारा नियन्त्रित भएको बेला परमेश्‍वरको आज्ञा पालन गर्न सक्छन्? मानिसहरूले परमेश्‍वरमा विश्‍वास गरेपछि अनि आज्ञाहरू पालन गर्न सकेपछि तिनीहरू पवित्र र धर्मी बन्छन् भनेर तँ दाबी गर्न सक्दैनस्। यसले त्यसरी काम गर्दैन। मानिसहरूमा भ्रष्ट स्वभाव छ, अनि सधैँ ती भ्रष्ट स्वभावहरूमाझ जिउँछन्, त्यसैले तिनीहरूको व्यवहारलाई नियन्त्रण गर्न सधैँ सन्दर्भिक प्रशासनिक आदेशहरूको आवश्यकता हुन्छ। यदि मानिसहरूले साँच्चै यी प्रशासनिक आदेशहरू उल्लङ्घन गरेमा तिनीहरूलाई अनुशासनमा राख्न सकिन्छ तिनीहरूमाथि बन्देज लगाउन सकिन्छ वा हटाइन र निष्कासन गर्न सकिन्छ। व्यवस्थाको युग र अनुग्रहको युगमा व्यवस्था र आज्ञाहरू थिए। अहिले, राज्यको युगमा आज्ञाहरूबाहेक प्रशासनिक आदेशहरू पनि हुनैपर्छ। त्यसोभए, राज्यको युगका प्रमुख प्रशासनिक आदेशहरू के-के हुन्? अहिले, दसवटा जारी गर्नु छ।

१. मानिसले आफैलाई ठूलो बनाउनु हुँदैन, न त आफैलाई उच्च पार्नु हुन्छ। उसले परमेश्‍वरको आराधना गर्नुपर्छ र उहाँलाई नै उच्च पार्नुपर्छ।

“मानिसले आफैलाई ठूलो बनाउनु हुँदैन, न त आफैलाई उच्च पार्नु हुन्छ। उसले परमेश्‍वरको आराधना गर्नुपर्छ र उहाँलाई नै उच्च पार्नुपर्छ।” यी चारवटा कुराले वास्तवमा एउटै विषयबारे बताउँछन्: मानिसहरूले मानवको स्थानमा रहेर बोल्नुपर्छ, र घमण्ड गर्नु हुँदैन। फलानो मण्डली मैले कति राम्ररी चलाएको छु, त्यो मेरो आफ्नै हो, र परमेश्‍वरले मलाई प्रयोग गर्नुहुन्छ र मलाई विशेष गरी राम्रो गर्नुहुन्छ भनी घमण्ड नगर्। “परमेश्‍वरले हामीसँगै बसेर खानुभयो र बात मार्नुभयो” भन्ने जस्ता कुरा नगर्। तैँले भन्ने यी कुराहरू वास्तविकतासँग मेल खाँदैनन्। परमेश्‍वर आफ्ना चुनिएका मानिसहरू सबैलाई समान व्यवहार गर्नुहुन्छ। कुनै व्यक्तिलाई खुलासा गरिएको वा हटाइएको छैन भने, परमेश्‍वर सबैप्रति एउटै मनोवृति राख्नुहुन्छ। परमेश्‍वरले तँसँग सत्यतामा सङ्गति गर्नुभएको छ भने, यसले तँ अरूभन्दा राम्रो छस् भनेर प्रमाणित गर्दैन, बरु तँलाई यो अवसर जुर्न पुगेको हो। त्यसोभए, कस्तो कुरा गर्दा उचित हुन्छ? तँ सत्यतामा सङ्गति गर्न सक्दैनस्, र आफ्ना दाजुभाइ-दिदीबहिनीहरूलाई जीवन दिन असक्षम छस् भने, तैँले आत्मनिरीक्षण गरी आफूलाई चिन्नैपर्छ, विश्लेषण गर्नैपर्छ, मनका कुरा भन्न सक्नैपर्छ, खुलस्त भई सबैसामु आफूलाई उदाङ्गो पार्नैपर्छ। यो अभ्यास गर्नाले नतिजा प्राप्त हुनेछ। खुलस्त हुनु भनेको आफ्नो सफाइ दिनु होइन। यसको मतलब तँ आफैभित्र भएका गलत उत्प्रेरणा र सोचलाई विश्लेषणका लागि प्रस्तुत गर्नु हो, यसो गर्दा सबैले एकसाथ थाहा पाउँछन् र अरूलाई पनि फाइदा पुग्छ। तैँले यसो गरेर आफूलाई उच्च पारिरहेको हुँदैनस्। तैँले आफूलाई सही व्यवहार गरिस् र तँ आफ्नो उचित ठाउँमा बसिस् भने, मतलब तैँले आफ्नो उत्प्रेरणालाई त्याग्न र विश्लेषण गर्न सकिस्, तँभित्रका फोहोरी कुराहरू उदाङ्गो पार्न सकिस्, र यसो गर्दा आफ्नो खुलासा गर्न सकिस् भने, यसले तँ सही स्थानमा छस् भन्ने देखाउँछ। मैले के पाएको छु भने, धेरै अगुवाहरू उच्च ओहोदामा रहेर मानिसहरूलाई भाषण दिन र प्रचार गर्न मात्र सक्षम हुन्‍छन् र तिनीहरूसित समान स्तरमा रहेर कुराकानी गर्न सक्दैनन्। उनीहरू मानिसहरूसित सामान्य तवरमा अन्तरक्रिया गर्न सक्षम हुँदैनन्। केही मानिसहरू बोल्दा, त्यो सधैँ भाषण दिइरहेको वा रिपोर्ट गरिरहेको जस्तो हुन्छ। उनीहरूका शब्दहरू सधैँ अरूका अवस्थाहरूतर्फ मात्र निर्देशित हुन्छन्, तर उनीहरू आफूबारे कहिल्यै खुलेर बताउँदैनन्। उनीहरू आफ्ना भष्ट स्वभावहरू कहिल्यै केलाउँदैनन्, बरु अन्य मानिसका मामिलाहरू मात्र केलाउँछन्, सबैलाई थाहा दिन ती उदाहरणका रूपमा प्रयोग गर्छन्। किन उनीहरू यस्ता प्रवचनहरू प्रचार गर्छन् र यस्ता कुराहरू भन्छन्? जेहोस्, यो कुरा उनीहरूसित आफूबारे ज्ञान छैन, उनीहरूमा सुझबुझको कमी छ, उनीहरू अति अहङ्कारी र घमण्डी छन् भन्‍ने कुराको प्रमाण हो। उनीहरू अरू मानिसहरूका भ्रष्ट स्वभावहरू चिन्‍न सक्ने आफ्नो क्षमताले गर्दा आफू अरूभन्दा उच्‍च, अरूभन्दा राम्रो, र अरूभन्दा कम भ्रष्ट छन् भन्ने प्रमाणित हुन्छ भनेर सोच्छन्। तिनीहरू अरूलाई विश्‍लेषण गर्न र भाषण दिन सक्छन्, तर आफूलाई उदाङ्गो पार्न, आफ्ना भ्रष्ट स्वभावहरूलाई खुलासा गर्न वा केलाउन, आफ्नो साँचो रूप देखाउन, वा आफ्ना अभिप्रेरणाहरूबारे केही भन्न सक्दैनन्। तिनीहरू अरू मानिसहरूलाई अनुचित व्यवहार गरेकोमा भाषण मात्र दिन्छन्। यो आफ्नै बढाइचढाइ र आत्म-प्रशंसा गर्नु हो। तँ अगुवा भएर पनि कसरी यति अनुचित तरिकाले समस्या खडा गर्न सक्छस्? मण्डलीको अगुवा बनेपछि, तँ किन अरूलाई त्यतिकै गाली गर्ने, मनमानी व्यवहार गर्ने, र जे मन लाग्यो त्यही गर्ने गर्छस्? तँ आफ्नो बोलीको नतिजा र आफ्नो चिनारीबारे किन कहिल्यै सोच्दैनस्? तँ यस्तो काम किन गर्छस्? किनकि तँ अगुवा भए पनि, तँलाई आफ्नो हैसियत र चिनारी थाहा छैन। तँलाई अगुवा बन्ने प्रबन्ध मिलाउनु भनेको तँलाई माथि उठाउनु र अभ्यासको मौका दिनु मात्र हो। यो तँसँग अरूमा भन्दा बढी वास्तविकता छ वा तँ अरूभन्दा राम्रो छस् भनेर होइन। खासमा, तँ अरू सबैजस्तै होस्। तिमीहरू कसैमा वास्तविकता छैन, र केही तरिकामा त, तँ अरूभन्दा बढी भ्रष्टसमेत छस् होला। त्यसैले, तँ किन अनुचितरूपले समस्या खडा गर्ने, र मनमानी भाषण दिने, अरूलाई झपार्ने र बाधा पुऱ्याउने गर्छस्? तँ गलत हुँदासमेत अरूलाई किन तेरो कुरा जबरजस्ती सुन्न लगाउँछस्? यसले के प्रमाणित गर्छ? यसले तँ गलत स्थानमा छस् भनेर प्रमाणति गर्छ। तँ मानव स्थानमा बसेर काम गरिरहेको छैनस्, तँ अरूभन्दा माथिल्लो स्थान, परमेश्‍वरको स्थानबाट काम गर्दै छस्। तैँले बोलेको कुरा सही र सत्यताअनुरूप छ भने, अरूले तेरो कुरा सुन्न सक्छन्। यस अवस्थामा त्यो स्वीकार्य हुन्छ। तर तँ आफू गलत हुँदा, अरूलाई किन जबरजस्ती तेरो कुरा सुन्न लगाउँछस्? तँसँग त्यो अधिकार छ? तँ सर्वोच्च होस्? के तँ सत्यता होस्? जब केही मानिस कुनै स्थलमा सुसमाचार सुनाउन जान्छन् अनि त्यहाँका मानिस र उनीहरूको जिउने स्थिति आफूलाई मन नपर्दो पाउँछन्, तब तिनीहरू त्यो ठाउँ रुचाउँदैनन् र त्यहाँबाट अरू कतै जान चाहन्छन्। अर्को व्यक्तिले तिनीहरूलाई यसो भन्लान्, “सुसमाचार प्रचार गर्न यहाँ कोही चाहिएको छ। तपाईं जानुभयो भने काममा ढिलाइ हुनेछ।” तर तिनीहरू मान्नेछैनन्, र जान जिद्दी गर्दै भन्नेछन्, “त्यसोभए तपाईं किन बस्नुहुन्न? म त जानुपर्छ! तपाईंहरूले मेरो कुरा सुन्नुपर्छ, र आज्ञापालन गर्न सिक्नुपर्छ।” तिनीहरू आफ्नै मार्ग हिँड्न र आफूले मन परेकै ठाउँ रोज्छ बरु मण्डलीको काममा ढिलाइ गर्छन्। तिनीहरू आफूलाई जे मन लाग्छ त्यही गर्छन् र आफूले जे भन्यो अरूले त्यसै गरेको चाहन्छन्। के तिनीहरूले आफूलाई ठूलो बनाइरहेका छैनन् र? आफूलाई उच्च पारिरहेका छैनन् र? तिनीहरू अहङ्कारी मानिस होइनन् र? तिनीहरू आफ्नो कर्तव्यमा अलिकति पनि सत्यता अभ्यास नगरी सम्भव भएसम्म आफ्नै रुचिअनुसार चल्छन्। त्यसैले, तिनीहरूले मानिसहरूलाई नेतृत्व गर्दा, आफूले नेतृत्व गरिरहेकाहरूलाई सत्यता अभ्यास गर्नू भन्दैनन्। बरु तिनीहरू आफूले भनेको कुरा अरूले सुनेको र तिनीहरूको तरिका पछ्याएको माग गर्छन्—के यसो गर्नु मानिसहरूले तिनीहरूलाई परमेश्‍वरलाई जस्तै व्यवहार गरून् र परमेश्‍वरको रूपमा लिएर आज्ञापालन गरून् भन्‍ने चाहनु होइन र? के तिनीहरूमा सत्यता छ? तिनीहरूमा सत्यता छैन र तिनीहरू शैतानको स्वभावले भरिएका छन्, तिनीहरू पैशाचिक प्रवृत्तिका छन्। त्यसोभए, तिनीहरू किन मानिसहरूलाई तिनीहरूको आज्ञापालन गर्नू भन्छन्? के यस्ता व्यक्तिले आफ्नै बढाइ गरिरहेको होइन र? के उसले आफूलाई उच्‍च पारिरहेको होइन र? के यस्ता व्यक्तिले मानिसहरूलाई परमेश्‍वरसामु ल्याउन सक्छन्? के तिनीहरूले मानिसहरूलाई परमेश्‍वरको भक्ति गराउन सक्छन्? तिनीहरू मानिसहरूलाई तिनीहरूको आज्ञापालन गर्न लगाउने व्यक्ति हुन्। के तिनीहरूले यस्तो काम गर्दा, साँच्‍चै मानिसहरूलाई सत्यताको वास्तविकतामा प्रवेश गर्न डोऱ्याइरहेका हुन्छन्? के तिनीहरूले आफूलाई परमेश्‍वरले सुम्पनुभएको काम गरिरहेका हुन्छन्? हुँदैनन्, तिनीहरू त आफ्नै राज्य स्थापित गर्ने प्रयास गरिरहेका हुन्छन्। तिनीहरू परमेश्‍वर बन्‍न चाहन्छन्, अनि तिनीहरू आफूलाई मानिसहरूले परमेश्‍वरलाई जस्तै व्यवहार गरून् र परमेश्‍वरलाई जस्तै आज्ञापालन गरून् भन्‍ने चाहन्छन्। के तिनीहरू ख्रीष्टविरोधी होइनन् र? ख्रीष्टविरोधीहरूको तौरतरिका सधैँ यस्तो भएको छ; मण्डलीको काममा ढिलाइ भए पनि, वा परमेश्‍वरका चुनिएकाहरूको जीवन प्रवेशमा जुनै हदसम्म बाधा वा हानि पुगे पनि, सबैले तिनीहरूको आज्ञापालन गर्नैपर्छ र तिनीहरूको कुरा सुन्‍नैपर्छ। के यो पिशाचको प्रकृति होइन र? के यो शैतानको स्वभाव होइन र? यस्ता मानिसहरू मानव स्वरूपमा जीवित पिशाच हुन्। तिनीहरूको अनुहार त मानिसको होला, तर भित्री सबै कुरा पैशाचिक प्रवृत्तिका हुन्छन्। तिनीहरूले भन्‍ने र गर्ने हरेक कुरा पैशाचिक प्रवृत्तिको हुन्छ। तिनीहरूले गर्ने कुनै पनि कुरा सत्यताअनुरूप हुँदैन, तीमध्ये कुनै पनि कुरा समझदार मानिसहरूले गर्दैनन्, त्यसैले यी कुरा पिशाच, शैतान र ख्रीष्टविरोधीहरूका कार्य हुन् भन्‍नेमा कुनै शङ्का हुन सक्दैन। तिमीहरूले यो स्पष्टसित चिन्न सक्नुपर्छ। त्यसैले तिमीहरूले काम गर्दा, बोल्दा र अरूसँग अन्तरक्रिया गर्दा—जीवनमा गर्ने सबै कुरामा—यो आदेश हृदयमा राख्नुपर्छ। “मानिसले आफैलाई ठूलो बनाउनु हुँदैन, न त आफैलाई उच्च पार्नु हुन्छ। उसले परमेश्‍वरको आराधना गर्नुपर्छ र उहाँलाई नै उच्च पार्नुपर्छ।” यसरी मानिसहरू सीमामा बाँधिन्छन्, र तिनीहरू परमेश्‍वरको स्वभाव चिढ्याउने हदसम्म जानेछैनन्। यो प्रशासनिक आदेश महत्त्वपूर्ण छ, र तिमीहरू सबैले यो प्रशासनिक आदेशको अर्थ के हो, परमेश्‍वर मानवजातिबाट किन यो माग गर्नुहुन्छ, र उहाँ के प्राप्त गर्न चाहनुहुन्छ भनी राम्ररी सोच्नुपर्छ। यसबारे होसियारीसाथ विचार गर्। एउटा कानले सुनेर अर्कोले उडाउने नगर्। यो तिमीहरूका लागि वास्तवमै फाइदाजनक हुनेछ।

२. परमेश्‍वरको कामका निम्ति फाइदाजनक सबै कुरा गर्नू र परमेश्‍वरको कामको हितका निम्ति हानिकारक केही नगर्नू। परमेश्‍वरको नाउँ, उहाँको गवाही र उहाँको कामको प्रतिरक्षा गर्नू।

तैँले परमेश्‍वरको घरको हितसित सम्बन्धित वा परमेश्‍वरको घरको कामसित वा परमेश्‍वरको नाउँसित सरोकार राख्ने कुनै पनि कुरालाई सम्‍हाल्नुपर्छ र त्यसको जिम्मेवारी लिनुपर्छ। तिमीहरूमध्ये हरेकसित यो जिम्मेवारी, यो दायित्व छ अनि तिमीहरूले गर्नैपर्ने कुरा यही नै हो।

३. पैसा, भौतिक वस्तु, र परमेश्‍वरको घरमा भएका सबै सम्पत्ति मानिसले दिनुपर्ने भेटीहरू हुन्। यी भेटीहरू पूजाहारी र परमेश्‍वरबाहेक अरू कसैले पनि उपभोग गर्न सक्दैन, किनकि मानिसले चढाउने भेटीहरू परमेश्‍वरको उपभोगका निम्ति हुन्। परमेश्‍वरले यी भेटीहरू पूजाहारीसँग मात्र बाँड्नुहुन्छ; अरू कोही पनि त्यसको कुनै भाग उपभोग गर्ने योग्यको र हकदार हुँदैन। मानिसका सबै भेटीहरू (उपभोग गर्न सकिने पैसा र भौतिक थोक) परमेश्‍वरलाई दिइन्छ, मानिसलाई होइन, र त्यसैले यी थोकहरू मानिसले उपभोग गर्नु हुँदैन; यदि मानिसले यी थोकहरू उपभोग गर्छ भने, उसले भेटीहरू चोरिरहेको हुन्छ। जसले त्यसो गर्छ ऊ यहूदा हो, किनकि यहूदा विश्‍वासघाती हुनाका साथै, उसले पैसाको थैलीमा राखिने गरिएको पैसा आफ्‍नै निम्ति प्रयोग गऱ्यो।

मैले यी शब्दहरू व्याख्या गर्नुपर्छ। गरिनँ भने, केही मानिस यति लाज पचेका र असंवेदनशील हुन्छन् कि तिनीहरूले भेटी चोर्ने छन्। हाल, मण्डलीका सबै तहका अगुवा र सेवकहरू अस्थायी परीक्षणकालमा छन्। उपयुक्त व्यक्तिहरू प्रयोग भइराख्छन्, तर अनुपयुक्तहरू बर्खास्त हुने छन् वा हटाइने छन्। यी पदहरू स्थायी होइनन्। अगुवा वा कामदार हुनु भनेको तेरो पद स्थायी हुनु अनि तँलाई कहिल्यै बर्खास्त गरिने र हटाइने छैन भनेर नसोच्। यो भ्रममा नडुब्। यो अनावश्यक चाहना हो। पूजाहारी भनेको कुनै साधारण अगुवा होइन। ऊसँग सिधै परमेश्‍वरको सेवा गर्ने अधिकार र योग्यता हुन्छ। स्वभाविकतः यो अधिकार र योग्यता उसलाई परमेश्‍वरले दिनुभएको हो। यो व्यवस्थाको युगका पूजाहारीजस्तै हो। तिनीहरू मन्दिरमा पस्न सक्थे, तर अरू कोही सक्दैनथे, र तिनीहरू बलिका भेटी खान सक्थे, तर अरू कसैले सक्दैनथे। आज, राज्यको युगमा, कस्तो खालको व्यक्ति पूजाहारी हो? विगतमा जो पूजाहारी भनेर चिनिन्थे अहिले उसलाई पवित्र आत्माद्वारा प्रयोग गरिने व्यक्ति भनिन्छ। त्यसोभए, यसले तिमीहरूलाई जनाउँछ? तिमीहरू पूजाहारी हुँदै होइनौ! पूजाहारी भनेको त्यो व्यक्ति हो जसलाई पवित्र आत्माले प्रयोग गर्नुहुन्छ, र त्यस्ता व्यक्तिबाहेक अरू कसैले पनि भेटीको उपभोग गर्न पाउँदैन। अरू कोही पनि त्यसको लायक हुँदैन। यदि तँ आफू लायक छु भनी दाबी गर्छस् भने, तँ आफ्नै इच्छाले त्यो दाबी गर्दै छस्। तँलाई ती भेटी उपभोग गर्न अनुमति दिइने छैन। ती तेरो लागि होइनन्। 

म तिमीहरूको परिस्थितिबारे थप बोल्ने छु। मण्डलीमा निश्चित काम गर्ने तिमीहरूजस्ता अगुवा र कामदारका लागि, मण्डलीले भ्रमण खर्च प्रदान गर्लान्, तर तिमीहरूको दैनिक आवश्यकताको जिम्मेवारी लिँदैन। तँ परमेश्‍वरमा विश्‍वास गर्छस्, र परमेश्‍वरका लागि समर्पित हुनु स्वेच्छिक कुरा हो। यदि तँ “म यो स्वेच्छिकरूपले गर्दिनँ, त्यो परमेश्‍वरको घरले प्रबन्ध गरेको हो” भन्छस् भने, तँ निस्केर जान सक्छस्। कतिपय मानिसहरू भन्छन्, “परमेश्‍वरले मलाई बोलाउनुभयो, उहाँले मलाई प्रयोग गर्न चाहनुभयो, त्यसैले म आएँ। म स्वेच्छाले आएको होइन।” त्यसोभए, मलाई अहिले तेरो खाँचो छैन। तँ जान सक्छस्। म मानिसलाई जबरजस्ती कहिल्यै गर्दिनँ। तँ स्वेच्छाले नै यहाँ आएको भए पनि, तँलाई राख्ने वा नराख्ने तेरो योग्यतामा भर पर्छ। तँ अयोग्य छस् भने, तँलाई प्रयोग गरिने छैन। तेरो स्थान लिने अरू कोही भेट्टाउन सकिन्छ। यही सिद्धान्तअनुसार परमेश्‍वरको घरले मानिसलाई प्रयोग गर्दछ। कुनै विशेष छुट दिइँदैन। परमेश्‍वरको घरको पैसा यसैको काममा खर्चिन्छ, यो मानिसको व्यक्तिगत जीवनलाई सहयोग गर्नका लागि होइन, न त मानिसको व्यक्तिगत उपभोगका लागि नै हो।

४. मानिसमा भ्रष्ट स्वभाव हुन्छ र त्यसबाहेक ऊसँग भावुकताहरू छन्। जस्तै कि, परमेश्‍वरको सेवा गर्दा विपरीत लिङ्गका दुई सदस्यहरू मात्र एकलै रहेर काम गर्न पूर्ण रूपमा निषेध गरिएको छ। जो कसैले पनि त्यसो गरेको थाहा पाइएको खण्डमा, कुनै अपवादविना हटाइनेछ।

केही दाजुभाइहरू दिदीबहिनीहरूसित मात्र सङ्गति गर्ने कुरामा जोड दिन्छन्, र एक्लाएक्लै बसेर त्यसो गर्नसमेत जोड दिन्छन्। तिनीहरू दिदीबहिनीहरूसित सङ्गति गर्दा, खुल्छन् तर अरू कसैसित त्यसो गर्न इन्कार गर्छन्। यी राम्रा मानिसहरू होइनन्! केही दिदीबहिनीहरू अरू दिदीबहिनीहरूसित सङ्गति गर्दैनन् र तिनीहरूसित कहिल्यै खुल्दैनन् तर सङ्गति गर्न केवल दाजुभाइहरूलाई खोजी हिँड्छन्। यी कस्ता मानिसहरू हुन्? के तँलाई साथ दिने एउटै दिदीबहिनी छैन? के तँसित सङ्गति गर्ने एउटै दिदीबहिनी पनि छैन? के तिनीहरू सबैले तँलाई घृणा गर्छन्? के तेरो लागि कोही सुहाउँदो छैन? के तँ दाजुभाइसित मात्रै मिल्न सक्छस्? मलाई लाग्छ, तेरा अरू अभिप्रायहरू पनि छन्। त्यस्ता मानिसहरू पनि छन् जो विपरीत लिङ्गहरूसित सधैँ जिस्किन्छन्। यो खतरनाक कुरा हो। तिमीहरूले आफूलाई रोक्ने, केही अन्तर्दृष्टि विकास गर्ने, र केही समझ प्रयोग गर्ने गर्नैपर्छ। मानिसमा भ्रष्ट स्वभाव हुन्छ, त्यसैले तिमीहरू त्यसमा अनियन्त्रित तवरमा लिप्त नबन। तिमीहरूले केही संयमता अपनाउनै पर्छ, र यसरी तिमीहरूको व्यवहारमा सुधार आउने छ। संयमविना, र परमेश्‍वरको डरविना, मानिस अत्यधिक दुराचारी बन्दछ। तिनीहरूले प्रशासनिक आदेशहरू उल्लङ्घन गरेपछि, परिणाम गम्भीर हुन्छ, त्यसकारण तिनीहरूले जहिले पनि यो प्रशासनिक आदेश याद गर्नैपर्छ।

५. परमेश्‍वरलाई दोष लगाउने काम गर्नु हुँदैन न त परमेश्‍वरसित सम्बन्धित विषयहरूमा लापरवाही किसिमले छलफल नै गर्नु हुन्छ। मानिसले जे गर्नुपर्दछ त्यही गर्, अनि मानिसले जे बोल्नुपर्छ त्यही बोल्, सीमितताहरू ननाघ् र परिधिहरू ननाघ्। परमेश्‍वरको स्वभावलाई चिढ्याउने काम गर्नबाट बच्‍नको लागि आफ्नो जिब्रोको रक्षा गर्, र कहाँ पाइला टेक्छस् त्यसमा होसियार बन्।

६. मानिसले जे गर्नुपर्छ त्यही गर्, र तेरा दायित्वहरू फत्ते गर्, र तेरा जिम्मेवारीहरू पूरा गर्, अनि तेरो कर्तव्य थामिराख्। तैँले परमेश्‍वरमा विश्‍वास गर्ने हुनाले, परमेश्‍वरको काममा आफ्नो योगदान दिनुपर्छ, यदि तैँले योगदान दिँदैनस् भने, तँ परमेश्‍वरको वचन खान र पिउन अयोग्य छस्, र परमेश्‍वरको परिवारमा बस्न अयोग्य छस्।

छैटौँ आदेश मानव कर्तव्यसँग सम्बन्धित छ। तेरो पहिलेको जीवन प्रवेश वा तेरो व्यक्तिगत पछ्याइ जस्तो भए पनि, अनि तेरो क्षमता र मानवता जस्तो भए पनि, मण्डलीको काममा तेरो केही गर्नु आवश्यकता छ भने, जतिसुकै ठूलो कष्ट र कठिनाइ भए पनि, तैँले त्यो गर्नुपर्छ। गरिनस् भने, तँ परमेश्‍वरको घरमा रहन अयोग्य हुन्छस्। परमेश्‍वरको घरले निःशुल्क खान-बस्न दिँदैन, र बेकम्मालाई पनाह दिँदैन! कुनै व्यक्तिले सत्यता पछ्याउँदैन भने ऊ कम्तीमा सेवाकर्ता बन्न सक्नैपर्छ। यदि उसले अलिकति पनि सेवा गर्न चाहँदैन, वा एक छाक टार्नका लागि थोरै मात्र प्रयत्न गर्छ भने, त्यस्तालाई हटाइनैपर्छ, तिनीहरूसँग भएका परमेश्‍वरको वचनका पुस्तकहरू फिर्ता लिनैपर्छ, र तिनीहरूलाई गैरविश्‍वासीका रूपमा सम्हाल्नैपर्छ। कम्तीमा पनि, मानिसले निष्कपट ढङ्गले परमेश्‍वरमा विश्‍वास गर्नैपर्छ, हृदयमा परमेश्‍वरको केही डर हुनैपर्छ, र परमेश्‍वरको घरमा रहन लायक बन्न परमेश्‍वरको आराधना गरेको केही कुरा देखाउनैपर्छ। परमेश्‍वरको घरले मानिसबाट धेरै माग गर्दैन। विवेक र समझ छ, सत्यता बुझ्न र स्विकार्न सक्छ, र आफ्नो कर्तव्यमा जिम्मेवार बन्न सक्छ भने, त्यो पर्याप्त हो। कम्तीमा, तेरो व्यवहार र कार्यशैली स्वीकार्य हुनैपर्छ। तेरो हृदयमा परमेश्‍वरप्रति अलिकति डर हुनैपर्छ, र तैँले उहाँप्रति केही आज्ञाकारिता देखाउनैपर्छ। त्यो पनि गर्न सक्दैनस् भने, तँ परमेश्‍वरको घरमा अलमलिन छाडेर सकेसम्म चाँडो घर फर्कनुपर्छ। यदि तँ सानोभन्दा सानो कर्तव्य पनि अस्वीकार गर्छस्, र परमेश्‍वरको घरको फाइदा मात्र लुट्न खोज्छस् भने, के तँ परमेश्‍वरमा सच्चा विश्‍वास गर्ने व्यक्ति होस्? मेरो नजरमा, त्यस्तो व्यक्ति गैरविश्‍वासी हो, जो अविश्‍वासीभन्दा कुनै फरक हुँदैन। हेर्नै मन नपर्ने! परमेश्‍वरमा विश्‍वास गर्न चाहन्छस् भने, राम्ररी विश्‍वास गर्, कि त गर्दै नगर्। परमेश्‍वरमा विश्‍वास राख्नु स्वेच्छिक कुरा हो। तँलाई कसैले जबरजस्ती गरेको छैन। यति सानो कुरा त बुझ्न सक्दैनस् भने, परमेश्‍वरमा विश्‍वास गर्नेबारे बाँकी के नै भन्नु छ र? परमेश्‍वरको घरलाई काम नलाग्ने फोहोर चाहिँदैन। मण्डली थोत्रोमोत्रो कुरा थुपार्ने ठाउँ होइन। सत्यतालाई अलिकति पनि नस्विकार्नेहरूलाई निकालेर हटाइने छन्! परमेश्‍वरको घरमा सत्यताले शासन गर्छ। कसैले कुनै वाहियात काम गर्न खोज्छ, वा कुनै अवरोध वा बाधा सिर्जना गर्छ भने, तिनीहरूलाई हटाइनैपर्छ र पूर्णरूपमा निकाल्नैपर्छ।

७. मण्डलीको काम र मामिलाहरूमा, परमेश्‍वरको आज्ञापालन गर्नुबाहेक, सबै कुरामा पवित्र आत्माले प्रयोग गर्नुभएको व्यक्तिका निर्देशनहरू पालना गर्। सानोभन्दा सानो उल्‍लङ्घन पनि स्वीकार्य छैन। पूर्ण रूपले आज्ञापालन गर्, र सही वा गलतको विश्लेषण नगर्; सही वा गलतको तँसँग कुनै सम्बन्ध छैन। तैँले पूर्ण आज्ञापालन गर्ने कुरामा मात्र ध्यान दिनैपर्छ।

तैँले पवित्र आत्माले प्रयोग गरेको मान्छेले जे भन्यो वा गऱ्यो पनि, उसको कुरा सुन्नैपर्छ र मान्नैपर्छ। तँलाई जे काम गर्नू भनिएको छ त्यही गर्, जसरी गर्नू भनिएको छ त्यसरी नै गर्। “परमेश्‍वरलाई थाहा छ? मैले परमेश्‍वरलाई सोध्नैपर्छ” नभन्। सोध्न आवश्यक छैन, पवित्र आत्माद्वारा प्रयोग भएको मान्छेले तँलाई जे गर्नू भनेको छ त्यही मात्र गर्। बुझिस्? यसबारे थप बताउनु आवश्यकता छैन। यो कुरा तिमीहरूले पहिल्यै स्पष्ट बुझ्नुपर्ने हो। 

८. परमेश्‍वरमा विश्‍वास गर्ने मानिसहरूले उहाँको आज्ञापालन र आराधना गर्नुपर्छ। कुनै व्यक्तिलाई ठूलो बनाउने वा उच्‍च ठान्‍ने नगर्; परमेश्‍वरलाई पहिलो स्थानमा, तैँले उच्‍च ठान्‍ने मानिसहरूलाई दोस्रोमा र तँ आफैलाई तेस्रो स्थानमा नराख्। कुनै व्यक्तिले तेरो हृदयमा स्थान पाउनु हुँदैन, र तैँले मानिसहरूलाई—विशेष गरी तैँले श्रद्धा गर्ने मानिसहरूलाई परमेश्‍वर समान वा उहाँको बराबर ठान्नु हुँदैन। यो परमेश्‍वरको निम्ति असहनीय हुन्छ।

केही मानिसहरू विशेष गरेर भीडको पछि दौडिन र अरूको चापलुसी गर्न सक्षम हुन्छन्। तिनीहरू मैले जसलाई प्रशंसा गरेको, राम्रो व्यवहार गरेको, वा जोसँग प्रायः सङ्गति गरेर समय बिताएको देख्छन्, उसको चापलुसी गरेरै छाड्छन्। तिनीहरूका मनमा एउटा धारणा पलाएको छः अब परमेश्‍वरपछि फलाना ब्रदर आउँछ, र ऊपछि फलाना सिस्टर आउँछिन्। आफ्नो मनमा स्तरीकरणको विचार नपाल्: परमेश्‍वर पहिलो, फलाना दोस्रो, तेस्रो, वा चौथो…। यस्ता दर्जाको कुनै तुक छ? यो त कुनै सम्राटको राजपरिषद्जस्तै भएन र, जहाँ सम्राट पहिलो, प्रधानमन्त्री दोस्रो, र अर्का अधिकारी तेस्रो हुन्छन्? परमेश्‍वरको घरमा त्यस्तो कुनै दर्जा हुँदैन, त्यहाँ परमेश्‍वर र परमेश्‍वरका चुनिएका मानिसहरू मात्र हुन्छन्, अनि परमेश्‍वरका चुनिएका मानिसहरूले परमेश्‍वरको मात्र आज्ञापालन र आराधना गर्नुपर्छ! वास्तवमा, तिमीहरू सबै समान छौ। तिमीहरूले परमेश्‍वरलाई पहिला वा पछि जहिले स्विकारे पनि, र तिमीहरूको लिङ्ग, उमेर, वा क्षमता जे भए पनि, परमेश्‍वरसामु तिमीहरू सबै समान छौ। मानिसको आराधना नगर्, अनि आफूबारे बढ्तै नसोच्। दर्जा वा स्तरीकरण नबना। त्यसो गरिस् भने, के प्रमाणित हुन्छ भने तेरो हृदयको कुरा अनेकौँ मानवीय धारणा र कल्पनाहरूद्वारा दूषित भएको छ, त्यसकारण सम्भवतः तैँले आदेशहरू उल्लङ्घन गर्ने छस्।

९. मण्डलीको काममा नै तेरा विचारहरूलाई केन्द्रित गर्। तेरा आफ्नै देहका सम्भावनाहरूलाई एकातिर पन्छ्याउनू, पारिवारिक विषयहरूबारे निर्णायक बन्, आफूलाई सम्पूर्ण हृदयले परमेश्‍वरको काममा समर्पित गर्, र परमेश्‍वरको कामलाई पहिलो स्थानमा अनि तेरो आफ्नै जीवनलाई दोस्रो स्थानमा राख्। सन्तको शिष्टता यही हो।

१०. ती आफन्तहरू (तेरा छोराछोरी, तेरा पति वा तेरी पत्नी, तेरा दिदी-बहिनी, वा तेरा बाबुआमा इत्यादि) जो विश्‍वासी होइनन्, उनीहरूलाई मण्डलीमा आउन जबरजस्ती गर्नु हुँदैन। परमेश्‍वरको घरमा सदस्यहरूको कमी छैन, र काम नलाग्ने मानिसहरूलाई ल्याएर त्यसको सङ्ख्या बढाउनु आवश्यक छैन। जसले खुसीसाथ विश्‍वास गर्दैनन्, उनीहरूलाई मण्डलीमा ल्याउनै हुँदैन। यो आदेश सबै मानिसहरूप्रति निर्देशित छ। तिमीहरूले यो विषयमा जाँच्नुपर्छ, अनुगमन गर्नुपर्छ, र एकअर्कालाई स्मरण गराउनुपर्छ; कसैले यसलाई उल्लङ्घन गर्न सक्दैन। विश्‍वासदेखि बाहिरका आफन्तहरू मन नलागी-नलागी मण्डलीभित्र पस्छन् भने पनि उनीहरूलाई पुस्तकहरू दिनै हुँदैन वा नयाँ नाउँ दिनै हुँदैन; त्यस्ता मानिसहरू परमेश्‍वरको घरका होइनन्, र आवश्यक कुनै पनि तरिकाले उनीहरूलाई मण्डलीभित्र प्रवेश गर्नबाट रोक्नैपर्छ। यदि भूतात्माहरूको आक्रमणको कारण मण्डलीमा समस्या ल्याइएको छ भने, तँ आफैलाई बाहिर निकालिनेछ वा तँमाथि प्रतिबन्धहरू लगाइनेछ। सङ्क्षेपमा, यस मामिलामा सबैको जिम्मेवारी छ, यद्यपि तँ लापरवाही हुनु हुँदैन, न त व्यक्तिगत बदलाको निम्ति यसको प्रयोग गर्नु हुन्छ।

यी राज्यको युगमा परमेश्‍वरका चुनिएकाहरूले पालना गर्नैपर्ने परमेश्‍वरका दस प्रशासनिक आदेशहरू हुन्। ती सबै याद गर्नू।

१९९५ देखि १९९६ सम्म


देहधारणको महत्त्वको दोस्रो पक्ष

देहधारी परमेश्‍वरको साधारणपन र समान्यपनको अर्थ के हो? के ती उहाँले काम गर्न सक्‍नुभएको होओस् भनेर मात्र अस्तित्वमा रहेका कुरा हुन्? के यो उहाँलाई ख्रीष्‍ट भनी प्रमाणित गर्नको लागि हो? कतिपय मानिस यसो भन्छन्, “देहधारी परमेश्‍वर पक्‍कै पनि साधारण र सामान्य देह हुनुपर्छ।” के यसको अर्थ यही मात्रै हो? “यदि उहाँ ख्रीष्ट हुनुहुन्छ भने, उहाँ पक्‍कै पनि साधारण र सामान्य देह हुनुपर्छ” भनेर भन्दा, के यसले परमेश्‍वरलाई सीमित गर्दैन र? “पक्‍कै पनि” को अर्थ के हो? कतिपय मानिस यसो भन्छन्, “यो परमेश्‍वरका वचनहरू व्यक्त गर्नु हो, ताकि मानिस सहजै उहाँको सम्पर्कमा आउन सकून्।” के उद्देश्य यो मात्रै हो? ख्रीष्टको सारको सन्दर्भमा यसलाई हेर्दा, ख्रीष्टको सार पूर्णरूपमा परमेश्‍वर स्‍वयम्‌ हुनुहुन्छ। परमेश्‍वरले गर्नुहुने सबै कुराको अर्थ हुन्छ। विशेष रूपमा नियुक्त देहगत शरीर, जसको विशेष रूपमा नियुक्त स्वरूप, विशेष रूपमा नियुक्त परिवार, विशेष रूपमा नियुक्त जिउने वातावरण छ—परमेश्‍वरले गर्नुहुने यी सबै कुराको अर्थ छ। कतिपय मानिसहरू सोध्छन्: “म किन परमेश्‍वरले साधारण र सामान्य देह धारण गर्नुको ठूलो महत्त्वलाई बुझ्न सक्दिनँ? के उहाँको देह बाहिरी भेस मात्रै होइन र? परमेश्‍वरले आफ्‍नो काम सक्‍नुभएपछि, के यो बाहिरी भेस काम नलाग्‍ने हुँदैन र?” मानिसहरू आफ्‍ना कल्‍पना र चेतनामा के विचार गर्छन् भने, यस साधारण र सामान्य देहको बाहिरी भेसको ठूलो प्रयोग छैन, परमेश्‍वरको काम वा उहाँको व्यवस्थापन योजनामा यसले ठूलो उद्देश्य पूरा गर्दैन, र कामको यस चरण पूरा गर्नको लागि मात्रै यो अस्तित्वमा हुन्छ। मानिसहरू के विश्‍वास गर्छन् भने तिनीहरूले उहाँसँग सजिलै सम्पर्क गर्न सकून् र उहाँका वचनहरू सुन्‍न सकून्, उहाँलाई देख्‍न र महसुस गर्न सकून् भनेर यो अस्तित्वमा हुन्छ, र यसको अरू कुनै प्रयोग छैन। विगतमा, मानिसहरूले देहधारणको महत्त्व यही हो भनेर बुझेका थिए। तर वास्तवमा, साधारण र सामान्य देहको कामको अवधिमा र देहधारणको अवधिमा, उहाँले आफ्‍नो कामको बोझ लिनेबाहेक, पहिले कसैले नसोचेको काम पनि लिनुहुन्छ। यो कस्तो किसिमको काम हो? परमेश्‍वर स्‍वयम्‌को काम गर्नेबाहेक, उहाँले मानिसको कष्ट पनि अनुभव गर्नुहुन्छ। विगतमा, मानिसहरूलाई यो कुरा थाहा थिएन।

पहिले, देहधारी परमेश्‍वरले किन सधैँ रोगको कष्ट भोगिरहनुहुन्छ, वा यो कष्ट केको लागि हो भन्‍ने कुरा मानिसहरूले कहिल्यै बुझेका थिएनन्। कतिपय मानिसहरू भन्थे, “परमेश्‍वर नम्र र गुप्त हुनुहुन्छ, परमेश्‍वर मानिसलाई मुक्ति दिनको लागि यो कष्ट भोग्‍नुहुन्छ, परमेश्‍वर मानिसलाई प्रेम गर्नुहुन्छ…।” तिनीहरूले दिने अन्योलपूर्ण व्याख्या यही हो। के मानवजातिलाई मुक्ति दिनका लागि उहाँले यी कुराहरू भोग्‍नु अत्यावश्यक छ? यदि देहधारी परमेश्‍वरले यो कष्ट भोग्‍नुभएन भने, के परमेश्‍वर स्‍वयम्‌ले यो हासिल गर्न सक्‍नुहुन्छ? सक्‍नुहुन्छ। कतिपय मानिसहरू भन्छन्, “अनुग्रहको युगमा परमेश्‍वरलाई प्रार्थना मात्रै गर्नुपर्थ्यो, त्यसपछि कुनै पनि रोग देखा पर्नेबित्तिकै त्यसलाई निको पार्न सकिन्थ्यो। हामी कहिल्यै औषधि खाँदैनथियौँ, र कतिपय मानिसहरूले प्रार्थना गरे र क्यान्सरसमेत निको भयो। त्यसोभए, देहधारी परमेश्‍वर किन सधैँ रोगले ग्रसित हुनुहुन्छ? उहाँ किन कहिल्यै सुस्वस्थ हुनुहुन्‍न? किन देहधारी परमेश्‍वरले मानिसले जत्ति अनुग्रह पाउनुभएको छैन?” यो मानवजातिका लागि सधैँ रहस्य नै बनेको छ। यो कुरा मानिसको मनमा खट्किएको कुरा हो, तैपनि मानिसहरू यो विषयलाई गम्‍भीरतासाथ लिँदैनन्। बरु, तिनीहरू परमेश्‍वर मानिसलाई प्रेम गर्नुहुन्छ र परमेश्‍वर मानवजातिका लागि कष्ट भोग्‍नुहुन्छ भन्दै भ्रमित व्याख्याहरू दिन्छन्। अहिले पनि, मानिसहरू यो कुरा सही रूपमा बुझ्दैनन्। संसारको कष्ट अनुभव गर्नु देहधारी परमेश्‍वरको जिम्‍मेवारी हो। संसारको कष्ट अनुभव गर्नुको उद्देश्य के हो? यो अर्को समस्या हो। परमेश्‍वर संसारको कष्ट अनुभव गर्न आउनुहुन्छ, जुन आत्माले हासिल गर्नै नसक्‍ने कुरा हो। साधारण, सामान्य, र पूर्ण देह हुनुभएका, र पूर्णतया मानव बन्‍नुभएका देहधारी परमेश्‍वरले मात्रै पूर्णरूपमा संसारको कष्ट अनुभव गर्न सक्‍नुहुन्छ। यदि आत्माले यो काम गर्नुभएको भए, उहाँले अवश्य नै कुनै पनि कष्ट अनुभव गर्न सक्‍नुहुनेथिएन। उहाँले हेरेर बुझ्‍न मात्रै सक्‍नुहुनेथियो। के हेर्नु, बुझ्‍नु र अनुभव गर्नु सबै एउटै र उस्तै हुन्? अहँ, होइनन्। यसअघि, परमेश्‍वरले भन्‍नुभएको थियो, “मलाई संसारको खोक्रोपन थाहा छ र मानिसको जीवनमा हुने कठिनाइबारे मलाई थाहा छ। म संसारमा यताउता हिँडेको छु र अत्यन्तै दुर्दशा देखेको छु। मैले मानिसको जीवनको कठिनाइ, दुःख, र खोक्रोपन देखेको छु।” तर उहाँले यो अनुभव गर्नुभएको छ कि छैन भन्‍ने कुरा पूर्णरूपमा फरक कुरा हो। उदाहरणका लागि, हातमुख जोड्न धौधौ पर्ने परिवारबारे विचार गर्। तैँले यो देख्छस् र केही बुझ्छस्, तर के तैँले आफै तिनीहरूको परिस्थिति अनुभव गरेको छस्? के तैँले तिनीहरूको कठिनाइ र कष्ट अनुभव गरेको छस् अनि यी अनुभूति वा यो अनुभव गरेको छस्? अहँ, गरेको छैनस्। भन्‍नुको अर्थ, देख्‍नु र अनुभव गर्नु दुई फरक कुरा हुन्। के भन्‍न सकिन्छ भने यो कुरा, यो काम देहधारी परमेश्‍वरले नै गर्नुपर्छ। यस्ता मामिलाहरूमा, आत्मा पूर्णतया असमर्थ हुनुहुन्छ। देहधारणको महत्त्वको अर्को पक्ष यो हो: परमेश्‍वर संसारको कष्ट र मानिसले भोग्‍ने कष्ट अनुभव गर्न आउनुहुन्छ। उहाँले कुन कष्ट अनुभव गर्नुहुन्छ? उहाँ मानिसको जीवनमा आउने कठिनाइहरू, पारिवारिक दुर्भाग्य, मानिसको छल, परित्याग र सतावट, साथै शरीरिक रोग अनुभव गर्नुहुन्छ—यी सबै संसारका कष्ट हुन्। रोगबिमारको कष्ट, वरपरका मानिसहरू र परिस्थितिहरूको आक्रमण, परिवारमा आउने दुर्भाग्य, मानिसहरूको परित्याग, मानिसहरूले गर्ने निन्दा, गिल्‍ला, विरोध, विद्रोह, अपमान र गलतबुझाइ इत्यादि—देहधारी परमेश्‍वरले यी सबै आक्रमणको रूपमा अनुभव गर्नुहुन्छ। यो सब अनुभव गर्नेहरूका लागि पनि यो आक्रमण नै हो। तिनीहरू महान् व्यक्ति, असासाधारण व्यक्ति, वा उदार मनको व्यक्ति भए पनि, यो कष्ट, यी कुरा तिनीहरूका लागि आक्रमण हुन्। परमेश्‍वर संसारको सतावट भोग्‍नुहुन्छ, यस क्रममा उहाँको शिर लुकाउने, बस्‍ने कुनै ठाउँ हुँदैन, र कुनै सहयोगी हुँदैन...। यी सबै कुरा पीडादायी हुन्छन्। यी कुराहरू कष्टको चरम विन्दुमा नपुग्लान्, तैपनि उहाँ यी सब अनुभव गर्नुहुन्छ। कतिपय मानिसहरू यस्तो सोच्‍ने गर्थे, “देहधारी परमेश्‍वरको काममा, के परमेश्‍वरले यी रोगहरू हटाउन सक्‍नुहुन्‍न र? उहाँलाई आफ्‍नो काम सहज रूपमा गर्न दिन, र मानिसहरूलाई उहाँविरुद्ध विद्रोह वा विरोध गर्न नदिन—के उहाँले यी कुराहरू गर्न सक्‍नुहुनेथिएन र? यदि उहाँले मानिसहरूलाई दण्ड दिनुभएको भए, तिनीहरूले उहाँको विरोध गर्ने आँट गर्नेथिएनन्। परमेश्‍वरसँग अख्‍तियार छ, र पनि किन उहाँ आफूलाई बिरामी पर्न दिनुहुन्छ? यदि कसैलाई रोग लाग्यो भने, उसले प्रार्थना मात्रै गरेपछि त्यो निको हुनेछ, त्यसोभए किन परमेश्‍वर स्‍वयम्‌ रोगबिमार भोग्‍नुहुन्छ?” उहाँले संसारको कष्ट अनुभव गर्न सक्नका लागि यसो गर्नुहुन्छ। उहाँले देहधारणको रूपमा धारण गर्ने देहबाट आपद्विपद् वा रोगको कष्ट हटाउनुहुन्‍न, न त मानिसहरूले उहाँलाई गर्ने परित्याग नै हटाउनुहुन्छ। उहाँ स्वाभाविक रूपमै बढ्नुहुन्छ र यो कठिन वातावरणमा काम गर्नुहुन्छ। यसरी उहाँ संसारको कष्ट अनुभव गर्न सक्‍नुहुन्छ। यदि यी कुनै पनि कुरा नभएको भए, उहाँले यो कष्ट चाख्‍नुहुनेथिएन। यदि उहाँलाई रोगबिमार नलागेको भए, वा सामान्य मानिसलाई लाग्‍ने कुनै पनि रोगबिमार नभोग्‍नुभएको भए, के उहाँको कष्ट कम हुनेथिएन र? आफ्‍नो मष्तिष्क धेरै प्रयोग गरेपछि अरू मानिसलाई टाउको दुख्‍ने वा थकित अनुभव हुने भए पनि, के उहाँलाई चाहिँ त्यस्तो नहुने बनाउन सकिँदैनथियो? हो, सकिन्थ्यो; तर यसपटक, परिस्थिति फरक तरिकाले मिलाइँदै छ। येशूले काम गर्नुभएको युगमा, उहाँ खाना नखाई वा पानी नपिई ४० दिन र ४० रात बस्‍न सक्‍नुभयो र उहाँलाई भोक लागेन। तर अहिलेको युगमा, देहधारी परमेश्‍वरले एक छाक खाना छुटाउनुभयो पनि उहाँलाई भोक लाग्छ। कतिपय मानिसहरू भन्छन्, “के परमेश्‍वर सर्वशक्तिमान् हुनुहुन्‍न र? मेरो नजरमा त उहाँ त्यस्तो हुनुहुन्‍न। उहाँ यस्तो सानो कुरा पनि गर्न सक्‍नुहुन्‍न। उहाँको बोल्ने शैलीलाई हेर्दा उहाँ परमेश्‍वर हुनुहुन्छ भन्‍ने देख्छौँ, तर उहाँ किन यी कुराहरू हासिल गर्न सक्‍नुहुन्‍न?” परमेश्‍वरले यी कुराहरू हासिल गर्न सक्‍नुहुन्‍न भन्‍ने होइन, तर उहाँ यी कुराहरू त्यसरी गर्नुहुन्‍न। उहाँको देहधारणको उद्देश्‍य भनेको परमेश्‍वरले गर्न सक्‍नुहुन्छ भनी मानिसहरूले सोचेका कुराहरू गर्नु होइन। उहाँ संसारको कष्ट अनुभव गर्नुहुन्छ र उहाँले यसो गर्नुको महत्त्व छ। त्यसपछि यस्ता प्रश्न उठाउने मानिसहरू छन्: “हे परमेश्‍वर, तपाईंले संसारको कष्ट अनुभव गर्नुको के काम? के तपाईंले मानिसको सट्टा कष्ट भोग्‍न सक्‍नुहुन्छ? के मानिसहरू अहिले पनि कष्ट भोगिरहेका छैनन् र?” परमेश्‍वरले गर्नुहुने कुनै पनि कुरा जथाभावी गरिएको हुँदैन। उहाँले संसारको कष्ट भोगिसकेपछि, संसार कस्तो छ भनेर हेरेसकेपछि र देखिसकेपछि उहाँले त्यो त्यतिकै छोड्नुहुन्‍न। बरु, उहाँ आफ्‍नो देहधारणले गर्नुपर्ने सबै काम राम्ररी पूरा गर्न आउनुहुन्छ। कतिपय मानिसहरू के विचार गर्छन् भने परमेश्‍वरलाई केवल सहज र आरामदायी जीवन जिउने बानी परेको होला, उहाँ थोरै कष्ट भोग्‍न मात्रै चाहनुहुन्छ, उहाँ परम आनन्दमा जिउनहुन्छ र कष्टको स्वाद उहाँलाई थाहा छैन, त्यसकारण उहाँ कष्टको स्वाद चाख्‍न मात्रै चाहनुहुन्छ। यो सब मानिसहरूको कल्‍पनाको उपज हो। अहिले संसारको कष्ट भोग्‍नु देहधारणको अवधिमा मात्रै गर्न सकिने कुरा हो। यदि देहधारी परमेश्‍वरको काम पूरा भइसकेको भए, र कामको अर्को चरण सुरु भइसकेको भए, “संसारको कष्ट भोग्‍ने” कुनै कार्य हुनु हुँदैन। त्यसोभए, परमेश्‍वर वास्तवमा कुन कारणले संसारको कष्ट अनुभव गर्नुहुन्छ? के कसैलाई थाहा छ? मानिसले आँसु झार्नु पर्दैन, रुनु पर्दैन, र दुःख भोग्‍नु पर्दैन, अनि संसारमा रोगबिमार हुनेछैन भनेर अगमवाणी गरिएको छ। देहधारी परमेश्‍वरले अहिले यो कष्ट अनुभव गरिरहनुभएको छ र उहाँले यो अनुभव गरिसक्‍नुभइसकेपछि मानवजातिलाई सुन्दर गन्तव्यमा लैजानुहुनेछ, र पहिलेको सबै कष्ट रहनेछैन। किन यो रहनेछैन? किनभने देहधारी परमेश्‍वर स्वयम्‌ले यो सब कष्ट अनुभव गरिसक्नुभएको हुनेछ र मानवजातिबाट यसलाई हटाउनुभएको हुनेछ। यही उद्देश्यले परमेश्‍वर मानिसको कष्ट अनुभव गर्नुहुन्छ।

मानवजातिको भावी गन्तव्यको अझ राम्रो तयारी गर्न, यो गन्तव्यलाई अझै सुन्दर र सिद्ध बनाउन देहधारी परमेश्‍वर संसारको कष्ट अनुभव गर्नुहुन्छ। यो देहधारणको सबैभन्दा महत्त्वपूर्ण पक्ष हो, र देहधारणले गर्ने कामको एउटा भाग हो। यहाँ अर्को समस्या पनि छ। परमेश्‍वरले देह बनेर यो कष्ट अनुभव गरेपछि, मानवजातिबाट यो कष्ट हटाउनुहुनेछ। तर यदि देहधारण नभएको र अनुभव नगरिएको भए, के यो कष्टलाई हटाउन सकिन्थ्यो? हो, सकिन्थ्यो। अनुग्रहको युगमा, येशू क्रूसमा टाँगिदा, उहाँ धर्मी व्यक्ति हुनुहुन्थ्यो, जो सारा मानवजातिलाई छुटकारा दिन र शैतानको पकडबाट उद्धार गर्न पापी देहको स्वरूप हुनुभयो र पापबलि बन्‍नुभयो। येशू क्रूसमा टाँगिनुको उद्देश्‍य र महत्त्व यही थियो: उहाँले आफ्‍नो अमूल्‍य रगतद्वारा मानवजातिलाई छुटकारा दिइरहनुभएको थियो, ताकि मानवजातिको पाप क्षमा होस्। अहिले परमेश्‍वर मानव कष्ट अनुभव गर्नुहुन्छ, जसको अर्थ उहाँले यो सब मानिसको सट्टा अनुभव गर्नुहुन्छ, र यसपछि मानिसले फेरि कहिल्यै कष्ट भोग्‍नु पर्दैन। तैँले यी निम्‍न वचनहरूलाई कहिल्यै बिर्सनु हुँदैन: परमेश्‍वरको कामको हरेक चरणमा, उहाँ शैतानसँग लडाइ लड्नुहुन्छ, र कामको हरेक चरण शैतानसँगको यो लडाइसँग कुनै न कुनै हिसाबले सम्‍बन्धित छ। अनुग्रहको युगको अवधिमा गरिएको कामको चरणमा, सबै मानवजातिको पाप क्षमा गरियो—तिनीहरूलाई क्रूसीकरणद्वारा छुटकारा दिइयो। यदि यसो नभएको भए अर्थात् क्रूसीकरण नभएको भए, र त्यसको साटो मानिसको पापक्षमा वचनमा मात्रै निर्भर भएको भए, शैतान विश्‍वस्त हुनेथिएन। त्यसले यसो भन्‍नेथियो: “तपाईंले कुनै कष्ट भोग्‍नुभएको छैन, र तपाईंले मानिसको पाप लिनुभएको छैन। के एउटा वचनले मानवजातिको पाप क्षमा हुन्छ? यो स्वीकार्य छैन! मानवजाति तपाईंले सृष्टि गर्नुभएको हो, त्यसकारण यदि तपाईंले मानवजातिको सट्टा पाप लिनुभएन भने, तिनीहरूको पापक्षमा गर्न सक्‍नुहुन्‍न।” अहिले, कामको वर्तमान चरणमा, मुक्ति पाएका सबै मानिसहरूलाई सुन्दर गन्तव्यमा, अर्को युगमा ल्याइनुपर्छ। मानवजातिले उप्रान्त कष्ट भोग्‍नु पर्दैन, र रोगले ग्रसित हुनु पर्दैन। तर कुन आधारमा मानिसले अबउसो रोगको कष्ट भोग्‍नु पर्दैन? कुन आधारमा संसारमा अब कुनै कष्ट हुँदैन? मानिसहरूमा भ्रष्ट स्वभाव छ र तिनीहरू परमेश्‍वरलाई विरोध गर्न सक्षम छन्, त्यसकारण तिनीहरूले यो कष्ट भोग्‍नुपर्छ भनेर भन्‍नु उचित हो। यो समस्यालाई कसरी समाधान गर्न सकिन्छ? त्यसैले, देहधारी परमेश्‍वरले यसपटक सबैभन्दा महत्त्वपूर्ण कुरा पनि गर्नुहुन्छ, त्यो हो, उहाँले मानवजातिको स्थान लिएर तिनीहरूको सबै पीडा भोग्‍नुहुन्छ। परमेश्‍वर देह बनेर मानव पीडा अनुभव गर्ने यो “अनुभव” उहाँले मानिसको सट्टा मानव कष्ट भोग्‍नु हो। कतिपय मानिसहरू यसो भन्छन्: “अहिले परमेश्‍वरले मानिसको सट्टा कष्ट भोग्‍नुहुने हुनाले, किन हामी अझै कष्ट भोग्छौँ त?” तैँले अहिले परमेश्‍वरको काम अनुभव गरिरहेको छस्। तँ अझसम्‍म पूर्ण रूपमा सिद्ध भएको छैनस्, अर्को युगमा पूर्णतया प्रवेश गरेको छैनस्, र तेरो स्वभाव अझै भ्रष्ट छ। परमेश्‍वरको काम अहिलेसम्‍म यसको उत्कर्षमा पुगेको छैन र अझै अघि बढिरहेको छ। त्यसकारण, मानिसहरूले आफ्‍नो कष्टबारे गुनासो पटक्कै गर्नु हुँदैन; देहधारी परमेश्‍वर अझै कष्ट भोग्‍नुहुन्छ, झन् मानिसले नभोग्‍ने त कुरै आउँदैन। के परमेश्‍वरले मानव कष्ट भोग्‍नु ठूलो महत्त्वको कुरा होइन र? देहधारी परमेश्‍वर थोरै काम गरेर गइहाल्न आउनुभएको होइन। मानिसहरूको बुझाइ अत्यन्तै सतही छ—तिनीहरू देहधारी परमेश्‍वर त परमेश्‍वर स्‍वयम्‌को काम गर्न आउनुभएको हो, उहाँको देह परमेश्‍वरको खातिर परमेश्‍वरको वचन व्यक्त गर्न र काम गर्न आएको हो भन्‍ने विश्‍वास गर्छन्। कतिपयले त केसमेत सोच्छन् भने यो देह बाहिरी रूप मात्रै हो, तर यो पूर्ण रूपमा गलत दृष्टिकोण हो, र देहधारी परमेश्‍वरविरुद्ध वास्तविक निन्दा हो। देहको कामको अर्थ परमेश्‍वर स्‍वयम्‌ आउनुभएको छ र उहाँ मानव कष्ट भोग्‍न देह बन्‍नुभएको छ भन्‍ने हो; मतलब परमेश्‍वर मानव कष्ट भोग्‍न मानव बन्‍नुभएको छ। के परमेश्‍वरको देहको बाहिरी रूप यो कष्ट अनुभव गर्न आएको छ, र उहाँको आत्माले भित्र कष्ट भोगिरहनुभएको छैन भनेर मानिसहरूले विश्‍वास गर्नु सही हो? देहले कष्ट भोग्दा परमेश्‍वरका आत्माले पनि कष्ट भोग्‍नुहुन्छ। येशू क्रूसमा टाँगिनुहुँदा, उहाँले यसो भनेर प्रार्थना गर्नुभयो: “मेरा पिता, यदि सम्भव छ भने, यो कचौरा मबाट हटोस्: तैपनि मेरो इच्छा होइन, तर तपाईंको इच्छा पूरा होस्” (मत्ती २६:३९)। उहाँले यो इच्‍छा गर्नुभयो, किनभने उहाँको देहले कष्ट भोगेजस्तै देहभित्र उहाँका आत्माले पनि कष्ट भोगिरहनुभएको थियो। यदि तँ देहको बाहिरी खोलले मात्रै कष्ट भोग्छ, परमेश्‍वरले आफ्‍नो ईश्‍वरीयतामा पटक्‍कै कष्ट भोग्‍नुहुन्‍न, उहाँले कुनै पीडा भोग्‍नुहुन्‍न भनेर भन्छस् भने, तँ गलत छस्। तँ यो कुरालाई यसरी बुझ्छस् भने, तैँले देहधारी परमेश्‍वरको सारको पक्षलाई देखेको छैनस् भन्‍ने प्रमाणित हुन्छ। अहिले परमेश्‍वरलाई देहगत शरीरमा अनुभूति गरिन्छ भनेर किन भनिन्छ? परमेश्‍वर जहिले चाहनुहुन्छ त्यही बेला आउन र जान सक्‍नुहुन्छ, तर उहाँ त्यसो गर्नुहुन्‍न। उहाँ यो कष्ट, वास्तविक र सुस्पष्ट कष्ट भोग्‍नको लागि मानव बन्‍नुभएको छ, ताकि मानिसहरूले यो कुरालाई देख्‍न र अनुभव गर्न सकून्। उहाँ आफूले भोग्‍ने कष्ट महसुस गर्न सक्‍नुहुन्छ, र उहाँ आफैले यो अनुभव गर्नुहुन्छ। उहाँको आत्माले महसुस नगर्ने कष्ट वा पीडाको कुनै पनि भाग उहाँको देहले एकपटक पनि महसुस गर्दैन—कष्ट महसुस गर्नुमा र भोग्‍नुमा उहाँको देह र आत्मा एउटै हुनुहुन्छ। के यो बुझ्‍न सजिलो छ? सजिलो छैन। किनभने सबै मानिसले देहलाई मात्रै देख्‍न सक्छन्, तर आत्माले पनि देहले जस्तै कष्ट भोग्‍नुहुन्छ भन्‍ने तिनीहरू देख्‍न सक्दैनन्। के कुनै व्यक्तिले कष्ट भोग्दा उसको प्राणले पनि कष्ट भोग्छ भन्‍ने तँलाई विश्‍वास लाग्छ? किन मानिसहरू आफ्‍नो हृदयभित्र यस्तो-उस्तो महसुस गर्छु भनी भन्छन्? किनभने मानिसको देह र आत्मा एउटै हुन्। हरेक व्यक्तिको आत्मा र देह एउटै र उस्तै हुन्; तिनले उस्तै कष्ट भोग्छन् र उस्तै आनन्द महसुस गर्छन्। त्यस्तो कुनै व्यक्ति छैन जसले वास्तविक पीडा भोग्दा, देहमा मात्रै महसुस गर्छ तर उसको हृदय रमाएको हुन्छ; न त त्यस्तो कुनै व्यक्ति छ जसले हृदयमा कष्ट हुँदा, देहमा पटक्कै कष्ट हुँदैन भनेर भन्छ। हृदयमा भावना वा पीडा पैदा गर्ने, वा हृदयमा अनुभव गर्न सकिने कुराहरू—यी कुराहरू पनि देहले महसुस गर्न सक्छ।

देहधारी परमेश्‍वर मानिसका सबै पीडा आफूमा लिनको लागि आफ्‍नो काम गर्न, अर्थात् संसारको कष्ट अनुभव गर्न आउनुभएको छ। उहाँले यो कष्ट नसकिञ्जेल भोगिसक्नुग्‍नुभएपछि, कामको अर्को चरणमा यस्तो काम दोहोर्‍याएर गर्नु पर्दैन। बरु, मानवजातिलाई सुन्दर गन्तव्यमा ल्याउन सकिन्छ। उहाँले मानिसको सट्टा यो पीडा भोग्‍नुभएको हुनाले, उहाँ मानिसलाई सुन्दर गन्तव्यमा लैजान योग्य हुनुहुन्छ—यो उहाँको योजना हो। कतिपय मूर्ख मानिसहरू यसो भन्छन्: “किन मैले देहधारी परमेश्‍वरले यो सब कष्ट भोगिरहनुभएको देखेको छैनँ? यो सबै कष्ट पूर्ण रूपमा भोगिएको छैन। सबै प्रकारको कष्ट भोग्‍नुपर्छ, र कम्तीमा पनि उहाँले क्रूसीकरणको कष्ट भोग्‍नुपर्छ।” क्रूसीकरणको पीडा पहिले नै भोगिएको छ र फेरि भोगिरहनु आवश्यक छैन। यसबाहेक, मानिसहरूले यस्तो कुरा पटक्कै भन्‍नु हुँदैन। के यी वर्षहरूमा देहधारी परमेश्‍वरले धेरै कष्ट भोग्‍नुभएको छैन र? मूर्ख मानिसहरूले मात्रै यस्तो सोच्छन्। देहधारी परमेश्‍वरले भोग्‍न सक्‍नुहुने कष्टको दायराभित्र, मानवजातिलाई गाँज्‍ने अधिकांश सबै कष्ट उहाँमाथि आइपर्न सक्छन्। अत्यन्तै ठूलो कष्ट, हजारौँमा एक जनाले मात्रै भोग्‍न सक्‍ने कष्ट परमेश्‍वरले भोग्‍नु पर्दैन, किनभने यो सबै कष्ट पहिले नै नमूना बनिसकेका छन्। परमेश्‍वरले यस प्रकारका कष्टहरू अनुभव गर्न सक्‍नुहुन्छ, र यसले के प्रमाणित गर्छ भने उहाँ सामान्य मानिसहरूभन्दा फरक हुनुहुन्‍न, मानिसहरू र उहाँबीच कुनै भिन्‍नता छैन, उहाँ र मानिसहरूबीच कुनै फरक छैन, र उहाँ पनि मानिसहरूले जस्तै कष्ट भोग्‍नुहुन्छ। जब मानिसहरू कष्ट भोग्छन्, परमेश्‍वर पनि कष्ट भोग्‍नुहुन्छ। समय-समयमा, मानिसहरू बिरामी हुन्छन् र पीडा भोग्छन्, र परमेश्‍वर यो व्यक्तिगत रूपमा अनुभव गर्नुहुन्छ—उहाँले यो सब कष्ट चाख्‍नुभएको छ। यसपटक, देहधारी परमेश्‍वरको कष्ट पहिलेको जस्तो छैन, जुन बेला उहाँले क्रूसको मृत्यु चाख्नुपरेको थियो। यो आवश्यक छैन, किनभने यो पहिले नै अनुभव गरिसकिएको छ। यसपल्ट केवल मानव कष्ट अनुभव गर्ने र मानिसको कष्ट आफूमा लिने मात्रै हो। यसअघि, यहोवाले आत्माको रूपमा काम गर्नुभयो, र यसबाट मानिसले केही कुरा प्राप्त गर्न सक्यो। तर, देहधारी परमेश्‍वरको कामलाई मानिसहरूले देख्‍न र महसुस गर्न सक्छन्, यसले गर्दा यो मानिसहरूका लागि आत्माको कामभन्दा अझ सहज र सुलभ बन्यो। यो एउटा पक्ष हो। अर्को पक्ष के हो भने देहधारी परमेश्‍वर संसारको कष्ट अनुभव गर्न सक्‍नुहुन्छ। यो आत्माको कामले पटक्‍कै सिल गर्न सक्दैन; निस्सन्देह, यसलाई देहधारणले मात्रै हासिल गर्न सक्छ। यदि यो आत्माको काम थियो भने, आत्मा आफूले भन्‍नुपर्ने कुरा भनेर गइहाल्नुहुनेथियो। उहाँ मानिसहरूको सम्पर्कमा हुँदासमेत, संसारको कष्ट अझै अनुभव गर्न सक्‍नुहुन्‍न। कतिपय मानिसहरू सोध्‍न चाहेलान्: “देहधारी परमेश्‍वरले कष्ट भोग्‍नुहुन्छ भने, के आत्माले पनि कष्ट भोग्‍नुहुन्‍न र? के आत्माले पनि यो अनुभव गर्न सक्‍नुहुन्‍न र?” के यो विचार पनि हास्यास्पद छैन र? आत्माले देहधारण गरिसकेपछि मात्रै कष्ट अनुभव गर्न सक्‍नुहुन्छ। आत्मा र देह अविभाज्य हुन्; आत्माले पनि देहको कष्ट अनुभव गर्नुहुन्छ। यदि आत्माले देहधारण नगर्नुभएको भए, यो अनुभव गर्न सक्‍नुहुनेथिएन। देहलाई हुने कष्टको महसुस निकै व्यापक, निकै वास्तविक र ठोस हुन्छ। यी त आत्माले भेट्टाउन नसक्‍ने कुरा हुन्। भौतिक संसारमा त्यस्ता कतिपय कुरा छन् जसको स्थान आत्माको कामले लिन सक्दैन। देहधारणको सबैभन्दा व्यापक महत्त्व यही हो।

ख्रीष्‍टले संसारको पारिवारिक सुखमा कुनै सहभागिता जनाउनुभएन भनेर यसअघि भनिएको छ। कतिले भन्छन्: “ख्रीष्‍ट जहाँ जानुभए पनि उहाँलाई राम्रो स्वागत गरिन्थ्यो। कतिपय मानिसहरूले त उहाँलाई राम्रा कुराहरूसमेत ल्याइदिन्थे र चारैतिर उहाँलाई अति आदर गरिन्थ्यो। उहाँका लागि परिस्थिति निकै रमाइलो भएको हुनुपर्छ र उहाँले त्यति धेरै कष्ट भोग्‍नु नै भएन, त्यसकारण उहाँले यसमा कुनै सहभागिता जनाउनुभएन भनेर कसरी भन्‍न सकिन्छ?” त्यो कथनबारे के भन्‍न सकिन्छ? उहाँले यसमा कुनै सहभागिता जनाउनुभएन भन्‍नुको अर्थ उहाँ यी कुराहरूमा रमाउनुभएन भन्‍ने होइन, तर यी कुराहरूको कारण उहाँले कम कष्ट भोग्‍नुभएन भन्‍ने हो। “उहाँले यसमा कुनै सहभागिता जनाउनुभएन” भन्‍नुको अर्थ यही हो। उदाहरणका लागि, मानौँ तँलाई कुनै रोग लाग्यो र कसैले तँलाई राम्रो लुगा दियो। के यी लुगाको कारण तेरो रोगको कष्ट कम हुन्छ? हुँदैन। तेरो कष्ट पटक्‍कै कम हुँदैन। तैँले भोग्नुपर्ने कष्ट भोग्‍नु नै पर्छ, र “यसमा कुनै सहभागिता नजनाउनु” भन्‍नुको अर्थ यही हो। उदाहरणका लागि, रोग वा परिस्थितिको बन्धनले गर्दा आउने कष्टलाई शरीरको सुखद्वारा कम गर्न सकिँदैन, र ख्रीष्ट यी कुराहरूमा रमाउनुभएन। त्यसकारण, “उहाँले यसमा कुनै सहभागिता जनाउनुभएन” भनिएको हो। कतिपय मूर्ख मानिसहरू सोच्छन्, “यदि परमेश्‍वरले संसारको पारिवारिक खुसीमा कुनै सहभागिता जनाउनुभएन भने, हामीले उहाँलाई कसरी ग्रहण गर्छौँ त्यसले केही फरक पार्दैन, किनभने हामीले जे गरे पनि परमेश्‍वरले कष्ट भोग्‍नुहुने छ।” यो बुझाइ एकदमै हास्यास्पद छ, र यसले तिनीहरूको हृदय द्वेषपूर्ण छ भन्‍ने देखाउँछ। मानिसहरूको हृदयलाई सर्वोत्तम तरिकामा प्रयोग गरिनुपर्छ; मानिसहरूले आफ्‍नो कर्तव्य आफ्‍नो क्षमताले भ्याइञ्‍जेल सक्दो पूरा गर्नैपर्छ। त्यसपछि यसरी बुझ्‍ने मानिसहरू पनि छन्: “परमेश्‍वर परम आनन्दमा रमाउनुहुन्थ्यो, र अहिले उहाँ कुनै फरक कुरा प्रयास गर्न आउनुभएको छ—संसारको कष्ट भोग्‍न।” के यो कुरा त्यति सरल छ? परमेश्‍वर किन संसारको कष्ट अनुभव गर्न आउनुहुन्छ भन्‍ने कुरा तैँले बुझ्नैपर्छ। परमेश्‍वरले गर्नुहुने हरेक कुराको महत्त्व निकै गहन छ। उदाहरणका लागि, येशूको क्रूसीकरणलाई विचार गर्। येशूलाई किन क्रूसमा टाँगिनुपर्थ्यो? के यो सबै मानवजातिलाई छुटकारा दिनको लागि थिएन र? त्यसैले, परमेश्‍वरको वर्तमान देहधारण र उहाँले संसारको कष्ट अनुभव गर्नुको पनि ठूलो महत्त्व छ—यो मानवजातिको सुन्दर गन्तव्यको लागि हो। परमेश्‍वर आफ्‍नो काममा, सधैँ नै जे सबैभन्दा व्यावहारिक हुन्छ ठिक त्यही गर्नुहुन्छ। परमेश्‍वरले किन मानिसलाई पापरहित र परमेश्‍वरसामु आउने सौभाग्य पाउन सक्‍ने ठान्‍नुहुन्छ? किनभने येशूलाई क्रूसमा टाँगियो, उहाँले मानिसको पाप बोक्‍नुभयो, र मानवजातिलाई छुटकारा दिनुभयो। त्यसोभए, किन मानिसले अबउप्रान्त कष्ट भोग्‍नु, शोक मान्‍नु, आँसु झार्नु, र सुस्केरा हाल्‍नु पर्दैन? किनभने परमेश्‍वरको वर्तमान देहधारणले यो सब कष्ट आफूमाथि लिनुभएको छ र यो कष्ट अहिले मानिसको खातिर आफैले भोग्‍नुभएको छ। यो त एक आमाले आफ्‍नो बिरामी बच्‍चालाई हेरेर बच्‍चा निको भए आफ्‍नो आयु छोटियोस् भनेर कामना गर्दै स्वर्गलाई प्रार्थना गरेजस्तै हो। परमेश्‍वर पनि यसरी नै काम गर्नुहुन्छ, अनि मानवजातिका लागि आउने सुन्दर गन्तव्यसित साट्नको लागि उहाँको पीडा अर्पित गर्नुहुन्छ। त्यसउप्रान्त कुनै शोक, आँसु, सुस्केरा र कष्ट हुने छैन। परमेश्‍वर मूल्य चुकाउनुहुन्छ, मानवजातिले पाउने सुन्दर गन्तव्यको लागि संसारको कष्ट व्यक्तिगत रूपमा भोग्दै मोल तिर्नुहुन्छ। सुन्दर गन्तव्यसित “साट्नको लागि” यो गरिएको छ भन्‍नुको अर्थ परमेश्‍वरसँग मानवजातिलाई सुन्दर गन्तव्य दिने शक्ति वा अख्तियार छैन भन्‍ने होइन, बरु परमेश्‍वर मानिसहरूलाई पूर्ण विश्‍वस्त तुल्याउनको लागि अझै व्यावहारिक र शक्तिशाली प्रमाण खोज्न चाहनुहुन्छ भन्‍ने हो। परमेश्‍वरले यो कष्ट पहिल्यै भोगिसक्‍नुभएको छ, त्यसकारण मानवजातिलाई यो सुन्दर गन्तव्यमा पुर्‍याउन, मानवजातिलाई यो सुन्दर गन्तव्य र प्रतिज्ञा दिन उहाँ योग्य हुनुहुन्छ, उहाँसँग शक्ति छ, र त्योभन्दा पनि बढी उहाँसँग अख्‍तियार छ। शैतान पूर्णतया विश्‍वस्त हुने छ; ब्रह्माण्डका सारा सृष्टि पूर्णतया विश्‍वस्त हुने छन्। अन्त्यमा, परमेश्‍वरले मानवजातिलाई उहाँको प्रतिज्ञा र प्रेम प्राप्त गर्न दिनुहुने छ। परमेश्‍वरले गर्नुहुने सबै कुरा व्यावहारिक हुन्छन्, उहाँले गर्नुहुने कुनै पनि कुरा रित्तो हुँदैन, र उहाँ यो सब आफै अनुभव गर्नुहुन्छ। परमेश्‍वरले मानवजातिको गन्तव्यको साटोमा कष्टसम्‍बन्धी उहाँको आफ्‍नै अनुभवको मूल्य चुकाउनुहुन्छ। के यो व्यावहारिक काम होइन र? आमाबुबाले आफ्ना छोराछोरीका खातिर ठूलो मूल्य तिर्न सक्छन्, र त्यसले आफ्ना छोराछोरीप्रतिको उनीहरूको प्रेमलाई दर्साउँछ। यसो गर्ने क्रममा, निश्चय नै देहधारी परमेश्‍वर मानवजातिप्रति सबैभन्दा इमानदार र बफादार हुनुहुन्छ। परमेश्‍वरको सार विश्‍वासयोग्य छ; उहाँले जे भन्‍नुहुन्छ त्यो गर्नुहुन्छ, र उहाँले जे गर्नुहुन्छ त्यो हासिल गर्नुहुन्छ। उहाँले मानिसहरूका लागि गर्नुहुने सबै कुरा सच्चा छन्। उहाँ वचनहरू मात्र व्यक्त गर्नुहुन्‍न; जब उहाँले मूल्य चुकाउनेछु भनी भन्‍नुहुन्छ, उहाँ साँच्चै मूल्य चुकाउनुहुन्छ। जब उहाँले मानिसका दुःखहरू आफैमा लिन्छु र तिनीहरूको सट्टामा दुःख भोग्छु भनी भन्‍नुहुन्छ, उहाँ वास्तवमा तिनीहरूबीच बास गर्न आउनुहुन्छ, यो दुःखलाई व्यक्तिगत रूपमा महसुस र अनुभव गर्नुहुन्छ। त्यसपछि, ब्रह्माण्डमा भएका सबै थोकले परमेश्‍वरले गर्नुहुने सबै काम सही र धार्मिक हुन्छ, परमेश्‍वरले गर्नुहुने सबै कुरा वास्तविक हुन्छ भनी स्वीकार गर्नेछन्: यो शक्तिशाली प्रमाण हो। यसको अतिरिक्त, भविष्यमा मानवजातिको एउटा सुन्दर गन्तव्य हुने छ, र बाँकी रहनेहरू सबैले परमेश्‍वरको प्रशंसा गर्ने छन्; परमेश्‍वरले गर्नुभएका कामहरू वास्तवमा मानवजातिप्रतिको उहाँको प्रेमको कारण थियो भनी तिनीहरूले उहाँको प्रशंसा गर्ने छन्। परमेश्‍वर मानिसको बीचमा नम्र बनेर एक साधारण मानिसको रूपमा आउनुहुन्छ। उहाँ केही काम गरेर, केही वचनहरू बोलेर सकेपछि छोडेर जानुहुन्‍न; त्यसको साटो उहाँ संसारको पीडा अनुभव गर्दै साँचो रूपमा बोल्नुहुन्छ, र काम गर्नुहुन्छ। यो पीडा अनुभव गरिसक्नुभएपछि मात्र उहाँ जानुहुने छ। परमेश्‍वरको काम यस्तै वास्तविक र व्यावहारिक छ; बाँकी रहने सबैले यसको कारण उहाँको प्रशंसा गर्ने छन्, र तिनीहरूले मानिसप्रति परमेश्‍वरको विश्‍वासयोग्यपन र उहाँको हृदयको दयालुपन देख्ने छन्। परमेश्‍वरको सुन्दरता र भोलापनको सारलाई मानिसको रूपमा रहेको उहाँको देहधारणको महत्त्वमा देख्न सकिन्छ। उहाँ जे गर्नुहुन्छ त्यो सच्चा हुन्छ; उहाँ जे भन्‍नुहुन्छ त्यो गम्भीर र विश्‍वासयोग्य हुन्छ। उहाँले गर्ने अभिप्राय राखेका सबै कुरा, उहाँ साँच्चै गर्नुहुन्छ; जब मूल्य तिर्नुपर्छ, उहाँ साँच्चै त्यो तिर्नुहुन्छ; उहाँ केवल वचनहरू व्यक्त मात्र गर्नुहुन्‍न। परमेश्‍वर धर्मी परमेश्‍वर हुनुहुन्छ; परमेश्‍वर विश्‍वासयोग्य परमेश्‍वर हुनुहुन्छ।

वसन्त ऋतु, १९९७


परमेश्‍वरले सांसारिक कष्ट चाख्नुको महत्त्व

मानिसको भावी सुन्दर गन्तव्यसित साट्नको लागि देहधारी परमेश्‍वरले मानिसको तर्फबाट कष्ट भोग्नुहुन्छ। येशूले गर्नुभएको कामको चरण भन्‍नु नै पापी शरीरको स्वरूपको रूपमा पापबलि बन्नु, सम्पूर्ण मानवजातिलाई छुटकारा दिनु, सुन्दर गन्तव्यमा मानिसको प्रवेशको जग बसाल्न क्रूसमा टाँगिनु थियो। उहाँ क्रूसमा टाँगिनुभयो र मानिसको पाप बोक्नुभयो अनि मानवजाातिलाई पापबाट छुटकारा दिनुभयो। अर्को शब्दमा, उहाँले मानिसलाई उसका पापहरू क्षमा गरेर परमेश्‍वरको अगाडि आउन सक्षम पारिएको प्रमाणको रूपमा काम गर्नुभयो, उहाँ शैताानसँगको युद्धमा मोलतोलको वस्तु हुनुहुन्थ्यो। अहिले आखिरी दिनहरू आएका छन्, र परमेश्‍वर आफ्ना कामहरू सम्पन्‍न गर्न, यो युगको अन्त्य गर्न र बाँकी रहेकाहरूलाई सुन्दर गन्तव्यतर्फ डोर्‍याउन चाहनुहुन्छ। परमेश्‍वर फेरि एकपटक देह बन्नुभएको छ र साथमा मानिसलाई जित्ने, न्याय गर्ने र शुद्ध पार्ने काम गर्दै हुनुहुन्छ। उहाँले मानिसको तर्फबाट दुःख भोग्नुहुन्छ र मानिसलाई सबै कष्टबाट छुटकारा दिने प्रमाण र तथ्यको रूपमा यसलाई प्रस्तुत गर्नुहुन्छ; अर्थात्, परमेश्‍वरले आफ्नै गवाही दिनुहुन्छ र उहाँले यो प्रमाण र यो गवाही शैतानलाई पराजित गर्न, दुष्टात्माहरूलाई लाजमा पार्न र मानिसको सुन्दर गन्तव्यसित साट्न प्रयोग गर्नुहुन्छ।

केही मानिसहरू भन्छन्, “देहधारी शरीरले काम गर्नु भनेको परमेश्‍वरले नै काम गर्नु हो। यो देहधारी शरीरले काम गरेको होइन; परमेश्‍वरको आत्मााले नै उहाँलाई भित्रबाट नियन्त्रण गर्नुभएको हुन्छ।” के यो सही हो? होइन। पहिले भनिएको थियो कि विजयको कार्यको एक चरण अघि बढाउनको लागि सामान्य मानवतामाझ परमेश्‍वरको देहधारण हुन्छ; तैँले सामान्य मानवता देख्छस्, तर वास्तवमा परमेश्‍वरले कार्य गरिरहनुभएको हुन्छ; जब यो देहधारी शरीरले कार्य गर्छ, वास्तवमा परमेश्‍वर स्वयम्‌ले कार्य गरिरहनुभएको हुन्छ। यसरी व्याख्या र सङ्गति गरिएकोले, मानिसहरूले प्रायः विश्‍वास गर्छन् कि यो देहको शरीर एउटा औजार, बाहिरी खोल मात्र हो, र उहाँ परमेश्‍वरको आत्माले भित्रबाट बोल्नुहुँदा र नियन्त्रण गर्नुहुँदा मात्र कार्य गर्नुहुन्छ र उहाँले यो नियन्त्रणबिना कार्य गर्नुहुन्न; आत्माले उहाँलाई जे बोल्न निर्देशन दिनुहुन्छ देहको शरीरले त्यही बोल्छ र यसरी निर्देशन नगरिएको बेला उहाँ बोल्नुहुन्न। के यस्तै हुन्छ त? होइन। जब आत्मा शरीरमा अवस्थित हुन्छ, तब आत्मा र शरीर एक हुन्छन्। देहले कार्य गर्नु आत्माले कार्य गर्नु हो, आत्माले कार्य गर्नु देहले कार्य गर्नु हो—यसलाई मात्र देहधारण भन्न सकिन्छ। आज, एउटा सबैभन्दा शक्तिशाली व्याख्या यस्तो छः जब आखिरी दिनहरूमा परमेश्‍वर देह बन्नुहुन्छ, एकातिर उहाँ विजयको कार्य गर्न र यो युगको अन्त्य गर्न आउँदै हुनुहुन्छ। अर्कोतिर, देहधारी शरीर मानिसको कष्ट अनुभव गर्न आउनु भनेको परमेश्‍वर स्वयम् मानिसको कष्ट भोग्न आउनु हो; परमेश्‍वरको देह र परमेश्‍वर स्वयम् एकै हुनुहुन्छ। देहधारी शरीर त्यो उपकरण होइन जसको रूपमा उहाँ हुनुहुन्छ भनेर मानिसहरूले विश्‍वास गर्छन्, न त यो कुनै खोल नै हो—न त कुनै प्रकारको नियन्त्रण गर्न सकिने भौतिक अस्तित्व नै हो। यो देह त परमेश्‍वर स्वयम्‌को प्रतिरूप हो। मानिसहरूको पहिलेको बुझाइ अत्यन्तै सतही थियो। यदि सङ्गतिहरू मान्छेका धारणाहरूअनुरूप हुन्थे भने, मानिसहरूले देह र आत्मालाई छुट्याएर देहलाई देह र आत्मालाई आत्मा भनेर अलग्याउन सक्थे। यो त विचलन हुन्थ्यो। अनि मानिसहरूलाई धारणाहरू बनाउन पनि सहज हुन्थ्यो।

मानिसहरूले बुझ्नुपर्ने कुरा यो पनि हो: मानिसहरूको कष्ट अनुभव गर्न परमेश्‍वर देह बन्नुभएको छ, तर देहधारणले भोग्नुपरेको कष्ट र रोगहरू उहाँले भोग्नुपर्ने कुराहरू होइनन्। केही मानिसहरू उहाँ साधारण र सामान्य देह हुनुहुन्छ अनि अलौकिक प्राणी नभई सामाान्य व्यक्ति हुनुहुन्छ, त्यसैले यो कष्ट अपरिहार्य छ भन्ने विश्‍वास गर्छन्। तिनीहरू उहाँले टाउको दुखाइ र कठिनााइहरू भोग्नुपर्छ, मानिसहरूले तातो महसुस गर्दा उहाँले पनि तातो महसुस गर्नुपर्छ र मौसममा न्यानोपनको अभाव हुँदा अरूसँगै उहाँले पनि चिसो भोग्नुपर्छ भन्ने सोच्छन्। यदि तँ यसरी सोच्छस् भने तैँले यो साधारण र सामान्य देहधारी शरीरलाई जोकोही व्यक्तिजस्तै देख्छस्, कुनै पनि भिन्नता देख्दैनस्। तर तथ्य के हो भने यो देहले सहने कष्टको अर्थ छ। सामान्य मानव रोगहरू वा अन्य कठिनाइहरू मानिसहरूले भोग्नुपर्ने कुराहरू हुन्, यी कठिनाइहरू भ्रष्ट मानवजातिले भोग्नुपर्ने कुराहरू हुन्—यो एक सामान्य व्यवस्था हो। तर परमेश्‍वरको देहधारी शरीरले कुन उद्देश्यको लागि यी कठिनाइहरू भोग्नुपर्छ? के येशू क्रूसमा टाँगिनु उहाँमाथि आइपर्नुपर्ने कुरा थियो? येशू देहधारण हुनुहुन्थ्यो, उहाँ पापरहित हुनुहुन्थ्यो र त्यस समयको व्यवस्थाअनुसार र उहाँले त्यस समयमा जे गर्नुभएको थियो त्योअनुसार, उहाँलाई क्रूसमा टाँग्नु हुँदैनथ्यो—त्यसो भए उहाँलाई क्रूसमा किन टाँगियो त? यो सबै मानवजातिको उद्धारको निम्ति थियो। के आजको देहधारणले भोग्नुपरेका सबै कठिनाइहरू, उहाँमाथि आइपरेका सबै सतावटहरू—के यी सबै दुर्घटनावश भएका हुन् त? कि ती सबै परमेश्‍वरद्वारा सोचीसम्झी बन्दोबस्त गरिएका हुन्? ती सोचीसम्झी बन्दोबस्त गरिएका थिएनन्, न त दुर्घटनावश नै भएका हुन्; ती त सामान्य व्यवस्थाअनुसार भएका हुन्। म किन यसो भन्दै छु? परमेश्‍वरले आफूलाई मानिसहरूमाझ राख्नुभएको हुनाले, उहाँले आफूलाई यसरी कार्य गर्ने स्वतन्त्रता दिनुभएको हुनाले, उहाँले यो कार्यको दौरान मानिसले भोग्नेजस्तै कष्ट भोग्नुभएको छ। यदि परमेश्‍वरले सोचीसम्झी कष्टको बन्दोबस्त गर्नुभएको भए, उहाँले केही दिनको कष्ट मात्र भोग्नुपर्थ्यो; धेरैजसो समय यी कुराहरू कष्ट नै हुँदैनथे। यही कारणले गर्दा, परमेश्‍वरले काम गर्नुहुँदा मानिसहरूको माझ भोग्नुपरेको कष्ट सोचीसम्झी बन्दोबस्त गरिएको होइन, अनि उहाँले अनजानमा थोरै कठिनाइ भोग्नुभएको पनि होइन; यसविपरीत, उहाँ त मानिसहरूमाझ रहेको कष्ट अनुभव गर्न आउनुभएको हो, उहाँले आफूलाई मानिसहरूमाझ राख्नुभएको छ, मानिसहरूले जसरी नै कष्ट भोग्नुभएको छ, र बिना कुनै अपवाद उहाँलाई पनि त्यस्तै व्यवहार गरिएको छ। जसरी तिमीहरूलाई सताइन्छ, के ख्रीष्टलाई पनि त्यसरी नै सताइँदैन र? तिमीहरूको शिकार गरिन्छ; के ख्रीष्टको पनि शिकार गरिन्न र? मानिसहरूलाई रोगले सताइरहेको छ; के ख्रीष्टले चाहिँ कम कष्ट भोग्नुभएको छ र? उहाँलाई कुनै छुट छैन। के यो बुझ्न सजिलो छैन र? परमेश्‍वर ठूलो रातो अजिङ्गरको देशमा काम गर्न आउनुभएपछि उहाँले कष्ट भोग्नु नै पर्छ भन्नेहरू पनि छन्—अनि के यो पनि गलत होइन र? परमेश्‍वरको नजरमा, यो उहाँले कष्ट भोग्नुपर्छ कि पर्दैन भन्ने कुरा होइन। मानिसहरूले अबउप्रान्त कष्ट भोग्नु नपरोस् भनेर परमेश्‍वरले व्यक्तिगत रूपमा मानिसको कष्टको मूल्य तिर्नुहुन्छ र त्यसपछि उहाँले शैतानलाई पूर्ण विश्‍वास दिलाएर मानिसलाई सुन्दर गन्तव्यमा डोर्‍याउनुहुन्छ। परमेश्‍वरको नजरमा, यी कष्टहरू सहनु आवश्यक छ। कामको यो चरणमा यदि उहाँले कष्ट भोग्‍नुको साटो मानिसको कष्ट बुझ्ने मात्र इच्छा गर्नुभएको भए, र त्योभन्दा बढी इच्छा नराख्नुभएको भए, र आफ्नो साटोमा पवित्र आत्माले प्रयोग गर्नुभएका केही प्रेरित वा मानिसहरू प्रयोग गर्नुभएको भए, र तिनीहरूले आफूले भोगेका कष्टहरूबारे परमेश्‍वरलाई प्रतिवेदन बुझाएको भए, वा यदि उहाँले केही विशेष व्यक्तिहरूलाई गवाही बन्‍न प्रयोग गर्नुभएको भए र तिनीहरूलाई मानिसहरूमाझको सबैभन्दा कष्टदायी कुराहरू भोग्न लगाउनुभएको भए, र त्यसपछि यदि तिनीहरू कष्ट सहन र गवाही बन्न सक्षम भएको भए, यस्तोमा पनि शैतान पूर्ण रूपमा विश्‍वस्त हुने थियो र यो पनि मानिसले भविष्यमा कष्ट नभोग्ने कुराको विनिमय हुने थियो। के परमेश्‍वरले यस्तो गर्न सक्नुहुन्थ्यो? उहाँले सक्नुहुन्थ्यो, तर परमेश्‍वर स्वयम्‌को काम परमेश्‍वर स्वयम्‌ले मात्र गर्नुहुन्छ। मानिसहरूको गवाही जतिसुकै उच्च भए तापनि, शैतानले त्यो सुन्दैन, बरु यसो भन्नेछ, “तपाईं देह बन्‍नुभएको हुनाले मानिसको कष्ट व्यक्तिगत रूपमा किन भोग्नुहुन्न?” यसको मतलब, यदि परमेश्‍वरले यसरी काम नगर्नुभएको भए, त्यस्तो गवाही त्यति शक्तिशाली हुने थिएन। परमेश्‍वरको काम परमेश्‍वर स्वयम्‌ले नै गर्नुपर्छ, तब मात्र यो वास्तविक र व्यावहारिक हुनेछ। अनि परमेश्‍वरले गर्नुभएको यस चरणको कार्यबाट के देख्न सकिन्छ भने, परमेश्‍वरले गर्नुहुने हरेक कार्यको र देहधारणले भोग्नुपरेको सबै कष्टको अर्थ छ, उहाँले कुनै पनि कामकुरा जथाभाबी रूपमा गर्नुहुन्न, न त उहाँले कुनै उपयोग नहुने कार्य नै गर्नुहुन्छ। काम गर्न र मानिसको कष्ट अनुभव गर्न देहधारणको आगमन ऐच्छिक कुरा नभई अत्यावश्यक कुरा होः यो मानवजाति र मानवजातिको भावी गन्तव्यको निम्ति अत्यावश्यक कुरा हो, यसको कार्यान्वयन र खर्चाइ मानिसलाई मुक्ति दिन, मानिसलाई प्राप्त गर्न र मानिसलाई सुन्दर गन्तव्यमा ल्याउनको लागि गरिन्छ।

देहधारणसँग सम्बन्धित सत्यहरूलाई विभिन्न कोणहरूबाट छलफल गरिनुपर्छ:

१. साधारण र सामान्य देहको आवश्यकता।

२. यो साधारण र सामान्य देहको कार्यको व्यावहारिक पक्ष।

३. मानिसहरूमाझ मानिसहरूको कष्ट अनुभव गर्न परमेश्‍वर आउनुको अर्थ अर्थात आवश्यकता।

परमेश्‍वरले किन व्यक्तिगत रूपमै मानिसहरूको कष्ट अनुभव गर्नुपर्छ? के उहाँले यसो नगर्नु ठिक होइन र? यहाँ अर्थको अर्को पक्ष पनि छ। यो साधारण र सामान्य देहको कार्यले मानिसहरूलाई जित्न र सिद्ध पार्न सक्छ, तर मानिसहरूको सार र मानिसको अस्तित्वको नियमको अर्थ नै यो हुन्छ कि तिनीहरू अझै पनि खोक्रोपन, कष्ट, पीडा, र सुस्केरामै जिउनेछन् र तिनीहरू आफ्ना रोगहरूबाट बच्न असमर्थ नै हुनेछन्। उदाहरणको लागि, परमेश्‍वरप्रतिको तेरो प्रेम एक निश्‍चित बिन्दुमा पुगेको छ, तँसँग परमेश्‍वरलाई बुझेको केही अनुभव छ, तेरा भ्रष्ट स्वभावहरू समाधान भएका छन् र परमेश्‍वर भन्नुहुन्छ कि तँलाई सिद्ध बनाइएको छ र तँ परमेश्‍वरलाई प्रेम गर्ने व्यक्ति होस्। यदि परमेश्‍वरले मानिसहरूलाई यस हदसम्म बचाउनुहुन्छ र त्यसपछि छोडी जानुहुन्छ भने—यदि देहधारणको कार्य यसरी समाप्त हुन्छ भने—मानिसहरूका देहका रोगहरू, खोक्रोपन अनि दुःखपीडा र समस्याहरू अझै पनि रहिरहनेछन्, जसको अर्थ हुन्छ कि मानिसहरूलाई मुक्ति दिने परमेश्‍वरको कार्य सकिएको छैन। कुनै एक व्यक्तिलाई सिद्ध बनाइएको हुन सक्छ र उसले परमेश्‍वरलाई चिन्न, प्रेम गर्न र आराधना गर्न सक्छ, तर के ऊ आफ्नो रोग र समस्याको समाधान गर्न सक्षम छ? सत्यताको प्राप्तिले मात्र यसको समाधान गर्न सक्दैन। आफूमा सत्यता भएको कारण देहको रोगहरूले तिनीहरूलाई सताउन वा कष्ट दिन छोडेको छ भनेर कसैले पनि कहिल्यै भनेको छैन—कसैले पनि त्यस किसिमको कष्ट ठीक गर्न सक्दैन। तैँले यसो मात्र भन्न सक्छस्, “अहिले मेरो लागि जिउनु धेरै अर्थपूर्ण छ, तर बिरामी हुँदा अहिले पनि मलाई पीडा हुन्छ।” के यस्तै हुन्छ? अनि के यो भावना वास्तविक छ? यसर्थ, यदि देहधारणले मानिसहरूलाई जित्ने र सिद्ध बनाउने काम मात्र गर्‍यो भने, यदि देहधारणले मानिसहरूलाई सिद्ध मात्र तुल्यायो र तिनीहरूको देहले भोगेको कष्ट समाधान गरेन भने, तब पृथ्वीका मानिसहरूले सामना गरेका सबै कष्टहरू, मानिसका रोगहरू, मान्छेका सुख र दुःखहरू, र मानिसहरूका व्यक्तिगत चिन्ताहरू—यी सबै कुरा समाधान गर्न नसकिने हुन्छन् र यदि तैँले मानिसहरूलाई पृथ्वीमा एक हजार वा दस हजार वर्षसम्म बाँच्न दिइस् भने पनि, यी समस्याहरू र जन्म, बुढ्यौली, रोग र मृत्युका मामिलाहरू समाधान हुनेछैनन्। परमेश्‍वर मानिसको यो कष्टको अनुभव गर्न आउनुभएको छ; यसलाई अनुभव गरिसकेपछि, उहाँले यसलाई जरैबाट समाधान गर्नुहुन्छ, र त्यसपछि मान्छे जन्म, बुढ्यौली, रोग वा मृत्युका मामिलाहरूबाट चिन्तित हुँदैन। येशूले मृत्यु अनुभव गर्नुभयो। यो देहधारणले जीवन र रोगको कष्ट मात्र अनुभव गर्छ (बुढ्यौलीको अनुभव गर्न आवश्यक छैन, र भविष्यमा मानिसहरू बुढो हुनेछैनन्)। उहाँले यो सबै कष्ट अनुभव गर्नुभएपछि, अन्ततः मानिसको कष्ट हट्नेछ। परमेश्‍वरले मानिसको तर्फबाट सबै कष्ट भोग्नुभएपछि, उहाँसँग मानिसको जन्म, बुढ्यौली, रोग र मृत्युलाई हटाएर मानवजातिको सुन्दर गन्तव्यसँग साट्न मिल्ने शक्तिशाली प्रमाणहरू हुनेछन्। के यसको कुनै अर्थ छैन र? अनि यसैले, चाहे यो जीवन रोग, कठिनाइ र पीडा नै किन नहोस्, देहधारणले मानिसको कष्ट अनुभव गर्छ, अनि त्यो कुरा कष्टको जुनसुकै पक्ष भए पनि, देहधारणले एक प्रतीक र अगमवाणीको चिन्हको रूपमा मानिसको हितमा यसो गर्छ। यो सबै कष्ट उहाँले अनुभव गर्नुभएको छ, यसलाई उहाँले व्यक्तिगत रूपमै वहन गर्नुभएको छ ताकि अबउप्रान्त मानवजातिले यसलाई भोग्नु नपरोस्। यहीँनेर यसको महत्त्व रहेको छ। मानिसहरूलाई सिद्ध पारिएपछि, तिनीहरू परमेश्‍वरको आराधना गर्न र परमेश्‍वरलाई प्रेम गर्न सक्षम हुन्छन्, अनि तिनीहरू परमेश्‍वरको इच्छाबमोजिम कार्य गर्न, परमेश्‍वरको वचनअनुसार कार्य गर्न र परमेश्‍वरको मापदण्डबमोजिम कार्य गर्न सक्षम हुन्छन्, र त्यसपछि तिनीहरूका समस्या र कष्टहरू समाधान हुन्छन्। मानिसको खातिर परमेश्‍वरले सहनुभएको कष्टको महत्त्व यही हो, र यसले मानिसहरूलाई पृथ्वीमा परमेश्‍वरको आराधना गर्न मात्र होइन, यी रोगहरूका वेदना र टन्टाबाट मुक्त हुन, जन्म, बुढ्यौली, रोग र मृत्युका मामिलाहरूबाट मुक्त हुन र जीवनको चक्रबाट मुक्त हुन पनि मदत गर्छ। वर्तमान देहधारणको दौरान यो कष्ट भोग्ने र अनुभूत गर्ने क्रममा, परमेश्‍वरले मानिसको खातिर यी कुराहरू वहन गर्नुहुन्छ र उहाँले यी कुराहरू वहन गर्नुभएपछि जीवित रहनेहरूले यो पीडा भोग्नुपर्दैन—र यो एक अगमवाणीको चिन्ह हो। केही व्यर्थका मानिसहरूले सोध्छन्, “त्यसो भए परमेश्‍वरले मानिसका खातिर यो सबै एक्लै गर्नुहुन्छ?” परमेश्‍वर देह बन्नु र मानिसको खातिर कष्ट भोग्नु प्रयाप्त छ—अरू कसले यस्तो गर्नु आवश्यक छ र? परमेश्‍वरले सबै कुरा आफै गर्न सक्नुहुने र सबै कुराको स्थान लिन सक्नुहुने भएकोले यस्तो हुन्छ, उहाँले सबै कुराको प्रतिनिधित्व गर्न सक्नुहुन्छ र उहाँ सबै कुराहरू अर्थात् सबै सुन्दर, असल र सकारात्मक कुराहरूको प्रतीक हुन सक्नुहुन्छ। त्योभन्दा बढी, अहिले उहाँले वास्तविक र व्यावहारिक रूपमै मानिसको कष्ट अनुभव गर्नुभएको छ, र मानिसको सबै भावी कष्ट हटाउनको निम्ति उहाँ अझ शक्तिशाली गवाही र प्रमाण प्रयोग गर्न झनै योग्य हुनुहुन्छ।

यसरी कार्यसम्पादन गरिएर, दुई चरणको देहधारणको काम सकिन्छ र एउटा स्पष्ट रेखा बन्छ: देहधारणको पहिलो चरणदेखि यस चरणसम्म, यी दुई चरणहरूले मानव अस्तित्वको सबै कष्ट र मानिसहरूका आफ्नै व्यक्तिगत कष्टहरू समाधान गरेका छन्। परमेश्‍वरले व्यक्तिगत रूपमा र देहमा किन यो काम गर्नुपर्छ? सर्वप्रथम, मानिसहरूले आफ्नो जीवनभर जन्म, बुढ्यौली, रोग र मृत्युको पीडा कहाँबाट आउँछ र किन मानिसले यी कुराहरू भोग्छ भनेर बुझ्नुपर्छ। के यी कुराहरू सुरुमा मानिसको सृष्टि गर्दाको समयमै अस्तित्वमा थिए? यी पीडाहरू कहाँबाट आए? यी पीडाहरू शैतानले मानिसलाई परीक्षामा पारेपछि र शैतानले भ्रष्ट पारेर मानिस पतन भएपछि आएका थिए। मानिसको देहको पीडा, समस्याहरू र खालीपन अनि मानिसको संसारमा भएका सबै निकृष्ट कुराहरू—ती सबै शैतानले मानिसलाई भ्रष्ट पारेपछि देखा परे। शैतानले मानिसलाई भ्रष्ट पारेपछि, शैतानले मानिसलाई सताउन थाल्यो र फलस्वरूप मानिस अझ गिर्‍यो, उसको रोग अझ गम्भीर भयो, उसको पीडा अझ ठूलो भयो र ऊभित्र यो संसार खाली र दयनीय छ, र यो संसारमा बाँच्न असम्भव छ र यो संसारमा बाँच्नु झन् निराशाजनक छ भन्ने भावना बढ्न थाल्यो। यसरी मानिसको यो पीडा शैतानले र शैतानद्वारा भ्रष्ट पारिएपछिको मानिसको पतनले ल्याएको थियो। मानिसहरूलाई शैतानको हातबाट फर्काउन र तिनीहरूलाई एउटा सुन्दर गन्तव्य दिनका लागि परमेश्‍वरले व्यक्तिगत रूपमै यो पीडा अनुभव गर्न आवश्यक छ। मानिसहरू पापविहीन नै भए पनि, तिनीहरूलाई पीडादायी लाग्‍ने कुराहरू अझै पनि छन्, शैतानले अझै पनि तिनीहरूलाई नियन्त्रण गर्छ, र त्यसले अझै पनि तिनीहरूमाथि चालबाजी गर्न र तिनीहरूलाई औधी नै पीडा र सास्ती भोगाउन सक्छ। अनि यसैले, देहधारणले व्यक्तिगत रूपमा यी पीडाहरू अनुभव गर्नु र मानिसहरूलाई शैतानको पकडबाट फर्काउनु अनि तिनीहरूलाई कुनै पनि थप पीडा भोग्नबाट रोक्‍नु—के यो गहन रूपमा अर्थपूर्ण छैन र? जब येशू छुटकाराको कार्य गर्न आउनुभयो, स्वरूप हेर्दा उहाँले व्यवस्था पालन नगर्नुभएजस्तो देखिन्थ्यो, तर वास्तवमा यसले नै व्यवस्था पूरा गर्‍यो, यसले नै व्यवस्थाको युग अन्त्य गर्‍यो र मानिसकहाँ दया र करुणा ल्याउँदै अनुग्रहको युग सुरु गर्‍यो, र त्यसपछि जब येशूलाई क्रूसमा टाँगियो, यसले नै मानिसको सबै पाप मुक्त गर्‍यो। येशूले मानिसलाई परमेश्‍वरको सिंहासनअघि फर्कन योग्य बनाउन आफ्नै अनमोल रगत प्रयोग गर्नुभयो। यो भन्‍न सकिन्छ कि उहाँले मानिसको छुटकाराको निम्ति क्रूसको प्रमाण र तथ्य प्रयोग गर्नुभयो। मानिसका पापहरू त परमेश्‍वरद्वारा क्षमा गरियो, तर मानिस पहिले नै अति गम्भीर रूपमा शैतानद्वारा भ्रष्ट पारिएको थियो, त्यसैले उसको पापी स्वभाव अझै पनि रहिरह्यो र उसले पाप अनि परमेश्‍वरको अवज्ञा गर्न जारी राख्यो। यो एक अकाट्य तथ्य हो र यसैले मानिसलाई पापी स्वभावबाट शुद्ध पार्ने कार्य गर्न दोस्रोपटक परमेश्‍वर देह बन्नुभएको छ, अर्थात्, उहाँले मानिसलाई भ्रष्ट स्वभावबाट शुद्ध पार्न ऊमाथि न्याय र सजाय गर्नुहुन्छ। पहिलोपटक जब परमेश्‍वर देह बन्नुभयो, उहाँ मानवजातिको पापको लागि क्रूसमा टाँगिनुभयो, उहाँले मानवजातिलाई छुटकारा दिनुभयो र यसरी मानिस परमेश्‍वरसामु फर्केको छ। दोस्रोपटक परमेश्‍वर देह बन्नुहुँदा, उहाँ मानिसलाई जित्न र मानिसलाई जितेर मुक्ति दिन आउनुभएको छ। परमेश्‍वरको कामलाई धेरैले स्विकारेका छन् र तिनीहरूले प्रायः परमेश्‍वरको वचनहरू खाने र पिउने गरिरहन्छन्, तैपनि तिनीहरू परमेश्‍वरप्रति अनजान नै रहेका छन्, उहाँ कहाँ हुनुहुन्छ भन्ने तिनीहरूलाई थाहा छैन, उहाँ तिनीहरू कै अगाडि हुनुभए पनि तिनीहरूले उहाँलाई चिन्दैनन्, र तिनीहरूसँग परमेश्‍वरबारे धारणा र गलतबुझाइहरू हुन्छन्, अनि कहिलेकाहीँ विविध कुराहरू हेर्ने तिनीहरूको दृष्टिकोण परमेश्‍वरप्रति शत्रुतापूर्ण हुन्छ। यस्तो किन हुन्छ त? तिनीहरूले सत्यता नबुझ्ने हुनाले, र तिनीहरूसँग परमेश्‍वरबारे सत्य ज्ञानको अभाव भएकोले यस्तो हुन्छ। जब मानिसहरूसँग परमेश्‍वरबारे ज्ञान हुन्छ, तिनीहरू परमेश्‍वरको निम्ति कष्ट भोग्न र जिउन खुसी हुन्छन्, तर शैतानले अझै पनि तिनीहरूभित्रको कमजोरीलाई नियन्त्रण गर्छ, शैतान अझै पनि तिनीहरूलाई कष्ट दिन सक्षम छ, र दुष्ट आत्माहरू अझै पनि तिनीहरूभित्र काम गर्न र अवरोध ल्याउन, तिनीहरूमाथि जादुटोना गर्न, र तिनीहरूलाई मतिभ्रष्ट, अशान्त र पूर्ण रूपमा विचलित पार्न सक्षम छन्। मानिसहरूको विचार र चेतनामा शैतानले नियन्त्रण र चालबाजी गर्न सक्‍ने कुराहरू हुन्छन्। त्यसकारण, कहिलेकाहीँ तँ बिरामी वा चिन्तित हुन्छस्, कहिलेकाहीँ त्यस्तो समय आउँछ जहिले तैँले संसार उजाड भएको वा जिउनुको कुनै अर्थ छैन भन्ने महसुस गर्छस्, अनि कहिलेकाहीँ त्यस्तो समय पनि आउँछ जहिले तेँले मृत्युको खोजी गर्न र आफैँलाई मार्न खोज्छस्। यसको अर्थ यो हो कि, ती पीडाहरू शैतानद्वारा ल्याइन्छन् र ती मानिसका मरणशील कमजोरी हुन्। शैतानले भ्रष्ट पारेको र कुल्चेको कुरा अझै पनि शैतानद्वारा प्रयोग हुन सक्छ; त्यो शैतानले घुमाउने पेच हो। अनि यसैले आखिरी दिनहरूमा न्यायको काम गर्न फेरि एकपटक परमेश्‍वर देह बन्नुभएको छ, र त्यही बेला विजयको कार्य गर्दै उहाँले मानिसको साटो आफै कष्ट भोग्नुहुन्छ, देहको कष्टले मूल्य तिर्दै मानिसको पीडा र नश्‍वर कमजोरीको सम्बोधन र समाधान गर्नुहुन्छ। उहाँले मानिसहरूमाझ कष्टको मूल्य तिरेर मानिसलाई फर्काउनुभएपछि, शैतानले अबउप्रान्त मानिसलाई नियन्त्रण गर्न सक्षम हुनेछैन र मानिस पूर्ण रूपमा परमेश्‍वरतिर फर्कनेछ र तब मात्र ऊ पूर्ण रूपमा परमेश्‍वरको हुनेछ। तँ किन परमेश्‍वरको निम्ति बाँच्न र परमेश्‍वरको आराधना गर्न सक्षम भइसकेर पनि पूर्ण रूपमा परमेश्‍वरका भएको छैनस्? दुष्ट आत्माहरूले अझै पनि तेरा कमजोर पक्षहरू उपयोग गर्न सक्छन्, तिनीहरू अझै पनि तँसँग खेल्न सक्छन्, अझै पनि तँलाई प्रयोग गर्न सक्छन्, किनकि मानिसहरू अति मूर्ख छन्। केही मानिसहरूले पवित्र आत्माद्वारा स्पर्श गरिनु र दुष्ट आत्माद्वारा हस्तक्षेप गरिनुबीचको फरक बताउन सक्दैनन्। तिनीहरूले पवित्र आत्माको काम र दुष्ट आत्माहरूको कामबीचको भिन्नता पनि बताउन सक्दैनन्। के यो नश्‍वर कमजोरी होइन र? जब दुष्ट आत्माहरूले काम गर्छन्, तिनीहरूले शोषण नगर्ने कुनै खाली ठाउँ हुँदैन। तिनीहरूले तँभित्र वा तेरो कानमा बोल्न सक्छन् वा तिनीहरूले पवित्र आत्माको छुवाइ थाहा नपाउने बनाएर, त्यो छुवाइ अनुभव गर्नबाट तँलाई रोकेर तेरो मन विचलित पार्न सक्छन्, र त्यसपछि ती दुष्ट आत्माहरूले तेरा विचारहरूलाई अराजकतामा मिल्काएर, तेरो आत्मालाई तेरो शरीर छोड्नेसम्म बनाएर तँमाथि हस्तक्षेप गर्दै तँलाई समझ गुमाउने बनाउन थाल्नेछन्। यो दुष्ट आत्माहरूले मानिसहरूमा गर्ने काम हो र यदि मानिसहरूले यसको वास्तविकता चिन्‍न सकेनन् भने तिनीहरू ठूलो खतरामा हुन्छन्। आज, परमेश्‍वरले मानिसको लागि यो पीडा सहनुभएको छ र मानिसले सुन्दर गन्तव्य प्राप्त गरेपछि, तिनीहरू परमेश्‍वरको लागि जिउने मात्र होइन, शैतानका हुन पनि छोड्नेछन् र त्यसउप्रान्त शैतानले कस्‍न सक्ने कुरा केही पनि हुनेछैन; मानिसको विचार, आत्मा, प्राण र शरीर सबै परमेश्‍वरका हुनेछन्। आज, तेरो हृदय परमेश्‍वरतिर फर्केको हुन सक्छ, तर यस्तो समय पनि आउँछ जुनबेला तँ शैतानको प्रयोगमा नआई नहुने हुन सक्छ, र यही कारणले गर्दा, सत्यता प्राप्त गरेर मानिसहरू पूर्ण रूपमा परमेश्‍वरको आज्ञापालन र आराधना गर्न सक्षम भएपछि पनि तिनीहरू शैतानको अवरोधबाट पूर्णतया स्वतन्त्र हुन असम्भव हुन्छ र तिनीहरू रोगहरूबाट मुक्त हुन त झनै असम्भव हुन्छ, किनकि मान्छेको शरीर र आत्मालाई शैतानले कुल्चेको छ। मान्छेको आत्मा फोहोरी ठाउँ हो, त्यो शैतानले बास गरेको र शैतानले फाइदा लिने ठाउँ हो। शैतान अझै पनि अवरोध र नियन्त्रण गर्न, र तेरो मनलाई स्पष्ट हुन र तँलाई सत्य छुट्याउन सबल हुनबाट रोक्‍न सक्षम छ। यसैले मानिसको पीडा अनुभव गर्न र मानिसको खातिर कष्ट भोग्न परमेश्‍वर देह बन्नु ऐच्छिक कुरा होइन, बरु एक अत्यावश्यक कुरा हो!

मानवजातिलाई मुक्ति दिने काम पूरा गर्न परमेश्‍वर दुईपटक देह बन्नुभएको कुरा तिमीहरूले बुझ्नुपर्छ। यदि पहिलो मात्र देहधारण भएको भए, मानवजातिलाई पूर्ण रूपमा मुक्ति दिन सम्भव हँदैनथ्यो, किनकि पहिलो देहधारणले छुटकाराको काम गर्‍यो र त्यो मुख्यतया मानिसको पापक्षमा गर्ने समस्या हल गर्न र मानिसलाई परमेश्‍वरसामु आउन योग्य बनाउनको निम्ति देखा पर्‍यो। दोस्रो देहधारणले मानिसको भ्रष्टता शुद्ध पार्न र मानिसको भ्रष्ट स्वभाव सुधार्न न्यायको काम गरिरहेको छ, तर अझै पनि मानिस पूर्ण रूपमा परमेश्‍वरको हुने समस्या हल गर्न सम्भव हुँदैन। यसबाहेक, शैतानद्वारा भ्रष्ट पारिएका मान्छेका विभिन्‍न कुराहरूको पूर्ण हल गर्नको लागि पनि दोस्रो देहधारणले मानिसको पीडा अनुभव गरेको हुनुपर्छ—मानिसको कष्ट र यातनाको समस्या जरैबाट समाधान गरिनुपर्छ। दुई देहधारणका कामका चरणहरू यिनै हुन्। यी दुईमध्ये दुवै नै अपरिहार्य छन्। त्यसैले, तैँले देहधारणले भोगेको पीडालाई हल्का रूपमा हेर्नु हुँदैन। कहिले उहाँ रुनुहुन्छ, कहिले उहाँ पीडा र उदासीमा हुनुहुन्छ, अनि कहिले उहाँ कमजोर र शोकग्रस्त हुनुहुन्छ। तैँले यीमध्ये कुनैलाई पनि हल्का रूपमा लिनु हुँदैन, यसबारेमा धारणाहरू राख्न हुन्छ भन्‍ने त सोच्चै नसोच्। यदि तँसँग यसबारेमा धारणाहरू छन् भने तँ अत्यन्तै मूर्ख र विद्रोही हुन्छस्। यसबाहेक, तैँले यो सामान्य देहले भोग्नुपर्ने कुरा हो भनेर विश्‍वास गर्नु हुँदैन; त्यो त झन् गलत हो, अनि यदि तैँले यसो भन्छस् भने, परमेश्‍वरविरुद्ध ईशनिन्दा गर्नेछस्। मानिसहरूले दुई देहधारणद्वारा भोगिएको पीडा आवश्यक छ भन्ने कुरा बुझ्नुपर्छ। यो परमेश्‍वर स्वयम्‌को निम्ति नभई मानवजातिको निम्ति चाहिँ अत्यावश्‍यक कुरा हो। मानवजातिको भ्रष्टता यति ठूलो छ कि यसो नगरी हुँदै हँदैन, भ्रष्ट मानवजातिलाई पूर्ण रूपमा मुक्ति दिनको निम्ति यसो गरिनु नै पर्छ। परमेश्‍वरको कार्यशैली भनेकै मानिसहरूले आफ्नो आँखैले देख्ने गरी काम गर्नु हो। उहाँले गर्ने सबै कुरा सार्वजनिक हुन्छन्, कसैबाट लुकाइँदैन। उहाँले गोप्य रूपमा आफैँले मात्र पीडा सहनुहुन्‍न, किनकि उहाँलाई मानिसहरूले देख्लान् र धारणा बनाउँलान् भन्‍ने डर छ। उहाँले आफूलाई कसैबाट पनि लुकाउनुहुन्न, चाहे तिनीहरूले परमेश्‍वरमा विश्‍वास गरेको समय लामो होस् वा छोटो, चाहे तिनीहरू बुढो हुन् वा जवान, वा चाहे तिनीहरू सत्य बुझ्न सक्षम हून् वा नहुन्; किनभने यो प्रमाण हो र जोकोहीले प्रमाणित गर्न सक्छ कि परमेश्‍वरको देहधारणले अत्यन्तै धेरै पीडा भोगेको छ, र उहाँले साँच्चै नै मानवजातिको पीडा वहन गर्नुभएको छ। उहाँले कसैले पनि थाहा नपाएको ठाउँमा बस केही दिनको पीडा भोग्नुभएको होइन, उहाँले आफ्नो अधिकांश समय मोजमस्तीमा बिताउनुहुन्न—यो त्यस्तो कुरा होइन। ख्रीष्टको काम र कष्ट कसैबाट पनि लुकेको छैन; तँ कमजोर हुनेछस् वा तैँले धारणाहरू बनाउनेछस् वा तैँले विश्‍वास गर्न छोड्नेछस् भनेर उहाँ डराउनुहुन्न। अनि यो कसैबाट पनि लुकेको छैन भन्ने कुराले के देखाउँछ? यसमा ठूलो अर्थ छ भन्‍ने देखाउँछ। देहधारी कहिल्यै पनि निष्क्रिय रहनुहुन्न। तैँले देख्छस् कि उहाँले नबोल्ने वा आवाज ननिकाल्ने समयहरू पनि छन्, तर उहाँ अझै पनि काम गरिरहनुभएको छ, उहाँले अझै पनि हृदयमा कष्ट भोगिरहनुभएको छ। के मानिसले यो महसुस गर्छ? मानिसहरूले देखेर पनि यो कुरा बुझ्दैनन्। केही मानिसहरूलाई थाहा छ कि आज परमेश्‍वर साधारण र सामान्य देहका हुनुहुन्छ, तर यो साधारण र सामान्य देहले आज के गर्छ भन्ने तँलाई थाहा छ? तँलाई थाहा छैन। तेरो आँखाले बाहिर मात्र देख्छ, तैँले भित्री सार देख्न सक्दैनस्। त्यसकारण, देहधारणले औपचारिक रूपमा काम गरेको जति वर्ष भए पनि, परमेश्‍वरले वास्तवमा एक क्षणको लागि पनि कहिल्यै विश्राम पाउनुभएको छैन; यद्यपि उहाँले नबोल्ने र आवाज ननिकाल्ने र ठूलो मात्रामा काम नगर्ने समयहरू पनि छन्, तर उहाँको काम रोकिएको छैन र उहाँले अहिले पनि मानिसको खातिर कष्ट भोगिरहनुभएको छ। केही मानिसहरूले परमेश्‍वर देह बन्नुभएको छ कि छैन र उहाँ ख्रीष्ट हुनुहुन्छ कि हुनुहुन्न भनेर मापन गर्ने प्रयास गर्दा, परमेश्‍वर बोल्नुहुन्छ कि बोल्नुहुन्न भन्ने कुरा हेर्छन्ः यदि उहाँले दुई वा तीन वर्षसम्म बोल्नुभएन भने उहाँ परमेश्‍वर हुनुहुन्न भन्‍ने सोच्छन् र त्यसैले तिनीहरू हतारहतार भाग्छन् र परमेश्‍वरमा विश्‍वास गर्न छोड्छन्। परमेश्‍वरमाथिको विश्‍वासप्रति त्यस्ता मानिसहरूसँग “पर्ख र हेर” को मनोवृत्ति हुन्छ र परमेश्‍वरबारे कुनै ज्ञान हुँदैन। आज यहाँ “पर्खिरहेका र हेरिरहेका” मानिसहरू पनि हुन सक्छन् र तिनीहरू परमेश्‍वरले केही समयको लागि नबोल्नुभएको देखेर आफ्नो हृदयमा यस्तो सोच्छन्, “के परमेश्‍वरको आत्माले छोडेर स्वर्गमा जानुभएको छ?” के यस्तो सोच्नु गलत हो? निस्फिक्री भएर टीकाटिप्पणी नगर्। यदि तँसँग धारणा वा शङ्काहरू छन् भने, परमेश्‍वरलाई प्रार्थना गर्, सत्य खोज्, अझै धेरै परमेश्‍वरको वचन पढ्, अनि यी सबै समस्याहरू समाधान हुनेछन्। “सम्भवत यो, वा सायद त्यो” भनेर विभिन्‍न मामिलाहरूको अन्धाधुन्ध चित्रण नगर् —”सम्भवत” र “सायद” भन्‍ने तेरा यी शब्दहरू भ्रम हुन् र ती दुष्ट शैतानका राय हुन्! परमेश्‍वरको काम एक क्षणको लागि पनि रोकिदैन। उहाँ विश्राम गर्नुहुन्न, उहाँ सँधै काम गर्नुहुन्छ र सधैँ मानवजातिको सेवामा हुनुहुन्छ!

ख्रीष्टको यो सारलाई हर पक्षहरूबाट बुझ्नुपर्छ। तैँले कसरी ख्रीष्टको सार बुझ्न सक्छस्? मुख्य कुरा यो हो कि तेँले यो देहको शरीरले गरेका सबै कामहरूबारे जान्नुपर्छ। यदि तँ आत्माले यसरी कार्य गर्छ तर देहले गर्दैन, देह केवल आत्माद्वारा नियन्त्रित हुन्छ भनेर मात्र विश्‍वास गर्छस् भने, यो गलत हुन्छ! दुःख भोग्नु, क्रूसमा टाँगिनु, सम्पूर्ण मानवजातिलाई जित्नु र मानिसको कष्ट अनुभव गर्नुलाई ख्रीष्टले गर्नुभएको कार्य हो भनेर किन भन्ने? किनभने परमेश्‍वर मानिस बन्नुभयो र मानिसहरूमाझ काम गर्नुभयो। आत्मा र देहले एकैसाथ काम गर्छन्; यो मानिसहरूले कल्पना गरेजस्तो होइन, जहाँ देह बोल्दैन र आत्माले उहाँलाई बोल्न बाध्य पार्छ—यो त्यस्तो होइन। बरु, त्यहाँ ठूलो स्वतन्त्रता छ: आत्मा र देहले एउटै काम गर्छन्; जब देहले कुनै कुरा लगभग सकिएको देख्छ, आत्माले पनि त्यो कुरालाई त्यसरी नै देख्छ। उहाँहरू एकै समयमा काम गर्नुहुन्छ। यसैले भौतिक शरीर प्रबल हुन्छ भन्नु पनि गलत हो र? “भौतिक शरीर प्रबल हुनु” को अर्थ के हो? यसको सन्दर्भ छ: एकपटक परमेश्‍वर मानिस बन्नुभएपछि, मानिसले देख्ने सबै कुरा शरीरको कार्य हो, र देहधारणको समयमा शरीर प्रबल हुन्छ। जुनसुकै अवस्थामा पनि आत्मा र देहले एकैसाथ काम गर्छन्। आत्माले देहलाई बोल्न बाध्य पार्ने, तर देह अनिच्छुक रहने, वा देहले बोल्न चाहने तर आत्माले वचनहरू प्रदान नगर्ने भन्‍ने कहिल्यै हुँदैन। यस्तो कुरा कहिल्यै हुँदैन। यदि मानिसहरू यस्तो कुरा विश्‍वास गर्छन् भने, तिनीहरू गलत—र हास्यास्पद हुन्। आत्मा र देह एकै हुन्। आत्मा शरीरमा अवस्थित हुनुहुन्छ, त्यसैले आत्माले बोल्ने इच्छा गर्नुभए पनि देह बोल्दैन भन्‍ने कसरी हुन्छ? कि त, देहले बोल्ने इच्छा गर्दा आत्माले वचनहरू प्रदान गर्नुहुन्न हो? यस्तो कुनै पनि कुरा हुँदैन। परमेश्‍वरको देहधारण भनेको देहमा आत्मा अवस्थित हुनुभएको अवस्था हो। जब देहले काम गर्छ, उहाँ जुनसुकै समय वा स्थानमा बोल्न सक्नुहुन्छ, जुन पवित्र आत्माद्वारा कुनै व्यक्तिमा गरिने कामभन्दा पूर्ण रूपमा फरक हुन्छ। देहमा अवस्थित पवित्र आत्मा मात्र देहधारण हुनुहुन्छ, अनि पवित्र आत्माले छोड्नुहुने त प्रश्‍नै आउँदैन। परमेश्‍वरले मानिसहरूमा काम गर्नुहुँदा त्यहाँ छनौट र सन्दर्भ समावेश हुन्छ। यदि मानिसहरूले सत्यता पछ्याउँदैनन् भने, यदि तिनीहरू आफ्नै बाटो लाग्छन् भने, पवित्र आत्माले तिनीहरूलाई छोड्नुहुन्छ र तिनीहरूले त्यो महसुस गर्नेछन्। मानिसहरूको बुझाइमा सधैँ भ्रम हुन्छ। तिनीहरू सोच्छन् कि परमेश्‍वरको काम यस चरणमा पुगेकोले, अब उहाँसँग थप कुनै वचनहरू छैनन् र उहाँले चाहे पनि बोल्न सक्नुहुन्न। के यस्तै अवस्था हो त? परमेश्‍वर कुनै पनि समयमा बोल्न सक्नुहुन्छ, आत्मा र शरीरबीच कहिले पनि कुनै विच्छेदन आएको छैन। सत्यको कुन कार्य वा पक्ष व्यक्त भइरहेको छ भन्ने कुराले फरक पर्दैन, तैँले यसलाई जुनसुकै पक्षबाट हेरे तापनि, यो देहमा आत्माको अवस्थिति हो, परमेश्‍वर मानिस बन्नुभएको छ, जसको अर्थ देहले भोगेको सबै कष्ट आत्माले व्यक्तिगत रूपमा भोगिरहनुभएको मानिसको पीडा हो। देह र आत्मालाई फरक तरिकाले कुरा गरिनुहुन्न। देहधारणको सत्यता सबैभन्दा गहन छ र यसलाई साँचो रूपमा जान्नको निम्ति मानिसहरूलाई दश वा बीस वर्ष वा जीवनभरको अनुभव चाहिन्छ।

वसन्त, १९९७


परमेश्‍वरमा विश्‍वास गर्ने क्रममा, सत्यता प्राप्त गर्नु नै सबैभन्दा महत्त्वपूर्ण कुरा हो

कतिपय मानिसहरूले वर्षौँसम्म परमेश्‍वरमा विश्‍वास गरेका छन् तर अझै पनि खाना, पोशाक, र देहका अन्य आनन्दहरूमै रमाउँछन्। के यी कुराहरूले मान्छेको हृदयका आवश्यकताहरू पूरा गर्न सक्छन्? मान्छेलाई सबैभन्दा बढी आवश्यक पर्ने कुराबारे परमेश्‍वरमा धेरै वर्ष विश्‍वास गरेका कतिपय मानिसहरूसमेत अस्पष्ट छन्। कतिपय मानिसहरू मैले कसैलाई केही कुरा दिएको देख्छन् र हङ्गामा गर्छन्, अनि यसो भन्छन्, “परमेश्‍वरले किन तिनीहरूको हेरचाह गर्नुहुन्छ तर मेरो गर्नुहुन्न? मैले त अझै हेरचाह पाएको छैन त।” वास्तवमा, तँ भोकै परिरहेको छैनस्, र तँलाई कपडाको अभाव छैन। तँ केवल लोभी भइरहेको छस्; तँ सन्तुष्टिबारे केही जान्दैनस्, र तँ विभिन्‍न कुराहरूको लागि होडबाजी गर्न रुचाउँछस्। तेरो हेरचाह गर्नु मेरो दायित्व होइन। तैँले सिद्धान्तहरूअनुसार व्यवहार गर्नुपर्छ। कहिल्यै पनि आफ्नो स्वार्थ वा फाइदाको लागि नलड्। यी सबै बाह्य कुराहरू हुन्; यी कुराले तेरो सत्यता र जीवन प्राप्तिको स्थान लिन सक्दैनन्। बाहिर तैँले जतिसुकै राम्रो पोशाक लगाएको भए पनि, यदि तैँले सत्यता हासिल गरेको छैनस् भने तेरो हृदय अझै खोक्रो नै हुनेछ। बोल्‍ने मात्र हो भने त, मानिसहरूले यी कुराहरू बुझ्छन्, तर यी कुराहरू वास्तवमै सामना गर्नुपर्दा तिनीहरूले केही गर्नै सक्दैनन्। तिनीहरूले वास्तवमा आफू को हुँ भनेर चिन्नै सक्दैनन्। यस संसारमा सम्पति र शक्ति भएका थुप्रै मानिसहरू छन्, अनि यी मानिसहरूले कस्तो जीवनशैली जिउँछन्? केवल खाने, पिउने र मोजमस्ती गर्ने; हरेक दिन मस्त पिउने र खाने; पाहुनाहरूलाई मनोरञ्जन गराउने र उपहारहरू प्रदान गर्ने; र असंयम व्यवहार गर्ने। तिनीहरू यसरी नै जिउँछन्। के तिनीहरूमा मानव जीवन छ त? छैन। तिनीहरू दिनभरी नै भुँडी फुटुन्जेल खाने, ब्रान्डेड कपडाहरू लगाउने, जता गए पनि धाक देखाउने, र अरूमाथि अधिकार जमाउनमै केन्द्रित हुन्छन्। त्यस्ता मानिसहरू के हुन्? तिनीहरू दियाबलस शैतानका पात्रहरू हुन्; तिनीहरू क्रूर पशुहरू हुन्। जब धनी मानिसहरूलाई सुखसयल चाहिनेभन्दा बढी भइसकेको हुन्छ, तब तिनीहरूमध्ये केहीमा जिउने रुचि हराउँछ र तिनीहरूले आत्महत्या गर्छन्। तिनीहरूले खाना, कपडा, र मोजमस्तीको चाहिनेभन्दा बढि आनन्द लिएका होलान्, तर तिनीहरूले किन यसरी आफैलाई मारेको? यसबाट बुझ्न सकिन्छ कि प्रसिद्धि र लाभ, हैसियत, सम्पति, खाना, पोशाक, र आनन्दहरू वास्तवमा मानिसहरूलाई आवश्यक पर्ने कुराहरू बिलकुलै होइनन्। तिमीहरूले ती कुराहरू पछ्याउनु हुँदैन। यदि तँ मुक्ति पाउनै नसक्ने गरी पतित भएपछि मात्र सुध्रन खोज्छस् भने, त्यो अति ढिलो हुनेछ! जब कुनै बुद्दिमानी व्यक्तिले अर्को व्यक्ति असफल भएको देख्छ, उसले त्यसबाट सोझै अनुभव हासिल गर्छ, ऊ आफैले त्यो अनुभव गर्न जरुरी हुँदैन। अर्कोतर्फ, अज्ञानी व्यक्तिले एकपछि अर्को असफलताको अनुभव गर्न सक्छ तर पनि ती असफलताबाट पाठ सिक्नै सक्दैन। निराकरण र काटछाँटमा परेपछि मात्र तिनीहरूले केही बुझ्न थाल्छन्, तर त्यतिञ्जेल धेरै ढिलो भइसक्छ। अत्यन्तै अज्ञानीहरूले सत्यता हासिल गर्नै सक्दैनन्। परमेश्‍वरको काम अनुभव गर्ने बुद्धिमानी मानिसहरूले मात्र सत्यता हासिल गर्न सक्छन्। तथ्य के हो भने, सबै मानवजातिलाई सत्यता आवश्यक पर्छ, र सत्यता खोजी गरेर मात्र तिनीहरूले मुक्ति प्राप्त गर्न सक्छन्। चाहे तँ परमेश्‍वरका चुनिएका मानिसहरूमध्येकै एक भए पनि वा एक अविश्‍वासी भए पनि, तँलाई सत्यताको भरणपोषण र परमेश्‍वरको मुक्ति आवश्यक पर्छ। कतिपय मानिसहरूमा कति पनि मानवता हुँदैन र तिनीहरूले अलिअलि पनि सत्यता स्विकार्दैनन्—त्यस्ता मानिसहरू पशुवत् व्यवहारका हुन्छन्। तिनीहरू भेलाहरूमा सहभागी होलान्, तर तिनीहरूले हृदयमा जे खोजी गर्छन्, ती पापी खुसी, र खाना, पोशाक, र मोजमस्तीको खुसी हुन्, र तिनीहरू यिनै कुराहरूले भरिएका हुन्छन्। तिनीहरू सत्यता बिलकुलै खोज्दैनन्, र तिनीहरूको हृदय नास्तिक धारणा र क्रमिक विकासको सिद्धान्तका विचारहरूले भरिएको हुन्छ। तैँले तिनीहरूसित जे-जसरी सत्यता सङ्गति गरे पनि, तिनीहरूले तँलाई सुन्दैनन्, र परमेश्‍वरमा विश्‍वास गर्नु राम्रो कुरा हो भनी तिनीहरूलाई थाहा भए पनि र तिनीहरू आफ्नो विश्‍वासमा लागिपर्न सक्ने भए पनि, तिनीहरू सत्यता पछ्याउने मार्गमा यात्रा गर्न सक्दैनन्। तसर्थ, सत्यताप्रति प्रेम नभएकाहरू परमेश्‍वरले उहाँको मुक्तिको लागि पूर्वनिर्धारित गर्नुभएका मानिसहरू होइनन्।

अहिले धेरै मानिसहरूमा परमेश्‍वरप्रति भयानक रूपले दोधारे विश्‍वास छ। तिनीहरूलाई परमेश्‍वरमा विश्‍वास गरेर के हासिल गर्नुपर्छ भन्‍ने नै थाहा छैन; तिनीहरूलाई परमेश्‍वरमा विश्‍वास गर्नुको अर्थ नै थाहा छैन—तिनीहरूमा त्यस्तो कुनै ज्ञान नै छैन। मान्छेले केको लागि जिउनुपर्छ, तिनीहरू केद्वारा जिउनुपर्छ, वा कसरी मूल्यवान्‌ र महत्त्वपूर्ण तरिकामा जिउने भन्नेबारे तिनीहरूलाई बिलकुलै केही थाहा छैन। यदि परमेश्‍वरमा तैँले किन विश्‍वास गर्नुपर्छ भन्‍नेबारे हृदयमा तँ अनिश्‍चित छस् भने, तैँले परमेश्‍वरप्रतिको तेरो विश्‍वासको कारण भोग्ने उत्पीडन र पीडाको कुनै मूल्य वा महत्त्व हुँदैन। मानिसहरूले परमेश्‍वरमा विश्‍वास गरेर प्राप्त गर्न खोज्ने ठ्याक्कै कुरा के हो? यदि तैँले सत्यता र जीवन प्राप्त गर्न विश्‍वास गरेको हैनस् भने, परमेश्‍वरको काम सकिएपछि र मानिसहरूको अन्त्य निर्धारण गरिएपछि, के तँ पश्‍चात्तापले भरिनेछैनस् र? जब तैँले पहिलोपटक परमेश्‍वरलाई पछ्याउने सङ्कल्प गरिस्, के त्यो क्षणिक आवेग मात्र थियो, कि परमेश्‍वरमा विश्‍वास गर्ने विषयबारे सोचविचार गरेर अनि बुझेर त्यो निर्णय गरेको थिइस्? तँ ठ्याक्कै केको लागि जिउँदै छस्? जीवनमा तँ कुन मार्ग पछ्याइरहेको छस्, र तेरा लक्ष्यहरू के-के हुन्? के तँसँग अन्त्यसम्म परमेश्‍वरलाई पछ्याउने र अन्ततः सत्यता प्राप्त गर्ने सङ्कल्प छ? के तैँले बीचैमा नछोड्ने कुरा सुनिश्‍चित गर्न सक्छस्? के तँ जस्तोसुकै परिस्थिति वा सङ्कष्ट, परीक्षा, कठिनाइ, वा समस्याहरूको बाबजुद निष्ठापूर्वक आफ्नो कर्तव्य निभाउन सक्षम छस्? कतिपय मानिसहरूमा यति थोरै आस्था वा सत्यता खोजी गर्ने दृढतासमेत हुँदैन। त्यसपछि सत्यता प्राप्त गर्न सजिलो हुनेछैन। जब मानिसहरू सत्यतामा रुचि राख्दैनन्, तिनीहरू स्वेच्छाले आफ्नो कर्तव्य निभाउन सक्षम हुँदैनन् र तिनीहरूले आफूलाई इमानदारीपूर्वक परमेश्‍वरमा अर्पित गर्दैनन्। त्यस्ता मानिसहरूले कसरी अन्त्यसम्म परमेश्‍वरलाई पछ्याउन सक्छन् र? यदि तैँले तिनीहरूलाई “तँ किन परमेश्‍वरमा विश्‍वास गर्छस्? परमेश्‍वरमा विश्‍वास गरेर तँ के चाहन्छस्? तैँले कुन मार्ग हिँड्नुपर्छ?” भनी सोधिस् भने, तिनीहरूलाई केही थाहा हुन्थेन र तिनीहरू जवाफ दिन असक्षम हुन्थे। यसले प्रमाणित गर्छ कि तिनीहरू सत्यता र जीवन प्राप्त गर्न परमेश्‍वरलाई पछ्याइरहेका छैनन्, बरु आशिष्‌ प्राप्त गर्ने अवसरहरू खोजीरहेका छन्। त्यस्तो व्यक्तिले कसरी इमानदारीपूर्वक आफ्नो कर्तव्य निभाउन सक्छ? सत्यतालाई प्रेम गर्नेहरूले सत्यताबारे जति बढी बुझ्छन्, तिनीहरू आफ्नो कर्तव्य निभाउनमा उति बढी उत्साहित हुन्छन्। सत्यता नबुझ्नेहरू आफ्नो कर्तव्य निभाउँदा बारम्बार नकारात्मक बन्छन्। यदि तिनीहरूले सत्यता स्विकार्न सक्दैनन् भने, तिनीहरू निस्केर भाग्‍नेछन्। तर सत्यता खोजी गर्नेहरू फरक हुन्छन्: तिनीहरूले जति बढी आफ्नो कर्तव्य निभाउँछन्, त्यति नै बढी सत्यता बुझ्छन्, र त्यस क्रममा तिनीहरूको भ्रष्टता पखालिन्छ। व्यक्तिले जति बढी सत्यता बुझ्छ, उति नै बढी उसलाई परमेश्‍वरलाई पछ्याउँदा प्राप्त हुने कुरा झन् ठूला हुन्छन् भन्ने अनुभूति हुन्छ, र तिनीहरू परमेश्‍वरलाई पछ्याउने मार्गमा जति धेरै हिँड्छन् त्यो मार्ग झन्झन् उज्यालो हुन्छ भनेर बुझ्न सक्छन्। यिनीहरू सत्यता प्राप्त गरेका मानिसहरू हुन्। यदि मानिसहरूले साँच्चिकै सत्यता बुझ्छन् भने, तिनीहरूमा परमेश्‍वरलाई पछ्याउने आत्मविश्‍वास हुन्छ र तिनीहरू अन्तिमसम्मै बफादार रहन्छन्।

जब कतिपय मानिसहरू बिरामी परेर जीवन र मृत्युको दोसाँधमा पुग्छन्, तब तिनीहरू मुक्ति दिनुहोस् भनी परमेश्‍वरलाई याचना गर्छन्, र त्यसबाट पार पाएपछि, तिनीहरूले सत्यताबारे अलिअलि बुझ्छन्। तर सबैले जीवन वा मरणको दोसाँधमा पुगेर परमेश्‍वरलाई याचना गर्नुपर्ने अवस्था भोग्‍नु जरुरी हुँदैन। केही मानिसहरूका अनुभवहरू हेर् अनि तिनीहरूका सङ्गति र भावनाहरू सुन, तब तैँले त्यसबाट लाभ प्राप्त गर्नेछस्। तँ आफैले भोगेको अनुभव नभए पनि, तैँले अरूका अनुभवहरूबाट केही कुराहरू बुझ्न सक्छस्। कतिपय मानिसहरू मृत्युको नजिक पुग्दा आफू धेरै परिवर्तन नभएको, आफूलाई परमेश्‍वरबारे कमै मात्र थाहा भएको, र आफूले परमेश्‍वरको लागि गरेको काम र अर्पण सीमित रहेको अनुभूति गर्छन्। तिनीहरू आफूले परमेश्‍वरमा विश्‍वास गरेका वर्षहरूमा सत्यता खोजी नगरेको, आफूले अति थोरै हासिल गरेको र आफू परमेश्‍वरको अति धेरै ऋणी भएको अनुभूति गर्छन्। यदि तिनीहरू मर्छन् नै भने पनि, इच्छापूर्वक मर्नेछैनन्, किनकि त्यसमा तिनीहरूसँग पश्‍चात्ताप गर्ने मौका बिलकुलै हुनेछैन। जब अय्यूबले परीक्षाहरू भोग्यो, उसको शरीर घावैघाउले ढाकिएको थियो; उसकी श्रीमतीले उसलाई बुझिन र उसको खिल्ली उडाई, र उसका साथीहरूले पनि उसलाई बुझेनन् र उसले निश्‍चित रूपमा कुनै खराब काम गरेर यहोवा परमेश्‍वरलाई चिढ्याएको छ भन्ने विश्‍वास गर्दै उसलाई आलोचना र निन्दासमेत गरे। तिनीहरूले अय्यूबलाई यसो भने, “तिमीले यहोवा परमेश्‍वरलाई कसरी चिढ्यायौ? जाऊ, आफ्ना पापहरू स्वीकार गर। यहोवा परमेश्‍वर धर्मी हुनुहुन्छ।” तर अय्यूबले आफ्नो हृदयमा त्यो कुरा बुझ्यो र उसलाई आफूले कुनै खराब काम गरेजस्तो महसुस भएन। यति हुँदाहुँदै पनि, उसको लागि यस्तो परीक्षा भोग्नु पीडादायी कुरा थियो! उसले आफ्नो कष्टमा जीवनभन्दा मृत्यु खोज्यो; उसले यति कष्ट भोग्यो कि उसलाई मृत्यु नै त्यसबाट उम्कने उपाय हो, मृत्यु नै त्यसको अन्त्य हो भन्ने लाग्यो, तर अझै पनि उसले हृदयमा परमेश्‍वरको प्रशंसा गर्न सक्थ्यो। यो सामान्य व्यक्तिले हासिल गर्न सक्ने कुरा होइन। पीडामा हुँदा अधिकांश मानिसहरू परमेश्‍वरको प्रशंसा गर्दैनन्। तिनीहरू यसो भन्दै उहाँसित माग राख्ने काम मात्र गर्छन्, “परमेश्‍वर, मलाई बस थप एक सास दिनुहोस्। मलाई चाँडो सन्चो पार्नुहोस्! म सन्चो भएपछि तपाईंले मबाट जे चाहनुहुन्छ म त्यही गर्नेछु।” तिनीहरू सौदाबाजी गर्ने कोसिस गर्न थाल्छन्। आफू बिरामी हुँदा, त्यसको अनुभव तैँले कसरी गर्नुपर्छ? तँ परमेश्‍वरसामु आउनुपर्छ, र प्रार्थना गर्दै परमेश्‍वरको अभिप्राय के हो भनी खोज्‍ने र बुझ्ने कोसिस गर्नुपर्छ; तैँले आफैलाई जाँचेर सत्यताविरुद्ध हुने गरी के गरिस्, र तँभित्रको कुन भ्रष्टता समाधान गरिएको छैन भनी पत्ता लगाउनुपर्छ। कष्ट नभोगीकन तेरो भ्रष्ट स्वभाव समाधान गर्न सकिँदैन। कष्टद्वारा खारिएर मात्र मानिसहरू मनमौजी नहुन सक्छन्, र सधैँ परमेश्‍वरसामु जिउन सक्षम हुन्छन्। व्यक्ति कष्टमा हुँदा, ऊ जहिले पनि प्रार्थनामै हुन्छ। उसले खाना, पोशाक, र अन्य आनन्दहरूको सुखबारे सोच्दैन, बरु आफ्नो हृदयमा निरन्तर प्रार्थना गर्छ, र आफैलाई जाँच गरेर आफूले कुनै गलत काम गरेको छु कि वा कतै आफू सत्यताविपरीत गएको छु कि भनी हेर्छ। सामान्यतया, जब तैँले कुनै गम्भीर वा अनौँठो रोग सामना गर्छस् र जब त्यसले तँलाई नराम्रोसँग कष्ट दिन्छ, त्यो संयोगवश हुँदैन। तँ बिरामी वा स्वस्थ जे-जस्तो भए पनि, त्यो परमेश्‍वरको इच्छा हो। जब पवित्र आत्माले काम गर्नुहुन्छ र जब तँ शारीरिक रूपमा ठिक हुन्छस्, तब तैँले प्राय परमेश्‍वरको खोजी गर्न सक्छस्, तर जब तैँले बिरामी भएर कष्ट भोग्छस्, तब तैँले खोजी गर्नै छोडिदिन्छस्, र उहाँलाई कसरी खोज्ने भन्‍ने पनि तँलाई थाहा हुँदैन। तँ बिरामीपनमै जिउँछस्, र आफूलाई कस्तो उपचारले राम्रो गर्ला भनेर सधैँ सोचेरै बस्छस्। यस्ता समयहरूमा तँ बिरामी नभएका मानिसहरूको ईर्ष्या गर्छस्, र तँ आफ्नो बिमार र पीडाबाट सक्दो चाँडो मुक्त हुन चाहन्छस्। यी नकारात्मक र प्रतिरोधी भावनाहरू हुन्। जब मानिसहरू बिरामी पर्छन्, तिनीहरू कहिलेकाहीँ यस्तो सोच्छन्, “के मैले यो बिमार आफ्नै अज्ञानतामार्फत निम्त्याएँ, कि त्यो परमेश्‍वरको इच्छा हो?” तिनीहरूले त्यो पत्ता लगाउनै सक्दैनन्। खासमा, कतिपय रोगहरू सामान्य हुन्छन्, जस्तै चिसो लाग्ने, सुन्‍निएर रातो हुने, वा फ्लुजस्ता कुराहरू। जब तैँले कुनै ठूलो रोगको पीडा भोग्छस् र जसले तँलाई थला पार्छ, र जब तँ त्यो कष्ट भोग्नुभन्दा मर्न चाहन्छस्, त्यस्तो रोग संयोगले लाग्दैन। जब तँलाई बिमार र कष्ट आइपर्छ, के तँ परमेश्‍वरलाई प्रार्थना गरेर उहाँको मार्गदर्शन खोज्छस्? पवित्र आत्माको कामले तँलाई कसरी मार्गदर्शन र अगुवाइ गर्छ? के उहाँले तँलाई अन्तर्दृष्टि र ज्योति मात्र दिनुहुन्छ? त्यो एउटै मात्र उहाँको विधि होइन; उहाँले तेरो परीक्षा र शोधन पनि गर्नुहुन्छ। परमेश्‍वरले मानिसहरूको परीक्षा कसरी लिनुहुन्छ? के उहाँले कष्ट भोग्न लगाएर मानिसहरूको परीक्षा लिनुहुन्न र? कष्ट भोगाइ र परीक्षाको सामना सँगसँगै हुने कुरा हुन्। यदि त्यो परीक्षा नहुँदो हो त मान्छेले किन कष्ट भोग्थे र? कष्ट नभोगी मानिसहरू कसरी परिवर्तन हुन सक्छन् र? कष्ट भोगाइ र परीक्षाको सामना सँगसँगै हुन्छन्—त्यो पवित्र आत्माको काम हो। कहिलेकाहीँ परमेश्‍वरले मानिसहरूलाई केही कष्ट दिनुहुन्छ किनकि अन्यथा तिनीहरूलाई ब्रह्माण्डमा आफ्नो स्थान नै थाहा हुन्थेन, र तिनीहरू अभद्र बन्थे। भ्रष्ट स्वभावलाई सत्यता सङ्गति गरेर मात्र पूर्ण रूपले समाधान गर्न सकिँदैन। अरूले तेरा समस्याहरू औँल्याउन सक्छन्, र ती कुरा तँ आफैलाई पनि थाहा हुन सक्छ, तर तैँले तिनलाई परिवर्तन गर्न सक्दैनस्। तैँले आफूलाई काबुमा राख्न आफ्नो इच्छाशक्तिमाथि जति भरोसा गरे पनि, आफ्नै अनुहारमा चड्कन हाने पनि, आफ्नै टाउकोमा हिर्काए पनि, आफैलाई भित्तामा ठोक्काए पनि, र आफ्नो देहलाई चोट पुर्‍याए पनि, त्यसले तेरा समस्याहरू समाधान गर्नेछैन। तँभित्र तँलाई निरन्तर यातना दिने र अवरोध पुर्‍याउने, अनि तँलाई अनेक प्रकारका सोच र विचारहरू दिने शैतानी स्वभाव भएकोले, तेरो भ्रष्ट स्वभाव प्रकट हुने नै छ। त्यसैले, यदि तैँले त्यसलाई समाधान गर्न सकिनस् भने, तँ के गर्छस्? रोगव्याधिमार्फत तेरो शोधन हुनुपर्छ। कतिपय मानिसहरूलाई यो शोधनमा यति कष्ट हुन्छ कि तिनीहरूले यसलाई स्विकार्नै सक्दैनन्, अनि प्रार्थना र खोजी गर्न थाल्छन्। बिरामी नहुँदा, तँ अत्यन्तै मनमौजी र हदै अहङ्कारी हुन्छस्। तर जब तँ बिरामी हुन्छस्, तब तँ आज्ञाकारी बन्छस्—के तँ त्यसपछि पनि जङ्गलीझै अहङ्कारी हुन सक्छस्? जब तँसँग जसोतसो बोल्ने ऊर्जा मात्र हुन्छ, के तँ अरूलाई भाषण दिन वा अहङ्कारी हुन सक्छस्? त्यस्ता समयहरूमा, तैँले कुनै मागहरू गर्दैनस्; तँ आफ्नो कष्ट मिल्काउन मात्र चाहन्छस्, कुनै खाना, पोशाक वा आनन्दबारे बिलकुलै सोच्दैनस्। तिमीहरूमध्ये धेरैजसोले त्यो भावना अनुभव गरेका छैनौ, तर अनुभव गरेपछि तिमीहरूले बुझ्नेछौ। अहिले कतिपय मानिसहरू यस्ता छन् जो पदको लागि, देहसुखको लागि, र आफ्नै स्वार्थको लागि लड्ने गर्छन्। तिनीहरूलाई अति धेरै सहजता भएर, तिनीहरूको कष्ट अति कम भएर, अनि तिनीहरूको अपमान भएर, यो सब भएको हो। यी मानिसहरूलाई अगाडि बाटोमा कठिनाइ र शोधनले पर्खिरहेको छ!

कहिलेकाहीँ परमेश्‍वरले तेरो लागि केही परिस्थितिहरू बन्दोबस्त गर्नुहुनेछ, तेरा वरपरका मानिसहरूमार्फत तेरो निराकरण गर्नुहुनेछ र तँलाई कष्ट भोगाउनुहुनेछ, तँलाई पाठहरू सिकाउनुहुनेछ र तँलाई सत्यता बुझ्ने अनि विभिन्‍न कुराहरूको वास्तविकता देख्‍ने मौका दिनुहुनेछ। तेरो देहलाई कष्ट भोगाएर, परमेश्‍वरले अहिले यही काम गर्दै हुनुहुन्छ, ताकि तैँले आफ्नो पाठ सिक्न, आफ्नो भ्रष्ट स्वभाव समाधान गर्न र आफ्नो कर्तव्य राम्ररी पूरा गर्न सक्। पावलले बारम्बार उसको देहमा एउटा काँढा छ भन्थ्यो। त्यो के काँढा थियो? त्यो एउटा रोग थियो, र ऊ त्यसबाट उम्कन सक्दैनथ्यो। उसलाई त्यो के रोग हो भनेर राम्ररी थाहा थियो, त्यो उसको स्वभाव र उसको प्रकृतिप्रति लक्षित थियो। यदि उसमा त्यो काँढा अल्झेको थिएन भने, यदि उसलाई त्यो रोगले पछ्याएको थिएन भने, उसले जुनसुकै स्थान र समयमा उसको आफ्नै राज्य खडा गर्न सक्थ्यो, तर उसको रोगले गर्दा उसमा त्यो शक्ति थिएन। त्यसकारण, बढीजसो समय रोगले मानिसहरूको लागि एकप्रकारको “सुरक्षा कवच” को काम गर्छ। यदि तँ बिरामी नभएर शक्तिले भरिपूर्ण छस् भने, तैँले कुनै दुष्ट काम र कुनै प्रकारको समस्या निम्त्याउन सक्छस्। मानिसहरू अत्यन्तै अहङ्कारी र मनमौजी हुँदा तिनीहरूले सजिलै आफ्नो समझ गुमाउन सक्छन्। तिनीहरूले दुष्ट काम गरिसकेपछि पश्‍चात्ताप त गर्नेछन्, तर त्यतिञ्जेल तिनीहरू त्यसबारे केही गर्नै नसक्ने भइसक्‍नेछन्। त्यसले गर्दा थोरै रोग हुनु राम्रो कुरा हो, अर्थात यो मानिसहरूको लागि सुरक्षा हो। तँ अरू मानिसहरूका सबै समस्याहरू समाधान गर्न सक्षम छस् होला र तँ तेरो आफ्नै सोचभित्रका सबै समस्याहरू सुल्झाउन सक्छस् होला, तर रोग निको नभईकन तैँले केही गर्न सक्दैनस्। बिरामी पर्नु वास्तवमै तेरो नियन्त्रणभन्दा बाहिरको कुरा हो। यदि तँ बिरामी भइस् र तँलाई निको पार्ने कुनै उपाय छैन भने, त्यो तैँले सहनैपर्ने कष्ट हो। त्यसबाट मुक्त हुने कोसिस नगर्; पहिला तैँले आज्ञापालन गर्नुपर्छ, र परमेश्‍वरलाई प्रार्थना गर्दै परमेश्‍वरका अभिप्रायहरू खोज्नुपर्छ। यसो भन्: “हे परमेश्‍वर, मलाई थाहा छ कि म भ्रष्ट छु र मेरो प्रकृति खराब छ। म त्यस्ता चीजहरू गर्न सक्षम छु जुन तपाईंप्रति विद्रोही र प्रतिरोधी छन्, जसले तपाईंलाई चोट र पीडा निम्त्याउँछन्। कस्तो गज्जबको कुरो, तपाईंले मलाई यो रोग दिनुभएको छ। म यसप्रति समर्पित हुनुपर्छ। कृपया मलाई अन्तर्दृष्टि दिनुहोस्, तपाईंको इच्छा के हो र तपाईं मभित्रको कुन कुरा बदल्न र सिद्ध पार्न चाहनुहुन्छ, त्यो बुझ्न दिनुहोस्। म यति मात्र माग्छु कि तपाईं मलाई मार्गनिर्देशन गर्नुहोस्, ताकि मैले सत्यता बुझ्न र जीवनको सही मार्ग लिन सकूँ।” तैँले खोजी र प्रार्थना गर्नुपर्छ। तैँले बिरामी हुनुको केही अर्थ छैन, त्यो तैँले परमेश्‍वरलाई चिढ्याएकोले तैँले भोग्‍नुपर्ने ताड्ना होइन भन्‍ने विश्‍वास गर्दै दुविधामा रहनु हुँदैन। हतारमा निचोड ननिकाल्। यदि तँ साँच्चिकै हृदयमा परमेश्‍वर भएको व्यक्ति होस् भने, तैँले जे सामना गरे पनि, त्यसलाई त्यतिकै जान नदे। तैँले प्रार्थना र खोजी गर्नुपर्छ, हरेक मामिलामा परमेश्‍वरको इच्छा अनुभूत गर्नुपर्छ, र परमेश्‍वरको आज्ञापालन गर्न सिक्नुपर्छ। जब परमेश्‍वरले तँ समर्पित हुन सक्छस् र तँसित उहाँप्रतिको आज्ञाकारिताको हृदय छ भन्‍ने देख्नुहुन्छ, उहाँले तेरो कष्ट सहज पार्नुहुन्छ। परमेश्‍वरले कष्ट र शोधनको माध्यमबाट त्यस्ता परिणामहरू हासिल गर्नुहुन्छ।

इतिहासभरि नै, भक्त इसाईहरू, अनुयायीहरू, प्रेरितहरू, र अगमवक्ताहरू ढुङ्गाले हानेर मारिएका छन्, घोडाले घिसारेर मारिएका छन्, टुक्राटुक्रा पारिएका छन्, तेलमा उमालिएका छन्…। अनि क्रुसमा टाँगिएका छन्। तिनीहरू हरतरिकाले मारिएका छन्। यसमार्फत मैले भन्न खोजेको के हो भने, परमेश्‍वरलाई पछ्याउँदा सहजताको साथ मिल्छ भन्‍ने अपेक्षा नै नगर्। यस्तो कुराको माग नगर्; त्यस्तो असाधारण चाहना नराख्। म किन भन्दै छु कि मानिसहरूले परमेश्‍वरलाई त्यस्तो माग गर्नु गलत हो? किनभने जतिसुकै सानो माग पनि असाधारण चाहनासरह हुन्छ, र तैँले यस्ता चाहनाहरू राख्नु हुँदैन। विभिन्‍न कुराहरू चाहँदै यस्तो नबोल्, “हे परमेश्‍वर, मलाई राम्रो लाउन दिनुहोस्, किनकि राम्रा कुराहरू लाउने कारण मसित छ। हे परमेश्‍वर, अहिले म आफ्नो कर्तव्य पूरा गरिरहेको छु, त्यसैले मलाई आशिष्‌ र सुस्वास्थ्य प्रदान गर्नुहोस् भनी तपाईंसित माग गर्ने आधार मसित छ।” यदि कुनै दिन तँ बिरामी परिस् भने, के तँ नकारात्मक बन्नेछैनस् र? के तैँले परमेश्‍वरमा विश्‍वास गर्न छोड्नेछैनस् र? यदि तँ स्वस्थ नहुँदो हो त, के तैँले आफ्नो कर्तव्य निभाउँथिस् र? के तैँले खासमा आफ्नो कर्तव्य नै निभाइरहेको हुनुपर्ने होइन र? त्यो स्वर्गले नै आह्वान गरेको काम, अर्थात फाल्न नमिल्ने जिम्मेवारी हो। अरू कसैले नगरे पनि, तैँले आफ्नो कर्तव्य निभाउनुपर्छ। तँसँग यो दृढता हुनैपर्छ। धेरै मानिसहरू यस्तो सोच्छन्, “यदि मैले परमेश्‍वरमा विश्‍वास गर्दा पनि कष्ट भोग्नुपर्छ भने, मैले उहाँलाई केको लागि पछ्याउने? म त परमेश्‍वरका आशिष्‌हरूमा आनन्द लिन उहाँलाई पछ्याउँछु। आनन्द लिनलाई आशिष्‌हरू नै हुन्‍न भने, म उहाँलाई पछ्याउनेछुइनँ!” के यो यसलाई हेर्ने गलत तरिका होइन र? यतिका वर्षहरूको अनुभवमा, तिमीहरू सबैले बुझेका छौ कि साँच्चिकै सत्यता खोजी गर्नेहरूको लागि, मानिसहरूले कल्पेजस्तो प्रस्ट देखिने आशिष्‌हरू हुँदैनन्। हरेक दिन प्रसन्न र मस्त हुनु, राम्रो लुगा लगाउनु, सबथोक सहज रूपमा चल्नु, र दुनियामा समृद्धि हासिल गर्नु—परिस्थितिहरू सबैको लागि यस्तै हुँदैनन्। तिनीहरू सबैले एकपछि अर्को अवरोध सामना गर्दै जीवन चलाउँछन्। कतिपय मानिसहरूले अन्यत्र कहीँ आफ्नो जागिरमा विभेद र दुर्व्यवहार भोग्छन्; कतिपय मानिसहरूलाई रोगले सधैँ च्यापिरहन्छ; जबकि अरूहरू व्यवसायमा असफल हुन्छन्, र तिनीहरूका गैरविश्‍वासी परिवारका सदस्यहरूले तिनीहरूलाई छोडेर जान्छन्। जीवनमा उतारचढावहरू आइरहन्छन्; त्यो सहज यात्रा मात्र कहिल्यै हुँदैन। व्यक्तिले जति बढी सत्यता खोजी गर्छ, उसले त्यति नै बढी कष्ट भोग्छ, जबकि सत्यता खोजी गर्दै नगर्नेहरूले आरामदायी जीवन जिउँछन्। तिनीहरूमा कुनै रोग वा समस्याहरू हुँदैनन्; तिनीहरूको सबथोक सहज रूपमा चल्छ, र अरूले तिनीहरूको ईर्ष्या गर्छन्। तर तिनीहरूसित जीवन प्रवेश अलिकति पनि हुँदैन, अनि तिनीहरू अविश्‍वासीहरूझैँ जिउँछन्। सच्चा रूपमा परमेश्‍वरलाई पछ्याउनेहरूले अनिवार्य रूपमा उत्पीडन र कठिनाइ भोग्नैपर्छ। अनि, तैँले उत्पीडन र कठिनाइ सहनुले के प्रमाणित गर्छ? परमेश्‍वरले तँलाई छाड्नुभएको छैन, परमेश्‍वरले तँलाई त्याग्नुभएको छैन, परमेश्‍वरको हात सधैँ तँमाथि छ र उहाँले तँलाई कहिल्यै फुत्किन दिनुहुन्न। यदि उहाँले फुत्किन दिनुभएको भए, र तँ शैतानको जालमा फसेको भए, के तँ त्यसपछि खतरामा हुन्थिनस् र? यदि तँ प्रसिद्धि र सम्पति खोज्दै, सुखसयल चाहँदै, अनि रक्सी, जुवा र व्यभिचारमा लागेर पतित हुँदै हरदिन पापमा जिउँछस् भने, परमेश्‍वरले तँलाई त्याग्नुहुनेछ। उहाँले तँलाई बिलकुलै ख्याल गर्नुहुनेछैन, र तँलाई निश्‍चय नै हटाइनेछ। तैँले सांसारिक सम्पति र हैसियत त प्राप्त गर्छस् होला, तर खासमा, तैँले सबैभन्दा अमूल्य कुरा—अर्थात् सत्यता गुमाएको हुनेछस्, जुन अनन्त जीवन हो—र तँलाई यो कुरा थाहासमेत हुनेछैन! 

कतिपय मानिसहरू यसो भन्छन्, “परमेश्‍वरले मलाई किन सधैँ अनुशासनमा राख्नुहुन्छ? अरू मानिसहरू किन अति स्वस्थ छन्, जबकि म सधैँ बिरामी हुन्छु। म किन सधैँ कष्ट भोगिरहेको हुन्छु? मेरो परिवार किन यति गरिब छ? हामी किन धनी हुन सक्दैनौँ? मैले किन कहिल्यै राम्रा कपडाहरू लाउन सक्दिनँ? अरू मानिसहरूले किन राम्रा कपडाहरू लाउन सक्छन्?” अरू मानिसहरू परमेश्‍वरको कति धेरै अनुग्रह र आशिष्‌हरूमा रमाउँछन् भनी ईर्ष्या नगर्। त्यो त तिनीहरूको कद सानो भएकोले पनि हुन सक्छ र परमेश्‍वरले तिनीहरूको कमजोरी बुझ्नुहुन्छ, त्यसैले उहाँले तिनीहरूलाई आनन्द लिनको लागि केही अनुग्रह प्रदान गर्नुहुन्छ, र तिनीहरूलाई थोरैथोरै गरेर ती कुरा अनुभव गराउनुहुन्छ, ताकि तिनीहरूले बिस्तारै उहाँका कार्यहरू बुझून्। तेरो लागि, परमेश्‍वरका अत्यन्तै कडा मापदण्डहरू छन्। मान्छेले हेर्दा, तेरो जीवन बिलकुलै खुसी छैन, र तँ निरन्तर कष्ट भोगिरहेको छस्, तर तैँले धेरै सत्यताहरू बुझेको छस्, र तैँले परमेश्‍वरलाई धेरै धन्यवाद दिनुपर्छ र प्रशंसा गर्नुपर्छ। यस्तो व्यक्ति परमेश्‍वरका कार्यहरू थाहा भएको व्यक्ति हो। यदि व्यक्तिले सत्यता बुझ्न सक्छ भने, त्यो नै परमेश्‍वरको सबैभन्दा ठूलो आशिष्‌ हो, चाहे उसले जस्तोसुकै कष्ट नै किन सहनु नपरोस्। बारम्बार परमेश्‍वरद्वारा अनुशासित पारिनु र बारम्बार परीक्षाहरू सामना गर्नु, यतिसम्म कि त्यसैबाट तैँले बारम्बार पाठहरू सिक्न र सत्यताहरू बुझ्न सक्‍नु—यसको मतलब परमेश्‍वरले तँलाई प्रेम गर्नुहुन्छ। यदि तँ सधैँ मनमौजी हुन्छस् र तैँले अहिलेसम्म अनुशासन कार्बाही भोगेको छैनस्, र तँ अनुशासित छैनस् भने, तेरो मनमौजीपन जतिसुकै लम्बिए पनि, तेरो निराकरण गर्ने वा तँलाई ध्यान दिने कोही छैन भने, तँ सक्‍किनेछस्। कतिपय मानिसहरू यस्ता हुन्छन् जो कुनै पनि कर्तव्य निभाउँदैनन् र कुनै पनि जिम्मेवारी लिँदैनन्। तिनीहरू एकदमै आरामसाथ फुर्सदिलो र मस्त जीवन जिउँछन्। तिनीहरूलै कुनै पनि पाठ सिक्‍न सक्दैनन्, र तिनीहरूले केही पनि प्राप्त गर्दैनन्। के यो खुसी हो र? मनमौजी हुने आफ्नै तत्परताबाट, र आफ्नो स्वतन्त्रता र दैहिक आनन्द पछ्याउने कार्यबाट तिनीहरूले के प्राप्त गर्न सक्छन् र? आफ्नो कर्तव्य निभाएर तँ कष्ट भोग्छस् र आफैलाई थकित पार्छस्, अनि सबैजनाले तेरो वास्ता गर्छन्; कहिलेकाहीँ तिनीहरूले तेरो काटछाँट र निराकरण गर्छन्। यसले देखाउँछ कि परमेश्‍वरले तँलाई प्रेम गर्नुहुन्छ र तेरो जिम्मेवारी लिनुहुन्छ। धेरै मामिलाहरूमा, तैँले खोजी गर्नुपर्छ, र परमेश्‍वरलाई अझ बढी प्रार्थना गर्नुपर्छ। त्यसपछि तँ उहाँको इच्छा बुझ्न सक्षम हुनेछस्। तैँले जुनै कर्तव्य निभाउने भए पनि, तँ कुनै पनि परिस्थितिमा स्वेच्छाचारी, वा मनमौजी, वा लापरवाह र झाराटारुवा, वा आफ्नो गलत मार्गमा पनि जिद्दी गर्ने हुनु हुँदैन। तँसँग कुनै समस्या भए, चाँडो सत्यता खोज्। आफ्नो कर्तव्य पूरा गर्न र परमेश्‍वरलाई सन्तुष्ट पार्न सक्नु सबैभन्दा महत्त्वपूर्ण कुरा हो, र त्यसपछि तेरो हृदयले स्वतः शान्ति र खुसीको आनन्द लिन सक्नेछ। यदि तँ अति स्वेच्छाचारी वा मनमौजी छस्, र ताडना स्विकार्दैनस्, अनि अलि जिद्दी पनि छस् भने, तँ खतरामा हुनेछस्। एकपटक तँलाई हटाइयो भने, तँसित कुनै अवसर रहनेछैन, र पश्‍चात्तापको लागि पनि अति ढिलो भइसकेको हुनेछ। सुरुमा बिरामी पर्दा, कतिपय मानिसहरू जतिखेर पनि प्रार्थना गरिबस्छन्, तर पछि, जब तिनीहरूको प्रार्थनाले आफूलाई निको नपारेको देख्छन्, तिनीहरू आफ्नो रोगदेखि निरीह हुन्छन्, र सधैँ गुनासो गर्छन्, र मनमनै यसो भन्छन्, “परमेश्‍वरमा विश्‍वास गरेर मलाई केही राम्रो भएको छैन। म बिरामी छु, र परमेश्‍वरले मेरो चङ्गाइ गराउनुहुन्न!” यो साँचो आस्था होइन। यसमा आज्ञाकारिता बिलकुलै छैन, अनि तिनीहरूले गुनासो गरिसकेपछि त्यसबाट आउने कुरा मृत्यु मात्र हो। यो परमेश्‍वरले तिनीहरूको देह फिर्ता गर्नुभएको र तिनीहरूलाई नर्क पठाउनुभएको हो; यो तिनीहरूको लागि सबथोकको अन्त्य हो। तिनीहरूलाई यो जीवनमा मुक्ति प्राप्त गर्ने कुनै मौका हुँदैन, र तिनीहरूको आत्मा नर्कै जानुपर्छ। यो मानवजातिलाई मुक्ति दिने परमेश्‍वरको कामको अन्तिम चरण हो, र यदि कसैलाई निष्कासित गरियो भने, उसलाई अर्को मौका कहिल्यै मिल्नेछैन! यदि परमेश्‍वरले उहाँको मुक्तिको काम गर्नुहुँदा तँ मरिस् भने, यो मृत्यु एक दण्ड हो, सामान्य मृत्यु होइन। जो मानिसहरू दण्डस्वरूप मर्छन् तिनीहरूलाई मुक्ति प्राप्त गर्ने मौका हुँदैन। के पावलले पातालमा निरन्तर दण्ड भोगिरहेको छैन र? दुई हजार वर्ष भइसक्दा पनि ऊ अझै त्यहीँ दण्डित भइरहेको छ! तैँले जानाजान गलत काम गरिस् भने त्यो झन् खराब हुन्छ, अनि त्यसको दण्ड अझ गम्भीर हुनेछ! 

कतिपय मानिसहरू भन्छन्, “म जहिले पनि बिरामी नै हुँदै आएको छु, सधैँ कष्ट र पीडा भोग्दै आएको छु। मलाई सधैँ परिस्थितिहरूले घेरेका छन्, तर मैले पवित्र आत्माको काम कहिल्यै अनुभूति गरिनँ।” यो ठिक हो। पवित्र आत्माले बढीजसो यसरी नै काम गर्नुहुन्छ—तैँले त्यो अनुभूति गर्नै सक्दैनस्। यो शोधन हो। कहिलेकाहीँ पवित्र आत्माले तँलाई अन्तर्दृष्टि दिनुहुनेछ र सङ्गतिमार्फत तँलाई सत्यता बुझ्ने तुल्याउनुहुनेछ। कहिलेकाहीँ उहाँले तेरो परिवेशमार्फत तँलाई केही महसुस गराउनुहुनेछ, र उक्त परिवेशमा तेरो जाँच लिनुहुनेछ, तँलाई खार्नुहुनेछ, तालिम दिनुहुनेछ, र तँलाई हुर्काउनु-बढाउनुहुनेछ—पवित्र आत्माले यसरी नै काम गर्नुहुन्छ। पहिले तिमीहरूले विभिन्‍न परिस्थितिहरू सामना गर्नुपर्दा तिमीहरूमा ज्ञान थिएन किनकि तिमीहरूले हृदयमा सत्यता खोज्‍न ध्यान दिएनौ। जब व्यक्तिले सत्यता बुझ्दैन, तब उसले कुनै पनि कुरा साँचो रूपमा देख्न सक्दैन र उसको बुझाइ टेढो हुन्छ। यो कुरा कुनै व्यक्ति बिरामी पर्दा उसले त्यो परमेश्‍वरले उसलाई ताड्ना दिनुभएको भनी विश्‍वास गरेजस्तै हो, जबकि खासमा कतिपय रोगहरू मानवसिर्जित हुन्छन्, जुन जीवन जिउने नियमहरू नबुझ्नाले निम्तिन्छ। जब तैँले अत्यधिक मात्रामा खान्छस् र स्वस्थ जिवन जिउने कुरा बुझ्दैनस्, तब तँ विविध रूपमा बिरामी पर्छस्। तर अझै पनि तँ त्यो परमेश्‍वरको ताडना हो भन्छस्, जबकि खासमा त्यो तेरो आफ्नै अज्ञानताले गर्दा भएको हुन्छ। तर फेरि पनि, कुनै रोग मानवकै कारण भएको भए पनि वा पवित्र आत्‍माद्वारा दिइएको भए पनि, यो परमेश्‍वरको विशेष अनुग्रह हो; यो तँलाई पाठ सिकाउनको लागि हो, र तैँले परमेश्‍वरलाई धन्यवाद दिनुपर्छ, गुनासो गर्ने होइन। तैँले गर्ने हरेक गुनासोले दाग बसाउँछ, र त्यो धोएर पखाल्न नसकिने पाप हो! जब तैँले गुनासो गर्छस्, तेरो स्थितिलाई परिवर्तन गर्न कति समय लाग्छ? यदि तँ अलिअलि नकारात्मक छस् भने, आफूलाई ठीक अवस्थामा ल्याउन तँलाई एक महिना लाग्‍न सक्छ। तर जब तैँले गुनासो गर्छस्, र केही नकारात्मक भावनाहरू पोखाउन थाल्छस्, तब तँ एक वर्षमा पनि सायद ठीक अवस्थामा नआउन सक्छस्, र त्यसपछि पवित्र आत्‍माले तँभित्र काम गर्नुहुनेछैन। यदि तँ सधैँ गुनासो गर्छस् भने त्यो तेरो लागि भयानक कुरो हो, र त्यसपछि तँलाई पवित्र आत्‍माको कार्य प्राप्त गर्न अझै कठिन हुन्छ। आफ्नो मानसिकता सही पार्न र पवित्र आत्माको केही काम प्राप्त गर्नको लागि व्यक्तिले प्रार्थनामा ठूलो प्रयास गर्नुपर्ने हुन्छ। तर मानसिकता पूर्णतया बदल्‍नु भनेको सहज कुरो होइन। सत्यता खोजी गरेर अनि पवित्र आत्माको अन्तर्दृष्टि र ज्योति प्राप्त गरेर मात्रै यस्तो गर्न सकिन्छ। वास्तवमा तेरो आफ्नै अनुभवमा पनि तैँले पवित्र आत्माको काम प्राप्त गरेका धेरै समयहरू छन्। बढीजसो, तैँले उत्पीडन र कठिनाइ वा बिमार र पीडा सामना गर्दा, यस्ता समयहरू आउँछन्। त्यसपछि मात्र तैँले परमेश्‍वरलाई दृढतापूर्वक प्रार्थना गर्छस्, र उहाँलाई तेरो चङ्गाइ गराउनुहोस्, र तँलाई आस्था र शक्ति प्रदान गर्नुहोस् भनेर भन्छस्। तैँले यही एउटा कुराको लागि मात्र प्रार्थना गर्छस्। तँ अझै बढी प्रार्थना गर्न र परमेश्‍वरको इच्छा खोज्न पनि चाहन्छस् होला, तर के भन्ने भनी तँलाई थाहा छैन। तँ तेरो हृदयका केही शब्दहरू परमेश्‍वरलाई भन्न चाहन्छस्, तर चढाउनको लागि तँसित एक शब्‍द पनि छैन। तेरो कद अत्यन्तै सानो छ। कहिलेकाहीँ परमेश्‍वरले तेरो वरपरका मानिसहरूमार्फत तँलाई कठिनाइमा पार्नुहुन्छ। ती समयहरूमा, तैँले अरू केही गर्न सक्दैनस्, बस परमेश्‍वरसामु फर्केर यसरी चिन्तन मात्र गर्न सक्छस्, “मैले ठ्याक्कै के गलत गरेछु? कृपया परमेश्‍वर, मलाई अन्तर्दृष्टि प्रदान गरेर बुझ्न दिनुहोस्। यदि परमेश्‍वरले मलाई अन्तर्दृष्टि दिनुहुन्न भने, म प्रार्थना मात्रै गरिबस्नेछु। यदि मैले प्रार्थना गरेपछि पनि बुझ्दिनँ भने, म यस मामिलामा खोजी गरिरहनेछु, र म सत्यता बुझ्ने व्यक्तिसँग खोजी गर्नेछु।” आफ्नो लागि जिम्मेवारी लिनु भनेकै यही हो। कतिपय मानिसहरू आफूलाई केही आइपर्दा कहिल्यै सत्यता खोज्दैनन्। तिनीहरू धर्मसिद्धान्तका केही वचन र वाक्यांशहरू बुझ्छन् र सत्यता नै बुझ्छु भन्ठान्छन्। तिनीहरूले आफैलाई छल्छन्, जुन मूर्खता हो। तिनीहरू सबैभन्दा मूर्ख र अज्ञानी मानिसहरू हुन्, र यसको सम्भावित एउटै परिणाम यो हुन्छ कि तिनीहरूले आफैलाई हानि र नाश गर्नेछन्, तर सत्यता बिलकुलै प्राप्त गर्नेछैनन्।

तिमीहरूले सामान्यतया त्यति धेरै प्रार्थना गर्दैनौ, गर्छौ र? जब मानिसहरूले त्यति धेरै प्रार्थना गर्दैनन्, तब तिनीहरूले त्यति धेरै खोजी गर्दैनन्, र यदि तिनीहरूले त्यति धेरै खोजी गर्दैनन् भने, तिनीहरूलाई सत्यता बुझ्न कठिन हुन्छ, र तिनीहरूमा आज्ञाकारिता हुँदैन। यदि तँसित खोजी गर्ने मनोवृति छैन भने, तँमा आज्ञाकारिता कसरी हुन सक्छ र? तँ कसरी परमेश्‍वरका कार्यहरू बुझ्न सक्षम हुन्छस् र? तँलाई परमेश्‍वरले तँमाथि कसरी काम गर्नुहुन्छ भन्नेसमेत थाहा छैन, न त तैँले कसको आज्ञापालन गर्नुपर्छ वा कसका वचनहरू सुन्‍नुपर्छ भन्ने नै थाहा छ। तैँले त आज्ञाकारिताबारे सोच्दा पनि सोच्दैनस्। आज्ञाकारिता कुनै अस्पष्ट कुरा होइन। यसको लागि एउटा उद्देश्य र एउटा लक्ष्य आवश्यक पर्छ। यदि तँलाई परमेश्‍वरले किन सत्यता व्यक्त गर्नुहुन्छ वा उहाँले के गर्नुहुन्छ भन्नेसमेत थाहा छैन भने, तँ कसरी आज्ञाकारी हुन सक्छस् र? जब तैँले आज्ञाकारिता शब्द उच्‍चारण गर्छस्, त्यो एउटा खोक्रो शब्द बन्छ। तँलाई केही आइपर्दा, तैँले कसरी प्रार्थना गर्नुपर्छ, र तेरो हृदयको कुरा बोलेर तैँले कसरी खोजी गर्नुपर्छ? तैँले के खोजी गर्नुपर्छ? तँ यी कुराहरूबारे प्रस्ट हुनुपर्छ, अनि मात्र तैँले वास्तविक प्रार्थना गर्न सक्छस्। तैँले प्रार्थना गर्दा, अरू मानिसहरूले बोल्ने कुरा नक्कल नगर्, “तपाईंको इच्छा पूरा गरिनेछ” भन्ने प्रभु येशूका वचनहरू त झनै नक्कल नगर्। आँखा चिम्लेर यी वचनहरू नक्कल नगर्। तँभित्र जे छ त्यो अन्तर्दृष्टि र ज्योतिबाहेक अरू केही होइन, र त्यो परमेश्‍वरको इच्छा हासिल गरेसरह हुनै सक्दैन। जब कहिलेकाहीँ तँलाई निराकरण वा काटछाँट गरिन्छ वा तैँले केही कष्ट भोग्छस्, तब त्यो परमेश्‍वरले तँलाई सिद्ध पार्नुभएको वा त्यो उहाँको इच्छा हो भनेर नभन्। त्यो भन्नु गलत हो, र तैँले यसरी प्रार्थना गर्नु हुँदैन। तैँले गलत हैसियत ओगटिरहेको हुन्छस्, र पवित्र आत्माले तँमाथि काम गर्नुहुनेछैन। कतिपय मानिसहरूले येशूको प्रार्थना नक्कल गर्छन्, र यसो भन्छन्, “तैपनि मेरो इच्छा होइन, तर तपाईंको इच्छा पूरा होस्।” के त्यसले तँलाई परमेश्‍वरसित एउटै स्तरमा राख्नेछ र? ख्रीष्टले देहको दृष्टिकोणबाट स्वर्गका आत्मासित उक्त प्रार्थना बोल्नुभएको थियो। उहाँहरू एउटै स्तरमा, एउटै हैसियतमा हुनुहुन्थ्यो। उहाँहरू एउटै परमेश्‍वर हुनुहुन्थ्यो, केवल दृष्टिकोणमा फरक हुनुहुन्थ्यो। ख्रीष्टले त्यस तरिकाले प्रार्थना गर्नुहुन्थ्यो; तर यदि मानिसहरूले पनि त्यसरी नै प्रार्थना गर्छन् भने, यसले तिनीहरूमा समझ छैन भन्ने देखाउँछ, र पवित्र आत्माले तिनीहरूलाई बिलकुलै अन्तर्दृष्टि नदिनु कुनै आश्‍चर्य होइन! तैँले बोल्ने ती वचनहरू नक्कल गरिएका वचनहरू हुन्, हृदयबाट बोलिएका वचनहरू होइनन्। ती पूर्ण रूपले खोक्रो हुन् र वास्तविक होइनन्, यसले देखाउँछ कि परमेश्‍वरका वचनहरू वा मापदण्डहरू बुझ्न सक्षम हुनको लागि तेरो कद अति सानो छ। पवित्र आत्माले कसरी तँलाई अन्तर्दृष्टि दिनुहुनेछ? मानिसहरू अत्यन्तै दुविधामा हुन्छन्! यदि तिनीहरूले यति पनि पत्ता लगाउन सक्दैनन् भने, तिनीहरूले सत्यता कहिल्यै बुझ्नेछैनन्। प्रार्थना गर्दा यतिकै अरूको नक्कल नगर्। तँसित तेरो आफ्नै सोच र विचारहरू हुनुपर्छ। यदि तैँले कुनै कुरा बुझ्दैनस् भने, तैँले सत्यता खोज्‍नुपर्छ। आफूलाई विभिन्न प्रकारका मामिलाहरू आइपर्दा, कसरी प्रार्थना गर्ने भनी तैँले बारम्बार मनन गर्नुपर्छ, र यदि अघि बढ्ने बाटो भेट्टाइस् भने, तैँले आफ्ना ब्रदर-सिस्टरहरूलाई पनि त्यस तरिकाले प्रार्थना गर्न डोर्‍याउनुपर्छ। परमेश्‍वर यसैमा खुसी मान्नुहुन्छ। परमेश्‍वरसामु कसरी आउने भनी सबैजनाले सिक्‍नुपर्छ। हरेक कुरालाई आँखा चिम्लेर आफैले सम्हाल्ने कोसिस नगर्, अनि तैँले जे गर्छस् त्यो तेरो कल्पनाको आधारमा नगर्। यदि त्यसो गर्दा, तैँले बाधा र अवरोधहरू निम्त्याउने र परमेश्‍वरको इच्छाविपरीत जाने कामहरू गर्छस् भने, त्यसले समस्या सिर्जना गर्नेछ। यदि तँलाई एउटा मण्डलीको अगुवाइ गर्न भनियो र तँ सधैँ धर्मसिद्धान्तका वचनहरू मात्र प्रचार गर्छस्, तर परमेश्‍वरका वचनहरू कसरी खाने र पिउने वा परमेश्‍वरलाई कसरी प्रार्थना गर्ने भनेर सङ्गति गर्दैनस् भने, तँ बहकिएको छस्। यदि तँ सधैँ धर्मसिद्धान्तका वचनहरू भट्याउँदै मानिसहरूलाई खोक्रा प्रार्थनाहरू सिकाइरहन्छस्, र तिनीहरूले पनि त्यसमा बाइबलका केही वचनहरू र धर्मसिद्धान्तका वचनहरू मात्र पाठ गर्छन् भने, तिनीहरूले जति प्रार्थना गरे पनि त्यसबाट कुनै नतिजा आउनेछैन। तिनीहरूको जीवन प्रगति हुनेछैन, परमेश्‍वरसितको तिनीहरूको सम्बन्ध सामान्य हुनेछैन, र यसको मतलब तैँले तिनीहरूलाई पनि बहकाउनेछस्। कस्तो प्रकारको प्रार्थनाले नतिजा प्राप्त हुन्छ? त्यस्तो प्रार्थना खुला हृदयले परमेश्‍वरसित गरिने सङ्गति हो। सबैभन्दा महत्त्वपूर्ण कुरो, व्यक्तिले परमेश्‍वरलाई प्रार्थना गर्नुपर्छ र उहाँका वचनहरू र उहाँका मापदण्डहरूबमोजिम सत्यता खोज्नुपर्छ। यसको लागि व्यक्ति पूर्ण हृदयले समर्पित हुनुपर्छ। पूर्ण हृदयले समर्पित नहुनेहरूलाई यो कुरा हासिल गर्न कठिन हुनेछ। पवित्र आत्‍माले कस्ता खाले मानिसहरूलाई अन्तर्दृष्टि दिनुहुन्छ? तीक्ष्ण र मिहीन सोच भएकाहरूलाई। जब पवित्र आत्माले तिनीहरूलाई कुनै भावना वा अन्तर्दृष्टि दिनुहुन्छ, तब तिनीहरूले यो पवित्र आत्‍माको कार्य हो, र यो परमेश्‍वरले गर्नुभएको काम हो भनेर अनुभूति गर्न सक्छन्। अथवा कहिलेकहीँ, जब तिनीहरूलाई पवित्र आत्‍माले अन्तर्दृष्टि दिनुहुन्छ वा धिक्‍कार्नुहुन्छ, तब तिनीहरूले तुरुन्तै त्यो बताउन सक्छन्, र आफैलाई संयमित पार्छन्। यस्ता खालका मानिसहरू नै पवित्र आत्‍माले अन्तर्दृष्टि दिनुहुने मानिसहरू हुन्। यदि कुनै व्यक्ति लापरवाह छ र आत्मिक मामिलाहरू बुझ्दैन भने, पवित्र आत्माले उसलाई कुनै भावना दिनुहुँदा पनि उसले थाहा पाउनेछैन। यस्ताहरूले पवित्र आत्माको कामलाई बेवास्ता गर्छन्। पवित्र आत्माले तिनीहरूलाई तीन-चारपटक पनि अन्तर्दृष्टि दिन सक्‍नुहुन्छ, तर अझै पनि तिनीहरू त्यो स्विकार्दैनन्, र त्यसैले पवित्र आत्माले तिनीहरूमाथि काम गर्नै छोड्नुहुन्छ। कतिपय मानिसहरू किन विश्‍वास त गरी नै रहन्छन्, तर परमेश्‍वरकहाँ पुग्‍ने वा पवित्र आत्माको काम अनुभूत गर्ने गर्दैनन्, र भित्री रूपमा अँध्यारो, उदास र ऊर्जाहीन हुन्छन्? तिनीहरूमा पवित्र आत्माको अन्तर्दृष्टि बिलकुलै हुँदैन। तिनीहरूले धर्मसिद्धान्तका ती निर्जीव कुराहरूबाट के शक्ति पाउँथे र? उत्साहले मात्र व्यक्ति धेरैबेर टिक्न सक्दैन; शक्ति प्राप्त गर्नको लागि उसले सत्यता बुझ्‍नुपर्छ। त्यसैले, परमेश्‍वरमा विश्‍वास गर्न, व्यक्तिमा मिहीन सोच हुनुपर्छ, र उसले परमेश्‍वरका वचनहरू पढ्नमा, आफूलाई चिन्नमा, अनि सत्यता बुझ्न र अभ्यास गर्नमा ध्यान दिनुपर्छ। त्यसपछि मात्र उसले पवित्र आत्माको काम र अगुवाइ प्राप्त गर्न सक्छ। कतिपय मानिसहरूसँग सत्यता बुझ्ने क्षमता मात्र हुन्छ, तर तिनीहरूले पवित्र आत्माको काम अवलोकन वा अनुभव कहिल्यै गरेका हुँदैनन्। अघि बढ्दै जाँदा, तिमीहरूले सानोभन्दा सानो भावना, र सानोभन्दा सानो ज्योतिलाई पनि ध्यान दिनुपर्छ। तँलाई केही हुँदा, प्रत्येकपटक तैँले यसलाई सत्यताअनुरूप हेर्ने र व्यवहार गर्ने गर्नुपर्छ। यसरी तँ बिस्तारै परमेश्‍वरमा विश्‍वास गर्ने सही मार्गमा पुग्‍न सक्‍नेछस्। यदि तँ हरेक कुरालाई दैहिक नजरले हेर्छस् भने; यदि तँ हरेक कुरालाई धर्मसिद्धान्त, तर्क र नियमहरू प्रयोग गरी विश्‍लेषण गर्छस् भने; अनि यदि तँ हरेक कुरालाई मानव सोचमा आधारित भएर विश्‍लेषण गर्छस् र सम्हाल्छस् भने, त्यो सत्यता खोज्नु होइन, र तँ यसरी परमेश्‍वरको आज्ञापालन गर्न सक्षम हुनेछैनस्। तैँले परमेश्‍वरमा जति वर्ष विश्‍वास गरेको भए पनि, तँ परमेश्‍वरका वचनहरूभन्दा बाहिर हुनेछस्, तँ बाह्य व्यक्ति हुनेछस्, र तैँले सत्यता बुझ्न सक्नेछैनस्। तिमीहरूले आफ्नो ध्यान अब बिस्तारै यस दिशामा सार्नुपर्छ र सत्यतामा लागिपर्नुपर्छ। कैयौँ वर्षको अनुभवपछि, तँ कदको हिसाबले थोरै बढ्नेछस् र केही सत्यता बुझ्न सक्षम हुनेछस्। यो नसोच् कि परमेश्‍वरमा ढिलो आस्था राख्नु समस्या होइन, र अरू मानिसहरू सत्यता वास्तविकतामा प्रवेश गरेका छन् भने तँ पनि सक्छस्, वा तँ कहिल्यै पछि पर्नेछैनस्। तैँले यस्तो सोच्‍नु हुँदैन। यदि यस्तो सोच्छस् भने, तँ अवश्य पछि पर्नेछस्। यदि तँ परमेश्‍वरको आस्थामा ढिलो आएको होस् भने, तँ झन् बढी हतारिनुपर्छ। तैँले अरूलाई भेट्टाउन सक्दो गर्नुपर्छ, किनकि त्यसपछि मात्र तैँले परमेश्‍वरको कामका पाइलाहरूको लय समात्न अनि आफूलाई पछि पर्न र निष्कासित हुनबाट रोक्न सक्नेछस्।

तँलाई जे आइपरे पनि, परिस्थितिहरूलाई तैँले परमेश्‍वरका वचनहरूअनुसार नै हेर्नुपर्छ र तिनलाई सत्यताको दृष्टिकोणबाट सम्हाल्नुपर्छ। यस तरिकाले समस्याहरू देख्‍न सजिलो हुन्छ, र परिस्थितिहरूलाई परमेश्‍वरका वचनहरूअनुसार हेरेर, तैँले सजिलै ती कुराहरूको सार छर्लङ्गै देख्न सक्नेछस्। कतिपय मानिसहरूले सधैँ सिकाइकै आधारमा परिस्थितिहरू हेर्ने गर्छन्। तिनीहरूले विविध कुराहरूलाई सधैँ दिमागले अध्ययन र विश्‍लेषण गरिरहेका वा दैहिक नजरले हेरिरहेका र विचार गरिरहेका हुन्छन्। त्यसकारण, तिनीहरूले समस्याहरूको सार छर्लङ्गै देख्न सक्दैनन् र सधैँ बाटो बिराउँछन्। यस्तो कुरा दशकौँसम्म चलिरहन सक्छ—र वस्तुस्थिति प्रस्ट रूपमा नबुझी नै तिनीहरू मृत्युमा पुग्न सक्छन्। उदाहरणको लागि, कहिलेकाहीँ तैँले कुनै बिमार सामना गर्छस्, अनि तैँले सोच्छस् कि त्यो वस्तुगत कारणहरू भएको सामान्य बिमार मात्र हो, र त्यो परमेश्‍वरको ताडना पनि होइन र समस्या पनि होइन, जबकि खासमा, त्यसमा एउटा ठूलो समस्या हुन्छ। यदि यस मामिलामा तेरो सोच सूक्ष्म तरिकाको छ र तँ परमेश्‍वरलाई प्रार्थना गर्न र सत्यता खोज्न सक्छस् भने, कहिलेकाहीँ, जब पवित्र आत्माले तँलाई कुनै अर्थ भन्नुहुन्छ, तब तैँले आफूमा केही कमीकमजोरीहरू वा आफ्नो स्वभावमा केही समस्याहरू भएको चिन्न सक्नेछस्। परमेश्‍वरले तँलाई खार्नको लागि, कष्ट भोगाउनको लागि, र गहिरो आत्मिक जाँच र मननमा फर्काउनको लागि तँलाई रोग दिनुहुन्छ, र त्यो रोगको ठ्याक्कै उद्देश्य के हो त्यो तँलाई बुझाउनुहुन्छ। जब तँ गहिरो आत्मिक जाँचमा फर्किन्छस्, तैँले समस्याको जड भेट्टाउन र आफ्नो भ्रष्टताबारे केही ज्ञान प्राप्त गर्न सक्छस्। अलिअलि कष्टबिना, तैँले सधैँ आफू महान्‌ छु भनेर सोच्नेथिस्, र तँ यो भ्रष्टता पत्ता लगाउन असफल हुन्थिस्। त्यसपछि तैँले आफूलाई आवश्यक पर्ने सत्यता बुझ्न सक्‍नेथिनस्। के तिमीहरूले यस्तो अनुभव गरेका छौ? पवित्र आत्माले सबथोक एकदमै समयमै गर्नुहुन्छ, र सबथोक मानिसहरूको आवश्यकता र तिनीहरूको वर्तमान कद र स्थितिअनुसार नै गर्नुहुन्छ। पहिला भनिएको थियो कि परमेश्‍वरको काम समयनिष्ठ र यथार्थपरक, र अत्यन्तै समसामयिक हुन्छ, र त्यसमा कुनै ढिलाइ हुँदैन। यो कुरा तैँले आफ्नो वास्तविक अनुभवमै देखेको छस्। हरेकपटक तैँले कुनै कुरा सामना गर्नुपर्दा, पवित्र आत्माले तँलाई तुरुन्तै उत्प्रेरणा र अन्तर्दृष्टि दिनुहुन्छ, तर तैँले राम्ररी सहकार्य गर्दैनस्। तँ अति बोधो छस्। कहिलेकाहीँ के भइरहेको छ भनेर तैँले समझ त पाउँछस् तर त्यसलाई अझ गहन रूपमा बुझ्ने कोसिस नगरी त्यतिकै छोडिदिन्छस्। तँ सतही बुझाइमै सन्तुष्ट हुन्छस्, र त्यससँगै तैँले सबै बुझ्छु भन्ठान्छस्, तर वास्तवमा तँ साँचो बुझाइमा पुगेको हुँदैनस्। तेरो सतही बुझाइलाई तर्कसंगत बुझाइको उचाइमा पुर्‍याइएपछि मात्र, तैँले अघि बढ्ने मार्ग प्राप्त गर्न सक्छस्। यदि पवित्र आत्माले तँलाई फेरि पनि उत्प्रेरित गर्नुहुन्छ तर तैँले यसलाई अझै बेवास्ता गर्छस् र टिपोट गर्न चाहँदैनस् भने, तैँले यो कुरा चाँडै बिर्सनेछस्। तब तैँले यो ज्योति, यो वास्तविक कुरा प्राप्त गरेको हुनेछैनस्, र त्यो ठूलो सरमको कुरो हुनेछ। लगनशील मानिसहरूले कामकुराहरू टिपोट गर्छन् र पछि फेरि ती टिपोटहरू हेर्दा तिनीहरूलाई गज्जबको अनुभूति हुन्छ। तिनीहरूले यो जगमाथि केही ज्योति प्राप्त गर्न सक्छन्। जो व्यक्ति लापर्बाह छ र जोसँग आत्मिक मामिलाहरूबारे कुनै बुझाइ छैन उसले यो ज्योतिको अनुभूति गर्न सक्दैन—उसलाई त ज्योतिको के हो भन्‍नेसमेत थाहा हुँदैन। यो ज्योति तिनीहरूभित्रै चम्किन्छ र हराइहाल्छ, र यदि तिनीहरू सधैँ यस्तै रहिरहन्छन् भने, पवित्र आत्माले तिनीहरूमा काम गर्नुहुनेछैन। सत्यता पछ्याउनको लागि, तँ संवेदनशील र मिहीन रूपमा सोच्न सक्ने हुनुपर्छ; तँ अल्छी हुनु हुँदैन। तैँले तत्कालै सहकार्य पनि गर्नुपर्छ। जब तैँले सतही बुझाइ प्राप्त गर्छस्, तैँले त्यसलाई समातिहाल्नुपर्छ, यसबारे चाँचाँडो मनन गर्नुपर्छ, र परमेश्‍वरलाई प्रार्थना गर्नुपर्छ। अनि, तैँले कसरी प्रार्थना गर्नुपर्छ? तेरो प्रार्थनालाई तैँले प्राप्त गरेको अन्तर्दृष्टिमा केन्द्रित गर्। कहिलेकाहीँ त्यो तेरो आफ्नै सोचजस्तो लाग्न सक्छ, र त्यो ठिकै नै हो। तँलाई आनन्द र प्रस्टता अनुभूति हुन्छ भने, तैँले प्रार्थना र खोजी गर्नुपर्छ। यो नयाँ ज्योति पत्ता लगाउनु र यसलाई सही तरिकाले गर्नु सबैभन्दा महत्त्वपूर्ण कुरा हो। यदि तैँले प्रार्थना गर्दा शब्‍दहरू विशेष रूपले राम्ररी प्रवाहित हुन्छन् भने, र तँलाई सहज महसुस हुन्छ, तैँले फेरि अन्तर्दृष्टि प्राप्त गर्छस्, र तेरो मस्तिष्कले ज्योति प्राप्त गर्छ भने, तैँले यो नयाँ ज्योतिको टिपोट गर्नुपर्छ। किनभने तँ राम्रो स्थितिमा हुँदा तैँले त्यो सम्झन सक्छस्, तर नराम्रो स्थितिमा हुँदा तैँले त्यो बिर्सन्छस्। कुनै लेख लेख्दा मानिसहरूले धेरै पन्ना लेख्न सक्छन्, तर जब अनुभवात्मक गवाही वा परमेश्‍वरबारे तिनीहरूको ज्ञान लेख्‍ने कुरा आउँछ, तिनीहरूले एक शब्द पनि लेख्न सक्दैनन्। तिनीहरूमा अझै पनि वास्तविकता हुँदैन। जो सत्यतालाई प्रेम गर्छन् तिनीहरू पवित्र आत्माको अन्तर्दृष्टि र ज्योतिप्रति केन्द्रित हुन्छन्। जो सत्यतालाई प्रेम गर्दैनन् तिनीहरूले पवित्र आत्माको अन्तर्दृष्टिलाई बहुमूल्य ठान्दैनन्, र यसले तिनीहरूलाई के महत्त्वपूर्ण हो, के गौण हो, के निर्णायक कुरा हो, वा तिनीहरूले के हासिल गर्नुपर्छ, त्यो थाहै छैन भन्ने देखाउँछ। यसले गर्दा, तिनीहरूले पवित्र आत्माको अन्तर्दृष्टि गुमाउँछन्। त्यसैले आफूसँगै सानो टिपोट पुस्तिका बोक्नु उत्तम हुन्छ, अनि जबजब पवित्र आत्माले तँलाई अन्तर्दृष्टि दिनुहुन्छ र तैँले नयाँ ज्योति प्राप्त गर्छस्, तैँले त्यसलाई तुरुन्तै टिप्‍न र लेख्‍न सक्छस्। पवित्र आत्माले जुनसुकै समय र स्थानमा काम गर्नुहुन्छ। कुनै व्यक्ति जस्तोसुकै परिस्थितिमा भए पनि, जबसम्म उसले परमेश्‍वरका वचनहरू मनन गर्छ र यदि ऊ सत्यता खोज्न सक्छ भने, पवित्र आत्माले उसलाई अन्तर्दृष्टि दिनुहुन्छ। तँ काममा व्यस्त भएर तँलाई निकै थकित महसुस हुँदा पनि, यदि तैँले खोजी र प्रार्थना गर्छस् भने, पवित्र आत्माले तँलाई अन्तर्दृष्टि दिनुहुन्छ। तैँले परमेश्‍वरका वचनहरू पढ्दा वा सत्यता सङ्गति गर्दा पवित्र आत्माले तँलाई अन्तर्दृष्टि दिनुहुन्छ। जब तैँले परमेश्‍वरका वचनहरू मनन गर्छस् र आफ्नो बारेमा चिन्तन गर्छस्, उहाँले तँलाई अन्तर्दृष्टि दिनुहुन्छ। जब पवित्र आत्माले तँलाई अन्तर्दृष्टि दिनुहुन्छ, त्यसलाई लेखेर राख् र मनन गर्, अनि त्यसले तेरो हृदय स्पष्ट पार्नेछ। जब तैँले साँच्चिकै सत्यता बुझ्छस्, तँलाई पूर्ण मुक्ति मिल्नेछ। जब तैँले यस तरिकाले परमेश्‍वरको काम अनुभव गर्छस्, तैँले भित्र्याउने प्रतिफल बढेको बढ्यै हुनेछ। तथ्य के हो भने पवित्र आत्माको बढीजसो अन्तर्दृष्टि तिमीहरू आफैले बर्बाद पार्छौ। तिमीहरू धनी परिवारका आफ्नै विरासत बर्बाद पार्ने बच्चाहरूजस्तै छौ, र पवित्र आत्माले तिमीहरूमाथि गर्नुहुने सबै कामलाई बेवास्ता गर्छौ, र परमेश्‍वरद्वारा सिद्ध पारिने कैयौँ मौकाहरू गुमाउँछौ! पवित्र आत्माले प्रचुर मात्रामा काम गर्नुभएको छ, तैपनि तैँले त्यो बोध गर्न सक्दैनस्। के तैँले वास्तवमै परमेश्‍वर तँप्रति दयालु हुनुहुन्न भनेर भन्न सक्छस्? तथ्य यो होइन कि परमेश्‍वरले तँलाई पर्याप्त दया देखाउनुभएन—तथ्य त यो हो कि तैँले नै त्यो हासिल गरेको छैनस्।

पवित्र आत्माको कामको एउटा ढाँचा छ, र त्यसबारे निष्कर्षहरू निकालिनु आवश्यक छ। यदि व्यक्तिले आफूलाई निष्कर्ष निकाल्नमै लागी पराउँछ भने, उसले धेरै कुराहरूको निष्कर्ष निकाल्न सक्छ। यसबाट केही न केही पक्कै हासिल हुनेछ। उदाहरणको लागि, प्रार्थनाकै कुरा गरौँ। कति समयहरूमा प्रार्थनाबाट तैँले धेरै अन्तर्दृष्टि प्राप्त गर्न सक्छस्, तर यदि तैँले बेवास्ता गरिस् भने, तैँले थाहै पाउनेछैनस्। अन्तर्दृष्टिका केही वचनहरू तेरै मुखबाट आउन सक्छन्, तर यदि तैँले ध्यान दिइनस् भने, तैँले त्यो चालै पाउनेछैनस्। तँलाई यति मात्र थाहा हुनेछ कि तैँले राम्रो प्रार्थना गरिस्, जबकि खासमा पवित्र आत्माले अन्तर्दृष्टि र ज्योति दिनुभएका वचनहरू त तेरो प्रार्थनाभित्रै रहेका थिए। ती सबै नयाँ ज्योति थिए, तर तैँले तिनलाई फुत्किन दिइस्। पवित्र आत्माको कामले मानिसहरूलाई सबैभन्दा बढी मदत गर्ने तरिका भनेको तिनीहरूलाई अन्तर्दृष्टि र ज्योति प्रदान गरेर, तिनीहरूलाई सत्यता अनि परमेश्‍वरको केही इच्‍छा बुझ्‍न दिएर, अनि तिनीहरूलाई परमेश्‍वरको मापदण्डअनुरूप काम गर्न र सही मार्गबाट नबहकिन सक्षम तुल्याएर हो। पवित्र आत्माको कामले मानिसहरूलाई अन्तर्दृष्टि दिनुको लक्ष्य के हो? कहिलेकाहीँ, यसको काम बाटो देखाउने हुन्छ; कहिलेकाहीँ यसले तँमा केही समझ आओस् भनेर तँलाई सम्झाउने काम गर्छ; र कहिलेकाहीँ यसले तँलाई ज्योति प्रदान गरेर सत्यता बुझ्न मदत गर्छ र तँलाई अभ्यास गर्ने बाटो प्रदान गर्छ। जब तँ बहकिएर आफ्नै बाटोमा लागेको हुन्छस्, उहाँले तँलाई सही मार्गतर्फ डोर्‍याउँदै र निर्देशित गर्दै बैसाखीले झैँ साथ र सहयोग दिनुहुन्छ। पवित्र आत्माले जुनसुकै ज्योति र ज्ञानद्वारा मानिसहरूलाई अन्तर्दृष्टि दिनुभए पनि, र त्यो मानिसहरूको व्यक्तिगत पृष्ठभूमिको कारण फरक भए पनि, त्यो सत्यतासँग विरोधाभास हुने वा बाझिने कदापि गर्दैन। यदि हरेक व्यक्तिले साँचो रूपमा खोजी र प्रार्थना गर्दै, र साँचो रूपमा आज्ञापालन गर्दै अनुभव गर्थ्यो भने, र पवित्र आत्माले पनि त्यसरी नै निरन्तर काम गर्दै तिनीहरूलाई अन्तर्दृष्टि र अगुवाइ प्रदान गर्नुहुन्थ्यो भने, र यदि तिनीहरू तीक्ष्ण र मिहीन सोच भएका हुन्थे र तिनीहरू पवित्र आत्‍माले अन्तर्दृष्टि दिनुहुने कुराहरू अभ्यास गर्न र तिनमा प्रवेश गर्न सक्षम हुन्थे भने, तिनीहरूको कद चाँडै वृद्धि हुनेथ्यो। तिनीहरूले त्यसपछि अवसरको फाइदा उठाएका हुन्थे। पवित्र आत्‍माको कार्यको एउटा विशेषता के हो भने यो अत्यन्तै शीघ्र हुन्छ। यो एकै पलकमा समाप्त हुन्छ, र यो दुष्ट आत्‍माहरूको कामजस्तो हुँदैन, जहाँ मानिसहरूलाई सधैँ विभिन्‍न काम गर्न यसरी उक्साइन्छ र बाध्य पारिन्छ कि तिनीहरूले अर्को कुनै तरिकाले काम गर्नै सक्दैनन्। कहिलेकाहीँ, पवित्र आत्माले मानिसहरू खतराको सङ्घारमा पुगेको बेला, तिनीहरूलाई भित्री रूपमा अत्यन्तै असहज र व्याकुल महसुस गराउने अनुभूति दिलाउँदै काम गर्नुहुन्छ। विशेष परिस्‍थितिहरूमा यस्तो हुन्छ। प्रायजसो, जब मानिसहरू परमेश्‍वरनजिक जान्छन्, र सत्यता खोज्छन्, वा जब तिनीहरूले परमेश्‍वरका वचनहरू पढ्छन्, तब पवित्र आत्माले तिनीहरूलाई एउटा भावना, वा सूक्ष्म सोच वा विचार दिनुहुन्छ। अथवा, उहाँले तँलाई कुनै अभिव्यक्ति वा सन्देश प्रदान गर्नुहुन्छ। त्यसमा कुनै आवाज भएझैँ हुन्छ, र त्यो आवाजविहीन भएझैँ पनि हुन्छ; त्यो एउटा ताकेताजस्तै हो, र तैँले त्यसको अर्थ के हो, त्यो बुझ्न सक्छस्। त्यसपछि, यदि तैँले आफूले बुझेको अर्थलाई उपयुक्त शब्दहरूमार्फत व्यक्त गर्छस् भने, तैँले केही न केही हासिल गर्नेछस्, र त्यसले अरूलाई पनि सुधार्नेछ। यदि मानिसहरू सधैँ यस तरिकाले अनुभव गर्छन् भने, तिनीहरूले बिस्तारै धेरै सत्यताहरू बुझ्नेछन्। यदि मानिसहरूसँग सधैँ आफ्नो छेउमा पवित्र आत्माको काम छ भने, र तिनीहरूलाई डोर्‍याउनको लागि सधैँ नयाँ ज्योति हुन्छ भने, तिनीहरू साँचो मार्गबाट कहिल्यै नबहकिने निश्‍चित छ। यदि तँसित कसैले कहिल्यै सङ्गति गर्दैन, र तँलाई कसैले मार्गदर्शन गर्दैन, अनि तँसित कामको बन्दोबस्तसमेत छैन भने पनि, यदि तँ पवित्र आत्माले मार्गदर्शन गर्नुभएको दिशामा हिँड्छस् भने, तँ निश्‍चय नै बहकिनेछैनस्। पत्रुसले प्रभु येशूलाई उहाँ बौरी उठ्नुभएर स्वर्गमा आरोहण भएपछि देख्यो, तर थोरैपटक मात्र देख्यो। उसले प्रभु येशूलाई मानिसहरूले कल्पेजस्तो बारम्बार, वा आफूले चाहेको बेला देख्न सक्दैनथ्यो, र उसले आफूले नबुझेको कुराबारे प्रार्थना गर्दा पनि उहाँलाई देख्थेन। त्यो कल्पेजस्तो हुँदैनथ्यो। के परमेश्‍वरलाई देख्नु त्यति सजिलो छ र? परमेश्‍वर मानिसहरूसामु सजिलै देखा पर्नुहुन्न। बढीजसो, परमेश्‍वरले पत्रुसलाई पवित्र आत्माको काममार्फत कामकुराहरू बुझ्न लगाउनुहुन्थ्यो। पत्रुसले हासिल गर्न सकेको कुरा हासिल गर्न तिमीहरू किन सक्दैनौ? अन्त्यमा यसले के प्रमाणित गर्छ? यसले तेरो क्षमता अपर्याप्त छ, तँसित बुझ्ने शक्ति छैन, र मननमार्फत तैँले कामकुराहरूको भित्री यथार्थ पत्ता लगाउन सक्दैनस् भन्ने प्रमाणित गर्छ। तैँले जुनसुकै कुराहरू सामना गरे पनि, तैँले तिनलाई सधैँ परमेश्‍वरका वचनहरूमा उल्‍लेखित सत्यताअनुसार हेर्नुपर्छ। यदि मानिसहरूलाई केही आइपर्दा तिनीहरू सधैँ आफ्नै सोच र मानसपटलमा रहन्छन्, र तिनीहरूले ती कुराहरूलाई मानव विधिद्वारा नै सम्हाल्छन् भने, तिनीहरूले केही पनि हासिल गर्नेछैनन्। पत्रुसलाई केही आइपर्दा उसले के सोच्थ्यो? उसले प्रभु येशूका वचनहरूअनुसार त्यसबारे सोचविचार र मनन गर्थ्यो, र ऊ यसरी नै परमेश्‍वरको इच्छा पत्ता लगाउन सक्षम भयो। अनि पछि, प्रभु येशू स्वर्गमा आरोहण गरिसक्नुभएपछि पनि, पत्रुस कसरी परमेश्‍वरको इच्छा पत्ता लगाउन सक्षम भयो? ऊ पवित्र आत्माको अन्तर्दृष्टिमार्फत त्यसो गर्न सफल भयो। यदि उसले पवित्र आत्माको अन्तर्दृष्टिबारे चाल पाउन सक्दैनथ्यो भने, र प्रभु येशू बौरी उठेर स्वर्ग आरोहण गर्नुभएपछि ऊसामु देखा नपर्नुभएको भए, ऊ कसरी परमेश्‍वरको इच्छा बुझ्न सक्षम हुन्थ्यो होला र? देहधारी परमेश्‍वरले मानिसहरूले कल्पेजस्तो गरी मानिसहरूलाई हरदिन व्यक्तिगत रूपमा र निरन्तर मार्गदर्शन गर्दै तिनीहरूलाई सिद्ध पार्ने तरिकाले काम गर्नुहुन्न। त्यो त्यस्तो हुँदैन। पवित्र आत्माको काम साझेदारीमा हुन्छ। आत्माको त्यो साझेदारीको कामले नै बढीजसो काम गर्छ। अगुवाइ गर्ने कामचाहिँ देहले गर्छ, र जब त्यो काम सकिन्छ, बाँकी रहेका ससाना मामिलाहरूबारे पवित्र आत्माले मानिसहरूलाई अन्तर्दृष्टि दिएर बुझाउनुहुन्छ। यदि मानिसहरू यसलाई टिप्‍न सक्दैनन् र यसको एउटा अंश मात्र प्राप्त गर्न सक्षम हुन्छन् भने, तिनीहरूले बाँकी विवरणहरू प्राप्त गर्न सक्नेछैनन्—अनि यदि तिनीहरूले ती कुराहरू प्राप्त गर्न सक्दैनन् भने, तिनीहरू परिवर्तन हुनेछैनन्, र तिनीहरूले केही प्रगति गर्नेछैनन्।

जो मानिसहरूले पवित्र आत्माको काम वा अन्तर्दृष्टि अनुभव गरेका छैनन्, तिनीहरूलाई ती कुराहरू बुझ्न सजिलो छैन। तथ्य के हो भने, पवित्र आत्माको काम र अन्तर्दृष्टिको एउटा ढाँचा हुन्छ। जबजब पवित्र आत्माको काम र अन्तर्दृष्टिको कुरा हुन्छ, मानिसहरू पवित्र आत्माको काम प्राप्त गर्न धेरै कष्ट भोग्नुपर्ने र ठूलो मूल्य चुकाउनुपर्ने भनी सधैँ गलत अर्थ लगाउँछन्। के यो मानव धारणा होइन र? मानिसहरू अल्छी भएकाले र तिनीहरूको हृदय कठोर हुनाले, तिनीहरूले साधारणतया आफ्ना आत्माभित्रका भावनाहरूमा कहिल्यै ध्यान दिँदैनन्, अनि जब त्यसमा अलिअलि ज्योति र अन्तर्दृष्टि हुन्छ, त्यसलाई तिनीहरू केही होइन भनी बेवास्ता गर्छन्। यदि तँ पूरै दिन आफ्नो मामिलामा भूल्छस्, धर्मसिद्धान्तका वचनहरू र नियमहरूमा अडिग रहन्छस्, र देह र स्वच्छन्द प्रेमको जीवन जिउँछस् भने, पवित्र आत्माले तँलाई अन्तर्दृष्टि र मार्गदर्शन दिन सक्नुहुन्न। उहाँले यो काम कसैगरी गर्न सक्नुहुन्न। तैँले अझ बढी प्रार्थना गर्नुपर्छ, र पवित्र आत्माको काम खोज्नुपर्छ, र पवित्र आत्माको काम कसरी स्विकार्ने र कसरी त्यसलाई नफुत्काउने भन्‍ने उपाय खोज्नुपर्छ। परमेश्‍वरलाई प्रार्थना गर्: “हे परमेश्‍वर! कृपया ममाथि काम गर्नुहोस्, मलाई सिद्ध पार्नुहोस् र परिवर्तन गर्नुहोस्, मलाई हरेक कुरामा तपाईंको इच्छा बुझ्न र तपाईंका अभिप्रायहरूप्रति समर्पित हुन दिनुहोस्। तपाईंको महान प्रेम र तपाईंको इच्छा तपाईंले मलाई दिनुहुने मुक्तिमै छ। मानिसहरू अटेरी छन् र तिनीहरूले तपाईंको प्रतिरोध गर्छन्, र तिनीहरू विद्रोही स्वभावका छन्, तर म अहिले मानिसहरूलाई मुक्ति दिनुमा रहेको तपाईंको इच्छा बुझ्छु, र म तपाईंसँग सहकार्य गर्न चाहन्छु। तपाईंले मलाई अझ बढी परिस्थिति, परीक्षा, र कठिनाइहरू दिनुहोस्, मलाई यी कठिनाइहरूमा तपाईंको हात देख्ने र तपाईंका कामहरू देख्ने तुल्याउनुहोस्, ताकि म तपाईंको इच्छा बुझ्ने र त्यसप्रति समर्पित हुने व्यक्ति बन्न सकूँ। मलाई मनमौजी हुन नदिनुहोस्, बरु वास्तविकतामा जिउने व्यक्ति हुन दिनुहोस्।” यसरी प्रार्थना गर्, र यस्तो प्रार्थना बारम्बार गर्; पवित्र आत्मालाई सधैँ तँमाथि काम गर्न र तँलाई डोर्‍याउन अनुरोध गर्। जब पवित्र आत्माले तँलाई सही मार्गमा हिँडिरहेको र गर्नुपर्ने काम गरिरहेको देख्नुहुन्छ, पहिला उहाँले तँलाई केही परिस्थितिहरू दिएर तेरो परीक्षण गर्नुहुन्छ र त्यसपछि तँलाई बोझिलो परीक्षा दिएर तैँले त्यसबाट पार पाउन सक्छस् कि सक्दैनस् भनी हेर्नुहुन्छ। कतिले त त्यो सहनै सक्दैनन्। तिनीहरूले यसो भन्नेछन्: “हे परमेश्‍वर, यो परिस्थिति अति भयो—म यो सहनै सक्दिनँ!” त्यसपछि तिनीहरू यस मामिलामा असफल भएका हुनेछन्। यदि तँलाई तँ जुन परिस्थितिमा छस् त्यो तेरो लागि अति धेरै हो जस्तो साँच्चिकै लाग्छ भने, परमेश्‍वरलाई यसरी प्रार्थना गर्: “हे परमेश्‍वर, तपाईंले दिनुभएको परिस्थिति मलाई अति भयो। म त्यो सहनै सक्दिनँ, तर म कोसिस गर्न चाहन्छु। कृपया मलाई मेरो कदअनुसार भरणपोषण गर्नुहोस् र तपाईंको इच्छा बुझ्न दिनुहोस्, चाहे म गम्भीर कष्ट भोगूँ वा हलुका कष्ट भोगूँ, मैले तपाईंलाई घात वा गुनासो गर्नेछैन। मलाई पूर्ण रूपले समर्पित हुन यसरी सक्षम तुल्याउनुस् कि त्यसबाट तपाईंलाई पूर्ण सन्तुष्टि मिलोस्। चाहे म गम्भीर कष्ट भोगूँ वा हलुका कष्ट भोगूँ, यदि त्यो तपाईंकै इच्छा हो भने, म कुनै गुनासोबिना त्यसप्रति समर्पित हुन चाहन्छु। म तपाईंका अभिप्रायहरूविपरीत जान चाहँदिनँ, र कष्ट जतिसुकै गम्भीर बने पनि, जबसम्म म सहन सक्छु, बिन्ती छ तबसम्म तपाईं मलाई कष्ट दिइरहनुहोस्।” तैँले निर्धक्क भएर अनि साहसपूर्वक प्रार्थना गर्नुपर्छ। भाग्‍ने वा डराउने नगर्‌। जब पवित्र आत्माले तँ सही मार्गमा हिँडिरहेको, तैँले जे गर्नुपर्ने हो त्यही गरिरहेको, तैँले परमेश्‍वरलाई हृदयमा साँच्चिकै चाहेको, र तैँले सत्यता पछ्याइको देख्नुहुन्छ, उहाँले तँलाई बोझिलो परिस्थिति अनि त्यसलाई पार लाउन सक्ने ठूलो शक्ति प्रदान गर्न सक्नुहुन्छ—र त्यसपछि तैँले जितेको हुनेछस्। तैँले विशेष कष्टपूर्ण परिस्थिति पार गर्न सक्नु भनेको धर्मसिद्धान्तका केही वचनहरू बुझ्नुभन्दा धेरै ठूलो कुरा हो। यो साक्षी दिने कुरा हो। 

दैनिक जीवनमा, मानिसहरू हरप्रकारका मानिस, घट्ना र वस्तुहरूको सम्पर्कमा आउँछन्, र यदि तिनीहरूमा सत्यता छैन र तिनीहरूले प्रार्थना गरेर सत्यता खोज्दैनन् भने, प्रलोभन फाल्न तिनीहरूलाई कठिन लाग्नेछ। उदाहरणको लागि, पुरुष र महिलाबीचको सम्बन्धहरूकै कुरा गरौँ। कतिपय मानिसहरू यस्ता प्रलोभनहरूको प्रतिरोध गर्न सक्दैनन्, र यस्तो परिस्थिति सामना गर्नेबित्तिकै तिनीहरू फस्छन्। के यसले कदको हिसाबले तिनीहरू अति साना छन् भन्‍ने देखाउँदैन र? सत्यता नभएका मानिसहरू यस्तै दयनीय हुन्छन् र तिनीहरूले कदापि साक्षी दिँदैनन्। कतिपय मानिसहरू पैसासम्बन्धी परिस्थिति सामना गर्नुपर्दा प्रलोभनमा फस्छन्। जब तिनीहरूले पैसा भएको अरू कोही व्यक्ति देख्छन्, तिनीहरू गुनासो गर्छन्, “तिनीहरूसँग किन यति धेरै पैसा छ र मचाहिँ किन यति गरिब छु? यो न्यायसङ्गत भएन।” आफूलाई यस्तो हुँदा तिनीहरू गुनासो गरिहाल्छन्, र परमेश्‍वरका कुरा बुझ्न वा उहाँका योजनाबद्ध कार्य र बन्दोबस्तहरूप्रति समर्पित हुन सक्दैनन्। कतिपय यस्ता मानिसहरू पनि छन् जो सधैँ हैसियतमाथि केन्द्रित हुन्छन्, र यस्तो परीक्षा सामना गर्नुपर्दा, तिनीहरूले त्यसबाट पार पाउन सक्दैनन्। उदाहरणको लागि, एउटा अविश्‍वासीले तिनीहरूलाई कुनै आधिकारिक पदमा राख्‍न चाहन्छ, जसबाट तिनीहरूलाई थुप्रै फाइदाहरू हुन सक्छ, अनि तिनीहरू अडिग रहन सक्दैनन्। तिनीहरू सोच्छन्, “के म यो काम गरूँ?” अनि, तिनीहरू प्रार्थना र मनन गर्छन्, र भन्छन्: “हो—मैले गर्नुपर्छ!” तिनीहरूले मन बनाइसकेका छन्, र अबउप्रान्त तिनीहरूले खोजी गर्नुको अर्थ छैन। तिनीहरूले त्यो आधिकारिक पद सम्हाल्ने र त्यसका लाभहरू प्राप्त गर्ने प्रस्ट निर्णय गरिसकेका छन्, तर तिनीहरू परमेश्‍वरमा विश्‍वास गर्दा प्राप्त हुने आशिष्‌हरू गुमाउने डरले गर्दा, फर्केर आउन र परमेश्‍वरमै विश्‍वास गर्न पनि चाहन्छन्। त्यसैले तिनीहरू उहाँलाई प्रार्थना गर्छन्: “कृपया मेरो परीक्षा लिनुहोस्, परमेश्‍वर।” तेरो के नै परीक्षा लिन बाँकी छ र? तैँले तेरो आधिकारिक पद सम्हाल्ने मन बनाइसकेको छस्। तँ यो मामिलामा अडिग रहिनस्, र तँ पहिल्यै फसिसकेको छस्। के तँलाई अझै परीक्षा गरिनु आवश्यक छ र? तँ परमेश्‍वरको परीक्षाको लायक नै छैनस्। के तैँले तेरो दयालाग्दो सानो कद लिएर उहाँको परीक्षा भोग्न सक्नेछस् र? कतिपय त्यस्ता घृणित मानिसहरू पनि हुन्छन् जो आफूले देख्ने जुनसुकै लाभको लागि प्रतिस्पर्धा गर्छन्। पवित्र आत्मा तिनीहरूकै छेउमै रहेर, तिनीहरूले कस्तो विचार व्यक्त गर्छन् र तिनीहरूको मनोवृति के छ भनी हेर्दै हुनुहुन्छ, र तिनीहरूको परीक्षा लिन थाल्दै हुनुहुन्छ। कतिपय मानिसहरू मनमनै सोच्छन्, “म यो चाहँदिनँ, चाहे त्यो मप्रतिको परमेश्‍वरको दया नै किन नहोस्। मसँग पहिल्यै त्यो पर्याप्त छ, र परमेश्‍वरले मलाई अति बढी दया देखाउनुहुन्छ। म राम्रो खानु र लाउनुको मतलब गर्दिनँ, म त सत्यता पछ्याउने र परमेश्‍वरलाई पाउन सक्षम हुनेबारे मात्र मतलब गर्छु। मैले जुन सत्यता प्राप्त गरेको छु त्यो मैले केही नगरीकनै परमेश्‍वरले मलाई दिनुभएको हो। म यी कुराहरूको लायक छुइनँ।” पवित्र आत्माले तिनीहरूको हृदय सूक्ष्म जाँच गर्नुहुन्छ र तिनीहरूलाई झन् बढी अन्तर्दृष्टि प्रदान गर्नुहुन्छ, तिनीहरूलाई झन् बढी बुझ्ने र झन् बढी ऊर्जावान्‌ तुल्याउनुहुन्छ, र तिनीहरूको लागि सत्यता झन् बढी छर्लङ्गै बनाउनुहुन्छ। तर ती घृणित मानिसहरूले भने यसमा कुनै लाभ दिइँदै गरेको देख्छन् र यस्तो सोच्छन्, “म अरू कोहीभन्दा अघि त्यसको लागि लड्नेछु। यदि तिनीहरूले त्यो मलाई नदिएर अरू कसैलाई दिन्छन् भने, म तिनीहरूलाई दह्रो गाली दिनेछु र तिनीहरूलाई कठिनाइमा पार्नेछु। म तिनीहरूलाई म के चीज हुँ भनेर देखाउनेछु, अनि तिनीहरूले अर्कोपटक त्यो कसलाई दिँदा रैछन्, हेरौँला!” पवित्र आत्माले तिनीहरू यस्तै हुन् भनेर बुझ्नुहुन्छ र तिनीहरूलाई पर्दाफास गरिदिनुहुन्छ। तिनीहरूको कुरूपता प्रकट हुन्छ, अनि यस्तो व्यक्तिलाई दण्डित गरिनुपर्छ। तिनीहरूले जति धेरै वर्ष विश्‍वास गरे पनि, त्यसबाट तिनीहरूलाई केही हुनेवाला छैन। तिनीहरूले केही हासिल गर्न सक्‍नेछैनन्! धेरैजस्तो, पवित्र आत्माले मानिसहरूलाई जब दया देखाउनुहुन्छ, तिनीहरूले त्यो नसोचेको बेला प्राप्त गर्छन्। यदि परमेश्‍वरले तँलाई दया देखाउनुहुन्न भने, तेरो दण्ड पनि तैँले नसोचेकै समयमा हुनेछ। सत्यता नपछ्याउनेहरूको लागि परिस्थितिहरू यति खतरनाक हुन्छन्। 

जब मानिसहरूलाई आफूमाथि आइपरेका परिस्थितिहरूबारे अन्तर्दृष्टि हुँदैन, र गर्नुपर्ने उचित काम के हो भन्‍ने पनि थाहा हुँदैन, तब तिनीहरूले गर्नुपर्ने पहिलो कुरा के हो? तिनीहरूले सर्वप्रथम प्रार्थना गर्नुपर्छ; सुरुमा प्रार्थना नै आउँछ। प्रार्थनाले के कुरा देखाउँछ? यसले तँ भक्त छस्, तँसँग परमेश्‍वरको केही डर मान्‍ने हृदय छ, र तँलाई तैँले परमेश्‍वरको खोजी कसरी गर्नुपर्छ भन्‍ने थाहा छ भन्‍ने देखाउँछ, र यसले तैँले परमेश्‍वरलाई नै पहिलो स्थानमा राख्छस् भन्‍ने प्रमाणित गर्छ। जब तेरो हृदयमा परमेश्‍वर हुनुहुन्छ र जब त्यहाँ परमेश्‍वरको निम्ति स्थान हुन्छ, र जब तैँले परमेश्‍वरको आज्ञापालन गर्न सक्छस्, तब तँ एक भक्त इसाई हुन्छस्। कैयौँ पाका विश्‍वासीहरू यस्ता हुन्छन् जो हरेक दिन उही समय र स्थानमा घुँडा टेकेर प्रार्थना गर्छन्। तिनीहरू हरेकपटक एकदुई घण्टा घुँडा टेकेर बस्छन्, तर जति धेरै वर्षदेखि यसरी घुँडा टेके पनि, यसले तिनीहरूको पापका कैयौँ समस्याहरू समाधान गरेकै हुँदैन। अब हामी एकैछिन त्यस्तो धार्मिक प्रार्थना उपयोगी हुन्छ हुँदैन भन्‍ने कुरालाई पन्छाऔँ। कम्तीमा पनि, यी पाका ब्रदर-सिस्टरहरू अलिअलि त भक्त नै छन्। यस हिसाबमा, तिनीहरू जवानहरूभन्दा त धेरै नै असल छन्। यदि तँ परमेश्‍वरको अघि जिउन र परमेश्‍वरको काम अनुभव गर्न चाहन्छस् भने, तँमाथि कुनै कुरा आइपर्दा तैँले गर्नुपर्ने पहिलो कुरा प्रार्थना हो। प्रार्थना गर्नु भनेको घोकेका वाक्यांशहरू बिनासोच भट्याउने, तर त्यसबाहेक अरू केही नगर्ने भन्‍ने होइन; यसरी त तँ कहीँ पनि पुग्‍नेवाला छैनस्। तैँले हृदयदेखि प्रार्थना गर्नमा प्रशिक्षित हुनुपर्छ। तैँले आठ-दशपटक यसरी प्रार्थना गरिसकेपछि पनि खासै केही प्रभाव नदेखिन सक्छस्, तर तँ निरूत्साहित नबन्; तैँले तेरो प्रशिक्षण जारी राख्‍नुपर्छ। जब कुनै कुरा आइपर्छ, पहिले प्रार्थना गर्। पहिले परमेश्‍वरलाई भन्, र उहाँलाई नै परिस्थिति नियन्त्रण गर्न दे। परमेश्‍वरलाई तँलाई मदत गर्ने दे, उहाँलाई तँलाई डोर्‍याउन र बाटो देखाउन दे। यसले तँमा परमेश्‍वरको डर मान्‍ने हृदय छ, र तँ परमेश्‍वरलाई पहिलो स्थानमा राख्छस् भन्‍ने प्रमाणित गर्छ। जब तँमाथि कुनै कुरा आइपर्छ वा तैँले केही कठिनाइ सामना गर्छस् र तँ नकारात्मक बन्छस्, अनि रिसाउँछस्, तब यो तेरो हृदयमा परमेश्‍वर हुनुहुन्‍न, र तँमा परमेश्‍वरको डर छैन भन्‍ने कुराको प्रकटीकरण हो। वास्तविक जीवनमा, तैँले जे-जस्ता कठिनाइहरू सामना गरे पनि, तैँले परमेश्‍वरको अघि आउनैपर्छ। तैँले गर्नुपर्ने पहिलो कुरा भनेको प्रार्थनामा परमेश्‍वरसामु घुँडा टेक्‍नु हो। सबभन्दा महत्त्वपूर्ण कुरा नै यही हो। प्रार्थनाले तेरो हृदयमा परमेश्‍वरको निम्ति ठाउँ छ भन्‍ने देखाउँछ। जब तँलाई कुनै समस्या हुन्छ, तब तैँले परमेश्‍वरतर्फ हेर्नु र उहाँलाई प्रार्थना गर्नु, र उहाँमार्फत खोजी गर्नुले तेरो हृदयमा परमेश्‍वरको निम्ति केही डर छ भन्‍ने देखाउँछ; यदि परमेश्‍वर तेरो हृदयमा नहुनुभएको भए तैँले यसो गर्ने थिइनस्। कतिपय मानिसहरू भन्छन्, “मैले प्रार्थना त गरेँ तर अझै पनि परमेश्‍वरले मलाई अन्तर्दृष्टि दिनुभएन!” त्यसरी भन्‍ने होइन। तैँले सुरुमा तेरो प्रार्थनापछाडिको मनसाय सही छ कि छैन भनेर हेर्नुपर्छ। यदि तैँले साँच्‍चै नै सत्यता खोजिरहेको छस् र तँ परमेश्‍वरसँग बारम्‍बार प्रार्थना गर्छस् भने, परमेश्‍वरले निश्‍चित मामलामा तँलाई अन्तर्दृष्टि र बुझाइ प्रदान गर्नुहुनेछ। जुनसुकै मामलामा पनि, परमेश्‍वरले तँलाई कुरा बुझाउनुहुनेछ। यदि परमेश्‍वरले तँलाई अन्तर्दृष्टि दिनुभएन भने, तैँले आफै यो कुरा बुझ्‍नेछैनस्। तँसँग बुझ्‍ने शक्ति भए पनि नभए पनि, वा तेरो क्षमता जति धेरै भए पनि, कतिपय कुराहरू मानव सोचद्वारा हासिल गर्न नसकिने हुन्छन्। जब तैँले कुनै कुरा बुझ्छस्, के त्यो तेरो आफ्‍नै सोचबाट आएको हुन्छ र? परमेश्‍वरका अभिप्रायहरू र पवित्र आत्‍माको कामका अभिप्रायहरूको कुरामा, यदि तँलाई पवित्र आत्‍माले अन्तर्दृष्टि दिनुभएन भने, तैँले त्यसबारे जान्‍ने कोही भेट्टाउनेछैनस्। परमेश्‍वर स्‍वयम्‌ले उहाँको अभिप्राय के हो भनेर बताउनुभएपछि मात्रै तँलाई थाहा हुनेछ। त्यसैले, तँमाथि कुनै कुरा आइपर्दा तैँले गर्नुपर्ने पहिलो कुरा भनेकै प्रार्थना हो। जब तैँले प्रार्थना गर्छस्, तब तैँले आफ्नो विचार, दृष्टिकोण र मनोवृत्ति परमेश्‍वरको अघि व्यक्त गर्नुपर्छ, र आज्ञापालनको मानसिकतासाथ उहाँसित सत्यता खोजी गर्नुपर्छ; मानिसहरूले अभ्यास गर्नुपर्ने कुरा यही हो। यदि तँ झारा टार्ने काम मात्रै गर्छस् भने, तैँले कुनै पनि नतिजा हासिल गर्नेछैनस्, र त्यसपछि तैँले पवित्र आत्‍माले तँलाई अन्तर्दृष्टि दिनुभएन भनेर गुनासो गर्न मिल्नेछैन। मैले देखेको छु, परमेश्‍वरमाथिको विश्‍वासमा कतिपय मानिसहरूले धार्मिक संस्कार मात्र पालना गर्ने र धार्मिक क्रियाकलाप मात्र गर्ने गर्छन्; तिनीहरूको हृदयमा परमेश्‍वरको निम्ति कहीँकतै कुनै स्थान हुँदैन; तिनीहरूले पवित्र आत्‍माको कामलाई समेत इन्कार्छन्। तिनीहरूले प्रार्थना गर्ने वा परमेश्‍वरका वचनहरू पढ्ने गर्दैनन्। तिनीहरू केवल सेवामा गइरहन्छन्, र त्योभन्दा बढी केही गर्दैनन्। के यो परमेश्‍वरमाथिको विश्‍वास हो र? तिनीहरूले विश्‍वास गर्न त जारी नै राख्‍छन्, तर तिनीहरूको विश्‍वासमा परमेश्‍वरको अस्तित्व नै हुँदैन। तिनीहरूको हृदयमा परमेश्‍वर रहनुहुन्‍न, तिनीहरू अबउप्रान्त परमेश्‍वरलाई प्रार्थना गर्न चाहन्‍नन् र तिनीहरूले परमेश्‍वरका वचनहरू पढ्‍ने इच्‍छा गर्न छोडेका हुन्छन्। तब, के तिनीहरू अविश्‍वासी बनेका हुँदैनन् र? कतिपय अगुवा र सेवकहरू छन् जो विशेष गरी प्राय साधारण कामकाज सम्हाल्छन्। तिनीहरूले कहिल्यै जीवन प्रवेशमा ध्यान दिँदैनन्, बरु यी साधारण कामकाजलाई आफ्‍नो मुख्य काम मान्छन्। तिनीहरू कार्य प्रबन्धकभन्दा बढी अरू केही बनेका हुँदैनन्, र तिनीहरूले अगुवा र सेवकहरूको जरुरी काम एउटै पनि गर्दैनन्। फलस्वरूप, परमेश्‍वरलाई विश्‍वास गरेको बीसतीस वर्षपछि पनि, तिनीहरूसँग सुनाउनको लागि जीवन अनुभवको एक शब्द पनि हुँदैन, र तिनीहरूसँग परमेश्‍वरको बारेमा कुनै साँचो ज्ञान हुँदैन। तिनीहरूले धर्मसिद्धान्तका केही शब्‍द र वाक्यांशहरू मात्र बोल्‍न सक्छन्। के यसरी तिनीहरू झूटा अगुवा बनेका हुँदैनन् र? यस्तो किन हुन्छ भने, परमेश्‍वरमाथिको विश्‍वासमा तिनीहरूले आफ्‍नो उचित कर्तव्य पूरा गर्ने वा सत्यता पछ्याउने गर्दैनन्। धर्मसिद्धान्तका केही शब्दहरूप्रतिको आफ्नो बुझाइमा मात्रै भर परेर कुनै कुरा पनि हल हुँदैन। जाँच, विपद्‌ वा रोगबिमारमा पर्नेबित्तिकै, तिनीहरूले परमेश्‍वरविरुद्ध गुनासो गर्छन्। तिनीहरूमा आफ्‍नो बारेमा कुनै साँचो ज्ञान हुँदैन, र तिनीहरूसित अलिकति पनि अनुभवात्मक गवाही हुँदैन। यसले देखाउँछ कि परमेश्‍वरमा विश्‍वास गरेको यतिका वर्षमा तिनीहरूले सत्यता पछ्याएकै छैनन्, तिनीहरू सतही कुराहरूमा मात्रै व्यस्त भएका छन्, र फलस्वरूप तिनीहरूले आफैलाई बर्बाद पारेका छन्। मानिसहरूले परमेश्‍वरलाई विश्‍वास गरेको जति वर्ष भए पनि, तिनीहरू पतन नहुने, दुष्कर्म नगर्ने, वा निष्कासित नहुने सुनिश्‍चित गर्न चाहन्छन् भने, तिनीहरूले कम्तीमा पनि केही सत्यताको बुझाइ हासिल गरेको हुनुपर्छ। तिनीहरू कम्तीमा पनि यी कुराहरूद्वारा सुसज्‍जित हुनुपर्छ। कतिपय मानिसहरू प्रवचन सुन्दा आधामनका हुन्छन्, र परमेश्‍वरका वचनहरू मनन गर्दैनन्। तिनीहरू आफूमाथि जे आइपरे पनि सत्यता खोजी गर्दैनन्। आफूले सत्यता प्राप्त गरिसकेको छु भन्ठान्दै, तिनीहरू धर्मसिद्धान्तका अक्षर र शब्‍दहरू बुझ्दा नै तिनीहरू सन्तुष्ट हुन्छन्। अनि, जब परीक्षा आउँछ, तिनीहरूमा कुनै ज्ञान हुँदैन, र तिनीहरूको हृदय असन्तुष्टि र गुनासोले भरिएको हुन्छ, र त्यो तिनीहरूलाई पोख्‍न त मन लाग्छ तर बोल्‍न आँटै आउँदैन। के यस्ता मानिसहरू अत्यन्तै दयनीय हुँदैनन् र? कतिपय मानिसहरू कर्तव्यपालनमा सधैँ लापरवाह र झाराटारुवा बन्छन्। तिनीहरू आफूलाई काटछाँट र निराकरण गरिँदा आफ्‍नो बारेमा मनन गर्ने वा आफूलाई चिन्‍ने प्रयास गर्दैनन्। तिनीहरूले सधैँ औचित्य साबित गर्न खोजिरहेका हुन्छन्, र त्यसैले तिनीहरूको कुरूपता विभिन्‍न तरिकाले बाहिर आउँछ, अनि अन्त्यसम्मै आफूलाई चिन्‍न नसकी, तिनीहरू खुलासा हुन्छन् र हटाइन्छन्। तब, तिनीहरूले ती धर्मसिद्धान्तहरू बुझेको के अर्थ हुन्छ र? त्यसको कुनै अर्थ हुँदैन। परमेश्‍वरमा जति नै वर्ष विश्‍वास गरे पनि, मानिसहरूले धर्मसिद्धान्तहरू बुझ्‍न र बोल्‍न मात्र सक्‍नु व्यर्थ हुन्छ। तिनीहरूले सत्यता प्राप्त गरेका हुँदैनन् बरु बाटो बिराएका हुन्छन्। त्यसकारण, जब तँमाथि कुनै कुरा आइपर्छ र तैँले परमेश्‍वरका अभिप्रायहरू खोजी गर्दै परमेश्‍वरलाई प्रार्थना गर्छस्, तब यदि समस्या समाधान गर्नु छ भने, मुख्य कुरा भनेको सत्यताको बुझाइ हासिल गर्न सक्‍नु हो। सही मार्ग यही हो, र तैँले निरन्तर यस्तो अभ्यासमा लागिपरिरहनुपर्छ।

१९९७


अहङ्कारी प्रकृति नै परमेश्‍वरप्रतिको मानिसको विरोधको जड हो

आज, म भ्रष्ट मानवजातिको प्रकृति, सार, र स्वभावको विषयमा बोल्‍नेछु। प्रकृति भनेको के हो? प्रकृति भनेको मानिसहरूको अन्तर्निहित सार हो, जसले तिनीहरूभित्र नियन्त्रण र निर्देशनको प्रभाव पैदा गर्छ। कसैले कुन कुरा तिरस्कार गर्छ, घृणा गर्छ, वा मन पराउँछ त्यसले उसको स्वभाव प्रतिनिधित्व गर्छ, जुन प्रत्यक्ष रूपमा उसको प्रकृति र सारसँग सम्‍बन्धित हुन्छ। वास्तवमा, प्रकृति नै सार हो, र व्यक्तिको प्रकृतिले उसको सार निर्धारित गर्छ। स्वभाव भनेको व्यक्तिको सार र प्रकृतिबाट पैदा हुने कुरा हो। मानिसहरूले आफ्‍नो बोलीवचन, व्यवहार, र आचरणमा प्रकट गर्ने स्वभावले तिनीहरूको प्रकृति प्रतिनिधित्व गर्छ, जुन तिनीहरूको सार नै हो। प्रकृतिको अवधारणा यही हो। भन्‍नुको अर्थ, व्यक्तिले जुन कुरा मन पराउँछ, घिनाउँछ, वा तिरस्कार गर्छ, र उसले जुन कुरा पछ्याउँछ, त्यो सबैले उसको प्रकृति प्रतिनिधित्व गर्छ। व्यक्तिको प्रकृति र सार असल कि खराब छ भनेर हेर्नको लागि नियाल्‍नुपर्ने मुख्य कुराहरू यिनै हुन्। उदाहरणको लागि, यदि व्यक्तिलाई दुष्ट कार्य गर्न मन पर्छ भने, त्यो व्यक्तिको प्रकृति र सार निकै खराब हुन्छ; यदि उसलाई असल काम गर्न र धर्मी व्यवहार गर्न मन पर्छ भने, त्यो व्यक्तिको प्रकृति र सार असल हुन्छ। यसो भनिसकेपछि, के तिमीहरू सबैले प्रकृतिको अवधारणा बुझ्यौ? प्रकृति भनेको सार हो। पहिले, मानिसहरूको आत्मा जस्तो छ तिनीहरूको सार पनि त्यस्तै हुन्छ, अर्थात् तिनीहरूमा जुन आत्मा छ र जस्तो प्रकारको आत्मा छ, तिनीहरूको प्रकृति पनि त्यस्तै हुन्छ भनेर भनिएको थियो। अवश्य नै त्यो कुरा गलत छैन, तर आत्माले प्रकृति निर्धारित गर्छ भनेर भन्‍नु अलिक अस्पष्ट र अव्यावहारिक हुन्छ। अब मैले यसको व्याख्या गर्न के प्रयोग गर्नुपर्ला? म मानिसको प्रकृति र सारको व्याख्या गर्न स्वभावको प्रयोग गर्नेछु, किनभने स्वभाव बाहिर प्रकट हुने, र मानिसहरूले देख्‍न, छुन, र सम्पर्कमा आउन सक्‍ने कुरा हो, त्यसकारण यो निकै ठोस र वस्तुगत छ। आत्माको हकमा भन्दा, मानिसहरूलाई यसको गुण अस्पष्ट लाग्छ, तिनीहरू यो रहस्यमय, र तुलनात्मक रूपमा खोक्रो छ भन्‍ने सोच्छन्, किनभने तिनीहरूले यसको कल्‍पना गर्नै सक्दैनन्, न त यसलाई देख्‍न वा छुन, न त व्यक्त गर्न नै सक्छन्। सधैँ आत्मा र प्राणको बारेमा कुरा गर्नु उपयुक्त पनि हुँदैन, न त अत्यावश्यक नै हुन्छ। हामीले प्रकृतिको व्याख्या गर्नलाई त्यसो गर्न जरुरी छैन, किनभने ती कुराहरू अदृश्य छन्, ठोस छैनन्। अहिले हामीले छलफल गर्न लागेको कुरा निकै ठोस र वास्तविक छ, र यसले मानिसहरूको भ्रष्टताको समस्या समाधान गर्न सक्छ। यो समस्या व्यक्त गर्न र व्याख्या गर्नको लागि यस्तो भाषा प्रयोग गर्दा हामीले परिणामहरू हासिल गर्न सक्‍नेछौँ।

हामीले भर्खरै प्रकृतिको अवधारणाबारे कुरा गर्‍यौँ, तर मानव प्रकृति वास्तवमा के हो त? के तिमीहरूलाई थाहा छ? मानवजातिलाई शैतानले भ्रष्ट तुल्याएको हुनाले, तिनीहरूको प्रकृति, जुन तिनीहरूको सार पनि हो, त्यो परिवर्तन भएको छ। अनि, मानव सारचाहिँ के हो त? अहिले मैले सबै मानिसहरूको सार र प्रकृतिबारे कुरा गरिरहेको छु, र यो कुनै निश्‍चित व्यक्तिप्रति मात्रै लक्षित छैन। मानवजाति शैतानद्वारा भ्रष्ट भएको हुनाले, मानिसहरूको प्रकृतिमा ह्रास आउन थाल्यो र तिनीहरूले बिस्तारै सामान्य मानिसहरूमा हुने बोध हराए। तिनीहरूले अब मानिसको स्थानमा रहेर मानवीय प्राणीहरूले जस्तो काम गर्दैनन्; तर तिनीहरू खराब आकाङ्क्षाहरूले भरिएका हुन्छन्; तिनीहरूले मानिसको स्थानलाई उछिनेका छन्, तैपनि तिनीहरू अझै उच्‍च स्थानमा जाने इच्‍छा गर्छन्। यो “उच्‍च” ले केलाई जनाउँछ? तिनीहरूले परमेश्‍वरलाई उछिन्ने, स्वर्गलाई र अरू सबै कुरालाई उछिन्‍ने इच्छा गर्छन्। मानिसहरूले यस्तो स्भाव प्रकट गर्नुको मूल कारण के हो? समग्रमा भन्दा, मानिसको प्रकृति अति नै अहङ्कारी छ। धेरैजसो मानिसहरूले “अहङ्कार” शब्‍दको अर्थ बुझ्छन्। यो निन्दात्मक शब्‍द हो। यदि कसैले अहङ्कार देखाउँछ भने, अरूले त्यो असल व्यक्ति होइन भन्‍ने सोच्छन्। जब कुनै व्यक्ति अत्यन्तै अहङ्कारी हुन्छ, तब अरूले त्यो व्यक्ति दुष्कर्मी हो भन्‍ने अनुमान गर्छन्। कसैले पनि आफूमाथि यो शब्‍द प्रयोग गरियोस् भन्‍ने चाहँदैन। तैपनि, वास्तवमा हरेक व्यक्ति नै अहङ्कारी हुन्छ, र सारा भ्रष्ट मानवहरूमा यही सार हुन्छ। कतिपय मानिसहरू भन्छन्, “म अलिकति पनि अहङ्कारी छैनँ। मैले कहिल्यै पनि प्रधान स्‍वर्गदूत बन्‍ने चाहना गरेको छैनँ, न त मैले कहिल्यै परमेश्‍वरलाई उछिन्‍ने वा अरू सबैलाई उछिन्‍ने चाहना नै गरेको छु। म सधैँ नै विशेष रूपमा शिष्ट र कर्तव्यनिष्ठ व्यक्ति रहिआएको छु।” यस्तै हुन्छन् भन्‍ने छैन; यी वचनहरू गलत छन्। मानिसहरू प्रकृति र सारमा अहङ्कारी बनेपछि, तिनीहरूले बारम्‍बार परमेश्‍वरको आज्ञा उल्लङ्घन र विरोध गर्छन्, उहाँका वचनहरूमा ध्यान दिँदैनन्, उहाँको विषयमा धारणाहरू उत्पन्‍न गर्छन्, उहाँलाई धोका दिने कुराहरू गर्छन्, तिनीहरूका आफ्नै बढाइ गर्ने र आफ्नै गवाही दिने कुराहरू गर्न सक्‍ने हुन्छन्। तैँले तँ अहङ्कारी छैनस् भनी भन्छस्, तर मानौं तँलाई एउटा मण्डली दिइयो र त्यसको नेतृत्व गर्ने अनुमति दिइयो; मानौं मैले तँलाई निराकरण गरिनँ, र परमेश्‍वरको परिवारका कसैले पनि तँलाई आलोचना वा सहयोग गरेनन्: त्यसलाई केही समय नेतृत्व गरिसकेपछि तैँले मानिसहरूलाई तेरो खुट्टामा ल्याउँछस् र तँलाई आदर र श्रद्धा गर्ने हदमा पग्‍ने गरी तिनीहरूलाई तेरो अधीनमा बस्न लाउँछस्। अनि तँ किन त्यसो गर्छस्? यो तेरो प्रकृतिद्वारा निर्धारित भएको हुनेछ; यो प्राकृतिक प्रकटीकरणबाहेक अरू केही हुँदैन। तैँले यो कुरा अरूबाट सिक्‍नुपर्ने कुनै आवश्यकता हुँदैन, न त तिनीहरूले नै तँलाई यो सिकाउनुपर्ने आवश्यकता हुन्छ। तँलाई अरूले यसो गर्न निर्देशन दिनु वा तँलाई यसो गर्न बाध्य गर्नु आवश्यक हुँदैन; यस प्रकारको परिस्थिति प्राकृतिक रूपले नै आउँछ। तैँले गर्ने सबै कुरा मानिसहरूलाई तेरो बढाइ गर्ने, तेरो प्रशंसा गर्ने, तेरो आराधना गर्ने, तँमा समर्पित हुने, र सबै कुरामा तेरो कुरा सुन्‍ने बनाउनु हो। तँलाई एक अगुवा बनाएको तथ्यले नै स्वभाविक रूपमा यस्तो परिस्थिति ल्याउँछ, र यस कुरालाई परिवर्तन गर्न सकिँदैन। अनि यस्तो परिस्थिति कसरी आउँछ? यो कुरा मानिसका अहङ्कारी प्रकृतिद्वारा निर्धारित हुन्छ। अहङ्कार प्रकट हुनु भनेको परमेश्‍वरको विरुद्धको विद्रोह र प्रतिरोध हो। जब मानिसहरू अहङ्कारी, आफैलाई महत्त्व दिने, र आफैलाई धर्मी सम्झने हुन्छन्, तब तिनीहरूले आफ्नै स्वतन्त्र राज्य स्थापना गर्ने र आफूलाई जुन तरिकाले मन लाग्यो त्यसरी काम गर्ने प्रवृत्ति हुन्छ। तिनीहरूले अरूलाई पनि आफ्नै हातमा ल्याउँछन् र तिनीहरूलाई आफ्नो अङ्गालोमा खिच्छन्। मानिसहरूले यस्ता अहङ्कारी कार्यहरू गर्न सक्‍नुले तिनीहरूको अहङ्कारी प्रकृति शैतानको जस्तो छ भन्‍ने प्रमाणित गर्छ; यो प्रधान स्वर्गदूतको जस्तो छ। जब तिनीहरूको अहङ्कार र आत्मअभिमान एक निश्‍चित तहमा पुग्छ, तब तिनीहरूको हृदयमा परमेश्‍वरको लागि कुनै स्थान हुँदैन, र परमेश्‍वरलाई पन्छ्याइन्छ। त्यसपछि, तिनीहरू परमेश्‍वर बन्‍न चाहन्छन्, मानिसहरूलाई तिनीहरूको आज्ञापालन गर्न लगाउँछन् र तिनीहरू प्रधान स्वर्गदूत बन्छन्। यदि तँमा त्यस्तो शैतानी अहङ्कारी प्रकृति छ भने, तेरो हृदयमा परमेश्‍वरका निम्ति कुनै ठाउँ हुनेछैन। तैँले परमेश्‍वरमा विश्‍वास गरे पनि, परमेश्‍वरले अबदेखि तँलाई पहिचान गर्नुहुनेछैन, तँलाई दुष्कर्मीको रूपमा हेर्नुहुनेछ, र तँलाई हटाउनुहुनेछ।

हामीले धार्मिक क्षेत्रका धेरै जना अगुवाहरूलाई बारम्‍बार सुसमाचार प्रचार गरेका छौं, तर हामीले तिनीहरूसँग सत्यताको बारेमा जसरी सङ्गति गरे पनि, तिनीहरूले यसलाई स्वीकार गर्दैनन्। किन यस्तो हुन्छ त? यस्तो किन हुन्छ भने अज्ञानता तिनीहरूको दोस्रो प्रकृति बनेको छ, र तिनीहरूको हृदयमा अब परमेश्‍वरको कुनै पनि स्थान छैन। कतिपय मानिसहरूले यसो भन्‍न सक्छन्, “धार्मिक संसारका कतिपय पाष्टरहरूको नेतृत्वमा रहेका मानिसहरूसँग साँच्‍चै नै धेरै दृढ सङ्कल्‍प हुन्छ; यस्तो लाग्छ कि तिनीहरूको बीचमा परमेश्‍वर हुनुहुन्छ।” के तैँले जोशलाई प्रेरणा भन्‍ने ठान्छस्? यी पाष्टरहरूका सिद्धान्तहरू जति नै उत्कृष्ट सुनिए पनि, के तिनीहरूले परमेश्‍वरलाई चिनेका छन्? यदि तिनीहरू भित्री मनदेखि नै परमेश्‍वरसँग साँचो डर मान्थे भए, के तिनीहरूले मानिसहरूलाई तिनीहरूको पछि लाग्‍न र तिनीहरूको बढाइ गर्न लगाउँथे? के तिनीहरूले अरूलाई नियन्त्रण गर्नेथिए? के तिनीहरूले अरूलाई सत्यताको खोजी गर्न र साँचो मार्गको अनुसन्धान गर्नबाट रोक्ने आँट गर्थे? यदि परमेश्‍वरका भेडाहरूलाई तिनीहरूले वास्तवमा तिनीहरूका आफ्नै भेडाहरू भएको, र ती भेडाहरू सबैले तिनीहरूको कुरा सुन्‍नुपर्छ भन्‍ने विश्‍वास गर्छन् भने, के तिनीहरूले आफैलाई परमेश्‍वरको रूपमा हेर्दैनन् र? त्यस्ता मानिसहरू फरिसीहरूभन्दा पनि खराब हुन्छन्। के तिनीहरू साँचो ख्रीष्टविरोधी होइनन् र? तसर्थ, तिनीहरूको अहङ्कार घातक छ र तिनीहरूलाई विद्रोही कामहरू गर्न लगाउन सक्छ। के यस्तो कुरा तिमीहरूमाझ हुँदैन र? के तिमीहरू मानिसहरूलाई यसरी फन्दामा पार्न सक्छौ? सक्छौ, यति मात्रै हो कि तिमीहरूले त्यस्तो अवसर पाएका छैनौ, र तिमीहरूलाई निरन्तर काटछाँट र निराकरण गरिने गरिएकोले, तिमीहरू त्यसो गर्ने आँट गर्दैनौ। कतिपय मानिसहरूले घुमाउरो पारामा आफ्नै बढाइ गर्छन्, तर तिनीहरू अत्यन्तै चलाख रूपमा बोल्ने हुँदा, साधारण मानिसहरूले तिनीहरूको वास्तविकता थाहा पाउँदैनन्। कतिपय मानिसहरू यति अहङ्कारी हुन्छन् कि तिनीहरू यसो भन्छन्: “अरू कसैद्वारा यो मण्डलीको नेतृत्व गरिनु स्वीकार्य छैन! यहाँ आउनको लागि परमेश्‍वरले पनि सुरुमा मेरो सामना गर्नुपर्छ, र मैले यो मण्डलीको अवस्थाबारे उहाँलाई बताइसकेपछि मात्रै उहाँले तिमीहरूलाई प्रचार गर्न सक्‍नुहुन्छ। मबाहेक, अरू कसैले पनि यहाँ आएर तिमीहरूलाई मलजल गर्न पाउँदैन।” यसो भन्‍नुको पछाडि कस्तो अभिप्राय लुकेको हुन्छ? यसले कस्तो स्वभाव प्रकट गर्छ? यो अहङ्कार हो। जब मानिसहरूले यस्तो व्यवहार गर्छन्, तब तिनीहरूको आचरण परमेश्‍वरविरोधी र उहाँप्रति विद्रोह गर्ने खालको हुन्छ। यसर्थ, अहङ्कारी प्रकृतिले गर्दा नै मानिसहरूले आफूलाई उचाल्छन्, परमेश्‍वरविरुद्ध विद्रोह गर्छन् र उहाँलाई धोका दिन्छन्, अरूलाई फन्दामा पार्छन् र बरबाद गर्छन्, र आफूलाई पनि बरबाद गर्छन्। तिनीहरू पश्‍चाताप नगरी मर्छन्, र अन्त्यमा तिनीहरूलाई हटाइनेछ। के व्यक्तिमा अहङ्कारी स्वभाव हुनु डरलाग्दो कुरा होइन र? यदि तिनीहरूमा अहङ्कारी स्वभाव छ, तर तिनीहरूले सत्यता स्विकार्न सक्छन् भने, तिनीहरूलाई मुक्ति दिइने अझै आशा हुन्छ। अनि, साँचो मुक्ति पाउनको लागि तिनीहरूले न्याय र सजाय भोग्‍नुपर्छ, र आफ्‍नो भ्रष्ट स्वभाव त्याग्‍नुपर्छ।

कतिपय मानिसहरू सधैँ भन्छन्: “परमेश्‍वरले आखिरी दिनहरूमा मानिसहरूलाई मुक्ति दिन किन न्याय र सजाय प्रयोग गर्नुहुन्छ? न्यायका यी वचनहरू किन यति कठोर छन्?” सायद तिमीहरूलाई यो भनाइ थाहा छ होला: “हरेक व्यक्तिअनुसार परमेश्‍वरको काम फरकफरक हुन्छ; यो लचकदार हुन्छ, र उहाँ कुनै नियमको बन्धनमा बस्‍नुहुन्‍न।” आखिरी दिनहरूको न्याय र सजायको काम मुख्यतः मानिसहरूको अहङ्कारी प्रकृतिप्रति लक्षित छ। अहङ्कारमा धेरै कुराहरू पर्छन्, यसमा धेरै भ्रष्ट स्वभावहरू पर्छन्; न्याय र सजाय यही “अहङ्कार” प्रति सोझै लक्षित छ र यो पूर्ण रूपमा मानिसहरूको अहङ्कारी स्वभाव हटाउनको लागि हो। अनि अन्त्यमा, मानिसहरूले परमेश्‍वरविरुद्ध विद्रोह गर्नेछैनन्, न त उहाँको विरोध नै गर्नेछन्, त्यसैले तिनीहरू आफ्‍नै स्वतन्त्र राज्य स्थापना गर्न लागिपर्नेछैनन्, न त तिनीहरूले आफूलाई उचाल्‍ने वा आफ्‍नो गवाही दिने नै गर्नेछन्, न त खराब काम नै गर्नेछन्, न त परमेश्‍वरसँग लालची मागहरू नै गर्नेछन्—यसरी, तिनीहरूले आफ्‍नो अहङ्कारी स्वभाव त्यागिसकेका हुनेछन्। अहङ्कारका धेरै प्रकटीकरणहरू हुन्छन्। उदाहरणको लागि, मानौँ परमेश्‍वरमा विश्‍वास गर्ने कतिपय मानिसहरू उहाँको अनुग्रह माग गर्छन्—तैँले केको आधारमा यस्तो माग गर्न सक्छस्? तँ शैतानले भ्रष्ट तुल्याएको व्यक्ति होस्, सृष्टि गरिएको एक प्राणी होस्; तैँले जिउन र सास फेर्न पाउनु नै परमेश्‍वरको सबैभन्दा ठूलो अनुग्रह हो। तैँले परमेश्‍वरले पृथ्वीमा सृष्टि गर्नुभएको सबै कुराको आनन्द लिन पाउँछस्। परमेश्‍वरले तँलाई दिनुभएको कुरा पर्याप्त छ, तैपनि किन तँ उहाँलाई अझै धेरै माग गर्छस्? यस्तो किन हुन्छ भने आफूले पाएको कुरामा मानिसहरू कहिल्यै सन्तुष्ट हुँदैनन्। तिनीहरू सधैँ अरूभन्दा असल छु, र आफूले अझै बढी प्राप्त गर्नुपर्छ भन्‍ने सोच्छन्, त्यसैले सधैँ परमेश्‍वरबाट ती कुराहरू माग गर्छन्। यसले तिनीहरूको अहङ्कारी स्वभाव प्रतिनिधित्व गर्छ। मानिसहरूले मुखले यो कुरा नबोले पनि, परमेश्‍वरमा विश्‍वास गर्न थाल्दा नै, सायद तिनीहरू यस्तो सोचिरहेका हुन्छन्, “म नरक होइन, स्वर्ग जान चाहन्छु। म आफूले मात्रै होइन, मेरो सारा परिवारले आशिष्‌ पाओस् भन्‍ने चाहन्छु। म मीठो खान, राम्रो लाउन, र राम्रा कुराहरूको आनन्द लिन चाहन्छु। म एउटा असल परिवार, असल जीवनसाथी र राम्रा बालबच्‍चा चाहन्छु। अनि अन्त्यमा, म राजाझैँ शासन गर्न चाहन्छु।” सबै कुरा तिनीहरूका आवश्यकता र मागहरूसँग सम्‍बन्धित हुन्छ। तिनीहरूको यो स्वभाव, तिनीहरूले आफ्‍नो हृदयमा सोच्‍ने यी कुराहरू, यी लालची इच्छाहरू—ती सबैले मानिसको अहङ्कारी प्रकृति प्रतिनिधित्व गर्छन्। के कुराले गर्दा मैले किन यसो भन्दै छु? यो मानिसहरूको हैसियतसँग सम्‍बन्धित छ। मान्छे धुलोबाट सृष्टि गरिएको प्राणी हो; परमेश्‍वरले मान्छेलाई माटोबाट बनाएर उसमा जीवन सास फुकिदिनुभएको हो। मान्छेको हैसियत यति तल्‍लो स्तरको छ, तैपनि मानिसहरू परमेश्‍वरकहाँ यो र त्यो माग्दै आउँछन्। मानिसको हैसियत यति नीच छ, उसले मुख खोलेर परमेश्‍वरबाट केही पनि माग्‍नु हुँदैन। त्यसोभए मानिसहरूले केचाहिँ गर्नुपर्छ त? आलोचना जे-जस्तो आइपरे पनि तिनीहरूले धेरै परिश्रम गर्नुपर्छ, र फटाफट आफ्‍नो बोझ स्विकारेर, खुसीसाथ आज्ञापालन गर्नुपर्छ। यो खुसीसाथ विनम्रता अँगाल्ने कुरा होइन—खुसीसाथ विनम्रता अँगाल्ने नगर्; यो त मानिसहरूले जन्मँदै लिएर आएको हैसियत हो; तिनीहरू अन्तर्निहित रूपमै आज्ञाकारी र विनम्र हुनुपर्छ, किनभने तिनीहरूको हैसियत नै मामुली छ, त्यसकारण तिनीहरूले परमेश्‍वरबाट माग गर्ने, वा परमेश्‍वरप्रति लालची इच्छाहरू जाहेर गर्ने गर्नु हुँदैन। तिनीहरूमा त्यस्ता कुराहरू पाइनु हुँदैन। एउटा सरल उदाहरण यस्तो छ। कुनै एउटा धनी परिवारले एउटा नोकर राख्यो। धनी परिवारमा यो नोकरको स्थान निकै तल्‍लो स्तरको थियो, तैपनि उसले घरको मालिकलाई भन्यो: “म तपाईंको छोराको टोपी लगाउन चाहन्छु, तपाईंको भात खान, तपाईंको लुगा लगाउन, र तपाईंको ओछ्यानमा सुत्‍न चाहन्छु। तपाईं जे प्रयोग गर्नुहुन्छ, चाहे त्यो सुन भए नि चाँदी भए नि, म त्यो पाउन चाहन्छु! मैले आफ्‍नो काममा धेरै योगदान दिने गर्छु, र म तपाईंको घरमा बस्छु, त्यसकारण म ती कुराहरू चाहन्छु!” त्यस्तो व्यक्तिलाई मालिकले कस्तो व्यवहार गर्नेछ? मालिकले भन्‍नेछ: “तैँले आफू को हुँ, र आफ्‍नो भूमिका के हो, त्यो जान्‍नुपर्छ: तँ एक नोकर होस्। म मेरो छोरालाई उसले चाहेको कुरा दिन्छु, किनभने त्यो उसको हैसियत हो। तेरो हैसियत, तेरो पहिचान के हो? तँ यी कुराहरू माग्‍न योग्य छैनस्। तैँले गएर आफ्‍नो हैसियत र पहिचानअनुसार आफूले गर्नुपर्ने काम गर्नुपर्छ, आफ्‍ना दायित्वहरू पूरा गर्नुपर्छ।” के यस्तो व्यक्तिमा कुनै समझ हुन्छ? परमेश्‍वरमा विश्‍वास गर्ने धेरै मानिसहरू छन् जोसँग त्यति समझ हुँदैन। परमेश्‍वरमा विश्‍वास गर्न थालेदेखि नै, तिनीहरूले गोप्‍य मनसाय राख्‍न थालेका हुन्छन्, र अघि बढ्दै जाँदा, तिनीहरूले निरन्तर परमेश्‍वरसँग मागहरू गर्छन्: “मैले सुसमाचार प्रचार गर्दा मलाई पवित्र आत्माको कामले पछ्याउनुपर्छ! मैले खराब कुराहरू गर्दा पनि तपाईंले मलाई क्षमा दिनुपर्छ र सहनुपर्छ! यदि मैले धेरै काम गरेँ भने, तपाईंले मलाई इनाम दिनुपर्छ।” छोटकरीमा भन्दा, मानिसहरूले परमेश्‍वरबाट सधैँ विभिन्‍न कुरा चाहिरहेका हुन्छन्, र तिनीहरूले सधैँ लोभ गर्छन्। अलिअलि काम गरेर मण्डलीको नेतृत्व राम्ररी गरेका कतिपय मानिसहरूले आफूलाई अरूभन्दा वरिष्ठ ठान्छन्, र प्रायजसो यस्ता कुराहरू फैलाउँछन्: “परमेश्‍वरले मलाई किन महत्त्वपूर्ण पदमा राख्‍नुभयो? उहाँले किन मेरो नाम उल्‍लेख गरिरहनुहुन्छ? उहाँ किन मसँग बोलिरहनुहुन्छ? परमेश्‍वरले मेरो बारेमा राम्रो सोच्‍नुहुन्छ किनकि ममा क्षमता छ र म सर्वसाधारणभन्दा माथि छु। परमेश्‍वरले मसँग राम्रो व्यवहार गर्नुभएकोमा तिमीहरू डाहासमेत गर्छौ। डाहा गर्नलाई तिमीहरूमा के नै छ र? मैले कति काम गर्छु र कति त्याग गर्छु, के तिमीहरू देख्‍न सक्दैनौ? परमेश्‍वरले मलाई दिनुहुने जुनसुकै असल कुराप्रति तिमीहरूले डाहा गर्नु हुँदैन, किनभने म ती पाउन लायक छु। मैले धेरै वर्ष काम गरेको छु र धेरै कष्ट भोगेको छु। म श्रेय पाउन लायक छु र म सुयोग्य छु।” अनि, यसो भन्‍ने अरू मानिसहरू पनि छन्: “परमेश्‍वरले मलाई सहकर्मी भेलामा सहभागी हुन र उहाँको सङ्गति सुन्‍न दिनुभएको छ। मसँग यो योग्यता छ—के तिमीहरूसँग त्यस्तो योग्यता छ? पहिलो कुरा त, मेरो क्षमता नै उच्‍च छ, र म तिमीहरूले भन्दा बढी सत्यता पछ्याउँछु। यति मात्र होइन, म तिमीहरूले भन्दा बढी मेहनत गर्छु, र म मण्डलीको काम पूरा गर्न सक्छु—तिमीहरू सक्छौ त?” यो अहङ्कार हो। मानिसहरूले कर्तव्य निभाउँदा र काम गर्दा आउने परिणाम फरकफरक हुन्छ। कतिले असल परिणाम पाउँछन्, कतिले खराब परिणाम पाउँछन्। कति जना असल क्षमता लिएर जन्‍मेका हुन्छन् र सत्यता खोजी पनि गर्न सक्छन्, त्यसकारण तिनीहरूको कर्तव्यको परिणाममा चाँडै सुधार हुन्छ। यो तिनीहरूको असल क्षमताले गर्दा भएको हो, र यो कुरा परमेश्‍वरले नै पूर्वनिर्धारित गर्नुभएको हुन्छ। तर कर्तव्य निभाउँदा खराब परिणामहरू आउने समस्या कसरी समाधान गर्ने? तिमीहरूले निरन्तर सत्यता खोजी गर्नुपर्छ र कठिन परिश्रम गर्नुपर्छ, त्यसपछि तिमीहरूले पनि क्रमिक रूपमा असल परिणामहरू हासिल गर्दै जानेछौ। जबसम्म तिमीहरू सत्यतामा लागिपर्छौ र आफ्‍नो क्षमताको क्षमताको हदसम्म हासिल गर्छौ, तबसम्म परमेश्‍वरले अनुमोदन गर्नुहुनेछ। तर तिमीहरूको कामको नतिजा असल भए नि नभए नि, तिमीहरूमा भ्रमपूर्ण सोच हुनु हुँदैन। तैँले “म परमेश्‍वरको बराबर हुन योग्य छु,” “म परमेश्‍वरले मलाई दिनुभएको कुराको आनन्द लिन योग्य छु,” “म परमेश्‍वरको स्याबासी पाउन लायक छु,” “म अरूलाई नेतृत्व गर्न लायक छु,” वा “म अरूलाई प्रवचन दिन योग्य छु” भनेर नसोच। आफूलाई योग्य छु भनेर नभन्। मानिसहरूमा यस्ता विचारहरू हुनु हुँदैन। यदि तँमा यी विचारहरू छन् भने, यसले तँ सही स्थानमा छैनस्, र तँमा मानवमा हुनुपर्ने आधारभूत समझशक्ति पनि छैन भन्‍ने प्रमाणित गर्छ। अनि, तैँले आफ्‍नो अहङ्कारी स्वभाव कसरी त्याग्‍न सक्छस्? त्यो त गर्नै सक्दैनस्।

कतिपय मानिसहरू आफूसित भ्रष्ट स्वभाव छैन र आफू अहङ्कारी छैन भनी भन्छन्। यी कस्ता मानिसहरू हुन्? तिनीहरू समझ नै नभएका मानिसहरू हुन्, अनि तिनीहरू सबैभन्दा मूर्ख र अहङ्कारी मानिसहरू पनि हुन्। वास्तवमा, तिनीहरू कुनै व्यक्तिभन्दा बढी अहङ्कारी र विद्रोही मानिसहरू हुन्; कसैले आफूमा भ्रष्ट स्वभाव छैन भनी जति बढी भन्छन्, तिनीहरू त्यति नै बढी अहङ्कारी र स्व-धर्मी हुन्छन्। किन अरूले आफैलाई चिन्न र परमेश्‍वरको न्याय स्विकार्न सक्छन्, तर तँ चाहिँ सक्दैनस्? के तँ अपवाद होस्? के तँ सन्त होस्? के तँ शून्यतामा जिउँछस् र? मानवजाति शैतानद्वारा गहन रूपमा भ्रष्ट पारिएको छ, हरेक व्यक्तिमा भ्रष्ट स्वभाव छ। यसको अर्थ तैँले सत्यता बुझेको छैनस्, र तँ सबैभन्दा विद्रोही, अबुझ, र अहङ्कारी छस् भन्‍ने हुन्छ। तेरो विचारमा, संसारमा धेरै असल मानिसहरू छन् र खराब मानिसहरू थोरै मात्र छन्—तैपनि, किन यो अन्धकारले भरिएको छ, अशुद्धता र भ्रष्टताले भरिएको छ, द्वन्द्वले भरिएको छ? किन, मानिसको संसारमा, हरेकले अर्कोबाट लिने र खोस्ने गर्छन्? परमेश्‍वरमा विश्‍वास गर्नेहरू पनि यसको अपवादमा छैनन्। मानिसहरू सधैँ एक-अर्कासित संघर्ष र लडाइँ गरिरहेका हुन्छन्। अनि यो कलह कहाँबाट उत्पन्न हुन्छ? यो तिनीहरूको भ्रष्ट प्रकृतिको उपज हो, अवश्य नै तिनीहरूको भ्रष्ट स्वभावको प्रकटीकरण हो। भ्रष्ट प्रकृति भएका मानिसहरूबाट अहङ्कार र विद्रोह प्रकट हुन्छ; शैतानी स्वभावमा जिउने मानिसहरू विद्रोही र आक्रमक हुन्छन्। विद्रोही र आक्रमक मानिसहरू नै सबैभन्दा अहङ्कारी हुन्छन्, र तिनीहरू कसैको अधीनमा बस्दैनन्। किन मानिसहरूले प्रायजसो आफ्‍नो पाप स्वीकार गर्छन् तर पश्‍चात्ताप गर्दैनन्? किन तिनीहरूले परमेश्‍वरमा विश्‍वास गर्छन् तर सत्यता अभ्यास गर्न सक्दैनन्? किन तिनीहरूले परमेश्‍वरमा वर्षौँ विश्‍वास गरेर पनि, उहाँअनुरूप हुन सक्दैनन्? यो सबै मानिसहरूको अहङ्कारी प्रकृतिले गर्दा हुन्छ। मानवजातिले सधैँ परमेश्‍वरविरुद्ध विद्रोह र उहाँको विरोध गरेका छन्, सत्यता स्विकार्न पूर्णतया अनिच्छुक रहेका छन्, र सत्यतालाई घृणा र इन्कारसमेत गरेका छन्। मानिसहरूप्रतिको परमेश्‍वरको मापदण्ड अत्यन्तै उच्‍च भएर यस्तो भएको होइन, बरु तिनीहरूले परमेश्‍वरलाई अत्यन्तै उग्र र निष्ठुर तरिकाले विरोध गर्ने हुनाले, यहाँसम्‍म कि तिनीहरूले परमेश्‍वरलाई आफ्‍नो शत्रु बनाएर क्रूसमा समेत टाँग्‍ने हुनाले यस्तो भएको हो। के यस्तो भ्रष्ट मानवजाति अत्यन्तै उग्र, अहङ्कारी, र अविवेकी हुँदैन र? परमेश्‍वरले यति धेरै सत्यता व्यक्त गर्नुहुन्छ, उहाँले मानिसहरूलाई करुणा गर्नुहुन्छ र मुक्ति दिनुहुन्छ, र तिनीहरूको पाप क्षमा गर्नुहुन्छ—तर मानवजातिले सत्यता पटक्‍कै स्विकार्दैनन्, तिनीहरूले सधैँ परमेश्‍वरलाई दोष दिन्छन् र विरोध गर्छन्, र आफूलाई परमेश्‍वरको कट्टर विरोधी बनाउँछन्। अब, परमेश्‍वरसँगको मानवजातिको सम्‍बन्ध कुन स्तरमा रहेको छ? मानिस परमेश्‍वरको शत्रु, उहाँको प्रतिपक्ष बनेको छ। परमेश्‍वर मानिसहरूलाई खुलासा गर्न, न्याय गर्न, र मुक्ति दिन सत्यता व्यक्त गर्नुहुन्छ; मानिसहरू यसलाई स्विकार्ने वा उहाँलाई ध्यान दिने गर्दैनन्। परमेश्‍वरले जुन कुरा गर्न लगाउनुहुन्छ, मानिसहरू त्यो कुरा गर्दैनन्; बरु ती कुराहरू गर्छन् जुन उहाँले घृणा र तिरस्कार गर्नुहुन्छ। परमेश्‍वरले सत्यता व्यक्त गर्नुहुन्छ, तर मानिसहरू यसलाई पन्छाउँछन्। परमेश्‍वरले मानिसहरूको भ्रष्ट स्वभावको न्याय गर्नुहुन्छ र तिनीहरूलाई सजाय दिनुहुन्छ, तर तिनीहरू सत्यता अस्वीकार गर्ने मात्रै होइन, उहाँसँग मुखामुख लाग्‍ने र विद्रोह गर्नेसमेत गर्छन्। मानिसहरू कति अहङ्कारी छन्? भ्रष्ट मानवजातिले परमेश्‍वरलाई निर्धक्‍क इन्कार र विरोध गर्छन्। परमेश्‍वरमा विश्‍वास गरे पनि, तिनीहरू सधैँ अपार सम्पत्ति र इनामको पछि लाग्छन्, र स्वर्गको राज्य प्रवेशमा लागिपर्छन्; तिनीहरू शासक बनेर अख्तियार चलाउन पनि चाहन्छन्। यो अहङ्कारको नमुना चित्रण हो, मान्छेको ठ्याक्‍कै त्यही भ्रष्ट स्वभावको चित्रण हो।

मानिसलाई मुक्ति दिन परमेश्‍वर देहधारी हुनुभयो, तर परमेश्‍वरलाई स्वीकार गर्नुको बदला मानिसहरूले निर्वाह खर्च, प्रतिफल, आशिष्‌ माग गरे अनि तिनीहरूले यसो भन्दै परमेश्‍वरलाई स्विकारेको बारेमा शेखी पनि गर्दै गरे कि तिनीहरू परमेश्‍वरका प्रिय हुन्, त्यसकारण अरूले तिनीहरूलाई उच्च सम्मान गरून्। थोरै मानिसहरू आफूले ग्रहण गरेको परमेश्‍वर नै हुनुहुन्छ भनी स्पष्ट रूपले सचेत थिए, तापनि बदलीमा मण्डलीहरूबाट पैसा माग गरे। यस्ता अहङ्कारी मानिसहरूले आफूसित भ्रष्ट स्वभाव छैन, आफ्नो विश्‍वास अरू कसैको भन्दा पनि उत्कृष्ट छ, आफू अरूभन्दा बढी समर्पित भएको, आफूले अरूभन्दा पनि राम्रो व्यवहार गरेको भनी भन्छन्। कतिपय मानिसहरूले आफ्‍नो बारेमा धाक लगाउँछन्: “मैले परमेश्‍वरमा विश्‍वास गरेको बीस वर्ष भयो। मैले सुरुमा विश्‍वास गर्दा, कुनै मण्डली थिएन—म जताजता जान्थेँ त्यतैत्यतै सुसमाचार सुनाउँथेँ!” तँ किन आफ्‍नो बारेमा धाक लगाइरहेको छस्? तँसँग धाक लगाउन लायक केही पनि छैन। तेरो अहिलेको व्यवहारअनुसार त तैँले आफैलाई थप्‍पड हान्‍नुपर्ने हो, आफैलाई धिक्‍कार्नुपर्ने हो, र आफैलाई तिरस्कार र घृणा गर्नुपर्ने हो। त्यसैले तँ किन आफ्‍नो बारेमा धाक लगाइरहेको छस्? तेरो अहङ्कारी स्वभाव अत्यन्तै गम्भीर छ—तँ चरम, उग्र अवस्थामा पुगिसकेको छस्! मानिसहरूले थोरै बोलून् कि धेरै, तिनीहरूको भाव, अभिप्राय, र शब्‍दहरू सबैमा अहङ्कारको गन्ध र सार हुन्छ। म एउटा सरल उदाहरण दिन्छु। मानौँ, मण्डलीमा भर्खरै विश्‍वास गरेको एउटा व्यक्ति छ, जो निकै भरोसायोग्य छ, जो इमानदारितासाथ खोजमा लागिपर्छ। तिनीहरूलाई हेपेर कतिपय मानिसहरूले घमण्डसाथ यसो भन्‍न सक्छन्: “तिमीले विश्‍वास गरेको कति वर्ष भयो? तिम्रो घर कहाँ हो? के तिमीमा केही धारणाहरू छन्? तिमीलाई अझै पनि कुन-कुन सत्यताबारे स्पष्ट थाहा छैन? के तिमी यी आधारभूत सत्यताहरूले सुसज्‍जित छौ? यी सत्यताले सुसज्‍जित भइसकेपछि, तिमी सुसमाचार सुनाउन जानुपर्छ!” कसैलाई यसरी भाषण दिनको लागि तँसँग के योग्यता छ? तँ पनि मान्छे नै होस्, यति हो कि तैँले अलिक चाँडो विश्‍वास गर्न थालिस्। तैपनि, तैँले आफ्‍नो भ्रष्ट स्वभावको सारबाट अहङ्कार फालेको छैनस्। अरूलाई भाषण दिनको लागि तँसँग के योग्यता छ? तैँले अवश्यै तिनीहरूसँग सङ्गति गर्न सक्छस्, तर तेरा दृष्टिकोण र अभिप्रायहरू ठिक छैनन्, तेरो मनोवृत्ति गलत छ, र तेरो चरित्र अत्यन्तै घिनलाग्दो छ! सुसमाचार कार्यको अवस्था बुझ्‍नको लागि कतिपय मानिसहरूलाई माथिल्‍लो तहबाट सम्पर्क गरिन्छ, र तिनीहरूलाई सुसमाचार प्रचारको काममा कुनै कठिनाइ छ कि वा सुसमाचारको काममा के-कस्ता समस्याहरू समाधान गर्नु आवश्यक छ भनेर सोधिन्छ। तिनीहरू भन्छन्: “काम सामान्य रूपमा अघि बढिरहेको छ, र कुनै समस्या छैन” अनि तिनीहरूले जानीजानी अवहेलनाको मनोवृत्ति अपनाउँछन्। सुसमाचार कार्यमा के-कस्ता समस्या हुन्छन् वा ती समस्या के-कसरी समाधान गर्ने गरिन्छ भन्‍नेबारेमा तिनीहरूले बिरलै रिपोर्ट गर्छन्, झन् तिनीहरूले माथिबाट समाधान गरिनुपर्ने कठिनाइहरूबारे रिपोर्ट गर्नु त परको कुरा हो। यो कस्तो समस्या हो? के यो आफ्‍नो कर्तव्य जिम्‍मेवारीपूर्वक गर्नुको प्रकटीकरण हो? के यो परमेश्‍वरप्रतिको बफादारिताको प्रकटीकरण हो? तिनीहरू परमेश्‍वरमा समर्पित हुन्छु र परमेश्‍वरलाई पछ्याउँछु भनी बारम्‍बार भन्छन्, र तिनीहरू साँचो परमेश्‍वर देखेको छु, साँचो रूपमा समर्पित छु, परमेश्‍वरको लागि मेहनत गर्न र मूल्य चुकाउन साँच्‍चै इच्छुक छु भनेर भन्छन्, तर अन्त्यमा, तिनीहरू त्यस्तो स्वभाव प्रकट गर्छन् र त्यस्ता शब्‍दहरू बोल्छन्—तिमीहरूलाई यस्तो व्यक्तिमा साँच्‍चै कस्तो सार हुन्छ जस्तो लाग्छ? यस्तो व्यक्तिको परिणाम के हुन सक्छ? यस्ता व्यक्ति केको लायक हुन्छ? यदि मैले यी वचनहरू नबोलेको भए, यस्ता विषयहरूमा कुनै चासो नदेखाएको भए, तिमीहरू के भन्छौ, यस्ता मानिसहरू कस्तो अवस्थासम्म पुग्थे? यसका परिणामहरू सोच्दासमेत अत्यन्तै भयानक लाग्छन्। जब म मानिसहरूसँग सामान्य शैलीमा बोल्छु र कुराकानी गर्छु, तब म एक साधारण व्यक्ति हुँ भन्‍ने सोच्दै तिनीहरू अहङ्कारी बन्छन्। तिनीहरू बहकिन्छन्, र तिनीहरू सबै कुरा चलाउने र मूल्याङ्कन गर्ने, र सधैँ धाक देखाउने इच्छा गर्दै विभिन्‍न कुराहरू खोक्‍न थाल्छन्। तिनीहरू त्यस्ता व्यक्ति हुन् भन्‍ने देख्दा, म तिनीहरूलाई कुनै ध्यान दिँदिनँ। तिमीहरूलाई साँचो कुरा भन्दै छु, धेरैजसो मानिसहरू निकै घिनलाग्दा हुन्छन्। तिनीहरूलाई भेटेपछि, मैले तीन वाक्य पनि भन्‍न नभ्याउँदै, तिनीहरू शिर तलमाथि गर्दै हाँस्‍न थाल्छन्; तिनीहरूलाई भेटेको एक हप्ता नपुग्दै, तिनीहरूले परमेश्‍वरलाई भाषण दिने दुस्साहस गर्छन्। केही समयसम्‍म त्यस्तो व्यक्तिलाई जानेपछि, मलाई ऊ मन पर्दैन, र म उसलाई कुनै ध्यान दिँदिनँ, र पछि म तिनीहरूले खराब काम गरेका छन्, र तिनीहरू दुष्ट हुन् भनेर भनिएको सुन्छु। आफूलाई कसैको स्थानमा राखेर एकछिन सोच: आफ्‍ना छोराछोरी हुर्काउने क्रममा तिमीहरू यस्तो परिस्थितिमा पर्‍यौ भने, तिमीहरूलाई कस्तो लाग्छ? बूढ्यौलीमा आफूलाई हेरचाह गरून् र मरेपछि उचित अन्त्येष्टि गरून् भनेर मानिसहरूले छोराछोरी हुर्काउँछन्; यदि तिनीहरू वृद्ध भएपछि तिनीहरूका छोराछोरीले तिनीहरूलाई ध्यानै दिएनन्, फाइँफुट्टी लगाउँदै तिनीहरूलाई भाषण दिए, वा तिनीहरूलाई अरूले दुर्व्यवहार गरेको र फाइदा लिएको हेरेर बसे, र आमाबुबाप्रतिको कर्तव्य अलिकति पनि पूरा गरेनन् भने, बाबुआमालाई कस्तो लाग्छ? के तिनीहरूलाई रिस पनि उठ्ने र दुःख पनि लाग्‍ने हुँदैन र? तिमीहरू अहिले जवान छौ र तिमीहरूसँग सतही अनुभव मात्र छ, त्यसकारण तिमीहरूले यो कुरा बुझ्‍न सक्दैनौ। मैले धेरै ठाउँ घुमेको छु र धेरै मानिसहरू भेटेको छु। मैले भेटेर सँगै बसी सङ्गति र दुःख-सुखको कुरा गर्न पाएका मानिसहरूमध्ये, एक जनाले पनि यसो भनेनन्: “परमेश्‍वरले मसँग राम्रो व्यवहार गर्नुभएको छ। ममा अलिकति भए नि विवेक र समझ हुनुपर्छ, र म मेरो विवेकविपरीत केही काम गर्नेछैनँ।” मानिसहरूले सानो कुरा पनि विवेक वा समझअनुसार गर्न सक्दैनन्। तिनीहरूले आफ्‍नै स्थानमा रहेर बोल्‍न, वा आफ्‍नो कर्तव्य पूरा गर्नसमेत सक्दैनन्, सत्यता अभ्यास गर्न सक्‍ने त कुरै नगरौँ, त्यो त तिनीहरूले झन् गर्नै सक्दैनन्। यदि मानिसहरू अत्यन्तै अहङ्कारी बन्छन् भने, तिनीहरू एक कदम अघि बढेर प्रधान स्‍वर्गदूतभन्दा उग्र बन्‍नेछन्।

कतिपय मानिसहरूको क्षमता अलिक राम्रो हुन्छ; तिनीहरूले केही काम गर्न सक्छन्, र तिनीहरू मण्डली अगुवा चयन हुन्छन्। अगुवा बनेपछि, तिनीहरूले त्यति धेरै वास्तविक काम गरेका हुँदैनन्, तैपनि तिनीहरू अहङ्कारी बन्‍न थालिसकेका हुन्छन्। मानिसहरूले तिनीहरूलाई निराकरण गर्ने वा तिनीहरूको गल्ती औँल्याउने आँट गर्दैनन्; यदि तैँले तिनीहरूसँग अलिक कठोर वा कडाइसाथ बोलिस् भने, तिनीहरू रिसाउँछन्, र भन्छन्: “म यो काम गर्नेछैनँ। जसलाई काम गराउन मन लाग्छ, त्यसैलाई गराउनुहोस्। मैले भन्दा राम्रो कसैले गर्न सक्छ कि, हेरौँ। पवित्र आत्‍माले नै तिनीहरूलाई खुलासा गर्नुहोला नि!” यी शब्दहरू कति अहङ्कारी छन्! मानिसहरू कति विद्रोही छन्? आफूले भन्‍ने वा गर्ने कुराहरूप्रति तिनीहरूसँग कुनै भावना हुँदैन—ती कुराहरूप्रति तिनीहरू पूरै अनभिज्ञ हुन्छन्। मैले तिनीहरूका अहङ्कारी शब्‍दहरू, तिनीहरूका अङ्कारी कार्यहरू, तिनीहरूले हृदयमा पाल्ने मनसाय, र तिनीहरूले प्रकट गर्ने कुरूपताहरू अलिअलि गर्दै विश्‍लेषण गरेपिछ मात्र मानिसहरूले आफूलाई बुझ्न सक्‍नेछन्। तिनीहरू यति अबुझ छन्। त्यस्तो विश्‍लेषण र स्पष्टीकरणविना, के तिनीहरूले आफूलाई चिन्‍न सक्छन् र? के तिनीहरूले कुनै मानवीय कार्य गर्न सक्छन् र? मैले निरन्तर लट्ठी लगाएँ भने मात्रै तिनीहरूले अलिक शिष्ट व्यवहार गर्छन्, मानिसहरू यति काम नलाग्‍ने छन्! तिनीहरू अहङ्कारको यो स्तरमा पुगिसकेका छन्; अनुशासनले पनि कुनै काम गर्दैन। कतिपय मानिसहरू भन्छन्: “परमेश्‍वरका धेरै वचनहरू पढिसकेपछि, मलाई ती सत्यता हुन्, र मानिसहरूबारे उहाँले खुलासा गर्नुभएका वचनहरू सही हुन् जस्तो लाग्छ, तर मैले परमेश्‍वरमा विश्‍वास गरेको धेरै वर्ष भयो, तैपनि किन उहाँले मलाई अनुशासित नगर्नुभएको हो?” तिमीहरूलाई के लाग्छ: जब प्रधान स्‍वर्गदूतले परमेश्‍वरलाई धोका दियो, तब परमेश्‍वरले त्यसलाई तुरुन्तै अनुशासित र दण्डित गर्नुभएको भए, के यसले धोका दिन सक्दैनथ्यो र? के यसको धोका दिने प्रकृति समाधान हुन्थ्यो त? के यसको अहङ्कारी स्वभाव हटाउन सकिन्थ्यो? सकिँदैनथ्यो! त्यसकारण, आजका मानिसहरू प्रधान स्‍वर्गदूतभन्दा दश-बीस गुणा बढी अहङ्कारी हुने अवस्थामा पुगेका छन्। अनुशासनले मात्रै हुँदैन, तिनीहरूले न्याय र सजाय पनि स्विकार्नुपर्छ, तिनीहरूले सत्यता पनि स्विकार्नु र पछ्याउनुपर्छ—त्यसपछि मात्रै परमेश्‍वरले तिनीहरूमा काम गर्न सक्‍नुहुन्छ, त्यसपछि मात्रै उहाँले तिनीहरूको जाँच र शोधन गर्न सक्‍नुहुन्छ। यदि तैँले सत्यता स्विकार्न सक्दैनस् भने, तैँले जति वर्ष विश्‍वास गरे पनि त्यसले फरक पार्दैन, किनभने परमेश्‍वरले तँभित्र काम गर्नुहुनेछैन। यदि तँमा विवेक पनि छैन र समझ पनि छैन भने, तँ एक पशु होस्; तँलाई उहाँले भन्‍नुपर्ने केही पनि छैन, तैँले जे गरे पनि तँलाई अनुशासित गरिनेछैन, तर यदि तैँले मण्डलीलाई बाधा दिइस् भने, तँलाई निष्कासित गरिनेछ। यति धेरै सत्यता बोलिसकेपछि, मानिसहरूले यसलाई पछ्याउँछन् कि पछ्याउँदैनन्, त्यो हेर्। यदि तैँले “म सत्यता पछ्याउन पूर्ण अनिच्‍छुक छु, बरु दुष्कर्ममा डुब्‍न चाहन्छु। म पथभ्रष्ट हुन चाहन्छु” भनेर भन्छस् भने, तैँले सजाय पाउन प्रतीक्षा गरिरहेको हुन्छस्। अहिले नै म कसैलाई अनुशासित गर्दिनँ, बस तिनीहरूसँग बोल्छु, र तिनीहरूको भ्रष्टताको खुलासा र न्याय गर्छु। यदि तैँले यसलाई हृदयमा स्विकारिस् भने, तैँले प्रगतिको पथ पछ्याइरहेको हुन्छस्; यदि तैँले यसलाई हृदयमा स्विकारिनस् भने, तैँले पछिको दण्ड पर्खिरहेको हुन्छस्। अहिले, सत्यताको प्रबन्धबाहेक, खुलासा, न्याय र सजाय पनि छन्, अनि दण्ड र प्रतिशोध पनि छन्। अवश्‍य नै, सजाय र प्रतिशोध ढिलोचाँडो आउने नै छ; कसले पो भन्‍न सक्छ र, कुन दिन तैँले प्रशासनिक आदेश उल्‍लङ्घन गर्छस्, र त्यसपछि तँ मर्छस् भनेर! तैपनि, म तिमीहरू प्रत्येकलाई अर्ती दिन्छु, तिमीहरू दण्डले बिउँझाएपछि मात्रै पछ्याउँछु भनेर प्रतीक्षा नगर; त्यो बेला, पछुतो गर्न ढिलो भइसकेको हुनेछ, र तिमीहरू नष्ट हुनेछौ। पश्‍चात्ताप गर्ने कुनै अवसर हुनेछैन। त्यो बेला, सत्यता पछ्याउन अत्यन्तै ढिलो भइसकेको हुनेछ, र त्यो व्यर्थ पनि हुनेछ। चाँडै बिउँझन, केही मानवीय कार्यहरू र केही विवेकपूर्ण कार्यहरू गर्न तिमीहरूले वर्तमानको फाइदा उठाउनु राम्रो। जिद्धी भएर गलत बाटोमा नअल्झनू।

कतिपय मानिसहरूले आफूलाई असल मानवता भएको व्यक्तिको रूपमा प्रस्तुत गर्छन्, तर यदि तँमा साँच्‍चै मानवता छ भने, तँ किन अहङ्कारी कामकुराहरू गर्छस्? तँ किन कुनै मानवीय कामकुरा गर्न सक्दैनस्? तँमा किन अलिकति पनि विवेक वा समझ छैन? मानिसहरू यति अहङ्कारी छन् कि तिनीहरूले परमेश्‍वरबाहेक सबै कुरा चाहन्छन्; तिनीहरू चर्चित व्यक्तिहरू, दियाबलस, र शैतानलाई प्रिय ठान्छन्, तर तिनीहरू न त परमेश्‍वरको आराधना गर्छन् न उहाँप्रति समर्पणता नै देखाउँछन्; तिनीहरूले जुनसुकै खराब कार्य पनि गर्न सक्छन्। म धेरै ठाउँ गएको छु। मलाई बास दिने कतिपय मानिसहरूले खाना र बासको लागि धेरै रकम लिएका छन्, अनि ती खाना र दैनिक वस्तुहरूको पैसा मण्डलीले तिर्नुपरेको छ। तिमीहरू भन त, आखिर किन यी मानिसहरूमा कुनै विवेक छैन? के म तिनीहरूले तयार गरेको खाना खान योग्य छैनँ र? पहिले तिनीहरूले मलाई स्वागत गर्न इच्छुक छौँ भनी भनेका थिए, तर म पुगेपछि, तिनीहरूले कुनै लाज नमानी यस्तो व्यवहार गरे। के तिनीहरू मानवसमेत हुन् र? के तिनीहरूमा अझै मानवता छ र? चिप्लो नबोल्—तैँले त्यो गर्न सक्दैनस्, तँमा कुनै मानवता छैन, र तँ पशु होस्। तेरो प्रकृति र अहङ्कारले नै तँलाई दोषी ठहराउँछ। मानिसहरूमा अत्यन्तै थोरै विश्‍वास छ। तिनीहरू यति अहङ्कारी र विद्रोही छन् कि तिनीहरूसँग परमेश्‍वरको निम्ति कुनै ठाउँ छैन! के यस्तो हदसम्‍म भ्रष्ट भएको व्यक्ति मानव भनिन लायक हुन्छ? यो त दियाबलस शैतानको प्रतिरूप हो। मानिसहरू सोच्छन्: “तपाईंसँग सत्यता भए पनि, तपाईं अझै पनि व्यक्ति मात्रै हुनुहुन्छ, त्यसकारण तपाईंले के नै गर्न सक्‍नुहुन्छ र? तपाईं मलाई केमा मदत गर्न सक्‍नुहुन्छ? मलाई के गर्न सक्‍नुहुन्छ? मलाई कहाँ लैजान सक्‍नुहुन्छ? म तपाईंलाई तुच्छ ठान्छु। तपाईं परमेश्‍वर भए पनि नभए पनि मलाई मतलब छैन।” तिनीहरूले यसबारेमा वास्तै गर्दैनन्। म त ठोकेरै भन्छु, यदि तिमीहरूको कम्पनीको मालिक तिमीहरूको घरमा आयो भने, तिमीहरूले उसलाई ऊ जान चाहे पनि जान दिनेछैनौ; तिमीहरूले उसलाई आफ्‍नो घरमा दुई दिनसम्‍म बसाउनेछौ, र राम्रोसित उसको सत्कार गर्नेछौँ। त्यसकारण, मानिसहरूले सधैँ अहङ्कारी भएर बोल्‍नु हुँदैन, अरू कसैलाई भन्दा बढी परमेश्‍वरलाई चाहन्छु, सत्यता अभ्यास गर्न अरूभन्दा सिपालु छु, आफैलाई अर्पित गर्न अरूभन्दा उत्तम छु, अरूले भन्दा बढी मूल्य चुकाएको छु, र अरूभन्दा बढी बफादार छु भनेर भन्‍नु हुँदैन। आफ्‍नो धाक नलगा—तँ त्यसो गर्न लायक छैनस्, न त तैँले त्यस्तो मूल्य चुकाएको छस्, न त तैँले वास्तविक काम नै गरेको छस्। तैँले थोरै काम गरेको भए पनि, त्यो तैँले परमेश्‍वरको लागि इमानदारितासाथ आफूलाई अर्पित गरेसरह हुँदैन, परमेश्‍वरप्रतिको पूर्ण बफादारिता, र मृत्युसम्‍मैको समर्पणसरह हुनु त परको कुरा हो। तँ तीनदेखि पाँच वर्षसम्‍म दृढ भई लागिरहन सक्‍लास्, तर समय बित्दै गएपछि, तँ दृढ भई अझै लागिरहन सक्दैनस्, अनि तँ झारातिरुवा बन्‍नेछस्, र गुनासो गर्नेछस्। अरूभन्दा माथि छु भनेर नसोच्। अरूको तुलनामा, तँ उच्‍चस्तरको छैनस्, बरु तिनीहरूभन्दा निकै तल छस्; युगौँयुगका सन्तहरूसँग तैँले आफूलाई तुलना गर्न सक्‍नु त परको कुरा हो। के तँ साँच्‍चिकै हर कुराको धाक लगाउन लायक छस् त? तिमीहरू सबै भन्छौ: “यदि मैले पछि परमेश्‍वरलाई सम्पर्क गरेँ भने, ग्यारेन्टी भयो, म उहाँलाई छल गर्नेछैनँ।” तेरो ग्यारेन्टीको केही समय जाँच गर्न जरुरी छ। म थप मानिसहरूलाई सम्पर्क गर्न अनिच्‍छुक छु; तिनीहरूलाई सम्पर्क गर्नु र तिनीहरूको आचरण देख्‍नु नै मेरो रिस उठ्नलाई काफी छ! यो कुराको कारण मलाई कति रिस उठ्छ भन्‍ने त तिमीहरूमध्ये कतिलाई थाहा नै होला। सत्यता पटक्‍कै नपछ्याउने, अनि सधैँ अरूमाथि नियन्त्रण हासिल गर्न अख्‍तियार चलाउने मानिसहरू देख्दा मलाई विशेष रिस उठ्छ। म तिनीहरूलाई घृणा गर्छु। सत्यता पटक्‍कै नपछ्याउने मानिसहरू निकै खराब हुन्छन्, र तिनीहरूमा मानवता हुँदै हुँदैन; म त्यस्ता मानिसहरूलाई अवश्यै सम्पर्क गर्नेछैनँ। मैले तिनीहरूलाई ध्यान दिँदिनँ भन्‍ने देखेपछि, त्यस्ता मानिसहरूले गुनासो गर्न सक्छन्। यी मानिसहरू कति अनुचित छन्! अहिले, धेरैजसो मानिसहरूलाई सत्यता कसरी पछ्याउने भन्‍ने नै थाहा छैन—तिनीहरूको कद साह्रै सानो छ, र तिनीहरूमा भएको थोरै मानवता र समझशक्ति पनि साह्रै कमजोर छ, त्यसकारण म तिनीहरूसँग कुनै पनि हालतमा उठबस गर्नेछैनँ। यदि तँ यस्तो व्यक्तिसँग दुई दिन मात्र सँगै बसिस् भने, त्यसले तँलाई तुच्छ नजरले हेर्नेछ, र त्यो अहङ्कारी—अत्यन्तै अहङ्कारी—बन्‍नेछ, अनि तैँले जे भने पनि, तेरो कुरा त्यसले सुन्‍नेवालै छैन।

कुनै बेला, म हरप्रकारका आश्रयदाता परिवार र परमेश्‍वरका हरप्रकारका विश्‍वासीहरू भेट्दै मण्डली-मण्डली चहार्ने गर्थेँ। अहिलेचाहिँ किन मलाई धेरै मानिसहरूको सम्पर्कमा आउन मन लाग्‍न छोडेको छ? मानिसहरू अत्यन्तै खराब छन्, तिनीहरूमध्ये धेरैजसोमा न त विवेक न त समझशक्ति नै छ, तिनीहरूसँग परमेश्‍वरको लागि कुनै स्थान छैन, र तिनीहरू उहाँविरुद्ध सधैँ युक्ति रच्दै हिँड्छन्, त्यसकारण मैले मानिसहरूबाट टाढा बस्‍ने, र आफूले गर्नुपर्ने काम मात्रै गर्ने निर्णय गरेको हुँ। कतिपय मानिसहरू भन्छन्: “के परमेश्‍वर हाम्रो माझ जिउनुहुन्‍न र?” म मानिसहरूमाझ जिउँछु, त्यसमा कुनै शङ्का छैन, तर म दुष्टहरूमाझ बस्‍न सक्दिनँ, त्यो साह्रै खतरनाक हुन्छ। ममा आत्मिक शरीर भएको भए बेस हुन्थ्यो, किनभने मानिसहरूमाझ म जे पनि गर्न सक्थेँ—मैले येशूको जस्तै आत्मिक शरीर पाएको भए राम्रो हुन्थ्यो, किनभने उहाँले आफ्‍नो खुसीले काम गर्न सक्‍नुहुन्थ्यो, र मानिसहरूले सताउने आँट गर्ने थिएनन्—तर अहिले ममा देहको सामान्य शरीर, मासुको एकदमै सामान्य शरीर छ, र यसमा अलौकिक कुरा केही पनि छैन, त्यसकारण मानिसहरूले यसलाई स्विकार्न सक्दैनन्; तिनीहरू सधैँ धारणाहरू बनाउँछन् र परमेश्‍वरलाई जाँच्‍न चाहन्छन्। यदि यसप्रकारको स्वभाव भएको यस्तो व्यक्तिलाई अनुशासित र दण्डित गर्ने हो भने, त्यसलाई एक महिना तनाव दिने हो भने, के यसले काम गर्ला जस्तो तिमीहरूलाई लाग्छ? यो त व्यर्थ हुनेछ। एक महिनासम्‍म तनावमा परेपछि तिनीहरू उठ्नेछन् र रिस पोख्‍नेछन्। के तिमीहरूलाई अनुशासन मात्रैले परिवर्तन ल्याउन सक्छ जस्तो लाग्छ? लाग्दैन। त्यसैले त विगतमा म धेरै मानिसहरूको सम्पर्कमा आएको थिएँ, तर तिनीहरूमध्ये थोरैले मात्र सत्यतालाई प्रेम गर्थे। म तिमीहरूलाई के मात्रै भन्‍न सक्छु भने, परमेश्‍वरबाट केही पाउनको लागि मात्रै मानिसहरूले उहाँमा विश्‍वास गर्नु हुँदैन। तैँले बस आफ्‍नो कर्तव्य राम्ररी पूरा गर्ने, र आफ्‍नो सारा शक्ति लगाउनेबारेमा मात्रै ध्यान दिनुपर्छ। यदि तेरो क्षमता कमजोर छ, र प्रयोग गर्न लायक छैन भने, तैँले तुरुन्तै आफ्‍नो स्थान छोडिदिनुपर्छ। तँ आज्ञाकारी र शिष्ट हुनुपर्छ, र गर्नुपर्ने कुरा गर्नुपर्छ, गर्न नहुने कुरा गर्नु हुँदैन, र तँ समझदार हुनुपर्छ। तँ एक व्यक्ति होस्। यदि परमेश्‍वरले तँलाई सास, जीवन, र शक्ति नदिनुभएको भए, तैँले केही पनि गर्न सक्‍नेथिनस्। मानिसहरूले केही पनि माग्‍नु हुँदैन, न त योग्यताहरूको तुलना गर्नु नै हुन्छ; तँमा योग्यताहरू हुनु व्यर्थ छ! यदि मण्डलीले तँलाई अगुवा बनायो भने, त्यो तेरो जिम्‍मेवारी बन्छ, र अरू कसैलाई अगुवा बनायो भने, त्यो तिनीहरूको जिम्‍मेवारी हुन्छ। अवश्य पनि, कामको कुरा आउँदा, तैँले सङ्गति गर्नुपर्छ, तर तैँले योग्यताहरू तुलना गर्दै यस्तो सोच्‍नु हुँदैन: “म त्यो मण्डलीमा धेरै पहिलेदेखि नै योग्य रहेको छु, त्यसकारण तिनीहरूले मलाई आदर गर्नुपर्छ। म सबैभन्दा पाको पनि हुँ, र तिमी मभन्दा कान्छो हौ।” यस्तो कुरा नबोल्, किनभने यो अत्यन्तै अविवेकी कुरा हो। कतिपय मानिसहरू यसो पनि भन्छन्: “मैले परमेश्‍वरको लागि आफैलाई अर्पित गर्नको लागि आफ्‍नै काम छोडेँ, परिवार त्यागेँ, अनि के पाएँ त? मैले केही पनि पाएको छैनँ, र परमेश्‍वरले अझै पनि मानिसहरूलाई भाषण दिनुहुन्छ।” तिमीहरूलाई यी शब्‍दहरू कस्तो लाग्यो? मानिसहरू ठीक ठाउँमा बस्‍नुपर्छ र तिनीहरू सबैभन्दा पहिले तिनीहरू मान्छे हुन्, तिनीहरू भ्रष्ट मानवजाति हुन् भन्‍ने तथ्यप्रति स्पष्ट हुनुपर्छ। यदि तँलाई अगुवा बनाइएको हो भने, अगुवा बन्; अगुवा बनाइएन भने, साधारण विश्‍वासी बनेर बस्; यदि तँलाई काम दिइयो भने, तैँले केही गर्ने मौका पाएको हुन्छस्; यदि तँलाई काम गर्न दिइएन भने, तैँले केही पनि गर्न सक्दैनस्। धाक नलगा—धाक लगाउनु खराब लक्षण हो, र यसले तँ चरम विनाश, अर्थात् मृत्युतिर हिँडिरहेको छस् भन्‍ने प्रमाणित गर्छ। धाक नलगा, र यसको नभन्: “मैले कुनै ठाउँमा केही मानिसहरूलाई विश्‍वासमा ल्याएको छु, त्यसैले तिनीहरू मेरा फल हुन्। म नगएको भए, कसैले पनि यो काम गर्ने थिएन। जब म गएँ, पवित्र आत्‍माले ठूलो काम गर्नुभयो!” यसरी धाक नलगा। बरु, तैँले यसो भन्‍नुपर्छ: “ती मानिसहरूलाई विश्‍वासमा ल्याउन सक्‍नु पवित्र आत्माको कामको परिणाम थियो, किनभने व्यक्तिले त थोरै काम मात्रै गर्न सक्छ। यदि हामीले सुसमाचार प्रचार गर्ने काम सक्‍यौँ, र परमेश्‍वरले हामीलाई घर पठाउनुभयो भने, हामी घर जानेछौँ।” यसो नभन्: “मैले के गलत काम गरेँ र तपाईंले मलाई घर पठाउनुभएको? यदि तपाईं कारण बताउन सक्‍नुहुन्‍न भने, म घर जान्‍नँ!” यस्तो सर्त अघि नसार्। यदि तँसँग यस्तो सर्त छ भने, तेरो स्वभाव विशेष अहङ्कारी छ भन्‍ने प्रमाणित हुन्छ। यदि तैँले गल्ती गरेको छैनस् भने, के तँलाई घर पठाउन सकिँदैन र? यदि तैँले सही काम गरेको छस् भने, के तँलाई घर पठाउन सकिँदैन र? यदि तैँले काम सही रूपमा र राम्ररी गरेको छस् भने पनि, र यदि तँलाई घर पठाइयो भने, तँ घर फर्केर जानैपर्छ। यदि तँलाई निराकरण गरियो भने, तैँले त्यो स्विकार्नुपर्छ र तँ त्यसमा समर्पित हुनुपर्छ। त्यो दायित्व, र जिम्‍मेवारी हो, र तैँले आफ्‍नो प्रतिरक्षा गर्नु हुँदैन। अय्यूबले परमेश्‍वरमा विश्‍वास गर्थ्यो र उहाँको डर मान्‍न र दुष्टताबाट अलग बस्‍नमा मात्रै ध्यान दिन्थ्यो। अय्यूबले केही पनि मागेन, तैपनि यहोवाले उसलाई आशिष्‌ दिनुभयो। कतिपय मानिसहरू भन्छन्: “त्यो त अय्यूब परमेश्‍वरप्रति असल भएकोले हो, त्यसैले नै निश्‍चित रूपमा परमेश्‍वरले तिनलाई आशिष् दिनुभयो; त्यो अय्यूबको विश्‍वास र धर्मी कार्यको निम्ति दिइएको थियो।” यो कुरा गलत हो, यो सट्टामा दिइएको आशिष्‌ थिएन, तर यहोवाले उसलाई आशिष्‌ दिन चाहनुहुन्थ्यो। यहोवाले ऊबाट सबै कुरा खोस्‍नुभएपछि किन उसले गुनासो गरेन? किन उसले यसो भनेन: “म धर्मी व्यवहार गर्छु, म अत्यन्तै योग्य छु, त्यसकारण तपाईंले मसँग यस्तो व्यवहार गर्नु हुँदैन”? यो कुरा कुन गर्नुपर्ने र कुन नगर्नुपर्ने भन्‍ने विषय होइन। जब परमेश्‍वरमाथिको विश्‍वासको कुरा आउँछ, यदि मानिसहरूले सधैँ आफ्‍नै छनौट रोजे भने र सधैँ धारणा र धर्मसिद्धान्तहरूबारे बोले भने, त्यो सही हुँदैन। त्यो त मानव अहङ्कार, र विद्रोह हुन्छ। मानव छनौट भनेकै मानव अशुद्धता हो।

के तिमीहरूले आफ्‍नो अहङ्कारी स्वभाव प्रकट गर्दा त्यसको बारेमा तिमीहरूलाई थाहा हुन्छ? कतिपय मानिसहरूलाई थाहा हुँदैन, र तिनीहरूले यसो भन्छन्: “म अहङ्कारी छैन, र मैले यसभन्दा पहिले कहिल्यै अहङ्कारी कुरा भनेको छैन।” वास्तवमा, तँलाई थाहा नभए पनि, तँसँग अहङ्कारी स्वभाव हुन्छ, तैँले प्रकट मात्रै गरेको हुँदैनस्। तैँले बाहिरी रूपमा यो प्रकट गरेको छैनस् भन्‍ने तथ्यले तँमा अहङ्कारी स्वभाव छैन भनेर प्रमाणित गर्दैन; सायद तेरो हृदय अरूको भन्दा पनि बढी अहङ्कारी रहेको हुनसक्छ, यति हो कि कसरी नाटक गर्ने भन्‍ने तँलाई थाहा छ, त्यसकारण यो प्रकट हुँदैन, तर समझशक्ति भएका मानिसहरूले यो कुरा देख्‍न सक्छन्। त्यसकारण, हरेक अहङ्कारी व्यक्तिमा अहङ्कारी स्वभाव हुन्छ, र यो मानवजातिको सामान्य प्रकृति हो। अहङ्कारी प्रकृति भएका मानिसहरू परमेश्‍वरको आज्ञा उल्लङ्घन गर्न, उहाँको विरोध गर्न, उहाँको निन्दा गर्न र उहाँलाई धोका दिन, र आफैलाई ठूलो बनाउने कामहरू गर्न सक्‍ने हुन्छन्, र त्यो तिनीहरूको आफ्नै स्वतन्त्र राज्य स्थापना गर्ने प्रयास हो। मानौं, एउटा देशका दशौं हजार मानिसले परमेश्‍वरको कामलाई स्वीकार गरे, र परमेश्‍वरका चुनिएका मानिसहरूको नेतृत्व गर्न र रेखदेख गर्नको लागि परमेश्‍वरको घरले तँलाई त्यहाँ पठायो। परमेश्‍वरको घरले तँलाई अधिकार दियो र मैले वा अरू कसैले तँलाई रेखदेख नगरिकन आफै काम गर्ने अनुमति दियो। धेरै महिनापछि, तँ स्वतन्त्र शासक जस्तै भएको हुनेथिइस्, सबै शक्ति तेरो हातमा हुनेथियो, तैँले नै सबै निर्णय गर्नेथिइस्, चुनिएका सबै मानिसहरूले तँलाई तँ परमेश्‍वर होस् जस्तै गरी तेरो आदर गर्नेथिए, तेरो आराधना गर्नेथिए, र तेरो आज्ञापालन गर्नेथिए, तेरो अघि निहुरिनेथिए, हरेक शब्दमा तेरो प्रशंसा गरिरहेका हुनेथिए, तैँले गहिरो अन्तर्दृष्टि सहित प्रचार गर्छस् भनेर भनिरहेका हुनेथिए, तैँले भनेका कुराहरू नै तिनीहरूलाई चाहिएको कुरा हो, तैँले तिनीहरूका खाँचोहरू पूरा गर्न सक्छस् र तिनीहरूलाई डोर्‍याउन सक्छस्, अनि “तिनीहरूको हृदयमा परमेश्‍वरको निम्ति कुनै ठाउँ छैन” भनी निरन्तर दाबी गरिरहेका हुनेथिए। तैँले यो काम कसरी गरेको हुन्छस्? यी मानिसहरू त्यस्तो प्रतिक्रिया दिन सक्ने हुनुले के प्रमाणित गर्छ भने, तैँले गरिरहेको कामले परमेश्‍वरको निम्ति गवाही दिने कार्यलाई पटक्कै समेटेको थिएन; बरु, त्यसले तेरो आफ्नै बारेमा मात्रै गवाही दियो र तँ आफैलाई प्रकट गऱ्यो। तैँले त्यस्तो परिणाम कसरी हासिल गर्न सकिस्? कतिपय मानिसहरू भन्छन्, “म जुन सङ्गति गर्छु त्यो सत्यता हो; मैले निश्चय नै कहिल्यै पनि आफ्नै गवाही दिएको छैनँ!” तेरो यस्तो आचरण—त्यो व्यवहार—भनेको परमेश्‍वरको स्थानमा बसेर मानिसहरूसँग सङ्गति गर्न खोज्ने कोसिस हो, र यो एक भ्रष्ट मानिसको स्थितिमा खडा भएर सङ्गति गर्ने कार्य होइन। तैँले भन्ने सबै सतही कुरा र अरूबाट माग गर्ने कुरा हो; तँ आफैसँग त्यसको कुनै सरोकार हुँदैन। त्यसकारण, तैँले प्राप्त गर्ने परिणाम भनेको मानिसहरूलाई तेरो पूजा गर्न लाउनु, अनि तँप्रति ईर्ष्या गर्न लाउनु र तिनीहरू सबै तँमा समर्पित नओउञ्जेल, तेरो साक्षी नदिउञ्जेल, तँलाई उच्च नपारुञ्‍जेल र उच्च स्वर्गसम्म तेरो चापलुसी नगरुञ्‍जेल आखिरीसम्म तेरो प्रशंसा गर्न लगाउनु हो। जब त्यस्तो हुन्छ, तँ समाप्त भएको हुनेछस्; तँ असफल भएको हुनेछस्! के तिमीहरू सबै अहिले यही मार्गमा छैनौ र? यदि तँलाई एक-दुई हजार वा एक-दुई लाख मानिसहरूको नेतृत्व गर्न आग्रह गरियो भने, तँ अति प्रसन्न हुनेछस्। तैँले अहङ्कार पैदा गर्छस् र परमेश्‍वरको स्थान ओगट्ने, उहाँजस्तै बोल्ने र हाउभाउ गर्ने कोसिस गर्छस्, र तँलाई के लगाउने, के खाने, वा कसरी हिँड्ने भनी थाहा हुँदैन। तँ जीवनको सहजताहरूमा आनन्द गरेर बस्थिस् र आफैलाई उच्‍च ठान्थिस्, अनि साधरण दाजुभाइ-दिदीबहिनीहरूसित भेट गर्ने झमेला गर्नेथिइनस्। तँ अत्यन्तै पतन हुन थाल्थिस्, र प्रधान स्वर्गदूतलाई जस्तै तँलाई उदाङ्गो पारेर बाहिर हटाइनेथियो, अनि एक्कासि प्रहार गरी ढालिनेथियो। तिमीहरू सबै यसो गर्न सक्षम छौ, होइन र? त्यसो भए, तिमीहरूले के गर्नुपर्छ? यदि एक दिन तिमीहरूलाई हरेक देशको सुसमाचारको कामको जिम्‍मेवारी दिने प्रबन्धहरू मिलाइयो, र तिमीहरू ख्रीष्ट-विरोधीको मार्गमा हिँड्न सक्‍ने अवस्थामा थियौ भने, त्यो कामलाई कसरी फैलाउन सकिन्छ? के यो समस्याग्रस्त हुनेथिएन र? त्यसपछि, कसले तिमीहरूलाई बाहिर जान दिने आँट गर्नेथियो र? त्यहाँ पठाइएपछि, तँ कहिल्यै फर्केर आउनेथिइनस्; तैँले परमेश्‍वरले भन्नुभएको कुनै पनि कुरामा ध्यान दिनेछैनस्, र तैँले आफ्‍नै प्रदर्शन गरिरहेको र आफ्नै गवाही दिइरहेको मात्र हुनेछस्, मानौं तैँले मानिसहरूलाई मुक्तिमा ल्याइरहेको छस्, परमेश्‍वरको काम गर्दैछस्, र मानिसहरूलाई परमेश्‍वर प्रकट हुनुभएको छ र यहाँ काम गरिरहनुभएको छ जस्तो महसुस गराउँछस्—र जब मानिसहरूले तेरो पूजा गर्छन्, तँ आनन्दले भरिन्छस् र तिनीहरूले तँसित परमेश्‍वरलाई जस्तो व्यवहार गरे भने, तैँले कुनै विरोध नगरिकन त्यो कुरालाई स्वीकार गर्छस्। तँ त्यो स्तरमा पुगेपछि तँ नाश हुन्छस्, तँ खतम हुनेछस्; तँलाई त्यागिनेछ। यस किसिमको अहङ्कारी प्रकृतिले थाहै नपाई तँलाई नाश पार्दछ। यो ख्रीष्ट-विरोधीको मार्गमा हिँड्ने व्यक्तिको उदाहरण हो। यस्तो स्थितिमा पुगेका मानिसहरूले सबै चेतना गुमाएका हुन्छन्, तिनीहरूका विवेक र समझले काम गर्न छोडेको हुन्छ, र प्रार्थना वा खोजी कसरी गर्ने तिनीहरूलाई त्यो समेत थाहा हुँदैन। तैँले यस्तो सोच्‍ने दिन आओस् भनेर नपर्खी: “मैले आफूलाई नियाल्‍नुपर्छ, र इमानदारिताको साथ प्रार्थना गर्नुपर्छ!” त्यो बेलासम्‍म ढिला भइसकेको हुनेछ। तँलाई यस कुराको बारेमा अग्रिम रूपमा थाहा हुनुपर्छ; तैँले खोजी गर्नुपर्छ: “आफ्‍नो बारेमा गवाही नदिई परमेश्‍वरलाई गवाही दिनको लागि, आफ्‍नो कर्तव्य राम्ररी पूरा गर्नको लागि मैले कस्तो व्यवहार गर्नुपर्छ? अरूसँग सङ्गति गर्नको लागि, र अरूलाई अगुवाइ गर्नको लागि मैले के-कस्ता विधिहरूको प्रयोग गर्नुपर्छ?” तैँले यसरी नै तयारी गर्नुपर्ने हुन्छ। यदि एक दिन तिमीहरूलाई बाहिर काम गर्न पठाउने बन्दोबस्त गरियो, र तिमीहरू अझै पनि आफूलाई उचाल्‍न र आफ्‍नो गवाही दिन सक्‍ने अवस्थामा छौ, जसले गर्दा तिमीहरूको मातहतमा भएका धेरै मानिसहरू बरबाद हुन्छन् भने, तिमीहरू समस्यामा हुनेछौ, र पछि तिमीहरूले परमेश्‍वरको दण्ड भोग्‍नेछौ! के मैले तिमीहरूलाई यी वचनहरू भन्‍नु ठीक हुन्छ? मैले भन्‍नुभन्दा पहिले, तिमीहरूले त्यसो गर्न सक्थ्यौ होला; मैले भनेपछि पनि तिमीहरू अझै त्यसो गर्न सक्छौ भने, के तिमीहरू समस्यामा हुँदैनौ र? तिमीहरू सबैले आफ्‍नो काम कसरी गर्ने, र कसरी आफूलाई उचित रूपमा प्रस्तुत गर्ने त्यसको बारेमा विचार गर्नुपर्ने हुन्छ। तिमीहरूले भन्‍ने र गर्ने, तिमीहरूको हरेक व्यवहार र चालचलन, हरेक बोलीवचन र काम, र तिमीहरूको हृदयको हरेक अभिप्राय सबै मापदण्ड अनुरूप हुनुपर्छ; एउटै कुरालाई पनि छुटाउनु हुँदैन, र तिमीहरूले कुनै पनि उम्कने बाटोको फाइदा लिनु हुँदैन। अहङ्कार मानिसको एउटा प्रकृति भए पनि, र यसलाई परिवर्तन गर्न सहज नभए पनि, मानिसहरूले आफ्‍नो अहङ्कारी स्वभावको बारेमा जान्‍नुपर्छ र अभ्यासका सिद्धान्तहरू बुझ्‍नुपर्छ। तैँले यो कुरा बुझ्‍नैपर्छ: “यदि केही मण्डलीहरूलाई मेरो जिम्‍मामा दिइयो भने, परमेश्‍वरको स्थान नलिनको लागि मैले कस्तो व्यवहार गर्नुपर्छ? अहङ्कारी नहुनको लागि मैले कस्तो व्यवहार गर्नुपर्छ? मैले उचित रूपमा कसरी व्यवहार गर्न सक्छु? मानिसहरूलाई परमेश्‍वरको अघि ल्याउन, र उहाँको गवाही दिनको लागि मैले कसरी व्यवहार गर्न सक्छु?” तैँले यी मामलाहरूलाई स्पष्ट रूपमा नबुझेसम्‍म मनन गर्नुपर्छ। मानौँ कसैले तँलाई “के तपाईंले मण्डलीहरूलाई राम्ररी नेतृत्व गर्न सक्‍नुहुन्छ?” भनेर सोध्यो र, तैँले “सक्छु” भनेर भनिस्, तर तैँले मानिसहरूलाई आफ्‍नो उपस्थितितिर डोर्‍याइस्—तिनीहरू परमेश्‍वरमा होइन, तर तँमा समर्पित भए भने—के यो समस्या हुनेछैन र? अगुवा वा सेवकको रूपमा, तँलाई मानिसहरूलाई परमेश्‍वरको अघि ल्याउनु भनेको के हो वा आफ्‍नो अघि ल्याउनु भनेको के हो भन्‍ने थाहा छैन भने, तैँले कसरी परमेश्‍वरको सेवा गर्न सक्छस्? के तँ परमेश्‍वरको प्रयोगको लागि उपयुक्त हुन सक्छस्? अवश्य नै हुँदैनस्। के अरू मानिसहरूलाई आफ्‍नो अघि ल्याउन सक्‍ने मानिसहरू सबै ख्रीष्ट-विरोधीहरू होइनन् र? यदि कसैले परमेश्‍वरमा विश्‍वास गर्छ, तर उसको हृदयमा परमेश्‍वरको निम्ति कुनै ठाउँ छैन, उसले उहाँको डर मान्दैन, उसमा उहाँमा समर्पित हुने हृदय, वा इच्छा छैन भने, त्यो व्यक्तिले परमेश्‍वरमा विश्‍वास गर्दैन। त्यसोभए, तिनीहरूले वास्तवमा कसलाई विश्‍वास गर्छन्? यसको बारेमा आफै विश्‍लेषण गर्। पछि यसो नभन्: “म अहङ्कारी छैन, म असल व्यक्ति हुँ, र म असल कुराहरू मात्रै गर्छु”—यी शब्‍दहरूले साह्रै केटाकेटीपन देखाउँछन्! अरू सबै अहङ्कारी छन्, तर के तँ चाहिँ छैनस्? त्यसकारण तेरो खुलासा भएको छ, तर तँ आफैलाई यो कुरा थाहा छैन, र पनि म अहङ्कारी छैन भनेर भन्छस्—तँ कति लाज पचेको व्यक्ति होस्! तँ यति सुस्त छस् कि तँ कसरी प्रकट हुन्छस् त्यसले तँलाई परक पार्दैन! के मैले यी शब्‍दहरू बोल्‍नुको उद्देश्‍य तिमीहरूलाई थाहा छ? म किन यसरी मानिसहरूको खुलासा गर्छु? मैले यसरी खुलासा गरिनँ भने, के तिनीहरूले आफूलाई चिन्‍नेछन्? मैले यसरी खुलासा गरिनँ भने, मानिसहरूले आफूलाई अझै पनि निकै असल ठान्छन्, राम्ररी काम गर्छु भन्‍ने ठान्छन्, तिनीहरूमा औँल्याउनुपर्ने कुनै त्रुटि छैन, र तिनीहरू सबै हिसाबले ठीक छन् भन्‍ने सोच्‍नेछन्। तिनीहरू सबै ठीक भए पनि, तिनीहरू अहङ्कारी स्थितिमा हुनु हुँदैन, न त तिनीहरूले आफूलाई सुयोग्य ठान्‍न मिल्छ, न त तिनीहरूले घमण्ड नै गर्न मिल्छ। म मानिसहरूलाई मृत्यु दण्ड दिन, वा तिनीहरूले मुक्ति पाउन सक्दैनन् भनेर बताउनको लागि होइन, तर साँचो रूपमा आफूलाई चिन्‍न, आफ्‍नो भ्रष्ट सार र प्रकृति बुझ्‍न तिनीहरूलाई सहयोग गर्नको लागि यसरी तिनीहरूको स्थिति खुलासा गर्छु, ताकि तिनीहरूले आफ्‍नो बारेमा साँचो ज्ञान हासिल गर्न सकून्। यसद्वारा तिनीहरूले आफ्‍नो भ्रष्ट स्वभावलाई त्याग्‍ने प्रयास गर्ने हुनाले यो फाइदाजनक हुन्छ। मैले मानिसहरूलाई खुलासा र निराकरण गर्दा बोलेका मेरा वचनहरूलाई तिमीहरूले सही रूपमा लिन सक्छौ, निष्क्रिय कुराबाट जोगिन सक्छौ, आफ्‍नो कर्तव्य राम्ररी पूरा गर्न सक्छौ, परमेश्‍वरको घरका मामलाहरूलाई आफ्‍नै ठान्‍न सक्छौ, र लापरवाह नबनी जिम्‍मेवारी लिन सक्छौ, परमेश्‍वरप्रति बफादार हुन सक्छौ भने, यो मनोवृत्ति सही हुन्छ, र तिमीहरूले आफ्‍नो कर्तव्य राम्ररी पूरा गर्न सक्‍नेछौ।

कतिपय मानिसहरूले व्यवहार गर्दा प्रायजसो सिद्धान्तहरू उल्‍लङ्घन गरिरहन्छन्। तिनीहरूले काटछाँट वा निराकरण स्वीकार गर्दैनन्, अरूले भनेको कुरा साँचो हो भनेर तिनीहरूलाई हृदयमा स्पष्ट थाहा हुन्छ, तर तिनीहरूले ती कुरालाई स्वीकार गर्दैनन्। त्यस्ता मानिसहरू अत्यन्तै अहङ्कारी र आत्मधर्मी हुन्! तिनीहरू अहङ्कारी हुन् भनेर म किन भन्छु? यदि तिनीहरूले काटछाँट वा निराकरण स्वीकार गर्दैनन् भने, तिनीहरू अज्ञाकारी होइनन्, अनि के अनाज्ञाकारिता अहङ्कार होइन र? तिनीहरूलाई आफूले राम्रो काम गरिरहेको छु भन्‍ने लाग्छ, कुनै गल्ती गर्छु भन्‍ने लाग्दैन, यसको अर्थ, तिनीहरूले आफूलाई चिनेका हुँदैनन्, जुन अहङ्कार हो। त्यसकारण, तिमीहरूले अलि-अलि गर्दै भए पनि विश्‍लेषण गर्नुपर्ने केही कुराहरू छन्। तिमीहरूले मण्डलीको काम गर्ने क्रममा, अरूको तारिफ पाउँछौ, र तिनीहरूले सुझाव दिन्छन्, र सङ्गतिमा तिनीहरूले खुलस्त कुरा गर्छन् भने, तिमीहरूले आफ्‍नो काम राम्ररी पूरा गरेका छौ भन्‍ने यसले प्रमाणित गर्छ। यदि तँद्वारा तिनीहरू सधैँ बन्धनमा पर्छन् भने, तिनीहरूले क्रमिक रूपमा तेरो वास्तविकता थाहा पाउनेछन्, र आफूलाई तँबाट अलग गर्नेछन्, र यसले तँमा सत्यताको वास्तविकता छैन भन्‍ने प्रमाणित गर्छ, त्यसकारण तैँले भन्‍ने हरेक कुरा अरूलाई बन्धनमा पार्ने धर्मसिद्धान्तका शब्‍दहरू मात्रै हुन्छन्। कतिपय मण्डली अगुवाहरूलाई बर्खास्त गरिन्छ, तर किन गरिन्छ? किनभने तिनीहरूले सधैँ धर्मसिद्धान्तका शब्‍दहरू मात्रै बोल्छन्, र आफ्‍नो धाक लगाउँछन् र आफ्‍नो गवाही दिन्छन्। तिनीहरूले तिनीहरूलाई प्रतिरोध गर्नु भनेको परमेश्‍वरलाई विरोध गर्नु हो, र यस्तो परिस्थितिको बारेमा माथि रिपोर्ट गर्ने जोकोही व्यक्तिले मण्डलीको काममा बाधा दिइरहेका हुन्छन् भनेर भन्छन्। यो कस्तो समस्या हो? ती मानिसहरू यति अहङ्कारी भइसकेका हुन्छन् कि तिनीहरूसँग कुनै समझशक्ति बाँकी हुँदैन। के यसले ख्रीष्ट-विरोधीहरूको रूपमा रहेको तिनीहरूको साँचो रङ्ग देखाउँदैन र? के यो तिनीहरूले आफ्‍नै स्वतन्त्र राज्य स्थापना गर्ने कार्यको सुरुवात होइन र? भर्खरै विश्‍वास गरेका कतिपय मानिसहरूले तिनीहरूको उपासना गर्छन् र तिनीहरूको गवाही दिन्छन्, र तिनीहरूले यस कुराप्रति धेरै आनन्द लिन्छन्, र खुसी हुन्छन्। यस्तो अहङ्कारी व्यक्ति पहिले नै खतम भइसकेको हुन्छ। “मेरो विरोध गर्नु भनेको परमेश्‍वरको विरोध गर्नु” हो भन्‍न सक्‍ने व्यक्ति पहिले नै आजको पावल बनिसकेको हुन्छ; यो भनाइ र पावलले भनेको कुराको बीचमा कुनै भिन्‍नता छैन: “किनकि मेरो निम्‍ति जिउनु ख्रीष्‍ट हो।” के यस्तो कुरा गर्ने मानिसहरू खतरामा हुँदैनन् र? तिनीहरूले स्वतन्त्र राज्य स्थापना गरेनन् भने पनि, तिनीहरू पक्‍का ख्रीष्ट-विरोधीहरू नै हुन्छन्। यदि त्यस्तो व्यक्तिले मण्डलीको नेतृत्व गर्‍यो भने, मण्डली तुरुन्तै ख्रीष्ट-विरोधीहरूको राज्य बन्‍नेछ। मण्डली अगुवा बनेपछि, कतिपय मानिसहरूले उत्कृष्ट प्रवचन र धाक दिने कार्यमा, ध्यान दिन्छन्, विशेष गरी रहस्यहरूको कुरा गर्छन् ताकि मानिसहरूले तिनीहरूलाई आदर गरून्, जसको परिणाम स्वरूप मानिसहरू सत्यताको वास्तविकताबाट झन्-झन् टाढा जान्छन्। यसले गर्दा धेरैजसो मानिसहरूले आत्मिक सिद्धान्तहरूको पूजा गर्न थाल्छन्। जसले उत्कृष्ट रूपमा बोल्छन्, मानिसहरूले त्यसैको कुरा सुन्छन्; जसले जीवन प्रवेशको कुरा गर्छन्, मानिसहरूले तिनीहरूलाई कुनै ध्यान दिँदैनन्। के यो मानिसहरूलाई पथभ्रष्ट बनाउनु होइन र? यदि कसैले सत्यताको वास्तविकतामा सङ्गति गर्‍यो भने, कसैले पनि सुन्दैन, अनि त्यो एउटा समस्या हो। यो व्यक्तिले बाहेक कसैले पनि मण्डलीको नेतृत्व गर्न सक्दैन, किनभने हरेकले आत्मिक सिद्धान्तहरूको उपासना गर्छन्; आत्मिक सिद्धान्तहरू बताउन नसक्‍ने मानिसहरू त तिनीहरूका बीचमा खडा नै हुन सक्दैनन्। के त्यस्तो मण्डलीले पवित्र आत्‍माको कार्य प्राप्त गर्न सक्छ? के मानिसहरू सत्यताको वास्तविकतामा प्रवेश गर्न सक्छन्? किन सत्यताको बारेमा दिइने सङ्गतिलाई र बताइने वास्तविक अनुभवहरूलाई इन्कार गरिन्छ, यहाँसम्‍म कि तिनीहरू मैले सत्यतामा सङ्गति गरेको समेत सुन्‍न चाहँदैनन्? यसले के प्रमाणित गर्छ भने तिनीहरू पहिले नै यी मानिसहरूको छल र नियन्त्रणमा परिसकेका छन्। यी मानिसहरू परमेश्‍वरमा समर्पित हुनुको सट्टा तिनीहरूको कुरा सुन्छन् र तिनीहरूमा नै समर्पित हुन्छन्। यी मानिसहरू परमेश्‍वरमा होइन तर आफ्‍ना अगुवाहरूप्रति समर्पित हुने खालका मानिसहरू हुन् भन्‍ने कुरा पक्‍का हुन्छ। परमेश्‍वरमा साँचो विश्‍वास गर्ने र सत्यतालाई पछ्याउने मानिसहरू मानिसलाई उपासना गर्ने वा पछ्याउने मानिसहरू होइनन्; तिनीहरूको हृदयमा परमेश्‍वरको लागि ठाउँ हुन्छ, र तिनीहरूले परमेश्‍वरको डर मान्छन्, त्यसोभए तिनीहरू कसरी मानिसहरूको बन्धनमा पर्न सक्छन्? तिनीहरू सत्यताको वास्तविकता नभएका झूटो अगुवाको अधीनमा कसरी आज्ञाकारी भएर बस्‍न सक्छन्? सत्यताको वास्तविकता भएको, परमेश्‍वरको डर मान्‍ने र दुष्टताबाट अलग बस्‍ने व्यक्तिप्रति नै झूटो अगुवा सबैभन्दा बढी डराउँछ। यदि कसैसँग सत्यता छैन, तैपनि उसले अरूलाई आफ्‍नो आज्ञापालन गर्न लगाउँछ भने, के त्यो सबैभन्दा अहङ्कारी दियाबलस वा शैतान होइन र? यदि तैँले मण्डलीमा एकाधिकार कायम गर्छस् वा परमेश्‍वरका चुनिएका मानिसहरूलाई नियन्त्रण गर्छस् भने, तैँले परमेश्‍वरलाई चिढ्याएको हुन्छस् र आफूलाई बरबाद गरेको हुन्छस्, अनि तैँले पश्‍चात्ताप गर्ने मौका समेत नपाउन सक्छस्। तिमीहरू हरेक जना होशियार हुनुपर्ने हुन्छ; यो अत्यन्तै खतरनाक कुरा हो, र कुनै पनि व्यक्तिले सहजै गर्न सक्‍ने कुरा हो। कतिपयले यसो भन्‍न सक्छन्: “म त्यस्तो गर्दिनँ, र म आफ्‍नो गवाही दिँदिनँ!” किनभने तैँले काम गरेको त्यति धेरै भएको छैन। पछि, तैँले यसो गर्ने दुस्साहस गर्नेछस्। तँ बिस्तारै साहसी बन्दै जानेछस्—तैँले जति यसो गर्छस्, तँ त्यति नै साहसी हुँदै जानेछस्। यदि तैँले नेतृत्व गरेका मानिसहरूले तेरो बारेमा धाक दिन्छन् र तेरो कुरा सुन्छन् भने, तँलाई स्वाभाविक रूपमै तँ उच्‍च स्थानमा छस्, तँ उत्कृष्ट छस् भन्‍ने महसुस हुन्छ: “हेर त, म त निकै राम्रो छु। म सबै मानिसहरूलाई नेतृत्व गर्न सक्छु, र तिनीहरू सबैले मेरो कुरा सुन्छन्; मेरो कुरा नसुन्‍ने मानिसहरूलाई म दमन गर्छु। यसले मसँग काम गर्ने क्षमता छ, र म काम गर्न लायक छु भन्‍ने प्रमाणित गर्छ।” समय बित्दै जाँदा, तेरो प्रकृतिको अहङ्कारी तत्वहरू प्रकट हुन थाल्छन्, र तँ यति अहङ्कारी भएको हुन्छस् कि तैँले आफ्‍नो समझ गुमाएको हुन्छस्, र तँ खतरामा हुन्छस्। के तँ यो कुरालाई स्पष्ट रूपमा देख्‍न सक्छस्? तैँले आफ्‍नो अहङ्कारी र अनाज्ञाकारी स्वभाव प्रकट गर्ने बित्तिकै तँ समस्यामा पर्छस्। मैले बोल्दा पनि तैँले सुन्दैनस्, र परमेश्‍वरको घरले तँलाई बर्खास्त गर्छ, तर पनि तैँले अझै यसो भन्‍ने दुस्साहस गर्छस्: “पवित्र आत्माले यो कुरा प्रकट गर्नुभएको होस्।” तैँले यसो भनेको तथ्यले नै तँ सत्यतालाई स्विकार्दैनस् भन्‍ने प्रमाणित गर्छ। तेरो विद्रोह अत्यन्तै ठूलो छ—यसले तेरो प्रकृति र सारलाई खुलासा गरेको छ। तैँले परमेश्‍वरलाई पटक्‍कै चिनेको छैनस्। त्यसकारण, तिमीहरूले आफूलाई नजिकबाट नियालिरहन सक भनेर मैले आज यो सब कुरा भनेको हुँ। आफूलाई उचाल्‍ने वा आफ्‍नो गवाही दिने नगर। मानिसहरूले आफ्‍नै स्वतन्त्र राज्य स्थापना गर्ने प्रयास गर्न सक्छन्, किनभने तिनीहरू सबैलाई पद, सम्पत्ति र वैभव, अभिमान, उच्‍च हैसियतको सेवक बन्‍न, र शक्ति प्रदर्शन गर्न चाहन्छन्: “हेर त मैले कति कडाइका साथ यी वचनहरू बोलेँ। मैले धम्की दिने शैलीमा व्यवहार गर्ने बित्तिकै, तिनीहरूले साहस गुमाए र तिनीहरू लुरुक्‍क भए।” यस्तो शक्ति प्रदर्शन नगर; यसो गरेर केही काम छैन, र यसले केही प्रमाणित गर्दैन। यसले तँ निकै अहङ्कारी छस्, र तेरो स्वभाव खराब छ भन्‍ने मात्रै प्रमाणित गर्छ; यसले तँमा कुनै क्षमता छ भनेर प्रमाणित गर्दैन, न त तँमा सत्यताको वास्तविकता छ भनेर नै प्रमाणित गर्छ। केही वर्षसम्‍म प्रवचन सुनेपछि, के तिमीहरूले आफूलाई चिनेका समेत छौ? के तिमीहरूलाई आफू खतरनाक परिस्‍थितिमा छु भन्‍ने लाग्दैन? यदि परमेश्‍वरले मान्छेलाई मुक्ति दिन नबोल्‍नुभएको र काम नगर्नुभएको भए, के तिमीहरूले स्वतन्त्र राज्य स्थापना गरिरहेका हुनेथिएनौ र? के तिमीहरू आफ्‍नो जिम्‍मामा रहेका मण्डलीहरूमा एकाधिकार जमाउन, ती मानिसहरूमध्ये कोही पनि तिमीहरूको नियन्त्रणबाट उम्कन नसकून्, तिनीहरूले तिमीहरूको कुरा सुनून् भनेर तिनीहरूलाई आफ्‍नो अधीनमा राख्‍न चाहँदैनौ र? तैँले यसो गर्ने बित्तिकै मानिसहरूलाई नियन्त्रण गर्छस् भने, तँ दियाबलस, शैतान होस्। तँमा यस्ता सोचाइहरू आउनु अत्यन्तै खतरनाक हुन्छ; तैँले पहिले नै ख्रीष्ट-विरोधीको मार्गमा पाइला चालिसकेको हुन्छस्। यदि तैँले आत्म-चिन्तन गरिनस् भने, र तैँले आफ्‍ना पापहरू परमेश्‍वरको अघि स्विकारेर पश्‍चात्ताप गरिनस् भने, तँलाई अवश्य नै पन्छाइनेछ, र परमेश्‍वरले तँलाई कुनै ध्यान दिनुहुनेछैन। परमेश्‍वरको इच्‍छा अनुरूप हुनको लागि, र तैँले परमेश्‍वरको स्वभावलाई चिढ्याउँदैनस् भनेर पक्‍का गर्नको लागि आफूले कसरी पश्‍चात्ताप गर्ने, आफूलाई कसरी परिवर्तन गर्ने भन्‍ने थाहा हुनुपर्छ। परमेश्‍वरको घरले तँ ख्रीष्ट-विरोधी होस् भनेर निर्धारित गरेर तँलाई निकालिञ्‍जेलसम्‍म पर्खेर नबस्—त्यो बेलासम्‍म ढिला भइसकेको हुनेछ।

शरद, १९९७


प्रार्थनाको महत्त्व र त्यसको अभ्यास

तिमीहरू हाल परमेश्‍वरको प्रार्थना कसरी गर्छौ? यसमा के-कसरी धार्मिक प्रार्थनाभन्दा सुधार आएको छ? प्रार्थनाको महत्त्वबारे वास्तवमा तिमीहरूले के बुझेका छौ? के यी सवालहरूबारे मनन गरेका छौ? प्रार्थना नगर्ने हरेक व्यक्ति परमेश्‍वरबाट टाढिन्छ, र प्रार्थना नगर्नेहरू सबैले आफ्नै इच्छा पछ्याउँछन्। प्रार्थनाको अनुपस्थितिले परमेश्‍वरसँगको दूरी र परमेश्‍वरप्रतिको विश्‍वासघात जनाउँछ। प्रार्थनासम्बन्धी तिमीहरूको वास्तविक अनुभव कस्तो छ? परमेश्‍वर र मानिसहरूबीचको सम्बन्ध तिनीहरूको प्रार्थनाबाट देख्‍न सकिन्छ। तैँले गरेको कामको नतिजाको निम्ति ब्रदर-सिस्टरहरूले तेरो प्रशंसा गर्दा, तँ कस्तो व्यवहार गर्छस्? मानिसहरूले सुझाव दिँदा, तँ कस्तो प्रतिक्रिया दिन्छस्? तँ परमेश्‍वरसामु प्रार्थना गर्छस्? समस्या वा कठिनाइहरू आइपर्दा त तिमीहरू सबैजना प्रार्थना गर्न समय निकाल्छौ, तर के आफू राम्रो अवस्थामा नहुँदा पनि परमेश्‍वरको प्रार्थना गर्छौ त? के आफूले भ्रष्‍टता प्रकट गर्दा प्रार्थना गर्छौ? के साँचो रूपमा प्रार्थना गर्छौ? यदि साँचो रूपमा प्रार्थना गर्दैनौ भने तिमीहरू अघि बढ्न सक्दैनौ। विशेषतः भेलाहरूमा, तिमीहरूले प्रार्थना र प्रशंसा चढाउनुपर्छ। केही मानिसहरूले धेरै वर्षदेखि परमेश्‍वरमा विश्‍वास गरेका छन्, तर दुर्भाग्यवश, तिनीहरू प्रायः प्रार्थना गर्दैनन्। धर्मसिद्धान्तका केही शब्दहरू बुझेपछि, तिनीहरू आफूले सत्यता बुझेको, कद प्राप्‍त गरेको भन्ठान्दै अहङ्कारी बन्छन्, र तिनीहरू आफैमा धेरै खुसी महसुस गर्छन्। परिणामस्वरूप, तिनीहरू यस प्रकारको असामान्य अवस्थामा अल्झन्छन्, र अर्कोपटक प्रार्थना गर्न आउँदा तिनीहरूसँग भन्नको लागि केही पनि हुँदैन, र तिनीहरूमा पवित्र आत्माको काम पनि हुँदैन। जब व्यक्तिले आफ्नो अवस्था नियन्त्रण गर्न सक्दैन, उसले थोरै काम गरेपछि नै परिश्रमको फलको आनन्द लिन पनि सक्छ—वा ऊ नकारात्मक बन्‍न, आफ्नो काममा सुस्त हुन, र थोरै कठिनाइ सामना गर्दा नै कर्तव्य निभाउन छोड्न सक्छ, र यो अत्यन्तै खतरनाक हुन्छ। विवेक वा समझ नभएका मानिसहरू यस्तै हुन्छन्। धेरैजसो मानिसहरू आफूलाई कठिनाइ आइपर्दा, वा कुनै कुरालाई पूर्ण रूपमा बुझ्न नसक्दा मात्र प्रार्थना गर्नको लागि समय निकाल्छन्। तिनीहरू आफूलाई शंका र अनिर्णयले सताउँदा, वा आफूले भ्रष्‍ट स्वभाव प्रकट गर्दा मात्र प्रार्थना गर्छन्। समस्या पर्दा मात्र तिनीहरू प्रार्थना गर्छन्। यो सामान्य हो। तर आफ्नो कामको परिणाम प्राप्‍त गर्दा पनि तैँले प्रार्थना गर्नुपर्छ र परमेश्‍वरलाई धन्यवाद दिनुपर्छ। यदि तैँले खुशी हुनमा मात्र ध्यान दिइस् र प्रार्थना गरिनस् भने, र सधैं प्रफुल्लित भएर यी भावनाहरूको आनन्द लिइस्, तर परमेश्‍वरको कृपा बिर्सिइस् भने, यो पूर्णतया समझ गुमेको अवस्था हो। जब तँ परमेश्‍वरबाट अत्यन्तै धेरै टाढिन्छस्, कहिलेकाहीँ तँलाई अनुशासनको सामना गर्न लगाइन्छ; वा सायद काम गर्ने प्रयास गर्दा तँ आफै पर्खालमा ठोक्किन पुग्छस्; वा तैँले गल्ती गरेर तेरो निराकरण गरिँदा, तँलाई मुटु छेड्ने शब्दहरू सुन्न लगाइन्छ, र तैँले दबाब वा दुःख सहनुपर्छ, तर यी सबै तैँले परमेश्‍वरको अपमान गर्न ठ्याक्कै केचाहिँ गरेँ भन्ने थाहा नपाई सहनुपर्छ। वास्तवमा, परमेश्‍वरले तँलाई अनुशासित तुल्याउन, तँलाई पीडा दिन र परिष्कृत पार्नको लागि प्राय: बाह्य वातावरणहरू प्रयोग गर्नुहुन्छ, र अन्त्यमा जब तँ परमेश्‍वरसामु जान्छस् र प्रार्थना गर्दै मनन गर्छस्, तैँले आफ्नो अवस्था गलत छ—आत्मसन्तुष्‍टि, घमण्ड र सायद आत्मप्रशंसाले भरिएको छ भन्ने महसुस गर्छस्, र तैँले आफैलाई घिनाउँछस्, र पूर्णतया पछुतो मान्छस्। एकचोटि परमेश्‍वरलाई प्रार्थना गरेर गल्ती स्विकारेपछि, तैँले आफैलाई घृणा गर्न थाल्नेछस् र प्रायश्‍चित गर्न मन गर्नेछस् र यस समयमा तेरो गलत अवस्था आफै सुध्रिन थाल्नेछ। जब मानिसहरूले साँचो रूपमा प्रार्थना गर्छन्, तब पवित्र आत्माले उहाँको काम गर्नुहुन्छ, र एक निश्‍चित अनुभूति, वा अन्तर्दृष्‍टि दिनुहुन्छ, जसले तिनीहरूलाई असामान्य अवस्थाबाट बाहिर आउन मद्दत गर्छ। प्रार्थना गर्नु भनेको केही कुरा खोज्नु, केही औपचारिकताहरू निभाउनु अनि त्यतिमै त्यो कुरा सक्‍नु होइन। आफूलाई परमेश्‍वर चाहिँदा प्रार्थनाका केही शब्दहरू बोल्नु र नचाहिँदा केही नगर्नु प्रार्थना होइन। यदि लामो समयसम्म प्रार्थना गरेनौ भने, बाहिरबाट हेर्दा तिमीहरूको अवस्था सामान्यजस्तो देखिए पनि, तिमीहरूले जे मन लाग्यो त्यही गर्दै आफ्नो कर्तव्य निर्वाहमा आफ्नै इच्छाशक्तिमा भर पर्नुपर्नेछ, र यसो गरिरहेमा तिमीहरू सिद्धान्तहरूअनुरूप काम गर्न नसक्ने हुनेछौ। तिमीहरूले यदि लामो समयसम्म परमेश्‍वरलाई प्रार्थना गरेनौ भने, पवित्र आत्माले कहिल्यै पनि तिमीहरूलाई अन्तर्दृष्‍टि वा ज्योति दिनुहुनेछैन। तिमीहरूले कर्तव्य पालन गरेछौ भने पनि, नियमको पालना मात्र गरिरहेका हुनेछौ र यसरी कर्तव्य पालना गर्दा तिमीहरूले परमेश्‍वरको साक्षी दिने फल फलाउनेछैनौ।

मैले पहिले पनि भनिसकेको छु, धेरैले आफ्नो कर्तव्यको सिलसिलामा आफ्नै काम सम्हाल्छन् र आफ्नै मामिलामा संलग्न हुन्छन् र आज पनि मानिसहरू यस्तै रहेका छन्। केही समय काम गरेपछि, तिनीहरूले प्रार्थना गर्न छोड्छन् र परमेश्‍वर तिनीहरूको हृदयमा रहनुहुन्न। तिनीहरू सोच्छन्, “म कार्य बन्दोबस्तले आवश्यक गरेबमोजिम मात्र गर्छु। जे भए पनि, मैले कुनै गल्ती गरेको छैन, र मैले कुनै अवरोध वा वाधा उत्पन्न गरेको छैन…।” जब तैँले प्रार्थना नगरी काम गर्छस् र राम्ररी काम सम्पन्न हुँदा परमेश्‍वरलाई धन्यवाद दिँदैनस्, तब तेरो अवस्थामा समस्या हुन्छ। यदि तँलाई आफ्नो अवस्था गलत छ भन्ने थाहा छ, तर तँ आफै यसलाई समायोजन गर्न असमर्थ छस् र परिणामस्वरूप, तँ निरन्तर आफ्नै इच्छानुसार काम गर्छस् भने, तैँले सत्यता बुझ्दा पनि यसलाई व्यवहारमा उतार्न सक्दैनस्। तँलाई आफ्नो सोच्ने तरिका नै सही छ भन्ने लागिरहन्छ र तँ सधैं त्यसैमा अडिग रहिरहन्छस्, मनलागी गर्छस्, पवित्र आत्माले कसरी काम गर्नुहुन्छ भन्‍ने कुरा बेवास्ता गर्छस्, आफ्नै प्रयत्‍नहरूमा केन्द्रित भइरहन्छस् र यसको फलस्वरूप पवित्र आत्माले तँलाई त्याग्नुहुन्छ। एकचोटि पवित्र आत्माले त्याग्‍नुभएपछि, तैँले अन्धकार र ओइलिएको महसुस गर्नेछस्। तैँले कुनै पनि पोषण वा आनन्द महसुस गर्न सक्नेछैनस्। आधा वर्षमा एकपटक पनि साँचो प्रार्थना नगर्ने मानिसहरू पनि धेरै छन्। यस प्रकारका व्यक्तिहरूको हृदयमा परमेश्‍वर रहनुहुन्न। केही मानिसहरू प्राय: प्रार्थना गर्दैनन् र तिनीहरू खतरा वा दुःखमा पर्दा मात्र प्रार्थना गर्छन्। तिनीहरूले आफ्नो कर्तव्य पूरा गरे पनि, आत्मिक रूपमा ओइलिएको महसुस गर्छन्, त्यसैले तिनीहरूमा अपरिहार्य रूपमै नकारात्मक विचारहरू हुन्छन्। कहिलेकाहीँ तिनीहरू सोच्छन्, “मैले कहिले आफ्ना कर्तव्यहरू टकटक्याउन सक्छु होला?” यस्ता विचारहरू किन पनि आउन सक्छन् भने, तिनीहरूले लामो समयदेखि प्रार्थना गरेका हुँदैनन् र तिनीहरू परमेश्‍वरबाट टाढिएका हुन्छन्। यदि यसबाट अविश्‍वासी, दुष्‍ट हृदयले जन्म लिन्छ भने, यो धेरै खतरनाक हुन्छ। प्रार्थना महत्त्वपूर्ण कुरा हो! प्रार्थनाबिनाको जीवन धुलोजस्तै सुक्खा हुन्छ र यसले पवित्र आत्माको काम प्राप्‍त गर्न सक्दैन; त्यस्ता मानिसहरू परमेश्‍वरको अगाडि बाँच्दैनन्, र तिनीहरू पहिले नै अन्धकारमा परिसकेका हुन्छन्। त्यसकारण, तैँले प्रायः प्रार्थना गरिरहन र परमेश्‍वरका वचनहरूबारे सङ्गति गरिरहन आवश्यक छ, ताकि तैँले पवित्र आत्माको कामको आनन्द लिन र हृदयबाट परमेश्‍वरको प्रशंसा गर्न सक्। यसरी मात्र तेरो जीवन शान्ति र आनन्दले भरिन सक्छ। पवित्र आत्माले सबै कुरामा प्रार्थना र प्रशंसा गर्नेहरूमा विशेष प्रभावकारितासाथ काम गर्नुहुन्छ। पवित्र आत्माले मानिसहरूलाई प्रदान गर्ने शक्ति अनन्त छ, र यसलाई मानिसहरूले कहिल्यै प्रयोग गरेर सिध्याउन वा समाप्‍त पार्न सक्दैनन्। मानिसहरूले अनवरत रूपमा बोल्न र प्रचार गर्न सक्छन् र तिनीहरूले धेरै सिद्धान्तहरू बुझ्न सक्छन्, तर पवित्र आत्माको कामबिना यो बेकार र व्यर्थ हुन्छ। धेरै घटनाहरूमा त मानिसहरूले आफ्नो आधा दिन प्रार्थनामै बिताउन सक्छन्, तर त्यसो गर्दा केही शब्दहरू मात्र बोल्छन्, जस्तै, “परमेश्‍वर, म तपाईंलाई धन्यवाद दिन्छु र तपाईंको प्रशंसा गर्छु!” केही समयपछि, तिनीहरूले फेरि उही वाक्य दोहोर्‍याउन सक्छन्। तिनीहरूले परमेश्‍वरलाई भन्नको लागि थप केही सोच्न सक्दैनन्, उहाँलाई भन्नको लागि तिनीहरूसँग कुनै भित्री विचारहरू हुँदैनन्। यो धेरै खतरनाक हुन्छ! यदि परमेश्‍वरमा विश्‍वास गर्ने मानिसहरूले उहाँको प्रशंसा गर्ने, धन्यवाद दिने र महिमा गाउने शब्दहरू उच्चारण गर्न पनि सक्दैनन् भने, तिनीहरूको हृदयमा उहाँको लागि ठाउँ छ भनेर कसरी भन्न सकिन्छ? तैँले परमेश्‍वरमा विश्‍वास छ र उहाँलाई आफ्नो हृदयले चिन्छ भनेर दाबी गर्न सक्छस्, तर तँ उहाँको अगाडि आउँदैनस्, तैँले प्रार्थना गर्दा तेरो हृदयमा के छ भनी उहाँलाई बताउन सक्दैनस्, र तेरो हृदय परमेश्‍वरबाट धेरै टाढा छ र त्यसैले पवित्र आत्माले उहाँको काम गर्नुहुन्न। तैँले हरेक बिहान उठ्दा, हृदय खोलेर इमानदारीपूर्वक प्रार्थना गर्नुपर्छ, परमेश्‍वरका वचनहरू पढ्नुपर्छ र त्यसपछि तैँले ज्योति र अभ्यासको मार्ग नभेटुन्जेल ती वचनहरू मनन गर्नुपर्छ। यसो गर्, अनि तेरो दिन विशेष राम्रो र परिपूर्ण हुनेछ र तैँले पवित्र आत्मा तेरो सुरक्षा गर्दै सधैँ तँसँगै हुनुहुन्छ भन्ने महसुस गर्नेछस्।

मैले धेरै मानिसहरूमा साझा समस्या रहेको देखेको छु। कुनै मामिलाहरू आइपर्दा तिनीहरू प्रार्थना गर्न परमेश्‍वरसामु आउँछन्, तर कुनै कुराले पनि नपिरोल्दा तिनीहरू परमेश्‍वरलाई बेवास्ता गर्छन्। तिनीहरू आफूखुशी देहसुखमा लिप्‍त हुन्छन्, तर कहिल्यै चेतमा आउँदैनन्। के यो परमेश्‍वरप्रतिको विश्‍वास हो? के यो साँचो विश्‍वास हो? साँचो विश्‍वासको अभाव हुनु भनेको हिँड्ने बाटो नहुनु हो। साँचो विश्‍वास भएन भने विश्‍वासका कुन कार्यहरू परमेश्‍वरको इच्छाअनुरूप हुन्छन् वा कुन कार्यहरूद्वारा सत्यता प्राप्‍त गर्न वा जीवनमा वृद्धि हुन सकिन्छ भन्ने कुरा कसैले थाहा पाउन सक्दैन। विश्‍वास नहुँदा, व्यक्ति अन्धो हुन्छ, उसँग खोजीको चाहना हुन्छ, तर दिशा र लक्ष्य हँदैन। अनि, विश्‍वास कसरी पैदा हुन्छ? विश्‍वास प्रार्थना र परमेश्‍वरको सङ्गतिद्वारा पैदा हुन्छ, र परमेश्‍वरका वचनहरू पढेर र पवित्र आत्माको अन्तर्दृष्‍टि प्राप्‍त गरेर अझ बढी विश्‍वास पैदा हुन्छ। तैँले जति धेरै सत्यता बुझ्दै जान्छस्, तँलाई त्यति नै धेरै विश्‍वास हुनेछ। सत्यता नबुझेकाहरूमा कुनै पनि विश्‍वास हुँदैन, र यदि तिनीहरू मण्डलीमा घुलमिल नै भए भने पनि, तिनीहरू अविश्‍वासी नै हुन्छन्। परमेश्‍वरमा विश्‍वास गर्ने मानिसहरूले प्रार्थना नगरी र परमेश्‍वरका वचनहरू नपढी त्यसो गर्न सक्दैनन्। यदि तिनीहरू केवल भेलाहरूमा उपस्थित भइरहन्छन्, तर बिरलै इमानदारीपूर्वक प्रार्थना गर्छन् भने, तिनीहरूले आफूलाई परमेश्‍वरबाट झन्‌झन् टाढिएको पाउनेछन्। तिमीहरू सबै बिरलै साँचो रूपमा प्रार्थना गर्छौ र केही मानिसहरू त अझै पनि कसरी प्रार्थना गर्ने भनेर जान्दैनन्। तथ्य यो हो कि प्रार्थना मूलतः तिमीहरूको हृदयबाट बोलिने कुरा हो। यो परमेश्‍वरसामु आफ्नो हृदय खोल्नु र उहाँको अगाडि खुलेर कुरा गर्नु हो। यदि व्यक्तिको हृदय सही प्रकारको छ भने, उसले हृदयबाट बोल्न सक्छ र यस तरिकामार्फत, परमेश्‍वरले उसको प्रार्थना सुन्नु र स्विकार्नुहुन्छ। कतिपय मानिसहरूले प्रार्थना गर्दा परमेश्‍वरसँग माग्न मात्र जानेका हुन्छन्। तिनीहरू अरू केही नभनी परमेश्‍वरको अनुग्रहको लागि मात्र निरन्तर बिन्ती गर्छन् र यसरी तिनीहरूले जति धेरै प्रार्थना गर्छन्, त्यति नै सुकेको महसुस गर्छन्। प्रार्थना गर्दा, चाहे तैँले कुनै कुराको तृष्णा गर्, वा चाहे परमेश्‍वरसँघ केही खोजी गर्, वा आफूले सम्हालिरहेको प्रस्ट देख्न नसक्ने कुरामा बुद्धि र शक्ति प्रदान गर्नको लागि परमेश्‍वरसँग अनुरोध गर्, वा चाहे परमेश्‍वरसँग अन्तर्दृष्‍टि माग्, तँसँग सामान्य मानवताको भावना हुनुपर्छ। समझ नहुँदा, तैँले आफ्नो घुँडा टेकेर यसो भन्नेछस्, “परमेश्‍वर, बिन्ती छ, मलाई विश्‍वास र बल दिनुहोस्, बिन्ती छ, मलाई अन्तर्दृष्‍टि दिनुहोस् र मलाई मेरो प्रकृति हेर्न दिनुहोस्, बिन्ती छ, तपाईंले काम गरेर मलाई अनुग्रह र आशीर्वाद प्रदान गर्नुहोस्।” यस “बिन्ती” मा एउटा अनिवार्य कुरा छ। यो परमेश्‍वरलाई दबाब दिने एउटा तरिका हो, यो मामिला पूर्वनिर्धारित नै हो झैँ गरी उहाँले गर्नैपर्छ भनेर भन्‍नु हो। यो निष्कपट प्रार्थना होइन। पवित्र आत्माको लागि, यदि तैँले के गर्न लाग्दै छस् भनेर पहिले नै सर्तहरू निर्धारण गरिसकेको छस् भने, के तैँले झारा मात्र टारिरहेको हुँदैनस् र? के यो परमेश्‍वरलाई धोका दिनु होइन र? व्यक्तिले खोजी गर्ने, आज्ञाकारी हृदयसहित प्रार्थना गर्नुपर्छ। उदाहरणका निम्ति, जब तँमाथि केही आइपर्छ, र त्यसको सामना कसरी गर्ने भनी तँलाई थाहा हुँदैन, तब तैँले यसो भन्न सक्छस्, “हे परमेश्‍वर, यस विषयमा के गर्ने हो मलाई थाहा छैन। म यस कुरामा तपाईंलाई सन्तुष्ट पार्न र तपाईंको इच्छा खोज्न चाहन्छु। म तपाईंको इच्छाअनुसार गर्न चाहन्छु, मेरो इच्छाअनुसार होइन। तपाईंलाई थाहा छ, मानव इच्छा तपाईंका अभिप्रायहरूको पूर्णविपरीत हुन्छ, यसले तपाईंलाई पूर्ण प्रतिरोध गर्छ, र यो सत्यसँग मेल खाँदैन। मलाई तपाईं ज्ञान दिनुहोस्, यस विषयमा मलाई अगुवाइ गर्नुहोस्, र मलाई तपाईंलाई दुःखी नबनाउन मदत गर्नुहोस्…।” प्रार्थना गर्ने सही तरिका यही हो। यदि तँ “हे परमेश्‍वर, म तपाईंलाई बिन्ती गर्छु कि तपाईं मलाई मद्दत गर्नुहोस्, अगुवाइ गर्नुहोस्, सही वातावरण र सही मानिसहरू तयार गरिदिनुहोस्, र मलाई मेरो काम राम्ररी गर्न दिनुहोस्,” भनेर भन्छस् भने, तैँले प्रार्थना गरिसकेपछि पनि परमेश्‍वरका अभिप्रायहरू अझै बुझ्‍न सक्‍नेछैनस्, किनकि तैँले परमेश्‍वरलाई तेरो इच्छाअनुसार काम गर्न बिन्ती गरिरहेको छस्। अब, तैँले प्रार्थनामा आफूबाट प्रयोग हुने शब्दहरू युक्तिसङ्गत छन् कि छैनन्, र ती तेरो हृदयबाट आएका हुन् कि होइन्, त्यो निश्चित गर्नुपर्छ। यदि तेरा प्रार्थनाहरू युक्तिसङ्गत छैनन् भने, पवित्र आत्माले तँमा काम गर्नुहुनेछैन। त्यसकारण, जब तँ प्रार्थना गर्छस्, तँ समझदार भएर अनि उचित शैलीमा बोल्नुपर्छ। यसो भन्: “हे परमेश्‍वर, तपाईं मेरो कमजोरी र मेरो विद्रोहीपन जान्नुहुन्छ। म तपाईंसँग केवल यति बिन्ती गर्दछु, कि तपाईं मलाई बल दिनुहोस् र तपाईंको इच्छाअनुसार मात्र मलाई मेरा परिस्थितिहरू सामना गर्न सहायता गर्नुहोस्। तपाईंको इच्छा के हो मलाई थाहा छैन, र म यही बिन्ती मात्र गर्छु। तथापि, तपाईंको इच्छा पूरा होस्। यदि मलाई सेवा गर्न वा प्रतिभारको रूपमा काम गर्न लगाइयो भने पनि, म त्यो खुसीसाथ गर्नेछु। मलाई बल र बुद्धि दिनुहोस् भनी म तपाईंसँग बिन्ती गर्दछु, र मलाई यस विषयमा तपाईंलाई सन्तुष्ट पार्न दिनुहोस्। म केवल तपाईंको बन्दोबस्तहरूमा समर्पित हुन चाहन्छु…।” यस्तो प्रार्थना गरिसकेपछि, तेरो हृदयले विशेष सहजता महसुस गर्नेछ। यदि तँ मागी मात्र रहन्छस् भने, तैँले जति धेरै कुरा भने पनि त्यो सब खोक्रा शब्दहरू मात्र हुनेछन्; परमेश्‍वरले तेरो निवेदनको जबाफमा काम गर्नुहुनेछैन, किनकि तँ के चाहन्छस् त्यो तैँले पहिले नै निर्णय गरेको हुन्छस्। जब तँ प्रार्थना गर्न घुँडा टेक्छस्, यसो भन्: “हे परमेश्‍वर, तपाईं मानिसको कमजोरी जान्नुहुन्छ, र तपाईं मानिसका अवस्थाहरू जान्नुहुन्छ। म बिन्ती गर्छु, यस विषयमा तपाईंले मलाई ज्ञान दिनुहोस्। म तपाईंको इच्छा बुझ्न सकूँ। म केवल तपाईंले बन्दोबस्त गर्नुहुने सबै कुरामा समर्पित हुने इच्छा गर्छु, र मेरो हृदय तपाईंको आज्ञापालन गर्न इच्छुक छ…।” यसरी प्रार्थना गर्, र पवित्र आत्माले तँलाई उत्प्रेरित गर्नुहुनेछ। प्रार्थना गर्दा यदि तेरो नियत गलत छ र तैँले सधैं आफ्नै इच्छामा आधारित मागहरू परमेश्‍वरसँग राख्छस् भने, तेरा प्रार्थनाहरू निरस र निष्‍प्रभावी हुनेछन् र पवित्र आत्माले तँलाई उत्प्रेरित गर्नुहुनेछैन। यदि तैँले आँखा चिम्लेर परमेश्‍वरसँग झारा टार्नको लागि ठूल्ठूला कुरा गर्न थाल्छस् भने, के पवित्र आत्माले तँलाई त्यसरी नै उत्प्रेरित गर्नुहुन्छ? परमेश्‍वरको अगाडि आउँदा मानिसहरूले आज्ञाकारी ढङ्गले व्यवहार गर्नुपर्छ र भक्त मनोवृत्ति राख्‍नुपर्छ। तँ एक साँचो परमेश्‍वरको अगाडि आउँदै छस्, सृष्‍टिकर्तासँग कुरा गर्दै छस्। के तँ भक्त हुनुपर्दैन र? प्रार्थना गर्नु कुनै चानचुने कुरा होइन। मानिसहरू परमेश्‍वरसामु आउँदा ङ्यारङ्यार गर्दै चिथोरूँला जस्तो गर्छन्, तिनीहरूमा भक्तिको पूर्ण अभाव हुन्छ; र प्रार्थना गर्दा तिनीहरू आ-आफ्नै घरमा उत्तानो परेर केही सरल, सतही शब्दहरू भट्याउँछन् र आफूले प्रार्थना गरिरहेको छु र परमेश्‍वरले सुन्दै हुनुहुन्छ भन्ठान्छन्—के यो आफैप्रतिको धोका होइन र? यो भन्नुको मेरो उद्देश्य मानिसहरूलाई कुनै खास नियम पालना गर्न लगाउनु होइन। तैपनि, मान्छेले कम्तीमा पनि परमेश्‍वरको आज्ञापालन गर्ने हृदय धारण गर्न र भक्तिपूर्ण मनोवृत्तिसाथ परमेश्‍वरसामु आउन त सक्छ नि। तिमीहरूका प्रार्थनाहरूमा समझको अभाव अलि बढी नैभइरहन्छ। तिमीहरू सधैं यस्तो भावमा प्रार्थना गर्छौ, “हे परमेश्‍वर! तपाईंले मलाई यो कर्तव्य पूरा गर्न दिनुभएको हुनाले, मैले गर्ने सबै कुरा उपयुक्त बनाइदिनुहोस्, ताकि तपाईंको काममा बाधा नपरोस् र परमेश्‍वरको परिवारको हितमा हानि नहोस्। तपाईंले मेरो रक्षा गर्नुपर्छ…।” यस्तो प्रार्थना अत्यन्तै अनुचित छ, होइन र? यदि तैँले परमेश्‍वरसामु आएर यसरी प्रार्थना गरिस् भने, के उहाँले तँभित्र काम गर्नुहुन्छ? यदि तैँले मेरो अगाडि आएर अनुचित कुरा गरिस् भने के मैले सुन्छु? यदि तैँले मलाई घिन लगाइस् भने म तँलाई सीधै बाहिर निकाल्नेछु! के तँ ख्रीष्‍टको अघि र आत्माको अघि उस्तै होइनस् र? जब तँ प्रार्थना गर्नको लागि परमेश्‍वरसामु आउँछस्, तैँले कसरी समझदारीपूर्वक बोल्ने र कसरी आफ्नो भित्री अवस्थालाई भक्ति प्राप्‍त गर्न र समर्पित हुन सक्षम पार्ने भन्ने कुरामा विचार गर्नुपर्छ। एकचोटि तैँले त्यसो गरिसकेपछि, फेरि प्रार्थना गर्दा त्यो राम्रो हुनेछ र तैँले परमेश्‍वरको उपस्थिति महसुस गर्नेछस्। अक्सर मानिसहरू घुँडा टेकेर प्रार्थना गर्छन्; आफ्ना आँखा बन्द गर्छन् र ठूल्ठूलो स्वरमा चिच्याउँछन्, “हे परमेश्‍वर! हे परमेश्‍वर!” तिनीहरू यसरी धेरै बेरसम्म निःशब्द भएर किन कराएको? यो मानिसको गलत मानसिकता र असामान्य अवस्थाको कारणले हुन्छ। जब व्यक्तिले आफ्नो हृदयमा परमेश्‍वरलाई भेट्न सक्दैन, उसको प्रार्थना शब्दहीन हुन्छ। के तिमीहरू पनि सधैँ यसो गर्छौ? तिमीहरूलाई अब आफ्नो मापन थाहा छ, तर जब आफ्नो अवस्था असामान्य हुन्छ, तिमीहरू आत्मचिन्तन गर्ने वा सत्यता खोज्ने गर्दैनौ, र तिमीहरू प्रार्थनामा परमेश्‍वरसामु आउन वा उहाँको वचन खान र पिउन इच्छुक हुँदैनौ। यसो गर्नु खतरनाक हुन्छ। चाहे कुनै व्यक्तिको अवस्था सामान्य होस् वा नहोस्, वा जस्तासुकै समस्याहरू उत्पन्न होऊन्, तिनीहरू प्रार्थनाबाट टाढा हुनु हुँदैन। यदि तिमीहरूले प्रार्थना गरेनौ भने, तिमीहरूको अवस्था अहिले सामान्य भए पनि, लामो समयपछि भविष्‍यमा यो असामान्य हुनेछ। प्रार्थना गर्ने र परमेश्‍वरको वचन पढ्ने काम सामान्य हुनुपर्छ। सत्यता खोज्नको लागि परमेश्‍वरका वचनहरू पढ्दा साँचो प्रार्थना आउँछ, त्यो प्रार्थनाद्वारा परमेश्‍वरको अन्तर्दृष्‍टि प्राप्‍त गर्न सकिन्छ र यसले व्यक्तिलाई परमेश्‍वरको वचन बुझ्न सक्षम बनाउन सक्छ। परमेश्‍वरलाई प्रार्थना गर्दा, सबैभन्दा महत्त्वपूर्ण कुरा भनेको पहिले आफ्नो मानसिकता सच्याउनु हो। प्रार्थनाको सिद्धान्त यही हो। यदि तिमीहरूको मानसिकता गलत छ भने तिमीहरू भक्त हुँदैनौ, तिमीहरूले झारा मात्र टारिरहनेछौ, र बस, परमेश्‍वरलाई धोका दिइरहनेछौ। यदि तिमीहरूको हृदयमा परमेश्‍वरप्रति श्रद्धा र आज्ञाकारिता छ र तिमीहरू उहाँलाई प्रार्थना गर्छौ भने मात्र तिमीहरूको हृदयमा शान्ति हुनेछ। त्यसकारण, प्रार्थना गर्दा तिमीहरूको मानसिकता सही हुनुपर्छ, अनि तिमीहरूको प्रार्थना फलदायी हुनेछ। यदि तिमीहरूले प्राय: यस तरिकाले अभ्यास गर्छौ, र प्रार्थना गर्दा आफ्नो हृदयमा साँच्चै के छ भन्ने कुरा परमेश्‍वरलाई बताउँछौ र आफ्नो हृदयले परमेश्‍वरलाई सबैभन्दा बढी के भन्न चाहन्छ त्यही कुरा भन्छौ भने, थाहै नपाई तिमीहरू परमेश्‍वरलाई प्रार्थना गर्न सक्षम हुनेछौ, अनि तिमीहरूले परमेश्‍वरसँग सामान्य रूपमा सङ्गति गर्न सक्‍नेछौ।

प्रार्थना गर्नको लागि शिक्षित वा सुसंस्कृत हुनुपर्छ भन्ने छैन र यो कुनै निबन्ध लेख्ने काम होइन। सामान्य व्यक्तिको समझले इमानदारीपूर्वक बोल। येशूका प्रार्थनाहरूबारे विचार गर। गेतसमनीको बगैंचामा, उहाँले यस्तो प्रार्थना गर्नुभयो, “यदि सम्भव छ भने…।” अर्थात्, “यदि यो गर्न सकिन्छ भने।” यो एक कुराकानीको क्रममा भनिएको थियो; उहाँले “म तपाईंसँग बिन्ती गर्छु” भनेर भन्नुभएन। समर्पित हृदय र समर्पित अवस्थामा उहाँले यसो भनेर प्रार्थना गर्नुभयो, “यदि सम्भव छ भने, यो कचौरा मबाट हटोस्: तैपनि मेरो इच्छा होइन, तर तपाईंको इच्छा पूरा होस्।” उहाँले दोस्रोपटक यसरी नै प्रार्थना गर्नुभयो, र तेस्रोपटक उहाँले यसरी प्रार्थना गर्नुभयो, “तपाईंको इच्‍छा पूरा होस्।” परमेश्‍वर पिताको अभिप्रायहरूलाई बुझेर उहाँले भन्नुभयो, “तपाईंको इच्‍छा पूरा होस्।” कुनै पनि व्यक्तिगत छनौट नगरी उहाँ पूर्ण रूपमा समर्पित हुन सक्‍नुभयो। प्रार्थनामा, येशूले भन्‍नुभयो, “यदि सम्भव छ भने, यो कचौरा मबाट हटाइदिनुहोस्।” त्यसको अर्थ के हो? उहाँले क्रूसमा अन्तिम साससम्म रगत बगाएर कष्ट सहनुपर्ने कुरा सोचेर—अनि त्यसले मृत्युको विषय छोएकोले—र उहाँले अझसम्म परमेश्‍वर पिताको अभिप्राय पूर्ण रूपमा नबुझ्नुभएकोले यसरी प्रार्थना गर्नुभएको थियो। दुःख भोग्नुपर्ने सोचमा डुबेर पनि उहाँले यसरी प्रार्थना गर्नुले उहाँको समर्पण कति गहिरो रहेछ भन्‍ने देखाउँछ। उहाँको प्रार्थना शैली सामान्य थियो। उहाँले आफ्नो प्रार्थनामा कुनै सर्तहरू राख्नुभएन, न त त्यो कचौरा हटाइनैपर्छ भनेर नै भन्नुभयो। बरु, उहाँको उद्देश्य उहाँले बुझ्न नसक्ने परिस्थितिमा परमेश्‍वरको इच्छा खोज्नु थियो। पहिलो पटक उहाँले प्रार्थना गर्नुहुँदा, उहाँले बुझ्नुभएको थिएन, त्यसैले उहाँले भन्नुभयो, “यदि सम्भव छ भने … तर तपाईंको इच्छा पूरा होस्।” उहाँले समर्पित अवस्थामा परमेश्‍वरसँग प्रार्थना गर्नुभयो। दोस्रो पटक पनि उहाँले त्यसरी नै प्रार्थना गर्नुभयो। समग्रमा, उहाँले तीन पटक प्रार्थना गर्नुभयो, र उहाँको अन्तिम प्रार्थनामा, उहाँले परमेश्‍वरको इच्छा पूर्ण रूपमा बुझ्न सक्नुभयो, त्यसपछि उहाँले फेरि कुनै कुरा माग्‍नुभएन। उहाँको पहिलो दुई वटा प्रार्थनामा, उहाँले खोजी गर्दैहुनुहुन्थ्यो, र उहाँले समर्पित अवस्थामा खोजी गर्नुभयो। तापनि, मानिसहरू त्यसरी प्रार्थना गर्दैनन्। आफ्ना प्रार्थनामा मानिसहरू सधैँ भन्छन्, “हे परमेश्‍वर, म बिन्ती गर्छु तपाईंले यो वा त्यो गरिदिनुहोस्, र म बिन्ती गर्छु तपाईंले मलाई यसमा वा त्यसमा अगुवाइ गरिदिनुहोस्, र म बिन्ती गर्छु तपाईंले मेरो लागि अवस्थाहरू तयार गरिदिनुहोस्…।” सायद परमेश्‍वरले तेरो निम्ति सुहाउँदा अवस्थाहरू तयार गरिदिनुहुनेछैन। सायद उहाँले पाठ सिकाउनको लागि तँलाई कठिनाइहरू भोग्न लगाउनुहुनेछ। यदि तँ सधैँ “हे परमेश्‍वर, म बिन्ती गर्छु, तपाईंले मेरो निम्ति तयारीहरू गरिदिनुहोस् र मलाई शक्ति दिनुहोस्।” भनेर प्रार्थना गर्छस् भने, यो अत्यन्तै अनुचित छ! जब तैँले परमेश्‍वरलाई प्रार्थना गर्छस्, तँ मनासिब हुनुपर्छ र तैँले उहाँलाई आज्ञाकारी मनले प्रार्थना गर्नुपर्छ। आफूले के गर्ने भनेर निर्धारण गर्ने प्रयास नगर्। यदि तैँले प्रार्थना गर्नुअघि नै आफूले के गर्ने भनेर निर्धारण गर्ने प्रयास गर्छस् भने, यो परमेश्‍वरप्रतिको आज्ञाकारिता होइन। प्रार्थना गर्दा, तेरो हृदय आज्ञाकारी हुनुपर्छ र तैँले पहिले परमेश्‍वसँग खोजी गर्नुपर्छ। यसो गर्दा प्रार्थनाको समयमा तेरो हृदय स्वाभाविक रूपमै उज्यालो हुनेछ र तैँले के गर्न उपयुक्त हुन्छ भन्ने थाहा पाउनेछस्। प्रार्थना गर्नुअघिको तेरो योजनाबाट प्रार्थनापछि तेरो हृदयमा उत्पन्न हुने परिवर्तनमा जानु पवित्र आत्माको कामको परिणाम हो। यदि तैँले पहिले नै आफ्नो निर्णय गरिसकेर के गर्ने भनी निर्धारण गरेको छस् भने र त्यसपछि तैँले परमेश्‍वरसँग अनुमति माग्न वा आफूले चाहेको कुरा गरिदिनुहोस् भनी परमेश्‍वरसँग प्रार्थना गर्छस् भने, यस प्रकारको प्रार्थना मनासिब हुँदैन। धेरैजसो समय, परमेश्‍वरले मान्छेका प्रार्थनाहरूको ठ्याक्कै जवाफ दिनुहुन्न किनभने तिनीहरूले के गर्ने भनेर पहिले नै निर्णय गरिसकेका हुन्छन्, र परमेश्‍वरसँग केवल अनुमति मागिरहेका हुन्छन्। परमेश्‍वरले भन्नुहुन्छ, “तैँले के गर्ने भन्ने निर्णय गरिसकेपछि मलाई किन सोध्छस्?” यस प्रकारको प्रार्थना परमेश्‍वरलाई धोका दिनुजस्तै हो, र यसकारण तिनीहरूका प्रार्थनाहरू निष्प्रभावी हुन्छन्।

मानिसहरूले घुँडा टेकेर प्रार्थना गर्दा परमेश्‍वरसँग कुरा गरिरहेका हुन्छन्, तर यसमा तैँले के कुरा स्पष्‍टसित बुझ्नुपर्छ भने प्रार्थना भनेको पवित्र आत्माले मानिसहरूमा काम गर्ने माध्यम हो। मानिसहरूले प्रार्थना गर्दा परमेश्‍वरले सधैँ उनीहरूलाई अन्तर्दृष्‍टि, ज्योति र अगुवाइ प्रदान गर्नुहुन्छ। मानिसहरू सही अवस्थामा हुँदा यदि प्रार्थना र खोजी गर्छन् भने, पवित्र आत्माले पनि सँगसँगै काम गरिरहनुभएको हुनेछ। यो परमेश्‍वर र मानिसहरूबीचको एक प्रकारको अघोषित सम्झौता हो; तैँले यसलाई परमेश्‍वरले मानिसहरूलाई कामकाज सम्हाल्‍न मद्दत गर्नुभएको पनि भन्न सक्छस्। प्रार्थना भनेको मानिसहरूलाई परमेश्‍वरसामु आउने र उहाँसँग सहकार्य गर्ने माध्यम हो। यो मानिसहरूलाई मुक्ति दिने र शुद्ध पार्ने परमेश्‍वरको एक तरिका पनि हो। यसबाहेक, यो जीवन प्रवेशको बाटो हो; यो कुनै विधिविधान होइन। प्रार्थना मानिसहरूलाई उत्प्रेरित गर्ने तरिका मात्र होइन, न त यो केवल परमेश्‍वरलाई सन्तुष्‍ट पार्ने सूत्रीय तरिका नै हो। यस्ता विचार गलत हुन्। प्रार्थना गहन रूपमा अर्थपूर्ण हुन्छ! यदि तँ परमेश्‍वरमा विश्‍वास गर्छस् भने, तँ न प्रार्थनाबाट पन्छिन सक्छस्, न त परमेश्‍वरका वचनहरू पढ्नबाट नै। प्रार्थनाको माध्यमबाट पवित्र आत्माले मानिसहरूमा काम गर्नुहुन्छ, तिनीहरूलाई अन्तर्दृष्‍टि र अगुवाइ प्रदान गर्नुहुन्छ। यदि मानिसहरू परमेश्‍वरको प्रार्थना गर्दैनन् भने, उनीहरूलाई पवित्र आत्माको काम प्राप्‍त गर्न कठिन हुनेछ। यदि तँ बारम्बार प्रार्थना गर्छस्, बारम्बार प्रार्थना गर्ने अभ्यास गर्छस् र बारम्बार परमेश्‍वरमा समर्पित हृदयले प्रार्थना गर्छस् भने, तेरो भित्री अवस्था सामान्य हुन्छ। यदि तैँले प्रार्थना गर्दा, सामान्यतया धर्मसिद्धान्तका केही वाक्यहरू मात्र बोल्छस्, र परमेश्‍वरसित आफ्नो हृदय खोल्‍ने वा सत्यता खोज्‍ने गर्दैनस्, न त परमेश्‍वरका इच्छा र मापदण्डहरूबारे विचार नै गर्छस् भने, तँ साँचो रूपमा प्रार्थना गरिरहेको छैनस्। केवल सत्यताबारे बारम्बार विचार गर्ने मानिसहरू, जसका हृदयहरू बारम्बार परमेश्‍वरको नजिक रहन्छन्, र जो बारम्बार परमेश्‍वरका वचनहरूमा जिउँछन्, तिनीहरूसँग मात्र साँचो प्रार्थना हुन्छ, तिनीहरूको हृदयमा मात्र परमेश्‍वरसँग बोल्ने शब्दहरू हुन्छन्, र तिनीहरूले मात्र परमेश्‍वरबाट सत्यता खोज्न सक्छन्। प्रार्थना गर्न सिक्नको लागि, तैँले परमेश्‍वरका वचनहरू बारम्बार मनन गर्नुपर्छ। यदि तँ परमेश्‍वरको इच्छा बुझ्न सक्छस् भने, उहाँलाई भन्नको लागि तेरो हृदयमा धेरै कुराहरू हुनेछन् र तैँले कुन शब्दहरू व्यावहारिक प्रार्थनाहरू हुन् र कुन होइनन्; कुन प्रार्थनाहरू साँचा उपासना हुन् र कुन होइनन्; कुन प्रार्थनाहरू परमेश्‍वरको इच्छा बुझ्‍ने खोजी हुन्, र कुन प्रार्थनाहरू तैँले पहिले नै निर्णय गरिसकेका कुरा हुन् र तँ ती कुराको लागि केवल परमेश्‍वरसित अनुमति माग्दै छस् भनेर बुझ्न सक्नेछस्। यदि तैँले यी मामिलाहरूलाई कहिल्यै गम्भीर रूपमा लिइनस् भने, तेरो प्रार्थना कहिल्यै सफल हुनेछैन र तेरो भित्री अवस्था सधैँ असामान्य हुनेछ। जस्तो कि, सामान्य समझ के हो, साँचो आज्ञाकारिता के हो, साँचो उपासना के हो, र प्रार्थना गर्दा कुन स्थानमा बस्नुपर्छ—यी सबै पाठहरूमा प्रार्थनाका सत्यताहरू समावेश छन्। ती सबै विस्तृत विषय हुन्। धेरैजसो मानिसहरूले मलाई वास्तवमै देख्‍न सक्दैनन, त्यसैले तिनीहरू आत्मासामु प्रार्थना गर्नमै सीमित छन्। तैँले प्रार्थना गर्न थालेपछि, तेरा शब्‍दहरू अर्थपूर्ण छन् कि छैनन्, तेरा शब्‍दहरू साँचो रूपमा आराधनापूर्ण छन् कि छैनन्, तैँले माग्‍ने कुराहरूले परमेश्‍वरको स्वीकृति प्राप्त गर्छन् कि गर्दैनन्, तेरो प्रार्थनाभित्र कारोबारको तत्व छ कि छैन, वा यो मानव अशुद्धताहरूले अपमिश्रित भएको छ कि छैन, तेरा प्रार्थना र बोलीवचनहरू परमेश्‍वरको इच्छाअनुरूप छन् कि छैनन्, तँसँग परमेश्‍वरप्रति विशेष आदर, सम्‍मान र आज्ञापालन छ कि छैन, र तैँले परमेश्‍वरलाई साँच्‍चै परमेश्‍वरकै रूपमा व्यवहार गरिरहेको छस् कि छैनस् भन्ने प्रश्‍नहरू उब्जन्छन्। तैँले प्रार्थनामा बोल्‍ने कुराप्रति गम्‍भीर हुनुपर्छ, परमेश्‍वरको इच्छा अनुभूत गर्नुपर्छ, र उहाँको मापदण्डअनुरूपको बन्‍नुपर्छ। यसरी प्रार्थना गर्दा मात्रै तैँले हृदयमा शान्ति र खुसी पाउनेछस्। यसरी मात्रै ख्रीष्‍टको अघि आउँदा तँसँग सामान्य समझ हुन सक्छ। यदि तैँले आत्माको अघि प्रार्थना गर्ने वा आफ्नो हृदयमा भएको कुरा बोल्‍ने गर्दैनस् भने, जब तँ ख्रीष्‍टको अघि आउँछस्, तँसँग धारणाहरू हुने र तैँले उहाविरुद्ध प्रतिरोध र विद्रोह गर्ने सम्भावना हुनेछ, वा तैँले अनुचित रूपमा वा बेइमानी तरिकाले बोल्‍नेछस्, वा तेरा बोलीवचन र व्यवहारद्वारा निरन्तर बाधा उत्पन्‍न गर्नेछस्, र त्यसपछि तैँले सधैँ धिक्‍कार महसुस गर्नेछस्। तैँले किन सधैँ धिक्‍कारको महसुस गर्नेछस्? किनभने सामान्यतया तँसँग परमेश्‍वरलाई कसरी आराधना वा व्यवहार गर्ने भन्नेसम्‍बन्धी सत्यताको अलिकति पनि ज्ञान हुँदैन, र त्यसैले जब तैँले कुनै समस्या सामना गर्छस्, तँ अन्योल हुन्छस्, कसरी अभ्यास गर्ने भनेर तँलाई थाहै हुँदैन, र तैँले निरन्तर गल्ती गरिरहन्छस्। परमेश्‍वरमा विश्‍वास गर्ने मानिसहरू उहाँको छेउ कसरी आउनुपर्छ? यो पक्कै पनि प्रार्थनामार्फत हुनुपर्छ। यदि तैँले प्रार्थना गर्दा तेरो मनोवृत्ति सच्याएको छस् र तेरो हृदय शान्त छ भने, तँ परमेश्‍वरसामु आएको छस्। प्रार्थना गरिसकेपछि, तैँले प्रार्थनामा बोलेका शब्दहरू तर्कसङ्गत थिए कि थिएनन्, तैँले उपयुक्त स्थान अँगालेको थिइस् वा थिइनस्, तँमा परमेश्‍वरप्रति आज्ञाकारिता थियो वा थिएन, र तँमा मानवीय कमजोरी वा बेइमानी थियो कि थिएन भनेर तैँले मनन गर्नुपर्छ। यदि तैँले केही समस्याहरू फेला पारिस् भने, तैँले परमेश्‍वरलाई प्रार्थना गर्न जारी राख्नुपर्छ, र परमेश्‍वरसामु आफ्ना कमजोरी र त्रुटिहरू स्विकार्नुपर्छ। यसरी आफ्नो हृदयमा जे छ त्यो परमेश्‍वरलाई भन्‍ने हो भने, तेरो अवस्था झन्झन् सामान्य हुँदै जान्छ, तँ झन्‍झन् कर्तव्यनिष्‍ठ र विवेकशील बन्नेछस् र तेरा गलत अवस्थाहरू झन्‍झन् घट्दै जानेछन्। तैँले केही समय यसरी अभ्यास गरेपछि, तेरा प्रार्थनाहरू सुधार हुँदै जानेछन्, र धेरैजसो समय ती प्रार्थनाहरू परमेश्‍वरद्वारा सुनिनेछन् र स्वीकृत हुनेछन्। प्रायः यस तरिकाले परमेश्‍वरलाई प्रार्थना गर्न सक्नेहरू नै परमेश्‍वरसामु बाँच्न आएकाहरू हुन्। यदि तँ प्रार्थनालाई गम्भीरतापूर्वक लिँदैनस् वा आफ्ना प्रार्थनाका गलत तरिकाहरू परिमार्जन गर्दैनस् भने, तैँले कसरी प्रार्थना गर्ने भन्ने नै थाहा पाउनेछैनस्। अनि, प्रार्थना कसरी गर्ने भन्ने थाहा नभएपछि, तँलाई परमेश्‍वरसामु जिउन गाह्रो हुनेछ। यसप्रकारको व्यक्तिको कुनै जीवन प्रवेश हुनेछैन र तिनीहरू परमेश्‍वरको वचनबाहिर हुनेछन्। यदि तँलाई परमेश्‍वरसामु प्रार्थना गर्ने वा बोल्ने तरिका थाहा छैन भने, यदि तँ बोल्दा गम्भीर हुँदैनस्, आफूखुसी बोल्छस्, र आफूले गलत बोल्दा त्यसमा कुनै समस्या छ भन्‍ने महसुस गर्दैनस् भने, र यदि तँ निरन्तर लापरवाह र दोधार हुन्छस् भने, यसको परिणामस्वरूप, जब तँ ख्रीष्‍टको सामुन्ने आउँछस्, तँ केही गलत बोलिएला वा गरिएला कि भनेर डराउनेछस्। अनि, तँ जति धेरै गलत काम गर्छु कि भनी डराउँछस्, तैँले त्यति नै धेरै गल्तीहरू गर्नेछस्, र तैँले ती कुरा कहिल्यै पनि सच्याउन सक्नेछैनस्। अनि, मानिसहरू ख्रीष्‍टसँग निरन्तर सम्पर्कमा रहन नसक्‍ने वा आफ्नो आमनेसामने ख्रीष्‍टले कुरा गर्नुभएको प्रायः सुन्न नपाउने हुनाले, अर्थात म प्रायः तिमीहरूसामु रहन नसक्ने हुनाले, तिमीहरूले बारम्बार प्रार्थनामा आई सत्यता खोज्‍न र आत्माको अगाडि हृदय खोलेर बोल्‍न मात्र पनि सक्‍नेछौ, र यदि तिमीहरूसँग परमेश्‍वरदेखि डर मान्ने र समर्पित हृदय हुन्छ भने, त्यो पर्याप्‍त हुनेछ। मैले तिमीहरूसँग आमनेसामने कुरा गरे पनि, सत्यता स्विकार्ने र खोजी गर्ने र परमेश्‍वरलाई पछ्याउने मार्गमा हिँड्ने कुरा तिमीहरूमै निर्भर रहन्छ। अबदेखि, तिमीहरूले प्रार्थना गर्दा के भन्‍ने हो, त्यसमा बढी ध्यान दिनुपर्छ। प्रार्थना, मनन र महसुस गर्न समय लेओ। त्यसपछि, पवित्र आत्माले जब तिमीहरूलाई अन्तर्दृष्‍टि दिनुहुन्छ, तिमीहरूले प्रगति गर्नेछौ। पवित्र आत्माले तिमीहरूलाई अन्तर्दृष्‍टि दिनुहुँदा, तिमीहरूले प्राप्‍त गर्ने अनुभूति अत्यन्तै सूक्ष्म हुन्छ। यस्ता केही सूक्ष्म अनुभूतिहरू र सूक्ष्म ज्ञान प्राप्‍त गरेपछि, यदि तिमीहरू केही काम गर्छौ, वा केही विषयहरू सम्हाल्न ख्रीष्‍टसँगको सम्पर्कमा आउँछौ भने, तब तिमीहरूले कुन शब्दहरू राम्रो अर्थमा बोलिएका हुन् र कुन होइनन्, कुन काम राम्रो उद्देश्यका साथ गरिएका हुन् र कुन होइनन् भनेर छुट्याउन सक्नेछौ। यसरी, तिमीहरूले प्रार्थनाका उद्देश्यहरू हासिल गरिसकेका हुनेछौ।

बाइबलले धेरै मानिसहरूका प्रार्थनाहरूको अभिलेख राखेको छ, जसले ती प्रार्थनाहरूमा आफ्ना सर्तहरू पूर्वनिर्धारित गरेनन्। बरु, तिनीहरूले परमेश्‍वरको इच्छा खोज्न र बुझ्न र पवित्र आत्मालाई निर्णयहरू गर्न दिन प्रार्थना प्रयोग गरे। उदाहरणको लागि, इजरायलीहरूले प्रार्थनाद्वारा यरीहोमा आक्रमण गरे। निनवेका मानिसहरूले पनि प्रार्थनाद्वारा नै पश्‍चात्ताप गरे र परमेश्‍वरको क्षमा प्राप्‍त गरे। प्रार्थना कुनै प्रकारको विधिविधान होइन। यो एक व्यक्ति र परमेश्‍वरबीच हुने वास्तविक कुराकानी हो, र यसको गहन महत्त्व हुन्छ। मानिसहरूको प्रार्थनाबाट, तिनीहरूले सोझै परमेश्‍वरको सेवा गरिरहेका छन् भनी बुझ्न सकिन्छ। यदि तैँले प्रार्थनालाई एक विधिविधानको रूपमा हेर्छस् भने, तेरो प्रार्थना प्रभावहीन हुनेछ, र त्यो वास्तविक प्रार्थना हुनछैन किनभने तैँले परमेश्‍वरसित आफ्ना भित्री भावनाका कुराहरू बोल्ने वा उहाँसित हृदय खोल्ने काम नै गर्दैनस्। जहाँसम्म परमेश्‍वरको सरोकार छ, तेरो प्रार्थना प्रार्थनाको रूपमा गन्ती नै हुनेछैन। परमेश्‍वरको हृदयमा तँ अस्तित्वमै रहनेछैनस्। अनि, तँमा पवित्र आत्माले कसरी काम गर्न सक्नुहुन्छ? यसको परिणामस्वरूप, केही समयसम्‍म काम गरिसकेपछि, तँ थकित हुनेछस्। अबदेखि उसो, प्रार्थना नगरी, तैँले काम गर्न सक्नेछैनस्। काम गराउने त प्रार्थनाले हो, र सेवा गराउने पनि प्रार्थनाले नै हो। परमेश्‍वरको सेवा गर्ने अगुवा भएर पनि, यदि तैँले आफूलाई प्रार्थनामा समर्पित गरेको वा प्रार्थनाहरूलाई गम्भीरतासाथ लिएको कहिल्यै छैनस् भने, तँसित परमेश्‍वरलाई भन्‍नुपर्ने विचारै छैन, र यो तरिकाले जब तँ कर्तव्य निभाउँछस्, तैँले गल्ती गर्ने सम्भावना अधिक हुन्छ, र आफ्ना कार्यहरू गर्नको लागि निरन्तर आफ्नै अभिप्रायहरूमा भर परेसँगै तँ लड्‍ने सम्भावना पनि अधिक हुन्छ। पर्याप्त मात्रामा प्रार्थना नगरी परमेश्‍वरमा विश्‍वास गर्नु अस्वीकार्य छ। कतिपय मानिसहरूले बिरलै प्रार्थना गर्छन्, र परमेश्‍वर देहधारी हुनुभएकोले सोझै परमेश्‍वरका वचनहरू पढ्‍नु नै काफी हुन्छ भन्‍ने सोच्छन्। यसमा तैँले अति सजिलोसित सोच्दै छस्। के तैँले परमेश्‍वरलाई प्रार्थना नै नगरी केवल उहाँका वचनहरू मात्र पढेर पवित्र आत्माको अन्तर्दृष्टि र ज्योति प्राप्त गर्न सक्छस्? यदि व्यक्तिले परमेश्‍वरलाई कहिल्यै प्रार्थना गर्दैन भने, र प्रार्थनामा परमेश्‍वरसित साँचोसाँचो बोल्‍ने वा सङ्गति गर्ने गर्दैन भने, उसलाई आफ्नो भ्रष्ट स्वभाव फाल्न र कर्तव्य निभाउँदा परमेश्‍वरलाई सन्तुष्ट पार्न एकदमै कठिन हुनेछ। देहधारी परमेश्‍वरले समेत कहिलेकाहीँ प्रार्थना गर्नुहुन्छ। जब येशू देहधारी हुनुहुन्थ्यो, उहाँले पनि महत्त्वपूर्ण विषयहरूमा प्रार्थना गर्नुहुन्थ्यो। उहाँले पर्वतहरूमा, डुङ्गा चढेको बेला र बगैँचाहरूमा हुँदा प्रार्थना गर्नुहुन्थ्यो। उहाँले आफ्ना चेलाहरूलाई पनि प्रार्थना गर्न सिकाउनुहुन्थ्यो। यदि तँ बारम्बार परमेश्‍वरसामु आएर उहाँसँग प्रार्थना गर्न सक्छस् भने, त्यसले तँ परमेश्‍वरलाई परमेश्‍वरजस्तै व्यवहार गर्छस् भन्‍ने प्रमाणित गर्छ। यदि तँ बारम्बार आफ्नै चाहनाअनुसार व्यवहार गर्छस्, र प्राय प्रार्थनालाई बेवास्ता गर्छस्, र उहाँको पिठ्यूँपछाडि विभिन्‍न कार्यहरू गर्छस् भने, तैँले परमेश्‍वरको सेवा गरिरहेको छैनस्, तँ केवल आफ्नै उद्यममा संलग्न भइरेहको छस्। यस्तो हुँदा, के तँलाई दोषी ठहराइनेछैन र? बाहिरी रूपमा, तैँले बाधा पार्ने कुनै काम नगरेजस्तो देखिएला, न त तैँले परमेश्‍वरको निन्दा गरेजस्तो नै देखिएला, तर तैँले अझै पनि बस आफ्नै कामकाज सम्हालिरहेको हुनेछस्। तँ आफ्नै उद्यममा संलग्न भइरेहको अनि प्रसिद्धि, लाभ, हैसियत र व्यक्तिगत फाइदा पछ्याइरहेको हुनेछस्। के यो मण्डलीको कामको लागि बाधक छैन र? यदि सतही रूपमा तँ बाधकजस्तो नदेखिए पनि, सारमा तेरा कार्यहरू परमेश्‍वरको प्रतिरोधी छन्। यदि तँ कहिल्यै पश्‍चात्ताप गर्दैनस् वा सुध्रिदैनस् भने, तँ खतरामा छस्।

कुनै असन्तोषजनक कुरा हुनगएमा हरेक व्यक्ति पीडा र दयनीय स्थितिमा पुग्छन्, र कसैसँग बोल्न चाहँदैनन्। केही समयपछि, तिनीहरूले अलि राम्रो महसुस गर्छन्, तर त्यो स्थिति सुध्रिएको हुँदैन। कहिलेकाहीँ, तिनीहरूले कर्तव्य निभाउने क्रममा भ्रष्‍ट स्वभाव प्रकट गर्छन् र तिनीहरूले काममा ढिलाइ गराउँछन्, वा तिनीहरू काटछाँट र निराकरणमा पर्छन्, र तिनीहरू दुखित र व्याकुल हुन्छन्, तर यदि तिनीहरूले यसलाई समाधान गर्न सत्यता खोजी गर्दैनन् भने यो असामान्य स्थिति समाधान हुनेछैन। तिमीहरू आफूलाई दुःख र कष्‍ट पर्दा प्रार्थना गर्न परमेश्‍वरसामु कतिपटक आएका छौ? तिमीहरू सबैले निस्फिक्री मानसिकता अपनाउँछौ र झारा मात्रै टार्छौ। यसरी, परमेश्‍वरमा विश्‍वास गर्ने दाबी गर्ने तर हृदयमा परमेश्‍वर नहुनेहरू धेरै छन्। तिनीहरूले जुनसुकै कर्तव्य निभाए पनि, कुनै समस्या सामना गर्दा, तिनीहरूले प्रार्थना गर्ने वा सत्यता खोज्‍ने कहिल्यै गर्दैनन्। काम गर्दा तिनीहरू आँखा चिम्लिएर आफैमा भर पर्छन्, हेर्दा लाग्छ कि तिनीहरूले पीडा सहिरहेका र ऊर्जा खर्चिरहेका छन्, र तिनीहरूले केही नगरे पनि र तिनीहरूको प्रयास व्यर्थको भए भने पनि तिनीहरू आफूहरूले कर्तव्य राम्रैसँग गरिरहेका छौँ भन्ठान्छन्। मानिसहरू प्रायः आफ्नै इच्छामा चल्छन् र हिँड्दा बाटो बिराउँछन्। एकपटक सानोतिनो काम गरेपछि, तिनीहरू अहङ्कारी बन्छन्, आफूसँग पूँजी छ भन्ठान्छन्, र तिनीहरूको हृदयमा परमेश्‍वरको लागि कुनै ठाउँ हुँदैन। यसबाट देख्‍न सकिन्छ कि मानिसहरूको स्वभाव नै धोका दिने हो। मानिसहरूले यस्तो पनि सोच्छन्, “यदि म परमेश्‍वरमा विश्‍वास गर्छु भने, मेरो हृदयमा उहाँको लागि कसरी ठाउँ हुँदैन? के म अहिले मण्डलीको लागि काम गरिरहेको छैन र? परमेश्‍वरले मलाई कसरी त्याग्न सक्नुहुन्छ?” यो होइन कि परमेश्‍वर तँलाई त्याग्न चाहानुहुन्छ, बरु के हो भने, तेरो हृदयमा परमेश्‍वरको लागि कुनै स्थान छैन। तैँले जतिसुकै काम गरे पनि, तैँले यसबाट छुटकारा पाउन सक्नेछैनस्, तँसँग पवित्र आत्माको काम प्राप्‍त गर्ने कुनै उपाय हुनेछैन, र तैँले जे गरे पनि, आफूलाई परमेश्‍वरबाट टाढा राख्दै उहाँलाई धोका दिनेछस्। प्रार्थनाको पाठ सबैभन्दा गहन हुन्छ। यदि तँ प्रार्थनासमेत नगरी आफ्नो कर्तव्यमा लाग्छस् भने, तेरो काम पर्याप्‍त हुनेछैन, र तेरो मेहनत व्यर्थ हुनेछ। तेरो अवस्था जति असामान्य छ, तैँले त्यति नै धेरै प्रार्थना गर्नुपर्छ। प्रार्थना नगर्दा, तेरो अवस्था केवल झन्‌झन् खराब हुनेछ, र तेरो कर्तव्य निष्प्रभावी हुनेछ। प्रार्थना तैँले बोल्ने कुराहरू कति राम्रा छन् भन्ने कुरामा निर्भर हुँदैन। यसको लागि त आफ्नो हृदयबाट बोल्‍नु आवश्यक छ, आफ्ना कठिनाइहरूबारे सत्य बोल्नु, सृष्‍टि गरिएको प्राणीको हैसियतबाट र आज्ञाकारिताको दृष्‍टिकोणबाट बोल्नु आवश्यक छ: “हे परमेश्‍वर, तपाईंलाई थाहा छ, मानिसहरू कति कठोर छन्। कृपया यस विषयमा मलाई मार्गदर्शन गर्नुहोस्। तपाईंलाई थाहा छ, म कमजोर छु, ममा चरम रूपको कमी छु, म तपाईंको प्रयोगको लागि अनुपयुक्त छु, म विद्रोही छु, र जबजब काम गर्छु, म तपाईंको काममा बाधा पुर्‍याउँछु र तपाईंको इच्छासित नमिल्ने काम गर्छु। बिन्ती छ, तपाईं आफ्नो काम गर्नुहोस्, म बस आज्ञापालन र सहकार्य गर्न चाहन्छु…।” यदि तँ यी वचनहरूसमेत बोल्न सक्दैनस् भने, तेरो लागि कुनै आशा छैन। कसै-कसैले यस्तो सोच्छन्, “जब म प्रार्थना गर्छु, मैले अझै पनि म तर्कसङ्गत प्रार्थना गर्छु कि गर्दिनँ भनेर हेर्नुपर्छ। अनि कसरी मैले प्रार्थना गर्ने?” के आफू तर्कसङ्गत छु कि छुइनँ भनेर बुझ्न धेरै समय लाग्छ र? प्रत्येक प्रार्थनापछि, इमानदारीपूर्वक मनन गर्, अनि तँमा स्पष्‍टता आउनेछ। तैँले यसो गर्दै जाँदा, पछि आउने हरेक प्रार्थनाहरूमा तँ अझ तर्कसङ्गत हुँदै जानेछस्, किनकि जब तैँले प्रार्थना गर्छस्, तँलाई केही शब्दहरू अनुपयुक्त छन् भन्ने थाहा हुनेछ। जब मानिसहरूले प्रार्थना गर्छन्, परमेशररसँगको तिनीहरूको सम्बन्ध सबैभन्दा प्रत्यक्ष र घनिष्‍ट हुन्छ। के तैँले कुनै काम गर्दा, सामान्यतया घुँडा टेकेर तुरुन्तै प्रार्थना गर्न सक्छस्? सधैँ यस्तो हुँदैन; यो परिस्थितिमा निर्भर गर्दछ। जब तँ घरमा एक्लै हुन्छस् र घुँडा टेकेर परमेश्‍वरलाई प्रार्थना गर्छस्, परमेश्‍वरसँगको तेरो सम्बन्ध सबैभन्दा घनिष्‍ट हुन्छ। तैँले हृदयमा भएका सबै कुरा भन्न सक्छस्, अनि तँलाई सबैभन्दा ठूलो आनन्द महसुस हुनेछ। परमेश्‍वरको वचन पढ्दा, यदि तँ पहिले प्रार्थना गर्छस् भने, उहाँको वचन पढ्दाको अनुभव फरक हुनेछ। आफ्नो कर्तव्य निभाउँदा, पहिले प्रार्थना र खोजी गर्, अनि तेरो हृदय गम्भीर हुनेछ र जब तँ आफ्नो कर्तव्य निभाउँछस्, त्यसको प्रभाव फरक हुनेछ। यदि तैँले परमेश्‍वरको वचन पढेर ज्योति पाउँछस् भने, परमेश्‍वरलाई प्रार्थना गर्, अनि तैँले अझ बढी आनन्द पाउनेछस्। यदि तँ कहिल्यै प्रार्थना गर्दैनस् भने, तैँले परमेश्‍वरको वचन पढ्दा र आफ्नो कर्तव्य निभाउँदा परमेश्‍वरको उपस्थिति महसुस गर्नेछैनस्। कहिलेकाहीँ, परमेश्‍वरको वचन पढ्दा तँलाई अन्तर्दृष्‍टि मिल्दैन, र उहाँको वचन पढेपछि, त्यसको कुनै स्पष्‍ट प्रभाव हासिल हुँदैन। तैँले परमेश्‍वरमा विश्‍वास गरेर गर्ने कुनै पनि काम प्रार्थनाबिना गर्न सकिँदैन। यदि तँ बारम्बार परमेश्‍वरलाई प्रार्थना गर्छस्, र परमेश्‍वरसँगको तेरो सम्बन्ध सामान्य हुन्छ भने, तैँले जीवन प्रवेश हासिल गर्नेछस्, र तेरो विश्‍वास अझ बलियो हुनेछ। यदि तँ लामो समयसम्म प्रार्थना गर्दैनस् भने, तैँले आफ्नो विश्‍वास गुमाउनेछस्, अनि त्यसपछि तैँले कसरी जीवन प्रवेश हासिल गर्नेछस्? साँचो विश्‍वास भएका मानिसहरूले प्रार्थनाद्वारा परमेश्‍वरसामु जिउँदै र प्रार्थनाद्वारा सत्यता खोज्दै यस्तो प्रवेश हासिल गर्छन्। धेरै मानिसहरू प्रार्थना गर्दा प्रार्थना गरेजस्तो मात्रै गर्छन् तर सत्यता खोज्दैनन्। तिनीहरू आफूमाथि केही आइपर्दा र आफूले गर्न सक्ने अरू केही नहुँदा मात्र प्रार्थना र बिन्ती गर्न परमेश्‍वरसामु आउँछन्। तिनीहरूले सधैँ परमेश्‍वरलाई तिनीहरूको इच्छाअनुसार गर्न र तिनीहरूलाई सन्तुष्‍ट पार्न कर गर्छन्। के यो साँचो प्रार्थना हो? के परमेश्‍वरले यस्तो प्रार्थना सुन्नुहुन्छ? परमेश्‍वरको उपस्थितिमा प्रार्थना र खोजी गर्नु भनेको परमेश्‍वरलाई तैँले चाहेजस्तै गर्न कर लगाउने कुरा होइन, झन् उहाँलाई यो वा त्यो गर्न बाध्य पार्ने कुरा हुनु त परै जाओस्। यी सबै कुरा समझ नहुनुका प्रककटीकरणहरू हुन्। अनि, उचित प्रार्थना के हो? अनुचित प्रार्थना के हो? तैँले केही समयपछि अनुभवबाट यी कुराहरू जान्‍नेछस्। उदाहरणको लागि, तैँले प्रार्थना गरिसकेपछि तँलाई लाग्‍न सक्छ कि तैँले जुन कुराका निम्ति प्रार्थना गर्छस् त्यो त पवित्र आत्माले गर्नु नै हुन्‍न, न त तैँले प्रार्थना गरेजस्तो उहाँले तँलाई अगुवाइ नै गर्नुहुन्छ। अर्कोपटक प्रार्थना गर्दा तैँले भिन्नै प्रकारले प्रार्थना गर्नेछस्। पछिल्लो समय गरेको जस्तो तैँले परमेश्‍वरसँग फेरि जबरजस्ती गर्ने कोसिस गर्दैनस् वा तेरा आफ्नै इच्छाहरूको आधारमा उहाँसँग बिन्ती गर्दैनस्। तैँले भन्नेछस्, “हे परमेश्‍वर! सबै कुरा तपाईंको इच्छाअनुसार नै होस्।” जबसम्म तँ यस तरिकामा ध्यान दिन्छस्, तबसम्म तैँले केही समय जोडतोड गरेपछि नै उचित प्रार्थना के हो र अनुचित प्रार्थना भनेको के हो भनेर जान्‍नेछस्। यस्तो अवस्था पनि हुन सक्छ, जसमा तैँले आफ्नै इच्छाहरूअनुसार प्रार्थना गर्दा, तँलाई तेरो आत्माभित्र तेरा प्रार्थनाहरू भावशून्य भएको महसुस हुनेछ, र तैँले चाँडै नै तँसँग भन्नुपर्ने कुरा केही पनि नरहेको पत्ता लगाउनेछस्। तँ जति धेरै बोल्‍ने प्रयास गर्छस्, तेरो बोली उत्ति नै अनौठो हुनेछ। यसले के प्रमाणित गर्छ भने, जब तैँले यसरी प्रार्थना गर्छस्, तैँले पूर्ण रूपमा देहलाई पछ्याइरहेको छस्, र त्यस तरिकामा पवित्र आत्माले तँभित्र काम गर्नुहुने वा तँलाई डोऱ्याउनुहुनेछैन। यो पनि खोज र अनुभव गर्नुपर्ने कुरा हो। यी कुराहरू अझ बढी अनुभव गर्दै जाँदा, तैँले प्राकृतिक तवरमै यी कुराहरू बुझ्दै जानेछस्।

प्रार्थना गर्नु भनेको मुख्य रूपमा परमेश्‍वरसित इमानदारीसाथ बोल्नु र आफ्नो हृदयका कुरा उहाँलाई भन्‍नु हो। तँ भन्छस्, “हे परमेश्‍वर! तपाईंलाई मानिसको भ्रष्टता थाहा छ। आज मैले अर्को अनुचित काम गरेको छु। मैले मनमा एउटा उद्देश्य राखेको छु—म एक छली व्यक्ति हुँ। मैले तपाईंको इच्छा वा सत्यअनुसार काम गरिरहेको थिइनँ। मैले आफ्नै इच्छाअनुसार काम गरें, र आफूलाई ठीक ठहराउने कोसिस गरें। अब, मैले मेरो भ्रष्टतालाई बुझेँ। म तपाईंसँग बिन्ती गर्छु, मलाई अझ बढी अन्तर्दृष्टि दिनुहोस्, र मलाई सत्यता बुझ्ने, त्यसलाई अभ्यास गर्ने र यो भ्रष्टता फाल्ने तुल्याउनुहोस्।” यसरी प्रार्थना गर्; वास्तविक कुराहरूको वास्तविक विवरण दे। जब धेरैजसो मानिसहरू परमेश्‍वरसामु प्रार्थना गर्न आउँछन्, तिनीहरूका अधिकांश शब्दहरू धर्मसिद्धान्तका हुन्छन्। ती हृदयबाट आएका प्रार्थना हुँदैनन्। सोचको हिसाबले मात्र तिनीहरूमा थोरथोरै ज्ञान र पश्चात्ताप गर्न इच्छुक हृदय हुन्छ, तर तिनीहरूले चिन्तन गर्नमा र पूर्ण रूपले सत्यता बुझ्‍नमा कुनै प्रयत्‍न लगाएका हुँदैनन्। यसले तिनीहरूको जीवन प्रगतिमा असर गर्छ। प्रार्थना गर्दा, यदि तैँले परमेश्‍वरका वचनहरूबारे चिन्तन गर्न र सत्यता खोजी गर्न अनि पवित्र आत्मालाई तँलाई अन्तर्दृष्टि दिने तुल्याउन सक्छस् भने, त्यो यसबारेमा सोच्‍ने र यसलाई बुझ्ने कार्यभन्दा कैयौँ गुणा बढी सार्थक हुन्छ; त्यसबाट तँ सत्यताका सिद्धान्तहरू बुझ्न सक्षम बन्छस्। पवित्र आत्माले काम गर्नुहुँदा उहाँले मानिसहरूलाई स्पर्शित गर्नुहुन्छ र उहाँले परमेश्‍वरको वचनद्वारा मानिसहरूलाई अन्तर्दृष्टि र ज्योति प्रदान गर्नुहुन्छ ताकि मानिसहरूलाई साँचो बुझाइ र साँचो पश्चात्ताप होस्, जुन मानिसहरूका विचारहरू र बुझाइभन्दा धेरै गहन हुन्छन्। यो कुरा तैँले राम्ररी बुझ्‍नुपर्छ। यदि तँ सतही, अव्यवस्थित सोचविचार र जाँचमा संलग्न हुन्छस् भने, तँसँग पछि अभ्यास गर्ने कुनै उपयुक्त मार्ग छैन, र तैँले सत्यतामा थोरै मात्र प्रवेश हासिल गर्छस् भने, तँ परिवर्तन हुन नसक्‍ने अवस्थामा नै रहनेछस्। उदाहरणको लागि, कतिपटक त जब तैँले गम्भीरतासाथ परमेश्‍वरप्रति आफैलाई अर्पित गर्ने र गम्भीरतासाथ उहाँको प्रेमको मूल्य चुकाउने अठोट गर्छस्। तर मस्तिष्कमा यस्तो इच्छा लिएर पनि, तैँले त्यति धेरै ऊर्जा अर्पण नगर्न सक्छस्, र तेरो हृदय त्यस प्रयासतर्फ पूर्ण समर्पित नहुन सक्छ। तापनि यदि, प्रार्थना गरेर उत्प्रेरित भएपछि तैँले एउटा संकल्प गर्छस् र “हे परमेश्‍वर, म कष्ट भोग्न तयार छु। म तपाईंका परीक्षाहरू स्वीकार गर्न तयार छु; र म तपाईंमा पूर्ण रूपमा समर्पित हुन तयार छु। मेरो दुःख जति नै ठूलो भए पनि म तपाईंको प्रेमको मूल्य चुकाउन तयार छु। म तपाईंको ठूलो प्रेमको आनन्द लिन्छु, र तपाईंले मलाई उठाउनुभएको छ। यसको निम्ति म तपाईंलाई मेरो हृदयको गहिराइबाट धन्यवाद दिन्छु, र तपाईंलाई सारा महिमा दिन्छु” भनेर भन्छस् भने, यस्तो प्रार्थना चढाइसकेपछि, तेरो सम्पूर्ण शरीर बलियो हुनेछ, र तँसँग अभ्यास गर्ने मार्ग हुनेछ। यो प्रार्थनाको प्रभाव हो। व्यक्तिले प्रार्थना गरिसकेपछि, पवित्र आत्माले उनीहरूमा काम गर्न, अन्तर्दृष्टि दिन, प्रकाश दिन, र उनीहरूलाई डोऱ्याउन थाल्नुहुनेछ, तिनीहरूलाई विश्‍वास र साहस दिनुहुन्छ, र तिनीहरूलाई सत्य अभ्यास गर्न सक्षम तुल्याउनुहुन्छ। यस्ता मानिसहरू पनि छन् जसले दिनहुँ परमेश्‍वरका वचनहरू पढ्छन् र पनि यस्तो परिणाम हासिल गर्दैनन्। तर ती वचनहरू पढेपछि, तिनीहरूले तीबारे सङ्गति गर्छन्, र तिनीहरूको हृदय उज्यालो हुन्छ, र तिनीहरूले अगाडि बढ्ने मार्ग प्राप्त गर्छन्। यसको अतिरिक्त, यदि पवित्र आत्माले तँलाई स्पर्श गर्नुहुन्छ भने, र तँलाई केही बोझ, साथसाथै केही मार्गनिर्देशन पनि दिनुहुन्छ भने, परिणाम साँच्चै बिलकुलै फरक हुनेछ। जब तँ परमेश्‍वरका वचनहरू पढ्छस्, तँ केही उत्प्रेरित हुन मात्र सक्छस्, र त्यतिबेला तँ रुन सक्छस्। केही समयपछि त्यो भावना हटेर जान्छ। तर यदि तैँले गरेको प्रार्थना आँसुसहितको, गम्भीर, साँचो र इमानदार प्रार्थना हुन्छ भने, र तँ पवित्र आत्माद्वारा स्पर्शित हुन्छस् भने, तेरो हृदयमा धेरै दिनसम्म त्यो खुसी रहिरहनेछ। प्रार्थनाको प्रभाव नै यही हो। प्रार्थनाको उद्देश्य परमेश्‍वरसामु आउनु र उहाँले मानिसहरूलाई जे दिनुहुन्छ त्यो स्विकार्नु हो। यदि तँ प्राय प्रार्थना गरिरहन्छस् भने, यदि तँ बारम्बार परमेश्‍वरसामु आएर उहाँसँग सङ्गति गर्छस्, र उहाँसँग तेरो सामान्य सम्बन्ध छ भने, तँ सधैँ उहाँद्वारा स्पर्शित हुनेछस्। यदि तँ सधैँ उहाँको भरणपोषण प्राप्त गर्छस्, र सत्यता स्विकार्छस् भने, तँ परिवर्तित हुनेछस्, र तेरो अवस्था निरन्तर सुधार हुँदै जानेछ। खास गरी, जब दाजुभाइ-दिदीबहिनीहरूले एकसाथ प्रार्थना गर्छन्, तत्पश्‍चात विशेष ठूलो शक्ति उत्पन्न हुन्छ र तिनीहरूले आफूले धेरै कुरा प्राप्त गरेका महसुस गर्छन्। वास्तवमा, तिनीहरूले सँगै बिताएको समयमा त्यति धेरै सङ्गति नगरेका हुन सक्छन्, तर प्रार्थनाले नै तिनीहरूलाई जगाएको थियो, यहाँसम्म कि तिनीहरूले आफ्ना परिवारहरू र संसारलाई त्याग्न एक क्षण कुर्न पनि सकेनन्, अनि तिनीहरूले केही पनि चाहेनन् र परमेश्‍वरलाई पाउनु नै पर्याप्त भयो। कति ठूलो विश्‍वास! पवित्र आत्माको कामले मानिसहरूलाई जुन बल दिन्छ त्यो अनवरत रूपमा उपभोग गर्न सकिन्छ! परमेश्‍वरले दिनुहुने त्यो शक्तिमा भर पर्नुको साटो, हठी हुँदै, आफ्नै जिद्‌मा भर परेर, तँ कति टाढासम्म जान सक्छस्? तँ बस हिँडेको हिँड्यै गर्छस्, र तागत सबै सक्छस्, र जब तैँले कुनै समस्या वा कठिनाइ सामाना गर्छस्, तब तँसँग अघि बढ्ने कुनै सामर्थ्य हुँदैन। तँ लड्छस् र पतीत हुँदै अन्तिम अवस्थामा पुग्छस्। यहाँ कैयौँ मानिसहरू छन्, जो परमेश्‍वरलाई पछ्याउने मार्ग हिँड्दा असफल र पतीत भएका छन्; सत्यताबिना तिनीहरू खडा हुनै सक्दैनन्। त्यसैले, मानिसहरूले निरन्तर परमेश्‍वरसित प्रार्थना गर्नुपर्छ, परमेश्‍वरमा भर पर्नुपर्छ, र परमेश्‍वरसँग अन्त्यसम्मै सामान्य सम्बन्ध कायम राख्नुपर्छ! तैपनि हिंड्दैजाँदा मानिसहरू परमेश्‍वरबाट टाढा जान्छन्। परमेश्‍वर, परमेश्‍वर हुनुहुन्छ, र मानवजाति, मानवजाति हो। दुवैको आ-आफ्नो बाटो छ। परमेश्‍वरले परमेश्‍वरका वचनहरू बोल्नुहुन्छ, र मानवजातिले आफ्नै मार्ग हिँड्छ जुन परमेश्‍वरको जस्तो हुँदैन। जब कुनै व्यक्तिले परमेश्‍वरमाथिको विश्‍वासमा आफ्नो सामर्थ्य गुमाउँछ, ऊ परमेश्‍वरसामु केही कुराहरू प्रार्थना गर्न र केही बल माग्‍न आउँछ। केही ऊर्जा पाइसकेपछि, ऊ फेरि पनि अलग्गिन्छ। केही समयपछि, उसको ऊर्जा समाप्त हुन्छ, र थप ऊर्जा प्राप्त गर्न ऊ परमेश्‍वरकहाँ फर्कन्छ। यस्तो कार्यशैलीले व्यक्ति लामो समय टिक्‍न सक्दैन। यदि कोही परमेश्‍वरलाई छोडिजान्छ भने, ऊसँग अगाडि बढ्ने कुनै मार्ग हुँदैन।

मैले अहिले पत्ता लगाएको छु कि धेरै मानिसहरूको आफैलाई नियमन गर्ने क्षमता असाध्यै कमजोर छ। यसको कारण के हो? यसको पहिलो कारण हो, मानिसहरूले सत्यता बुझ्दैनन्, र यदि तिनीहरूले प्रार्थना गर्दैनन् भने, तिनीहरू व्यभिचारी हुने सम्भावना अत्यधिक हुन्छ। तिनीहरूले धर्मसिद्धान्तको कुरा मात्र बुझ्छन्, र यसले काम गर्दैन, र तिनीहरूले आफूलाई संयमित राख्न पटक्‍कै सक्दैनन्। यस्तो अवस्थामा, तैँले प्रार्थनाको माध्यमबाट मात्र पवित्र आत्माको अन्तर्दृष्‍टि र ज्योति प्राप्‍त गर्न सक्छस्, र यदि तैँले केही सत्यता बुझ्छस् भने मात्र, तँ कुनै न कुनै रूपमा संयमित हुन र अलिअलि मानवजस्तो हुन सक्छस्। परमेश्‍वरमा विश्‍वास गर्नेहरूले उहाँका वचनहरू बारम्बार पढ्नुपर्छ, सत्यतामा जोड दिनुपर्छ र बारम्बार प्रार्थना गर्नुपर्छ। तब मात्र मानिसहरू सुध्रिन सक्छन्, परिवर्तन हासिल गर्न सक्छन्, र मानव स्वरूपको केही झलक जिउन सक्छन्। यदि तँ आफैलाई चिन्ने र सामान्य मानवतामा जिउने कुरा मात्र गर्छस् भने, त्यो ठीक होइन; पवित्र आत्माको कामबिना, त्यसको कुनै प्रभाव हुनेछैन। यदि तँ पवित्र आत्माले ठ्याक्कै कसरी काम गर्नुहुन्छ र कसरी मानिसहरूलाई उत्प्रेरित गर्नुहुन्छ, र मानिसहरूले आफ्नो दैनिक जीवनमा कसरी सत्यता खोज्‍नु र अभ्यास गर्नुपर्छ भन्ने कुरालाई उपेक्षा गर्छस् भने, तैँले कसरी परमेश्‍वरमा विश्‍वास गर्न सक्छस्? तँ कुन कर्तव्य निभाउन सक्छस्? यदि आफ्नो हृदयमा मानिसहरूले परमेश्‍वरको अस्तित्व छ भनेर मात्र विश्‍वास गर्छन् भने, यदि तिनीहरूको विश्‍वासमा बाँकी रहेको कुरा भनेकै परमेश्‍वरको अस्तित्व स्विकार्नु मात्र हो भने, र यदि तिनीहरूले उहाँको वचन र सत्यतालाई पाखा लगाउँछन् भने, तिनीहरूको जीवन प्रवेश हुनेछैन, र तिनीहरूको हृदयमा न त परमेश्‍वर हुनुहुनेछ न त सत्यता नै। मानिसहरूका विचार र धारणाहरू केवल भौतिक संसारले भरिएका हुनेछन्। परमेश्‍वरप्रतिको यस प्रकारको विश्‍वास धार्मिक विधिविधानमा परिणत भएको हुन्छ। सत्यतालाई प्रेम नगर्नेहरूले नास्तिकता वा भौतिकवादलाई पनि स्विकार्न सक्छन्, र तिनीहरूले बिस्तारै परमेश्‍वरको अस्तित्वमा प्रश्‍नचिन्ह खडा गर्न सक्छन्, र आत्मिक संसार र आत्मिक जीवनका कुराहरू इन्कार्न सक्छन्। यो साँचो मार्गबाट पूर्ण विचलन भएको अवस्था हो, र तिनीहरू अतलकुण्डमा खसिसकेका छन्। प्रार्थनाबिना मानिसहरूले सत्यता अभ्यास गर्न राखेको इच्छा केवल व्यक्तिपरक इच्छा हो; तिनीहरू नियमहरू मात्र पालना गर्छन्। यदि तैँले माथिको बन्दोबस्तअनुसार काम गर्छस् र परमेश्‍वरलाई चिढ्याउँदैनस् नै भने पनि, तँ नियमहरूमा मात्र अल्झन्छस्, र तैँले राम्रोसँग आफ्नो कर्तव्य कहिल्यै निभाउन सक्नेछैनस्। मानिसहरूका आत्माहरू अहिले पूरै चेतनाहीन र सुस्त छन्। परमेश्‍वरसँगको मानिसहरूको सम्बन्धमा कैयौँ सूक्ष्म कुराहरू हुन्छन्, जस्तो कि आत्माद्वारा उत्प्रेरित हुने र अन्तर्दृष्‍टि प्राप्‍त गर्ने, तर मानिसहरूले ती कुरा महसुस गर्न सक्दैनन्—ती औधी चेतनाहीन छन्! यदि मानिसहरूले परमेश्‍वरका वचनहरू पढ्दैनन् वा प्रार्थना गर्दैनन्, र आत्मिक जीवनका कुराहरू कहिल्यै अनुभव गर्दैनन्, र आफ्नै स्थिति नियन्त्रणमा राख्न सक्दैनन् भने, तिनीहरूसँग आफू परमेश्‍वरसामु बाँचिरहेका छौँ भनेर प्रत्याभूति गर्ने कुनै उपाय हुँदैन। यदि तँ परमेश्‍वरसामु बाँच्न चाहन्छस् भने, प्रार्थना नगर्नु अस्वीकार्य हुन्छ, र परमेश्‍वरका वचनहरू नपढ्नु त झनै अस्वीकार्य हुन्छ। मण्डली जीवन नजिउनु पनि अस्वीकार्य नै हुन्छ। यदि व्यक्ति परमेश्‍वरका वचनहरूबाट टाढा जान्छ भने, उसले उहाँमा विश्‍वास गर्दैन, र प्रार्थनाबाट टाढा भाग्नु भनेको परमेश्‍वरबाट टाढा भाग्‍नु हो। परमेश्‍वरमा विश्‍वास गर्नको लागि व्यक्तिले प्रार्थना गर्नैपर्छ। प्रार्थनाविना, परमेश्‍वरमाथिको विश्‍वास विश्‍वासजस्तो पनि हुँदैन। मैले भनेको छु, तैँले नियमहरूमा अल्झिरहनुपर्दैन, तर तैँले जुनसुकै ठाउँ र जुनसुकै समयमा प्रार्थना गर्नुपर्छ, तर विरलै प्रार्थना गर्नेहरू पनि केही छन्। बिहान उठ्दा तिनीहरू प्रार्थना गर्दैनन्, तर परमेश्‍वरका वचनहरूका केही खण्डहरू मात्र पढ्छन्, अनि बरु भजनहरू सुन्छन्। दिउँसो तिनीहरू बाहिरी कार्यहरूमा व्यस्त हुन्छन्, र राति सुत्न जानुअघि तिनीहरूले प्रार्थना गर्दैनन्। के तिमीहरूलाई यो सत्य हो जस्तो लाग्दैन—यदि तिमीहरू परमेश्‍वरका वचनहरू पढ्छौ तर प्रार्थना गर्दैनौ भने, के तिमीहरू उहाँको वचन पढ्ने तर त्यो नबुझ्ने अविश्‍वासीजस्तो छैनौ र? यदि मानिसहरूले प्रार्थना गर्दैनन् भने, तिनीहरूको मन परमेश्‍वरका वचनहरूमा जानै सक्दैन, र ती वचनहरू पढ्दा तिनीहरूलाई अन्तर्दृष्‍टि प्राप्‍त हुनेछैन। तिनीहरूमा आत्माको सूक्ष्म अनुभूति हुनेछैन, न त तिनीहरूले आत्मा स्पर्शित भएको अनुभूति नै गर्नेछन्। तिनीहरू भावशून्य र सुस्त हुन्छन्; तिनीहरूले मण्डलीको काम र आफ्नो कर्तव्य निभाउनेबारे सतही-स्तरको मात्र सङ्गति गर्छन्। जब केही हुन्छ, तिनीहरूले आफ्नो हृदयका भित्री भावनाहरू बुझ्न सक्दैनन्। के यसले परमेश्‍वरसँगको तिनीहरूको सामान्य सम्बन्धलाई असर गर्दैन र? तिनीहरूको हृदयमा परमेश्‍वरको लागि पहिलेदेखि नै कुनै ठाउँ हुँदैन, र तिनीहरूले प्रार्थना गर्न चाहे पनि कुनै शब्द बाहिर निस्कँदैन, र तिनीहरूले परमेश्‍वरलाई महसुस गर्न सक्दैनन्। यो पहिल्यै धेरै खतरनाक भइसकेको छ। मतलब, तिनीहरू परमेश्‍वरबाट धेरै टाढा भइसकेका छन्। वास्तवमा, प्रार्थना गर्नको लागि आफ्नो आत्मामा फर्किनुले बाह्य कार्यहरूमा बाधा पुर्‍याउँदैन; यसले कुनै पनि कुरामा ढिलाइ गराउँदैन। यदि कुनै समस्या देखा पर्छ र त्यसलाई सुल्झाइँदैन भने काममा ढिलाइ हुनेछ। परमेश्‍वरलाई प्रार्थना गर्नु भनेको समस्याहरू समाधान गर्न, र मानिसहरूलाई परमेश्‍वरको उपस्थितिमा बाँच्न र उहाँका वचनहरूको आनन्द लिन सक्षम पार्नको लागि हो। यो मानिसहरूका कर्तव्यहरू पूरा गर्न र तिनीहरूको जीवन प्रवेशको लागि अझै लाभदायक छ।

१९९८


पत्रुसको मार्गमा कसरी हिँड्ने

ठ्याक्‍कैसित भन्‍नुपर्दा, आफ्नो विश्‍वासमा पत्रुसको मार्गमा हिँड्नु भनेको सत्यता खोजी गर्ने बाटोमा हिँड्नु हो, जुन आफैलाई साँचो रूपमा चिन्‍ने र आफ्नो स्वभाव बदल्ने बाटो पनि हो। पत्रुसको मार्गमा हिँडेर मात्र व्यक्ति परमेश्‍वरद्वारा सिद्ध तुल्याइने बाटोमा हुनेछ। पत्रुसको मार्गमा वास्तवमा कसरी हिँड्ने, साथसाथै यसलाई कसरी अभ्यास गर्ने भन्‍ने बारेमा व्यक्ति स्पष्ट हुनुपर्छ। पहिला त व्यक्तिले आफ्ना अभिप्रायहरू, अनुचित खोजीहरू, र परिवार तथा आफ्नो देहका सबै कुराहरू समेतलाई पन्छाउनुपर्छ। व्यक्ति सम्पूर्ण हृदयले समर्पित हुनुपर्छ; त्यसको मतलब व्यक्तिले पूर्ण रूपमा आफूलाई परमेश्‍वरका वचनहरूमा समर्पित गर्नुपर्छ, परमेश्‍वरका वचनहरू खान र पिउनमा ध्यान केन्द्रित गर्नुपर्छ, परमेश्‍वरका वचनहरूमा सत्यता र उहाँका अभिप्रायहरू खोजी गर्न एकाग्र हुनुपर्छ, र हरेक कुरामा परमेश्‍वरको इच्‍छा बुझ्ने प्रयास गर्नुपर्छ। यो कुरा अभ्यासको सबैभन्दा आधारभूत र महत्वपूर्ण विधि हो। पत्रुसले येशूलाई भेटेपछि यही नै गरेका थिए, र यसरी अभ्यास गरेर मात्रै व्यक्तिले सर्वोत्तम नतिजाहरू हासिल गर्न सक्छ। परमेश्‍वरका वचनहरूमा सम्पूर्ण हृदयसहितको समर्पणमा मुख्यतया परमेश्‍वरका वचनहरूमा सत्यता र उहाँका अभिप्रायहरू खोजी गर्ने, परमेश्‍वरको इच्छा बुझ्न ध्यान केन्द्रित गर्ने, र परमेश्‍वरका वचनहरूबाट थप सत्यता बुझ्ने र प्राप्त गर्ने कुराहरू पर्दछन्। परमेश्‍वरका वचनहरू पढ्दा पत्रुसले धार्मिक सिद्धान्तहरू बुझ्नमा ध्यान केन्द्रित गरेका थिएनन्, तिनले धार्मिक ज्ञान प्राप्त गर्नमा ध्यान केन्द्रित गर्ने कुरा त परै जाओस्। बरु, तिनी सत्यता बोध गर्न र परमेश्‍वरको इच्छा बुझ्न, साथसाथै परमेश्‍वरको स्वभाव र प्रेमिलोपनको बुझाइ हासिल गर्न एकाग्र भए। पत्रुसले परमेश्‍वरका वचनहरूबाट मानिसका विविध भ्रष्ट अवस्थाहरू, र साथमा मानिसको प्रकृति, सार र वास्तविक कमीहरू बुझ्न पनि प्रयास गरे र यसमार्फत तिनले परमेश्‍वरलाई सन्तुष्ट पार्न उहाँका मापदण्डहरूका सबै पक्षहरू सजिलै पूरा गरे। पत्रुससँग परमेश्‍वरका वचनहरू पालना गर्ने धेरै सही अभ्यासहरू थिए। यो कुरा परमेश्‍वरका इच्छा अनुरूपको थियो र व्यक्तिले परमेश्‍वरको कामको अनुभव गर्दै सहकार्य गर्नसक्‍ने सर्वोत्तम शैली यही नै थियो। परमेश्‍वरले पठाउनुभएका सयौं परीक्षाहरू सामना गर्दा पत्रुसले आफूलाई मानिसप्रतिको परमेश्‍वरका न्याय र प्रकाशका हरेक वचनहरू, अनि मानिसले पूरा गर्नुपर्ने उहाँका मापदण्डहरूका हरेक वचनसँग कठोर रूपले दाँजेर जाँच गरे र सहीसित ती वचनहरूको अर्थ बोध गर्न लागिपरे। येशूले भन्‍नुभएका हरेक वचनहरूलाई तिनले इमान्दारीपूर्वक चिन्तन र याद गर्ने प्रयास गरे, र तिनले राम्रो नतिजा हासिले गरे। यसरी अभ्यास गरेर तिनले परमेश्‍वरका वचनहरूबाट आफ्नै बारेमा बुझाइ हासिल गर्न सके, र तिनले मानिसका विविध भ्रष्ट अवस्था र कमीकमजोरीहरूबारे मात्र होइन, मानिसको सार र प्रकृतिबारे पनि बुझाइ हासिल गरे। आफूलाई साँचो रूपमा बुझ्नु भनेकै यही हो। परमेश्‍वरका वचनहरूबाट, पत्रुसले आफ्नो बारेमा साँचो बुझाइ मात्र हासिल गरेनन्, तिनले त परमेश्‍वरको धर्मी स्वभाव, परमेश्‍वरसँग जे छ र उहाँ जे हुनुहुन्छ, परमेश्‍वरको कामको लागि उहाँको इच्छा, र मानवजातिप्रति परमेश्‍वरका मापदण्डहरू पनि बुझे। यी वचनहरूबाट तिनले साँचो रूपमा परमेश्‍वरलाई चिने। तिनले परमेश्‍वरको स्वभाव र उहाँको सारलाई चिने; तिनले परमेश्‍वरसँग के छ र उहाँ को हुनुहुन्छ, र साथसाथै परमेश्‍वरको प्रेमिलोपन र मानिसले पूरा गर्नुपर्ने उहाँका मागहरूलाई जाने र बुझे। त्यतिखेर परमेश्‍वर आजभोली बोल्नुभए जति बोल्नुहुन्‍नथियो, तापनि पत्रुसमा यी पक्षहरूको नतिजा हासिल भयो। यो एकदमै विरलै हुने र अमूल्य कुरा थियो। पत्रुसले सयौं परीक्षाहरू भोगे, तर तिनले व्यर्थमा कष्ट सहेनन्। तिनले परमेश्‍वरका वचनहरू र कामबाट आफूले आफैलाई मात्र चिनेनन्, बरु तिनले त परमेश्‍वरलाई समेत चिने। यसको साथै, तिनले परमेश्‍वरका वचनहरूभित्र रहेका मानवजातिले पूरा गर्नुपर्ने परमेश्‍वरका मापदण्डहरूबारे विशेष ध्यान केन्द्रित गरे। मानिसले परमेश्‍वरको इच्छाअनुरूप परमेश्‍वरलाई सन्तुष्ट पार्नुपर्ने जुनसुकै पक्षहरू नै किन नहोस्, यी सबै पक्षहरूमा ठूलो प्रयत्न गर्न र पूर्ण स्पष्टता हासिल गर्न पत्रुस सक्षम भए। यो कुरा तिनको जीवन प्रवेशको सवालमा पनि अत्यन्तै फाइदाजनक थियो। परमेश्‍वरले जेसुकैको बारेमा बोल्नुभएको भए तापनि, ती वचनहरू जीवन बन्‍न सकुञ्‍जेल र ती सत्यता हुञ्‍जेल, पत्रुस तिनलाई कुँदेर आफ्नो हृदयमा राख्‍न तथा तिनलाई बारम्बार चिन्तन र बोध गर्न सक्षम भए। येशूका वचनहरू सुनेपछि, तिनले ती वचनहरूलाई हृदयमा राख्‍न सके, जसले तिनले विशेष रूपमा परमेश्‍वरका वचनहरूमा ध्यान केन्द्रित गरेका थिए भन्‍ने देखाउँछ र तिनले अन्त्यमा सच्‍चा रूपमै नतिजा हासिल गरे। यसको मतलब, तिनले परमेश्‍वरका वचनहरूलाई स्वतन्त्र पूर्वक व्यवहारमा उतार्न, सत्यतालाई दुरुस्त रूपमा अभ्यास गर्न अनि परमेश्‍वरको इच्छाअनुरूप हुन, सम्पूर्ण रूपले परमेश्‍वरको अभिप्राय अनुरूप कार्य गर्न, र आफ्ना दृष्टिकोणहरू र कल्पनाहरू त्याग्‍न सके। यसरी, पत्रुस परमेश्‍वरका वचनहरूको वास्तविकतामा प्रवेश गरे। यी कुराहरू गरेको हुनाले नै मुख्य रूपमा पत्रुसको सेवा परमेश्‍वरको इच्छाअनुरूप हुन गयो।

यदि व्यक्तिले आफ्नो कर्तव्य पूरा गर्दै परमेश्‍वरलाई सन्तुष्ट पार्न सक्छ भने, ऊ आफ्ना बोली र कार्यहरूमा सिद्धान्तकेन्द्रित छ भने, र ऊ सत्यताको वास्तविकताका सबै पक्षहरूमा प्रवेश गर्न सक्छ भने, ऊ परमेश्‍वरले सिद्ध तुल्याउनुहुने व्यक्ति हो। यो भन्‍न सकिन्छ कि परमेश्‍वरका काम र वचनहरू त्यस्ता व्यक्तिहरूका लागि पूर्ण रूपले प्रभावकारी भएका छन्, र परमेश्‍वरका वचनहरू तिनीहरूका जीवन बनेका छन्, तिनीहरूले सत्यता हासिल गरेका छन्, र तिनीहरू परमेश्‍वरका वचनहरू अनुरूप जिउन सक्षम छन्। यसपछि, तिनीहरूको देहको प्रकृति—अर्थात, तिनीहरूको मौलिक अस्तित्वको आधार—थर्किँदै भत्कनेछ र एकाएक ढल्नेछ। मानिसहरूले परमेश्‍वरका वचनहरूलाई आफ्नो जीवनको रूपमा धारण गरेपछि मात्रै, तिनीहरू नयाँ मानिसहरू बन्‍नेछन्। यदि परमेश्‍वरका वचनहरू तिनीहरूको जीवन बन्छ भने, यदि परमेश्‍वरको कामको दर्शन, मानवजातिको लागि उहाँका प्रकाश र मापदण्डहरू, परमेश्‍वरले मानिसले पूरा गर्नैपर्ने भनी तोक्‍नुभएको मनव जीवनका स्तरहरू तिनीहरूको जीवन बन्छ भने, यदि मानिसहरू यी वचन र सत्यताअनुरूप जिउँछन् भने तिनीहरू परमेश्‍वरका वचनहरूद्वारा सिद्ध तुल्याइन्छन्। त्यस्ता मानिसहरूले पुनर्जन्म पाउँछन् र तिनीहरू परमेश्‍वरका वचनहरूमार्फत नयाँ मानिसहरू बनेका हुन्छन्। पत्रुसले जुन मार्गद्वारा सत्यता खोजी गरे त्यो मार्ग यही हो। यो सिद्ध तुल्याइने मार्ग हो। परमेश्‍वरका वचनहरूद्वारा पत्रुस सिद्ध तुल्याइए, र तिनले परमेश्‍वरका वचनहरूबाट जीवन प्राप्त गरे, परमेश्‍वरले व्यक्त गर्नुभएका सत्यताहरू तिनको जीवन बन्यो, अनि तिनी सत्यताप्राप्त व्यक्ति बने। येशुको उदय भएको बेलातिर, पत्रुससँग थुप्रै धारणा, अनाज्ञाकारिता, र कमजोरीहरू रहेको हामी सबैलाई थाहै छ। यी कुराहरू पछि किन पूर्ण रूपमा बदलिए? यसको प्रत्यक्ष सम्बन्ध तिनको सत्यता पछ्याउने कार्यसँग छ। जीवन पछ्याउने क्रममा, व्यक्तिले सत्यता अभ्यास गर्नमा जोड दिनुपर्छ। धर्मसिद्धान्त मात्र बुझ्नुको कुनै अर्थ छैन, र धर्मसिद्धान्तबारे जतिसुकै बोल्न सके पनि त्यसको अर्थ हुँदैन। यी कुराहरूले व्यक्तिको जीवन स्वभावमा परिवर्तन ल्याउन सक्दैनन्। परमेश्‍वरका वचनहरूको सोझो अर्थ मात्र बुझ्नु सत्यता बुझेबराबर होइन। परमेश्‍वरका वचनहरूमा चित्रण गरिएका सार र सिद्धान्तका कुराहरूचाहिँ सत्यता हुन्। उहाँको वाणीका प्रत्येक हरफमा सत्यता हुन्छ, तर मानिसहरूले नबुझ्न सक्छन्। जस्तै, परमेश्‍वरले “तिमीहरू इमानदार मानिस बन्‍नुपर्छ” भन्‍नुहुँदा, यस भनाइमा सत्यता छ। “तिमीहरू परमेश्‍वरको अघि समर्पित हुने, उहाँलाई प्रेम गर्ने, र उहाँलाई पुज्ने मानिस बन्‍नुपर्छ। तिमीहरूले मानवको रूपमा आफ्नो कर्तव्य पुरा गर्नुपर्छ।” भन्‍नेजस्ता उहाँका भनाइहरूमा अझ बढी सत्यता छ। परमेश्‍वरको वचनका प्रत्येक हरफले सत्यताको एउटा पक्षबारे व्याख्या गर्छ, र यी प्रत्येक सत्यतासित अन्य सत्यताहरूको घनिष्ट सम्बन्ध छ। त्यसैले, परमेश्‍वरले बोल्नुहुने हरेक कुरामा सत्यता व्यक्त गर्नुहुन्छ, र उहाँले हरेक सत्यताबारे व्यापक रूपमा बोल्नुहुन्छ। यसो गर्नुको उद्देश्य मानिसलाई सत्यताको सार बुझाउनु हो। परमेश्‍वरका वचनलाई यस हदसम्म बुझ्नेलाई मात्र परमेश्‍वरको वचन बुझेको भन्‍न सकिन्छ। यदि तैँले परमेश्‍वरका वचनलाई सोझो अर्थमा मात्र बुझेर व्याख्या गर्छस् र धर्मसिद्धान्तका खोक्रा शब्दहरू मात्र बोल्छस् भने, तैँले सत्यता बुझेको छैनस्। तैँले फूर्ति मात्र लाउँदै छस्, बोल्ने मात्र केही नगर्ने, र धर्मसिद्धान्तसँग खेल खेल्ने मात्र गर्दै छस्।

मानिसहरूले परमेश्‍वरको कामको अनुभव गरेर सत्यता बुझुञ्‍जेलसम्‍म, भित्रैबाट ठाउँ लिने र प्रभुत्व कायम गर्ने भनेको शैतानको प्रकृति नै हो। त्यो प्रकृतिमा विशेष रूपमा के हुन्छ त? उदाहरणको लागि, तँ किन स्वार्थी छस्? तैँले किन आफ्नो ओहदा संरक्षण गर्छस्? किन तँमा त्यस्ता तीव्र भावनाहरू छन्? किन तैँले ती अधर्मी कुराहरूमा आनन्द लिन्छस्? किन तँ ती दुष्टताहरूलाई मन पराउँछस्? त्यस्ता कुराहरूप्रति तेरो लगाव हुनुको आधार के हो? यी कुराहरू कहाँबाट आउँछन्? ती कुराहरू स्वीकार गर्न तँ किन त्यति धेरै खुशी हुन्छस्? अहिलेसम्ममा, तिमीहरू सबैले बुझिसकेको हुनुपर्छ कि यी सबै कुराहरू हुनुको मुख्य कारण भनेकै मानिसभित्र शैतानको विष हुनु हो। त्यसो भए, शैतानको विष के हो? यो कसरी अभिव्यक्त हुन सक्छ? उदाहरणको लागि, यदि तैँले “मानिसहरू कसरी जिउनुपर्छ? मानिसहरू केको लागि जिउनुपर्छ?” भनेर सोधिस् भने, मानिसहरूले जवाफ दिनेछन्, “अरूको होइन, आफ्नो दुनो सोझ्याउनुपर्छ।” यो एउटै वाक्यांशले यो समस्याको जड व्यक्त गर्छ। शैतानको दर्शन र तर्क मानिसहरूको जीवन बनिसकेको छ। मानिसहरूले जेसुकैको खोजी गर्ने भए पनि, तिनीहरूले यो आफ्नै लागि मात्र त्यसो गर्छन्। त्यसकारण तिनीहरू आफ्‍नै लागि मात्र जिउँछन्। “अरूको होइन, आफ्नो दुनो सोझ्याउनुपर्छ”—मानिसको जीवन दर्शन यही हो, र यसले मानव प्रकृतिको पनि प्रतिनिधित्व गर्छ। यी वचनहरू पहिले नै भ्रष्ट मानवजातिको प्रकृति भइसकेका छन्, र यी वचनहरू भ्रष्ट मानवजातिको शैतानी प्रकृतिको साँचो चित्रण हुन्। यो शैतानी प्रकृति पहिले नै भ्रष्ट मानवजातिको अस्तित्वको आधार भइसकेको छ। भ्रष्ट मानवजाति कैयौँ हजार वर्षदेखि अहिलेको वर्तमान समयसम्म शैतानको यो विषअनुसार जिएको छ। शैतानले गर्ने सबै कुरा यसका आफ्नै रुचि, महत्त्वाकाङ्क्षा, र उद्देश्यहरूको लागि हो। यसले परमेश्‍वरलाई उछिन्‍न, उहाँबाट स्वतन्त्र हुन, र परमेश्‍वरले सृष्टि गर्नुभएका सबै कुराहरूलाई नियन्त्रणमा लिन चाहन्छ। आज, शैतानले मानिसहरूलाई यस हदसम्म भ्रष्ट पारेको छ: तिनीहरू सबैसँग शैतानी प्रकृति छन्, तिनीहरू सबैले परमेश्‍वरलाई नकार्ने र विरोध गर्ने प्रयास गर्छन्, र तिनीहरू आफ्नो नियतिलाई आफ्नै वशमा राख्‍न चाहन्छन् र परमेश्‍वरका योजनाबद्ध कार्य र बन्दोबस्तहरूको विरोध गर्ने प्रयास गर्छन्। तिनीहरूका महत्त्वाकाङ्क्षा र रुचिहरू ठ्याक्‍कै शैतानका जस्ता छन्। त्यसकारण, मानिसको प्रकृति शैतानको प्रकृति हो। वास्तवमा, धेरै मानिसहरूका आदर्श-वाणीहरू र लोक-उक्तिहरूले मानव प्रकृतिलाई प्रतिनिधित्व गर्छन् र मानव भ्रष्टताको सारलाई प्रतिबिम्बित गर्छन्। मानिसहरूले छनौट गर्ने कुराहरू तिनीहरूका आफ्‍नै प्राथमिकता हुन्छन्, र ती सबैले मानिसहरूका स्वभाव र खोजीहरूलाई प्रतिनिधित्व गर्छन्। व्यक्तिले आफूले बोल्‍ने हरेक शब्‍द, र गर्ने हरेक काममा जति नै छद्‌म भेष धारण गरे पनि यसले उसको प्रकृतिलाई ढाकछोप गर्न सक्दैन। उदाहरणको लागि, फरिसीहरूले प्रायजसो निकै राम्रो प्रचार गर्थे, तर जब तिनीहरूले येशू व्यक्त गर्नुभएका उपदेश र सत्यताहरू सुने, तब तिनीहरूले तिनलाई स्विकार्नुको सट्टा निन्दा गरे। यसले सत्यताप्रति दिक्‍क र घिन मान्‍ने फरिसीहरूको प्रकृतिलाई खुलासा गर्‍यो। कतिपय मानिसहरू निकै राम्ररी बोल्छन् र आफ्‍नो वास्तविकता लुकाउन निकै सिपालु हुन्छन्, तर तिनीहरूसँग केही समयसम्‍म सङ्गत गरिसकेपछि, अरूले तिनीहरूको प्रकृति अत्यन्तै धूर्त र कपटी छ भन्‍ने कुरा पत्ता लगाउँछन्। तिनीहरूसँग लामो समयसम्‍म उठबस गरिसकेपछि, जोकोहीले तिनीहरूको सार र प्रकृति पत्ता लगाउँछन्। अन्त्यमा, अरूले निम्न निष्कर्षहरू निकाल्छन्: तिनीहरूले कहिल्यै सत्य बोल्दैनन् र तिनीहरू छली हनु्। यो भनाइले त्यस्ता मानिसहरूको प्रकृतिलाई प्रतिनिधित्व गर्छ, र यो तिनीहरूको प्रकृतिको सारको सर्वश्रेष्ठ चित्रण र प्रमाण हो। तिनीहरूको जिउने दर्शन भनेकै कसैलाई सत्य नभन्‍नु हो, साथसाथै कसैलाई पनि भरोसा नगर्नु हो। मानिसको शैतानी प्रकृतिमा एकदमै धेरै शैतानी दर्शन र विषहरू हुन्छन्। कहिलेकाहीँ तँ आफैलाई पनि तीबारे थाहा नहुन सक्छ, र तैँले तिनलाई बुझ्दैनस्; तैपनि तेरो जीवनको हरेक क्षण तिनै कुराहरूमा आधारित हुन्छ। अझ भन्‍ने हो भने, तैँले ती कुराहरू निकै सही र मनासिब छन् र ती गलत छँदै छैनन् भन्‍ने ठान्छस्। शैतानका दर्शनहरू मानिसहरूको प्रकृति बनेका छन्, र तिनीहरू यसप्रकारको जीवनशैली राम्रो छ भन्‍ने सोच्दै र कुनै पश्‍चात्तापको बोध नगरी यिनै दर्शनहरूअनुरूप बाँचिरहेका छन् भन्‍ने देखाउन यही काफी छ। त्यसकारण, तिनीहरूले निरन्तर रूपमा आफ्‍नो शैतानी प्रकृति प्रकट गरिरहेका छन्, र तिनीहरू निरन्तर रूपमा शैतानका दर्शनहरूअनुरूप बाँचिरहेका छन्। शैतानको प्रकृति मानवजातिको जीवन हो, अनि यो मानवजातिको प्रकृति र सार हो। कस्तो प्रकृति भनेर शाब्दिक सारांशमार्फत पूर्ण रूपले व्यक्त गर्न सकिन्छ। मानिसको प्रकृति अहङ्कार, घमण्ड, र असाधारण बन्‍ने इच्छाले भरिएको हुन्छ। त्यसमा लाभलाई सबैभन्दा महत्त्व दिने र जीवनको कुनै प्रवाह नगर्ने धनको लोभ पनि हुन्छ। त्यसभित्र छलीपन, कुटिलता, र हरमोडमा मान्छे ठग्‍ने प्रवृति, साथसाथै असह्य दुष्टता र फोहोरीपन पनि मिसिएको हुन्छ। यो मानिसको प्रकृतिको सारांश हो। तँ आफ्नो प्रकृतिमा प्रकट हुन आउने थुप्रै पक्षहरू चिन्‍न सक्षम छस् भने, तैँले त्यसबारे बुझेको छस्। तर तँसँग आफ्नो प्रकृतिमा प्रकट भएका कुराहरूबारे कुनै बुझाइ छैन भने, तैँले आफ्नो प्रकृतिबारे केही पनि बुझेको छैनस्। पत्रुसले परमेश्‍वरको वचनको शोधनमार्फत र परमेश्‍वरले तिनलाई प्रदान गर्नुभएका विभिन्‍न परीक्षाहरूभित्रबाट आफैलाई चिन्‍न अनि आफूमा के प्रकट भएको थियो बुझ्न खोजे। जब पत्रुसले आफैलाई साँचो रूपमा बुझे, तब तिनले मानिसहरू कति गहन रूपमा भ्रष्ट भएका छन्, उनीहरू परमेश्‍वरको सेवा गर्नका निम्ति कति धेरै बेकम्मा र अयोग्य छन्, र उनीहरू परमेश्‍वरको सामु जिउन योग्य छैनन् भन्‍ने बुझे। त्यसपछि पत्रुस परमेश्‍वरको सामु लम्‍पसार परे। धेरै अनुभव प्राप्त गरेपछि, पत्रुसले यस्तो अनुभूति गरे, “परमेश्‍वरलाई चिन्‍नु नै सबैभन्दा अनमोल कुरा हो! यदि म उहाँलाई चिन्‍नुभन्दा पहिले नै मरेँ भने, त्यो दुःखको कुरा हुनेछ; परमेश्‍वरलाई चिन्‍नु नै सबैभन्दा महत्त्वपूर्ण, अर्थपूर्ण कुरा हो। यदि मानिसले परमेश्‍वरलाई चिन्दैन भने, ऊ जिउन योग्य हुँदैन, ऊ पशुसरह हुन्छ, र ऊसित जीवन हुँदैन।” पत्रुसको अनुभव यो अवस्थामा पुगिसक्दा, तिनले आफ्नो स्वभाव चिनिसकेका थिए र तिनले यसबारेमा तुलनात्मक रूपमा राम्रो बुझाइ प्राप्त गरिसकेका थिए। सायद पत्रुसले आजका मानिसहरूले जस्तो यसको स्पष्ट वर्णन गर्न सकेनन्, तापनि उनी साँच्‍चै यो अवस्थामा पुगेका थिए। त्यसकारण, सत्यता पछ्याउने बाटोमा हिँड्नु र परमेश्‍वरद्वारा सिद्धता प्राप्त गर्नका लागि मानिसले परमेश्‍वरका वाणीहरूबाट आफ्नो स्वभावलाई चिन्‍नु आवश्यक हुन्छ, साथै आफ्‍नो स्वभावका विभिन्‍न पक्षहरू बुझ्नु र शब्दहरूमा त्यसको सही वर्णन गर्नु, स्पष्ट र सरल रूपमा बोल्नु आवश्यक हुन्‍छ। यो मात्रै आफूलाई साँचो रूपमा चिन्‍नु हो, र यसरी मात्रै परमेश्‍वरले चाहनुभएको परिणाम तैँले प्राप्त गरेको हुन्छस्। यदि तेरो ज्ञान अहिलेसम्म यस बिन्दुमा पुगेको छैन, तर तैँले आफैलाई चिनेको दाबी गर्छस् र तैंले जीवन प्राप्त गरेको छस् भनी भन्छस् भने, के तैंले सेखी गरिरहेको हुँदैनस् र? तैँले आफैलाई चिन्दैनस्, न त परमेश्‍वरको अगाडि तँ के होस्, तैंले मानव हुनुका मापदण्डहरू साँच्‍चै पूरा गरेको छस् कि छैनस् वा तँभित्र अझै पनि कसरी धेरै शैतानिक तत्वहरू छन् भन्‍ने कुरा नै जान्दछस्। तँ कसको होस् भन्‍ने विषयमा तँ अझै पनि अस्पष्ट छस्, र तँसँग अझै पनि आफ्नै बारेमा कुनै ज्ञान छैन—त्यसैले परमेश्‍वरको सामु तँसँग कसरी तर्कशक्ति हुनसक्छ? जब पत्रुसले जीवनको खोजी गरिरहेका थिए, तिनले परीक्षाहरूको अवधिमा आफूलाई जाँच्न र आफ्नो स्वभाव बदल्‍नमा आफ्‍नो ध्यान केन्द्रित गरे, र तिनले परमेश्‍वरलाई चिन्‍ने प्रयास गरे। अनि अन्त्यमा तिनले सोचे, “मानिसहरूले जीवनमा परमेश्‍वरको ज्ञान खोज्नुपर्छ; उहाँलाई चिन्‍नु नै सबैभन्दा महत्त्वपूर्ण कुरा हो। यदि म परमेश्‍वरलाई चिन्दिनँ भने, म मरेपछि शान्तिमा विश्राम गर्न सक्दिनँ। मैले उहाँलाई चिनेपछि, यदि परमेश्‍वरले मलाई मर्नुपर्छ भनी भन्‍नुभयो भने, मलाई सबैभन्दा ठूलो सन्तुष्टि मिलेको अनुभूति हुनेछ। म अलिकति पनि गुनासो गर्नेछैनँ, र मेरो सम्पूर्ण जीवन पूर्ण हुनेछ।” पत्रुसले परमेश्‍वरमा विश्‍वास गर्न थाल्नासाथ उनी यस स्तरको बुझाइ प्राप्त गर्न वा तुरुन्तै यस बिन्दुमा पुग्‍न सक्षम भएनन्; बरु उनले धेरैपटक परीक्षाहरूमार्फत गुज्रनुपर्‍यो। तिनले परमेश्‍वरलाई चिन्‍नुको महत्त्वलाई अनुभूति गर्नुभन्दा पहिले, तिनको अनुभव एक निश्‍चित विन्दुसम्‍म पुग्‍नुपर्थ्यो, र तिनले आफूलाई पूर्ण रूपमा बुझ्नुपर्थ्यो। त्यसकारण, पत्रुसले लिएको मार्ग सत्यता पछ्याउने र जीवन प्राप्त गर्ने अनि सिद्ध तुल्याइने मार्ग थियो। तिनको निश्‍चित अभ्यास मुख्य रूपमा यही पक्षमा केन्द्रित थियो।

परमेश्‍वरमाथिको आफ्नो विश्‍वासमा, तिमीहरू अहिले कुन मार्गमा हिँडिरहेका छौ? यदि तँ पत्रुसले जसरी जीवन, आफैबारेको बुझाइ र परमेश्‍वरसम्बन्धी ज्ञानको खोजी गर्दैनस् भने, तँ पत्रुसको मार्गमा हिँडिरहेको छैनस्। आजभोलि, धेरैजसो मानिसहरू यस्तै प्रकारको अवस्थामा छन्: आशिषहरू प्राप्त गर्नको लागि, मैले आफूलाई परमेश्‍वरमा समर्पित गर्नुपर्दछ र उहाँको निम्ति मूल्य चुकाउनुपर्छ। आशिषहरू प्राप्त गर्नका लागि, मैले सबै कुरा परमेश्‍वरको लागि त्याग्‍नुपर्छ; मैले उहाँले मलाई सुम्पनुभएको काम पूरा गर्नुपर्छ र मैले मेरो कर्तव्य राम्रोसँग निर्वाह गर्नुपर्छ। यस्तो स्थिति आशिषहरू पाउने अभिप्रायको प्रभुत्वमा हुन्छ, जुन परमेश्‍वरबाट इनाम र मुकुट प्राप्त गर्ने उद्देश्यले आफूलाई पूर्णतया उहाँमा अर्पण गर्नुको एउटा उदाहरण हो। त्यस्ता मानिसहरूको हृदयमा सत्यता हुँदैन, र यो निश्‍चित छ कि उनीहरूको बुझाइमा धर्मसिद्धान्तका केही शब्द मात्र हुन्छ, जसलाई उनीहरूले जहाँ गए पनि देखाउँदै हिँड्छन्। उनीहरूको मार्ग पावलको मार्ग हो। त्यस्ता मानिसहरूको विश्‍वास भनेको निरन्तर परिश्रम गर्ने कार्य हो, र तिनीहरूले आफ्‍नो हृदयको गहिराइमा के सोचेका हुन्छन् भने, उनीहरूले जति धेरै परिश्रम गर्छन् त्यसले परमेश्‍वरप्रतिको उनीहरूको बफादारीतालाई त्यतिकै प्रमाणित गर्छ; उनीहरूले जति धेरै परिश्रम गर्छन्, उहाँ त्यति नै धेरै निश्‍चित रूपमा सन्तुष्ट हुनुहुनेछ; र उनीहरूले जति धेरै परिश्रम गर्छन्, उनीहरू त्यति नै बढी परमेश्‍वरद्वारा मुकुट प्राप्त गर्ने योग्यका हुनेछन्, र उनीहरूले पाउने आशिषहरू त्यति नै ठूला हुनेछन्। उनीहरूलाई के लाग्छ भने, यदि उनीहरूले कष्ट भोग्‍न, प्रचार गर्न र ख्रीष्टको लागि ज्यान दिन सके भने, यदि उनीहरूले आफ्नै जीवन बलिदान दिन सके भने, र यदि परमेश्‍वरले आफूलाई सुम्पनुभएका सबै जिम्मेवारीहरू उनीहरूले पूरा गर्न सके भने, उनीहरू परमेश्‍वरद्वारा सबैभन्दा बढी आशिषित हुने मानिसहरूमध्येमा पर्नेछन्, र उनीहरूले मुकुटहरू पाउने निश्‍चित हुनेछ। पावलले यही कल्पना गरेका थिए र तिनले यही कुरा खोजेका थिए। तिनले हिँडेको मार्ग ठीक यही थियो, र यस्तै विचारहरूको मार्गदर्शनमा तिनले परमेश्‍वरको सेवा गर्ने काम गरे। के त्यस्ता विचार र उद्देश्यहरू शैतानी स्वभावबाट उत्पन्‍न हुँदैनन् र? यो त पृथ्वीमा हुँदा आफू ज्ञानको पछि लाग्‍नुपर्छ, र त्यो प्राप्त गरेपछि भीडबाट माथि उठ्न, अधिकृतहरू बन्‍न र प्रतिष्ठा पाउन सकिन्छ भन्‍ने कुरामा विश्‍वास गर्ने सांसारिक मानिसहरू जस्तै हो। उनीहरूलाई के लाग्छ भने, प्रतिष्ठा प्राप्त गरेपछि उनीहरूले आफ्नो महत्वाकांक्षालाई पूरा गर्न र आफ्‍ना व्यवसायहरू र पारिवारिक अभ्यासलाई समृद्धिको एक निश्‍चित तहसम्म ल्याउन सक्छन्। के सबै अविश्‍वासीहरू यही मार्गमा हिँड्दैनन् र? यो शैतानी स्वभावको प्रभुत्वमा परेका मानिसहरू आफ्नो विश्‍वासमा पावलजस्तो मात्र हुन सक्छन्। उनीहरू सोच्छन्: “आफैलाई परमेश्‍वरको निम्ति अर्पण गर्न मैले सबै कुरा त्याग्‍नुपर्छ। म परमेश्‍वरको सामु विश्‍वासयोग्य हुनुपर्छ र आखिरमा, मैले अवश्य नै ठूला इनाम र ठूला मुकुट पाउनेछु।” सांसारिक थोकहरूको पछि लाग्‍ने सांसारिक मानिसहरूको मनोवृत्ति पनि यस्तै हुन्छ। उनीहरू कुनै पनि हालतमा फरक हुँदैनन्, र उनीहरू उस्तै प्रकृतिको अधीनमा हुन्छन्। जब संसारमा मानिसहरूसित यस प्रकारको शैतानी स्वभाव हुन्छ, तब उनीहरूले ज्ञान, शिक्षा प्राप्त गर्न खोज्छन्, प्रतिष्ठा, र भीडभन्दा अलग हुन खोज्छन्। उनीहरूले परमेश्‍वरमा विश्‍वास गरे भने, ठूला मुकुट र ठूला आशिष्‌हरू पाउने कोसिस गर्नेछन्। परमेश्‍वरमा विश्‍वास गरेपछि, यदि मानिसहरूले सत्यताको खोजी गर्दैनन् भने, निश्‍चय नै उनीहरूले यही मार्ग लिनेछन्। यो अपरिवर्तनीय तथ्य हो, र यो प्राकृतिक नियम हो। सत्यता नपछ्याउने मानिसहरूले हिँड्ने मार्ग पत्रुसको भन्दा बिलकुलै विपरीत मार्ग हो। तिमीहरू सबै अहिले कुन मार्गमा छौं? तैंले पावलको मार्ग अपनाउने योजना गरेको नभए पनि, तेरो प्रकृतिले नै तँ यस बाटोमा हिँड्छस्, र तँ आफै त्यस दिशामा जाँदैछस् भन्‍ने देखाउँछ। तैंले पत्रुसको मार्गमा पाइला टेक्‍न चाहे पनि, यदि कसरी त्यसो गर्ने भन्‍नेबारे तँ स्पष्ट छैनस्, तैँले नचाहेर पनि पावलको मार्ग अपनाउनेछस्: परिस्थितिको वास्तविकता यही हो। आजको समयमा व्यक्ति कसरी पत्रुसको मार्गमा हिँड्नुपर्छ? यदि तैँले पत्रुस र पावलका मार्गहरू बीचको भिन्‍नतालाई छुट्याउन सक्दैनस् भने, वा यदि तँ तीप्रति खासै परिचित छैनस् भने, तैंले पत्रुसको बाटोमा हिँड्छु भनेर जति नै दाबी गरे पनि, तेरा शब्दहरू बस खोक्रा हुन्छन्। सबभन्दा पहिले, तैँले पत्रुसको मार्ग के हो र पावलको मार्ग के हो भनेर स्पष्टसित बुझ्नुपर्छ। जब तैँले पत्रुसको मार्ग नै जीवनको पछि लाग्‍ने मार्ग हो, र सिद्धतामा पुग्‍ने एउटै मात्र मार्ग हो भनेर बुझ्छस्, तब मात्र तँ पत्रुसको मार्गमा हिँड्न, तिनले खोजी गरेजसरी नै खोजी गर्न, र तिनले अभ्यास गरेका सिद्धान्तहरू अभ्यास गर्न सक्छस्। यदि तैँले पत्रुसको मार्गलाई बुझ्दैनस् भने, तैंले लिने मार्ग पावलको मार्ग हुने निश्‍चित छ, किनकि तेरो निम्ति अर्को कुनै मार्ग हुनेछैन; तँसँग यस मामिलामा कुनै विकल्प हुनेछैन। सत्यता नबुझ्ने र सत्यता पछाउन नसक्‍ने मानिसहरूमा संकल्प छ नै भने पनि उनीहरूलाई पत्रुसको बाटोमा हिँड्न गाह्रो हुनेछ। यो भन्‍न सकिन्छ कि परमेश्‍वरले अहिले तिमीहरूलाई मुक्ति र सिद्धताको मार्ग प्रकट गरिदिनु उहाँले तिमीहरूलाई अनुग्रह र उत्थान गर्नुभएको कुरा हो। तिमीहरूलाई पत्रुसको मार्गमा डोर्‍याउनुहुने उहाँ नै हुनुहुन्छ। परमेश्‍वरको मार्गदर्शन र अन्तर्दृष्टिविना, कसैले पनि पत्रुसको मार्ग लिन सक्‍नेछैन, र एकमात्र विकल्प भनेको पावलको विनाशका पाइलाहरू पछ्याउँदै पावलको मार्गमा झर्नु मात्र हुनेछ। त्यो बेला पावललाई त्यो बाटोमा हिँड्नु गलत हो जस्तो लागेको थिएन; तिनले यो बाटो नै सही हो भनी पूर्ण विश्‍वास गरेका थिए। तिनले सत्यता प्राप्त गरेनन्, र खास गरी तिनको स्वभावमा परिवर्तन आएन। तिनले आफैमा धेरै नै विश्‍वास गर्थे, र त्यसरी विश्‍वास गर्नुमा अलिकति पनि समस्या छैन भन्‍ने तिनलाई लागेको थियो। तिनी पूर्ण हिम्मतसाथ र पूर्ण आत्मविश्‍वाससाथ निरन्तर अगाडि बढिरहे। अन्त्यमा, तिनी कहिल्यै होसमा आएनन्। तिनले अझै पनि तिनी जिउनु भनेको ख्रीष्ट हो भन्‍ने सोचे। त्यसरी, पावल आखिरीसम्म त्यही ओह्रालो बाटोमा हिँडिरहे, अनि त्यस बेला अन्त्यमा तिनलाई दण्ड दिइयो, र तिनका निम्ति सबै कुरा समाप्त भयो। पावलको मार्गमा तिनी आफैलाई चिन्‍ने कुरा समावेश थिएन, स्वभावमा परिवर्तन गर्ने कुरा त निकै परको कुरा थियो। तिनले आफ्नै प्रकृतिको बारेमा कहिल्यै पनि विश्लेषण गरेनन्, न त तिनी के थिए भन्‍ने कुराको बारमा नै तिनले कुनै ज्ञान प्राप्त गरे। तिनले यति मात्र जान्दथे कि येशूलाई गरिएको सतावटको मुख्य दोषी तिनी नै थिए। तर तिनले आफ्नै स्वभावको बारेमा अलिकति पनि ज्ञान प्राप्त गरेका थिएनन्, र आफ्‍नो काम समाप्त गरेपछि, तिनलाई वास्तवमा आफूले ख्रीष्टको रूपमा जिइरहेको छु र आफूले इनाम पाउनुपर्छ भन्‍ने लागेको थियो। पावलले गरेका काम केवल परमेश्‍वरका निम्ति गरिएको सेवा थियो। किनकि व्यक्तिगत रूपमा, पावलले पवित्र आत्माबाट केही प्रकाश प्राप्त गरेका भए पनि, तिनले एउटै पनि सत्यता वा जीवन हासिल गरेका थिएनन्। त्यसकारण, तिनलाई परमेश्‍वरले मुक्ति दिनुभएको थिएन। बरु, तिनलाई परमेश्‍वरले सजाय दिनुभएको थियो। पत्रुसको मार्गलाई किन सिद्धतामा पुऱ्याउने मार्ग भनेर भनिन्छ? किनकि, पत्रुसको अभ्यासमा तिनले जीवनलाई, परमेश्‍वरलाई चिन्‍न खोज्ने कार्यलाई, र आफैलाई चिन्‍ने कुरालाई विशेष जोड दिए। परमेश्‍वरको काम सम्‍बन्धी तिनको अनुभवबाट तिनले आफैलाई चिन्‍न सके, मानिसका भ्रष्ट अवस्थाहरूको ज्ञान प्राप्त गर्न सके, आफ्नै कमीहरूको बारेमा थाहा पाए, र मानिसहरूले अनुसरण गर्नुपर्ने सबैभन्दा मूल्यवान् कुरा पत्ता लगाए। तिनले परमेश्‍वरलाई साँचो प्रेम गर्न सके, तिनले परमेश्‍वरको ऋण कसरी चुकाउनुपर्छ भन्‍ने कुरा जाने, तिनले केही सत्यता प्राप्त गरे, र परमेश्‍वरले माग गर्नुभएका केही वास्तविकता तिनमा थियो। पत्रुसले आफ्‍ना परीक्षाहरूको अवधिमा बोलेका सबै कुराबाट यो बुझ्न सकिन्छ, कि तिनी वास्तवमा परमेश्‍वरलाई सबैभन्दा धेरै बुझ्ने व्यक्ति थिए। तिनले परमेश्‍वरको वचनबाट धेरै सत्यता बुझ्न सकेका हुनाले, तिनको मार्ग उज्यालो र चहकिलो हुँदै गयो, र झन्-झन् बढी परमेश्‍वरको इच्छासँग मिल्दै गयो। यदि पत्रुसमा यो सत्यता नभएको भए, तिनले लिएको मार्ग त्यत्ति धेरै सही हुनेथिएन।

अझै पनि प्रश्‍न उठ्छः तँलाई पत्रुसको मार्ग के हो भन्‍ने थाहा छ भने, के तैँले त्यो मार्ग हिँड्न सक्छस्? यो एक वास्तविक प्रश्‍न हो। तैँले कस्ता व्यक्ति पत्रुसको मार्गमा हिँड्न सक्छन् र कस्ता व्यक्ति सक्दैनन् भनी प्रस्ट रूपले छुट्याउन सक्‍नुपर्छ। पत्रुसको मार्गमा हिँड्नेहरू सही प्रकारका व्यक्तिहरू हुनुपर्छ। यदि तँ सही खालको व्यक्ति होस् भने मात्र तँलाई सिद्ध पार्न सकिन्छ। यदि मानिसहरू सही खालका व्यक्ति होइनन् भने तिनीहरूलाई सिद्ध पार्न सकिन्‍न। पावलजस्ता मानिसहरू पत्रुसको मार्गमा हिँड्न सक्दैनन्। कुनै निश्‍चित खालका व्यक्तिहरू कुनै निश्‍चित मार्गमा हिँड्छन्। यो पूर्णतया तिनीहरूको प्रकृतिले निर्धारण गर्छ। तैँले शैतानलाई पत्रुसको मार्गबारे जतिसुकै प्रष्ट रूपमा बताए पनि, त्यसले त्यो मार्ग हिँड्न सक्दैन। त्यसले चाह्यो नै भने पनि त्यो मार्ग हिँड्न सक्दैन। त्यसको प्रकृतिले नै त्यसले पत्रुसको मार्ग हिँड्न सक्दैन भन्‍ने निर्धारित गरेको हुन्छ। सत्यतालाई प्रेम गर्नेहरू मात्र पत्रुसको मार्गमा हिँड्न सक्छन्। “नानीदेखि लागेको बानी बदल्न सकिँदैन!” यो सत्य हो। तेरो प्रकृतिमा सत्यताप्रति प्रेमको कुनै तत्त्व छैनन् भने, तँ पत्रुसको मार्गमा हिँड्न सक्दैनस्। यदि तँ सत्यतालाई प्रेम गर्ने व्यक्ति होस्, तेरो भ्रष्ट स्वभावका बाबजुद पनि तँ सत्यता स्विकार्न सक्छस्, र तैँले पवित्र आत्माको काम ग्रहण गर्न र परमेश्‍वरको इच्छा बुझ्न सक्छस् भने, यसरी तैँले देहलाई पन्छाउन र परमेश्‍वरको योजना पालन गर्न सक्‍नेछस्। जब केही परीक्षाहरू भोगेपछि तेरो स्वभावमा परिवर्तन आउँछ, यसको मतलब तँ पत्रुसको सिद्ध हुने मार्गतर्फ बिस्तारै लाग्दै छस्।

हिउँद, १९९८


कसैको स्वभाव रूपान्तरण गर्नेबारेमा के थाहा हुनुपर्छ

वर्षौँसम्म परमेश्‍वरको काम अनुभव गर्ने र प्रवचनहरू सुन्‍ने क्रममा, केही मानिसहरू यस्ता हुन्छन् जसमा आफूबारे केही बुझाइ हुन्छ, र जो केही वास्तविक अनुभवबारे बोल्न, र आफ्नो वास्तविक स्थिति, आफ्नो व्यक्तिगत प्रवेश, आफ्नो व्यक्तिगत प्रगति, आफ्ना कमजोरीहरू, र आफू कसरी प्रवेश गर्ने योजना छ भन्‍नेबारे सङ्गति गर्न सक्छन्। तर केही त्यस्ता मानिस पनि हुन्छन् जोसँग आफूबारे केही बुझाइ हुँदैन र जो कुनै पनि वास्तविक अनुभवबारे बोल्न सक्दैनन्। तिनीहरू धर्मसिद्धान्तका शब्दहरू, बाह्य काम, समसामयिक परिस्थितिहरू, र सुसमाचार प्रचारको प्रगतिजस्ता बाहिरी मामिलाहरूबारे मात्र बोल्न सक्छन्, तर ठोस जीवन प्रवेश वा व्यक्तिगत अनुभवबारे केही बोल्न सक्दैनन्। यसले के देखाउँछ भने तिनीहरू अझै पनि जीवन प्रवेश गर्ने सही मार्गमा पुगेका छैनन्। व्यक्तिको स्वभावमा रूपान्तरण हुनु भनेको व्यवहारमा परिवर्तन हुनु होइन, न त यो बाहिरी परिवर्तनको स्वाङ हो, न जोसका कारण गरिएको अस्थायी परिवर्तन हो। यी परिवर्तनहरू जति नै असल भए पनि, तिनले जीवन स्वभावमा हुने परिवर्तनको ठाउँ लिन सक्दैनन्, किनभने यी बाहिरी परिवर्तनहरू व्यक्तिको आफ्नै प्रयासद्वारा हासिल गर्न सकिन्छ, तर जीवन स्वभावको परिवर्तन मानव प्रयासले मात्रै हासिल गर्न सकिँदैन। यसको लागि परमेश्‍वरको न्याय, सजाय, परीक्षा र शोधनका साथै पवित्र आत्‍माले दिनुहुने सिद्धताको अनुभव गर्नुपर्छ। परमेश्‍वरमा विश्‍वास गर्ने मानिसहरूले केही असल व्यवहार देखाउने भए पनि, तिनीहरूमध्ये एक जनाले पनि साँचो रूपमा परमेश्‍वरको आज्ञापालन गर्दैनन्, परमेश्‍वरलाई साँचो प्रेम गर्दैनन्, वा परमेश्‍वरको इच्‍छा पूरा गर्न सक्दैनन्। यस्तो किन हुन्छ? किनभने यसको लागि जीवन स्वभावमा परिवर्तन ल्याउनु जरुरी छ, र व्यवहारमा मात्रै परिवर्तन ल्याउनु पर्याप्त हुँदैन। स्वभावमा परिवर्तन आउनुको अर्थ तैँले सत्यताको ज्ञान र अनुभव पाएको छस्, र सत्यता तेरो जीवन बनेको छ, यसले तँलाई निर्देशित गर्न, र तेरो जीवन र तेरो बारेका सबै कुरा अधीनमा राख्‍न सक्छ भन्‍ने हुन्छ। तेरो जीवन स्वभावमा आउने परिवर्तन यही हो। सत्यतालाई जीवनको रूपमा प्राप्त गरेका मानिसहरू मात्र स्वभाव परिवर्तन भएका मानिसहरू हुन्। विगतमा, तैँले कतिपय सत्यताहरू बुझ्दा पनि तिनलाई अभ्यास गर्न सक्दैनथिस् होला, तर अहिले तैँले आफूले बुझेको सत्यताको कुनै पनि पक्षलाई कुनै बाधा वा कठिनाइविना नै अभ्यास गर्न सक्छस्। जब तैँले सत्यता अभ्यास गर्छस्, तब आफूलाई शान्ति र खुसीले भरिएको पाउनेछस्, तर तैँले सत्यता अभ्यास गर्न सकिनस् भने, तँलाई पीडा हुन्छ र तेरो विवेक खलबलिन्छ। तँ सबै कुरामा सत्यता अभ्यास गर्न सक्छस्, परमेश्‍वरका वचनहरूअनुसार जिउन सक्छस्, र तँसँग जिउने आधार हुन्छ। यसको अर्थ तेरो स्वभाव परिवर्तन भएको छ भन्‍ने हुन्छ। अब तैँले तेरा धारणा र कल्‍पनाहरू, तेरा देहगत प्राथमिकता र खोजीहरू, अनि तैँले पहिले त्याग्‍न नसकेका कुराहरूलाई सहजै त्याग्‍न सक्छस्। तँलाई परमेश्‍वरका वचनहरू साँच्‍चि नै असल छन्, र सत्यता अभ्यास गर्ने कार्य अत्यन्तै उत्तम हो भन्‍ने लाग्छ। यसको अर्थ तेरो स्वभाव परिवर्तन भएको छ भन्‍ने हुन्छ। स्वभाव परिवर्तन गर्ने कार्य अत्यन्तै सरल छ जस्तो सुनिन्छ, तर वास्तवमा यो यस्तो प्रक्रिया जसको लागि धेरै अनुभव चाहिन्छ। यस अवधिमा, मानिसहरूले धेरै कठिनाइहरू भोग्‍नुपर्छ, तिनीहरूले आफ्‍नै शरीरलाई वशमा राख्‍नुपर्छ र देहलाई परित्याग गर्नुपर्छ, तिनीहरूले न्याय, सजाय, काटछाँट, निराकरण, परीक्षा र शोधनको पनि सामना गर्नुपर्छ, अनि तिनीहरूले विभिन्‍न असफलता, पतन, भित्री संघर्ष, र हृदयमा कष्ट पनि सहनुपर्छ। यी अनुभवहरूपछि मात्रै मानिसहरूले आफ्‍नो प्रकृतिको बारेमा बुझ्‍न सक्छन्, तर कतिपय कुराहरू बुझेर पनि तुरुन्तै पूर्ण परिवर्तन हासिल गरिहाल्‍न सकिँदैन; तिनीहरूले लामो समयसम्‍म अनुभव गरिसकेपछि मात्रै बल्‍ल आफूलाई भ्रष्ट स्वभावहरूबाट मुक्त गर्न सक्छन्। त्यसकारण आफ्‍नो स्वभाव परिवर्तन गर्नको लागि जीवनको पूरै अवधि लाग्छ। उदाहरणको लागि, यदि तैँले कुनै मामलामा भ्रष्टता प्रकट गरिस् भने, के तैँले यसलाई महसुस गर्नेबित्तिकै सत्यता अभ्यास गर्न सक्छस् र? सक्दैनस्। बुझाइको यो चरणमा, अरूले तँलाई काटछाँट र निराकरण गर्छन्, र तेरो वातावरणले तँलाई त्यो सत्यताका सिद्धान्तहरूअनुरूप काम गर्न बाध्य बनाउँछ। कहिलेकहीँ, तैँले त्यसो गर्ने भनेर मन बनाएको हुँदैनस्, र तैँले मनमनै भन्छस्, “के मैले यो काम यसरी गर्नुपर्छ? किन मैले यसलाई आफूले चाहेअनुसार गर्न सक्दिनँ? किन मलाई सधैँ सत्यता अभ्यास गर्न लगाइन्छ? म यस्तो गर्न चाहन्‍नँ, म यो कुराप्रति थाकिसकेँ!” परमेश्‍वरको काम अनुभव गर्नको लागि निम्‍न प्रक्रिया भएर जानुपर्ने हुन्छ: सत्यता अभ्यास गर्न मन नलाग्‍ने अवस्थादेखि सत्यताको अभ्यास गर्न इच्‍छुक हुने अवस्थासम्‍म; नकारात्मकता र कमजोर अवस्थाबाट सामर्थ्यवान् र दैहिकता त्याग्‍ने क्षमतावान्‌ अवस्थासम्‍म। जब मानिसहरू केही परीक्षाहरूको अनुभव गरिसकेको अवस्थामा पुग्छन्, अनि केही जाँच र शोधन अनुभव गर्दै अन्त्यमा परमेश्‍वरको इच्छा र केही सत्यताहरू बुझ्‍न पुग्छन्, तब उनीहरू केही हदसम्म खुसी हुनेछन् र सत्यताका सिद्धान्तहरूअनुसार कार्य गर्न इच्छुक हुनेछन्। सुरुमा, मानिसहरू सत्यताको अभ्यास गर्न हिचकिचाउँछन्। उदाहरणको रूपमा समर्पित रूपले एउटा कर्तव्य पूरा गर्ने कुरालाई लिऊँ: तँलाई आफ्नो कर्तव्यहरू पूरा गर्ने र परमेश्‍वरप्रति समर्पित हुने बारेमा केही बुझाइ छ, र तँसँग सत्यतासम्बन्धी केही बुझाइ पनि छ, तर तैँले आफैलाई कहिले परमेश्‍वरमा समर्पित गर्न सक्‍नेछस्? तैँले कहिले नाम र काम दुवैमा तेरा कर्तव्यहरू पूरा गर्न सक्‍नेछस्? यसको लागि एउटा प्रक्रियाको आवश्यकता पर्दछ। यस प्रक्रियाको क्रममा, तैंले धेरै कष्टहरू भोग्‍नुपर्ने हुनसक्छ। कतिपय मानिसहरूले तेरो निराकरण गर्न सक्छन्, र अरूले तेरो आलोचना गर्न सक्छन्। सबैको आँखा तेरो सूक्षम जाँच गर्दै तँमै केन्द्रित हुनेछ, तब मात्र तँ गलत छस् र खराब काम गर्ने व्यक्ति तँ नै होस्, तैँले भक्तिरहीत रूपमा तेरो कर्तव्य पूरा गरेको कार्य स्वीकार्य छैन र तँ असावधान वा लापरवाह हुनु हुँदैन भन्‍ने थाहा पाउन थाल्नेछस्! पवित्र आत्माले तँलाई भित्रबाट अन्तर्दृष्टि दिनुहुनेछ, र तैंले गल्ती गर्दा तेरो निन्दा गर्नुहुन्छ। यस प्रक्रियाको अवधिमा, तैंले आफ्नै बारेमा केही कुराहरू बुझ्न पुग्छस्, र तँलाई तँभित्र अत्यन्तै धेरै अशुद्धताहरू छन्, तँ आफ्नो हृदयमा औधी धेरै व्यक्तिगत अभिप्रायहरू पाल्छस्, र कर्तव्यहरू पूरा गर्दा तँमा कैयौँ बेकाबू इच्छाहरू हुन्छन् भनेर थाहा हुनेछ। तैंले यी कुराहरूको सार बुझेपछि, यदि तँ प्रार्थनामा परमेश्‍वरको सामु आएर साँचो पश्‍चात्ताप गर्न सक्छस् भने, तँ ती भ्रष्ट कुराहरूबाट शुद्ध पारिन सक्छस्। यदि तैंले आफ्ना व्यावहारिक समस्याहरू समाधान गर्न यस्तै प्रकारले बारम्बार सत्यताको खोजी गरिस् भने, तैंले बिस्तारै विश्‍वासको सही मार्गमा पाइला टेक्‍नेछस्; तैँले साँचो जीवन अनुभवहरू प्राप्त गर्न थाल्‍नेछस्, र तेरा भ्रष्ट स्वभावहरू क्रमिक रूपमा शुद्ध हुन थाल्‍नेछन्। तेरो भ्रष्टतालाई जति-जति शुद्ध पारिन्छ, तेरो जीवन स्वभाव उति नै बढी रूपान्तरित हुनेछ।

अहिले धेरै मानिसहरूले आफ्‍ना कर्तव्य निर्वाह गरिरहेका भए पनि, सारगत रूपमा, कति मानिसहरूले आफ्‍नो कर्तव्यमा लटरपटर मात्र गरिरहेका हुन्छन्? कति मानिसहरूले सत्यता स्वीकार गर्न र सत्यताका सिद्धान्तहरूअनुसार आफ्‍नो कर्तव्य निर्वाह गर्न सक्छन्? कति मानिसहरूले आफ्‍नो स्वभाव परिवर्तन गरेपछि परमेश्‍वरका मापदण्डहरूअनुसार आफ्‍नो कर्तव्य निर्वाह गर्छन्? यी कुराहरूलाई अझै बढी जाँच गरेर, तँ आफ्‍नो कर्तव्य निर्वाह गर्दा साँच्‍चि नै मापदण्डको स्तरमा पुगेको छस् कि छैनस् भनेर तैँले जान्‍न सक्‍नेछस्, र तैँले तेरो स्वभाव परिवर्तन भएको छ कि छैन भनेर पनि स्पष्ट रूपमा देख्‍न सक्‍नेछस्। व्यक्तिको स्वभावमा रूपान्तरण हासिल गर्नु साधारण कुरा होइन; यसको अर्थ व्यवहारमा केही परिवर्तनहरू हुनु, सत्यको केही ज्ञान प्राप्त गर्नु, सत्यको प्रत्येक पक्षसँगको आफ्नो अनुभव अलि-अलि बताउन सक्‍नु वा केही परिवर्तन हासिल गर्नु वा अनुशासनमा परेपछि केही आज्ञाकारी हुनु मात्र होइन। यी कुराहरूले व्यक्तिको जीवन स्वभावको रूपान्तरणलाई जनाउँदैन। म यो किन भन्छु? तँ केही हदसम्म परिवर्तन भएको भए पनि, तैँले अझै पनि साँचो रूपमा सत्यता अभ्यास गरिरहेको छैनस्। सायद तँ अस्थायी रूपमा उपयुक्त वातावरणमा रहेकोले र अवस्था अनुकूल भएकोले, वा तेरो वर्तमान अवस्थाले तँलाई बाध्य तुल्याएकोले, तँ यस प्रकारले व्यवहार गर्छस्। यसबाहेक, यसको साथै, जब तँ राम्रो मनस्थितिमा हुन्छस्, जब तेरो स्थिति सामान्य हुन्छ, र जब तँसँग पवित्र आत्‍माको कार्य हुन्छ, तब तैँले सत्यता अभ्यास गर्न सक्छस्। तर मानौँ तँ परीक्षाको बीचमा छस्, र त्यो बेला तैँले अय्यूबले जस्तै परीक्षाहरूमाझ कष्ट भोगिरहेको छस्, वा तैँले मृत्युको परीक्षा सामना गरिरहेको छस्। जब यस्तो अवस्था आउँछ, के तैँले अझै पनि सत्यता अभ्यास गर्न र गवाहीमा दह्रिलो गरी खडा हुन सक्छस्? के तैँले पनि पत्रुसले भनेजस्तै यसो भन्‍न सक्छस्, “यदि तपाईंलाई चिनेपछि म मर्नु नै परे पनि, म कसरी आनन्द र खुशीसाथ त्यसो नगर्न सक्थेँ र?” पत्रुसले कुन कुरालाई महत्त्व दिन्थे? पत्रुसले आज्ञापालनलाई महत्त्व दिन्थे, र तिनले परमेश्‍वरलाई चिन्‍ने कार्यलाई नै सबैभन्दा महत्त्वपूर्ण कुरा मान्थे, त्यसकारण तिनले मृत्युसम्‍मै आज्ञापालन गर्न सके। स्वभावको रूपान्तरण रातारात हुँदैन; त्यो हासिल गर्न जीवनभरिको अनुभव चाहिन्छ। सत्यता बुझ्‍नु तुलनात्मक रूपमा सजिलो छ, तर विभिन्‍न परिस्थितिमा सत्यता अभ्यास गर्न सक्षम हुन कठिन छ। किन मानिसहरूलाई सत्यता अभ्यास गर्न सधैँ कठिन हुन्छ? वास्तवमा, यी कठिनाइहरू सीधै मानिसहरूको भ्रष्ट स्वभावसँग सम्‍बन्धित हुन्छन्, र ती सबै भ्रष्ट स्वभावबाट आउने बाधाहरू हुन्। त्यसकारण, सत्यता अभ्यास गर्न सक्षम हुनको लागि तिमीहरूले धेरै कष्ट भोग्‍नु र मूल्य चुकाउनुपर्छ। यदि तँसँग भ्रष्ट स्वभाव नभएको भए, सत्यता अभ्यास गर्नको लागि तैँले कष्ट भोग्‍नु र मूल्य चुकाउनु पर्दैनथ्यो। के यो स्पष्ट तथ्य होइन र? कहिलेकहीँ तैँले सत्यको अभ्यास गरिरहेको छस् भन्‍ने जस्तो लाग्छ, तर वास्तविकतामा, तेरा कार्यहरूको प्रकृतिले तैँले त्यसो गरिरहेको छस् भन्‍ने देखाउँदैन। परमेश्‍वरमा विश्‍वास गर्दा, धेरै मानिसहरूले आफ्नो परिवार र पेसालाई पन्साएर आफ्ना कर्तव्यहरू पूरा गर्न सक्छन्, र त्यसैले तिनीहरूलाई आफूले सत्यता अभ्यास गरिरहेका छौं भन्‍ने विश्‍वास लाग्छ। तर तिनीहरूले साँचो अनुभवको गवाही कहिल्यै दिन सक्दैनन्। यहाँ वास्तवमा के भइरहेको छ? तिनीहरूलाई मानिसका धारणाहरूद्वारा मापन गर्दा, तिनीहरूले सत्यता अभ्यास गरिरहेजस्तो देखिन्छ, तर तिनीहरूले जे अभ्यास गरिरहेका छन् त्यसलाई परमेश्‍वरले सत्यता अभ्यासको रूपमा मान्यता दिनुहुन्‍न। यदि तैँले गर्ने कुराहरूको पछाडि कुनै व्यक्तिगत मनसाय छ र त्यसमा अशुद्धता मिसिएको छ भने, तँ सिद्धान्तबाट विचलित हुने सम्भावना हुन्छ, र त्यो बेला तँलाई सत्यता अभ्यास गरिरहेको भनेर भन्‍न सकिँदैन; यो त केवल एक प्रकारको आचरण हो। कडा अर्थमा भन्‍नुपर्दा, यस प्रकारको आचरणलाई परमेश्‍वरले सायद दोषी नै ठहराउनुहुनेछ; उहाँले यस्तो आचरणलाई प्रशंसा वा सम्झना गर्नुहुनेछैन। यसलाई सार र जडसम्मै विश्‍लेषण गर्दै जाने हो भने, तँ दुष्कर्म गर्ने व्यक्ति होस्, र तेरा यी बाह्य व्यवहारहरू परमेश्‍वरविरोधी कुरा हुन्। बाहिरबाट, तैँले कुनै कुरालाई रोकावट वा बाधा दिइरहेको हुँदैनस् र तैँले वास्तविक क्षति गरेको हुँदैनस्। यो तर्कसंगत र उचितजस्तो देखिन्छ, तर भित्रचाहिँ यसमा मानव अशुद्धता र अभिप्रायहरू हुन्छन्, र यसको सार दुष्कर्म गर्ने र परमेश्‍वरको विरोध गर्ने खालको हुन्छ। त्यसकारण, तेरो स्वभावमा परिवर्तन आएको छ वा छैन र परमेश्‍वरको वचनहरू प्रयोग गर्दै र तेरा आफ्नै कामहरूको पछाडि रहेका हेतुहरूलाई ध्यान दिँदै तैँले सत्यता अभ्यास गरेको छस् कि छैनस् सो तैँले निर्धारण गर्नुपर्छ। तेरा कार्यहरू मानव कल्पना र मानव सोचहरूअनुरूप छन् वा छैनन्, वा ती तेरा स्वाद सुहाउँदो छन् कि छैनन् भन्‍ने कुरा मानवीय दृष्टिकोणमा निर्भर हुँदैन; त्यस्ता कुराहरू महत्त्वपूर्ण हुँदैनन्। बरु, यो त तँ परमेश्‍वरको इच्छाअनुसार चलेको छस् कि छैनस्, तेरा कार्यहरूमा सत्यताको वास्तविकता छ वा छैन, र तिनले उहाँका मागहरू र मापदण्डहरू पूरा गर्छन् कि गर्दैनन् भन्‍ने विषयमा उहाँले भन्‍नुहुने कुरामा निर्भर हुन्छ। परमेश्‍वरका मागहरूको तुलनामा आफैलाई नाप्नु मात्रै सटीक हुन्छ। स्वभावमा रूपान्तरण ल्याउने र सत्यलाई अभ्यास गर्ने कार्य मानिसहरूले कल्पना गरेजस्तो सरल र सजिलो हुँदैन। के अब तिमीहरूले यो बुझ्यौ? के तिमीहरूसँग यसको बारेमा कुनै अनुभव छ? जब समस्याको सारको कुरा आउँदछ, तिमीहरूले यसलाई नबुझ्न सक्छौ; तिमीहरूको प्रवेश अत्यन्तै सतही भएको छ। तिमीहरू चाँडै उठेर ढिलो सुतेर बिहानदेखि बेलुकीसम्‍मै दिनभर दौडधूप गर्छौ, तर तिमीहरूले आफ्नो जीवन स्वभावमा रूपान्तरण प्राप्त गर्न सकेका छैनौ, र स्वभाव रूपान्तरण भनेको के हो भनेर तिमीहरूले बुझ्न सक्दैनौ। यसको अर्थ तिमीहरूको प्रवेश अत्यन्तै सतही छ भन्‍ने हुन्छ, होइन र? तिमीहरूले परमेश्‍वरमा विश्‍वास गरेको जति लामो समय भए पनि, तिमीहरूले स्वभाव रूपान्तरणसँग सम्बन्धित सार र गहिरा चीजहरूलाई सायद महसुस गरेका छैनौ। के तिमीहरूको स्वभाव परिवर्तन भएको छ भनेर भन्‍न सकिन्छ? परमेश्‍वरले तँलाई स्याबासी दिनुहुन्छ कि दिनुहुन्‍न भनी तैँले कसरी जान्दछस्? कम्तीमा पनि, आफूले गर्ने सबै कार्यहरूमा तैँले आफूलाई अत्यन्तै अटल भएको महसुस गर्नेछस्, र तैंले तेरा कर्तव्यहरू पूरा गरिरहेको बेला, परमेश्‍वरको घरमा वा आम रूपमा कुनै पनि काम गरिरहेको बेला पवित्र आत्माले तँलाई मार्गनिर्देशन र अन्तर्दृष्टि दिइरहनुभएको महसुस गर्नेछस्। तेरो आचरण परमेश्‍वरको वचनसँग मिल्दोजुल्दो हुनेछ, र तैंले केही हदसम्म अनुभव प्राप्त गरेपछि, तैंले विगतमा जसरी व्यवहार गरिस् त्यो तुलनात्मक रूपमा उचित थियो भन्‍ने महसुस गर्नेछस्। तापनि, निश्‍चित अवधिसम्म अनुभव प्राप्त गरेपछि, यदि तैंले विगतमा गरेका केही कामहरू उचित थिएन जस्तो लाग्यो भने, र तँ तीप्रति असन्तुष्ट छस्, र ती कार्यहरू सत्यताअनूरूप थिएनन् भन्‍ने महसुस गर्छस् भने, तैंले गरेको सबै कुराहरू परमेश्‍वरको विरोधमा थिए भन्‍ने यसले प्रमाणित गर्छ। यो तेरा सेवा विद्रोहीपन, प्रतिरोध र काम गर्ने मानवीय तरिकाहरूले भरिएको थियो, र तँ स्वभाव परिवर्तन हासिल गर्न पूर्ण रूपमा असफल भएको छस् भन्‍ने कुराको प्रमाण हो। यो सङ्गतिपश्‍चात, तिमीहरूले स्वभाव परिवर्तनलाई कसरी बुझ्नुपर्छ भनेर के तँ स्पष्ट छस्? तिमीहरूले प्राय आफ्नो स्वभाव रूपान्तरण गर्नेबारे छलफल गर्दैनौ होला र व्यक्तिगत अनुभवहरू पनि विरलै सङ्गति गर्छौ होला। बढीमा, तैँले यसरी सङ्गति गर्छस् होला: “म केही समयपहिले निष्क्रिय थिएँ। त्यसपछि, मैले परमेश्‍वरलाई प्रार्थना गरेँ, र उहाँले मलाई विश्‍वासीहरूको जाँच गरिनुपर्छ भन्‍ने तथ्यबारे अन्तर्दृष्टि दिनुभयो। मैले यसबारे केही समय सोचेँ, र थाहा पाएँ कि वास्तविकता त्यही हो। त्यसैगरी, म आफ्नो कर्तव्य निर्वाह गर्दा केही पक्षहरूमा निष्ठाहीन छु, त्यसैले बस मैले त्यो स्विकारेँ। केही समयपछि, ममा फेरि उत्प्रेरणा जाग्यो, र त्यसउप्रान्त म निष्क्रिय रहिनँ।” सङ्गतिपछि अरूले पनि यसो भन्छन्, “हाम्रो स्थिति पनि प्राय उस्तै नै रहन्छ, र हाम्रो भ्रष्ट स्वभाव पनि त्यस्तै छ।” यदि तँ सधै यी कुराहरू नै सङ्गति गर्छस् भने, समस्या हुनेछ—तैँले यी कुराहरूको सार प्रष्टसित बुझ्ने वा देख्‍नेछैनस्। तैँले जति नै वर्ष विश्‍वास गरे पनि, तिम्रो जीवन स्वभाव परिवर्तन हुन सक्दैन। 

स्वभावमा हुने रूपान्तरणले व्यक्तिको प्रकृतिको रूपान्तरणलाई जनाउँछ। व्यक्तिको प्रकृतिका कुराहरू बाहिरी व्यवहारबाट अनुभूत गर्न सकिँदैन। ती कुराहरू सीधै उसको अस्तित्वको मूल्य र महत्त्वसँग र जीवनसम्‍बन्धी उसको दृष्टिकोण र उसका मूल्य-मान्यताहरूसँग सम्बन्धित हुन्छन्, अनि ती कुराहरूमा उसका प्राणका गहिराइहरूमा रहेका कुराहरू र उसको सार समावेश हुन्छन्। यदि व्यक्तिले सत्यता स्विकार्न सक्दैन भने, यी पक्षहरूको सन्दर्भमा ऊ कहिल्यै रूपान्तरित हुनेछैन। परमेश्‍वरको कार्य अनुभव गरेर, सत्यमा पूर्ण रूपमा प्रवेश गरेर, अस्तित्व र जीवनसम्‍बन्धी आफ्‍ना मान्यता र विचारहरू परिवर्तन गरेर, विविध कुराहरूप्रतिको आफ्‍नो दृष्टिकोणलाई परमेश्‍वरको वचनसँग मिल्‍दो तुल्याएर, अनि पूर्ण रूपमा परमेश्‍वरको अधीनमा बसेर र समर्पित भएर मात्र, उसको स्वभाव रूपान्तरण भएको छ भनेर भन्‍न सकिन्छ। अहिले, तैँले केही प्रयास गरेकोजस्तो देखिन सक्छ, र कर्तव्य निभाउँदा कठिनाइ आइपरे तँ लचकदार हुन सक्छस्, तैँले माथिबाट प्राप्त कामका प्रबन्धहरूलाई अगि बढाउन सक्छस्, वा तँलाई जहाँ जान भनिए पनि तँ त्यहाँ जान सक्छस्। बाहिरी रूपमा, तँ अलि आज्ञाकारी छस् भन्‍ने देखिन्छ होला, तर तेरो धारणासँग नमिल्ने केही कुरा आइपर्दा, तेरो विद्रोहीपन प्रकट हुन्छ। उदाहरणको लागि, तँ काटछाँट र निराकरण हुन मान्दैनस्, र विपद्‌ आइपर्दा त झन् तँ अझ कम समर्पित बन्छस्; तैँले आफूभित्रैबाट परमेश्‍वरलाई दोषारोपणसमेत गर्छस्। त्यसैले, त्यो सानो आज्ञाकारिता र बाह्य परिवर्तन भनेको व्यवहारमा आउने सानो परिवर्तन मात्र हो। यसमा अलिअलि परिवर्तन त आएको हुन्छ, तर यो तेरो स्वभाव रूपान्तरणको रूपमा गणना हुनको लागि पर्याप्त हुँदैन। तँ धेरै बाटाहरूमा दगुर्न सक्छस्, धेरै कठिनाइ भोग्‍न सक्छस्, र ठूलो अपमान सहन सक्छस्; तैँले परमेश्‍वरको अत्यन्तै नजिक भएको महसुस गर्न सक्छस् र पवित्र आत्माले तँमा केही काम गर्न सक्‍नुहुन्छ। तापनि, जब परमेश्‍वरले तेरा धारणाहरूसँग नमिल्ने केही गर्न लगाउनुहुन्छ, तँ अझै पनि समर्पित हुन सक्दैनस्, बरु बहानाहरू बनाउन खोज्छस्, परमेश्‍वरविरुद्ध विद्रोह र प्रतिरोध गर्छस् र गम्भीर परिस्थितिहरूमा त, उहाँमाथि सवाल खडा गर्दै उहाँविरुद्ध लड्छन्। यो एउटा गम्भीर समस्या हुनेछ! यसले तँमा अझै पनि परमेश्‍वरको प्रतिरोध गर्ने प्रकृति छ, तैँले साँचो रूपमा सत्यता बुझ्दैनस्, र तेरो जीवन स्वभावमा बिलकुलै परिवर्तन आएको छैन भन्‍ने देखाउनेछ। आफूलाई बर्खास्त गरिएपछि वा हटाइएपछि पनि केही मानिसहरूले परमेश्‍वरको आलोचना गर्छन् र उहाँ धर्मी हुनुहुन्‍न भन्छन्। तिनीहरू परमेश्‍वरसँग विवाद र झगडा गर्छन्, र तिनीहरू जहाँ गए पनि परमेश्‍वरबारे आफ्नो धारणा र उहाँप्रति असन्तुष्टि फैलाउँछन्। यस्ता मानिसहरू परमेश्‍वरको विरोध गर्ने दियाबलस हुन्। दियाबलसको प्रकृति भएका मानिस कहिल्यै परिवर्तन हुँदैनन् र तिनीहरूलाई त्यागिनुपर्छ। जुनसुकै परिस्थितिमा सत्यता खोज्न र स्विकार्न सक्‍ने, र परमेश्‍वरको काममा समर्पित हुनेहरूले मात्र सत्यता प्राप्त गर्ने र स्वभाव परिवर्तन हासिल गर्ने आशा हुन्छ। तैँले आफ्ना अनुभवहरूमा बाहिरी रूपमा सामान्य लाग्‍ने स्थितिहरू खुट्याउन सिक्‍नुपर्छ। प्रार्थना गर्दा तैँले सुक्सुक्याउन र रुन सक्छस्, वा तेरो हृदयले परमेश्‍वरलाई अति प्रेम गर्ने गरेको र तेरो हृदय परमेश्‍वरसँग अति निकट रहेको महसुस गर्न सक्छस्, तैपनि यी स्थितिहरू पवित्र आत्माका काम मात्र हुन् र यो कुराले तँ परमेश्‍वरलाई प्रेम गर्ने व्यक्ति होस् भन्‍ने जनाउँदैन। यदि पवित्र आत्माले काम नगर्नुहुँदा पनि, र परमेश्‍वरले तेरो धारणासँग नमिल्ने कुराहरू गर्नुहुँदा पनि, तैँले परमेश्‍वरलाई प्रेम गर्न र उहाँको आज्ञापालन गर्न सक्छस् भने मात्र तँ परमेश्‍वरलाई साँच्‍चिकै प्रेम गर्ने व्यक्ति होस्। तब मात्र तँ जीवन स्वभाव परिवर्तन भएको व्यक्ति हुन्छस्। यस्तो व्यक्तिमा मात्र सत्यताका वास्तविकताहरू हुन्छन्।

तैँले तेरो स्वभाव रूपान्तरण कहाँबाट सुरु गर्छस्? यो तेरो आफ्नो प्रकृतिको बुझाइबाट सुरु हुन्छ। यही नै कडी हो। त्यसो भए, आफ्नो प्रकृति कसरी बुझ्ने त? आफूसँग भएका भ्रष्ट स्वभावहरू चिनेर। यी भ्रष्ट स्वभावहरू चिनिसकेपछि, तैँले आफ्नो प्रकृति र सार बुझ्नेछस्। कतिपयले सोध्लान्, “मैले मेरो भ्रष्ट स्वभाव कसरी बुझ्न सक्छु?” अवश्य नै, तैँले त्यसलाई परमेश्‍वरको वचनअनुसार बुझ्नुपर्छ, र सत्यताअनुसार चिन्‍नुपर्छ। त्यसो भए यसलाई कसरी अभ्यास गर्ने त? तैँले देखाउने भ्रष्ट स्वभावलाई परमेश्‍वरले प्रकट गर्नुभएको वचनसँग तुलना गरेर। तैँले जति बढी तुलना गर्न सक्छस्, त्यति नै बढी चिन्‍न सक्‍नुपर्छ। यदि तैँले धेरै तुलना गर्न र धेरै चिन्‍न सक्छस् भने, तेरो भ्रष्ट स्वभाव पनि बुझ्न सक्‍नेछस्। के तिमीहरूमध्ये लामो समयदेखि विश्‍वास गरेका र धेरै वर्षदेखि यसरी नै अभ्यास गर्दै आएकाहरूले अहिले आएर आफ्नै प्रकृतिबारे बुझेका छौ? सायद यो बुझाइबाट निक्‍कै टाढा छौ होला। यो तुलना गर्दा निश्‍चित मार्ग अपउनुपर्छ; आधारविना कसैले पनि केही कुरा बोल्नु हुँदैन। तैँले मान्छेको भ्रष्ट सार परमेश्‍वरले कसरी खुलासा गर्नुहुन्छ भन्‍नेबारे उहाँको धेरैभन्दा धेरै वचन पढ्नुपर्छ। तैँले यी सबै वचनहरू खोजी, बारम्बार पढेर आफैमाथि बारम्बार चिन्तन गर्नुपर्छ, र आफ्नो स्थितिलाई यी वचनहरूसँग तुलना गर्नुपर्छ। त्यो तुलनामा तेरो भ्रष्ट स्वभाव दुरुस्तै मिलेपछि, र तँलाई परमेश्‍वरको वचनले ठुलो सटीकतासाथ तेरो स्थिति खुलासा गरेको र ती कुनै अर्थमा गलत नरहेको महसुस भएपछि, के तँ विश्‍वस्त हुनेछैनस् र? केही मानिसहरू भन्छन्, “आफ्नो प्रकृतिलाई बुझेपछि यसलाई परिवर्तन गर्न सकिन्छ।” यसो भन्‍न सजिलो छ। तर यसलाई कसरी बुझ्ने त? त्यसको लागि कुनै मार्ग हुनुपर्छ। यदि मार्ग छ भने, कसरी अनुभव गर्ने भनेर तैँले जान्‍नेछस्। यदि मार्ग नै छैन भने, तैँले केवल यो नारा भट्याउनेछस्, “हामी सबैले आफ्नो प्रकृति बुझ्नुपर्छ। हाम्रो प्रकृति असल हुँदैन, त्यो त शैतानको स्वामित्वको चीज हो। हामीले आफ्नो सार र प्रकृति बुझेपछि आफ्नो स्वभाव परिवर्तन गर्न सक्छौँ।” तैँले यो नारा भट्याइसकेपछि, केही पनि काम भएको हुँदैन, र कसैमा पनि केही बुझाइ आएको हुँदैन। यसो गर्नु भनेको मार्गविनाको धर्मसिद्धान्त फलाक्‍नु मात्र हो। यसरी काम गर्नाले समस्या सिर्जना भइरहेको छैन त? यस तरिकाले काम गर्दाको परिणाम के हुन्छ? तिमीहरू सबैले प्राय यस्तो नारा भट्याउने गर्छौ, “हामीले आफ्नो प्रकृति बुझ्नुपर्छ! हामी सबैले परमेश्‍वरलाई प्रेम गर्नुपर्छ! हामी सबै परमेश्‍वरमा समर्पित हुनुपर्छ! हामी सबै परमेश्‍वरसामु लम्पसार पर्नुपर्छ! हामी सबैले परमेश्‍वरको आराधना गर्नुपर्छ! परमेश्‍वरलाई प्रेम नगर्ने मान्छे अस्वीकार्य हुन्छ!” यी धर्मसिद्धान्तहरू फलाक्‍नुको कुनै अर्थ छैन र यसले समस्या समाधान गर्दैन। तैँले मानव प्रकृतिलाई कसरी बुझ्छस्? तेरो प्रकृतिलाई बुझ्नु भनेको वास्तवमा तेरो प्राणको भित्री गहिराइमा रहेका कुराहरू विश्‍लेषण गर्नु हो—यो तेरो जीवनभित्र रहेका कुराहरू, तँ जिउँदै आइरहेको शैतानको तर्क र दर्शनहरू, अर्थात् तँ जिउँदै आइरहेको शैतानको जीवन विश्‍लेषण गर्नु हो। तेरो प्राणको गहिराइभित्र रहेका कुराहरूलाई पत्ता लगाएर मात्र तैँले आफ्नो प्रकृतिलाई बुझ्न सक्छस्। यी कुराहरूलाई कसरी पत्ता लाउन सकिन्छ? एकदुई मामिलामार्फत मात्र ती कुराहरूलाई पत्ता लाउन वा विश्‍लेषण गर्न सकिँदैन। धेरै चोटि, तैँले केही कार्य गरिसकेपछि, तैँले अझै पनि बुझेको हुँदैनस्। अलिअलि आत्मज्ञान वा बुझाइ प्राप्त गर्नको निम्ति पनि तँलाई तीनदेखि पाँच वर्षसम्म लाग्‍न सक्छ। त्यसैले, धेरै परिस्थितिहरूमा, तैँले आत्मचिन्तन गर्नुपर्छ अनि आफैलाई चिन्‍नुपर्छ। तैँले कुनै पनि नतिजा देख्‍न पाउनको लागि परमेश्‍वरका वचनहरूअनुसार आफूलाई अझै गहन रूपले जाँच र चिरफार गर्नुपर्छ। जब सत्यसम्बन्धी तेरो ज्ञान झन्-झन् बढ्दै र झन्-झन् गहिरो हुँदैजान्छ, तब तैँले आत्म-चिन्तन र आत्म-ज्ञानद्वारा आफ्नो प्रकृति र सारलाई बिस्तारै जान्‍न थाल्‍नेछस्।

आफ्नो प्रकृति चिन्‍नलाई तैँले यसलाई केही कुराहरूमार्फत राम्ररी बुझ्नुपर्छ। पहिलो, तँलाई के मन पर्छ त्यसबारे तँमा स्पष्ट बुझाइ हुनुपर्छ। यसले तँलाई के खान वा लगाउन मन पर्छ त्यसलाई बुझाउँदैन, बरु, यसको अर्थ तैँले आनन्द लिने किसिमका कुराहरू हुन्, तैँले ईर्ष्या गर्ने, तैँले आराधना गर्ने, तैँले खोजी गर्ने, र तैँले आफ्नो हृदयमा ध्यान दिने कुराहरू, तँलाई सम्पर्कमा रहन मन लाग्‍ने मानिसहरू, र तैँले आफ्नो हृदयमा आदर गरेका र पुजेर राखेका व्यक्तिहरू हुन्। उदाहरणको लागि, धेरैजसो मानिसहरूले ठूलो पदमा बसेका, बोली र व्यवहारमा उत्कृष्ट रहेका, वा मीठो बोलेर चापलुसी गर्ने वा अभिनय गर्दै बोल्ने मानिसहरूलाई मन पराउँछन्। माथि भनिएका व्यक्तिहरू तिनीहरूले कुराकानी गर्न मन पराउने मानिसहरू हुन्। मानिसहरूलाई मनपर्ने कार्यहरूको कुरा गर्दा, तिनमा गर्न सहज हुने कुराहरू गर्न इच्‍छुक हुनु, अरूले असल ठानेका र मानिसहरूले प्रशंसा गर्ने र शुभेच्छाहरू दिने कार्यहरू गर्न मन पराउनु जस्ता कार्य पर्छन्। मानिसहरूको प्रकृतिहरूमा, तिनीहरूले मन पराउने थोकहरूको एउटा सामान्य विशेषता हुन्छ। अर्थात्, तिनीहरू त्यस्ता मानिसहरू, घटनाहरू र थोकहरू मन पराउँछन्, जसको बाहिरी रूपहरूको कारण अरूले ईर्ष्या गर्छन्, तिनीहरू त्यस्ता मानिसहरू, घटनाहरू र कुराहरू मन पराउँछन्, जुन औधी सुन्दर अनि विलासपूर्ण देखिन्छन्, र तिनीहरू त्यस्ता मानिसहरू, घटनाहरू र थोकहरू मन पराउँछन्, जसले अरूलाई तिनीहरूको आराधना गर्ने बनाउँछ। मानिसहरूले अति नै मन पराउने यी कुराहरू निकै राम्रा, अचम्मका, आकर्षक र भव्य हुन्छन्। सबै मानिसहरूले यी थोकहरूको पूजा गर्छन्। यो देख्‍न सकिन्छ कि मानिसहरूमा कुनै पनि सत्यता छैन, न त तिनीहरूसँग मानिसको साँचो स्वरूप नै छ। यी थोकहरूको आराधना गर्नुको अलिकति पनि महत्त्व छैन, तरै पनि मानिसहरूले ती मन पराउँछन्। मानिसहरूले मन पराउने यी कुराहरू परमेश्‍वरमा विश्‍वास नगर्नेहरूलाई विशेष गरी राम्रो लाग्छ, र ती कुराहरूको पछि लाग्‍न मानिसहरू विशेष इच्छुक हुन्छन्। सामान्य उदाहरण दिनुपर्दाः अविश्‍वासीहरूमाझ ग्रुपीहरू हुन्छन। तिनीहरू कलाकार वा गायकहरूको पछि लाग्छन्, तिनीहरूलाई सन्देशसहितको अटोग्राफ माग्छन्, वा तिनीहरूसित हात मिलाउँछन् र अङ्कमाल गर्छन्। के विश्‍वासीहरूको मनमा यस्ता कुराहरू हुन्छन्? के तँ आफूले पुज्ने कलाकारको गीत कहिलेकाहीँ गाउँछस्? के कहिलेकाहीँ तिनीहरूको नक्‍कल गर्दै तैँले तृष्णा गरेको तिनीहरूको स्टाइलको कपडा लगाउँछस्? तैँले यी कलाकार र चर्चित मानिसहरूलाई आराधनाको पात्र र आराधनाको मोडल बनाउँछस्। मानिसहरू यस्तै साधारण चिजहरूमा रुचि राख्छन्। के विश्‍वासीहरूले साँच्‍चि नै अविश्‍वासीहरूले आराधना गर्ने यी कुराहरूको आराधना गर्दैनन् त? भित्री हृदयमा, अधिकांश मानिसहरू अझै पनि तिनीहरूको आराधना गर्न चाहन्छन्। तँ परमेश्‍वरमा विश्‍वास गर्छस्, र स्पष्टतः ती कुराहरूको खोजीमा लाग्‍न छाडेजस्तो देखिन्छस्। तर मनमा भने तँ अझै ती कुराहरूको ईर्ष्या गर्छस्, र अझै पनि ती कुराहरूमा रुचि राख्छस्। कहिलेकाहीँ तैँले सोच्छस्: “म अझै पनि तिनीहरूको सङ्गीत सुन्‍न चाहन्छु, र अझै पनि तिनीहरूको अभिनय रहेका टिभी कार्यक्रमहरू हेर्न चाहन्छु। तिनीहरू कसरी बस्छन् होला? तिनीहरू अहिले कहाँ होलान्? तिनीहरूसँग भेटेर हात मिलाउन पाए त कति जाती हुन्थ्यो, र त्यसपछि त म मरे नै भने पनि मेरो मृत्यु सार्थक भइहाल्थ्यो।” मानिसहरूले जोसुकैको आराधना गरे पनि, तिनीहरू सबैले यी कुराहरू मन पराउँछन्। सायद यी मानिसहरू, कुराहरू, वा वस्तुहरूको सम्पर्कमा आउनको लागि तँसँग अवसर छैन वा त्यसो गर्ने स्थितिमा तँ छैनस् होला, तर यी कुराहरू तेरो हृदयभित्रै छन्। मानिसहरूले खोजी गर्ने र तृष्णा गर्ने कुराहरू सांसारिक प्रचलनका कुरा हुन्, यी शैतान र दियाबलसहरूका कुरा हुन्, परमेश्‍वरले तिनलाई घृणा गर्नुहुन्छ, र तिनमा कुनै सत्यता हुँदैन। मानिसहरूले तृष्णा गर्ने यी कुराहरूबाट तिनीहरूको प्रकृति र सार उजागर गर्न मदत मिल्छ। मानिसहरूका रुचिहरू उनीहरूले लगाउने पोसाकमा देख्‍न सकिन्छ। केही मानिसहरू अरूको ध्यान खिँच्ने, रङ्गीचङ्गी वा अनौठा पोसाकहरू लगाउन इच्छुक हुन्छन्। अनि, तिनीहरू पहिले कसैले पनि नपहिरेको अतिरिक्त जिनिसहरू पहिरन चाहन्छन्, र तिनीहरू विपरीत लिङ्गीहरूलाई आकर्षित गर्ने चीजहरू मन पराउँछन्। उनीहरूले लगाउने यी पोसाकहरू र सरसामानहरूले उनीहरूले आफ्नो जीवनमा र उनीहरूको हृदयको गहिराइमा यी चीजहरूमा रुचि राख्छन् भन्‍ने देखाउँछ। उनीहरूले मन पराउने चीजहरू मर्यादित वा भद्र हुँदैनन्। ती सामान्य व्यक्तिले खोजी गर्नुपर्ने चीजहरू होइनन्। ती कुराहरूप्रतिको तिनीहरूको मोहमा अधर्म लुकेको हुन्छ। तिनीहरूका दृष्टिकोण ठ्याक्‍कै सांसारिक मानिसहरूको जस्तै हुन्छ। त्यसको कुनै पनि भाग सत्यतासित मेल खाएको देख्‍न सकिँदैन। तँलाई जे मनपर्दछ, तँ जुन कुरामा ध्यान दिन्छस्, तैँले जे कुराको आराधना गर्छस्, तैँले जुन कुराको ईर्ष्या गर्छस्, र तैँले प्रत्येक दिन आफ्नो हृदयमा जे सोच्छस् ती सबै तेरो प्रकृतिलाई प्रतिनिधित्व गर्ने कुराहरू हुन्। तेरो प्रकृतिले अधर्मलाई मन पराउँछ, र गम्भीर अवस्थाहरूमा, तेरो प्रकृति दुष्ट र असुधारीय छ भनी प्रमाणित गर्नको लागि यी सांसारिक कुराहरूप्रतिको तेरो झुकाव नै काफी छ। तैँले यस तरिकाले आफ्नो स्वभावको चिरफार गर्नुपर्छ: तँलाई धेरै मन पर्ने कुरा के हो र तैँले आफ्नो जीवनमा के कुरालाई त्याग्छस् त्यसलाई जाँच गर्। तँ केही समयको लागि कसैको निम्ति असल हुन सक्छस्, तर त्यसले तैँले तिनीहरूलाई धेरै मन पराउँछस् भनी प्रमाणित गर्दैन। तँलाई साँच्‍चिकै जे मन पर्छ तेरो प्रकृतिमा ठीक त्यही नै हुन्छ; यदि तेरा हड्डीहरू भाँचिए पनि, तँ अझै पनि त्यही कुरामा रमाउनेछस् र तैँले त्यसलाई कहिल्यै पनि छोड्न सक्‍नेछैनस्। यसलाई परिवर्तन गर्न सजिलो छैन। उदाहरणको लागि, जीवनसाथी खोज्ने कुरालाई लिऊँ, मानिसहरूले आफूसमान स्तरका मानिसहरू खोज्छन्। यदि एउटी महिला कसैसँग साँच्‍चिकै प्रेममा फसेकी छिन् भने, कसैले पनि उनलाई रोक्‍न सक्दैन। यदि उसका खुट्टाहरू भाँचिदिए पनि, उनी अझै पनि त्यो व्यक्तिको साथमा हुन चाहन्छिन्; यदि मर्नै परे पनि उनी त्यो व्यक्तिसँग बिहे गर्न चाहन्छिन्। यो कसरी हुन सक्छ? यस्तो हुन्छ किनकि मानिसहरूको नसानसामा, तिनीहरूको हृदयको गहिराइमा जे हुन्छ त्यसलाई कसैले पनि परिवर्तन गर्न सक्दैन। यदि व्यक्ति मऱ्यो भने पनि उसको प्राणले अझै पनि तिनै थोकहरूलाई मन पराउँछ; यी मानवीय प्रकृतिका कुराहरू हुन्, र तिनले व्यक्तिको सारलाई प्रतिनिधित्व गर्छन्। मानिसहरू जुन कुराहरू मन पराउँछन् तिनमा केही अधर्महरू हुन्छन्। कतिपय व्यक्तिहरू ती कुराहरूप्रतिको उनीहरूका सोखको बारेमा स्पष्ट हुन्छन्, कोही हुँदैनन्; कसै-कसैले ती कुराहरूको ठूलो चाहना गर्छन् भने अरूले गर्दैनन्; कतिपय मानिसहरूमा संयमता हुन्छ भने, अरूले आफैलाई नियन्त्रण गर्न सक्दैन। कतिपय मानिसहरू अन्धकार र दुष्टतामा डुब्‍ने सम्‍भावना हुन्छ, जसले उनीहरूमा जीवन छैन भन्‍ने प्रमाणित गर्छ। कतिपय मानिसहरूले भने देहको परीक्षाबाट पार पाउन सक्छन् र ती कुराहरूको काबु वा बन्धनमा रहँदैनन्, र यसले उनीहरूसँग अलिअलि कद छ र उनीहरूको स्वभाव अलिअलि रूपान्तरित भएको छ भन्‍ने प्रमाणित गर्छ। कतिपय मानिसहरूले केही सत्यता बुझ्छन् र आफूसित जीवन छ र आफूले परमेश्‍वरलाई प्रेम गर्छु भन्‍ने महसुस गर्छन्, तर वास्तवमा, यसको लागि अझै बेला भएको हुँदैन, किनकि व्यक्तिको स्वभाव रूपान्तरण हुनु साधारण कुरा होइन। के व्यक्तिको प्रकृति र सार बुझ्न सजिलो छ? कसैले थोरैथोरै बुझे पनि, त्यो बुझाइ प्राप्त गर्नलाई उसले धेरै घुम्ती र मोडहरू पार गर्नुपर्छ, र त्यो थोरै बुझाइपछि पनि, परिवर्तन सहज हुँदैन। यी सबै मानिसहरूले सामना गर्ने कठिनाइहरू हुन्, र सत्यताको खोजी गर्ने इच्‍छाशक्तिविना मानिसहरूले आफूलाई चिन्‍न सक्दैनन्। तेरो वरिपरिका मानिसहरू, मामलाहरू, वा थोकहरू जसरी परिवर्तन भए पनि र संसार जसरी उलटपुलट भए पनि, यदि सत्यताले तँलाई भित्रैबाट अगुवाइ गरिरहेको छ भने, यदि त्यसले तँभित्र जरा गाडेको छ र यदि परमेश्‍वरका वचनहरूले तेरो जीवन, रुचि, अनुभव र अस्तित्वलाई अगुवाइ गरिरहेको छ भने, त्यस स्थितिमा तँ साँच्‍चिकै रूपान्तरण भएको हुनेछस्। अहिले, मानिसहरूको कथित रूपान्तरण त थोरै सहकार्य गर्न सक्‍नु, काटछाँट र निराकरण मन नलागीनलागी स्विकार्नु, सक्रिय रूपमा कर्तव्य निर्वाह गर्नु, र थोरै जोस र विश्‍वास हुनु मात्रै हो, तर यसलाई स्वभावगत रूपान्तरण मान्‍न सकिँदैन र यसले मानिसहरूसँग जीवन छ भन्‍ने प्रमाणित गर्दैन। यो त केवल मानिसहरूको रुचि र झुकाव मात्र हो—त्योभन्दा बढी केही होइन।

मानिसहरूले आफ्नो प्रकृतिको बारेमा बुझाइ प्राप्त गर्नको लागि आफ्‍नो प्रकृतिले नै प्रिय ठान्‍ने कुराहरू पत्ता लगाउनेबाहेक आफ्नो प्रकृतिसित सम्बन्धित महत्त्वपूर्ण धरै पक्षहरू पनि पत्ता लगाउनु आवश्यक हुन्छ। उदाहरणको लागि, विभिन्‍न कुराहरूप्रति मानिसहरूका दृष्टिकोणहरू, जीवनमा मानिसहरूले लिने तरिका र उद्देश्यहरू, जीवनको विषयमा मानिसहरूका मूल्य-मान्यताहरू र जीवनका दृष्टिकोणहरू, साथै सत्यतासँग सम्बन्धित सबै कुराप्रतिका दृष्टिकोण र विचारहरू। यी सबै कुरा मानिसको प्राणको गहिराइमा हुन्छन् र स्वभावको रूपान्तरणसित तिनको प्रत्यक्ष सम्बन्ध हुन्छ। त्यसो भए, भ्रष्ट मानवजातिको जीवनप्रतिको दृष्टिकोण कस्तो हुन्छ? यो यस्तो हुन्छ भनेर भन्‍न सकिन्छ: “हरेकले आफ्‍नै दुनो सोझ्याउनुपर्छ, अरूको होइन।” मानिसहरू सबै आफ्नै निम्ति जिउँछन्; अझ खुलस्तसँग भन्‍नुपर्दा, उनीहरू देहका लागि बाँचिरहेका हुन्छन्। उनीहरू पेट भर्नका निम्ति मात्र बाँचिरहेका हुन्छन्। यस्तो अस्तित्व जनावरको भन्दा कसरी भिन्‍न हुन्छ र? यस प्रकारले जिउनुको कुनै महत्त्व हुँदैन, न त कुनै अर्थ नै हुन्छ। व्यक्तिको जीवनप्रतिको दृष्टिकोण, तँ संसारमा जिउनका निम्ति कुन कुरामा भर पर्छस्, तँ केका निम्ति जिउँछस्, र तँ कसरी जिउँछस् भन्‍ने कुरामा निर्भर हुन्छ—यी सबै कुराहरू मानव प्रकृतिको सारसँग सम्बन्धित हुन्छन्। मानिसहरूको प्रकृति चिरफार गरेर, तैँले सबै मानिसहरूले परमेश्‍वरको प्रतिरोध गर्छन् भन्‍ने पत्ता लगाउँछस्। उनीहरू सबै दियाबलसहरू हुन् र साँचो रूपमा असल व्यक्ति कोही पनि छैन। मानिसहरूको प्रकृतिलाई विश्‍लेषण गरेर मात्र तैँले मानिसको भ्रष्टता र सारलाई वास्तविक रूपमा बुझ्न सक्छस्, मानिसहरू वास्तवमा कसको अधीनमा छन्, मानिसहरूमा वास्तवमा के कुरा कमी छ, तिनीहरू कुन कुराद्वारा सुसज्जित हुनुपर्छ र मानिसको स्वरूपमा तिनीहरू कसरी जिउनुपर्छ सो बुझ्न सक्छस्। व्यक्तिको प्रकृतिलाई साँचो रूपमा विश्‍लेषण गर्नु सजिलो हुँदैन, र परमेश्‍वरका वचनहरूको अनुभव नगरी वा साँचो अनुभवहरू प्राप्त नगरी यो काम गर्न सकिँदैन।

वसन्त, 1999


मानिसको प्रकृति कसरी चिन्ने

आफ्‍नो प्रकृतिलाई कसरी चिन्‍ने? मानिसको प्रकृति के कुराहरूले बनेको हुन्छ? तैँले मानिसका कमजोरीहरू, दोषहरू, अभिप्रायहरू, धारणाहरू, नकारात्मकता, र अवज्ञाको बारेमा मात्र जान्दछस्, तर तँ मानिसको प्रकृतिभित्रका कुराहरू पत्ता लगाउन असमर्थ छस्। तैँले बाहिरी तहको बारेमा मात्र जान्दछस् तर यसको उत्पत्ति कहाँ-कसरी भयो भन्ने बारेमा पत्ता लगाउन सक्दैनस्, अनि यस्तो ज्ञानलाई मानिसको प्रकृतिको ज्ञान भनेर भन्न सकिँदैन। कतिपय मानिसहरूले आफूमा अपर्याप्तता र नकरात्मकताहरू रहेको स्विकार्छन् र भन्छन्, “म आफ्नो प्रकृतिलाई बुझ्छु। देख्‍नुभयो, म मेरो अहङ्कार स्विकार्छु। के त्यो मैले आफ्नो प्रकृति बुझ्‍नु होइन र?” अहङ्कार मानिसको प्रकृतिको एक हिस्सा हो, त्यति चाहिँ सत्य हो। तर यसलाई धर्मसिद्धान्तको अर्थमा स्वीकार गर्नु काफी छैन। आफ्नो प्रकृतिको बारेमा जान्नु भनेको के हो? कसरी यसको बारेमा जान्न सकिन्छ? के-के पक्षहरूबाट यसको बारेमा जान्न सकिन्छ? व्यक्तिले प्रकट गर्ने कुराहरूमार्फत उसको प्रकृतिलाई कसरी निश्‍चित रूपमा बुझ्नुपर्छ? सर्वप्रथम, तैँले कुनै व्यक्तिको प्रकृति उसका रुचिहरूमार्फत देख्न सक्छस्। उदाहरणको लागि, केही मानिसहरूमा प्रसिद्ध र प्रतिष्ठित व्यक्तिहरूप्रति विशेष श्रद्धा हुन्छ, केहीले गायक वा चलचित्रका कलाकारहरूलाई विशेष प्रिय ठान्छन्, र केहीचाहिँ खेल खेल्नमा विशेष रुचि राख्छन्। मानिसहरूका यी प्राथमिकताहरूबाट हामीले तिनीहरूको प्रकृति के-कस्तो छ भनेर देख्न सक्छौं। एउटा सरल उदाहरण छ: केही मानिसहरूले कुनै निश्चित गायकलाई आदर्श बनाउन सक्छन्। तिनीहरूले कुन हदसम्म त्यो गायकलाई आदर्श बनाउँछन्? तिनीहरू त्यो गायकको हर चाल, हर मुस्कान, र हर शब्‍दप्रति आशक्त हुने हदसम्म पुग्छन्। तिनीहरू यो गायकप्रति मोहित हुन्छन्, उसले लगाएका सबै कुराहरूको तस्विर खिच्छन् र त्यसपछि त्यो सब नक्कल गर्न थाल्छन्। कुनै व्यक्तिप्रतिको यो तहको आदर्शीकरणले कुन समस्या देखाउँछ? यसले देखाउँछ कि त्यस्तो व्यक्तिको हृदयमा त्यस्ता अविश्‍वासी कुराहरू मात्रै छन्, र उसँग सत्यता छैन, उसले सकारात्मक कुराहरू धारण गर्दैन, अनि उसको हृदयमा परमेश्‍वर हुनु त परको कुरा हुन्छ। यो व्यक्तिले सोच्ने, मन पराउने, र खोजी गर्ने सबै कुराहरू शैतानका हुन्; यी कुराहरूले नै यो व्यक्तिको हृदय भरिएको हुन्छ, यी कुराहरूमै हृदय सुम्पिइसकिएको हुन्छ। के तिमीहरूले तिनीहरूको प्रकृति सार के हो भनेर भन्‍न सक्छौ? यदि कुनै कुरालाई चरम हदसम्म प्रेम गरिन्छ भने त्यो कुरा व्यक्तिको जीवन बन्न सक्छ र त्यसले उसको हृदय ढाक्न सक्छ, र यसले यो व्यक्ति यस्तो मूर्तिपूजक व्यक्ति हो जो परमेश्‍वरलाई चाहँदैन, बरु उहाँको सट्टा दियाबलसलाई प्रेम गर्छ भन्ने कुरालाई पूर्ण रूपमा प्रमाणित गर्छ। त्यसकारण, यो निष्कर्ष निकाल्न सकिन्छ कि यस्तो व्यक्तिको प्रकृति भनेको दियाबलसलाई मन पराउने र त्यसको आराधना गर्ने, सत्यलाई मन नपराउने, र परमेश्‍वरलाई नचाहने हो। के कसैको प्रकृतिलाई हेर्ने सही तरिका यही होइन र? यो पूर्ण रूपमा सही छ। मानिसको प्रकृतिलाई यसरी नै चिरफार गरिनुपर्छ। उदाहरणको लागि, केही मानिसहरूले विशेष गरी पावललाई आदर्श मान्छन्। तिनीहरू बाहिर गएर भाषण दिन र काम गर्न मन पराउँछन्, भेलाहरूमा उपस्थित हुन र प्रवचन दिन मन पराउँछन्, अनि तिनीहरू मानिसहरूले तिनीहरूलाई सुनेको, पुजेको, र तिनीहरूको वरिपरि घुमेको मन पराउँछन्। तिनीहरू अन्य व्यक्तिहरूको हृदयमा आफ्नो स्थान बनाउन चाहन्छन् र तिनीहरूले प्रस्तुत गरेको प्रतिरूपलाई अन्य व्यक्तिहरूले भाउ दिएमा तिनीहरू त्यसको सराहना गर्छन्। अब यी व्यवहारहरूबाट तिनीहरूको प्रकृतिलाई विश्‍लेषण गरौं: तिनीहरूको प्रकृति के हो? यदि तिनीहरूले साँच्चै यसरी नै व्यवहार गर्छन् भने, तिनीहरू अहङ्कारी र अभिमानी छन् भनी देखाउन यही काफी हुन्छ। तिनीहरूले परमेश्‍वरको आराधना गर्दै गर्दैनन्; तिनीहरूले अझ उच्च हैसियत खोज्छन् र अन्य व्यक्तिहरू उपर अधिकार जमाउन, तिनीहरूलाई वशमा पार्न र तिनीहरूको हृदयमा आफ्नो स्थान बनाउन चाहन्छन्। यो शैतानको चिरपरिचित प्रतिरूप हो। तिनीहरूको प्रकृतिको सहजै देख्न सकिने पक्षहरू भनेका अहङ्कार र अभिमान, परमेश्‍वरको आराधना गर्न अनिच्छुक हुनु, र अन्य व्यक्तिहरूले आफ्नो आराधना गरून् भन्ने चाहना गर्नु जस्ता कार्य हुन्। त्यस्ता व्यवहारहरूले तिनीहरूको प्रकृतिको बारेमा एकदमै स्पष्ट दृष्टिकोण प्रदान गर्न सक्छन्। उदाहरणको लागि, कतिपय मानिसहरू अरूलाई हानि गरेर परिस्थितिको नाजायज फाइदा उठाउन साँच्‍चै नै मन पराउँछन्, र यस्ता मानिसहरूले सबै मामिलामा आफ्‍नै स्वार्थहरू पूरा गर्न चाहन्छन्। तिनीहरूले जे गर्छन् त्यसले तिनीहरूलाई लाभ पुर्‍याउनुपर्छ, नत्र त तिनीहरूले त्यो काम नै गर्दैनन्। कुनै कुराले तिनीहरूलाई कुनै न कुनै फाइदा नपुर्‍याइञ्‍जेलसम्‍म तिनीहरू त्यसको झमेलामा पर्दैनन्, र तिनीहरूका सबै कार्यहरूमा सधैँ गोप्‍य मनसाय हुन्छ। तिनीहरू आफूलाई लाभ पुर्‍याउने सबैको बारेमा राम्रो बोल्छन् र आफ्नो चापलुसी गर्ने जोकोहीलाई बढुवा गर्छन्। तिनीहरूलाई मन पर्ने मानिसहरूमा समस्या भए पनि, तिनीहरूले ती मानिसहरू सही छन् भनेर भन्छन् र तिनीहरूको प्रतिरक्षा गर्ने र तिनीहरूको गल्ती ढाकछोप गर्ने प्रयास गर्छन्। त्यस्ता मानिसहरूमा कस्तो प्रकृति हुन्छ? यी बानीबेहोराहरूबाट तैँले तिनीहरूको प्रकृतिलाई स्पष्ट रूपमा देख्‍न सक्छस्। तिनीहरू हरेक परिस्थितिमा निरन्तर लेनदेनमा संलग्‍न हुँदै आफ्‍ना कार्यबाट तिनीहरूले नाजायज फाइदा उठाउने प्रयास गर्छन्, र तिनीहरूको प्रकृति भनेको पूर्ण हृदयले फाइदाको लोभ गर्ने प्रकृति हो भन्‍ने कुरामा तँ निश्‍चित हुन सक्छस्। तिनीहरूले गर्ने सबै कुरामा आफ्‍नै फाइदा हेरिरहेका हुन्छन्। तिनीहरूलाई फाइदा नभइञ्‍जेलसम्‍म तिनीहरू एकाबिहानै उठ्दैनन्। तिनीहरू सबैभन्दा स्वार्थी मानिसहरू हुन्, र तिनीहरू कहिल्यै चित्त नबुझाउने खालका हुन्छन्। तिनीहरूको प्रकृतिलाई नाफाप्रतिको मोह र सत्यताप्रतिको प्रेमको अभावले प्रकट गर्छ। कतिपय पुरुषहरू स्‍त्रीहरूको नियन्त्रणमा हुन्छन्, र ती स्त्रीहरू जताजता जान्छन् तिनीहरू त्यतैत्यतै लठ्ठिँदै घुमिरहेका हुन्छन्। सुन्दर स्‍त्रीहरू त्यस्ता मानिसहरूको स्‍नेहका पात्र हुन् र तिनैले तिनीहरूको हृदयमा सबैभन्दा ठूलो स्थान लिएका हुन्छन्। तिनीहरू सुन्दर स्त्रीहरूका लागि आफ्‍नो जीवन दिन, र सबै कुरा बलिदान गर्न इच्‍छुक हुन्छन्; स्‍त्रीहरूले तिनीहरूको हृदय भरिएको हुन्छ। यी पुरुषहरूको प्रकृति के हो? तिनीहरूको प्रकृति भनेको सुन्दर स्‍त्रीहरूलाई प्रेम गर्नु र तिनीहरूको पूजा गर्नु र दुष्टतालाई प्रेम गर्नु हो। तिनीहरू दुष्ट, लोभी प्रकृतिका कामवासनाले भरिएका मानिसहरू हुन्। यो तिनीहरूको प्रकृति हो भनेर म किन भन्छु त? तिनीहरूको व्यवहारले लोभी प्रकृति प्रकट गर्छ। यी व्यवहार बेला-बखतमा गरिने अपराध मात्रै होइनन्, न त यस्ता मानिसहरू सर्वसाधारण मानिसहरूभन्दा अलिक खराब मात्रै नै हुन्—बरु तिनीहरू यी कुराहरूमा पूर्ण रूपमा लिप्त भएका हुन्छन्, जुन तिनीहरूको प्रकृति र सार नै बनेको हुन्छ। त्यसकारण, यी कुराहरू तिनीहरूको प्रकृतिको प्रकटीकरण भएका हुन्छन्। व्यक्तिको प्रकृतिका अंशहरू निरन्तर आफै प्रकट भइरहेका हुन्छन्। व्यक्तिले जुनसुकै काम गरे पनि, त्यसले उसको प्रकृतिलाई प्रकट गर्न सक्छ। मानिसहरूले गर्ने हरेक कामकुरामा तिनीहरूका आफ्‍नै मनसाय र उद्देश्यहरू हुन्छन्, र चाहे अतिथिसत्कार होस्, सुसमाचार प्रचार होस्, वा अरू कुनै पनि प्रकारको काम होस्, तिनीहरूले थाहै नपाई आफ्‍नो प्रकृतिको केही अंश प्रकट गर्न सक्छन्, किनभने व्यक्तिको प्रकृति नै उसको जीवन हो, र मानिसहरू जबसम्‍म जीवित हुन्छन् तबसम्‍म आफ्‍नो प्रकृतिद्वारा उत्प्रेरित हुन्छन्। व्यक्तिको प्रकृति कहिलेकहीँ प्रकट हुने वा संयोगबस देखा पर्ने मात्रै हुँदैन; बरु, यसले पूर्ण रूपमा व्यक्तिको सारलाई प्रतिनिधित्व गर्न सक्छ। मानिसहरूको हाड र रगतमा बग्‍ने हरेक कुराले तिनीहरूको प्रकृति र जीवनलाई प्रतिनिधित्व गर्छ। कतिपय मानिसहरूले सुन्दर स्‍त्रीहरू मन पराउँछन्। अरूले रुपियाँपैसा मन पराउँछन्। कतिपयमा हैसियतप्रतिको विशेष प्रेम हुन्छ। कतिले आफ्‍नो प्रतिष्ठा र आफ्‍नो व्यक्तिगत छविलाई मूल्यवान् ठान्छन्। कतिले विशेषतः मूर्तिहरूलाई प्रेम वा आराधना गर्ने गर्छन्। अनि कतिपय मानिसहरू विशेष रूपमा अहङ्कारी र घमण्डी हुन्छन्, तिनीहरू आफ्‍नो हृदयमा कसैप्रति पनि झुक्दैनन् र कदको लागि लागिपर्छन्, तिनीहरूलाई अरूभन्दा माथि हुन र अरूमाथि अख्‍तियार चलाउन मन पर्छ। प्रकृति विभिन्‍न प्रकारका हुन्छन्। मानिसहरूअनुसार ती फरकफरक हुन सक्छन्, तर तिनको आम तत्व भनेका परमेश्‍वरको विरोध गर्नु र उहाँलाई धोका दिनु हो। त्यस हिसाबमा तिनीहरू सबै उस्तै हुन्छन्।

कुनै व्यक्तिको प्रकृति कस्तो हो भनेर कसरी थाहा पाउने भन्ने सम्बन्धमा, थप केही उदाहरण हेरौँ। उदाहरणको लागि स्वार्थीपनकै कुरा गरौँ। यो भन्‍न सकिन्छ कि स्वार्थीपन कुनै व्यक्तिको प्रकृतिको एउटा तत्व हो। यो तत्‍व सबै मानिसभित्र हुन्छ। कतिपय मानिसहरू अत्यन्तै स्वार्थी हुन्छन्, चरम रूपमा स्वार्थी हुन्छन्, र सबै कुरामा तिनीहरू आफ्नै बारेमा मात्र सोच्छन्, व्यक्तिगत फाइदाबाहेक अरू केही खोज्दैनन्, र तिनीहरूले अरूको बारेमा अलिकति पनि सोच्दैनन्। यो स्वार्थीपनले तिनीहरूको प्रकृतिको प्रतिनिधित्व गर्छ। सबै जना नै केही हदसम्‍म स्वार्थी हुन्छन्, तर त्यसमा भिन्‍नता हुन्छ। अरूसँग उठबस गर्दा, कतिपय मानिसहरूले होशियार भएर अरूको वास्ता गर्न, अरूको चिन्ता गर्न, र आफूले गर्ने हरेक कुरामा अरूको बारेमा सोच्‍न सक्छन्। तर कतिपय अरूचाहिँ त्यस्ता हुँदैनन्। यी मानिसहरू अत्यन्तै स्वार्थी हुन्छन् र आफ्‍ना दाजुभाइ-दिदीबहिनीहरूलाई पाहनुना राख्दा तुच्छता देखाउँछन्। यिनीहरूले सधैँ आफ्नै परिवारलाई सबैभन्दा मिठो र सबैभन्दा धेरै खानेकुरा दिन्छन्, तर दाजुभाइ-दिदीबहिनीहरूलाई भने अलि नमिठो र अलि कम खानेकुरा मात्रै दिन्छन्। तर जब यिनीहरूका आफ्‍नै आफन्तहरू आउँछन्, यिनीहरूले तिनीहरूको लागि सबैभन्दा आरामदायी बन्दोबस्त मिलाउँछन्। तर जब दाजुभाइ-दिदीबहिनीहरू आउँछन्, तिनीहरूलाई भूँइमा सुत्‍न लगाउँछन्। यिनीहरूले दाजुभाइ-दिदीबहिनीहरू आउँदा बास बस्‍न दिनु नै काफी छ भन्‍ने सोच्छन्। जब दाजुभाइ-दिदीबहिनीहरू बिरामी पर्छन् वा कुनै समस्यामा पर्छन्, त्यस्तो व्यक्तिले तिनीहरूको बारेमा कुनै विचार गर्दैन, देखे पनि नदेखेझैँ गर्छ। त्यस्ता मानिसहरूले अरूको वास्ता गर्दैनन् वा अरूको लागि अलिकति पनि चिन्ता लिँदैनन्। तिनीहरूले आफ्‍नै र आफ्‍ना आफन्तहरूको मात्रै वास्ता गर्छन्। तिनीहरूको यो स्वार्थी प्रकृतिले नै तिनीहरू अरूको वास्ता गर्न अनिच्‍छुक हुने प्रवृत्ति निर्धारित गरेको हुन्छ। अरूलाई वास्ता गर्दा घाटा बेहोर्नुपर्छ र त्यो ठूलो समस्या हो भन्‍ने तिनीहरूलाई लाग्छ। कतिपय मानिसहरूले यसो भन्‍न सक्छन्, “अरूको ख्याल कसरी गर्ने त्यो स्वार्थी व्यक्तिलाई थाहा हुँदैन।” त्यो गलत हो। यदि स्वार्थी मानिसहरूलाई अरूको ख्याल गर्न आउँदैन भने, त्यसो भए किन तिनीहरूले आफ्‍ना आफन्तहरूलाई राम्रो व्यवहार गर्छन् र तिनीहरूको खाँचोको पूर्ण वास्ता गर्छन्? कसरी तिनीहरूले आफैमा के कुराको कमी छ र निश्‍चित समयमा के लाउनु वा खानु उचित हुन्छ भनेर तिनीहरूले जान्दछन्? तिनीहरू किन अरूप्रति त्यस्तो हुन सक्दैनन्? वास्तवमा तिनीहरूले सबै कुरा बुझ्छन्, तर तिनीहरू स्वार्थी र तुच्छ हुन्छन्। यो कुरा तिनीहरूको प्रकृतिले निर्धारित गरेको हुन्छ। स्वार्थी मानिसहरू अरूलाई निष्पक्ष व्यवहार गर्न असक्षम हुन्छन्। यसमा दुष्टपनको कुरा पनि छ। परमेश्‍वरको घरले बारम्बार व्यभिचार गर्ने सबैलाई हटाइनुपर्ने नियम तोकेको छ। तर केही मानिसहरूको हकमा, यो क्षणिक अपराध मात्र हुन्छ। के यिनीहरूलाई पनि बारम्बार व्यभिचार गर्नेहरूलाई जस्तै गरी सम्हाल्नुपर्छ? यो सैद्धान्तिक विषय हो। बेलाबखत मात्र व्यभिचार गरेकाहरूलाई दुष्ट प्रकृति भएका मानिसहरू मान्‍न सकिँदैन। यदि कुनै व्यक्ति जता गए पनि विपरीत लिङ्गीहरूसँग बारम्बार जिस्किरहन्छ, र ऊ निर्लज्ज छ र उसमा मानव सम्बन्धबारे कुनै नैतिकता छैन भने, त्यो दुष्ट व्यक्ति हो, र ऊसँग दुष्ट प्रकृति छ। त्यस्ता व्यक्तिहरूले जे कदम चाले नि वा जे काम गरे नि आफ्नो प्रकृति प्रकट गरिछोड्छन्। तिनीहरूको प्रकृति नियन्त्रण गर्न नसकिने हुन्छ र तिनीहरूको हृदय यी फोहोरी कुराले भरिएका हुन्छन्। तिनीहरू जहाँ गए नि विपरीत लिङ्गीहरूसँग जिस्किरहन्छन्, र केही समयको लागि रोकिइहाले पनि, तिनीहरूले वातावरण नमिलेर वा उपयुक्त जोडी नभएर मात्र त्यसो गर्छन्। व्यक्तिको प्रकृतिसम्बन्धी कुराहरू जुनसुकै बेला र जुनसुकै ठाउँमा बाहिर आउन सक्छन्; तीमाथि केही कुराले रोक लगाउन सक्दैन। केही मानिसहरू विशेष गरेर पहिरन, सुन्दरता, र आडम्बरमा फस्छन्; तिनीहरू अति दम्भी हुन्छन्। तिनीहरू दैनिक अनेक पहिरन फेर्छन्। तिनीहरू कसले कति राम्रा लुगा र कति राम्ररी पहिरिन्छन् भनेर हेर्छन्, र यी चीज प्राप्त गर्न नसके, तिनीहरू सुत्नै सक्दैनन्, अनि यी वस्तुहरू प्राप्त गर्न तिनीहरूले पैसा सापटी लिनेछन् वा जतिसुकै मूल्य पनि तिर्नेछन्। यी चीज प्राप्त गर्न सकेनन् भने, तिनीहरूले परमेश्‍वरमा विश्‍वास गर्ने चाहना गुमाउन सक्छन्, भेलाहरूमा सहभागी हुन मन गर्न छोड्न सक्छन्, र परमेश्‍वरको वचन पढ्नमा निरुत्साहित हुन सक्छन्। तिनीहरूको दिमाग यस्तै कुराहरूले भरिएको हुन्छ। तिनीहरू अरू केहीबारे सोच्नै सक्दैनन्। यस्ता मानिसहरू विशेष दम्भी हुन्छन्, औसत मानिसभन्दा धेरै नै दम्भी हुन्छन्। यो तिनीहरूको प्रकृति र नसानसामै हुने कुरा हो। तिनीहरूको प्रकृति नै दम्भी हुन्छ। कुनै व्यक्तिको प्रकृतिका कुराहरू क्षणिक कमजोरीमार्फत प्रकट हुने होइनन्, बरु ती लगातार भइरहने प्रकटीकरण हुन्। मानिसहरूले जे गरे पनि, तिनमा तिनीहरूका प्रकृतिका तत्वहरू रहिरहन्छन्। बाहिरबाट स्पष्ट नदेखिए पनि, भित्र अशुद्धता रहेकै हुन्छ। कुनै छली व्यक्तिले इमानदारीपूर्वक बोलिहाले पनि, वास्तवमा उसका शब्दहरूपछाडि गुप्त अर्थ लुकेको हुन्छ। तिनीहरूका बोलीहरू अझै छलले दूषित हुन्छन्। छली व्यक्तिले जोसँग पनि छल गर्छ, आफ्ना नातागोता र बालबच्चालाई समेत छोड्दैन। तिनीहरूसँग तँ जतिसुकै खरो भए पनि, तिनीहरूले तँसँग छल गर्नेछन्। यो तिनीहरूको साँचो मुहार हो, यो ठ्याक्‍कै तिनीहरूको प्रकृति हो, जुन परिवर्तन गर्न सजिलो छैन, र यो सधै यस्तै रहिरहनेछ। इमानदार व्यक्तिले कहिलेकाहीँ घुमाउरो र छली कुरा गर्छ, तर ऊ प्राय इमानदार नै हुन्छ, सापेक्षिक गाम्भीर्यतासाथ काम गर्छ, अरूसँग अन्तरक्रिया गर्दा तिनीहरूको फाइदा उठाउँदैन, र अरूसँग बोल्दा तिनीहरूलाई लोभ्याउने अभिप्राय राख्दैन। तिनीहरूले खुलेर हृदयदेखि नै अरूसँग सङ्गति गर्न सक्छन्, र अरू सबैले तिनीहरूलाई निष्कपट ठान्छन्। जब तिनीहरूले कहिलेकाहीँ छली शब्द बोल्छन्, यो केवल तिनीहरूको भ्रष्ट स्वभाव आफै प्रकट भएको कुरा हो। यसले तिनीहरूको प्रकृति जनाउँदैन किनकि तिनीहरू छली मानिस होइनन्। त्यसकारण, जब व्यक्तिको प्रकृतिको कुरा आउँछ, तैँले त्यो प्रकृतिका तत्वहरू के-के हुन् र भ्रष्ट स्वभाव के हो भनी बुझ्‍नुपर्छ। तैँले यी दुईबीचमा स्पष्ट भिन्‍नता छुट्याउन सक्‍नुपर्छ। अहिले, मानिसहरूलाई आफ्नै प्रकृति विश्‍लेषण गर्न लगाउँदा, केहीले “म कहिलेकाहीँ रूखो तरिकाले बोल्छु” वा “म असंस्कारी छु र मलाई कस्तो व्यवहार गर्ने भन्ने थाहा छैन” वा “मैले आफ्नो कर्तव्य निर्वाह गर्दा कहिलेकाहीँ अशुद्धताहरू हुन्छन्,” भनेर भन्नेछन्, तर तिनीहरूले आफ्नो प्रकृति कस्तो छ वा आफ्नो मानवता राम्रो छ/छैन त्यसबारे कुरा गर्दैनन्। तिनीहरू त्यस प्रकारका कुराहरू सधैँ पन्छाउँछन्, र सम्भवतः साँचो रूपमा आफूलाई चिन्‍नै सक्दैनन्। जहिले पनि ढाकछोप गरिरहनु र बेइज्जत हुने कुराको डर मानिरहनु स्वीकार्य कुरा होइन। तेरो प्रकृतिमा जे छ, त्यो खोतल्नुपर्छ। यदि खोतल्न सकिन्‍न भने, त्यो बुझ्न सकिन्‍न, र यदि त्यो बुझ्न सकिन्‍न भने परिवर्तन गर्न पनि सकिन्‍न। आफूलाई चिन्ने कुरामा तँ अति कठोर बन्नुपर्छ। तैँले आफैलाई छल गर्नु हुँदैन, र यस कुरामा तँ कामचलाउ तरिकाले लाग्नु हुँदैन।

आफ्‍नो प्रकृतिलाई बुझ्‍ने कार्यमा प्राथमिक रूपमा आफू कस्तो प्रकारको व्यक्ति हुँ भन्‍ने कुरा बुझ्‍ने कार्य नै समावेश हुन्छ। तँ कुन प्रकारको व्यक्ति होस् त्यसले तँसँग कस्तो प्रकृति छ भन्‍ने कुराको सङ्केत दिन्छ। उदाहरणको लागि, कुनै व्यक्ति यस्तो वा त्यस्तो छ भनेर भन्दा, त्यसले उसको प्रकृतिको धेरै कुरा बताउँछ। व्यक्तिमा रहेको प्रकृतिको प्रकारले ऊ कस्तो प्रकारको व्यक्ति हो भन्ने कुरा निर्धारित गरेको हुन्छ। व्यक्तिको प्रकृति उसको जीवन हो। अनि, व्यक्तिको प्रकृति कस्तो छ, त्यो तैँले कसरी देख्‍न सक्छस्? तँ बारम्‍बार उसको सम्पर्कमा आउनुपर्छ, र तैँले ऊ कस्तो प्रकारको व्यक्ति हो भनेर अवलोकन गर्दै समय बिताउनुपर्छ। उसमा जे कुरा प्रष्टै प्रकट हुन्छ, र जेले उसको सार र चरित्र प्रतिनिधित्व गर्छ, त्यसैलाई उसको प्रकृति सार भनेर भन्‍न सकिन्छ। उसको सारका ती तत्वहरूद्वारा नै उसको प्रकृति बनेको हुन्छ। जब कुनै व्यक्ति कस्तो प्रकारको व्यक्ति हो भनेर पत्ता लगाउने कुरा आउँछ, योचाहिँ अझ सही तरिका हो। मानिसको सार जे हुन्छ, उसको प्रकृति त्यस्तै हुन्छ। व्यक्तिको प्रकृतिले नै ऊ कस्तो प्रकारको व्यक्ति हो भन्‍ने कुरा निर्धारित गर्छ। उदाहरणको लागि, यदि कसैले पैसालाई विशेष मन पराउँछ हो भने, उसको प्रकृतिलाई एकदुई शब्‍दमा सारांशित गर्न सकिन्छ: ऊ पैसा-प्रेमी हो। यदि कसैको सबैभन्दा मुख्य विशेषता भनेको स्‍त्रीलाई मन पराउने हो, र उसले सधैँ स्‍त्रीहरूसँग समय बिताइरहेको हुन्छ, भने, यो व्यक्तिले दुष्टतालाई मन पराउँछ र उसमा दुष्ट प्रकृति छ। कतिपय मानिसहरूले खान धेरै मन पराउँछन्। यदि तैँले त्यस्तो व्यक्तिलाई केही रक्सी र केही मासु दिन्छस् भने, त्यसले तेरो हितमा काम गर्छ। त्यसकारण, यसले यो व्यक्तिमा सुँगुरजस्तै खन्चुवा प्रकृति छ भन्‍ने देखाउँछ। हरेक व्यक्तिमा भ्रष्ट स्वभाव र घातक त्रुटि हुन्छ, अनि उसको वास्तविक जीवनमा उसलाई यो भ्रष्ट स्वभावले नियन्त्रित गर्छ। ऊ यो भ्रष्ट स्वभावअनुसार जिउँछ, यसले उसको प्रकृति प्रतिनिधित्व गर्छ। यो भन्‍न सकिन्छ कि उसको प्रकृति उसको जीवनको अंश हो र त्यही नैँ उसको घातक त्रुटि हो—उसको घातक त्रुटि नै उसको प्रकृति हो। कतिपय मानिसहरूमा स्वीकार्य मानवता छ भन्‍ने देखिन्छ र बाहिरी रूपमा कुनै पनि त्रुटि प्रदर्शन गर्दैनन्, तर तिनीहरूको सबैभन्दा ठूलो कमजोरी भनेकै नाजुकता हुन्छ। तिनीहरूसँग जीवनसम्‍बन्धी कुनै लक्ष्य वा आकांक्षा हुँदैन; तिनीहरू जीवनमा अल्याङटल्याङ गर्दै अघि बढ्छन्, सानोतिनो बाधा आइपर्दा नै पछारिन्छन् र परिस्थिति कठिन हुँदा नकारात्मक भइहाल्छन्। यदि अन्त्यमा तिनीहरूमा धारणा पलाउँछ, र तिनीहरू त्यसउप्रान्त विश्‍वास गर्न नै मन नगर्ने हदमा पुग्छन् भने, तिनीहरूको सबैभन्दा ठूलो कमजोरी नै नाजुकता हो; तिनीहरूको प्रकृति नाजुक छ, तिनीहरू बेकारका छन्, र तिनीहरूलाई मदत गर्न सकिँदैन। कतिपय मानिसहरू अत्यन्तै भावुक हुन्छन्। हरेक दिन, तिनीहरूले बोल्ने सबै कुरामा, अरूसित व्यवहार गर्ने तिनीहरूका सबै तौरतरिकामा, तिनीहरू आफ्नो भावनाअनुसार जिइरहेका हुन्छन्। तिनीहरूले यो व्यक्ति र त्यो व्यक्तिप्रति स्‍नेहको अनुभूति गर्छन्, र तिनीहरू स्‍नेहको शिष्टतामा उठबस गर्दै दिन बिताउँछन्। आफूले समाना गर्ने हरेक काममा, तिनीहरू संवेगको क्षेत्रमा जिउँछन्। जब त्यस्तो व्यक्तिको गैरविश्‍वासी आफन्तको मृत्यु हुन्छ, ऊ तीन दिनसम्‍म रुनेछ। अरूले शव गाड्न चाहन्छन्, तर यो उसले गाड्न दिँदैन। उसमा मरेको व्यक्तिप्रति अझै पनि भावनाहरू हुन्छन् र उसका भावनाहरू अत्यन्तै तीब्र हुन्छन्। यो भन्‍न सकिन्छ कि भावनाहरू नै उसको घातक त्रुटि हो। यस्ता व्यक्तिहरू सबै मामिलामा भावनाहरूद्वारा सञ्‍चालित हुन्छन्, तिनीहरू सत्यता अभ्यास गर्न वा सिद्धान्तअनुसार काम गर्न असक्षम हुन्छन्, र तिनीहरूमा प्राय परमेश्‍वरविरुद्ध विद्रोह गरिरहने प्रवृत्ति हुन्छ। भावनाहरू नै तिनीहरूका सबैभन्दा ठूला कमजोरी, र घातक त्रुटि हुन्, अनि तिनीहरूका भावनाहरूले तिनीहरूलाई पूर्ण रूपमा बर्बाद र नाश पार्न सक्छन्। अत्यन्तै भावुक मानिसहरू सत्यको अभ्यास गर्न वा परमेश्‍वरको आज्ञापालन गर्न असक्षम हुन्छन्। तिनीहरू देहमा लिप्त हुन्छन्, अनि तिनीहरू मूर्ख र बेवकुफ हुन्छन्। यस्ता व्यक्तिहरूको प्रकृति नै एकदमै भावुक हुनु हो, र तिनीहरू आफ्ना भावनाहरूअनुसार जिउँछन्। त्यसकारण, यदि तँ आफ्‍नो स्वभावमा परिवर्तन खोज्छस् भने, तैँले आफ्‍नो प्रकृतिलाई जान्‍नैपर्छ। “नानीदेखि लागेको बानी बदल्न सकिँदैन।” त्यसैले प्रकृति बदल्न सकिन्छ भन्‍ने त कल्पनै नगर्। यदि व्यक्तिको प्रकृति अत्यन्तै खराब छ भने, ऊ कहिल्यै बदलिनेछैन र परमेश्‍वरले उसलाई मुक्ति दिनुहुनेछैन। स्वभावमा हुने रूपान्तरण भनेको के हो? जब सत्यतालाई प्रेम गर्ने कुनै व्यक्तिले परमेश्‍वरको कामको अनुभव गर्दै उहाँका वचनहरूको न्याय र सजाय स्वीकार गर्छ अनि सबै प्रकारका कष्ट र शोधन भोग्छ, तब यस्तो हुने गर्छ। यस्तो व्यक्तिको भित्री शैतानी विषहरू पखालिन्छ अनि ऊ आफ्ना भ्रष्ट स्वभावहरूबाट पूर्ण रूपमा स्वतन्त्र बन्छ ताकि ऊ कहिल्यै पनि परमेश्‍वर विरुद्ध विद्रोह नगर्न वा उहाँको विरोध नगर्नको लागि परमेश्‍वरका वचनहरू र उहाँका सबै योजनाहरू र व्यवस्थापनहरूमा समर्पित हुन सकोस्। स्वभावमा हुने रूपान्तरण यही हो। यदि कुनै व्यक्तिको प्रकृति धेरै खराब छ, र यदि ऊ दुष्ट व्यक्ति हो भने, परमेश्‍वरले उसलाई मुक्ति दिनुहुनेछैन, र पवित्र आत्माले उभित्र काम गर्नुहुनेछैन। अर्को शब्दमा भन्नुपर्दा, यो चिकित्सकले बिरामी हेरेजस्तै होः सुन्निएको छ भने उपचार गर्न सकिन्छ, तर क्यान्सर नै भएको रहेछ भने उसलाई मुक्ति दिलाउन सकिँदैन। स्वभावमा हुने रूपान्तरण भनेको सत्यतालाई प्रेम र स्वीकार गर्ने व्यक्तिले अन्ततः परमेश्‍वरको अवज्ञा गर्ने र परमेश्‍वरविरुद्ध रहेको आफ्नो प्रकृति चिन्‍नु हो। उसले मानिसहरू अति गहन रूपमा भ्रष्ट पारिएका छन् भनेर बुझ्छ, र उसले मानवजातिको निरर्थकता र छलीपन, अनि मानवजातिको दरिद्रता र दयनीय अवस्था पनि बुझ्छ, अनि आखिरमा उसले मानवजातिको प्रकृति सार पनि बुझ्‍न पुग्छ। यी सबै कुरा जानेर, ऊ आफूलाई पूर्ण रूपमा इन्कार र त्याग गर्न, परमेश्‍वरका वचनहरूद्वारा जिउन, र हरेक कुरामा सत्यता अभ्यास गर्न सक्षम हुन्छ। ऊ त्यो व्यक्ति हो जसले परमेश्‍वरलाई चिन्छ र जसको स्वभाव रूपान्तरित भएको छ।

सबै मानवजाति शैतानद्वारा भ्रष्ट पारिएका छन्, र मानिसको स्वभाव भनेको परमेश्‍वरलाई धोका दिनु हो। तापनि, शैतानले भ्रष्ट पारिएका सबै मानिसहरूमध्ये केहीले परमेश्‍वरको काममा समर्पित हुन र सत्यतालाई स्वीकार्न सक्छन्। यिनीहरू सत्यता प्राप्त गर्न सक्‍ने र स्वभावमा रूपान्तरण हासिल गर्न सक्‍ने मानिसहरू हुन्। कतिपय मानिसहरूले सत्यता खोजी गर्दैनन्, बरु जस्तो पर्छ त्यस्तै टर्छ भनेर अघि बढ्छन्। तैँले तिनीहरूलाई जे भन्छस् त्यही मान्छन् र त्यही गर्छन्, तिनीहरूले विभिन्‍न कुराहरू त्याग्‍न र आफैलाइ समर्पण गर्न सक्छन्, र तिनीहरूले जुनसुकै कष्ट भोग्‍न सक्छन्। त्यस्ता मानिसहरूमा थोरै विवेक र समझ हुन्छ, र तिनीहरूले मुक्ति पाउने र बाँच्‍ने आशा हुन्छ, तर तिनीहरूको स्वभाव परिवर्तन हुन सक्दैन किनभने तिनीहरूले सत्यता खोजी गर्न सक्दैनन्, र तिनीहरू धर्मसिद्धान्त बुझ्‍नमा नै सन्तुष्ट हुन्छन्। तिनीहरूले विवेक उल्लङ्घन गर्ने कुनै कुरा बोल्ने र गर्ने गर्दैनन्, तिनीहरूले आफ्‍नो कर्तव्य इमानदारीपूर्वक पूरा गर्न सक्छन्, र तिनीहरूले कुनै पनि समस्याबारे गरिएको सत्यताको सङ्गतिलाई स्वीकार गर्न सक्छन्। तैपनि, तिनीहरूले सत्यता खोजी गर्न गम्‍भीर प्रयास गर्दैनन्, तिनीहरूको मन अन्योलमा हुन्छ, र तिनीहरूले सत्यताको सार कहिल्यै बुझ्दैनन्। तिनीहरूको स्वभाव परिवर्तन हुनु असम्‍भव नै हुन्छ। यदि तँ आफूलाई भ्रष्टताबाट धोइन र तेरो जीवन स्वभाव बदल्न चाहन्छस् भने, तँमा सत्यताप्रति प्रेम अनि सत्यता स्वीकार गर्ने क्षमता हुनुपर्छ। सत्यतालाई स्वीकार गर्नु भनेको के हो? सत्यता स्वीकार गर्नुको अर्थ के हो भने, तँसँग जे-जस्तो भ्रष्ट स्वभाव भए तापनि, वा रातो अजिङ्गरको अर्थात् शैतानका जुनसुकै विषहरू तेरो प्रकृतिमा भए तापनि, जब परमेश्‍वरका वचनहरूले यी कुराहरू खुलासा गर्छन्, तब तैँले ती कुरा स्विकार्नुपर्छ र तँ समर्पित हुनुपर्छ, तैँले फरक निर्णय गर्नु हुँदैन, र तैँले परमेश्‍वरका वचनहरूअनुसार आफूलाई चिन्‍नुपर्छ। परमेश्‍वरका वचनहरू स्विकार्न र सत्यता स्विकार्न सक्‍नु भनेको यही हो। परमेश्‍वरले जेसुकै भन्नुभए तापनि, उहाँका वाणीहरू जति नै कठोर भए तापनि, र उहाँले जुनसुकै वचनहरू प्रयोग गर्नुभए तापनि, उहाँले भन्नुभएका कुराहरू सत्य हुन् भने तैँले तिनलाई स्वीकार गर्न सक्छस् र ती वास्तविकतासँग मेल खान्छन् भने तैँले तिनलाई सकार्न सक्छस्। तैँले परमेश्‍वरका वचनहरूलाई जति गहन रूपमा बुझे पनि तँ ती वचनहरूमा समर्पित हुन सक्छस्, र तँ पवित्र आत्माद्वारा प्रकट गरिएको अनि तेरा दाजुभाइ-दिदीबहिनीहरूले सङ्गति गरेको ज्योतिलाई स्वीकार गर्न र त्यसमा समर्पित हुन सक्छस्। जब त्यस्तो व्यक्तिले केही हदसम्म सत्यको खोजी गरेको हुन्छ तब उसले सत्य प्राप्त गर्न सक्छ र उसले आफ्नो स्वभावको रूपान्तरण हासिल गर्न सक्छ। सत्यतालाई प्रेम नगर्ने मानिसहरूमा थोरै मानवता भए पनि, तिनीहरूले केही सुकर्म र परमेश्‍वरको लागि त्याग र समर्पण गर्न सक्‍ने भए पनि, तिनीहरू सत्यताबारे अन्योलमा हुन्छन् र यसलाई गम्‍भीर रूपमा लिँदैनन्, त्यसकारण तिनीहरूको जीवन स्वभाव कहिल्यै परिवर्तन हुँदैन। तैँले देख्‍न सक्छस् कि पत्रुससँग पनि अरू चेलाहरूको जस्तै मानवता थियो, तर सत्यताको खोजीमा तिनी अरूभन्दा माथि उठेका थिए। येशूले जेसुकै भन्नुभए पनि, तिनले गम्भीरतासाथ मनन गरे। येशूले सोध्नुभयो, “यूहन्नाको छोरा सिमोन, के तिमी मलाई प्रेम गर्छौ?” पत्रुसले इमानदारीसाथ जबाफ दिए, “म स्वर्गमा हुनुहुने पितालाई मात्र प्रेम गर्छु, तैपनि मैले पृथ्वीका प्रभुलाई प्रेम गरेको छैनँ।” पछि तिनले बुझे, र सोचे, “यो सही होइन, पृथ्वीमा हुनुहुने परमेश्‍वर नै स्वर्गका परमेश्‍वर हुनुहुन्छ। के स्वर्ग र पृथ्वी, दुवैमा हुनुहुने परमेश्‍वर एउटै हुनुहुन्न र? यदि मैले स्वर्गमा हुनुहुने परमेश्‍वरलाई मात्र प्रेम गरें भने, मेरो प्रेम वास्तविक हुँदैन। मैले पृथ्वीमा हुनुहुने परमेश्‍वरलाई पनि प्रेम गर्नुपर्छ, तब मात्र मेरो प्रेम वास्तविक हुनेछ।” यसरी, येशूले सोध्‍नुभएको कुराबाट पत्रुसले परमेश्‍वरको वचनको साँचो अर्थ बुझे। परमेश्‍वरलाई प्रेम गर्न, र त्यो प्रेम वास्तविक हुनका लागि, व्यक्तिले पृथ्वीमा हुनुहुने देहधारी परमेश्‍वरलाई प्रेम गर्नै पर्छ। अस्पष्ट र अदृश्य परमेश्‍वरलाई प्रेम गर्नु न त वास्तविक न व्यावहारिक नै हुन्छ, तर व्यावहारिक, देखिने परमेश्‍वरलाई प्रेम गर्नु सत्यता हो। येशूका वचनहरूबाट, पत्रुसले सत्यता र परमेश्‍वरको इच्छाको बुझाइ प्राप्त गरे। स्पष्ट छ, परमेश्‍वरमाथिको पत्रुसको विश्‍वास केवल सत्यताको पछि लाग्ने कार्यमा मात्रै केन्द्रित थियो। आखिरमा, तिनले व्यावहारिक परमेश्‍वर अर्थात्‌ पृथ्वीमा हुनुहुने परमेश्‍वरको प्रेम पाउन सके। पत्रुस सत्यताको खोजीमा विशेष रूपमा गम्भीर थिए। येशू तिनलाई सल्लाह दिनुहुँदा प्रत्येक पटक नै तिनले येशूका वचनहरूलाई गम्भीरताका साथ विचार गर्थे। सायद तिनले महिनौंसम्म, एक वर्ष, वा पवित्र आत्माले तिनलाई अन्तर्दृष्टि नदिऊञ्जेल धेरै वर्षसम्म मनन-विचार गर्थे र तिनले परमेश्‍वरका वचनहरूको सार बुझ्थे। यसरी, पत्रुस सत्यतामा प्रवेश गरे, र तिनले त्यसो गर्ने क्रममा, तिनको जीवन स्वभाव रूपान्तरण र नवीकरण भयो। यदि व्यक्ति सत्यताको पछि लाग्दैन भने, उसले यसलाई कहिल्यै पनि बुझ्न सक्‍नेछैन। तैँले शब्द र धर्मसिद्धान्तहरू दस हजारपटक बोल्‍न सक्लास्, तर ती केवल शब्द र धर्मसिद्धान्तहरू मात्र हुनेछन्। कतिपय मानिसहरूले यति मात्र भन्छन्, “ख्रीष्ट सत्य, बाटो र जीवन हुनुहुन्छ।” यदि तैंले यी शब्दहरूलाई दस हजार पटक दोहोऱ्याइस् भने पनि, त्यो व्यर्थ हुनेछ; तैंले तिनको अर्थ बुझेको हुँदैनस्। ख्रीष्ट सत्य, बाटो र जीवन हुनुहुन्छ भनेर किन भनिन्छ? के तैंले यस विषयमा अनुभवबाट प्राप्त गरेको ज्ञानलाई बताउन सक्छस्? के तँ सत्य, बाटो र जीवनको वास्तविकतामा प्रवेश गरेको छस्? परमेश्‍वरले आफ्‍ना वचनहरू यसकारण बोल्‍नुभएको छ ता कि तिमीहरूले तिनको बारेमा अनुभव र ज्ञान प्राप्त गर्न सक। शब्द र धर्मसिद्धान्तहरूको मात्रै कुरा गर्नु व्यर्थ हो। तैंले परमेश्‍वारका वचनहरू बुझेर ती वचनभित्र प्रवेश गरेपछि मात्र तैँले आफैलाई जान्न सक्छस्। यदि तँ परमेश्‍वरका वचनहरूलाई बुझ्दैनस् भने, तैँले आफैलाई चिन्न सक्दैनस्। तँ सत्यता बुझ्छस् भने मात्र तैँले समझशक्ति प्राप्त गर्न सक्छस्; सत्यता नबुझीकन, तैँले समझ पाउन सक्दैनस्। तँ सत्यता बुझ्छस् भने मात्र, तैँले मामिलाहरूलाई स्पष्टसित देख्‍न सक्नेछस्। सत्यता नबुझीकन, तैँले मामिलाहरूलाई स्पष्टसित देख्‍न सक्दैनस्। तँ सत्यता बुझ्छस् भने मात्र तैँले आफैलाई चिन्न सक्छस्। सत्यता नबुझीकन, तैँले आफूलाई चिन्न सक्दैनस्। तैँले सत्यता प्राप्त गरेको छस् भने मात्र तेरो स्वभाव परिवर्तन हुन सक्छ, सत्यताविना तेरो स्वभाव परिवर्तन हुन सक्दैन। तैँले सत्यता प्राप्त गरेको छस् भने मात्र तैँले परमेश्‍वरको इच्छाअनुसार सेवा गर्न सक्छस्। सत्यता प्राप्त नगरीकन, तैँले परमेश्‍वरको इच्छाअनुसार सेवा गर्न सक्दैनस्। सत्यता प्राप्त गरिसकेपछि मात्रै तैँले परमेश्‍वरको आराधना गर्न सक्छस्। सत्यता नबुझीकन, तैँले उहाँको आराधना गरे पनि, तेरो आराधना धार्मिक संस्कारहरूभन्दा बढी अरू केही पनि हुनेछैन। सत्यताविना, तैँले गर्ने कुनै पनि कुरा वास्तविक हुँदैन। सत्यता प्राप्त गरेपछि भने, तैँले गर्ने सबै कुरा वास्तविक हुन्छ। यी सबै थोक परमेश्‍वरका वचनहरूबाट सत्यता प्राप्त गर्ने कुरामा निर्भर हुन्छन्। कतिपय मानिसहरूले सोध्नेछन्, “ठ्याक्कै भन्नुपर्दा परमेश्‍वरका वचनहरूबाट सत्यता प्राप्त गर्नुको मतलब के हो?” के यो सोधिरहनु साँच्चै आवश्यक छ? सबै सत्यता परमेश्‍वरद्वारा व्यक्त गरिएका छन्, र ती सबै परमेश्‍वरका वचनमा छन्। परमेश्‍वरका वचनहरूभन्दा बाहिर कुनै सत्यता छैन। यस्ता कैयौँ मानिसहरू छन् जो शब्द र धर्मसिद्धान्तबारे बोल्न सक्नु नै सत्य जान्नु हो भन्ठान्छन्, र यो हास्यास्पद कुरा हो। तैँले धर्मसिद्धान्त बोलेर मात्र सत्यता प्राप्त गर्न सक्दैनस्। परमेश्‍वरका वचनहरूको शाब्दिक अर्थ मात्र सङ्गति गरेर के काम? तैँले परमेश्‍वरका वचनहरूको अर्थ, परमेश्‍वरका वचनहरूको स्रोत र ती वचनले पार्न खोजेको प्रभाव बोध गर्नु आवश्यक छ। परमेश्‍वरको वचनमा सत्यता, जीवन, प्रकाश, सिद्धान्त, र मार्गहरू हुन्छन्। परमेश्‍वरको प्रत्येक वचनमा थुप्रै कुराहरू हुन्छन्: तिनीहरूको सोझो अर्थ मात्र बताउने, अनि त्यतिकै छोडिदिने, त्यो काफी हुँदैन। म तँलाई एउटा उदाहरण दिन्छु। परमेश्‍वरले “इमानदार मानिस बन्, छली नबन्” भन्नुभएको छ। यो भनाइको अर्थ के हो? कतिपयले भन्छन्, “यो मानिसहरूलाई इमानदार बन छली नबन भनेको हो, होइन र?” यसको अन्य अर्थ के हुन्छ भनेर तिनीहरूलाई सोधिस् भने, तिनीहरूले यसो भन्नेछन्, “यसको मतलब तिमीहरू छली होइन, इमानदार व्यक्ति बन्नुपर्छ। त्यसले यी दुई कुराहरू मात्र बोल्छ।” तैँले त्यसपछि सोध्न सक्छस्, “इमानदार व्यक्ति बन्नु भनेको ठ्याक्कै के हो त? कस्ता व्यक्तिलाई इमानदार भन्ने? इमानदार व्यक्तिको व्यवहार कस्तो हुन्छ? छली व्यक्तिको व्यवहार कस्तो हुन्छ?” तिनीहरूले यस्तो जवाफ दिनेछन्, “इमानदार व्यक्ति त्यो हो जो इमानदारीपूर्वक बोल्छ, आफ्नो वचनमा झूटोपन मिसाउँदैन, र झूट बोल्दैन। छली व्यक्ति त्यो हो जो घुमाउरो तरिकाले कुरा गर्छ, सत्य बताउँदैन, आफ्नो वचनमा सधैँ अशुद्ध हुन्छ, र झूट बोल्न मन पराउँछ।” तिनीहरूले भन्न सक्ने यति नै हो। मान्छेको सोच अति साधारण हुन्छ। इमानदार मानिसलाई यति साधारण तरिकाले व्याख्या गरेर, के तँ कहिल्यै सत्यता वास्तविकतामा प्रवेश गर्न सक्छस्? परमेश्‍वरको वचनले इमानदार मानिसबारे के भन्छ? पहिलो, इमानदार मानिसहरूले अरूको बारेमा कुनै शङ्का गर्दैनन्, र दोस्रो, इमानदार मानिसहरूले सत्यता स्विकार्न सक्छन्। यी मूख्य दुई विशेषताहरू हुन्। परमेश्‍वरले यसमार्फत भन्न खोज्नुभएको के हो? परमेश्‍वर किन यसो भन्नुहुन्छ? परमेश्‍वरको वचनमार्फत, तैँले इमानदार व्यक्ति बन्नुको गहन अर्थ के हो, त्यसले के जनाउँछ, र इमानदार व्यक्तिको ठ्याक्कै परिभाषा के हो भनी बुझ्न सक्छस्। तैँले यो परिभाषा सही रूपमा बुझेपछि, परमेश्‍वरको वचनमा, इमानदार व्यक्तिका प्रकटीकरणहरू के-के हुन्, छली मानिसहरू के हुन्, र छली व्यक्तिका प्रकटीकरणहरू के-के हुन् भनी तैँले बुझ्न सक्छस्। त्यसपछि यी प्रकटीकरणहरू मूल्याङ्कन गरिस् भने, इमानदार व्यक्ति भनेको के हो र छली व्यक्ति भनेको के हो, साथसाथै छली मानिसहरूले परमेश्‍वरको वचनलाई कसरी लिन्छन्, तिनीहरूले परमेश्‍वरलाई कस्तो व्यवहार गर्छन्, र अन्य मानिसहरूलाई कस्तो व्यवहार गर्छन् भनी तैँले ठ्याक्कै बुझ्नेछस्। यस तरिकाले तैँले परमेश्‍वरका वचनहरू साँचो रूपमा बुझ्नेछस्, र तैँले इमानदार मानिसहरू र छली मानिसहरूबारे मान्छेको अवधारणा परमेश्‍वरको वचनले भनेको कुराभन्दा कति फरक छ भनी जान्नेछस्। परमेश्‍वरको वचनले तँलाई “इमानदार व्यक्ति बन्, छली व्यक्ति नबन्” भन्दाखेरि, त्यसमा थुप्रै कुराहरू हुन्छन्। जब तँ ती वचनहरूको साँचो अर्थ बुझ्छस्, तैँले इमानदार व्यक्ति भनेको के हो र छली व्यक्ति भनेको के हो भन्ने कुरा जान्नेछस्। अभ्यास गर्दा, तैँले निश्‍चित रूपमा इमानदार व्यक्तिको प्रकटीकरण देखिनेगरी कसरी अभ्यास गर्ने भनेर जान्नेछस्, र तैँले अभ्यासको बाटो र इमानदार व्यक्ति बन्नको लागि अभ्यासका सिद्धान्तहरू प्रष्ट रूपमा देख्नेछस्, जसले तँलाई परमेश्‍वरको जाँच पास हुने प्रत्याभूति गर्छ। तैँले यी वचनहरू साँच्चिकै बुझ्छस् र व्यवहारमा लागू गर्छस् भने, तँ परमेश्‍वरको अनुमोदन प्राप्त गर्न सक्षम हुनेछस्। तर यदि यी वचनहरू बुझ्दैनस् भने, तँ इमानदार व्यक्ति बन्नेछैनस्, र तैँले परमेश्‍वरको अनुमोदन कहिल्यै प्राप्त गर्नेछैनस्। परमेश्‍वरका वचनहरूको सच्‍चा बुझाइ हासिल गर्नु सजिलो विषय होइन। यस्तो तरिकाले नसोच: “म परमेश्‍वरका वचनहरूको शाब्दिक अर्थ व्याख्या गर्न सक्छु र सबै जनाले मेरो व्याख्या राम्रो छ भनेर भन्छन् र मलाई स्याबासी दिन्छन्, यसको मतलब मैले परमेश्‍वरका वचनहरूलाई बुझ्छु।” यो परमेश्‍वरका वचनहरूलाई बुझ्नु होइन। यदि तैँले परमेश्‍वरका वाणीहरूभित्रबाट केही ज्योति प्राप्त गरेको छस् भने, र तैँले उहाँका वचनहरूको साँचो अर्थको अनुभूति प्राप्त गरेको छस् भने, र यदि तैँले उहाँका वचनहरूपछाडिको अभिप्राय र तिनीहरूले अन्तमा जे-जस्तो प्रभाव पार्नेछन् सो व्यक्त गर्न सक्छस् भने—यदि तैँले यी सबै कुराहरूको बारेमा स्पष्ट बुझाइ हासिल गरिसकेको छस् भने—तैँले परमेश्‍वरका वचनहरूको बारेमा केही तहको बुझाइ हासिल गरेको छस् भन्‍ने मान्न सकिन्छ। यसरी, परमेश्‍वरका वचनहरूलाई बुझ्नु त्यति सरल छैन। तैँले परमेश्‍वरका वचनहरूको शाब्दिक अर्थको आलंकारिक व्याख्या गर्न सक्छस् भन्दैमा तैँले तिनलाई बुझ्छस् भनेर भन्न मिल्दैन। तैँले तिनीहरूको शाब्दिक अर्थको जतिसुकै व्याख्या गर्न सक्ने भए तापनि, तेरो व्याख्या अझै पनि मानव कल्पना र मानव सोच शैलीमा आधारित हुन्छ। यो बेकार छ! तैँले कसरी परमेश्‍वरका वचनहरूलाई बुझ्न सक्छस्? यसको कडी भनेको तिनीहरू भित्रैबाट सत्यता खोजी गर्नु हो। त्यस तरिकाले मात्रै तैँले परमेश्‍वरका वचनहरू साँचो रूपमा बुझ्न सक्छस्। परमेश्‍वरले कहिल्यै पनि खोक्रा कुराहरू बोल्नुहुन्‍न। उहाँले बोल्नुहुने हरेक वाक्यमा विस्तृत विवरणहरू हुन्छन्, जसलाई अवश्य पनि उहाँका वचनहरूमा थप प्रकाश पारिन्छ, अनि तिनीहरूलाई फरक रूपमा व्यक्त गर्न सकिन्छ। परमेश्‍वरले सत्यता व्यक्त गर्नुहुने शैलीहरूलाई मानिसले पूर्ण रूपमा बुझ्न सक्दैन। परमेश्‍वरका वाणीहरू एकदमै गहन हुन्छन् र तिनलाई मानव सोचाइद्वारा सजिलै बुझ्न सकिँदैन। मानिसहरूले जबसम्म प्रयत्न गर्छन् तबसम्म सत्यताको हरेक पक्षको सम्पूर्ण अर्थ मोटामोटी रूपमा पत्ता लगाउन सक्छन्। तिनीहरूको लागि यसमा बाँकी रहेका विवरणहरू भने तिनीहरूले यसपछि अनुभवहरू गर्दै जाने क्रममा पवित्र आत्माको अन्तर्दृष्टिले भर्दै जानुपर्नेछ। एउटा भाग भनेको मनन गर्दै परमेश्‍वरका वचनहरूको बुझाइ हासिल गर्नु र तिनलाई पढेर तिनको विशेष विषयवस्तु खोजी गर्नु हो। अर्को भागचाहिँ परमेश्‍वरका वचनहरूको अर्थको बुझाइ तिनलाई अनुभव गरेर र पवित्र आत्माबाट अन्तर्दृष्टि प्राप्त गरेर हासिल गर्नु हो। यी दुई पक्षमा निरन्तर प्रगति गरेर, तैँले परमेश्‍वरको वचन बुझ्‍न सक्छस्। यदि तँ यसलाई शाब्दिक रूपमा, पाठको तहमा वा आफ्‍नै सोच र कल्‍पनाको आधारमा अर्थ्याउँछस् भने, यसलाई फूलबुट्टा भर्दै कलात्मक शैलीमा व्याख्या गरे पनि, तैँले अझै पनि साँचो रूपमा सत्यता बुझेको हुँदैनस्, र यो सबै अझै पनि मानव सोच र कल्‍पनामा आधारित हुन्छ। यो पवित्र आत्‍माको अन्तर्दृष्टिबाट प्राप्त गरिएको हुँदैन। मानिसहरूले आफ्‍ना धारणा र कल्‍पनाहरूका आधारमा परमेश्‍वरका वचनहरूलाई अर्थ लगाउने प्रवृत्ति हुन्छ, र यसरी तिनीहरूले आफूलाई परमेश्‍वरका वचनहरू प्रसङ्गबाहिर अर्थ्याउँदै परमेश्‍वरलाई गलत बुझ्‍न र आलोचना गर्न सक्‍ने बनाउँछन्, र यो समस्याको कुरा हो। त्यसकारण, परमेश्‍वरका वचनहरू बुझेर अनि पवित्र आत्‍माको अन्तर्दृष्टि प्राप्त गरेर नै मुख्य रूपमा सत्यता प्राप्त हुन्छ। परमेश्‍वरको वचनको शाब्दिक अर्थ बुझ्‍न र व्याख्या गर्न सक्दैमा तैँले सत्यता प्राप्त गरेको छस् भन्‍ने हुँदैन। यदि शाब्दिक तहमा परमेश्‍वरको वचन बुझ्‍नुको अर्थ तैँले सत्यता बुझेको छस् भन्‍ने हुने भए, तँलाई थोरै शिक्षा र ज्ञान मात्रै चाहिन्थ्यो, तब किन तँलाई पवित्र आत्‍माको अन्तर्दृष्टि चाहिन्थ्यो र? के परमेश्‍वरको काम मानव मस्तिष्कले बुझ्‍न सक्‍ने कुरा हो? त्यसकारण, सत्यता बुझ्‍ने कार्य मानव धारणा वा कल्‍पनामा आधारित हुँदैन। वास्तविक अनुभव र ज्ञान प्राप्त गर्नको लागि तँलाई पवित्र आत्‍माको अन्तर्दृष्टि, ज्योति, र मार्गदर्शन चाहिन्छ। सत्यता बुझ्‍ने र प्राप्त गर्ने प्रक्रिया यही हो, र यो अत्यावश्यक सर्त पनि हो।

तिमीहरूले कसरी मानिसको प्रकृतिलाई बुझ्छौ? सबैभन्दा महत्वपूर्ण कुरा भनेको यसलाई मानिसको संसारिक दृष्टिकोण, जीवन दृष्टिकोण र मूल्य-मान्यताहरूको परिप्रेक्ष्यबाट पहिचान गर्नु हो। जो व्यक्तिहरू दियाबलसका हुन् तिनीहरू सबै आफ्नो लागि मात्र जिउँछन्। तिनीहरूको जीवन सम्‍बन्धी दृष्टिकोण र नीति-वाणीहरू शैतानका भनाइहरूबाट आउँछन्, जस्तै, “अरूको होइन, आफ्नो दुनो सोझ्याउनुपर्छ,” “पशुपक्षीलाई चारो प्यारो, मान्छेलाई पैसा प्यारो”, र यस्तै अन्य भ्रामक कुराहरू। दियाबलस राजाहरू, महान व्यक्तिहरू र दार्शनिकहरूले बोलेका यी सबै शब्दहरू मान्छेका जीवन बनेका छन्। विशेष रूपमा, चिनियाँ मानिसहरूमाझ “सन्त” भनेर कहलिएका कन्फ्युसियसका धेरैजसो शब्दहरू मानिसको जीवन भएको छ। बुद्धधर्म र ताओवादका प्रख्यात उखानहरू र प्रसिद्ध व्यक्तिहरूका बारम्बार उद्धृत गरिने चिरपरिचित भनाइहरू पनि छन्। ती सबै शैतानका दर्शनहरू र शैतानको प्रकृतिका सारसङ्क्षेप हुन्। तिनीहरू शैतानको प्रकृतिका सर्वश्रेष्ठ चित्रणहरू र व्याख्याहरू पनि हुन्। मानिसको हृदयमा हालिएका यी विषहरू सबै शैतानबाट आएका हुन्, र यी विषको सानो अंश पनि परमेश्‍वरबाट आएको होइन। यस्ता दियाबलसरूपी शब्दहरू परमेश्‍वरका वचनहरूको प्रत्यक्ष विपक्षमा हुन्छन्। यो पूर्ण रूपले स्पष्ट छ कि सबै सकारात्मक कुराहरूका वास्तविकताहरू परमेश्‍वरबाट आउँछन्, र मानिसलाई विषाक्त पार्ने सबै नकारात्मक कुराहरू शैतानबाट आउँछन्। त्यसकारण, तैँले व्यक्तिको प्रकृति अनि ऊ कसको अधीनमा छ भन्ने कुरा उसको जीवन दृष्टि अनि उसका मूल्य-मान्यताहरू हेरर ठम्याउन सक्छस्। शैतानले मानिसहरूलाई राष्ट्रिय सरकारहरू अनि प्रख्यात र महान् व्यक्तिहरूको शिक्षा र प्रभावमार्फत भ्रष्ट तुल्याउँछ। तिनीहरूका दियाबलसरूपी शब्दहरू मानिसको जीवन र प्रकृति बनेका छन्। “अरूको होइन, आफ्नो दुनो सोझ्याउनुपर्छ” भन्‍ने भनाइ शैतानको चिरपरिचित भनाइ हो, जसलाई हरेक व्यक्तिमा हालिएको छ र यो मानिसको जीवन बनेको छ। जीवन जिउने दर्शनहरूका पनि अन्य शब्दहरू छन् जुन यही भनाइ जस्तै छन्। शैतानले हरेक देशको परम्परागत संस्कृतिलाई प्रयोग गरेर मानिसहरूलाई शिक्षा दिन्छ, छल गर्छ, र भ्रष्ट तुल्याउँछ र मानिसहरूलाई विनाशको सीमा विहीन खाल्डोमा खसेर त्यसद्वारा पुरिने तुल्याउँछ, अनि अन्त्यमा तिनीहरूलाई परमेश्‍वरले नाश गर्नुहुनेछ किनकि तिनीहरूले शैतानको सेवा र परमेश्‍वरको प्रतिरोध गर्छन्। कतिपय मानिसहरू समाजमा दशकौंदेखि सार्वजनिक अधिकारीको रूपमा काम गर्दै आएका छन्। तिनीहरूलाई यो प्रश्‍न सोधेको कल्पना गरौं न: “तपाईंले यो पदमा रहेर एकदमै राम्रो काम गर्नुभएको छ, तपाईं के-कस्ता नामुद उक्तिहरू अनुसरण गर्दै जिउनुहुन्छ?” तिनीहरूले भन्‍न सक्छन्, “मैले बुझेको एउटा कुराचाहिँ ‘जसले उपहार ल्यायो, उही हाकिमको प्यारो, अनि चापलुसी नगर्नेले केही पनि उपलब्धि प्राप्त गर्दैन’ भन्‍ने हो।” तिनीहरूको जीवनवृत्ति यही शैतानी दर्शनमा आधारित हुन्छ। के यी शब्दहरूले त्यस्ता मानिसहरूको प्रकृतिको प्रतिनिधित्व गर्दैनन् र? पद प्राप्त गर्नलाई अनैतिक ढङ्गबाट जुनसुकै साधन प्रयोग गर्नु तिनीहरूको प्रकृति बनेको छ, र अधिकारी बन्‍नु र पेशा-व्यवसायमा सफलता पाउनु नै तिनीहरूको लक्ष्य हो। मानिसहरूका जीवन, आचरण र व्यवहारमा अझै थुप्रै शैतानी विषहरू छन्। उदाहरणको लागि, तिनीहरूको जीवन जिउने दर्शनहरू, तिनीहरूका काम गर्ने शैलीहरू, र तिनीहरूका नीति-वाणीहरू सबै ठूलो रातो अजिङ्गरका विषहरूद्वारा भरिएका छन्, र यी सबै नै शैतानबाट आउँछन्। यसरी, मानिसहरूको हाड र रगतमा बगिरहेका सबै कुराहरू शैतानका हुन्। शक्ति हातमा भएका ती सबै अधिकारीहरू अनि तालिम र उपलब्धि हासिल गरेका व्यक्तिहरूको सफलताका आफ्नै बाटाहरू र गोप्य रहस्यहरू हुन्छन्। के ती गोप्य रहस्यहरूले तिनीहरूको प्रकृतिको प्रतिनिधित्व गर्दैनन् र? तिनीहरूले संसारमा त्यति ठूला कामहरू गरेका छन् तर कसैले पनि तिनका पछाडिका योजनाहरू र षडयन्त्रहरूलाई देखे-बुझेका हुँदैनन्। यसले तिनीहरूको प्रकृति कति घातक र विषालु छ भनेर देखाउँछ। मानवजातिलाई शैतानले गहन रूपमा भ्रष्ट पारेको छ। शैतानको विष हरेक व्यक्तिको रगतमा बग्छ र यो भन्‍न सकिन्छ कि मानिसहरूको प्रकृति भ्रष्ट, दुष्ट, प्रतिरोधी र परमेश्‍वरविरोधी छ, र शैतानका दर्शन र विषहरूले भरिपूर्ण छ र ती दर्शन र विषहरूमा डुबेको छ। यो पूर्णतया शैतानको प्रकृति सार बनेको छ। यही कारणले गर्दा मानिसहरूले परमेश्‍वरको विरोध गर्छन् र परमेश्‍वरको विरुद्धमा उभिन्छन्। यदि मान्छेको प्रकृतिलाई यसरी चिरफार गर्ने हो भने तिनीहरूले आफूलाई सजिलै चिन्‍न सक्छन्।

जब मानिसहरूसँग परमेश्‍वरको स्वभावको बारेमा यथार्थ बुझाइ हुन्छ, जब तिनीहरूले परमेश्‍वरको स्वभाव वास्तविक छ, यो साँच्‍चै पवित्र, र साँच्‍चै धर्मी छ भनेर देख्छन्, र जब तिनीहरूले आफ्‍नो हृदयबाट परमेश्‍वरको पवित्रता र धार्मिकताको प्रशंसा गर्न सक्छन्, तब तिनीहरूले साँच्‍चै नै परमेश्‍वरलाई चिन्‍नेछन्, र तिनीहरूले सत्यता प्राप्त गरेका हुनेछन्। परमेश्‍वरलाई चिनेपछि मात्रै मानिसहरू ज्योतिमा जिउँछन्। परमेश्‍वरलाई चिन्‍नुको प्रत्यक्ष प्रभाव भनेको परमेश्‍वरप्रति साँचो रूपमा प्रेम र आज्ञापालन गर्न सक्षम हुनु हो। साँचो रूपमा परमेश्‍वरलाई चिन्‍ने, अनि सत्यता बुझ्‍ने र सत्यता प्राप्त गर्ने मानिसहरूमा, संसारलाई हेर्ने दृष्टिकोण र जीवनप्रतिको सोचमा वास्तविक परिवर्तन आएको हुन्छ, र त्यसपछि तिनीहरूको जीवन स्वभावमा पनि वास्तविक परिवर्तन आउने गर्छ। जब मानिसहरूसँग सही जीवन उद्देश्यहरू हुन्छन्, र तिनीहरूले सत्यताको खोजी गर्न, र सत्यताअनुसार चल्‍न सक्छन्, जब तिनीहरू पूर्ण रूपमा परमेश्‍वरमा समर्पित हुन र उहाँका वचनहरू अनुसार जिउँछन्, जब तिनीहरूले आफ्नो हृदयको गहिराइभित्रसम्म शान्ति र ज्योति पाएको महसुस गर्छन्, जब तिनीहरूको हृदय अन्धकारबाट स्वतन्त्र हुन्छ, र जब तिनीहरू परमेश्‍वरको उपस्थितिमा सम्पूर्ण रूपले स्वतन्त्र र बाधारहित भएर जिउन सक्छन्, तब मात्र तिनीहरूले सच्‍चा मानव जीवन जिउन सक्छन्, र तब मात्र तिनीहरू सत्यता र मानवता भएका व्यक्ति बनेका हुन्छन्। यसको साथै, तैँले बुझेका र प्राप्त गरेका सबै सत्यताहरू परमेश्‍वरका वचनहरू र परमेश्‍वर स्वयम्‌बाट आएका हुन्। तैँले सृष्टिका प्रभु अर्थात् सर्वोच्च परमेश्‍वरबाट अनुमोदन प्राप्त गरेपछि मात्रै, र तँ मानव स्वरूपमा जिइरहेको सृष्टि गरिएको योग्य व्यक्ति होस् भनेर उहाँले भन्‍नुभएपछि मात्रै, तेरो जीवन सबैभन्दा अर्थपूर्ण हुनेछ। परमेश्‍वरको अनुमोदन प्राप्त गर्नुको अर्थ तैँले सत्यता प्राप्त गरेको छस्, र तँ सत्यता र मानवता भएको व्यक्ति होस् भन्‍ने हुन्छ। शैतानको वशमा रहेको आजको संसारमा, र इतिहासको कम्तीमा पनि हजारौं वर्षमा, मानवजातिको बीचमा कसले साँचो मानव जीवन प्राप्त गरेको छ? कसैले पनि गरेको छैन। मानिसहरूलाई शैतानले गहन रूपमा भ्रष्ट तुल्याएको हुनाले, र तिनीहरू शैतानी दर्शनअनुसार जिउने हुनाले, अनि तिनीहरूले गर्ने हरेक कुरा परमेश्‍वरविरोधी हुने भएकोले, र तिनीहरूको हरेक वाणी र सिद्धान्त शैतानको भ्रष्टताबाट आउने, र परमेश्‍वरका वचनहरूलाई घृणा गर्दै बोलिने भएकोले, तिनीहरू स्पष्टतः परमेश्‍वरलाई विरोध गर्ने मानिसहरू हुन्। यदि तिनीहरूले परमेश्‍वरको मुक्तिलाई स्वीकार गर्दैनन् भने, तिनीहरूलाई अनन्त विनाश र बरबादीतर्फ धकेलिनेछ, र तिनीहरूसँग कुनै जीवन रहनेछैन। तिनीहरू प्रतिष्ठा र नाफाको पछि लाग्छन्, महान् वा सुप्रसिद्ध व्यक्ति बन्‍ने प्रयास गर्छन्, र “आउँदा पुस्ताहरूमा आफ्‍नो नाम राख्‍न,” र “सारा इतिहासभरि प्रसिद्ध” हुन चाहन्छन्। यो निरर्थक कुरा हो, र पूर्ण रूपमा असमर्थनीय छ। वास्तवमा हरेक महान् वा सुप्रसिद्ध व्यक्ति शैतानकै खेमाको हुन्छ, र कहिल्यै पुनर्जन्‍म नहुने गरी दण्डको लागि नरकको अठाह्रौँ तलामुनि फालिएको हुन्छ। जब भ्रष्ट मानवजातिले यी मानिसहरूको आदर गर्छन्, र तिनीहरूका दुष्ट शब्‍द र भ्रामक कुराहरूलाई स्वीकार गर्छन्, तब भ्रष्ट मानवजाति दियाबलस शैतानको शिकार बन्छन्। सृष्टि गरिएका प्राणीहरूले सृष्टिकर्ताको आराधना गर्नुपर्छ। यो पूर्ण रूपमा स्वभाविक र न्यायोचित कुरा हो, किनभने परमेश्‍वर मात्रै सत्यता हुनुहुन्छ। परमेश्‍वरले स्वर्ग र पृथ्वी अनि यावत् थोकको नियन्त्रण गर्नुहुन्छ, र सबै थोकमाथि शासन गर्नुहुन्छ। परमेश्‍वरमा विश्‍वास नगर्नु र परमेश्‍वरमा समर्पित नहुनु भनेको सत्यता प्राप्त गर्न नसक्‍नु हो। यदि तँ परमेश्‍वरका वचनहरूअनुसार जिउँछस् भने, तेरो हृदयको गहिराइमा, तैँले उज्यालो र सहज महसुस गर्नेछस्, र तँ अतुलनीय मिठासमा पनि रमाउनेछस्। जब यस्तो हुन्छ, तैँले साँचो रूपमा जीवन प्राप्त गरेको हुनेछस्। संसारका वैज्ञानिकहरूका उपलब्धिहरू जति नै महान् भए पनि, तिनीहरू मृत्युको नजिक पुग्‍नेबित्तिकै, तिनीहरूले आफू रित्तो हात भएको र तिनीहरूले केही पनि प्राप्त नगरेको अनुभव गर्नेछन्। आइन्स्टाइन र न्यूटनजस्ता उच्‍चप्रशंसित बौद्धिक व्यक्तिहरूले समेत रित्तो महसुस गरे। यसको कारण के थियो भने तिनीहरूसँग सत्यता थिएन, र तिनीहरूमा परमेश्‍वरबारे साँचो बुझाइ थिएन। तिनीहरूले परमेश्‍वरमा विश्‍वास गरेका भए पनि, तिनीहरू उहाँको अस्तित्वमा मात्र विश्‍वास गर्थे, तर सत्यता पछ्याउने गर्दैनथे। तिनीहरू बस विज्ञान र अध्ययन-अनुसन्धानमा भर परेर परमेश्‍वर हुनुहुन्छ भन्‍ने कुरा पत्ता लगाउन र प्रमाणित गर्न मात्र चाहन्थे। फलस्वरूप, तिनीहरू दुवैले जीवनभर अध्ययन-अनुसन्धान गरे, तर केही पनि हासिल गरेनन्, र तिनीहरूले आजीवन परमेश्‍वरमा विश्‍वास गरिरहे पनि सत्यता कहिल्यै प्राप्त गरेनन्। तिनीहरूले वैज्ञानिक ज्ञानको मात्रै खोजी गरे, तर तिनीहरूले परमेश्‍वरलाई चिन्‍न खोजेनन्। तिनीहरूले सत्यता प्राप्त गरेनन्, न त तिनीहरूले साँचो जीवन नै प्राप्त गरे। तिमीहरूले आज हिँडिरहेको मार्ग तिनीहरूले हिँडेको मार्ग होइन। तिमीहरूले जे खोजी गर्छौ, त्यो भनेको परमेश्‍वरलाई चिन्‍ने, उहाँमा समर्पित हुने, उहाँको आराधना कसरी गर्ने, र कसरी अर्थपूर्ण जीवन जिउने खोजी हो। यो तिनीहरूले खोजेको कुराभन्दा पूर्ण रूपमा फरक छ। तिनीहरू परमेश्‍वरमा विश्‍वास गर्ने मानिसहरू भए पनि, तिनीहरूले सत्यता प्राप्त गरेनन्। अहिले, देहधारी परमेश्‍वरले तिमीहरूलाई सत्यताको हरेक पक्षबारे बताइसक्‍नुभएको र तिमीहरूलाई सत्यता र जीवनको मार्ग दिइसक्‍नुभएको छ। तिमीहरूले सत्यता खोजी नगर्नु मूर्खता हुनेछ।

अहिले, तिमीहरूमा सत्यताको बुझाइ अपर्याप्त छ। तँ खोक्रो सिद्धान्त मात्र बोल्न सक्छस्। आफूले जिम्मा लिएको कुनै पनि कामबारे तैँले आफूमा कमी र अन्योल रहेको महसुस गर्छस्। यसले के देखाउँछ भने तेरो जीवन प्रवेश अति देखावटी भएको छ, र तैँले अझै सत्यता प्राप्त गरेको छैनस्। जब तैँले साँचो रूपमा सत्यता बुझ्छस् र परमेश्‍वरको वचनको वास्तविकतामा प्रवेश गर्छस्, तब तँलाई शक्ति मिल्नेछ, यस्तो अटूट शक्ति जसले तेरो शरीर भरिनेछ। त्यसबखत, तैँले आफूभित्र पहिलेभन्दा धेरै उज्यालो महसुस गर्नेछस्, र तँ जतिजति टाढासम्म हिँड्छस् बाटो झन्झन् बढी उज्यालो बन्नेछ। आजभोलि, परमेश्‍वरमा विश्‍वास गर्ने अधिकांश मानिसहरूले अझै पनि सही मार्ग हिँड्न थालेका छैनन् र तिनीहरूले सत्यता बुझ्‍न सकेका छैनन्, त्यसकारण तिनीहरू आफूभित्र अझै पनि खोक्रो महसुस गर्छन्, जीवनलाई कष्ट ठान्छन्, र तिनीहरूसँग आफ्नो कर्तव्य पूरा गर्ने शक्ति हुँदैन। तिनीहरूको हृदयमा कुनै दर्शन नआएसम्म परमेश्‍वरका विश्‍वासीहरू यस्तै हुन्छन्। मानिसहरूले सत्यता प्राप्त गरेका छैनन् र तिनीहरू परमेश्‍वरलाई अझै चिन्दैनन्, त्यसकारण तिनीहरू अझै पनि खासै आनन्द महसुस गर्दैनन्। विशेष गरी, तिमीहरू सबैले सतावट भोगेका छौ र घर फर्कन अप्ठ्यारो अनुभव गरेका छौ। कष्ट भोग्दा, तँभित्र मृत्युका सोचहरू र बाँच्ने अनिच्छा पनि जाग्छन्। यी देहका कमजोरीहरू हुन्। केहीले त के पनि सोच्छन् भने, “परमेश्‍वरमा विश्‍वास गर्नु आनन्दमयी हुनुपर्छ। अनुग्रहको युगमा, पवित्र आत्माले मानिसहरूलाई शान्ति र खुसी प्रदान गर्नुभयो। अहिले शान्ति र खुसी एकदमै कम छ, र अनुग्रहको युगको भएजस्तो आनन्द अहिले छैन। आज परमेश्‍वरमा विश्‍वास गर्नु भनेको अत्यन्त पिरोल्ने कुरा भएको छ।” तँलाई के मात्र थाहा छ भने दैहिक आनन्द अरू कुनै पनि चीजभन्दा राम्रो कुरा हो। तर तँलाई थाहा छैन, परमेश्‍वरले आज के काम गर्दै हुनुहुन्छ। तिमीहरूको स्वभाव रूपान्तरण गर्न परमेश्‍वरले तिमीहरूको देहलाई कष्ट भोग्न दिनुपर्छ। तेरो देहले कष्ट भोगे पनि, तँसँग परमेश्‍वरको वचन र उहाँको आशिष्‌ छ। तैँले चाहेर पनि मर्न सक्दैनस्। के तँ परमेश्‍वर नचिन्ने र सत्यता प्राप्त नगर्ने कुरा स्विकार्न सक्छस्? अहिले, बढीमा के मात्र हो भने, मानिसहरूले सत्यता प्राप्त गरेका छैनन्, र तिनीहरूसँग जीवन छैन। तिनीहरू मुक्ति खोज्ने आधा बाटोमा छन्, त्यसैले यस क्रममा तिनीहरूले थोरै कष्ट भोग्नैपर्छ। आज, संसारका हरेक व्यक्तिको परीक्षा भइरहेको छ, परमेश्‍वरसमेत कष्ट भोग्दै हुनुहुन्छ, त्यसकारण के तिमीहरूले कष्ट नभोग्नु उचित कुरा हो त? ठूला विपद्‌मार्फत शोधन नभई सच्चा विश्‍वास हुन सक्दैन, र सत्यता र जीवन प्राप्त गर्न सकिँदैन। परीक्षा र शोधन नभए काम हुँदैन। पत्रुसलाई नै हेर्—अन्त्यमा (ऊ त्रिपन्न वर्ष पुगेपछि) सात वर्षसम्म उसको परीक्षा भयो। ती सात वर्षभरि उसले सयौँ परीक्षाहरू भोग्यो। हरेक केही दिनको अन्तरालमा उसको एउटा परीक्षा हुन्थ्यो, र सबैखाले परीक्षाहरू सामना गरेपछि मात्र उसले जीवन प्राप्त गर्‍यो र आफ्नो स्वभाव रूपान्तरण भएको अनुभव गर्‍यो। जब तैँले साँच्चिकै सत्यता प्राप्त गरेर परमेश्‍वरलाई चिन्‍न पुग्छस्, तैँले आफू परमेश्‍वरको लागि बाँचिरहेको हुनुपर्ने महसुस गर्नेछस्। यदि तँ परमेश्‍वरको लागि बाँच्दैनस् भने, तैँले पछुताउनेछस्; तैँले तेरा बाँकी दिनहरू नमिठो अफसोस र घोर पश्‍चात्तापमा जिउनेछस्। तँ अझै मर्न सक्दैनस्। तँ आफ्नो मुठ्ठी कसेर दृढतापूर्वक बाँचिरहनुपर्छ। तैँले परमेश्‍वरका लागि भनेर जीवन जिउनुपर्छ। जब मानिसहरूमा सत्यता हुन्छ, तिनीहरूसँग यो दृढता हुन्छ र फेरि कहिल्यै मर्ने इच्छा गर्दैनन्। मृत्युले तँलाई तर्साउँदा, तैँले यसो भन्नेछस्, “हे परमेश्‍वर, म मर्न इच्छुक छुइनँ। म अझै पनि तपाईलाई चिन्दिनँ। मैले अझै तपाईँको प्रेमको ऋण तिरेको छुइनँ। तपाईँलाई राम्ररी नचिनीकन म मर्न सक्दिनँ।” के तिमीहरू अहिले यो बिन्दुमा पुगेका छौ? अझै पुगेका छैनौ, छौ र? केही मानिसले परिवारको पीडा भोग्छन्, केहीले विवाहको कष्ट, र केहीले सतावट भोग्छन्, र तिनीहरूको बस्ने ठाउँसमेत हुँदैन। तिनीहरू जहाँसुकै जाऊन्, त्यो अरू कसैको घर हुनेछ, र तिनीहरूले हृदयमा पीडा महसुस गर्छन्। तिमीहरूले अहिले भोगिरहेको पीडा परमेश्‍वरले भोग्नुभएकै पीडा होइन र? तिमीहरू परमेश्‍वरसँगै कष्ट भोगिरहेका छौ, र पीडामा मान्छेलाई परमेश्‍वरले साथ दिनुहुन्छ। आज ख्रीष्टको दुःख, राज्य र अटलतामा तिमीहरू सबैको भूमिका छ, र अन्त्यमा तिमीहरूले महिमा प्राप्त गर्नेछौ! यो कष्ट सार्थक छ। त्यस्तै हो नि, होइन र? तँसँग यो इच्छा नै नहुने हुनु हुँदैन। तैँले आज कष्ट भोग्नुको अर्थ के हो र किन यति धेरै कष्ट भोग्दैछस् त्यो बुझ्नुपर्छ। तैँले सत्यता खोजी गरी परमेश्‍वरको इच्छाको बुझाइमा पुग्नुपर्छ, त्यसपछि तँभित्र कष्ट भोग्ने इच्छा जाग्नेछ। यदि तैँले परमेश्‍वरको इच्छा बुझ्दैनस्, र कष्ट भोग्नेबारे मात्र सोच्छस् भने, तैँले त्यसबारे जति सोच्छस् उति नै त्यो असहज बन्छ र तँ उति नै बढी तेरो जीवनको बाटो अन्त्य हुँदै छ झैँ गरी उदास हुन्छस्। तँलाई मृत्युको व्यथाले सताउन थाल्नेछ। यदि तैँले आफ्नो हृदय र सारा कोसिस सत्यतामा लगाउँछस्, र तँ सत्यता बुझ्न सक्षम छस् भने, तेरो हृदय चम्किलो हुनेछ, र तैँले आनन्द अनुभव गर्नेछस्। जीवनमा तैँले आफ्नै हृदयभित्र शान्ति र खुसी पाउनेछस्, र जब रोगले आक्रमण गर्छ वा मृत्यु नजिकिन्छ, तैँले यसो भन्नेछस्, “मैले अझै सत्यता प्राप्त गर्न बाँकी छ, त्यसैले म मर्न सक्दिनँ। मैले परमेश्‍वरमा राम्ररी अर्पित हुनुपर्छ, राम्ररी परमेश्‍वरको गवाही दिनुपर्छ, अनि परमेश्‍वरको प्रेमको ऋण तिर्नुपर्छ। अन्तिममा, म जसरी मरूँला त्यसले फरक पर्दैन, किनकि मैले सन्तोषजनक जीवन जिएको हुनेछु। जेसुकै होस्, म अहिले नै मर्न सक्दिनँ। म दृढ भई बाँचिरहनुपर्छ।” तँ अब यस विषयमा स्पष्ट हुनुपर्छ, र यी कुराहरूबाट तैँले सत्यता बुझ्नुपर्छ। मानिसहरूमा सत्यता छ भने, तिनीहरूसँग बल हुन्छ। तिनीहरूमा सत्यता छ भने, तिनीहरूको शरीरभरि अटूट शक्ति पनि हुन्छ। तिनीहरूमा सत्यता छ भने, दृढता हुन्छ। सत्यताविना, मानिस कुहिएका तरकारीजतिकै गिला हुन्छन्; तिनीहरूमा सत्यता छ भने, तिनीहरू इस्पातजतिकै कडा बन्छन्। परिस्थिति जतिसुकै तितो भए पनि, तिनीहरूले बिलकुलै तिक्तता महसुस गर्नेछैनन्। तँलाई तेरो थोरै कष्ट कतिचाहिँ हो जस्तो लाग्छ? देहधारी परमेश्‍वर अझै कष्ट भोग्दै हुनुहुन्छ! तिमीहरू शैतानद्वारा भ्रष्ट तुल्याइएका मानिसहरू हौ र तिमीहरूको प्रकृति परमेश्‍वरविरुद्ध विरोध गर्नु हो। तिमीहरूले थाहै नपाई परमेश्‍वरविरुद्ध विद्रोह र प्रतिरोध गर्ने थुप्रै कामहरू गरेका छौ, र तिमीहरू न्याय र सजाय भोग्न लायक छौ। के बिरामी मानिसहरूलाई उपचार गर्दैगर्दा, तिनीहरूले कष्टको डर मान्‍नु उचित कुरा हो? तिमीहरूमा भ्रष्ट स्वभाव छन्, त्यसकारण के तिमीहरूलाई कुनै पीडाविना नै आफ्नो स्वभाव परिवर्तन गरी जीवन प्राप्त गर्न सक्छु जस्तो लाग्छ? तिमीहरूको कष्ट आफ्नै भ्रष्ट स्वभावले निम्त्याएको हो। तिमीहरूले त्यो पाउनैपर्ने र सहनैपर्ने कुरा हो। न यो निर्दोष हो न त परमेश्‍वरले थोपर्नुभएको नै हो। तिमीहरूले अहिले भोगिरहेको कष्ट आफ्नो कर्तव्यमा दौडधुप गरेको र कडा मेहनत गरेको भन्दा अलिकति बढी हो। कहिलेकाहीँ तिमीहरूले आफ्ना भ्रष्ट स्वभावहरू बिलकुलै परिवर्तन नभएको पाउँछौ, त्यसकारण तिमीहरूले केही शोधन भोग्छौ। कहिलेकाहीँ तिमीहरूले परमेश्‍वरको वचन बुझ्दैनौ वा ती वचनहरू पढ्दा पीडादायी लाग्छन्, त्यसकारण तिमीहरू परमेश्‍वरको वचनको शोधनबाट अलि कष्ट भोग्छौ। अथवा, सायद, तिमीहरूले आफ्नो वास्तविक काम नराम्रोसँग गर्छौ र आफ्नो कर्तव्यमा गल्तीहरू गरिराख्छौ, र तिमीहरू आफ्नो काम गर्न सक्षम नभएकोमा दोषी र आफैप्रति घृणा महसुस गर्छौ, र यसले तिमीहरूलाई केही पीडा दिन्छ। सायद तिमीहरू अरूले प्रगति गरेको देख्छौ तर आफ्नो प्रगति अति सुस्त भएको महसुस गर्छौ, तिमीहरूलाई परमेश्‍वरको वचन बुझ्न अति धेरै समय लाग्छ, यसमा एकदमै थोरै मात्र प्रकाश भएझैँ महसुस हुन्छ, र यी विषयहरूले तिमीहरूलाई केही कष्ट दिन्छ। कहिलेकाहीँ तिमीहरू ठूलो रातो अजिङ्गरको गिरफ्तार र सतावटको कारण आफ्नो प्रतिकूल वातावरणबाट त्रसित हुन्छौ, त्यसकारण तिमीहरू जहिले पनि भयभीत र बेचैन हुन्छौ, र डरमा जिउँछौ, र यसले तिमीहरूलाई केही कष्ट तुल्याउँछ। योबाहेक तिमीहरूले अरू के कष्ट भोगेका छौ? तिमीहरूलाई भारी शारीरिक काम गर्न लगाइँदैन, न त तिमीहरूलाई पिट्ने वा गाली गर्ने हाकिम वा साहेब नै हुन्छन्, र तिमीहरूलाई कसैले पनि दासलाई जस्तो व्यवहार गर्दैन। तिमीहरूले त्यस्तो कुनै कठिनाइ सहनुपर्दैन। खासमा, तिमीहरूले भोग्ने यो कठिनाइ वास्तविक कठिनाइ होइन। त्यसबारे सोच। कुरा यही होइन र? तिमीहरूले आफ्नो परिवार त्यागेर परमेश्‍वरमा अर्पित हुनुको महत्त्व, र यसो गर्नुको कारण बुझ्नुपर्छ। यदि तँ सत्यता र जीवन खोजी गर्न, र साथसाथै आफ्नो कर्तव्य पूरा गर्न र परमेश्‍वरको प्रेमको ऋण तिर्न त्यसो गर्छस् भने, त्यो पूर्ण रूपमा जायज छ। यो सकारात्मक कुरा हो, यो पूर्ण रूपमा स्वभाविक र न्यायोचित छ, र यो कुराप्रति तँ कहिल्यै पछुताउनेछैनस्। तेरो परिवारलाई जे आइपरे पनि, तैँले त्यसलाई बिर्सन सक्छस्। यदि तैँले स्पष्ट रूपमा यो महत्त्व बुझ्छस् भने, तँलाई कुनै पछुतो हुनेछैन, र तँ नकारात्मक हुनेछैनस्। यदि तैँले सच्चा रूपले आफूलाई परमेश्‍वरमा अर्पित गरिरहेको छैनस्, बरु आशिष्‌ प्राप्त गर्न मेहनत गर्दै छस् भने, यो अर्थहीन छ। जब तैँले यो विषय राम्रोसँग बुझ्छस्, तब समस्या समाधान हुन्छ, र तैँले आफ्नो परिवारबारे चिन्ता लिनुपर्ने आवश्यकता रहनेछैन। सबैथोक परमेश्‍वरकै हातमा हुन्छ। अहिलेसम्म आइपुग्दा, तिमीहरू सबैले केही परीक्षा भोगेका छौ। कतिपय मानिसहरूले केही सत्यता प्राप्त गरेका छन्, तर कतिपयले भने धर्मसिद्धान्तहरू मात्र बुझेका छन् तर कुनै सत्यता प्राप्त गरेका छैनन्। केहीमा राम्रो क्षमताको कारण तुलनात्मक रूपले गहन बोध छ, र कम क्षमता भएकाहरूमा तुलनात्मक रूपले सतही बोध छ। तेरो बोध गहन वा सतही जे-जस्तो भए पनि, तैँले केही सत्यता बुझ्छस् र कुनै परीक्षा सामना गर्दा आफ्नो साक्षीमा दह्रिलो गरी खडा हुन सक्छस् भने, तेरो कष्टको अर्थ र मूल्य रहन्छ। यदि तैँले परमेश्‍वरबाट आएका कुराहरू स्वीकार गर्न सक्दैनस्, र तैँले कुनै पनि कुरालाई मानवीय धारणा र कल्पनाको आधारमा लिन्छस् भने, जतिसुकै कष्ट भोगे पनि, तँसित अनुभवमा आधारित साँचो गवाही कहिल्यै हुनेछैन। अनि, तैँले सत्यता प्राप्त नगरेकोले, तेरो कष्टको कुनै मूल्य हुनेछैन।

तिमीहरूले सबै कुरामा परमेश्‍वरको इच्‍छाको खोजी गर्नुपर्छ, र तिमीहरूले सबै कुरामा सत्यताको खोजी गर्नुपर्छ। उदाहरणको लागि, जीवनका खानेकुरा, वस्‍त्र, र व्यक्तिगत कुराहरूजस्ता विषयमा तैँले कसरी सत्यता खोजी गर्छस्? के यी कुराहरूमा खोजी गर्नुपर्ने सत्यताहरू छन्? कतिपय मानिसहरूले भन्छन्, “परमेश्‍वरमा विश्‍वास गर या नगर, खुसी भनेको राम्ररी खान-लाउन पाउनु हो। त्योविना, दुख मात्र हुनेछ।” के यो सत्यतासँग मेल खान्छ? प्रचुरतामा जिउने, राम्रो खाने र लाउने कैयौँ मानिसहरू हुन्छन्, जो दैहिक आनन्दका लोभी हुन्छन्। तिनीहरूले सजिलै सत्यता स्विकार्ने वा व्यवहारमा लागू गर्नेसमेत गर्दैनन्, सबथोक त्यागेर तिनीहरू परमेश्‍वरमा अर्पित हुनु त परको कुरा हो। त्यस खालको व्यक्तिले परमेश्‍वरको अनुमोदन प्राप्त गर्दैन, र अन्तिममा, तिनीहरू सबै विपद्‌मा परेर रुनेछन् र दाह्रा किट्नेछन्। के त्यस खालका व्यक्तिमा उल्लेख गर्न लायक खुसी हुन सक्छ? थुप्रै मानिसहरू श्रमिक वा किसान परिवारमा जन्मेर बच्‍चैदेखि धेरै कष्ट भोगेका हुन्छन्। यदि तिनीहरू सत्यता बुझ्न सक्षम छन् भने, तिनीहरूले सम्भवतः त्यो स्विकार्न र व्यवहारमा लागू गर्न सक्छन्, र तिनीहरू कष्टको डर नमानी त्याग गर्न र आफैलाई परमेश्‍वरमा अर्पित गर्न सक्षम हुन्छन्। तिनीहरू परमेश्‍वरको आज्ञाप्रति पूर्ण रूपमा समर्पित हुन सक्छन्, र केही त परमेश्‍वरको लागि आफ्नै जीवन दिने हदसम्म पुग्छन्। परमेश्‍वरको घरमा त्यस्ता व्यक्तिको प्रशंसा गरिन्छ। धेरै मानिसहरू दैहिक आनन्दमा अति नै केन्द्रित हुन्छन्। के तिमीहरूले पनि राम्रो खानु र लाउनु वास्तवमै महत्त्वपूर्ण हो भनेर भन्थ्यौ? बिलकुलै होइन। यदि कसैले परमेश्‍वरलाई साँचो रूपमा चिन्‍न र सत्यता प्राप्त गर्न सक्छ भने, आफूले गर्ने सबै कुरामा, उसले परमेश्‍वरको साक्षी दिन्छ र परमेश्‍वरलाई सन्तुष्ट तुल्याउँछ। त्यस्तो व्यक्तिले जति नै नराम्ररी खाने-लाउने गरे पनि, उसको जीवनमा अझै पनि मूल्य हुन्छ, र उसले परमेश्‍वरको स्वीकृति प्राप्त गर्न सक्छ। के त्यो सबभन्दा अर्थपूर्ण कुरा होइन र? न त राम्रो खाँदा नै न त राम्रो लाउँदा नै, त्यसले तँ आशिषित हुने कुराको ग्यारेन्टी गर्छ। यदि तैँले परमेश्‍वरलाई अवज्ञा गरिस् वा गलत मार्ग अपनाइस् भने तँ अझै पनि श्रापित नै हुनेछस्, जबकि नराम्रो वस्‍त्र लगाउने वा नराम्रो खानेकुरा खाने तर सत्यता प्राप्त गरेको व्यक्तिलाई परमेश्‍वरले आशिष्‌ दिनुहुनेछ। त्यसकारण, तैँले खाने-लाउने विषयलाई कसरी लिनुपर्छ भन्नेबारेमा सत्यताको खोजी गर्नुपर्छ, र तैँले आफ्‍नो कर्तव्यनिर्वाहलाई कसरी लिनुपर्छ भन्नेबारेमा अझै बढी सत्यता खोजी गर्नुपर्छ। परमेश्‍वरका आज्ञाहरूलाई तैँले कसरी लिन्छस् भन्‍ने कुरा अत्यन्तै महत्त्वपूर्ण छ, र त्यो एकदमै गम्भीर विषय हो! यदि परमेश्‍वरले मानिसहरूलाई सुम्‍पनुभएको कुरा तैँले पूरा गर्न सक्दैनस् भने, तँ उहाँको उपस्थितिमा जिउन लायक छैनस् र तँलाई सजाय दिइनुपर्छ। परमेश्‍वरले सुम्पनुभएका आज्ञाहरूलाई मानिसहरूले पूरा गर्नुपर्छ भन्ने कुरा पूर्ण रूपमास्वभाविक र न्यायोचित हो। यो मान्छेको सर्वोच्च उत्तरदायित्व हो, र यो कुरा तिनीहरूको जीवन जत्तिकै महत्त्वपूर्ण छ। यदि तैँले परमेश्‍वरका आज्ञाहरूलाई गम्भीरताका साथ लिँदैनस् भने तैँले उहाँलाई सबैभन्दा घोर रूपले धोका दिइरहेको हुन्छस्। यसमा, तँ यहूदाभन्दा पनि बढी विलापमय हुन्छस्, र तँ श्रापित हुनुपर्छ। मानिसहरूले आफूलाई परमेश्‍वरले जे सुम्‍पनुहुन्छ सो कुराप्रति कस्तो व्यवहार गर्ने भन्नेबारेमा पूर्ण बुझाइ हासिल गर्नुपर्छ र तिनीहरूले कम्तीमा पनि उहाँले मानवजातिलाई सुम्पिनुभएका आज्ञाहरू परमेश्‍वरबाट प्राप्त पदोन्नति र विशेष कृपाहरू हुन् र ती सबैभन्दा महिमामयी कुराहरू हुन् भनेर बुझ्‍नुपर्छ। अन्य सबै कुराहरूलाई त्याग्न सकिन्छ। यदि व्यक्तिले आफ्नो जीवन नै बलिदान दिनुपर्छ भने पनि, उसले परमेश्‍वरका आज्ञाहरू पूरा गर्नैपर्छ। यहाँ हेर्, के यसमा खोजी गर्नुपर्ने सत्यता छैन र? आफ्नो स्वभावमा परिवर्तन हासिल गर्नु पूर्ण रूपमा सत्यताको खोजी गर्ने कार्यसँग जोडिएको हुन्छ! यदि तैँले मानिसहरू किन जिउँछन्, र तैँले जीवनलाई कसरी हेर्नुपर्छभन्ने सत्यतालाई बुझिस् भने, के जीवनसम्‍बन्धी तेरो दृष्टिकोण परिवर्तन हुनेछैन र? यहाँ त खोजी गर्नुपर्ने सत्यता अझै धेरै छ। परमेश्‍वरलाई प्रेम गर्ने कार्यमा कुन सत्यता पाउन सकिन्छ? किन मानवले उहाँलाई प्रेम गर्नैपर्छ? उहाँलाई प्रेम गर्नुको महत्त्व के हो? यदि व्यक्तिसँग परमेश्‍वरलाई प्रेम गर्ने सत्यताको स्पष्ट बुझाइ छ भने, र उसले उहाँलाई हृदयको गहिराइदेखि नै प्रेम गर्न सक्छ र उसमा परमेश्‍वरलाई प्रेम गर्ने हृदय अलिकति छ भने, ऊसित जीवन सच्‍चा छ र ऊ सबैभन्दा आशिषितहरूमध्येको एक हो। सबै कुरामा सत्यता खोजी गर्नेहरूको जीवनमा सबैभन्दा छिटो प्रगति हुन्छ, र तिनीहरूले स्वभावको रूपान्तरण हासिल गर्न सक्छन्। सबै कुरामा सत्यता खोजी गर्नेहरूलाई नै परमेश्‍वरले प्रेम गर्नुहुन्छ। यदि व्यक्तिले सबै कुरामा धारणा र धर्मसिद्धान्तहरू बोकेर हिँड्छ वा नियमहरू पालना गर्छ भने, उसले कुनै प्रगति गर्नेछैन। उसले कहिल्यै पनि सत्यता प्राप्त गर्नेछैन, र ढिलोचाँडो उसलाई हटाइनेछ। परमेश्‍वरले यस्तो व्यक्तिलाई सबैभन्दा बढी घृणा गर्नुहुन्छ।

वसन्त, १९९९


सत्यको पछि लागेर मात्रै स्वभावमा परिवर्तन हासिल गर्न सकिन्छ

सत्यताको पछि लागेर मात्र व्यक्तिले स्वभावमा परिवर्तन हासिल गर्न सक्छ: यो मानिसहरूले जान्नु पर्ने र पूर्ण रूपमा बुझ्नु पर्ने कुरा हो। यदि तँसँग सत्यताको पर्याप्त ज्ञान छैन भने, तँ सजिलै चिप्लन र गलत बाटोमा लाग्न सक्छस्। यदि तँ जीवनमा वृद्धि हुन चाहन्छस् भने, तैंले सबै कुरामा सत्यता खोज्नुपर्छ। तैंले जे गरिरहेको भए पनि, तैँले सत्यता अनुरूप हुनका लागि ठीकसँगले व्यवहार गर्ने कोसिस गर्नुपर्छ, र तँभित्र त्यसलाई उल्लङ्घन गर्ने कुन दागहरू छन् त्यो पत्ता लगाउनु पर्छ; तँसँग यी कुराहरूको स्पष्ट बुझाइ हुनुपर्दछ। तैंले जे गरिरहेको भए पनि त्यो सत्यतासँग मेल खान्छ कि खाँदैन र त्यसको मूल्य र अर्थ छ कि छैन भनेर तैंले विचार गर्नुपर्छ। सत्यतासँग मेल खाने कुराहरू तँ गर्न सक्छस्, तर सत्यतासँग मेल नखाने कुराहरू तैँले गर्नुहुँदैन। तैँले गर्न सक्‍ने वा गर्न नसक्‍ने कुराहरूको विषयमा, यदि तैँले त्यसलाई त्याग्‍न सक्छस् भने, तैँले तिनलाई त्याग्‍नुपर्छ। अन्यथा, यदि तैँले केही समयसम्म ती कुराहरू गर्छस् र पछि तैंले ती छाडिदिनुपर्छ भन्‍ने थाहा पाइस् भने, चाँडो निर्णय गर, र तिनलाई तुरुन्तै छोडिदे। तैंले गर्ने सबै कुरामा तैँले यही सिद्धान्त पालना गर्नुपर्छ। कतिपय मानिसहरूले यो प्रश्‍न उठाउँछन्: सत्यताको खोजी गर्नु र त्यसको अभ्यास गर्नु किन नदीको उल्टो धारमा डुङ्गा ख्याउने, र यदि ख्याउन छोडियो भने त्यो पछिल्तिर बगेर जानेजस्तै धेरै गाह्रो छ? तर खराब र अर्थहीन कुरा गर्नु वास्तवमा किन नदीको सिधा धारमा डुङ्गालाई ख्याउनु जस्तो सजिलो हुन्छ? त्यस्तो किन हुन्छ? किनकि मानवजातिको प्रकृति नै परमेश्‍वरलाई धोका दिने हुन्छ। शैतानको प्रकृतिले मानिसभित्र प्रमुख भूमिका खेलेको छ, र यो एक प्रतिरोधी शक्ति हो। निस्सन्देह, परमेश्‍वरलाई धोका दिने प्रकृति भएका मानिसहरूले उहाँलाई धोका दिने कार्यहरू गर्ने सम्‍भावना हुन्छ, र उनीहरूले सकारात्मक कार्यहरू गर्न स्वाभाविक रूपमा गाह्रो हुन्छ। यो पूर्ण रूपमा मानवजातिको प्रकृति र सारद्वारा निर्धारित हुन्छ। तैंले साँच्चै सत्यतालाई बुझेपछि र त्यसलाई आफैभित्रबाट प्रेम गर्न थालेपछि, तँलाई सत्यतासित मिल्दोजुल्दो काम गर्न सहज लाग्‍नेछ। तैँले सामान्य तवरमै आफ्‍नो कर्तव्य निभाउनेछस् र सत्यता अभ्यास गर्नेछस्—कुनै कठिनाइविना र आनन्दको साथसमेत पूरा गर्नेछस्, र तँलाई कुनै पनि नकारात्मक कुरा गर्नको लागि धेरै मेहनत लगाउनुपर्छ भन्‍ने अनुभव हुनेछ। तेरो हृदयमा सत्यताले प्रमुख भूमिका खेल्‍ने हुनाले यस्तो हुन्छ। यदि तैंले वास्तवमै मानव जीवनसम्बन्धी सत्यता बुझ्छस् भने, तँसित कस्तो किसिमको व्यक्ति बन्‍ने, कसरी छलकपटरहित र सिधा, इमानदार, अनि परमेश्‍वरको सेवा गर्ने र उहाँको साक्षी दिने व्यक्ति बन्‍ने भन्‍नेबारे पछ्याउने बाटो हुनेछ। अनि तैँले यी सत्यताहरू बुझेपछि, तैँले उहाँलाई चुनौती दिने दुष्कर्महरू कहिल्यै पनि गर्न सक्‍नेछैनस्, न त तैँले झूटो अगुवा, झूटो सेवक, वा ख्रीष्टविरोधीको भूमिका नै कहिल्यै निर्वाह गर्नेछस्। शैतानले तँलाई धोका दियो भने पनि वा कसैले तेरो खराबी गऱ्यो भने पनि, तैंले त्यो गर्नेछैनस्; जोसुकैले तँलाई करकापमा पार्ने कोसिस गरे पनि, तैँले अझै पनि त्यस तरिकाले काम गर्नेछैनस्। यदि मानिसहरूले सत्यता प्राप्त गर्छन् र सत्यता उनीहरूको जीवन बन्छ भने, उनीहरू दुष्टलाई घृणा गर्न र नकारात्मक कुराहरूलाई भित्री रूपमा घृणा गर्न सक्षम बन्‍नेछन्। उनीहरूले दुष्ट काम गर्नु कठिन हुनेछ, किनकि उनीहरूको जीवनको स्वभाव परिवर्तन भएको हुन्छ र उनीहरू परमेश्‍वरद्वारा सिद्ध पारिएका हुन्छन्।

यदि तैँले आफ्नो हृदयमा साँच्‍चै सत्यतालाई बुझ्छस् भने, सत्यता अभ्यास गर्न र परमेश्‍वरको आज्ञापालन गर्न जान्‍नेछस् अनि तँ सत्यताको पछि लाग्‍ने मार्गमा स्वाभाविक रूपले हिँड्नेछस्। यदि तँ हिँड्ने मार्ग सही र परमेश्‍वरको इच्छाअनुरूप छ भने, पवित्र आत्माको कामले तँलाई त्याग्‍नेछैन—यस अवस्थामा तैँले परमेश्‍वरलाई धोका दिने सम्भावना कमभन्दा कम हुँदै जानेछ। सत्यताविना, दुष्टता गर्न सजिलो हुन्छ, र तैँले आफ्‍नो अभिप्रायविना नै त्यो काम गर्नेछस्। उदाहरणका लागि, यदि तँमा अहङ्कारी र घमन्डी स्वभाव छ भने, परमेश्‍वरको प्रतिरोध नगर् भन्दा त्यसले कुनै फरक पार्दैन, तैँले आफूलाई रोक्‍न सक्दैनस्, यो तेरो नियन्त्रणभन्दा बाहिरको कुरा हो। तैँले जानी-जानी त्यसो गर्दैनस्; तैँले आफ्नो अहङ्कारी र घमण्डी प्रकृतिको वशमा परेर त्यसो गर्छस्। तँलाई तेरो अहङ्कार र घमन्डले परमेश्‍वरलाई तुच्छ ठान्ने र उहाँलाई कुनै महत्त्व नभएको व्यक्तिको रूपमा हेर्ने बनाउँछ; ती कुराहरूले तँलाई आफैलाई उचाल्ने, निरन्तर आफैलाई प्रदर्शनमा राख्‍ने बनाउँछ; ती कुराहरूले तँलाई अरूको तिरस्कार गर्न लगाउँछ, तेरो हृदयमा अरू कसैलाई नराखी तँ आफैलाई राखिदिन्छ; तिनले तेरो हृदयमा रहेको परमेश्‍वरको स्थान खोस्छन् र अन्त्यमा तँलाई परमेश्‍वरको स्थानमा बस्‍न लगाउँछन् र मानिसहरू तँप्रति समर्पित होऊन् भन्ने माग गर्छन्, र तँलाई आफ्नै सोच, विचार र धारणाहरूलाई सत्यताको रूपमा आदर गर्न लगाउँछन्। आफ्‍नो अहङ्कारी र घमन्डी प्रकृतिको वशमा पर्ने मानिसहरूले कति धेरै खराबी गरेका छन्! दुष्कर्म गर्ने समस्या समाधान गर्न, उनीहरूले पहिले आफ्नो प्रकृतिको समस्या समाधान गर्नुपर्छ। स्वभावमा परिवर्तन नगरी यो समस्याको खास समाधान ल्याउन सम्भव हुँदैन। जब तँसित परमेश्‍वरको बारेमा केही बुझाइ हुन्छ, जब तैँले आफ्नै भ्रष्टतालाई देख्न सक्छस् र अहङ्कार र घमन्डको घिनलाग्दोपन र कुरूपतालाई बुझ्छस्, तब तैँले घृणित, बिरामी, र दुःखी महसुस गर्नेछस्। तैँले परमेश्‍वरलाई सन्तुष्ट पार्न केही कुराहरू होसियारी साथ गर्न सक्नेछस्, अनि यसो गर्दा, सहज महसुस गर्नेछस्। तैँले सचेत भई परमेश्‍वरका वचनहरू पढ्नेछस्, परमेश्‍वको बढाइ गर्नेछस्, परमेश्‍वरका लागि साक्षी दिनेछस्, र हृदयमा आनन्दित महसुस गर्नेछस्। तैंले जानी-जानी आफ्नो साँचो रूप देखाउनेछस्, तेरो कुरूपता प्रकट गर्नेछस्, अनि यसो गरेर, तैंले आफूभित्र खुशी महसुस गर्नेछस् र तैँले तेरो मनको अवस्थामा सुधार भएको महसुस गर्नेछस्। तेरो स्वभावमा परिवर्तन ल्याउन खोज्ने पहिलो चरण भनेको परमेश्‍वरका वचनहरू बुझ्नु र सत्यमा प्रवेश गर्नु हो। सत्यतालाई बुझेर मात्र तैंले भेद-शक्ति प्राप्त गर्न सक्छस्; समझद्वारा मात्र तँ स्थितिहरूलाई पूर्ण रूपमा बुझ्न सक्छस्; सम्पूर्ण रूपमा कुरा बुझेपछि मात्रै तैँले आफूलाई साँचो रूपमा चिन्‍न सक्छस्; तैँले आफूलाई साँचो रूपमा चिनेपछि मात्रै तैँले दैहिकता त्याग्‍न र सत्यता अभ्यास गर्न सक्छस्, र यसरी क्रमिक रूपमा तँ परमेश्‍वरप्रति आज्ञाकारी बन्दै जानेछस्, र परमेश्‍वरमाथिको विश्‍वासमा चरणबद्ध रूपमा तँ सही मार्गमा हुनेछस्। सत्यताको पछि लाग्ने क्रममा मानिसहरूले कति दृढ संकल्‍प गरेका हुन्छन् त्यही कुरासँग यो जोडिएको हुन्छ। यदि कसैले साँच्चै दृढ संकल्‍प गरेको छ भने, छ महिना वा एक वर्षपछि उनीहरू सही मार्गमा हिँड्न थाल्‍नेछन्। तीन वा पाँच वर्षभित्र, उनीहरूले परिणामहरू देख्नेछन्, र उनीहरूले जीवनमा प्रगति गरिरहेका छन् भन्‍ने महसुस गर्नेछन्। यदि मानिसहरूले परमेश्‍वरमा विश्‍वास गर्छन् तर सत्यता खोजी गर्दैनन्, अनि सत्यता अभ्यास गर्ने कार्यमा कहिल्यै ध्यान दिँदैनन् भने, तिनीहरूले दश-बीस वर्ष विश्‍वास गरेको भए पनि कुनै परिवर्तन अनुभव नगरेका हुन सक्छन्। अनि आखिरमा, तिनीहरूले परमेश्‍वरमा विश्‍वास गर्नु भनेको यही हो भनी सोच्नेछन्; तिनीहरू पहिले बाह्य संसारमा जसरी जिइरहेका थिए यो लगभग त्यस्तै रहेछ, अनि जीवित रहनु अर्थहीन कुरा रहेछ भनी सोच्नेछन्। यसले वास्तवमा सत्यताविना, जीवन रित्तो छ भन्‍ने देखाउँछ। तिनीहरूले धर्मसिद्धान्तका केही शब्दहरू बोल्न सक्छन् होला, तर अझै पनि असुविधा र असहज महसुस गर्नेछन्। यदि मानिसहरूमा परमेश्‍वर सम्‍बन्धी केही ज्ञान छ भने, कसरी अर्थपूर्ण जीवन जिउनुपर्छ भन्‍ने जान्दछन्, र परमेश्‍वरलाई सन्तुष्ट पार्न केही कुराहरू गर्न सक्छन् भने, तिनीहरूले वास्तविक जीवन यही हो, र यस तरिकाले जिउँदा मात्रै तिनीहरूको जीवनको अर्थ हुन्छ, र परमेश्‍वरलाई सन्तुष्टि दिन, परमेश्‍वरको ऋण तिर्न र सहजता महसुस गर्न यस्तै प्रकारले जिउनुपर्छ भन्‍ने महसुस गर्नेछन्। यदि तिनीहरूले जानी-जानी परमेश्‍वरलाई सन्तुष्ट पार्न, सत्यतालाई अभ्यास गर्न, आफैलाई त्याग्न, आफ्ना विचारहरूलाई त्याग्न र परमेश्‍वरको इच्छाप्रति आज्ञाकारी र विचारशील हुन सक्छन् भने—यदि तिनीहरूले यी सबै कुरा होसियार भएर गर्न सक्छन् भने—सत्यतालाई सही रूपमा अभ्यास गर्नु, र सत्यतालाई साँचो रूपले अभ्यास गर्नु भनेको यही नै हो। यो पहिलेको जस्तो कल्‍पनामा भरोसा गर्नु र नियमहरू पालना गर्नु, अनि यो सत्यताको अभ्यास गर्नु हो भनेर सोच्‍नु जस्तो होइन। वास्तवमा, कल्‍पनाहरूमा भरोसा गर्नु र नियमहरू पालना गर्नु निकै थकाइलाग्दो हुन्छ, सत्यता नबुझ्‍नु र सिद्धान्तहरूमा नरही काम गर्नु पनि त्यतिकै थकाइलाग्दो हुन्छ, र उद्देश्यविना अन्धाधुन्ध रूपमा काम गर्नु त झनै थकाइलाग्दो हुन्छ। जब तैँले सत्यता बुझेको हुन्छस्, तब तँ कसैको वा कुनै कुराको बन्धनमा पर्दैनस्, र तैँले साँचो रूपमा स्वतन्त्रता र रिहाइ पाएको हुन्छस्। तैँले सिद्धान्तको आधारमा काम गर्नेछस्, र तँ ढुक्‍क र खुशी हुनेछस्, अनि तँलाई यसको लागि धेरै मेहनत गर्नुपर्छ वा यसले धेरै कष्ट ल्याउँछ भन्‍ने लाग्दैन। यदि तेरो स्थिति यस्तो छ भने, तँमा सत्यता र मानवता हुन्छ, र तँ स्वभाव परिवर्तन भएको व्यक्ति हुन्छस्।

जीवन अनुभवको प्रक्रियामा, जेसुकै आइपरे पनि, तैँले सत्यता खोजी गर्न सिक्‍नुपर्छ, र परमेश्‍वरका वचनहरू र सत्यताअनुसार मामलालाई मनन गर्नुपर्छ। जब तँलाई पूर्ण रूपमा परमेश्‍वरको इच्‍छाअनुसार हुने कुराहरू कसरी गर्ने भन्‍ने थाहा हुन्छ, तैँले आफ्‍नो इच्‍छाबाट आएका कुराहरूलाई त्याग्‍न सक्‍नेछस्। तँलाई परमेश्‍वरको इच्‍छाअनुसार कसरी काम गर्ने भन्‍ने थाहा भएपछि, तैँले स्वाभाविक बहाबमा बगेसरी बस त्यसरी नै व्यवहार गर्नुपर्छ। यसरी काम गर्दा निकै ढुक्‍क र सहज महसुस हुन्छ, र सत्यता बुझेका मानिसहरूले कामकुरा यसरी नै गर्ने गर्छन्। यदि तैँले आफ्‍नो कर्तव्य निभाउँदा, आफू साँच्‍चै नै प्रभावकारी छु, र आफ्नो काम गर्ने शैलीमा सिद्धान्तहरू छन्, आफ्नो जीवन स्वभाव साँच्‍चै नै परिवर्तन भएको छ, आफूले परमेश्‍वरका चुनिएका जनहरूका निम्ति धेरै असल कुराहरू गरेको छु भनेर मानिसहरूलाई देखाउन सक्छस् भने, तँ सत्यता बुझ्‍ने मानिस् होस्, र तँमा अवश्य नै मानव स्वरूप छ; र तैँले परमेश्‍वरको वचन खाँदा-पिउँदा त्यसमा पक्कै प्रभाव हुन्छ। कसैले साँचो रूपमा सत्यता बुझेपछि, उसले आफ्‍ना विभिन्‍न स्थितिहरू पत्ता लगाउन सक्छ, उसले जटिल मामलाहरूलाई स्पष्ट रूपमा देख्‍न सक्छ, त्यसकारण कसरी उचित रूपमा अभ्यास गर्ने त्यो उसलाई थाहा हुन्छ। यदि व्यक्तिले सत्यता बुझेको छैन र आफ्‍नै स्थिति पत्ता लगाउन सक्दैन भने, उसले आफूलाई त्याग्‍न चाहँदा पनि उसलाई के वा कसरी आफूलाई त्याग्‍ने भन्‍ने थाहा हुँदैन। यदि तिनीहरूले आफ्‍नै इच्‍छा त्याग्‍न चाहन्छन् भने, तिनीहरूलाई आफ्नो इच्‍छामा के गलत छ भन्‍ने थाहा हुँदैन, तिनीहरूले आफ्नो इच्‍छा सत्यताअनुरूप नै छ भन्‍ने सोच्छन्, र तिनीहरूले आफ्नो इच्‍छालाई पवित्र आत्‍माको अन्तर्दृष्टिको रूपमासमेत लिन सक्छन्। त्यस्तो व्यक्तिले आफ्‍नो इच्छा कसरी त्याग्‍छ र? तिनीहरूले त्याग्न सक्‍नेछैनन्, दैहिकता त्याग्‍न सक्‍नु त परको कुरा हो। त्यसकारण, जब तैँले सत्यता बुझ्दैनस्, तब तैँले तेरो इच्‍छाबाट आउने गलत कुरा, मानव धारणा, दया, प्रेम, कष्ट, र मूल्य चुकाइसँग मिल्‍ने कुरालाई सहजै सही र सत्यताअनुरूपका कुराहरू मान्‍न सक्छस्। अनि कसरी तैँले यी मानवीय कुराहरूलाई त्याग्‍न सक्छस् र? तैँले सत्यता बुझ्दैनस्, र सत्यता अभ्यास गर्नु भनेको के हो तँलाई थाहा हुँदैन। तँ पूर्ण रूपमा अन्धकारमा हुन्छस् र के गर्ने भन्‍ने नै तँलाई थाहा हुन सक्दैन, त्यसकारण तैँले आफूलाई असल लाग्‍ने काम मात्र गर्न सक्छस्, अनि परिणामस्वरूप, कतिपय कुरामा तैँले विचलन पैदा गर्छस्। यीमध्ये कति त नियमहरू पालना गरेको कारण आउँछन्, कति जोसले गर्दा, र कति शैतानको बाधाले गर्दा आउँछन्। सत्यता नबुझ्‍ने मानिसहरू यस्तै हुन्छन्। कामकुरा गर्दा तिनीहरू अत्यन्तै विसङ्गत व्यवहार गर्छन्, र कुनै काम कहिल्यै ठीक तरिकाले गर्दैनन् सधैँ बाटो बिराएर गर्छन्। सत्यता नबुझ्‍ने मानिसहरूको हेर्ने दृष्टिकोण अविश्‍वासीहरूको जस्तै हास्यास्पद हुन्छ। तिनीहरूले कसरी सत्यता अभ्यास गर्न सक्छन् र? तिनीहरूले कसरी समस्याहरू समाधान गर्न सक्छन् र? सत्यता बुझ्‍नु त्यति सरल कुरा होइन। व्यक्तिको क्षमता जति उच्‍च वा कमजोर भए पनि, जीवनभरि अनुभव गरिसकेपछि पनि, उसले बुझ्‍ने सत्यताको मात्रा सीमित हुन्छ, र उसले बुझ्‍ने परमेश्‍वरको वचन पनि सीमित नै हुन्छ। तुलनात्मक रूपमा अलिक बढी अनुभव पाएका मानिसहरू केही सत्यता बुझेका मानिसहरू हुन्, र बढीमा तिनीहरूले परमेश्‍वरको विरोध गर्ने कार्यहरू र स्पष्ट रूपमै दुष्ट लाग्‍ने कुराहरू गर्न छोड्न सक्छन्। तिनीहरूले आफ्‍नै कुनै पनि अभिप्रायहरू नमिसाईकन काम गर्न असम्‍भव हुन्छ। मानिसहरूको सोच सामान्य हुन्छ तर तिनीहरूको विचार सधैँ परमेश्‍वरको वचनसँग मिल्‍दो हुन्छ नै भन्‍ने हुँदैन, त्यसैले तिनीहरूको आफ्‍नै इच्‍छा मिसिएर आउनु अपरिहार्य नै हुन्छ। त्यसैले, आफ्‍नै इच्‍छाबाट आउने सबै कुराहरू र परमेश्‍वरको वचन, सत्यता, र पवित्र आत्‍माको अन्तर्दृष्टिको विरुद्धमा जाने कुराहरूलाई छुट्याउने समझशक्ति हुनु महत्त्वपूर्ण छ। यसको लागि तैँले परमेश्‍वरको वचन बुझ्‍न धेरै मेहनत गर्नुपर्छ; तैँले सत्यता बुझेपछि मात्रै तँलाई यस्तो समझशक्ति प्राप्त हुन्छ, अनि त्यसपछि मात्रै तैँले आफूद्वारा दुष्कर्म नगरिने निश्‍चित गर्न सक्छस्।

आफ्नो स्वभाव बदल्न खोज्ने क्रममा तैँले आफैलाई बुझ्न कार्यमा प्रयत्‍न लगाउनुपर्छ, र तँ आफ्नै प्रकृतिभित्र रहेको शैतानी विष पत्ता लगाउन सक्‍ने गरी एउटा निश्‍चित गहिराइसम्म पुग्‍नुपर्छ। परमेश्‍वरलाई चुनौती दिनु भनेको के हो साथै परमेश्‍वरको विरुद्धमा विद्रोह गर्नु भनेको के हो त्यो तैँले थाहा पाउनुपर्छ, र तैँले सबै विषयहरूमा के-कस्ता अभ्यासहरू सत्यताअनुरूप हुन्छन् भनेर जान्‍नुपर्छ। तैँले परमेश्‍वरको इच्छा र मानवजातिबाट उहाँले गर्नुभएको मागबारे पनि केही ज्ञान प्राप्त गर्नुपर्छ। परमेश्‍वरको सामु तँमा विवेक र बुद्धि हुनुपर्छ, तैँले घमन्डसाथ बोल्नु हुँदैन वा परमेश्‍वरलाई छल्नु हुँदैन, र तैँले अबदेखि परमेश्‍वरको विरोध गर्न केही पनि गर्नुहुँदैन। त्यसरी, तैँले आफ्नो स्वभाव परिवर्तन गरेको हुनेछस्। स्वभाव रूपान्तरण भएकाहरूले परमेश्‍वरप्रति श्रद्धा राख्छन्, र परमेश्‍वरको विरुद्ध तिनीहरूको विद्रोह बिस्तारै कम हुँदै जान्छ। यसबाहेक, तिनीहरूका आफ्नो कर्तव्य पूरा गर्दा, अरूले तिनीहरूको चिन्ता लिनु आवश्यक पर्दैन, न त पवित्र आत्माले सधैँ उनीहरूमा अनुशासनको काम नै गर्नु आवश्यक हुन्छ। तिनीहरू आधारभूत रूपमा परमेश्‍वरको अधीनमा बस्न सक्छन्, र विभिन्न कुरासम्बन्धी तिनीहरूको दृष्टिकोण सत्यताअनुरूप हुन्छ। यो सबैको परिणाम भनेको परमेश्‍वरसँग मिल्दो हुन सक्‍नु हो। मानौँ, कसैले तँलाई कुनै काम सुम्प्यो। तँलाई तेरो व्यवस्थापन गर्न वा सुपरिवेक्षण गर्न कसैको आवश्यकता पर्दैन। तैँले यो काम परमेश्‍वरको वचन र प्राथनाद्वारा मात्र पूरा गर्न सक्छस्। यो कामको दौरान, तँ लापरवाह वा अहङ्कारी वा स्वधर्मी हुँदैनस्, न त आफ्नै तरिकाले काम गर्छस्; तैँले अरू कसैलाई अवरोध गर्दैनस्, र अरूलाई करूणापूर्वक सहयोग गर्न सक्षम हुन्छस्। तैँले सबैलाई भरणपोषण र लाभ प्राप्त गर्न सहयोग गर्न सक्छस्, र सबैलाई परमेश्‍वरप्रतिको विश्‍वासको सही मार्गमा प्रवेश गर्न मार्गदर्शन गर्न सक्छस्। यसको साथै, तैँले यो कामको दौरान आफ्नै हैसियत वा हित खोज्दैनस्, आफूले नकमाएको केही पनि आफ्नै लागि भनेर लिँदैनस्, आवाजहरू आफ्नै पक्षमा उठाउँदैनस्, र कसैले तँलाई जस्तोसुकै व्यवहार गरे पनि तिनीहरूलाई उचित व्यवहार गर्छस्। तब तँ तुलनात्मक रूपमा राम्रो कद भएको व्यक्ति हुनेछस्। कुनै व्यक्तिले कुनै कामको जिम्मा लिएर परमेश्‍वरका चुनिएका मानिसहरूलाई उहाँको वचनको वास्तविकतामा ल्याउनु सामान्य कुरा होइन। सत्यताको वास्तविकताबिना यो काम गर्न सकिँदैन। काम गर्दा ठूला वरदानहरूमा भर पर्नेहरू धेरै छन्, जो लड्छन् र असफल हुन्छन्। सत्यता नभएकाहरू पुरै भरहीन मानिसहरू हुन्, र यदि तिनीहरूले आफ्ना स्वभाव परिवर्तन गरेका छैनन् भने त तिनीहरू झनै भरहीन हुन्छन्। अहिले तेरो कद के छ? तेरो चापलूसी गर्ने व्यक्तिलाई तैँले कसरी व्यवहार गर्नुपर्छ? यदि कसैले तेरो बारे राय राख्छ वा तँलाई आलोचनात्मक रूपले हेर्छ भने, तैँले तिनीहरूलाई कसरी निष्पक्ष र तर्कसङ्गत रूपमा व्यवहार गर्नेछस्? के तँ आफ्ना भावनाहरूमा भर नपरी, पूर्ण रूपमा परमेश्‍वरकै मापदण्डहरूअनुसार मानिसहरूलाई बढुवा र छनौट गर्न सक्षम छस्? के तिमीहरू आफ्नो हालको कदबाट वास्तवमै यी कुराहरू गर्न सक्षम छौ? तैँले एक निश्‍चित स्थानमा धेरै वर्ष काम गरिसकेपछि पनि, यदि अधिकांश मानिसहरूले तेरो बारे राम्रो मुल्याङ्कन गर्दैनन् भने, यसको अर्थ तैँले आफ्ना कर्तव्य त्यति राम्ररी गर्दैनस् र तँ परमेश्‍वरद्वारा प्रयोग गरिन योग्य छैनस्। यदि अधिकांश मानिसहरूले तैँले गरेको कुरालाई असल र उचित देख्छन् भने, तँ आधारभूत रूपमै प्रयोग गरिन योग्य छस्। यदि तँसँग सत्यता छैन भने, तँलाई परमेश्‍वरको प्रयोगयोग्य हुने अवस्थामा पुग्न असम्भव छ; तैँले त्यस्तो योग्य हुनको निम्ति सत्यता प्राप्त गर्नुपर्छ।

जीवनको खोजी गर्ने क्रममा, तैँले दुईवटा कुरालाई ध्यान दिनुपर्छ; पहिलो, परमेश्‍वरका वचनहरूभित्रको सत्यतालाई बुझ्‍नु; दोस्रो, परमेश्‍वरका वचनहरूभित्र आफैलाई बुझ्‍नु। यी दुई कुराहरू सबैभन्दा आधारभूत कुराहरू हुन्। परमेश्‍वरको वचनभन्दा बाहिर कुनै जीवन वा सत्यता छैन। यदि तैँले परमेश्‍वरको वचनभित्र सत्यता खोजी गर्दैनस् भने, यसको खोजी गर्न तँ कहाँ जान सक्छस्? संसारमा कहाँ सत्यता छ? के संसारका समाचारपत्र र मिडियाहरूले परमेश्‍वरको वचनबारे रिपोर्ट गर्छन्? के संसारका राजनीतिक दलहरूले परमेश्‍वरको गवाही दिन्छन्? के संसारको कुनै पनि देशमा खुल्लमखुल्ला परमेश्‍वरको वचन फैलाउनु सम्भव कुरा हो? बिल्कुलै होइन। यसै कारणले गर्दा संसारमा कुनै सत्यता छैन र यो संसारमा दियाबलस शैतानले शासन गर्छ र यसै कारण यो संसार अँध्यारो र दुष्ट छ। सत्यताको एक त्यान्द्रो पनि कहाँ छ र? परमेश्‍वरका वचनहरूको सत्यता बुझ्‍नुका सबैभन्दा महत्त्वपूर्ण भागहरू यी हुन्: उहाँका वचनहरूभित्र परमेश्‍वरलाई बुझ्‍नु, उहाँका वचनहरूभित्र मानव जीवनलाई बुझ्‍नु, र उहाँका वचनहरूभित्र आफूलाई साँचो साँचो रूपमा बुझ्नु र मानव अस्तित्वको अर्थको बारेमा पत्ता लगाउनु, र सत्यताका अन्य पक्षहरू बुझ्‍नु। सबै सत्यता परमेश्‍वरका वचनहरूभित्र नै छन्। परमेश्‍वरका वचनहरूबाहेक अन्य कुराहरूमार्फत सत्यतामा प्रवेश गर्न सकिँदैन। परमेश्‍वरका वचनहरू अनुभव र अभ्यास गरेर मात्र तैँले सत्यताको बुझाइ हासिल गर्न सक्छस्, र साँचो रूपमा सत्यता बुझ्नु भनेकै परमेश्‍वरका वचनहरू बुझ्नु हो। सबैभन्दा आधारभूत कुरा यही हो। कतिपय मानिसहरूले काम र प्रचार गर्छन् तर बाहिरी रूपमा तिनीहरू परमेश्‍वरको वचनबारे सङ्गति गरिरहेजस्तो देखिए पनि, तिनीहरूले उहाँका वचनहरूको शाब्दिक अर्थबारे मात्रै छलफल गरिरहेका हुन्छन्, र कुनै पनि महत्त्वपूर्ण कुराहरू बताइरहेका हुँदैनन्। तिनीहरूका प्रवचनहरू भाषासम्‍बन्धी पाठ्यपुस्तकका शिक्षाहरूजस्तै—एकएक कुरा र एकएक पक्ष गरी मिलाइएका मात्र हुन्छन्, अनि जब तिनीहरूले बोलिसक्छन्, सबैले यसो भन्दै प्रशंसा गर्छन्, “यो व्यक्तिसँग वास्तविकता छ। उसले कति राम्ररी र कति विस्तृत रूपमा प्रचार गर्‍यो।” त्यस्ता मानिसहरूले प्रचार गरिसकेपछि, तिनीहरूले अरूलाई ती प्रवचनहरू सङ्कलन गरेर मण्डलीहरूमा पठाउन लगाउँछन्। यसो गरेर, तिनीहरू मानिसलाई छल्ने व्यक्ति बन्छन्। तिनीहरूले प्रवचनमा परमेश्‍वरका वचनहरू उद्धृत गर्छन् र तिनीहरूको प्रवचन सत्यताअनुरूप भएजस्तो सुनिन्छ, तर तिनीहरूले प्रसङ्गबाहिर उद्धरणहरू उद्धृत गर्छन् र सिद्धान्तहरूविरुद्ध जाने विकृत व्याख्याहरू प्रदान गर्छन्। अझै सावधानीपूर्वक हेर्दा, तिमीहरूले ती कुराहरू त धर्मसिद्धान्तका शब्द र अक्षरहरू अनि केही मानव कल्‍पना र धारणाहरूका साथै परमेश्‍वरलाई हदबन्दी गर्ने केही कुराहरूसहितका झूटा तर्कहरू मात्रै हुन् भन्‍ने देख्‍नेछौ। के यसप्रकारको सङ्गति र प्रचार परमेश्‍वरको कार्यमा बाधा दिनुसरह होइन र? यो परमेश्‍वरलाई विरोध गर्ने सेवा हो। विवेकसङ्गत व्यक्तिले आफ्नो बोलीको दायरा सीमित पार्नुपर्छ—उसलाई आफूले कस्ता खालका शब्दहरू बोल्नुपर्छ, के-कस्ता शब्दहरू आफ्नो कर्तव्यनिर्वाहसँग सम्बन्धित छन्, र कस्ता खालका शब्दहरू परमेश्‍वरले मात्र बोल्न सक्नुहुन्छ भन्‍ने थाहा हुनुपर्छ। मानिसले परमेश्‍वरको स्थानमा खडा भएर बोल्नु हुँदैन। परमेश्‍वरले कसरी काम गर्नुहुन्छ भनेर कसैले पनि बुझ्न सक्दैन, त्यसैले कसैले परमेश्‍वरलाई कसरी परिभाषित गर्न सक्छ? मानिस परमेश्‍वरलाई परिभाषित गर्न योग्य छैन। विवेकहीन काम गर्नबाट बच्नको निम्ति यो कुरा बुझ्नुपर्छ। विवेकसङ्गत व्यक्तिको रूपमा, तैँले आफ्नो स्थान चिन्‍नुपर्छ, सही कुरा बोल्न जान्‍नुपर्छ, र बोल्न नहुने कुनै पनि कुरा बोल्‍नु हुँदैन। यदि परमेश्‍वरले नै तँलाई पहिला केही कुरा भन्नुभएको भए पनि, तैँले अरूसमक्ष त्यही कुरा दोहोर्‍याउनु हुँदैन। यदि तँसँग विश्‍वास छ भने, यदि तैँले परमेश्‍वरको वचन सत्यता हो भनी स्विकार्छस् भने, तैँले त्यो अभ्यास गर्नुपर्छ। त्यसबारे बोलेर मात्र केही फाइदा हुँदैन। के सधैँ अरूले तेरो कुरा सुनून्, र तेरो कुरा पालन गरून् भनी इच्छा गर्नु अहङ्कारी हुनु हुँदैन र? परमेश्‍वरको मामलाबारे भन्नुपर्दा, यदी तैँले ती बुझेको छैनस् भने, तैँले ती बुझ्दै बुझ्दैनस्। ती बुझेजस्तो नाटक नगर्, बढ्ता जान्‍ने-सुन्‍ने नबन् – त्यो अत्यन्तै घृणित कुरा हो! तँ आफैप्रति सबै ध्यानाकर्षण गर्दै, सधैँ परमेश्‍वरको स्थानमा खडा हुन र रवाफ देखाउन चाहन्छ्स्, मानौँ तैँले सबथोक बुझेको छस्। अनि, यो वा त्यो काम गर्दै, तँ परमेश्‍वरको झण्डा पनि फहराउन चाहन्छस्। के सामान्य व्यक्तिको विवेकशीलता त्यही हो? के त्यो सत्यता अभ्यास गर्नु हो? के तँलाई परमेश्‍वरका विचारहरू थाहा छ? के तँसँग परमेश्‍वरको बुद्धि छ? मानिसहरूले सत्यता बुझेकै हुँदैनन्—झन् तिनीहरूमै सत्यता हुने त कुरै भएन। तिनीहरू परमेश्‍वरको गवाही दिन सक्दैनन्, न त परमेश्‍वरमा समर्पित नै हुन सक्छन्। तैपनि तिनीहरू परमेश्‍वरको झण्डा फहराउँदै बोल्न र काम गर्न चाहन्छन्। हरेकसँग यो महत्वाकाङ्क्षा हुन्छ, र यो सबैभन्दा लाजमर्दो र विवेकहीन कुरा हो।

अहिले, साँचो मार्ग खोजी गर्न संसारभरबाट मानिसहरू आइरहेका छन्, त्यसैले तैँले परमेश्‍वरको गवाही कसरी दिनुपर्छ? यदि तँमा समझ छैन भने, यदि त अहङ्कारी, अभिमानी र लहडबाज छस् अनि जथाभाबी दौडिरहेको छस् भने, के तैँले उहाँको अवज्ञा र निन्दा गरिरहेको छैनस् र? यो कर्तव्य निभाउनु होइन, र परमेश्‍वरको गवाही दिनु त झनै होइन। यो त वास्तवमा आफ्नो शैतानी स्वरूप प्रकट गर्नु हो। साँच्चै विजय गरिएकाहरूले इमानदारीसाथ कसरी बोल्ने र केही वास्तविक गवाही कसरी दिने भनेर सिक्‍नुपर्छ। आफ्ना जीवन अनुभवहरू बाँड्नु अरू कुनै पनि कुराभन्दा राम्रो हो। ठूलाठुला सिद्धान्तहरूको घमण्ड र बखान गरेर—यसको के काम हुन्छ? धेरै वर्ष परमेश्‍वरको काम अनुभव गरिसकेपछि पनि, मानिसहरू अझै शिष्ट बनेका हुँदैनन्। पहिचानको आधारमा मानिसहरू परमेश्‍वरको गवाही दिन लायक हुँदैनन्। विवेकहीन र अहङ्कारी मानिसहरू अझै पनि परमेश्‍वरको गवाही दिन चाहन्छन्—के तैँले परमेश्‍वरलाई लज्जित तुल्याइरहेको र निन्दा गरिरहेको छैनस् र? तँ परमेश्‍वरलाई बुझ्दैनस्। अझ भन्दा, तेरो स्वभावले अझै पनि उहाँको ठाडो अवज्ञा गर्छ। के तेरो गवाहीमा घिनको कण छैन र? त्यसैले मानिस परमेश्‍वरको गवाही दिन योग्य छैन। यदि कसैले तँलाई, “के तँपाई हामीलाई चीनको मूलभूमिमा परमेश्‍वरले गर्नुभएको कामबारे गवाही दिन सक्नुहुन्छ?” भनेर भन्छ र तैँले: “हामीले परमेश्‍वरको धेरै वर्षको काम अनुभव गरेका छौँ, त्यसैले मलाई लाग्छ हामी परमेश्‍वरको गवाही दिन योग्य छौँ,” भनेर भन्छस् भने, के यो समस्या होइन र? फेरी पनि, यो विवेकहीन कुरा हो। मान्छे परमेश्‍वरको गवाही दिन योग्य छैन। तैँले केवल यसो भन्नुपर्छ: “हामी परमेश्‍वरको गवाही दिन योग्य छैनौँ। तैपनि परमेश्‍वरले हामीलाई मुक्ति दिएर अनुग्रह देखाउनुभएको छ। हामीले केही अनुग्रह र परमेश्‍वरको कामको केही अनुभव पाएका छौँ, त्यसैले हामी सङ्गतिमा संलग्न हुन सक्छौँ, तर हामी परमेश्‍वरको गवाही नै दिनेबारे वास्तवमै सोच्न सक्दैनौँ। हामीले आ-आफ्ना अनुभवबारे मात्र बताउन सक्छौँ।” तैँले तँमाथि परमेश्‍वरले कसरी विजय गर्नुभयो, तैँले त्यो बेला कुन- कुन भ्रष्टताहरू देखाइस्, तँ कति अहङ्कारी थिइस्, तँमाथि विजय गरिइसकेपछि अन्त्यमा कस्तो खालको परिणाम आयो, र तँसँग कस्तो खालको सङ्कल्प थियो भन्नेबारे सङ्गति गर्नुचाहिँ ठिकै हुन्छ। वास्तवमा, परमेश्‍वरको गवाही दिन वास्तविक अनुभवहरूबारे कुराकानी गर्नु उहाँको इच्छासँग सबैभन्दा मेल खाने कुरा हो, र त्यही नै उहाँको मापदण्ड पनि हो। परमेश्‍वरको गवाही दिन पद लिन खोज्नु ठूलो भुल हो—तँ समझरहित र अहङ्कारी दुवै छस्। तैँले यसो भन्नुपर्छ: “म मेरा केही अनुभवहरूबारे बोल्नेछु, तर म परमेश्‍वरको गवाही दिन योग्य छैन। म पहिला केही कुराबारे सङ्गति गर्नेछु। परमेश्‍वर किन चीनमा देहधारी हुनुभयो? तपाईँहरूले यो कुरा सायद राम्ररी बुझ्नुभएको छैन होला, हामीले परमेश्‍वरको कामबाट यो बुझेका छौं। ठूलो रातो अजिङ्गर गुँडुल्किएर बसेको स्थानमा जन्मेका हामी चिनियाँ मानिस, फोहोर ठाउँमा हुर्कियौँ। हामी शैतानद्वारा सबैभन्दा गहन रूपमा भ्रष्ट तुल्याइएका छौँ, हामी अरू हरकोहीभन्दा बढी झूट बोल्छौँ, हाम्रो मानवता सबैभन्दा कम छ, हाम्रो निष्ठा सबैभन्दा तल्लो स्तरको छ, र हामीमा मानवताको झल्कोसमेत छैन। अन्य सबै राष्ट्र र क्षेत्रहरूका परमेश्‍वरका चुनिएका मानिसहरूको तुलनामा, हामी सबैभन्दा तुच्छ, सबैभन्दा फोहोर र सबैभन्दा भ्रष्ट तुल्याइएका मानिसहरू हौँ। त्यसैले हामी परमेश्‍वरको गवाही दिन अयोग्य छौँ, तैपनि हामीलाई परमेश्‍वरको महान् मुक्तिसमक्ष ल्याइएको छ र हामीले परमेश्‍वरको महान् प्रेम प्राप्त गरेका छौँ, त्यसैले हामीले आफ्ना व्यक्तिगत अनुभवहरूको गवाही बोल्‍नुपर्छ। हामी परमेश्‍वरको अनुग्रहलाई दबाउन सक्दैनौँ।” यस्तो केही भन्नु बढी तर्कसङ्गत हुन्छ। परमेश्‍वरले मानवमाथि विजय पाइसक्‍नुभएपछि, मानिसहरूले अहङ्कारी रूपमा नबोल्ने सुनिश्‍चित गर्न कम्तीमा पनि तर्कसङ्गतता धारण गरेको हुनुपर्छ। तिनीहरूले “भूँइमा भएको गोबर” जस्तै सानो स्थान लिनु, र केही साँचो कुराहरू बोल्‍नु बेस हुन्छ। विशेष गरी परमेश्‍वरको लागि गवाही दिने क्रममा, यदि तैँले कुनै खोक्रो वा ठूलो गफ र काल्‍पनिक, मनगढन्ते कुरा नगरी, हृदयबाट नै कुनै ठोस कुरा भन्‍न सक्छस् भने, तेरो स्वभाव साँच्‍चै परिवर्तन भइसकेको हुनेछ; परमेश्‍वरद्वारा जितिएपछि तँमा हुनुपर्ने परिवर्तन यही हो। यदि तँसँग यति मात्रामा पनि तर्कशक्ति हुँदैन भने, तँ साँच्‍चै नै मानव स्वरूपविहीन हुन्छस्। भविष्यमा, जब सारा राष्ट्र र क्षेत्रहरूका परमेश्‍वरका चुनिएका मानिसहरू परमेश्‍वरसामु फर्किआएका हुनेछन्, र जब परमेश्‍वरका वचनहरूले तिनीहरूमाथि विजय पाइसकेका हुनेछन्, तब परमेश्‍वरको प्रशंसाको ठूलो भेलामा, यदि तैँले फेरि पनि अहङ्कारी व्यवहार गर्न सुरु गर्छस् भने, र निरन्तर रवाफ देखाउँदै आफ्नो प्रदर्शन गर्छस् भने, तँलाई पूर्ण रूपमा रद्दी बनाएर फालिनेछ। मानिसहरूले सधैँ उचित व्यवहार गर्नुपर्छ, आफ्‍नो हैसियत र प्रतिष्ठा पहिचान गर्नुपर्छ, र आफ्‍ना पुराना मार्गहरूमा फर्किनु हुँदैन। शैतानको स्वरूप सबैभन्दा मुख्य रूपमा मानव अहङ्कार र घमन्डमा प्रकट हुन्छ। तैँले आफ्‍नो यो पक्षलाई परिवर्तन नगरेसम्‍म, तँ कहिल्यै पनि मानव स्वरूपको हुनेछैनस्, र तँमा सधैँ शैतानको मुहार हुनेछ। अहङ्कार र अभिमान समाधान गर्नु भनेको सबैभन्दा गाह्रो काम हो, र आफ्नो अहङ्कार र अभिमानबारे अलिअलि ज्ञान हुनु मात्रले पूर्ण रूपान्तरण हासिल गर्न मदत पुर्‍याउँदैन; तैँले अझै पनि विभिन्‍न शोधनहरू भएर जानुपर्ने हुन्छ। न्याय र सजाय अनि निराकरण र काटछाँट नगरिँदा, दीर्घकालीन रूपमा, तँ अझै पनि खतरामै हुनेछस्। भविष्यमा, जब संसारभरिका परमेश्‍वरका चुनिएका मानिसहरूले उहाँको आखिरी दिनहरूको काम स्वीकार गर्छन् र भन्छन्: “परमेश्‍वरले चीनमा विजेताहरूको समूह प्राप्त गर्नुभएको छ भन्‍नेबारेमा हामीले धेरै पहिले नै अन्तर्दृष्टि पाएका थियौँ,” अनि जब तैँले यो सुन्छस्, तैँले सोच्‍नेछस्: “हामीसँग घमण्ड गर्ने केही पनि छैन, सबै परमेश्‍वरको अनुग्रहद्वारा दिइएको हो। हामी विजेताहरू भनेर बोलाइन योग्यका छैनौं।” तर समय बित्दै जाँदा, तँ केही भन्‍न सक्‍ने बन्दै गएपछि, र तँमा अलिअलि सत्यता हुन थालेपछि, तैँले यस्तो विचार गर्नेछस्: “विदेशीहरूले समेत पवित्र आत्माबाट अन्तर्दृष्टि प्राप्त गरेका छन्, र तिनीहरूले परमेश्‍वरले चीनमा विजेताहरूको समूह निर्माण गर्नुभएको छ भनेर भन्दै छन्, त्यसकारण हामीलाई विजेताहरू मानिनुपर्छ!” तैँले अब यो कुरालाई हृदयमा मौन रूपमा स्वीकार गर्नेछस्, र पछि त बस तैँले यो कुरालाई सार्वजनिक रूपमै स्वीकार गरिदिनेछस्। मानिसहरूले प्रशंसा पाउँदा र हैसियतको जाँचमा पर्दा सहन सक्दैनन्। यदि तँलाई सधैँ प्रशंसा गरियो भने, तँ खतरामा पर्नेछस्। स्वभाव परिवर्तन नभएकाहरू अन्त्यमा दह्रिलो गरी खडा हुन सक्दैनन्।

भ्रष्ट मानवजातिको निम्ति समाधान गर्न सबैभन्दा कठिन भनेको उही पुरानै गल्तीहरू दोहोर्‍याउने समस्या हो। यसलाई रोक्‍नको लागि, मानिसहरू सुरुमै के कुरामा सचेत हुनुपर्छ भने तिनीहरूले सत्यता प्राप्त गर्न बाँकी नै छ, तिनीहरूको जीवन स्वभावमा कुनै परिवर्तन आएको छैन, र तिनीहरूले परमेश्‍वरमा विश्‍वास गरे पनि, तिनीहरू अझै पनि शैतानको सत्ताअन्तर्गत जिउँछन्, र तिनीहरूले मुक्ति पाएका छैनन्; तिनीहरूले कुनै पनि समय परमेश्‍वरलाई धोका दिने र उहाँबाट टाढा हुने सम्‍भावना हुन्छ। यदि तिनीहरूमा यो सङ्कष्टको बोध छ भने—पछि आउने खतराको लागि बेला छँदै तयार हुनुपर्छ भनेझैँ तिनीहरू तयार भई बसेका छन् भने—तिनीहरूले जसरी भए पनि आफूलाई काबुमा राख्‍न सक्‍नेछन्, र जब तिनीहरूमाथि केही कुरा आइपर्छ, तब तिनीहरूले परमेश्‍वरसँग प्रार्थना गर्नेछन् र उहाँमै भरोसा गर्नेछन्, अनि उही पुरानै गल्तीहरू दोहोर्‍याउनबाट बच्‍नेछन्। तिमीहरू के कुरामा स्पष्ट हुनुपर्छ भने, तिमीहरूको स्वभाव परिवर्तन भएको छैन, परमेश्‍वरलाई धोका दिने प्रकृतिले तिमीहरूभित्र गहिरो जरा गाडेको छ, र यसलाई निकालेर फालिएको छैन, तिमीहरू अझै पनि परमेश्‍वरलाई धोका दिने खतरामा छौ, र तिमीहरूले निरन्तर अनन्त विनाशमा पर्ने सम्‍भावना सामना गर्दै छौ। यो वास्तविक कुरा हो, त्यसैले तिमीहरू होसियार रहनैपर्छ। ध्यान दिनुपर्ने सबैभन्दा मुख्य बुँदाहरू तीन वटा छन्: पहिलो, तिमीहरूले अझै पनि परमेश्‍वरलाई चिनेका छैनौ; दोस्रो, तिमीहरूको स्वभावमा कुनै परिवर्तन आएको छैन; र तेस्रो, तिमीहरू मानिसको साँचो रूपमा जिउन अझै बाँकी छ। यी तीन वटा कुराहरू तथ्यअनुरूप छन्, ती वास्तविक हुन्, र तिमीहरू यी कुराको बारेमा स्पष्ट हुनैपर्छ। तिमीहरूमा आत्मचेतना हुनैपर्छ। यदि तिमीहरूमा यो समस्या समाधान गर्ने इच्‍छा छ भने, तिमीहरूले आफ्‍नै आदर्श वाक्य छनौट गर्नुपर्छ: उदाहरणको लागि, “म भुइँको गोबर हुँ,” वा “म दियाबलस हुँ,” वा “म सधैँ मेरा पुराना मार्गहरूमा फर्कन्छु,” वा “म सधैँ खतरामा हुन्छु।” यीमध्ये कुनै पनि वाक्यले तिमीहरूको व्यक्तिगत आदर्श वाक्यको रूपमा काम गर्न सक्छ, र तिमीहरूले यो कुरा सधैँ सम्‍झिरह्यौ भने उपयोगी हुनेछ। यसलाई मनमनै दोहोर्‍याओ, यसलाई मनन गर, अनि तिमीहरूले कम मात्र गल्ती गर्न वा गल्ती गर्नै छोड्न सक्छौ, वा कम गल्ती गर्न सक्छौ। तथापि, सबैभन्दा महत्त्वपूर्ण कुरा भनेको परमेश्‍वरका वचनहरू पढ्न बढी समय दिनु, सत्यता बुझ्‍नु, आफ्‍नै प्रकृतिलाई चिन्‍नु र आफ्‍नै भ्रष्ट स्वभावबाट उम्कनु हो। त्यसपछि मात्रै तिमीहरू सुरक्षित हुनेछौ। अर्को कुराचाहिँ “परमेश्‍वरको साक्षी” को स्थान कहिल्यै पनि नलिनु र आफूलाई परमेश्‍वरको साक्षी कहिल्यै पनि नभन्नु हो। तिमीहरूले व्यक्तिगत अनुभवबारे मात्र बोल्न सक्छौ। परमेश्‍वरले तिमीहरूलाई कसरी मुक्ति दिनुभयो भन्‍नेबारे बोल्दा हुन्छ, परमेश्‍वरले तिमीहरूलाई कसरी विजय गर्नुभयो भन्‍नेबारे सङ्गति गर्दा हुन्छ, र उहाँले तिमीहरूलाई के अनुग्रह प्रदान गर्नुभयो भन्नेबारे कुरा गर्दा पनि हुन्छ। यो कहिल्यै नबिर्स कि तिमीहरू सबैभन्दा गहन रूपमा भ्रष्ट तुल्याइएका मानिसहरू हौ; तिमीहरू गोबर र फोहोर हौ। तिमीहरू परमेश्‍वरको आखिरी दिनहरूको काम स्विकार्न सक्षम हुनु भनेको परमेश्‍वरले तिमीहरूलाई उत्थान गर्नुभएकोले गर्दा हो। तिमीहरू सबैभन्दा भ्रष्ट र फोहोरी भएकोले मात्र देहधारी परमेश्‍वरले तिमीहरूलाई मुक्ति र यस्तो अपार अनुग्रह प्रदान गर्नुभएको हो। त्यसकारण तिमीहरूसँग आफ्नै बिगुल फुक्न लायक केही पनि छैन, र तिमीहरूले परमेश्‍वरलाई प्रशंसा गर्न र धन्यवाद दिन मात्र सक्छौ। तिमीहरूको मुक्ति विशुद्ध रूपमा परमेश्‍वरको अनुग्रहको कारण भएको हो। किन तिमीहरूलाई सबैभन्दा सौभाग्यशाली मानिसहरू भनिएको हो? तिमीहरूसँग केही फाइदाका कुराहरू वा असल गुण भएकोले तिमीहरूलाई सौभाग्यशाली भनिएको होइन—तिमीहरू चीनमा जन्मेकाले र तिमीहरूलाई शैतानद्वारा सबैभन्दा भ्रष्ट र अपवित्र तुल्याइएको हुनाले मात्र त्यसो भनिएको हो। परमेश्‍वरले सबैभन्दा पहिला ठूलो रातो अजिङ्गर गुँडुल्किएर बसेको भूमिमा रहेका सबैभन्दा फोहोरी र भ्रष्ट तुल्याइएका मानिसहरूलाई मुक्ति दिँदै, र सबैभन्दा पहिला प्रतिरूप र नमुनाहरूको एउटा जत्था तयार गर्दै, आफ्नो व्यवस्थापन योजना पछ्याउनुभएको हो। त्यही कारणले गर्दा उहाँले तिमीहरू सबैलाई चुन्नुभयो; तिमीहरू परमेश्‍वरले पूर्वनिर्धारित गर्नुभएका र चुन्नुभएका मानिसहरू हौ। यदि परमेश्‍वरसित यो योजना नभएको भए, तिमीहरू अनन्तमा भासिइरहेका हुने थियौ। यसर्थ, तिमीहरूलाई मानिसहरूमध्येका सबैभन्दा सौभाग्यशालीहरू भनेर भन्न सकिन्छ। तर तिमीहरूसँग गर्व गर्नुपर्ने केही पनि छैन, र तिमीहरूले घमण्ड गर्नु नै हुँदैन।

परमेश्‍वरका वचनहरूको न्याय र सजाय अनुभव गरेपछि तँलाई नयाँ कुराहरू र वास्तविक अनुभव प्राप्त हुन्छ—त्यसकारण तैँले परमेश्‍वरको गवाही दिनुपर्छ। परमेश्‍वरको बारेमा गवाही दिँदा, तैँले मुख्य रूपमा परमेश्‍वरले कसरी मानिसहरूलाई न्याय गर्नुहुन्छ र सजाय दिनुहुन्छ, र मानिसहरूलाई शोधन गर्न र तिनीहरूका स्वभावहरू परिवर्तन गर्न उहाँले कस्ता-कस्ता परीक्षाहरू प्रयोग गर्नुहुन्छ भन्नेबारेमा नै कुरा गर्नुपर्छ। तिमीहरूले तिमीहरूका अनुभवमा कति धेरै भ्रष्टता प्रकट गरिएको छ, तिमीहरूले कति धेरै कष्ट सहेका छौ, परमेश्‍वरको प्रतिरोध गर्न तिमीहरूले कति धेरै कुराहरू गरेका छौ र अन्त्यमा तिमीहरू परमेश्‍वरद्वारा कसरी जितियौ भन्ने कुराहरू पनि गर्नुपर्छ। तिमीहरूसँग परमेश्‍वरको कामको कतिसम्म वास्तविक ज्ञान छ, र तिमीहरूले कसरी परमेश्‍वरका लागि साक्षी दिनुपर्दछ र उहाँको प्रेमको ऋण चुकाउनुपर्छ भन्ने बारेमा कुरा गर्नुपर्छ। तिमीहरूले यस प्रकारको भाषामा ठोसता प्रदान गर्नुपर्छ, साथै यसलाई सरल तरिकाले प्रस्तुत गर्नुपर्छ। खोक्रा सिद्धान्तहरूको बारेमा कुरा नगर। धेरै व्यावहारिक भएर बोल; हृदयबाट बोल। तिमीहरूले विभिन्‍न कुराहरूको अनुभव गर्नुपर्ने यसरी नै हो। आडम्बर देखाउन आफैलाई गम्भीर देखिने, खोक्रा सिद्धान्तहरूले सुसज्जित नपार; त्यसो गर्दा तिमीहरू अत्यन्त अहङ्कारी र मूर्ख देखिन्छौ। तिमीहरूले आफ्नो असली अनुभवबाट वास्तविक कुराहरूको बारेमा बताउनुपर्छ, र अझ बढी हृदयबाट बोल्नुपर्छ; यो अरूका लागि अत्यन्तै फाइदाजनक हुन्छ, र तिनीहरूका लागि निकै उपयुक्त देखिन्छ। तिमीहरू विगतमा परमेश्‍वरलाई सबैभन्दा धेरै विरोध गर्ने र उहाँप्रति समर्पित हुन सबैभन्दा कम झुकाव राख्‍ने मानिसहरू थियौ, तर अब तिमीहरू जितिएका छौ—त्यो कुरा कहिल्यै नबिर्स। तिमीहरूले यी विषयहरूमा धेरै चिन्तन र मनन गर्नुपर्छ। जब मानिसहरूले ती कुराहरू स्पष्ट बुझ्छन्, तब तिनीहरूलाई गवाही कसरी दिनुपर्छ भन्‍ने थाहा हुनेछ, अन्यथा, तिनीहरूले लाजमर्दो र मूर्ख कामहरू गर्न सक्‍नेछन्, जुन परमेश्‍वरको लागि गवाही दिनु होइन, बरु परमेश्‍वरमाथि लज्‍जा ल्याउनु हो। सच्‍चा अनुभवहरू र सत्यताको बुझाइविना, परमेश्‍वरको लागि गवाही दिनु सम्‍भव हुँदैन। परमेश्‍वरमाथिको भ्रमित र अन्योलपूर्ण विश्‍वास भएका मानिसहरूले परमेश्‍वरको लागि कहिल्यै गवाही दिन सक्दैनन्।

वसन्त, 1999


परमेश्‍वरमा विश्‍वास गर्ने क्रममा, सही मार्ग चुन्‍नु नै सबैभन्दा महत्त्वपूर्ण कुरा हो

आखिरी दिनहरूमा परमेश्वरको सुसमाचार फैलाउने कामको दौरान थोरै मानिसले मात्र इमानदार भएर परमेश्वरमा समर्पित हुनका लागि आफ्नो परिवार त्याग्न र सबथोक छोड्न सक्षम हुन्छन्। यी सबै मानिससँग केही वास्तविक अनुभवात्मक गवाही हुन्छन् र तिनीहरू सबैसँग केही कद हुन्छ। तिनीहरूलाई कर्तव्यपालनका लागि आफ्ना परिवार र आजीविका त्याग्नु अति गाह्रो छ भन्ने लाग्दैन। दश वर्ष वा सारा जीवन घर नफर्किकनै कर्तव्यपालनमा बिताउनुपर्ने भयो भने समेत तिनीहरू त्यसो गर्न तयार हुन्छन्। तिनीहरूलाई यसो गर्नु कठिन कुरा हो भन्ने लाग्दैन। यो तिनीहरूलाई पवित्र आत्माले दिनुभएको शक्ति हो। तर तिनीहरूको कदको भने त्यो स्तरसम्म पुग्न सक्दैन, किनभने तिनीहरूले केही सत्यता बुझे पनि सत्यता वास्तविकतामा प्रवेश गरिसकेका हुँदैनन्, न त तिनीहरूले सत्यता नै प्राप्त गरेका हुन्छन्। तिनीहरूसँग परमेश्वरका लागि आफूलाई समर्पित गर्ने केही इमानदारी मात्र हुन्छ। यदि व्यक्तिसँग सत्यतालाई पछ्याउने अठोट छ, अनि पवित्र आत्माले तिनीहरूलाई अनुग्रह दिनुभयो, त्यसमाथि तिनीहरूले त्यस क्षणमा विशेष रूपमा सन्तुष्ट भएको अनुभव गरे भने, तिनीहरूले एक प्रकारको शक्ति हासिल गर्नेछन्, अनि तिनीहरू सांसारिक दुनियाँबाट निस्केर परमेश्‍वरका निम्ति समर्पित हुन सक्छन्—यो नै परमेश्‍वरको अनुग्रह हो। तर, कर्तव्य निर्वाह गर्ने क्रममा आफूलाई तोकिएको काम नगर्ने केही मानिस छन्; तिनीहरूले सत्यतालाई पछ्याउँदै पछ्याउँदैनन्, अनि यसबाहेक, तिनीहरूले हरप्रकारका दुष्कर्म पनि गर्न सक्छन्। त्यस्तो अवस्थामा, पवित्र आत्माले तिनीहरूमा काम गर्नुहुनेछैन। यस्ता मानिसहरूको मनसाय असल हुँदैन र तिनीहरू परमेश्वरमा साँचो विश्वास गर्नेहरू होइनन्। विगतमा पवित्र आत्माले तिनीहरूमाथि केही काम गर्नुभएको भए पनि, तिनीहरूले त्यो कुरा गुमाउँछन् र थाहै नपाई अधोगतिको मार्ग समात्नेछन्। यदि तँ सत्यता पछ्याउने अठोट भएको व्यक्ति होस् भने, पवित्र आत्माले तँलाई अनुग्रह दिनुहुनेछ, अनि तँ पवित्र आत्माले देखाउनुहुने बाटोमा आफ्नो खोजतर्फ अघि बढ्न सक्नेछस्; तँलाई सत्यता झन्-झन् प्रष्ट हुनेछ, तेरो अठोट झन्-झन् दृढ हुनेछ अनि पवित्र आत्मालाई तँमाकाम गर्न सहज हुँदै जानेछ। यदि व्यक्ति सत्यता पछ्याउने सही बाटोमा हिँड्दैन भने, अन्तत: पवित्र आत्माले उसलाई हटाउनुहुनेछ। हटाइएपछि, तिनीहरूको सुरुको अठोट, जोश अनि त्याग्ने र समर्पित हुने तिनीहरूको उत्प्रेरणा पूर्ण रूपमा हराउनेछ। तिनीहरू पछुतो मान्दै सोच्छन्, “मलाई हटाइने दिन पनि आउनेछ भन्ने थाहा पाएको भए, म परमेश्वरमा विश्वास नै गर्ने थिइनँ।” त्यस बेला तिनीहरूको पछुतो, गुनासो र नकारात्मकता सबै प्रकट हुन्छ। वास्तवमा, पवित्र आत्माले धेरै पहिले नै तिनीहरूमा काम गर्न छोडिसक्नुभएको थियो। तिनीहरूले सुसमाचार फैलाए पनि, बोल्नमा सिपालु भए पनि र केही नतिजा प्राप्त गरेका भए पनि, यो पवित्र आत्माको अन्तर्दृष्टि र मार्गदर्शनको कारण भएको होइन। बरु, यो उक्त व्यक्तिमा केही चतुर्‍याइँ र केही क्षमता रहेकाले भएको हो। यसको अर्थ पवित्र आत्माले तिनीहरूमा काम गरिरहनुभएको थियो भन्ने हुँदैन। तिनीहरू सेवाकर्ता सरह हुन्—पवित्र आत्माले तिनीहरूमा काम नगरिरहनुभएको भए पनि तिनीहरू केही समय केही सेवा प्रदान गर्न सक्षम हुन्छन्। जे भए पनि, तिनीहरूमा केही प्रतिभा र क्षमता हुन्छ; फरक के मात्र हो भने सत्यतालाई पछ्याउनु, आफ्नो कर्तव्यपालन राम्ररी गर्न प्रयासरत रहनु र परमेश्वरको प्रेमको ऋण तिर्नुको सट्टा तिनीहरू प्रतिष्ठा, लाभ, हैसियत, आशिष् र ठूलो मुकुटको पछि लागछन्। त्यसैले, अघि बढ्दै जाँदा तिनीहरूको मार्ग हराएर जान्छ, अनि तिनीहरूलाई एक पाइला सार्न पनि गाह्रो हुन्छ। सत्यतालाई नपछ्याउने सबैको हालत यस्तै हुन्छ।

अहिले, यस्ता धेरै मानिस छन्, जो “मलाई थाहा छ, मेरो प्रकृति खराब छ। म उत्कट भावनाले भरिएको छु र म अत्यन्तै अनाज्ञाकारी छु” भन्ने गर्छन्। तर यसका बाबजुद, यी मानिसहरूलाई आफ्नै प्रकृतिबारे ज्ञान हुँदैन र तिनीहरू सत्यताका कुनै पनि पक्षलाई बुझ्दैनन्। तिनीहरूले धर्मसिद्धान्तबारे जतिसुकै राम्ररी कुरा गरे पनि, सबथोक बुझेजस्तो देखिए पनि, यी कुराहरूलाई अभ्यासमा उतार्न सक्दैनन्। तिनीहरूमाथि पवित्र आत्माको काम हराएर गएको छ भन्ने प्रमाणित गर्न यो काफी छ। तेरो मानवता जस्तोसुकै भएपनि वा तैँले जतिसुकै धर्मसिद्धान्त बुझे पनि अनि तैँले जतिसुकै कष्ट सहे पनि र त्याग गरे पनि, पवित्र आत्माले तँमा काम गरिरहनुभएको छैन भने तैँले सत्यतालाई प्रेम गर्दैनस् भन्ने प्रमाणित हुन्छ। तँ जतिसुकै उत्साही भए पनि, पवित्र आत्माको कामबिना तँ अकमक्क पर्नेछस्। त्यो मानिसँग भएको थोरै सामर्थ्य कति ठूलो छ? त्यो मानिससँग भएको थोरै विश्वास कति ठूलो छ? त्यो मानिससँग भएको थोरै ज्ञानको के काम छ? परमेश्वरका विश्वासीहरूमाथि भएको दमन, धरपकड र कारावासलाई उदाहरणको रूपमा लिऔँ। परमेश्वरमा विश्वास गर्न सुरु गरेदेखि नै तिनीहरूलाई निरन्तर उत्पीडन र खेदो गरिएको छ; तिनीहरूलाई एक ठाउँबाट अर्को ठाउँमा भाग्न विवश तुल्याइएको छ र यसले तिनीहरूको मनमस्तिष्कमा अमिट छाप छोडेको छ। “यदि म पक्राउ परेँ भने, म यहूदाजस्तो हुन सक्दिनँ; म मण्डलीलाई कहिल्यै धोका दिन सक्दिनँ”—के अधिकांश मानिसले आफूलाई यसरी नै तयार गरेका छैनन् र? तर तिनीहरू साँच्चै पक्राउ पर्दा यो कुरा तिनीहरूको वशमा हुँदैन। यदि तिनीहरू परमेश्वरलाई प्रार्थना गर्दैनन् र उहाँमा भर पर्दैनन् भने, पवित्र आत्माले तिनीहरूमा काम गर्नुहुने छैन र तिनीहरू बलियोसँग खडा हुनसक्ने छैनन्। मानिसहरूअन्योलग्रस्त भएर यहूदा जस्तै बन्दैनन्। मैले पहिले भनेझैँ, तँलाई अन्त्यमा जे हुन्छ र तैँले जस्तो परिणाम पाउँछस्भन्ने विषय मुख्य गरी तँ सत्यतालाई प्रेम र स्वीकार गर्छस् कि गर्दैनस् भन्ने कुरामा निर्भर रहन्छ। यो अत्यन्त महत्त्वपूर्ण कुरा हो। त्यसपछि, यो कुरा तँसँग सधैँ पवित्र आत्माको काम हुन्छ कि हुँदैन, तँ सत्यता बुझ्छस् कि बुझ्दैनस् र तैँले दिने गवाहीमा दृढ रहन्छस् कि रहँदैनस् भन्नेमा निर्भर रहन्छ। यो कुरा मुख्यतया यिनै परिस्थतिहरूमा हुन्छन्। कतिपय मानिसमा पहिलो पटक कर्तव्यपालन गर्न सुरु गर्दा अत्यन्त उत्साह थियो र तिनीहरू आफूमा कहिल्यै नसकिने ऊर्जा रहेको महसुस गर्थे। अनि, समय बित्दै जाँदा किन तिनीहरूले त्यो जोश गुमाउन थाल्छन्? विगतमा तिनीहरू को थिए र अहिले तिनीहरू को हुन् भन्ने कुरालाई हेर्दा तिनीहरू पूरै फरक मानिसहरूजस्ता देखिन्छन्—तिनीहरू किन बदलिए? यसको कारण के हो? यो तिनीहरूले गलत मार्ग लिएकाले र परमेश्वरमा विश्वास गर्ने सही मार्गमा प्रवेश नगरेकाले हो। तिनीहरूले आशिष्को पछि लाग्ने मार्ग अपनाए। तिनीहरूको अभिप्रायमा केही कुरा लुकेका हुन्छन्। के कुरा लुकेका हुन्छन्? मानिसहरूले परमेश्वरमा विश्वास गर्दा हृदयमा केही आशा राखेका हुन्छन्—तिनीहरू परमेश्वरको दिन चाँडै नै आउनेछ र तिनीहरूको सबै कष्ट अन्त्य हुनेछ भन्ने आशा गर्छन्, तिनीहरू परमेश्वरले रूप बदल्नुहुन्छ र सियोन फर्कनुहुन्छ, अनि तिनीहरू आफ्ना सबै कष्टबाट मुक्त हुनेछन् भन्ने आशा गर्छन्। सबै मानिसहरू एक दिन घर फर्कन सक्ने र आफ्ना प्रियजनहरूसँग पुनर्मिलन हुनेआशा गर्छन्। तिनीहरू सतावटमा पर्न छोड्ने, साँच्चै नै स्वतन्त्र हुन सक्ने र खुल्लमखुल्ला परमेश्वरमा विश्वास गर्न सक्ने दिनको आगमन हुने आशा गर्छन्; त्यतिबेला, तिनीहरूमाथि रोक लगाउने कोही हुनेछैन र तिनीहरू सहज वातावरणमा जीवन बिताउन, राम्रोसँग खान र राम्रो कपडा लाउन सक्नेछन्। के सबै मानिसमा यस्ता खालका आशा हुँदैनन् र? यी आशाहरू मानिसको हृदयको गहिराइमा रहेका हुन्छन्, किनभने तिनीहरूको देहले कष्ट चाहँदैन। कष्टको समयमा तिनीहरू असल दिनहरू आऊन् भन्ने कामना गर्छन्। यस्ता कुराहरू सतावट र सङ्कष्टबिना खुलासा हुँदैनन्। सतावट र सङ्कष्ट आइ नपर्दासम्म मानिसमा बलियो विश्वास रहेको देखिन्छ। तिनीहरूसँग केही हदसम्म कद रहेको, सत्यताको राम्रो बुझाइ रहेको र जोशले भरिपूर्ण रहेको देखिन्छ। तर जब एक दिन तिनीहरूले सतावट र सङ्कष्टको सामना गर्छन्, तब तिनीहरूको दैहिक आशा, कल्पना र रवाफी इच्छाहरू विष्फोट भएर निस्कन्छन्। तिनीहरूको हृदयमा द्वन्द्व देखा पर्न थाल्छ र कतिपय मानिसहरू नकारात्मक र कमजोर हुन थाल्छन्, अनि तिनीहरूभित्र परमेश्वरबारे शङ्का र गलत बुझाइ उत्पन्न हुन थाल्छ। मानिसहरू परमेश्वरको इच्छालाई बुझ्दैनन्। यहाँ, परमेश्वरले निकास प्रदान नगरिरहनुभएको वा तिनीहरूमाथि अनुग्रह नदेखाइरहनुभएको होइन र परमेश्वरले तिनीहरूको कठिनाइ बुझ्नुहुन्न भन्ने त हुँदै होइन। बरु, अहिले तैँले ख्रीष्टलाई पछ्याउँदा यो कष्टको अनुभव गर्न सक्नुभनेको आशिष् हो, किनभने मानिसले यो कष्ट नभोगी मुक्ति पाउन र बाँच्न सम्भव नै हुँदैन। यो परमेश्वरद्वारा निर्धारित गरिएको कुरा हो, त्यसैले तँमाथि यो कष्ट बर्सनु भनेको आशिष् हो। तैँले यसलाई सोझो ढङ्गले हेर्नु हुँदैन; यो मानिसलाई कष्ट दिने र तिनीहरूसँग खेलबाड गर्ने कुरा होइन, र मुख्य कुरा यही हो। यसको महत्त्व अत्यन्तै गहिरो र ठूलो छ! जीवनसाथी नखोजी वा घर नफर्की तेरो सम्पूर्ण जीवन परमेश्वरका लागि समर्पित गर्नु अर्थपूर्ण छ। यदि तँ सही मार्ग लिन्छस् र सही कुरालाई पछ्याउँछस् भने अन्ततः तैँले सबै युगका सबै सन्तहरूभन्दा अधिक पाउनेछस् र यसभन्दा पनि ठूला इनामहरू पाउनेछस्। अहिले, कतिपय मानिसहरू सधैँ यसो सोच्ने गर्छन्, “के परमेश्वरले मैले यी कठिनाइहरू भोगेकोमा मलाई सम्झनु हुनेछ? बुढेसकालमा मलाई साथ दिने कोही भएनन् भने के गर्ने? म बिरामी भएँ भने मेरो हेरचाह कसले गर्नेछ? के परमेश्वरले मेरो हेरचाह गर्नुहुन्छ? यो कष्टको अन्त्य कहिले हुनेछ? आखिरमा मैले कहिले उज्यालो दिन देख्नेछु?” यस्ता मानिस सधैँ यी कुराहरू पर्खेर बसेका हुन्छन्, र परमेश्वरले रूप बदल्नु हुनेछ, तिनीहरूलाई कष्टबाट मुक्त गर्नु हुनेछ, अनि तिनीहरूले स्वर्गको राज्यको आशिष् पाउन सक्नेछन् भन्ने आशा गरिरहेका हुन्छन्। तिनीहरू परमेश्वरलाई पछ्याउनु र कष्ट सहनुको महत्त्व, वा सत्यता प्राप्त गर्नका लागि तिनीहरूले यो कष्ट सहनुपपर्ने कारणबारे सोचविचार गर्दैनन्। तिनीहरूको विश्वास साँच्चै नै धेरै कमजोर हुन्छ! जब परमेश्वरमा तिनीहरूको विश्वासको कुरा आउँछ, तब हरेकसँग आफ्नो स्वार्थी हिसाबकिताब हुन्छ। यसको आधारमा, परमेश्वरलाई धोका दिनु मानव प्रकृति हो। कसैले पनि परमेश्वरलाई साँचो प्रेम गर्दैन, कसैले पनि परमेश्वरको इच्छालाई साँचो रूपमा विचार गर्दैन वा सुसमाचारको काम विस्तार गर्ने कुरामा परमेश्वरसँग एकै हृदय र मनको हुँदैन। मानिसहरू परमेश्वरले पृथ्वी छोडेर रूप परिवर्तन गरी तिनीहरूलाई पीडाबाट मुक्ति दिएर स्वर्गको राज्यमा जीवन जिउने मौका दिनुहुने क्षणका लागि प्रतीक्षारत छन्। अधिकांश मानिसहरूले यही कुराको आशा गर्दछन्। धेरै मानिसहरूल मनमनै सोच्छन्, “यदि परमेश्वरले हामीलाई छोड्नुभयो र ठूलो रातो अजिङ्गगर सत्ताबाट हट्यो भने हामीले सत्ता हत्याउन सक्नेछौँ र हामीले त्यसउप्रान्त कष्ट भोग्नुपर्ने छैन। हामी सबै राष्ट्र र मानिसमाथि कठोर शासन गर्नेछौँ—त्यसपछि हामीले उज्यालो दिन देख्नेछैनौँ र? त्यो बेला, परमेश्वर खुला रूपमा देखा पर्नुहुनेछ र हरेक शैतान र दियाबलसलाई सजाय दिएर नष्ट गर्नुहुनेछ, पृथ्वीमा ख्रीष्टको राज्य स्थापित हुनेछ, अनि हामीले उप्रान्त शैतान र दियाबलसहरूको सतावट भोग्नुपर्ने छैन।” यस्तो आशा राख्नु गलत नभए पनि, यी मानिसहरूभित्र केही गलतविचारहरू हुन्छन्। के कष्टबाट बच्ने र आरामदायी अवस्थामा जिउने निरन्तर चाहना गर्नु परमेश्वरको इच्छाप्रति विचारशील रहेको देखाउनु हो? के यसले परमेश्वरलाई सन्तुष्ट बनाउँछ? अधिकांश मानिस कष्ट भोग्नुको महत्त्वपूर्ण रूपमा बुझ्दैनन्।

कुनै पनि व्यक्तिले आफ्नो पूरै जीवन परमेश्वरलाई पछ्याउने मार्गमा हिँड्न, जीवन प्राप्तिका लागि सत्यता पछ्याउन, परमेश्वरको ज्ञान प्राप्त गर्न, उहाँका लागि गवाही दिनसक्नवा अन्ततः पत्रुसजस्तै अर्थपूर्ण जीवन जिउन चाहँदैन। अधिकांश मानिस कष्ट उठाउन चाहँदैनन् र सत्यतालाई बिलकुलै स्वीकार गर्दैनन्, तैपनि तिनीहरू छिटोभन्दा छिटो स्वर्गको राज्यको आशिष् पाउन चाहन्छन्, र प्रतिष्ठा, नाफा र हैसियतका लाभहरू खोज्न मन पराउँछन्। यसले तिनीहरूलाई बहकाउन सक्छ। जब तिनीहरूले पीडा, बाधा वा असफलताको सामना गर्छन्, तब तिनीहरू नकारात्मक र कमजोर हुने सम्भावना हुनेछ, र तिनीहरूको हृदयमा परमेश्वरका लागि ठाउँ हुनेछैन। पवित्र आत्माले तिनीहरूमा काम गर्नुहुनेछैन र कतिपय मानिस पछि फर्कन समेत चाहनेछन्। यदि कुनै व्यक्तिले वर्षौँसम्म परमेश्वरमा विश्वास गरेको छ, तर उसमा अलिकति पनि सत्यता वास्तविकता छैन भने, यो अत्यन्तै खतरनाक कुरा हो! यो कति अफसोसको कुरा हो कि तिनीहरूको सारा कष्ट, तिनीहरूले सुनेका अनगिन्ती प्रवचन र परमेश्वलाई पछ्याउँदै बिताएका वर्षहरू सबै व्यर्थ भएका छन्! मानिसहरूलाई पतनको बाटो समात्न सजिलो छ, अनि सही मार्गमा हिँड्न र पत्रुसको बाटो रोज्न वास्तवमै कठिन छ। अधिकांश मानिसहरूको सोच अस्पष्ट हुन्छ। कुन मार्ग सही हो र कुन विचलनको मार्ग हो भन्ने कुरा तिनीहरूले स्पष्ट देख्न सक्दैनन्। तिनीहरूले जतिसुकै प्रवचन सुनेका भए पनि र परमेश्वरका जति नै वचनहरू पढेका भए पनि, तिनीहरूलाई हृदयदेखि नै मानिसको देहधारी पुत्र आउनुभएको छ भन्ने थाहा भए पनि, तिनीहरू अझै पनि उहाँमा पूर्ण विश्वास गर्दैनन्। यो साँचो मार्ग हो भन्ने तिनीहरूलाई थाहा हुन्छ, तर त्यसमा हिँड्न सक्दैनन्। मानिसहरू सत्यतालाई प्रेम गर्दैनन् भने तिनीहरूलाई मुक्ति दिन कति कठिन हुन्छ! परमेश्वरको वचन नै सत्यता हो भन्ने तँलाई थाहा छ, तैनि त्यसलाई स्वीकार गर्न सक्दैनस्। तेरो विश्वासको गुणस्तरको कुरा नगरौँ, बरु तँमा किन सत्यताप्रति प्रेम छैन र तँ किन सत्यतालाई स्वीकार गर्न सक्दैनस् भन्नेबारे मात्र कुरा गरौँ। तँ साँचो मार्गमा चल्न असमर्थ छस्, सत्यता पछ्याउन इच्छुक छैनस् र आफूले बुझेको सत्यतालाई व्यवहारमा ढाल्न सक्षम छैनस्। के तँ शैतानजस्तै छैनस् र? यस्ता मानिसहरूसँग जीवनमा कुनै लक्ष्य वा दिशा हुँदैन, जनावरमा जस्तै तिनीहरूमा पनि मानवता हुँदैन। त्यसैले, कतिपय मानिसले पवित्र आत्माका काम गुमाउँछन्, तर यो पवित्र आत्माले जानाजानी तिनीहरूमा काम नगरिरहनुभएको र जानीबुझी तिनीहरूलाई खुलासा गरिरहनुभएकोले गर्दा नभई उहाँले तिनीहरूमा काम गर्न नसक्नुभएकोले गर्दा हो। मानिसहरू भित्रभित्रै निकै भ्रष्ट छन् र तिनीहरूलाई सम्हाल्न निकै गाह्रो छ। यदि तिनीहरू सत्यता पछ्याउँदैनन् वा सही मार्ग रोज्दैनन् भने, पवित्र आत्माले तिनीहरूमा कसरी काम गर्न सक्नुहुन्छ? जुन बेला पवित्र आत्माले काम गर्नुहुन्छ, त्यो बेला उहाँले मानिसलाई सधैँ छनोट गर्न दिनुहुन्छ, उहाँले कसैलाई कहिल्यै जबरजस्ती गर्नुहुन्न। तर मानिसहरूको सोच अत्यन्तै अस्पष्ट छ। तिनीहरू सत्यतालाई प्रेम गर्दैनन्, वा यसलाई बिलकुलै स्वीकार गर्दैनन्, र सत्यता प्राप्त गर्नका लागि कष्ट भोग्न त झनै चाहँदैनन्। तिनीहरूले आशिष्को चाहना राखे पनि प्रयास गर्न वा मूल्य चुकाउन चाहँदैनन्। तिनीहरू अत्यन्तै स्वार्थी छन्। तिनीहरूलाई आफ्नो तत्कालको हितबारे मात्र चिन्ता हुन्छ; तिनीहरू आफूले देख्न र भोग्न सक्ने आँखा अगाडिका कुरालाई मात्र पछ्याउँछन् र प्राप्त गर्ने प्रयास गर्छन्, र देख्न नसक्ने वा अर्थहीन लाग्ने कुरालाई वेवास्ता गर्छन्। धेरै मानिस यही स्थितिमा हुन्छन् र त्यहाँ पवित्र आत्माले काम गर्नका लागि लगभग कुनै ठाउँ हुँदैन। कतिपय भन्छन्, “मैले समाधान गर्न नसक्ने धेरै समस्या छन्। यदि कसैले मलाई सङ्गति दिएर सत्यता बुझ्न सहयोग गरेमा उप्रान्त मलाई समस्या हुने थिएन।” तर तिनीहरूले सत्यता बुझेर मात्रै आफ्ना समस्या साँच्चै नै हल गर्न सक्छन् त? के तिनीहरू सत्यतालाई अभ्यासमा ढाल्न सक्छन्? यी सबै अज्ञात कुरा हुन्। यस्ता धेरै मानिस छन्, जसले प्रशस्त मात्रामा प्रवचन सुनेका छन् र धेरै सत्यता बुझेका छन्, तर ती सत्यतालाई अभ्यासमा ढाल्न सक्दैनन्। यदि तैँले तिनीहरूका समस्याबारे सोधिस् भने, तिनीहरू भन्छन्, “म सबै सत्यता बुझ्छु, तर त्यसलाई अभ्यासमा ढाल्न सक्दिनँ। मैले यो समस्या कसरी समाधान गर्ने?” यदि तैँले कुनै पनि सत्यता अभ्यास गर्न सक्दैनस् भने परमेश्वरमा विश्वास गर्नुको के फाइदा? घर फर्किहाल् र तेरो जीवन बिता। तँसँग सत्यतामा सङ्गति गरेर के फाइदा? तँ सत्यता सुन्न अयोग्य छस्, र परमेश्वरमा विश्वास गर्न अयोग्य छस्, त्यसैले तैँले आफ्नो विनाश पर्खेर बसे हुन्छ! किनभने तैँले कुरूप, तुच्छ र पिशाची बाटो रोजेको छस्, तसँग सत्यतामा जति नै सङ्गति गरिए पनि तैँले त्यसलाई स्विकार्ने छैनस्। त्यसैले तँ छेउ लाग्नुपर्छ! यस्ता मानिसहरूलाई केही पनि भन्न आवश्यक छैन। यस्ता कतिपय मानिस छन्, जसले यसभन्दा पहिले भनेका छन्, “म सबै सत्यता बुझ्छु, तर यसलाई अभ्यासमा ढाल्न सक्दिनँ।” तिनीहरू दानव हुन् र पूर्ण रूपमा शैतानजस्तै छन् भन्ने प्रमाणित गर्न यो भनाइ मात्रै पनि काफी छ। यदि व्यक्तिले सत्यतालाई प्रेम गर्दैन भने ऊ पक्कै पनि दुष्ट हो। व्यक्तिले के कुरालाई प्रेम गर्छ, के कुरा पाउने आशा गर्छ, के कुरा चाहन्छ र के कुराको तृष्णा गर्छ भन्ने कुराले उसको प्रकृतिलाई दर्शाउँछ। यदि तँ सत्यतालाई प्रेम गर्दैनस् भने तँ दानव होस् र तँ नष्ट हुनेछस्। तर यदि तँ सत्यतालाई प्रेम गर्छस् भने तँ परमेश्वरद्धारा पूर्वनिर्धारित र चुनिएको हुनेछस्। के यो स्पष्ट छैन र? तैँले रोज्ने बाटो अत्यन्त महत्त्वपूर्ण छ। तँ शान्त भएर यसबारे गम्भीरतापूर्वक सोचविचार गर्न सक्छस्; तँ बरालिएको भए पनि फर्कन धेरै ढिलो भइसकेको हुँदैन। यदि तँमा सत्यतालाई अभ्यासमा ढाल्ने इच्छाशक्ति छ भने त्यो राम्रो कुरा हो। यसका अतिरिक्त, तँलाई आफ्नो इच्छाशक्ति कसरी प्राप्त गर्ने र चाहेको कुरा कसरी पूरा गर्ने भन्नका लागि मार्ग चाहिन्छ। सर्वप्रथम, तैँले सत्यता बुझ्नुपर्छ, मानवजातिको भावी गन्तव्य, मानवजातिले लिनुपर्ने मार्ग र पूरा गर्नुपर्ने लक्ष्य थाहा हुनुपर्छ। विगतमा, अक्सर यसो भनिन्थ्यो, “सबै थोक र घटनाहरू परमेश्वरका हातमा छन्।” यो तैँले पूर्ण रूपमा अनुभव गर्नैपर्ने कुरा हो। तैँले हरेक कुरामा त्यो मामिला परमेश्वरका हातमा छ कि छैन भनेर विचार गर्नुपर्छ। यदि तँलाई सबै थोक र घटनाहरू परमेश्वरका हातमा छन् भन्ने कुरा राम्ररी बुझिस् भने तँमा साँच्चै नै विश्वास रहेको हुन्छ। यदि तँ परमेश्वरमा विश्वास गर्छस् भने के तँ उहाँप्रति समर्पित हुनुपर्छ? परमेश्वरमा विश्वास गर्नुको अर्थ के हो? के परमेश्वरमा विश्वास गर्नुको उद्देश्य उहाँको आशिष् पाउनु मात्र हो? अहिले, तैँले परमेश्वरमाथिको तेरो विश्वासमा ख्रीष्टलाई पछ्याइरहेको छस्, तर के तँ अनत्यसममै यो बाटोमा रहिरहन सक्नेछस्? भविष्यमा तेरो मार्गमा बाधा र सङ्कष्टहरूको सामना गर्दा तँ कसरी अगाडि बढ्नुपर्छ? तैँले परमेश्वरका मुख्य वचनहरूलाई तेरो आदर्श वाक्य बनाएर आफूलाई प्रोत्साहन गर्नुपर्छ, ताकि तँ नलडेस्, कमजोर वा नकारात्मक नभएस्, परमेश्वरलाई दोष नदिएस्, मार्गबाट विचलित नभएस् र आधा बाटोबाटै भागेर परमेश्वरलाई धोका नदिएस्। परमेश्वरलाई अनत्यसम्मै पछ्याउनका लागि तैँले यी सबै कुरा बुझ्नुपर्छ, त्यसमा स्पष्ट हुनुपर्छ र पूर्ण रूपमा बोध गर्नुपर्छ।

परमेश्वरलाई पछ्याउने मार्गमा उतारचढाव आउँछन्, यो तीतो हुन सक्छ र यो मीठो हुन सक्छ। जब मानिसहरू खुसी हुन्छन्, तब तिनीहरू यसो भन्न सक्छन्, “म आफूलाई परमेश्वरमा समर्पित गर्न तयार छु, म आफ्नो पूरै जीवन उहाँका लागि समर्पित गर्नेछु।” तर एउटा निश्चित बिन्दुमा तिनीहरूले बाधा अनुभव गर्छन् र नकारात्मक बन्छन्। तिनीहरू मनमनै सोच्छन्, “परमेश्वर कहाँ हुनुहुन्छ? म अब विश्वासलाई निरन्तरता दिन सक्दिनँ, यो मार्ग हिँड्न अत्यन्तै कठिन छ।” त्यसपछि, तिनीहरूले प्रार्थना गर्छन् र हप्की खाएको महसुस गर्छन्, र परमेश्वरप्रति आफू ऋणी रहेको सोच्छन्। आफू परमेश्वरप्रति ऋणी रहेको जानेपछि तिनीहरूले यस प्रकारको व्यवहार गर्न बन्द गर्नुपर्छ। तथापि, एक दिन परिस्थिति सायद तिनीहरूले चाहेअनुसार हुँदैन, र तिनीहरू एक पटक फेरि नकारात्मक बन्छन्, अनि यसो भन्दै परमेश्वरबारे गुनासो गर्छन्, “परमेश्वरले मेरो लागि यस्तो अवस्था कसरी योजनाबद्ध गर्न सक्नुभयो? उहाँले मलाई सधैँ किन कष्ट भोगाउनुहुन्छ? के उहाँले मलाई कष्टबाट मुक्त गर्न सक्नुहुन्न?” मानिसहरू सदैव गुनासो गर्छन्, अनि त्यसपछि सधैँ आफू परमेश्वरप्रति ऋणी रहेको भन्छन्। तर, तिनीहरू कहिल्यै परिवर्तन हुँदैनन्; जब तिनीहरूले अतिकति बाधा अनुभव गर्छन् वा ससाना कुरा पनि तिनीहरूले भनेअनुसार हुँदैनन्, तब तिनीहरू रिसाउँछन् र गुनासो गर्छन्। सबभन्दा खराब अवस्थामा त कतिपय मानिसले आलोचना र ईशनिन्दाका केही शब्दहरू समेत फलाक्छन्। पछि, तिनीहरूले आफूले भनेको कुरा गलत थियो भनी बुझ्छन् र यसबारे नराम्रो महसुस गर्छन्, अनि तिनीहरू अलिकति कर्तव्य निर्वाह गर्न हतारिन्छन् र आफूलाई छुटकारा दिलाउन केही असल कर्महरू गर्छन्। यी प्रकटीकरणहरूले हामीलाई के बताउँछन्? यसले सत्यतालाई मन नपराउनु वा सत्यताप्रति दिक्क समेत मान्नु मानिसको प्रकृति हो भन्ने बताउँछ। मानिस निकै दुष्ट र घिनलाग्दो हुन्छ, उसमा सामान्य बोध र विवेक समेत हुँदैन। मानिसहरूले परमेश्वरमा यसरी विश्वास गर्छन्, मानौँ तिनीहरू कुनै लेनदेन गरिरहेका छन्; तिनीहरू परमेश्वरलाई तब मात्र प्रार्थना गर्छन्, जब तिनीहरूलाई उहाँको आवश्यक हुन्छ, र जब तिनीहरूलाई उहाँको आवश्यकता हुँदैन, तब तिनीहरू उहाँबाट टाढिन्छन्। तिनीहरूले परमेश्वरलाई हृदयमा राख्दैनन्, र आफूखुसी व्यवहार गर्छन्। मानिसहरू धेरै अहङ्कारी र बेलगाम हुन्छन्; तिनीहरू परमेश्वरको डर मान्दैनन् वा नकारात्मक कुराहरूलाई घृणा गर्दैनन्। तिनीहरूमा सत्यताप्रति साँचो प्रेम हुँदैन, र तिनीहरू न्याय र अन्यायबीच फरक छुट्याउन सक्दैनन्। तिनीहरूको कुनै सीमा हुँदैन, कुनै लक्ष्य हुँदैन र तिनीहरूले गर्ने हरेक काममा सिद्धान्त र संयमता त झनै हुँदैन। तिनीहरूको हृदय निकै घृणित हुन्छ, र यस पृष्ठभूमिमा, तिनीहरू अझै पनि भविष्यमा प्रतिज्ञा कति ठूलो हुनेछ र तिनीहरू कति धेरै आशिष् पाउन सक्षम हुनेछन्, वा पछि तिनीहरूले आफूलाई कसरी फरक तुल्याउनेछन् र कुन कुराको आनन्द लिन सक्नेछन् भन्ने कुराहरू पर्खिरहेका हुन्छन्। यस्ता कुरा सोचिरहेको बेला मात्र तिनीहरूले हृदयमा यस्तो महसुस गर्छन्, “परमेश्वर कति मायालु हुनुहुन्छ! मैले परमेश्वरको प्रेमको साटो तिर्नैपर्छ!” तिनीहरू किन परमेश्वर मायालु हुनुहुन्छ भन्छन्? परमेश्वरलाई साटो तिर्ने तिनीहरूको इच्छा कहाँबाट पलाउँछ? के यी अभिव्यक्तिका पछाडि कुनै अभिप्राय छैन? तिनीहरूले क्षणिक प्राथमिकता र क्षणिक खुसीका कारण मात्र केही भावनात्मक कुराहरू भनिरहेका हुन्छन्—के यो साँचो बुझाइ हो? के यो वास्तविक प्रेम हो? के यो तिनीहरूको हृदयको गहिराइबाट पलाउँछ? यदि तँसँग साच्चै नै यस्तो बुझाइ छ भने, तँ अझै पनि किन गुनासो गर्छस्? यदि तँ साँच्चै नै परमेश्वरप्रति ऋणी महसुस गर्छस् भने, तँ अझै पनि किन गनगन गर्छस्? तँलाई लाग्छ कि परमेश्वरले तँलाई राम्रो गर्नुहुन्न, त्यसैले तँ उहाँलाई उपेक्षा गर्छस्। यदि परमेश्वरले तँलाई प्रयोग गर्नुहुन्न भने, तँ आफ्नो कर्तव्य निर्वाह गर्न चाहँदैनस्। तैँले आफूभित्र धेरै आक्रोश पालेको हुनुपर्छ! यसको बाबजुद, तँ अझै पनि अरूभन्दा आफूले परमेश्वरलाई धेरै प्रेम गर्ने ठान्दछस्। यो परमेश्वरलाई प्रेम गर्ने वास्तविकता कसरी हुन्छ? व्यक्तिले यस्ता गुनासोहरू पोख्न सक्नुले अझै पनि उसले आफ्नै प्रकृतिलाई बुझेको छैन भन्ने प्रमाणित गर्दछ। उसलाई अझै पनि ऊ के हो, केले बनेको हो र उसको वास्तविक मूल्य के हो भन्ने थाहा हुँदैन। वास्तवमा, परमेश्वरलाई प्रतिरोध गर्नु र धोका दिनु हरेक व्यक्तिको प्रकृतिमा हुन्छ। यो कुरा सर्वव्यापी र सबै मानिसमा हुन्छ। कसैले पनि सत्यता र सकारात्मक कुरालाई साँचो प्रेम गर्दैन, जसरी कसैले पनि शैतान र दुष्ट कुरालाई साँच्चै घृणा गर्दैन। मानिसको प्रेम र घृणाको कुनै सिद्धान्त र सीमा छैन, अनि मानिसको प्रेम र घृणा सत्यतामा आधारित हुने त झन् कुरै भएन। मानिसको हृदयमा न्याय र अन्याय, कालो र सेतोबीच कुनै भेद हुँदैन, धर्मसिद्धान्त र विधर्मबीच भेद त झन् हुँदैन। मानिसहरूले यी भेद गर्न सक्दैनन्। कुन कुरा प्रेम गर्न र पछ्याउन योग्य छ, कुन कुरालाई घृणा गर्नुपर्छ र कुन कुरालाई इन्कार गर्नुपर्छ भन्नेबारे तिनीहरू स्पष्ट हुँदैनन्, अनि तिनीहरूमा कुनै प्रकारको समझशक्ति हुनु त परको कुरा हो। कतिपय मानिसले आफ्नो कर्तव्यपालन गर्छन्, र जब तिनीहरूले “घर चैँ आइरहनु” भन्ने सांसारिक गीत सुन्छन्, तब तिनीहरूलाई घरको याद आउँछ र कर्तव्यपालन गर्न मन गर्दैनन्। यो कस्तो प्रकारको व्यक्ति हो? के तिनीहरूमा रत्तिभर पनि सत्यता वास्तविकता हुन्छ? कतिपय मानिस के विश्वास गर्छन् भने तिनीहरू अलिअलि काम गर्न सक्छन् र तिनीहरूसँग केही योग्यता छ। तिनीहरूलाई आफूमा सत्यता रहेको लाग्न सक्छ, तर वास्तवमा तिनीहरूसँग केही पनि हुँदैन र तिनीहरू केही पनि हुँदैनन्। तँ अहिले अरूलाई अलिअलि धर्मसिद्धान्तको उपदेश दिन सक्षम भएपनि, एक दिन यस्तो आउनेछ, जुन बेला अरूले तँलाई प्रोत्साहन गर्नुपर्ने हुन सक्छ र अन्य कुनै पनि व्यक्तिको तुलनामा तेरो पतन अधिक दुःखदायी हुनेछ, र तँ अरू जो कोहीभन्दा झन् बढी नकारात्मक बन्नेछस्। के तँ यस्ता कुरामा विश्वास गर्छस्? के तिमीहरू यो कुराप्रति विश्वस्त छौ? सायद तिमीहरूले अझै पनि कठोर पतनको अनुभव गरेका छैनौ वा तिमीहरू विशेष रूपले नकारात्मक भएका छैनौ। तिमीहरूलाई लाग्छ, तिमीहरू तुलनात्मक रूपमा बलियो छौ र यस्ता कुराहरूको अनुभव नगरेकाले तिमीहरूले आफूलाई राम्रो कद भएको व्यक्ति ठान्छौ। सायद एक दिन जब तिमीहरूको खुलासा हुन्छ, तब तिमीहरू रुँदा आँखाबाट बलिन्द्र धारा आँसु झर्नेछ, “अब सकियो। म सकिएँ!”। त्यसबेला तँ एउटा चरम भावनाबाट अर्को चरम भावनामा बग्न सुरु गर्नेछस्। यस्ता धेरै मानिस छन् जो पहिलोपटक परमेश्वरमा विश्वास गगर्न थाल्दा जोशले भरिएका हुन्छन्, तर जब परिस्थिति तिनीहरूमाथि बज्रिन थाल्छन्, तिनीहरूले अचानक आफ्नो उत्प्रेरणा गुमाउँछन् र फेरि आफ्नो लय समात्न असमर्थ हुन सकछन्। के तिमीहरू यस प्रकारका मानिसहरूमा कुनै समस्या देख्छौ? कुनै पनि व्यक्तिको आफ्नो कमजोरी र सामर्थ्यमाथि नियन्त्रण हुँदैन; मानिसहरूभित्र लुकेर रहेका भ्रष्ट कुराहरू कुनै पनि समय र कुनै पनि ठाउँमा छताछुल्ल हुन सक्छ। मानिसभित्र सौदाबाजी गर्ने र फोहोरी खेल खेल्ने बानीको कुनै कमी हुँदैन, यस्ता कुराहरू मानिसभित्र असीमित रूपमा उत्पन्न भइरहेका हुन्छन्। त्यसैले, मानिसको प्रकृति शैतानको प्रकृति हो, यो यथार्थ हो। यो परमेश्वरको सारभन्दा पूर्ण रूपमा भिन्न छ। विगतमा, परमेश्वरले भन्नुभएको थियो, “म मानिसलाई अनन्तसम्म प्रेम गर्न सक्छु, र म उसलाई अनन्तसम्म नै घृणा पनि गर्न सक्छु।” अर्थात्, परमेश्वरसँग एक मानक छ, जसद्वारा उहाँले मानिसहरूलाई मापन गर्नुहुन्छ। उहाँसँग उहाँका फैसलाहरू छन्, र उहाँसँग ती आधारहरूका लागि सिद्धान्त छन्, जसको जगमा टेकेर उहाँले सबथोकमा आफना फैसलाहरू सुनाउनुहुन्छ। उहाँले केलाई प्रेम गर्नुहुन्छ र केलाई घृणा गर्नुहुन्छ, कसलाई तिरस्कार गर्नुहुन्छ र कसलाई आशिष् दिनुहुन्छ भन्ने कुरामा उहाँको आफ्नै मापदण्ड र सिद्धान्तहरू छन्। मानिसहरूमा सत्यता र सिद्धान्तहरूको कमी छ, त्यसैले तिनीहरू आफ्नै बाटोमा हिँड्नका लागि प्रवृत्त हुन्छन्। तिनीहरू मनमौजी हुन्छन् र परमेश्वरको मार्गदर्शनबिना सही मार्गमा हिँड्न सक्दैनन्।

कतिपय मानिस सदैव सोच्ने गर्छन्, “परमेश्वरले पृथ्वी कहिले छोड्नुहुन्छ?” परमेश्वरको काम कहिले सकिन्छ? अब म त्यति जवान छैन; जब म वृद्ध हुन्छु, म कसरी जिउनेछु? के यस्ता व्यक्तिमा विश्वास हुन्छ? तिनीहरू वृद्ध हुँदा तिनीहरूलाई साथ दिने साँच्चै कोही भएनन् भने, तिनीहरूले के गर्नेछन्? के तिनीहरूले यसको दोष परमेश्वरमाथि थोपर्ने छैनन्? परमेश्वरमा विश्वास गर्ने धेरै विश्वासीहरूलाई उहाँलाई पछ्याएर तिनीहरूले के पाउनुपर्छ वा कुन कुराहरू सबभन्दा मूल्यवान छन् भन्ने कुरा थाहा हुँदैन। यी विषयहरूमा थोरै मानिसहरू मात्र साँचो रूपमा स्पष्ट हुन्छन्। देहधारी परमेश्वरको काम नभएको भए, चीनका मानिसहरू धेरै पहिले नै नष्ट भइसकेका हुनेथिए। कतिपय मानिसहरूले यसमा विश्वास नगर्न सक्छन्, तर यस्तो हुनुको कारण भनेको तिनीहरूले परिस्थितिलाई स्पष्ट रूपमा नदेख्नु हो, किनभने सत्य कुरा यही हो। मानिसहरू यस्तो पनि ठान्दछन्, “परमेश्वरको मार्गदर्शनबिना पनि हामी अघि बढ्न सक्छौँ; हामीलाई मार्गदर्शन गर्न हामीसँग परमेश्वरको वचन हुनु नै काफी छ। हामी सबैले ‘वचन देहमा देखा पर्नुहुन्छ’ भन्ने पुस्तक पढेका छौँ, हाम्रो हृदयमा यसबारे साधारण अवधारणा छ र हामी सिद्धान्तहरू बुझ्दछौँ। अब, हामी परिस्थितिलाई नियन्त्रण गर्न सक्छौँ।” तर के तँ साँच्चै परिस्थितिलाई नियन्त्रण गर्न सक्छस् त? तँ सही मार्ग पछ्याउन सक्दैनस्—हिँड्दै गएपछि तँ बरालिनेछस्, अनि के तँ वास्तविकतामा प्रवेश गर्न सक्नेछस्? अहिले पनि, तिमीहरू अझै विश्वस्त छैनौ। के भन्न सकिन्छ भने परमेश्वरको मार्गदर्शन नभएको जुनसुकै व्यक्ति पनि बरालिनेछ। अनुग्रहको युगमा पवित्र आत्माले केही मानिसभित्र निरन्तर काम गर्नुभयो, तर तिनीहरूमध्ये अधिकांशले आफ्नै तरिकाले चल्ने भनेर किन जिद्दी गरे? सम्पूर्ण धार्मिक जगतमा ठ्याक्कै कति सम्प्रदाय छन् भन्ने गणना गर्न कठिन छ; यस्ता धेरै सम्प्रदाय छन्, जसबारे तँलाई कुनै जानकारी छैन, वा जसको नाम तँलाई थाहा छैन—यहाँ यो कस्तो समस्या हो? कुरा के हो भने मानिसहरू धेरै जटिल छन्, र तिनीहरूलाई आफ्नै प्रकृतिमा भएका कुराहरू स्पष्ट रूपमा देख्न सजिलो छैन। आजको दिनमा, परमेश्वरले मानिसको प्रकृतिलाई देखाउने धेरै वचनहरू बोलिसक्नुभएको छ, र उहाँ मानिसहरूले आफ्नो प्रकृतिभित्रका कुराहरू र आफ्नो सार स्पष्ट रूपमा देखून् भन्ने चाहनुहुन्छ। तिनीहरूले अरूलाई चिन्न सिक्ने, र तिनीहरूबाट धोका खान वा तिनीहरूलाई आराधना र प्रशंसा गर्न वा पछ्याउनबाट बच्ने यो नै एक मात्र तरिका हो। यदि व्यक्तिमा सत्यताको बुझाइ छैन भने, उसले मानिसहरू वास्तवमा को हुन् भन्ने देख्न सक्नेछैन, र उसले तिनीहरूबाट धोका खाने र बाधित हुने सम्भावना हुनेछ। तसर्थ, परमेश्वरका विश्वासीहरूले सत्यतालाई बुझ्नुपर्छ, परमेश्वरका वचन अझ धेरै पढ्नुपर्छ, र परमेश्वरको प्रकाशमार्फत् मानिसको प्रकृतिबारे थाहा पाउनुपर्छ र मानिसको सार स्पष्ट रूपमा देख्नुपर्छ। परमेश्वरको वचनको प्रकाशले मानिसको प्रकृति खुलासा गर्छ, यसले मानिसहरूलाई तिनीहरूको सार के हो भनेर सिकाउँछ र आफ्नो भ्रष्टताको सार स्पष्ट रूपमा देख्न सघाउँछ। यो एकदमै महत्त्वपूर्ण कुरा हो। शैतान एउटा उल्झन हो र त्यसले बोल्ने शैतानी बोलीहरू बुझ्न कठिन हुन्छ। परमेश्वरले त्यसलाई सोध्नुभयो, “तँ कहाँबाट आइस्?” र शैतानले यसरी जवाफ दियो, “पृथ्वीमा यताउता हिँड्डुल गर्दै र तलमाथि गर्दै आएँ” (अय्यूब १:७)। त्यसले दिएको उत्तरलाई ध्यानपूर्वक विचार गर त। यो आइरहेको हो वा गइरहेको हो? यसको अर्थ बुझ्न कठिन छ, त्यसैले मैले यी वचनहरू उल्झन हुन् भनेको हुँ। यी वचनहरूका आधारमा शैतान उल्झन हो भन्ने देख्न सकिन्छ। जब मानिसहरूलाई शैतानले भ्रष्ट बनाउँछ, तब तिनीहरू पनि उल्झन बन्नेछन्। तिनीहरूले गर्ने कुनै पनि काममा तिनीहरूसँग कुनै संयम हुँदैन, कुनै मापदण्ड हुँदैन र कुनै सिद्धान्त हुँदैन। त्यसैले, कुनै पनि व्यक्ति सजिलै बरालिन सक्छ। शैतानले हव्वालाई यसो भन्दै लोभ्यायो, “तिमी त्यो रुखको फल किन खाँदैनौ?” र हव्वाले यसो भनेर उत्तर दिई, “हामीले त्यो रुखको फल खायौँ भने हामी मर्नेछौँ भनेर परमेश्वरले भन्नुभएको छ।” त्यसपछि शैतानले भन्यो, “तिमीले त्यो रुखको फल खायौ भने तिमी मर्नेछौ नै भन्ने छैन।” यी वचनहरूभित्र हव्वालाई लोभ्याउने इरादा थियो। तिनले त्यो रुखबाट फल खाएमा तिनी मर्नेछैनन् भनेर निश्चितता साथ भन्नुको सट्टा, त्यसले तिनलाई मर्नेछौ नै भन्ने छैन भनेर मात्र भन्यो, जसले गर्दा तिनले यसरी सोचिन्, “यदि म मर्नेछु नै भन्ने छैन भने, म यो फल खान सक्छु।” लोभलाई थाम्न नसकेर तिनले त्यो फल खाइन्। यसरी शैतानले हव्वालाई पाप गर्नका लागि फुस्ल्याउने आफ्नो लक्ष्य प्राप्त गर्‍यो। यसका लागि त्यसले जिम्मेवारी लिएन, किनभने त्यसले तिनलाई यो फल खान जबरजस्ती गरेको थिएन। हरेक व्यक्तिभित्र शैतानी स्वभाव हुन्छ; प्रत्येकको हृदयमा असङ्ख्य विषहरू हुन्छन्, जसको प्रयोग गरेर शैतानले परमेश्वरलाई झुक्याउँछ र मानिसलाई फुस्ल्याउँछ। कहिलेकाहीँ तिनीहरूको वाणीमा शैतानको आवाज र लवज मिसिएको हुन्छ, र लोभ्याउने र फुस्ल्याउने इरादा भएको हुन्छ। मानिसको विचार र सोच शैतानका विषहरूले भरिएका हुन्छन् र तिनीहरूले यसको कडा दुर्गन्ध छोड्छन्। कहिलेकाहीँ, मानिसहरूको हेराइ वा गराइबाट पनि लोभ्याउने र फुस्ल्याउने खालको यस्तै दुर्गन्ध आउँछ। कतिपय मानिस भन्छन्, “यदि मैले यसरी नै पछ्याइरहेँ भने पक्कै पनि यसलाई प्राप्त गर्नेछु। मैले सत्यतालाई नपछ्याए पनि परमेश्वरलाई अन्तसम्म नै पछ्याउन सक्छु। म सबथोक त्याग गर्छु र इमानदार भएर आफूलाई परमेश्वरका लागि समर्पित गर्दछु। ममा अन्तिमसम्मै डटिरहने शक्ति छ। मबाट केही अपराध भयो भने पनि परमेश्वरले ममाथि कृपा गर्नुहुनेछ र मलाई त्याग्नुहुनेछैन।” तिनीहरूलाई आफूले यो के भनिरहेको छु भन्ने पनि थाहा हुँदैन। मानिसभित्र धेरै भ्रष्ट कुरा हुन्छन्—यदि तिनीहरू सत्यतालाई पछ्याउँदैनन् भने कसरी परिवर्तन हुन सक्छन्? यदि परमेश्वरले मानिसहरूलाई तिनीहरूको भ्रष्टताको स्तरका आधारमा रेखदेख गर्न छोड्नुभयो भने, तिनीहरू कुनै पनि क्षण पतन हुन र परमेश्वरलाई धोका दिन सक्छन्। के तँ यो कुरामा विश्वास गर्छस्? तैँले जतिसुकै बल ग पनि यो काम पूरा गर्न सक्दैनस्, किनभने परमेश्वरको कामको यो अन्तिम चरण भनेको विजेताहरूको समूह बनाउनु हो। के यसो गर्नु तैँले सोचेजस्तै सजिलो छ? यो अन्तिम रूपान्तरणका लागि कुनै पनि व्यक्ति शतप्रतिशत वा ८० प्रतिशतसम्म पनि परिवर्तन हुनुपर्दैन, मात्र ३० देखि ४० प्रतिशत परिवर्तन भए पुग्छ। कम्तीमा पनि, तैँले आफूभित्र रहेका परमेश्वरलाई प्रतिरोध गर्ने ती कुराहरू खोतलेर बाहिर निकाली, धोइपखाली गरी रूपान्तरण गर्नुपर्छ, जो तेरो हृदयभित्र गडेर रहेका छन्। त्यसपछि मात्र तैँले मुक्ति पाउनेछस्। जब तँ परमेश्वरको मापदण्डअनुसार ३० देखि ४० वा त्योभन्दा बढी ६० देखि ७० प्रतिशत रूपान्तरण हुन्छस्, तब यसले तैँले सत्यता प्राप्त गरेको र तँ सारभूत रूपमा परमेश्वरसँग अनुकूल भएको छस् भन्ने देखाउँछ। अर्को पटक तँमाथि कुनै विपत्ति आयो भने पनि तैँले परमेश्वरलाई प्रतिरोध गर्न वा उहाँको स्वभावलाई चिढ्याउन खोज्ने छैनस्। यसरी मात्रै तँ सिद्ध हुन र परमेश्वरको अनुमोदन प्राप्त गर्न सक्नेछस्।

कतिपय मानिसहरू परमेश्वरमा विश्वास गर्ने कुरालाई निकै सरल ढङ्गले हेर्छन्। तिनीहरू सोच्छन्, “परमेश्वरमा विश्वास गर्नु भनेको भेलाहरूमा सहभागी हुनु, प्रार्थना गर्नु, प्रवचन सुन्नु, सङ्गति गर्नु, परमेश्वरको भजन र स्तुति गर्नु, अनि केही कर्तव्यपालन गर्नु हो। के परमेश्वरमा विश्वास भनेको यही नै होइन?” अहिले, तिमीहरूले परमेश्वरमा विश्वास गरेको जति वर्ष भएपनि, परमेश्वरमा विश्वास गर्नुको महत्त्वबारे अझै पूर्ण रूपमा बुझेका छैनौ। वास्तवमा, परमेश्वरमा विश्वास गर्नुको अर्थ यति गहन छ कि कुनै व्यक्तिको अनुभव एकदमै छिपछिपे छ भने, उसले यसलाई बोध गर्नै सक्दैन। जब उसले अन्तसम्म नै अनुभव गर्दछ, तब ऊभित्र रहेका शैतानको स्वभाव र शैतानी विषहरू धोइएर रूपान्तरण हुनुपर्छ। मानिसहरूले आफूलाई धेरै सत्यताहरूले सुसज्जित गर्नुपर्छ, मानिसबाट परमेश्वरले चाहनुभएका मापदण्डहरू पूरा गर्नुपर्छ र साँचो रूपमा परमेश्वरको आज्ञापालन र आराधना गर्न सक्षम हुनुपर्छ। तब मात्र तिनीहरूले वास्तवमै मुक्ति पाउनेछन्। यदि तँ अझै पनि पहिले धर्मको हिस्सा हुँदाको जस्तै छस् भने, धर्मसिद्धान्तका केही शब्द पाठ गर्नु र केही मन्त्र जप्नु, केही असल व्यवहार र काम गर्नु, र कम्तीमा स्पष्ट देखिने निश्चित पापपूर्ण कुराहरूबाट बच्नु मात्रले परमेश्वरमाथिको तेरो विश्वासमा तँ सही मार्ग प्रवेश गरेको छस् भनेर देखाउँदैन। नियमहरू पछ्याउँदैमा तँ सही मार्गमा छस् भन्ने हुन्छ र? के यसको अर्थ तैँले सही छनोट गरिस् भन्ने हुन्छ र? यदि तेरो प्रकृतिभित्र भएका कुराहरू परिवर्तन हुँदैनन् भने, तैँलै अझै पनि परमेश्वरको प्रतिरोध गर्न र अन्तमा उहाँलाई चिढ्याउन सक्नेछस्। यो सबभन्दा ठूलो समस्या हो। यदि तैँले परमेश्वरमाथिको तेरो विश्वासमा रहेको यो समस्या समाधान गर्दैनस् भने, के तैँले साँचो रूपमा मुक्ति पाएको छस् भनेर भन्न सकिन्छ? मैले यसबाट ठ्याक्कै के भन्न खोज्दैछु? म चाहन्छु कि तिमीहरूले हृदयबाटै के बुझ भने परमेश्वरमाथिको विश्वासलाई उहाँको वचनबाट अलग गर्न सकिँदैन, न त यसलाई परमेश्वर स्वयम् वा सत्यताबाट नै अलग गर्न सकिन्छ। तैँले सही मार्ग चुन्नुपर्छ, अनि सत्यता र परमेश्वरको वचनमा प्रयास लगाउनुपर्छ। तैँले आंशिक वा साधारण बुझाइ मात्र हासिल गरेर हुँदैन, र मुख्य कुरा यही हो। आफूलाई मूर्ख बनाउनुले तँलाई हानि मात्रै गर्नेछ। तेरो विश्वासलाई तेरो कल्पनामा आधारित गर्नु राम्रो होइन। यदि तँ अन्तसम्म विश्वास गर्छस्, तर परमेश्वर तेरो हृदयमा हुनुहुन्न भने, यदि तँ उहाँको वचनका पृष्ठहरू छिटोछिटो पल्टाउँछस्, तर त्यसलाई पछि सम्झन सक्दैनस् भने, र यदि तेरो हृदयमा परमेश्वरका लागि ठाउँ छैन भने, तँ सकिइस्। “परमेश्वरमाथिको विश्वासलाई उहाँको वचनबाट अलग गर्न सकिँदैन” भन्नुको अर्थ के हो? के तिमीहरू यसलाई बुझ्छौ? के यसले “परमेश्वरमाथिको विश्वासलाई परमेश्वर स्वयम्‌बाट अलग गर्न सकिँदैन” भन्ने अभिव्यक्तिलाई खण्डन गर्दछ? यदि तेरो हृदयमा परमेश्वरका वचनहरू छैनन् भने, तेरो हृदयमा उहाँलाई कसरी राख्न सक्छस्? यदि तँ परमेश्वरमा विश्वास गर्छस्, तर तेरो हृदय उहाँ र उहाँको मार्गदर्शनबाट वञ्चित छ भने, त पूर्ण रूपमा सकिन्छस्। यदि तँ परमेश्वरको मापदण्डबमोजिम ससाना मामिला पनि सम्हाल्न सक्दैनस् भने, सिद्धान्तका ठूला मामिलामा परमेश्वरको मापदण्ड पूरा गर्न झनै सक्नेछैनस्। त्यसपछि तँसँग कुनै गवाही हुनेछैन, जुन समस्यायुक्त कुरा हो; यसले के प्रमाणित गर्दछ भने तँसँग केही पनि छैन र तैँले कुनै पनि सत्यता प्राप्त गरेको छैनस्।

यस्ता कतिपय विशेष मामिला हुन्छन्, जसको ठोस व्याख्या गर्न सकिँदैन। एक दिन पवित्र आत्माले तिमीहरूलाई अन्तर्दृष्टि दिनुभएपछि मात्र तिमीहरूले तिनलाई बुझ्न सक्षम हुनेछौ। अहिलेलाई, म ती कुराबारे केही शब्द मात्र भन्न सक्छु, जुन मानिसहरूलाई धेरै साधारण वा तर्कहीन लाग्न सक्ला, र मुख्य कुरा यही हो। के तिमीहरूलाई थाहा छ, विदेशीहरूले चीनमा परमेश्वरका चुनिएका मानिसहरूबारे के सोच्छन्? जब तिनीहरूले तिमीहरूलाई चीनमा परमेश्वरमाथि विश्वास गरेको र ख्रीष्टलाई पछ्याएको, यति धेरै सतावट र सङ्कष्ट भोगेको, परमेश्वरको वचन र काममा आनन्द लिएको, अनि यति धेरै कुराहरू प्राप्त गरेको देख्छन्, तब तिनीहरूले तिमीहरूको धेरै डाह गर्छन्! विदेशीहरूको एउटा इच्छा हुन्छ—तिनीहरू मनमनै सोच्छन्: “म पनि परमेश्वरको कामको अनुभव गर्न चाहन्छु। जस्तोसुकै कष्ट भोग्नु परे पनि, म पनि सत्यता प्राप्त गर्न चाहन्छु! म पनि ज्ञान र कदमा वृद्धि हुन चाहन्छु, तर दुर्भाग्यवश, म सही वातावरणमा छैनँ।” तिनीहरूलाई लाग्छ, चीनियाँहरू धेरै आशिषित् छन्, तर यसको बाबजुद, तिमीहरू अझै पनि तिनीहरू नै आशिषित् मानिस हुन् भनेर सोच्छौ र तिनीहरूको डाह गर्छौ। वास्तवमा, तिमीहरू आफूले पाएको सौभाग्यलाई हल्का रूपमा लिन्छौ। परमेश्वरले मानिसहरूको यो समूहलाई ठूलो रातो अजिङ्गरको देशमा पूर्ण पार्नुहुन्छ र तिनीहरूलाई यो कष्ट सहने अनुमति दिनुहुन्छ। यसलाई परमेश्वरको परम उत्कर्ष भन्न सकिन्छ! विगतमा परमेश्वरले भन्नुभएको थियो, “मेरो महिमालाई इस्राएलबाट पूर्वतिर लामो समय अघि नै ल्याइसकेको छु।” अब, के तिमीहरू यो अभिव्यक्तिको अर्थ बुझ्छौ? तिमीहरू भविष्यमा आफ्नो मार्गमा कसरी हिँड्नुपर्छ? तिमीहरूले सत्यतालाई कसरी पछ्याउनुपर्छ? तिमीहरूले सत्यतालाई नपछ्याइ पवित्र आत्माको काम कसरी प्राप्त गर्न सक्छौ र? यदि पवित्र आत्माले तिमीहरूमा काम गर्न बन्द गर्नुभयो भने, तिमीहरू अत्यन्त जोखिमपूर्ण स्थितिमा हुन्छौ। तिमीहरूले अहिले भोगिरहेको सानो कष्टको महत्त्व कति छ? के तिमीहरूलाई थाहा छ, यसले तिमीहरूका लागि के कुरा हासिल गर्नेछ? तिमीहरू कष्ट नभोगिकनै सत्यतालाई पछ्याउन सक्छौ र? के तिमीहरू यसरी सत्यता प्राप्त गर्न सक्छौ? के तिमीहरू साँचो गवाही दिन सक्छौ? यदि तिमीहरू यस्ता कुराहरू बुझ्न सक्छौ भने, तिमीहरूलाई कष्ट भोगिरहेको छु भन्ने महसुस नै हुनेछैन। तिमीहरूको कष्ट बढे पनि यो केही होइन जस्तो लाग्छ।

शरद, १९९९


के तँलाई मानवजातिप्रतिको परमेश्‍वरको प्रेम थाहा छ?

आखिरी दिनहरूमा, परमेश्‍वरको देखापराइ र काममा, मानवजातिप्रतिको उहाँको प्रेम कहाँ प्रकट हुन्छ? तिमीहरूले यो कामको हरेक चरण अनुभव गरेर त्यो देख्न सक्छौ। परमेश्‍वर आफ्नो कामको हरेक चरणमा निश्‍चित विधिहरूद्वारा बोल्नुहुन्छ, निश्‍चित अगमवाणीहरू गर्नुहुन्छ, र उहाँका निश्‍चित सत्यता र स्वभावहरू व्यक्त गर्नुहुन्छ, र मानिसहरूले ती सबैमा प्रतिक्रिया दिन्छन्। अनि, मानिसहरूको प्रतिक्रिया कस्तो हुन्छ? तिनीहरूमध्ये कोही पनि परमेश्‍वरप्रति आज्ञाकारी हुँदैनन्, र तिनीहरूमध्ये कसैले पनि सक्रिय रूपमा सत्यता पछ्याउने वा उहाँको काम स्वेच्छासाथ स्विकार्ने गर्दैनन्। तिनीहरू सबै नकारात्मक, प्रतिरोधी र शत्रुतापूर्ण, अनि इन्कार र अस्वीकार गर्ने हुन्छन्। तथापि, परमेश्‍वरले सधैँ आफ्नो काम जारी नै राख्नुभएको छ, र मानिसहरूप्रतिको उहाँको प्रेम परिवर्तन हुँदैन। मानिसहरूको मनोवृत्ति जस्तोसुकै भए पनि, चाहे तिनीहरूले इन्कार गरे पनि वा अनिच्छापूर्वक स्विकारे पनि वा तिनीहरू अलिअलि मात्र परिवर्तित भए पनि, परमेश्‍वरको प्रेम परिवर्तन हुँदैन, उहाँको कामका चरणहरू कहिल्यै भङ्ग हुँदैनन्। यो मानिसहरूप्रति उहाँको प्रेमको प्रकटीकरण हो। साथै, परमेश्‍वरले हरेकपटक कामको एक चरण पूरा गर्नुहुँदा, मानिसहरूले जस्तोसुकै व्यवहार गरे पनि, तिनीहरूप्रतिको उहाँको प्रेम परिवर्तन हुँदैन; उहाँ अझै पनि आफ्नो काम गर्न र मानिसहरूलाई मुक्ति दिन जारी राख्नुहुन्छ। भविष्यमा कामको हरेक चरणमा, मानिसहरूलाई न्याय र खुलासा गर्ने परमेश्‍वरका वचनहरू अझ गहन र अझ मर्मस्पर्शी, र तिनीहरूको वर्तमान स्थितिप्रति अझ निर्दिष्ट हुनेछन्। उहाँले विभिन्‍न कुराहरू बोल्नुहुनेछ र ती कुराहरूले मानिसहरूलाई अझ राम्रोसँग उहाँलाई बुझ्ने र बोध गर्ने, र उहाँको इच्छालाई अझ राम्रोसँग ग्रहण गर्ने तुल्याउनेछन्, अनि मानिसहरू उहाँ अझै पनि मानवजातिलाई प्रेम गर्नुहुन्छ भनी देख्न सक्षम हुनेछन्। मानिसहरूले सधैँ नकारात्मक वा प्रतिरोधपूर्ण प्रतिक्रिया दिएका भए पनि, कामको हरेक चरणमा तिनीहरूले सधैँ यस्तो प्रतिक्रिया दिएका भए पनि, परमेश्‍वरले सधैँ बोल्न र काम गर्न जारी राख्नुभएको छ, र आज पनि मानिसहरूप्रतिको उहाँको प्रेम परिवर्तित भएको छैन। त्यसकारण, मानवजातिको लागि परमेश्‍वरले गर्नुभएको हरेक काम प्रेम हो, यसमा कुनै शङ्का छैन। केही मानिसहरू भन्छन्, “यदि यो सबै प्रेम हो भने, किन परमेश्‍वरले मानिसहरूलाई घृणा नै गर्नुहुन्छ झैँ गरी न्याय र सजाय गर्नुहुन्छ? कसरी उहाँले मानिसहरूलाई मृत्युको परीक्षाबाट गुज्रन दिन सक्नुहुन्छ?” त्यो सही हो, परमेश्‍वरसँग मानवजातिको लागि जे छ त्यो सब प्रेम हो! परमेश्‍वरले मानिसहरूलाई सत्यता बुझाउन, र तिनीहरूलाई पश्‍चात्ताप गर्ने र सुध्रने अनि उहाँको स्वभाव जान्ने तुल्याउन तिनीहरूको अवज्ञामाथि न्याय र सजाय गर्नुहुन्छ, ताकि तिनीहरूले उहाँको डर मान्न र आज्ञापालन गर्न सकून्। केही मानिसहरूमा अझै पनि केही प्रतिरोध भए पनि, परमेश्‍वरले मानिसहरूलाई मुक्ति दिने आफ्नो प्रयास अलिकति पनि फितलो पार्नुभएको छैन, न त तिनीहरूलाई त्याग्नु नै भएको छ। यही नै परमेश्‍वरको महान् प्रेम हो।

सेवा-कर्ताहरूको परीक्षाको दौरान, धेरै मानिसहरू यति नकारात्मक र चिन्तित भए कि तिनीहरूले स्वर्ग र पृथ्वीलाई पुकारे र यस्तो सोच्दै, विरोधमा समेत चिच्याए, “परमेश्‍वरमा यत्तिका वर्ष विश्‍वास गरेपछि र यत्तिका कष्ट भोगेपछि पनि म कसरी सेवाकर्ता भएको हुन सक्छु? मैले चाहेको यस्तो होइन!” मानिसहरू असन्तुष्ट थिए र तिनीहरूले कुरा बुझेनन्, तर परमेश्‍वरले तिनीहरूलाई बुझ्नुभयो, र के त्यो प्रेम थिएन र? परमेश्‍वरको प्रेममा मानिसहरूप्रतिको बुझाइ, तिनीहरूको सारप्रतिको सूक्ष्म अन्तर्दृष्टि, र तिनीहरूप्रतिको पूर्ण बुझाइ समावेश हुन्छ। उहाँ कुनै पनि अन्योल, ढोंग, वा झूटोपन बिना नै प्रेम गर्नुहुन्छ। उहाँको प्रेम वास्तविक र साँचो छ। तँसँग जहाँ कमीकमजोरी र ज्ञान वा बुझाइको कमी हुन्छ, त्यहाँ उहाँले तँलाई कृपा गर्नुहुन्छ, प्रेम गर्नुहुन्छ, र सधैँ उत्प्रेरित गर्नुहुन्छ। सेवा-कर्ताको रूपमा मानिसहरूले जतिसुकै अनिच्छुक वा असन्तुष्ट महसुस गरे पनि, तिनीहरूको भ्रष्टता र अनाज्ञाकारिताको कारण परमेश्‍वरले मानिसहरूलाई कहिल्यै त्याग्नुभएन। उहाँले सधैँ बोल्नुभयो, मानिसहरूलाई भरणपोषण र सहयोग गर्नुभयो, र केही महिनाको शोधनद्वारा, तिनीहरूको भ्रष्टता खुलासा गर्नुभयो र तिनीहरूको कुरूप अवस्थाबारे सचेत गराउनुभयो। के यी तीन महिनाको दौरान परमेश्‍वरमा मानिसहरूप्रति प्रेम थियो? यदि नभएको भए, उहाँले तेरो तर्फ कहिल्यै ध्यान दिनुहुन्थेन। सेवा-कर्ताको परीक्षाको दौरान, केही मानिसहरूलाई निष्कासित गरियो, र ती मानिसहरू साँच्चै नै गैरविश्‍वासी थिए। आफू सेवा-कर्ता भएको सुन्नेबित्तिकै तिनीहरू नकारात्मक भए र केही महिनापछि त तिनीहरूले सहनै सकेनन्। तँ परमेश्‍वरलाई पछ्याउँदा सेवाकर्ता बन्न र कष्ट भोग्न अनिच्छुक थिइस्, तर जब तँलाई त्यहाँ आशिष्‌हरू पाइन्छ भनेर भनियो, तँ खुसी र अझ उन्माद भइस्। यदि परमेश्‍वरसँग प्रेम नभएर घृणा मात्रै भएको भए, र उहाँले मानिसहरूमा यस्तो भ्रष्टता खुलासा भएको देख्नुभएको भए, उहाँले तिनीहरूलाई हटाइनुपर्थ्यो। तीन महिने शोधन बिलकुलै पनि धेरै लामो हुँदैन। म किन त्यो बिलकुलै पनि धेरै लामो हुँदैन भन्छु त? किनभने त्यो त मानिसहरूले सहन सक्नेजतिको मात्र समयावधि हो। यदि यो अलिकति पनि लामो भएको भए, मानिसहरूले सहन सक्ने थिएनन्। मानिसहरूले सधैँ भजन गाउने, भेलामा उपस्थित हुने र सङ्गति गर्ने गरेका भए पनि, तिनीहरू ती कुराहरूको आनन्द लिएर मात्र निश्‍चय नै दृढतापूर्वक खडा हुन सक्ने थिएनन्। त्यसैकारण, परमेश्‍वरले मानिसहरूलाई प्रारम्भमै आफ्ना मानिसहरू बनाउनुभयो, र यसमा उहाँको प्रेम पनि समावेश छ। परमेश्‍वरले मानिसहरूलाई प्रभावित गर्न र थामेर राख्न आफ्नो हृदय र प्रेम प्रयोग गर्नुहुन्छ, र यो प्रेमको प्रकटीकरण पनि हो। हामीले यो समय छनौटमा पनि परमेश्‍वरको प्रेम देख्न सक्छौँ। उहाँ एक दिन पनि ढिलाइ गर्नुहुन्न, बोल्ने समय हुनेबित्तिकै बोलिहाल्नुहुन्छ। यदि उहाँले केही महिना ढिलाइ गर्नुभएको भए, केही मानिसहरू बिस्तारै पछि हट्नेथिए। कुनै ढिलाइ वा झुलाइबिना मानिसहरूको वास्तविक अवस्थाअनुसार काम गर्नुहुने उहाँ नै हुनुहुन्छ। परमेश्‍वर सबैलाई विशेष ध्यान दिनुहुन्छ, र उहाँले मानिसहरूलाई मुक्ति दिनुहुँदै गर्दा, अन्त्यसम्म तिनीहरूप्रति जिम्मेवार रहनुहुन्छ। तर केही मानिसहरूमा सङ्कल्प वा दृढताको कमी थियो र तिनीहरू आफै पछि हटे। ती मानिसहरूले छोडिजानुअघि, पवित्र आत्माले केहीलाई विशेष रूपमा उत्प्रेरित गर्नुभयो र तिनीहरूलाई बस्न आग्रह गर्नुभयो, तिनीहरूलाई राख्नै नसक्ने अवस्था आएपछि मात्र माया मार्नुभयो। परमेश्‍वरले मानिसहरूलाई धेरै प्रेम गर्नुभयो, तर मानिसहरू उहाँको प्रेमको योग्य थिएनन्। परमेश्‍वरले पछि हटिसकेका र उहाँले अब प्रेम गर्न नसक्नुहुने केही मानिसहरूप्रतिको उहाँको प्रेम घृणामा परिणत भयो र तिनीहरूजस्ता मानिसहरूसँग त्यसउप्रान्त उहाँको कुनै सरोकार रहेन। परमेश्‍वरको कामको चरण र समयको कुरा गर्नुपर्दा, हरेक चरणको लागि कति समय लाग्छ, हरेक चरणमा कति वचनहरू बोलिन्छन्, कुन भाव र विधि प्रयोग गरिन्छ, र मानिसहरूलाई कुरा बुझाउन कुन सत्यताहरू प्रयोग गरिन्छ, यी सबै कुराहरूमा परमेश्‍वरको असल अभिप्राय र कडा परिश्रम समावेश छन्, र ती सबै उहाँका सटीक प्रबन्ध र योजनाहरू हुन्। परमेश्‍वरले आफ्नो बुद्धि प्रयोग गरेर मानवजातिलाई डोऱ्याउन र अगुवाइ गर्न, मानिसहरूको भरणपोषण र सेवा गर्न, मानिसहरूलाई अलिअलि गर्दै खुवाउन र तिनीहरूलाई हातमा हात मिलाउँदै आजको दिनसम्म डोऱ्याइल्याउन, सँधै सत्यता व्यक्त गरिरहनुभएको छ। यो अनुभव भएको जोकोहीलाई अहिलेसम्म यसको केही ज्ञान भइसकेको हुन्छ र उसले आफ्नो अनुभवको केही गवाही दिन सक्छ। यो चरणबद्ध प्रक्रिया अझै पनि तिनीहरूको सम्झनामा ताजै छ, र यसमा रहेको प्रेमलाई शब्दमा व्यक्त गर्न सकिँदैन। मानिसहरूप्रतिको परमेश्‍वरको प्रेम यति गहिरो छ कि मानिसहरू यसलाई पूर्ण रूपमा बुझ्न वा स्पष्ट रूपमा शब्दहरूमा व्यक्त गर्न कहिल्यै सक्षम हुनेछैनन्। परमेश्‍वरको काम गर्ने समय-छनौटबाट हामी मानिसहरूप्रति उहाँको प्रेम कति गहिरो छ भन्ने कुरा देख्न सक्छौँ। उहाँ हरेक सानोसानो कुरामा होसियार हुनुहुन्छ, शोधनले धेरै समय लिएमा मानिसहरू पछि हट्नेछन् र उहाँलाई छोडेर जानेछन् भन्ने डरले उहाँ शोधनलाई लामो समय लिन दिनुहुन्न। उहाँको प्रेमले मानिसहरूलाई बलियोसँग बाँध्छ र अलिकति पनि फितलो छोड्दैन। यसको साथै, सजाय र न्यायको कामका चरणहरूमा परमेश्‍वरले सटीक नियन्त्रण पनि गर्नुभएको थियो। यदि उहाँले अर्को तरिका थप्नुभएको भए, मानिसहरूलाई उहाँले तिनीहरूलाई धोका दिइरहनुभएको र छलिरहनुभएको छ भन्ने महसुस हुनेथियो, र कद पर्याप्त नै नभएको बेला तिनीहरू सम्भवतः पछि हट्ने थिए। त्यसैले तीन महिनाको शोधनपछि, परमेश्‍वरले सेवा-कर्ताहरूलाई आफ्ना मानिसहरूमा परिणत गर्न फेरि बोल्नुभयो, र सबै मानिसहरू खुसी भए। तिनीहरू यति उत्साहित थिए कि परमेश्‍वर कति बुद्धिमान्‌ र असल हुनुहुन्छ भन्ने देखेर तिनीहरूको आँखाबाट आँसु बग्यो। धेरै महिनाको शोधनपछि, मानिसहरूले वास्तवमै तिनीहरू सेवा-कर्ता भएको विश्‍वास गरे। तिनीहरूले सोचे, “हामीसँग कुनै असल गन्तव्य छैन। अब परमेश्‍वरले हामीलाई चाहनुहुन्न। हामी पूर्णतया आशारहित छौँ।” यदि त्यसबेलाको त्यो वातावरणमा, मैले मानिसहरूलाई मर्न दिन्‍नँ भनेको भए, मलाई कसैले पनि पत्याउने थिएन। तिनीहरूले यदि परमेश्‍वरले त्यसो भनिसक्नुभएको भए, त्यो तथ्य हुनैपर्छ भन्ने विश्‍वास गरे। यद्यपि, तीन महिनापछि मैले वचनहरूको अर्को अध्याय व्यक्त गरेँ र सेवा-कर्ताहरूको रूपमा तिनीहरूको परीक्षा समाप्त पारेँ। मानव स्वभावलाई शैतानले भ्रष्ट तुल्याएको भए पनि मानिसहरू कहिलेकाहीँ बालकहरूजस्तै एकदमै निर्दोष हुन्छन्। मानिसहरू परमेश्‍वरको अगाडि सधैँ बालकजस्तै हुन्छन् भनेर किन भनिन्छ? मानिसहरूको दृष्टिकोणबाट, सबै मानिसहरू भ्रष्ट र पतित भएजस्तो देखिन्छ, तर परमेश्‍वरको दृष्टिकोणबाट, मानिसहरू सधैँ बालक रहिआएका छन्, र तिनीहरू सबै नै विशेष गरी सोझा र निर्दोष छन्। त्यसकारण, परमेश्‍वरले मानिसहरूलाई शत्रुहरूजस्तै व्यवहार गर्नुहुन्न, बरु उहाँको मुक्ति र उहाँको प्रेमको लक्षित पात्रको रूपमा व्यवहार गर्नुहुन्छ।

मानिसहरूप्रतिको परमेश्‍वरको प्रेम तिनीहरूलाई अनुग्रह प्रदान गरिरहनु वा मानिसहरूले कल्पेझैँ आशिष्‌का वचनहरू वा तिनीहरूले सुन्न चाहने कुराहरू बोल्‍नु होइन। यो त सत्यता व्यक्त गर्नु र मानिसहरूलाई तिनीहरूको भ्रष्टताबाट शुद्ध पार्नु, शैतानको प्रभावबाट मुक्ति दिनु र उहाँको आशिष्‌ र प्रतिज्ञा प्राप्त गर्न योग्य बनाउनु हो। परमेश्‍वरको साँचो प्रेम त्यही हो। परमेश्‍वरले मानिसहरूको भ्रष्टता खुलासा गर्नुहुन्छ र तिनीहरूलाई वास्तवमै मननपर्ने वचनहरूद्वारा न्याय र निन्दा गर्नुहुन्छ। यी वचनहरूले तिनीहरूको हृदयलाई छेड्ने र तिनीहरूलाई पीडा दिने पनि गर्छन्। न्यायका केही वचनहरूले परमेश्‍वर मानिसहरूलाई वास्तवमै घृणा गर्नुहुन्छ झैँ गरी दोष वा श्राप दिएजस्तो देखिन्छ, तर यो सबै कुराको वास्तविक सन्दर्भ हुन्छ। यो पूर्णतया तथ्यसँग मेल खान्छ, र यो अतिरञ्‍जित छैन। परमेश्‍वरले मानिसहरूको भ्रष्ट सारअनुसार बोल्‍नुहुन्छ, र यसलाई जान्‍नको लागि मानिसहरूले केही समय यसलाई अनुभव गर्नुपर्छ। यी कुराहरू भन्‍नुको पछाडि परमेश्‍वरको उद्देश्य मानिसहरूलाई परिवर्तन गर्नु र तिनीहरूलाई मुक्ति दिनु हो। परमेश्‍वरले त्यसरी बोल्‍नुभयो भने मात्रै उहाँले सर्वोत्तम परिणामहरू हासिल गर्न सक्‍नुहुन्छ। तैँले बुझ्नुपर्छ कि परमेश्‍वरका सावधानीपूर्ण प्रयत्‍नहरू पूर्णतया मानिसहरूलाई मुक्ति दिनका लागि हुन् र ती सबै उहाँको प्रेमको मूर्तरूप हुन्। तैँले परमेश्‍वरको कामको बुद्धि वा कामका चरण र विधिहरू हेरे पनि, वा यसको समयअवधि वा उहाँको सटीक बन्दोबस्त र योजनाहरू हेरे पनि, यो सबैमा प्रेम समावेश छ। यहाँ, एउटा उदाहरण छ। सबै आमाबुबाहरूसँग तिनीहरूका छोराछोरीको लागि प्रेम हुन्छ, र छोराछोरीलाई सही मार्गमा हिँडून् भनेर तिनीहरू सबैले धेरै काम गर्छन्। जब तिनीहरूले आफ्ना छोराछोरीहरूमा त्रुटिहरू फेला पार्छन्, तिनीहरू धेरै नम्र भएर बोलेमा छोराछोरीहरूले नसुन्लान् र परिवर्तन नहोलान् भन्ने चिन्ता गर्छन्, तर तिनीहरू धेरै कठोर भएर बोलेमा छोराछोरीहरूको आत्मसम्मानमा चोट पुग्ला र तिनीहरूले सहन नसक्लान् भन्ने पनि चिन्ता गर्छन्। तिनीहरूले आफ्ना छोराछोरीको दृष्टिकोणबाट यसरी विचार गर्न सक्‍नु भनेको पूर्णतया प्रेमद्वारा नियन्त्रित कुरा हो, र यसरी तिनीहरू यसमा धेरै परिश्रम लगाउँछन्। छोराछोरीहरू सबैले आफ्ना आमाबाबुको प्रेम अनुभव गरेकै होलान्। प्रेम केवल कोमलता र विचारशीलता मात्र होइन, कडा सजाय पनि हो। परमेश्‍वरद्वारा मानवजातिलाई मुक्ति दिइने कुरा त झनै प्रेमद्वारा नियन्त्रित र प्रेममा आधारित हुन्छ, त्यसैले उहाँले भ्रष्ट मानवजातिलाई मुक्ति दिन आफूले सकेजति गर्नुहुन्छ। उहाँले केवल काम सक्काउनको लागि काम गर्नुहुन्न, बरु सटीक योजनाहरू बनाउनुहुन्छ, र चरणबद्ध रूपमा बोल्दै र काम गर्दै जानुहुन्छ। उहाँको कामको समय र स्थान, उहाँले बोल्नुहुने भाव र तरिका, र उहाँले गर्नुहुने काम…, यी प्रत्येकले उहाँको प्रेम प्रकट गर्छन् र यी प्रत्येकले नै मानवजातिको लागि उहाँको प्रेम असीम र अमाप्य छ भनेर प्रचुर रूपमा देखाउँछन् भनेर भन्न सकिन्छ। सेवा-कर्ताहरूको परीक्षामा धेरै मानिसहरूले विद्रोही शब्दहरू बोले वा केही गुनासोहरू गरे, तर यसैको कारण परमेश्‍वरले मानिसहरूलाई नराम्रो सोच्‍नुभएन, न त तिनीहरूमध्ये कसैलाई यसको लागि सजाय नै दिनुभयो। उहाँ मानिसहरूलाई प्रेम गर्नुहुन्छ, त्यसैले उहाँ सबै कुरामा सहनशील हुनुहुन्छ। यदि परमेश्‍वरसँग कुनै प्रेम नभएको भए, र घृणा मात्रै भएको भए, उहाँले धेरै पहिले नै सबैलाई दोषी ठहराइसक्‍नुहुन्थ्यो। तर परमेश्‍वरसँग प्रेम भएको हुनाले, उहाँले यी कुराहरूबारे धेरै सोच्‍नुहुन्‍न, उहाँ मानिसहरूप्रति सहनशील रहनुहुन्छ, र उहाँले तिनीहरूका कठिनाइहरू बुझ्‍न सक्‍नुहुन्छ, र उहाँले गर्नुहुने सबै कुरा प्रेमद्वारा नियन्त्रित हुन्छ। परमेश्‍वरले मात्रै मानिसहरूलाई बुझ्‍नुहुन्छ, र तँ आफैले समेत आफूलाई बुझ्दैनस्। ध्यान दिएर फेरि विचार गर्, के यो साँचो होइन र? कतिपय मानिसहरू परीक्षा सामना गर्दा, यो र त्यो कुराबारे गुनासो गर्छन्। मानिसहरू नचाहिँदो कुरामा चिन्तित हुन्छन्, र तिनीहरू आशिष्‌हरूमा बाँचे पनि तिनीहरूलाई यसको पत्तो हुँदैन। स्वर्गबाट पृथ्वीमा झरेर परमेश्‍वरले कति धेरै कष्ट भोग्‍नुभएको छ त्यो कसैले थाहा पाउन सक्‍दैन। परमेश्‍वर यति महान् हुनुहुन्छ; उहाँले मानव बन्‍नको लागि, त्यति महत्त्वहीन र तुच्छ मानव, त्यति अपमानित व्यक्ति बन्‍नको लागि, उहाँले कति ठूलो कष्ट सहनुपर्‍यो होला! एउटा सांसारिक उदाहरण यसप्रकार छ। एउटा असल सम्राटले आफ्नो प्रजालाई आफ्नो सन्तानलाई झैँ प्रेम गर्छ। सर्वसाधारणको पीडा कम गर्नको लागि ऊ सादा पोसाकमा साधारण व्यक्तिको रूपमा तिनीहरूमाझ तिनीहरूका कठिनाइहरू जाँच्‍न र बुझ्‍न जान्छ। उसको हैसियतको आधारमा, सर्वसाधारणको हैसियतमा झर्नु आफैमा अपमानजनक कुरा हो। उसले साधारण मानिसझैँ जिउनुपर्छ, र ऊ सम्राट हो भनेर नचिन्ने मानिसहरूले उसलाई साधारण व्यक्तिझैँ व्यवहार गर्नेछन्। मानिसहरूमाझ धेरै खतराहरू हुन्छन्, कतिले सम्राटलाई मार्न वा सत्ता कब्जा गर्न खोजिरहेका हुन्छन् भन्ने कसैलाई थाहा हुँदैन, त्यसैले ऊ मानिसहरूको अवस्था बुझ्न तिनीहरूमाझ जाँदा थप सतर्क हुनु आवश्यक हुन्छ। उसको हैसियत र ओहोदाअनुसार उसले यस्तो पीडा वास्तवमा भोग्नैनपर्ने भएकोले, ऊ यसो गर्न कसरी सक्षम हुन्छ? ऊ त बस् एक असल सम्राट बन्न र आम मानिसहरूको लागि साँच्चै केही गर्न चाहन्छ। अनि, परमेश्‍वरले आखिरी दिनहरूमा मानवजातिलाई पूर्णतया मुक्ति दिन चाहनुहुन्छ, र उहाँले आज यसरी मानवजातिलाई खुलासा र न्याय गर्ने हदसम्म उहाँको व्यवस्थापन योजना पुगेको छ। परमेश्‍वरले मानवजातिलाई प्रेम गर्नुहुन्छ, त्यसैले मानवजातिलाई मुक्ति दिनुहुन्छ। उहाँले मानवजातिलाई प्रेम गर्नुहुने भएकोले नै र उहाँ प्रेमद्वारा प्रेरित र उत्प्रेरित हुनुभएकोले नै मानवजातिलाई मुक्ति दिन उहाँ देह बन्नुहुन्छ र व्यक्तिगत रूपमा सिंहको ओडारमा जानुहुन्छ। परमेश्‍वरले मानवजातिलाई प्रेम गर्नुहुने भएकोले नै उहाँ यसो गर्न सक्षम हुनुहुन्छ। यो भ्रष्ट मानवजातिलाई मुक्ति दिनको निम्ति देह बन्न परमेश्‍वरले अपार अपमान सहनु उहाँको प्रेम एकदमै महान्‌ छ भन्ने कुराको पूर्ण प्रमाण हो। परमेश्‍वरको वचनका हरफहरूमा अर्ती, सान्त्वना, प्रोत्साहन, सहनशीलता, धैर्यता, अनि अझै धेरै न्याय, सजाय, श्राप, सार्वजनिक खुलासा, आश्‍चर्ययुक्त प्रतिज्ञाहरू छन्। विधि जुनसुकै भए पनि, त्यो प्रेमद्वारा नियन्त्रित हुन्छ, र यो उहाँको कामको सार हो। आज तिमीहरू सबैसँग उहाँको प्रेमबारे केही ज्ञान छ, तर यो त्यति गहिरो छैन। यस ज्ञानमा मानव कल्पना मिसिएको छ, र तिमीहरूले उहाँको प्रेमबारे जे-जति अनुभव गर्न सक्छौ, त्यो सीमित छ। पछि तिमीहरूले अझै केही वर्ष बिताएपछि, यो प्रेम कति गहिरो र महान्‌ छ, कसरी यो मानव भाषामा वर्णन गर्न नसकिने छ भनेर महसुस गर्नेछौ। जब मानिसहरूले परमेश्‍वरको प्रेमबारे थाहा पाउँछन्, तिनीहरूसँग उहाँप्रति प्रेमको हृदय हुन थाल्छ। यदि मानिसहरूसँग परमेश्‍वरको निम्ति कुनै प्रेम छैन भने, तिनीहरूले कसरी उहाँको प्रेमको ऋण तिर्न सक्छन्? यदि तैँले आफ्‍नो जीवन नै अर्पन्थिस् भने पनि, तैँले अझै पनि परमेश्‍वरको प्रेमको ऋण तिर्न सक्‍ने थिइनस्। अझै केही वर्षहरू बिताउँदै जाँदा, तिमीहरूले परमेश्‍वरको प्रेम के हो भनेर थाहा पाउनेछौ। तब तिमीहरूले आफ्नो अहिलेको अवस्था र प्रकटीकरणहरूलाई फर्केर हेर्दा, अत्यन्तै पछुतो महसुस गर्नेछौ, र तिमीहरू परमेश्‍वरको सामु ढल्नेछौ। आज धेरैजसो मानिसहरू किन परमेश्‍वरलाई यति नजिकबाट र यति उत्सुकतासाथ पछ्याउँछन्? किनभने तिनीहरूलाई परमेश्‍वरको प्रेमबारे थाहा छ र तिनीहरू परमेश्‍वरको काम मानवजातिलाई मुक्ति दिनु हो भनेर बुझ्छन्। यसबारे सोच, समय-छनौटको कुरामा परमेश्‍वरको काम अविश्‍वसनीय रूपमा सटीक छ, बिनाकुनै ढिलाइ यो एक चरणबाट अर्कोमा अघि बढ्छ। उहाँ किन ढिलाइ गर्नुहुन्न? मानवजातिलाई मुक्ति दिन। उहाँ सकेसम्म धेरै मानिसहरूलाई मुक्ति दिन चाहनुहुन्छ, र उहाँ मुक्ति दिन सकिने एक जनालाई पनि गुमाउन चाहनुहुन्न, जबकि मानिसहरू आफैले आफ्नो नियतिको वास्ता गर्दैनन्। त्यसकारण, संसारमा तिनीहरूलाई सबैभन्दा बढी प्रेम कसले गर्छ भनेर पनि थाहा छैन। तँ आफैलाई प्रेम गर्दैनस् र आफ्नो जीवनको मोल वा कदर गर्न जान्दैनस्, र परमेश्‍वरले मात्र मानिसहरूलाई सबैभन्दा बढी प्रेम गर्नुहुन्छ। थोरै मानिसहरू मात्र परमेश्‍वरको प्रेम अनुभव गर्न सक्षम हुन्छन्, तर धेरै मानिस अझै पनि त्यो अनुभव गर्न बाँकी छन्। तिनीहरू आफूलाई प्रेम गर्नु अझ भरपर्दो हुन्छ भन्ने विश्‍वास गर्छन्, तर आफैलाई गर्ने प्रेम कस्तो हुन्छ भन्ने कुराको स्पष्ट बुझाइ तिनीहरूसँग हुनुपर्छ। के मानिसहरूले आफूलाई प्रेम गरेर आफैलाई मुक्ति दिन सक्छन्? परमेश्‍वरको प्रेमले मात्र मानिसहरूलाई मुक्ति दिन सक्छ, त्यो मात्र साँचो प्रेम हो, र पछि तैँले बिस्तारै साँचो प्रेम के हो भन्ने अनुभव गर्नेछस्। यदि परमेश्‍वर काम गर्न र मानिसहरूलाई आमनेसामने रूपमा डोऱ्याउन, तिनीहरूसँग दिनरात अन्तरक्रिया गर्न र जिउनको लागि देह नबन्नुभएको भए, तिनीहरूले सजिलै परमेश्‍वरको प्रेम चिन्न सक्ने थिएनन्। यदि परमेश्‍वर देहधारी नबन्नुभएको भए र उहाँले यति धेरै सत्यताहरू व्यक्त नगर्नुभएको भए, मानिसहरूले उहाँलाई कहिल्यै चिन्न सक्ने थिएनन्, र उहाँको प्रेमबारे कसैले थाहा पाउने थिएन।

परमेश्‍वर र मान्छेको प्रकार एउटै होइन, र दुवै दुई फरक संसारमा जिउँछन्। मान्छेले परमेश्‍वरको भाषा बुझ्‍न सक्दैन, उहाँका विचारहरू बुझ्न सक्‍नु त झन् परै जाओस्। परमेश्‍वरले मात्रै मानिसहरूलाई बुझ्‍नुहुन्छ, तर तिनीहरू उहाँलाई बुझ्‍न असक्षम हुन्छन्। परमेश्‍वरले देह बनेर र प्रकारमा मानवजस्तै (बाहिरी रूपमा उस्तै देखिने) बनेर अनि मानिसहरूलाई मुक्ति दिन धेरै अपमान र पीडा सहेर मात्र तिनीहरूलाई उहाँको काम बुझ्‍न र जान्‍न सक्‍ने तुल्याउन सक्‍नुहुन्छ। परमेश्‍वर मानिसहरूलाई मुक्ति प्रदान गर्न किन कहिल्यै छोड्नुहुन्‍न? के यो मानिसहरूप्रतिको उहाँको प्रेमको कारणले गर्दा नै होइन र? उहाँले मानवजातिलाई शैतानले भ्रष्ट तुल्याएको देख्‍नुहुन्छ, र उहाँले तिनीहरूलाई त्यसै जान दिन वा छाड्न सक्‍नुहुन्‍न। यही कारणले गर्दा उहाँसँग व्यवस्थापन योजना भएको हो। यदि मानिसहरूले कल्पेजस्तै परमेश्‍वरले रिस उठ्नेबित्तिकै मानवजातिलाई नष्ट गर्नुहुन्थ्यो भने, तिनीहरूलाई मुक्ति दिनको लागि उहाँले आज जे-जस्तो पीडा सहनुहुन्छ त्यस्तो पीडा सहनुपर्ने जरुरी नै हुन्थेन। अनि, ठ्याक्‍कै भन्दा, देह बनेर परमेश्‍वरले सहनुभएको यही पीडाले नै उहाँको प्रेम पनि प्रकट गरेको छ। त्यसपछि मात्रै अलिअलि गर्दै उहाँको प्रेम मानवजातिले पत्ता लगाउँदै गरेको र सबै मानिसहरूलाई थाहा हुँदै गएको छ। यदि यसप्रकारको काम आज अस्तित्वमा नभएको भए, मानिसहरूले स्वर्गमा एउटा परमेश्‍वर हुनुहुन्छ र उहाँसँग मानवजातिको निम्ति प्रेम छ भनेर मात्रै जान्‍ने थिए। त्यो धर्मसिद्धान्त मात्रै हुन्थ्यो, र मानिसहरूले परमेश्‍वरको साँचो प्रेमलाई कहिल्यै अवलोकन र अनुभव गर्न सक्दैनथे। परमेश्‍वरले देहमा गर्नुहुने काममार्फत मात्रै मानिसहरूसँग उहाँको बारेमा साँचो बुझाइ हुन सक्छ। यो बुझाइ अस्पष्ट वा खोक्रो वा केवल धर्मसिद्धान्तका शब्दहरू हुँदैन, बरु ठोस र वास्तविक हुन्छ, किनभने परमेश्‍वरले मानवजातिलाई दिनुहुने प्रेम अत्यन्तै फाइदाजनक हुन्छ। यो काम उहाँले देहमा रहेर मात्रै गर्न सक्‍नुहुन्छ, तर पवित्र आत्माले गर्न सक्‍नुहुन्‍न। प्रभु येशूले मानिसहरूलाई दिनुभएको प्रेम कति महान् थियो? उहाँ भ्रष्ट मानवजातिलाई मुक्ति दिन क्रूसमा टाँगिनुभयो, र तिनीहरूको लागि अनन्त पापबलि बन्‍नुभयो। क्रूसमा नटाँगिउन्जेलसम्म मानवजातिको छुटकाराको काम गर्न उहाँ आउनुभयो। यो प्रेम कति अपार छ। परमेश्‍वरको काम कति अनमोल छ। कतिपय मानिसहरूले देहधारी परमेश्‍वरबारे सधैँ केही निश्‍चित धारणाहरू राख्छन्, र त्यो तिनीहरूको गल्ती हो। तँ किन सधैँ यी धारणाहरू राख्छस्? परमेश्‍वर देहधारी नबन्‍नुभएको भए, परमेश्‍वरमाथिको मानिसहरूको विश्‍वास खोक्रो र अवास्तविक, रित्तो शब्द मात्रै हुन्थ्यो, र तिनीहरू आफ्नो विश्‍वासको बाबजुद आखिरमा नष्ट भइछाड्थे! मानवजातिप्रतिको परमेश्‍वरको प्रेम मुख्यतः उहाँले देहमा हुँदा गर्नुभएको कार्य, मानिसहरूलाई व्यक्तिगत रूपमा मुक्ति दिने, तिनीहरूसँग आमनेसामने भई कुरा गर्ने र तिनीहरूसँग आमनेसामने भई जिउने कार्यमा प्रकट हुन्छ। यसमा अलिकति पनि दुरी छैन, र यसमा कुनै देखावटीपन छैन; यो वास्तविक छ। मानवजातिलाई मुक्ति दिने उहाँको कार्य त्यस्तो हुनु, र त्यसको लागि उहाँ देह बन्‍न र मानिसहरूसँग पीडामा वर्षौँ बिताउन सक्‍नु भनेको पुराको पुरा मानवजातिप्रतिको उहाँको प्रेम र दयाकै कारण हो। मानवजातिप्रतिको परमेश्‍वरको प्रेम सर्तरहित छ र यसले कुनै माग गर्दैन। यसको सट्टामा, उहाँले तिनीहरूबाट के प्राप्त गर्न सक्‍नुहुन्छ? परमेश्‍वरप्रति मानिसहरू रुखो छन्। कसले परमेश्‍वरलाई परमेश्‍वरको रूपमा व्यवहार गर्न सक्छ? मानिसहरूले परमेश्‍वरलाई अलिकति आरामसमेत दिँदैनन्, र उहाँले आजको दिनसम्‍म मानवजातिबाट साँचो प्रेम प्राप्त गर्नुभएकै छैन। परमेश्‍वरले निस्स्वार्थ रूपमा दिइरहनुहुन्छ र निस्स्वार्थ रूपमा भरणपोषण गरिरहनुहुन्छ, तैपनि मानिसहरू अझै सन्तुष्ट छैनन् र उहाँलाई निरन्तर अनुग्रह र आशिष्‌ मागिरहन्छन्। मानिसहरू कति कठिन र दुःखदायी छन्! तैपनि, ढिलोचाँडो परमेश्‍वरको कामले परिणामहरू निकाल्ने दिन आउनेछ अनि परमेश्‍वरका चुनिएका धेरैजसो मानिसहरूले आफ्‍नो हृदयबाट साँचो धन्यवाद ज्ञापन गर्नेछन्। धेरै वर्षसम्‍म यस्तो अनुभव गरेकाहरूले यो महसुस गर्न सक्‍नेछन्। मानिसहरू भावशून्य हुन सक्छन्, तैपनि, तिनीहरू अझै मान्छे नै हुन्, तिनीहरू निर्जीव वस्तु होइनन्। परमेश्‍वरको काम अनुभव नगरेका मानिसहरूले यी कुराहरू बुझ्‍न सक्दैनन्। तिनीहरूले परमेश्‍वरद्वारा व्यक्त गरिएका सत्यताहरू सही छन् भनेर मात्रै स्वीकार गर्छन्, तर तिनीहरूसँग त्यति धेरै गहन बुझाइ हुँदैन, किनभने तिनीहरूसँग कुनै अनुभव नै छैन।

परमेश्‍वरले धेरै वर्षसम्म देहमा काम गर्नुभएको छ र अनगिन्ती कुराहरू बोल्नुभएको छ। परमेश्‍वरले मानिसहरूलाई सेवाकर्ताको परीक्षा दिएर यस्तो गर्न सुरु गर्नुभयो र त्यसपछि अगमवाणीहरू गर्नुभयो अनि न्याय र सजायको काम सुरु गर्नुभयो, र त्यसपछि मानिसहरूको शोधन गर्न मृत्युको परीक्षा प्रयोग गर्नुभयो। त्यसपछि उहाँले मानिसहरूलाई उहाँमाथिको विश्‍वासको सही मार्गमा डोर्‍याउनुभयो। हरप्रकारका मानव धारणाहरूविरुद्ध लड्दै, परमेश्‍वर बोल्नुहुन्छ र मानिसहरूलाई सबै सत्यता प्रदान गर्नुहुन्छ। त्यसपछि उहाँ मानिसहरूलाई अगाडि आशा छ भनी देखाउन थोरथोरै आशा प्रदान गर्नुहुन्छ जुन परमेश्‍वर र मानिस एकसाथ सुन्दर गन्तव्यमा प्रवेश गर्दैछन् भन्ने हो। यो काम पुराको पुरा परमेश्‍वरको योजनाअनुसार हुने भए पनि, मानवजातिको आवश्यकताअनुसार नै गरिन्छ। यो त्यतिकै गरिँदैन; यो सबै काम गर्न परमेश्‍वरले आफ्नो बुद्धि प्रयोग गर्नुहुन्छ। परमेश्‍वरसँग प्रेम भएकोले नै उहाँ यी भ्रष्ट मानिसहरूसँग यसरी गम्भीरतापूर्वक व्यवहार गर्न बुद्धि प्रयोग गर्न सक्नुहुन्छ। उहाँले कुनै पनि हालतमा मानिसहरूलाई खेलौना झैँ खेलाउनुहुन्न। परमेश्‍वर आफ्नो स्वरको भाव र वचनहरूद्वारा, कहिलेकाहीँ मानिसहरूलाई न्याय र सजाय गर्नुहुन्छ वा मानिसहरूको परीक्षा लिनुहुन्छ, कहिलेकाहीँ एक विशेष वचनले मानिसहरूलाई परीक्षा र यातना भोग्ने तुल्याउँछ, र कहिलेकाहीँ उहाँले मानिसहरूलाई वचनहरूको विशेष विकल्प प्रदान गर्नुहुन्छ जसले तिनीहरूलाई स्वतन्त्र र सहज महसुस गराउँछ। उहाँ वास्तवमै मानिसहरूको लागि एकदमै धेरै सोचविचार र ख्याल गर्नुहुन्छ। मानिसहरू परमेश्‍वरका सृष्टि भए पनि, र सबैले शैतानबाट भ्रष्टता अनुभव गरेका भए पनि, र मानिसहरू बेकार र रद्दीबाहेक केही नभए पनि, र तिनीहरूको प्रकृति त्यस्तै नै भए पनि, उहाँले मानिसहरूलाई तिनीहरूको सार वा तिनीहरूले पाउनुपर्ने प्रतिशोधअनुसार व्यवहार गर्नुहुन्न। उहाँको बोली कडा हुन सक्छ, तर उहाँ मानिसहरूलाई सधैँ धैर्य, सहनशीलता र करुणासाथ व्यवहार गर्नुहुन्छ। मानिसहरूले यो कुरा बिस्तारै र सावधानीसाथ मनन गर्नुपर्छ! यदि परमेश्‍वरले मानिसहरूलाई सहनशीलता, करुणा र अनुग्रहसाथ व्यवहार नगर्नुभएको भए, के उहाँले तिनीहरूलाई मुक्ति दिन यी सबै कुरा भन्न सक्नुहुन्थ्यो र? किन उहाँले सरलै तिनीहरूको निन्दा गर्नुहुन्थेन र? मानिसहरू अझै पनि परमेश्‍वरको प्रेम चिन्दैनन्। तिनीहरू कति मूर्ख र अज्ञानी छन्! मानिसहरूको सारमा कुनै प्रेम छैन। तिनीहरूलाई प्रेम के हो, र परमेश्‍वरले यो किन गर्नुहुन्छ भनेर थाहै छैन। जब मानिसहरूले परमेश्‍वरको प्रेम अनुभव गरेका हुँदैनन्, तिनीहरूले परमेश्‍वरको यो काम राम्रै छ, मानिसहरूको लागि लाभदायक छ, र यसले मानिसहरूलाई परिवर्तन गर्न सक्छ भन्ने मात्र महसुस गर्छन्, तर एउटा पनि व्यक्तिले “परमेश्‍वरको काम कति राम्रो छ, उहाँको काम कति अनमोल छ! मानिसहरूप्रतिको परमेश्‍वरको प्रेम कति गहन छ। उहाँले मानिसहरू रद्दी नै हुन् जसरी व्यवहार गर्नुभएको छैन!” भनेर सोच्दैन। मानिसहरूले परमेश्‍वरलाई परमेश्‍वरझैँ व्यवहार गरेका छैनन्, तर परमेश्‍वरले मानिसहरूलाई मानिसहरूझैँ व्यवहार गर्नुभएको छ। के त्यस्तै भएको छैन र? परमेश्‍वरले तँ पशु हो भन्नुहुन्छ, तर उहाँले तँलाई पशुझैँ व्यवहार गर्नुभएको छैन। यदि परमेश्‍वरले तँलाई पशुझैँ व्यवहार गर्नुभएको भए, के उहाँले अझै पनि तँलाई सत्यता प्रदान गर्न सक्नुहुन्थ्यो र? के उहाँले तँलाई मुक्ति दिन अझै यति कष्ट भोग्नुहुन्थ्यो र? केही मानिसहरूले निकै अन्याय भएको महसुस गर्छन् र भन्छन्, “परमेश्‍वरले म व्यर्थ छु भन्नुहुन्छ। मलाई जिइरहन लज्जास्पद लाग्छ।” मानिसहरू वास्तवमै परमेश्‍वरको इच्छा बुझ्दैनन्। यो भन्न सकिन्छ कि तैँले आफ्नो पूरै जीवनमा पनि परमेश्‍वरको कामको बुद्धि र कडा परिश्रमलाई धेरै गहन रूपमा अनुभव नगर्न सक्छस्। तर तेरो अनुभव जतिसुकै गहन वा सतही भए पनि, तैँले यसलाई अन्त्यमा बुझेर थोरथोरै ज्ञान प्राप्त गरेसम्म, त्यो पर्याप्त नै हुनेछ। परमेश्‍वरले अझै पनि मानिसहरूलाई सत्यता बुझ्नू, आफ्नो स्वभाव परिवर्तन गर्नमा ध्यान लगाउनू, र हृदयमा बफादारी, आज्ञाकारिता र परमेश्‍वरप्रतिको प्रेमको सत्यताबारे आफ्नो बुझाइ विस्तारै गहिर्‍याउनू भनेर भन्नुहुन्छ। यदि मानिसहरूले थोरै मात्र समर्पित हुने वा कष्ट भोग्ने गरे भने, तिनीहरूले धेरै योगदान दिएको अनि परमेश्‍वरसामु उच्च योग्यताहरू भएको महसुस गर्न सक्छन् र यदि तिनीहरूले अलि बढी योगदान गरे भने त आफ्नो योग्यताको प्रदर्शन नै गर्नेछन्, र त्यो उल्लेख नगरेसम्म, भित्र असुरक्षित र आक्रोशित महसुस गर्छन्। मानिसहरूमा कसरी प्रेम हुन्छ? मानिसहरूसँग हुने यो प्रेम कस्तो प्रेम हो? के परमेश्‍वरले मानवजातिबाट साँचो प्रेम प्राप्त गर्नुभएको छ? के उहाँ मानवजातिको प्रेमको योग्य हुनुहुन्न र?

सन् १९९९, हिउँद


मानिसहरूले परमेश्‍वरसँग अत्यन्तै धेरै मागहरू गर्छन्

परमेश्‍वर मानिसहरूले उहाँलाई परमेश्‍वरको रूपमा व्यवहार गरेको माग गर्नुहुन्छ किनभने मानवजाति अत्यन्तै गहन रूपमा भ्रष्ट भएका छन् र मानिसहरू उहाँलाई परमेश्‍वरको रूपमा नभई व्यक्तिको रूपमा व्यवहार गर्छन्। मानिसहरूले परमेश्‍वरसँग सधैँ माग गर्नु कस्तो समस्या हो? अनि तिनीहरूले परमेश्‍वरबारे सधैँ धारणा राख्नु कस्तो समस्या हो? मानिसको प्रकृतिमा के छ? मैले के पत्ता लगाएको छु भने चाहे मानिसहरूलाई जे नै होस्, वा तिनीहरूले जे सम्हालिरहेका हुन्, तिनीहरू सधैँ आफ्नो हितको रक्षा गर्छन् र आफ्नै देहको चिन्ता गर्छन्, अनि सधैँ आफूलाई फाइदा हुने कारण वा बहानाहरू खोज्छन्। तिनीहरू अलिकति पनि सत्यता खोज्दैनन् वा सत्यता स्वीकार गर्दैनन्, र सबै कुरा आफ्नै देहको रक्षा गर्न र आफ्नै सम्भावनाको खातिर योजना बुन्ने गर्छन्। तिनीहरू सबै परमेश्‍वरबाट अनुग्रह माग्छन्, आफूले पाउन सक्ने जति फाइदाहरू पाउन चाहन्छन्। किन मानिसहरू परमेश्‍वरसँग यति धेरै माग गर्छन्? यसले मानिसहरू प्राकृतिक तवरमै लोभी हुन्छन्, र परमेश्‍वरसामु तिनीहरूमा कुनै समझ हुँदैन भन्ने प्रमाणित गर्छ। मानिसहरूले गर्ने हरेक कुरामा—तिनीहरूले चाहे प्रार्थना गरिरहेका हुन् वा सङ्गति दिइरहेका वा सुसमाचार सुनाइरहेका—तिनीहरूको पछ्याइ, सोच र आकाङ्क्षाहरू, यी सबै कुरा परमेश्‍वरसँग माग गर्ने र उहाँबाट चीजहरू माग्ने प्रयास हुन्, मानिसहरू ती सबै कुरा परमेश्‍वरबाट केही पाउने आशामा गर्छन्। कतिपय मानिस भन्छन्, “यो मानव प्रकृति हो,” जुन सही कुरा हो! यसबाहेक, मानिसहरूले परमेश्‍वरसँग अत्यन्त धेरै माग गर्नु र अत्यधिक धेरै इच्छाहरू राख्नुले तिनीहरूमा साँच्ची नै विवेक र समझको कमी छ भन्ने प्रमाणित गर्छ। तिनीहरू सबै आफ्नै लागि चीजहरूको माग र अनुरोध गर्छन्, वा तर्क गर्ने र बहानाहरू खोज्ने प्रयास गर्छन्—तिनीहरू यो सबै आफ्नै लागि गर्छन्। धेरै कुरामा के देख्न सकिन्छ भने मानिसहरूले गर्ने कुरा पूर्णतया समझहीन हुन्छ, जुन “अरूको होइन, आफ्नो दुनो सोझ्याउनुपर्छ” भन्ने शैतानी तर्क मानिसको प्रकृति बनिसकेको छ भन्ने कुराको पूर्ण प्रमाण हो। मानिसहरूले परमेश्‍वरसँग अति धेरै माग गर्नुले कुन समस्यालाई चित्रण गर्दछ? यसले के चित्रण गर्दछ भने शैतानले मानिसहरूलाई एक निश्चित हदसम्म भ्रष्ट बनाएको छ, र तिनीहरूले परमेश्‍वरमा विश्‍वास गर्दा उहाँलाई परमेश्‍वरको रूपमा बिलकुलै व्यवहार गर्दैनन्। केही मानिस भन्छन्: “यदि हामीले परमेश्‍वरलाई परमेश्‍वरजस्तो व्यवहार गरेका थिएनौँ भने, हामी किन उहाँमा अझै विश्‍वास गर्ने थियौँ र? यदि हामीले उहाँलाई परमेश्‍वरको रूपमा व्यवहार नगरेको भए, के उहाँलाई अहिलेसम्म पछ्याइरहन सक्थ्यौँ र? के हामीले यो सारा कष्ट सहन सक्थ्यौँ?” यसो हेर्दा, तँ परमेश्‍वरमा विश्‍वास गर्छस् र उहाँलाई पछ्याउन सक्षम छस्, तैपनि उहाँप्रतिको तेरो मनोवृत्तिमा, र धेरै कुरालाई हेर्ने तेरो दृष्टिकोणमा, तैँले परमेश्‍वरलाई अलिकति पनि सृष्टिकर्ताको रूपमा व्यवहार गर्दैनस्। यदि तँ परमेश्‍वरलाई परमेश्‍वरजस्तो व्यवहार गर्छस्, उहाँलाई सृष्टिकर्ताको रूपमा व्यवहार गर्छस् भने, तँ सृष्टि गरिएको प्राणीको रूपमा आफ्नो स्थानमा उभिनुपर्छ, र तैँले परमेश्‍वरसँग कुनै थप मागहरू गर्नु वा कुनै अत्यधिक इच्छाहरू राख्नु असम्भव हुनेछ। बरु तँ हृदयबाटै साँचो समर्पण गर्न सक्षम हुनेछस्, अनि परमेश्‍वरको मापदण्डअनुसार उहाँमा विश्‍वास गर्न र उहाँका सबै काम पालना गर्न पूर्ण सक्षम हुनेछस्।

देहधारणको गवाही दिन थाल्दा, मानिसहरू सबैले गुनासो गरे: “हे परमेश्‍वर, तपाईंले आफू देह बन्नुअघि हामीलाई मानसिक रूपमा तयार हुन सकौँ भनी अन्तर्दृष्टि दिनुभएन। यदि हामी मानसिक रूपमा तयार भएको भए, हामीले विद्रोह र प्रतिरोध गर्नुको सट्टा तपाईंलाई स्वीकार गर्नेथियौँ। के तपाईं सर्वशक्तिशाली हुनुहुन्न र? हामी शैतानद्वारा भ्रष्ट पारिएकाले तपाईंविरुद्ध विद्रोह र प्रतिरोध गर्छौँ र यसो नगरी सक्दै सक्दैनौँ। के तपाईं हामीलाई प्रतिरोधी हुन नदिन केही गर्न र सहजै पार लगाउन सक्नुहुन्न?” मानिसले सोचेको कुरा यही होइन र? धेरै मानिस यसो भन्दै सर्तहरू पनि राख्छन्: “हामी आफ्नो विद्रोह र प्रतिरोधबारे केही गर्न सक्दैनौँ। परमेश्‍वरको देहधारण हाम्रो धारणासँग ठ्याक्कै मिल्दैन। यदि परमेश्‍वरको देहधारण अलि उच्च, वा हेर्नमा विशिष्ट, वा प्रचुर ज्ञानयुक्त र बोल्नमा सिपालु, वा चाहेअनुसार भौतिक शरीर धारण गर्न सक्ने अनि चिन्ह र चमत्कारहरू गर्न सक्ने भएको भए, वा यदि परमेश्‍वरले देखा परी मानिसहरूको कल्पनाअनुसार देहधारणमा काम गर्नुभएको भए, हामी उहाँको प्रतिरोध गर्नेथिएनौँ।” त्यो बेला धेरै मानिसहरूले यी मागहरू गरे, तर परमेश्‍वरले मानिसको कल्पना वा धारणाअनुसार काम गर्नुभएन। यसको विपरीत, उहाँले प्रतिप्रहार गर्दै पूर्णतया मानव धारणाविपरीत काम गर्नुभयो। यसले के प्रमाणित गर्‍यो? यसले के प्रमाणित गर्‍यो भने मानव धारणा र मागहरू अनुचित रूपका दुःखदायी कुरा हुन्। केही मानिसहरू मण्डली अगुवा बने तर कुनै वास्तविक काम गरेनन्, र आफूलाई केही बाहिरी मामिलाहरूमा मात्र व्यस्त राखे। जब मैले यी मानिसहरूलाई निराकरण र काटछाँट गरेँ, अलिअलि हप्काएँ, तब तिनीहरू भित्रभित्रै दुःखी भए, नराम्रोसँग रोए र नकारात्मक बने। तिनीहरूले मनमनै यसो भने: “के परमेश्‍वर कृपालु र मायालु हुनुहुन्न र? मैले निकै कष्ट भोगिरहेको छु, किन उहाँ मेरा लागि सान्त्वनाका केही मिठा बोली बोल्नुहुन्न? किन उहाँ मलाई आशीर्वादको एक शब्द पनि दिनुहुन्न?” मानिसहरूले यसरी परमेश्‍वरसँग माग गरे, र तिनीहरू आफ्नै तर्कहरूले भरिएका थिए। कतिपय मानिसहरू आफूले अरू धेरै मानिसलाई सफलतापूर्वक सुसमाचार सुनाएकाले आफूसँग पूँजी भएको ठान्थे, त्यसैले केही गलत गरेकोमा निराकरणमा परेपछि तिनीहरूले यस्तो तर्क गरे: “मैले कुनै इनामबिना नै धेरै मानिसलाई सफलतापूर्वक सुसमाचार सुनाएँ, र अहिले मलाई यसरी काटछाँट र निराकरण गरिएको छ। मैले धेरै कष्ट झेलेको छु, र पनि अन्त्यमा मलाई निराकरण गरियो। किन परमेश्‍वर मेरो भावनाको वास्ता गर्नुहुन्न?” के यस्तो सोच्ने मानिसहरूको हृदयमा सत्यता हुन्छ? के यी मागहरू उचित छन्? यदि मैले कसैलाई निराकरण गरेपछि सान्त्वना दिएको भए तिनीहरूले यस्तो सोच्नेथिए, “परमेश्‍वर एकदमै असल हुनुहुन्छ, उहाँले मलाई सान्त्वना दिनुहोला भन्ने कहिल्यै सोचेको थिइनँ।” तर त्यसपछि, यदि मैले अरू कसैलाई निराकरण गरेँ, र त्यो व्यक्ति निकै दुःखी भयो, अनि मैले उसलाई सान्त्वना नदिएको भए, त्यो व्यक्तिले यस्तो सोच्नेथियो, “किन परमेश्‍वर अरूलाई निराकरण गरेपछि सान्त्वना दिनुहुन्छ, तर मलाई सान्त्वना दिनुहुन्न? परमेश्‍वर मप्रति निष्पक्ष भइरहनुभएको छैन,” अनि तिनीहरूको हृदयमा धारणाहरू उब्जनेछन्। मानिसहरू आफ्ना हृदयमा धेरै अनुचित माग, कल्पना र इच्छाहरू राख्छन् जुन निश्चित समय र निश्चित सही वातावरणमा विस्फोट हुनेछ। मानिसले प्रकट गर्ने कुनै पनि सोच, विचार, वा मागहरू परमेश्‍वरसँग मेल खाँदैनन्, र मानिसको प्रकृति शैतानी कुराहरूले भरिएको हुन्छ: उसले सबै कुरा आफ्नै लागि गर्छ, ऊ स्वार्थी र लोभी हुन्छ, ऊसँग अत्यधिक धेरै इच्छा हुन्छन्, र ऊ निकै फोहोरी र अति नै गहन रूपमा भ्रष्ट हुन्छ।

परिस्थिति जस्तोसुकै होस्, मानिसहरू सधैँ परमेश्‍वरसँग माग गर्छन्। यसमा समस्या के हो? कतिपय मानिसले आफूलाई ऐसआराम भइरहेको बेला परमेश्‍वरसँग यसो भन्दै प्रार्थना गर्नेछन्, “हे परमेश्‍वर, मलाई रक्षा गर्नुहोस्, मलाई सधैँ यस अवस्थामा जिउन दिनुहोस्।” मानिसहरू बेखुस वा निराश हुँदा पनि माग गर्छन्: “हे परमेश्‍वर, तपाईं किन मलाई दया देखाउनुहुन्न? तपाईं किन मलाई अन्तर्दृष्टि दिनुहुन्न? किन परिस्थितिहरू अरू मानिसका लागि यति राम्रा, तर मेरा लागि चाहिँ यति खराब छन्?” विपत्तिको सामना गर्दा मानिसहरू परमेश्‍वरलाई आफ्नो वातावरण परिवर्तन गरिदिन जोडतोडले माग गर्छन्। जब परिस्थिति ठिकठाक चलिरहेको हुन्छ, तब मानिसका मागहरू झनै अत्यधिक हुन्छन्। जब मानिसहरू केही पाउँछन्, तब झन् धेरै लालसा गर्छन्, र जब केही पाउँदैनन्, तब त्यो पाउन हदै चाहना गर्छन्। मानिसहरू के पाउन चाहन्छन्? तिनीहरू आफूलाई मनपर्ने कुरा र तिनीहरूको देहगत रुचिका कुरा पाउन चाहन्छन्। तसर्थ, मानिसको कुनै पनि माग उचित वा योग्य हुँदैन। जब मैले केही गरिब परिवारलाई केही कपडा वा सरसामान दिएँ, तब केही मानिसहरू यो देखेर बेखुस भए। तिनीहरूले सोचे, “किन परमेश्‍वर सधैँ तिनीहरूको ख्याल गर्नुहुन्छ तर मलाई ख्याल गर्नुहुन्न? परमेश्‍वर निष्पक्ष हुनुहुन्न!” अरूलाई त्यस बेला यो कुरा मनमा लागेन, र सोचे, “परमेश्‍वरको अनुग्रहले गर्दा नै म उहाँमा विश्‍वास गर्ने मार्गमा हिँड्न र अहिलेसम्म यसलाई पछ्याउन सकेको छु। म ती भौतिक कुराहरूको पछि लाग्नु हुँदैन।” तर पछि यसबारे सोचविचार गरेपछि तिनीहरू दुःखी भए। जब तिनीहरूलाई त्यो भावनालाई जित्न नसक्ने महसुस भयो, तब तिनीहरूले प्रार्थना गरेका गरेकै गरे र केही समय सोच्न छोडिदिए, तर ती कुरा अझै पनि तिनीहरूको हृदयमा थिए—तिनीहरूले ती कुरालाई जसरी मूल्याङ्कन गरे पनि, तिनीहरू मनमा अझै बेखुस थिए अनि तिनीहरूले मनमनै सोचे: “परमेश्‍वरको धार्मिकता कहाँ छ? किन म त्यो देख्न सक्दिनँ? परमेश्‍वर यी कुनै पनि बाहिरी मामिलालाई निष्पक्ष वा उचितरूपमा सम्हाल्नुहुन्न, त्यसैले उहाँको धार्मिकता कहाँ प्रकट हुन्छ?” त्यसपछि तिनीहरूले आफ्नो मन परिवर्तन गरे र सोचे, “धार्मिकता र निष्पक्षता वा उचितपन उस्तै होइनन्, र तिनलाई मिसाउनु हुँदैन,” तर तिनीहरू अझै पनि दुःखी थिए र यो कुरालाई छोड्न सकेनन्। मानिसहरू थोरै भौतिक कुराबारे धेरै चिन्तित हुन्छन्, यदि तिनीहरू सत्यताबारे यसरी नै चिन्तित हुन सकेका भए धेरै राम्रो हुन्थ्यो। जे भए पनि, व्यक्तिले हृदयमा सधैँ परमेश्‍वरसँग माग गर्नु उसको प्रकृतिकै भाग हो, र सत्यतालाई प्रेम नगर्ने मानिसहरू सबै भौतिक लाभलाई प्रेम गर्छन्। सङ्क्षेपमा भन्नुपर्दा, मानिसका सबै माग र गुप्त योजनाहरू—परमेश्‍वरबाट यो र त्यो माग गर्नु, यहाँ र त्यहाँ गुप्त योजना बनाउनु—सत्यतासँग मेल खाँदैनन्, र परमेश्‍वरको माग र इच्छासँग बाझिन्छन्। परमेश्‍वर ती कुनै कुरालाई पनि प्रेम गर्नुहुन्‍न, ती सबैलाई घृणा र तिरस्कार गर्नुहुन्छ। मानिसहरूले परमेश्‍वरसँग गर्ने माग, पछ्याउने सबै कुरा र तिनीहरू हिँड्ने मार्ग यी सबै कुराको सत्यतासँग कुनै सम्बन्ध छैन। केही मानिस सोच्छन्, “म मण्डलीका लागि धेरै वर्षदेखि काम गरिरहेको छु—यदि म बिरामी भएँ भने परमेश्‍वरले मलाई निको पार्नुपर्छ आशिष् दिनुपर्छ।” विशेष गरी, लामो समयदेखि परमेश्‍वरमा विश्‍वास गर्नेहरू उहाँबाट अझ धेरै माग गर्छन्; विश्‍वास गरेको केही समय मात्र भएकाहरू आफूलाई माग गर्न अयोग्य ठान्छन्, तर केही समयपछि आफूलाई यसको हकदार ठान्न थाल्नेछन्। मानिसहरू यस्तै हुन्छन्; यो मानिसको प्रकृति हो र यसको अपवाद कोही छैन। कतिपय मानिस भन्छन्, “मैले परमेश्‍वरसँग कहिल्यै अत्यधिक माग गरेको छैन किनभने म सृष्टि गरिएको प्राणी हुँ, र उहाँसँग कुनै पनि कुरा माग्न म योग्य छैनँ।” त्यसो भन्न हतार नगर्, समयले सबै कुरा खुलाउनेछ। मानिसको प्रकृति र मनसाय अन्ततः एक दिन खुलासा हुनेछन् र विस्फोट भएर निस्कनेछन्। मानिसहरू परमेश्‍वरसँग माग गर्दैनन् किनभने तिनीहरूलाई यो आवश्यक छ वा सही समय हो भन्ने लाग्दैन, वा तिनीहरूले पहिले नै परमेश्‍वरसँग धेरै मागहरू गरिसकेका छन्, तैपनि तिनीहरूलाई यो माग हो भन्ने लाग्दैन। छोटकरीमा भन्नुपर्दा, मानिसहरूमा यस्तै खाले प्रकृति हुन्छ, त्यसैले तिनीहरूले यो प्रकट नगर्नु असम्भव हुन्छ। सही परिस्थिति वा अवसर आउनसाथ यो स्वतः प्रकट हुनेछ। आज यसबारे किन सङ्गति गर्ने? मानिसहरूलाई आफ्नो प्रकृतिमा के छ भनेर बुझाउनका लागि। तिमीहरूले परमेश्‍वरमा केही वर्षदेखि विश्‍वास गर्नु वा मण्डलीका लागि केही दिन काम गर्नुको अर्थ उहाँका लागि आफूलाई खर्चेका, समर्पण गरेका वा धेरै कष्ट भोगेका छौ अनि भौतिक वस्तु, शारीरिक भरणपोषणजस्ता केही कुरा पाउनुपर्छ, वा अरूबाट अझ धेरै सम्मान र कदर पाउनुपर्छ, वा परमेश्‍वरले तिमीहरूसँग नरम बोल्नुपर्छ, वा तिमीहरूको अझ धेरै ख्याल गर्नुपर्छ र तिमीहरूले राम्रोसँग खाइरहेका र लाइरहेका छौ कि छैनौ, तिम्रो शारीरिक स्वास्थ्य कस्तो छ भनी सोध्नुपर्छ भन्ने आदि कुरा होइन। मानिसहरूले परमेश्‍वरका लागि लामो समयदेखि आफूलाई खर्चेका बेला तिनीहरूमा यी कुराहरू थाहै नपाई उत्पन्न हुन्छन्, अनि उहाँबाट जुनसुकै कुरा माग्न आफूलाई योग्य ठान्छन्। तिनीहरूले थोरै समय मात्र परमेश्‍वरका लागि आफूलाई खर्चिरहेको बेला परमेश्‍वरसँग माग गर्ने आफ्नो अधिकार छैन भन्ने सोच्छन् र माग गर्ने साहस गर्दैनन्। तर समय बित्दै जाँदा, तिनीहरूले आफूसँग पूँजी छ भन्ने सोच्नेछन् अनि तिनीहरूका मागहरू बाहिर निस्कन थाल्नेछन्, र तिनीहरूको प्रकृतिका यी पक्षहरू खुलासा हुनेछन्। के मानिसहरू यस्तै हुँदैनन् र? किन मानिसहरू परमेश्‍वरसँग यस्ता मागहरू गर्नु उचित हो कि होइन भनेर विचार गर्दैनन्? के तँ यी कुराहरूको योग्य छस्? के परमेश्‍वरले तँलाई यी कुराहरूको प्रतिज्ञा गर्नुभएको थियो? यदि कुनै चीज तेरो होइन, तैपनि तँ हठपूर्वक यसको माग गर्छस् भने, यो सत्यतासँग बाझिन्छ, र यो पूर्णरूपमा तेरो शैतानी प्रकृतिबाट जन्मिएको हो। प्रधानदूतले सुरुमा कस्तो व्यवहार गरेको थियो? यसलाई अति धेरै उच्च स्थान दिइएको थियो, अत्यन्त धेरै कुरा दिइएको थियो, त्यसैले यसले आफूले जे चाह्यो र जे पायो त्यसको आफू योग्य छ भन्ने सोच्यो, र अन्तिममा त्यो यसो भन्ने हदमा पुग्यो, “म परमेश्‍वरको बराबरी हुन चाहन्छु!” त्यसैले मानिसहरू अति धेरै मागहरू गर्दै, अति ठूला इच्छाहरू राख्दै परमेश्‍वरमा विश्‍वास गर्छन्। यदि तिनीहरूले आफूलाई जाँचेनन् र समस्याको गम्भीरता बोध गर्न सकेनन् भने एक दिन यसो भन्नेछन्, “हे परमेश्‍वर, अवकाश लिनुहोस्। म आफै लगभग परमेश्‍वर बन्न सक्छु,” वा, “हे परमेश्‍वर, तपाईं जे लगाउनुहुन्छ, म त्यही लगाउनेछु, तपाईं जे खानुहुन्छ म त्यही खानेछु।” यस तहमा पुगेका मानिसहरूले पहिले नै परमेश्‍वरलाई मानवको रूपमा व्यवहार गरिरहेका छन्। मानिसहरूले देहधारी परमेश्‍वर नै परमेश्‍वर स्वयम् हुनुहुन्छ भनेर मुखले स्विकारे पनि, यी सबै देखावटी बोली मात्र हुन्। यथार्थमा, तिनीहरूको हृदयमा परमेश्‍वरप्रति अलिकति पनि समर्पण वा डर हुँदैन। कतिपय मानिस त परमेश्‍वरसमेत बन्न चाहन्छन्, अनि यदि तिनीहरूको महत्त्वाकाङ्क्षा र इच्छाहरू यस हदसम्म बढ्यो भने समस्या हुनेछ। तिनीहरूमाथि विपत्ति खनिन सक्नेछ, र तिनीहरूलाई मण्डलीबाट निष्कासित गरिए पनि परमेश्‍वरबाट अझै दण्ड पाउनेछन्।

परमेश्‍वरमा विश्‍वास गर्नेहरूले उहाँलाई परमेश्‍वरको रूपमा व्यवहार गर्नुपर्छ, र त्यसो गरेर मात्र तिनीहरूले साँचो अर्थमा परमेश्‍वरमा विश्‍वास गरिरहेका हुन्छन्। तिनीहरूले परमेश्‍वरको स्थानलाई मात्र स्वीकार गर्नु हुँदैन, तिनीहरूसँग परमेश्‍वरको सार र स्वभावको साँचो बुझाइ र डर हुनुपर्छ, र तिनीहरू पूर्ण रूपमा आज्ञाकारी हुनुपर्छ। यसलाई अभ्यास गर्ने यहाँ केही तरिका छन्: पहिलो, परमेश्‍वरसँग अन्तरक्रिया गर्दा कुनै पनि धारणा वा कल्पना नबोकी आफूभित्र भक्तिभाव र इमानदार मनोवृत्ति कायम राख्नुपर्छ, अनि हृदयलाई आज्ञाकारी बनाउनुपर्छ। दोस्रो, आफूले भन्ने हरेक कुरा, सोध्ने हरेक प्रश्न र परमेश्‍वरसामु आफूले गर्ने सबै कुरालाई जाँच्ने र प्रार्थना गर्ने मनसाय राख्नुपर्छ। सत्यताको सिद्धान्तअनुसार र परमेश्‍वरको वचनको आधारमा कसरी अभ्यास गर्ने भनेर थाहा पाएर मात्र तँ सत्यताको वास्तविकतामा प्रवेश गर्न सक्नेछस्। यदि तँ सत्यता खोजी गर्दैनस् भने, सत्यताको वास्तविकतामा प्रवेश गर्न असमर्थ हुने मात्र होइन, तर तैँले झन्-झन् धेरै धारण बटुल्नेछस्, र यसले समस्या निम्त्याउनेछ। जब तँ परमेश्‍वरलाई व्यक्ति ठान्छस्, तब तैँले विश्‍वास गर्ने परमेश्‍वर स्वर्गका अस्पष्ट परमेश्‍वर हुनुहुन्छ; तैँले देहधारणलाई पूर्ण रूपमा अस्वीकार गरेको हुनेछस्, र तैँले उप्रान्त आफ्नो हृदयमा व्यावहारिक परमेश्‍वरलाई स्वीकार गर्नेछैनस्। यस बेला, तँ ख्रीष्टविरोधी बन्नेछस् र अन्धकारमा खस्नेछस्। तँ आफूलाई जति धेरै सही ठान्छस्, तैँले परमेश्‍वरबाट त्यति नै धेरै मागहरू गर्नेछस्, र तँमा उहाँबारे त्यति नै धेरै धारणा हुनेछन्, जसले तँलाई झन् झन् खतरामा पार्नेछ। तँ परमेश्‍वरबाट जति धेरै माग गर्छस्, त्यति नै धेरै यसले के तँ परमेश्‍वरलाई केवल परमेश्‍वरको रूपमा व्यवहार गर्दैनस् भन्ने प्रमाणित गर्छ। यदि तँ आफ्नो हृदयमा सधैँ परमेश्‍वरसँग मागहरू राख्छस् भने, समयको दौडान तैँले आफूलाई परमेश्‍वर ठान्ने सम्भावना हुनेछ, र मण्डलीमा काम गर्दा आफ्नै गवाही दिनेछस्, यसोसमेत भन्नेछस्, “के परमेश्‍वर आफ्नो गवाही दिनुहुन्न र? म किन दिन सक्दिनँ र?” तैँले परमेश्‍वरको काम नबुझ्ने भएकाले, उहाँबारे धारणा राख्नेछस्, र तँसँग उहाँको डर मान्ने हृदय हुनेछैन। तेरो बोल्ने लबज परिवर्तन हुनेछ, तेरो स्वभाव अहङ्कारी हुनेछ, र अन्त्यमा तँ बिस्तारै आफूलाई उचाल्न र आफ्नो गवाही दिन थाल्नेछस्। यो मानिसको पतन हुने प्रक्रिया हो, र यो पूर्णतया उसले सत्यता नपछ्याएकोले गर्दा हुन्छ। ख्रीष्टविरोधीको मार्गमा हिँड्ने सबैले आफूलाई उचाल्छन् र आफ्नै गवाही दिन्छन्, आफूलाई बढावा दिन्छन्, हरेक मोडमा आफूलाई प्रदर्शन गर्छन् र परमेश्‍वरलाई बिलकुलै वास्ता गर्दैनन्। के तिमीहरूले मैले भनिरहेका यी कुरा अनुभव गरेका छौ? धेरै मानिस निरन्तर आफ्नो गवाही दिँदै, आफूले यो र त्यो कष्ट कसरी भोग्छु, कसरी काम गर्छु, परमेश्‍वरले आफूलाई कसरी मूल्यवान् ठान्नुहुन्छ, यस्ता केही काम सुम्पनुहुन्छ र आफू कस्तो छ भन्दै कुरा गर्छन्, बोल्दा जानाजानी खास लबजहरू प्रयोग गर्छन्, र अन्त्यमा तिनीहरूलाई केही मानिसले परमेश्‍वर ठान्न नथालेसम्म केही निश्चित आनीबानीमा प्रभाव पार्छन्। यो हदमा पुग्नेहरूलाई पवित्र आत्माले धेरैपहिले नै त्यागिसक्नुभएको छ, अनि तिनीहरूलाई हटाउने र निष्कासन गर्ने नगरिए पनि, बरु सेवा गर्न दिइए पनि, तिनीहरूको भाग्य सुनिश्चित गरिएको हुन्छ, र तिनीहरूले आफ्नो दण्ड कुरिरहेका हुन्छन्। केही ठाउँमा यस्तो भइसकेको छ। एक जना नयाँ विश्‍वासीले कुनै सिस्टरलाई बोलेको र हेर्दा निकै मर्यादित देखे, अनि उनलाई नै परमेश्‍वर ठाने। जब ती सिस्टर जाने बेलामा ती नयाँ विश्‍वासी उनको खुट्टा समातेर रोए, “हे परमेश्‍वर! नजानुहोस्! हे परमेश्‍वर! म तपाईंलाई भुल्नेछैनँ!” ती सिस्टरलाई आफू परमेश्‍वर होइन भन्ने स्पष्ट थाहा थियो, तर उनले यो गलत कुरालाई इन्कार गरिनन्, न त सच्याइन्। के यस्तो व्यक्तिमा कुनै समझ हुन्छ? (हुँदैन।) उनीसँग समझ बिलकुलै हुँदैन, र उनी पक्कै पनि असल होइनन्! कतिपय मानिस अन्योलमा र अनभिज्ञ हुन्छन्, र कसैलाई त्यसरी परमेश्‍वर ठान्छन्—यो साँच्चै भयानक कुरा हो! र उनको खुट्टा समातेर रुनु एकदमै सुधार गर्न नसकिने अनभिज्ञता हो! यदि तँ शैतानबाटको भ्रष्ट मानिसलाई परमेश्‍वरको रूपमा लिन सक्छस् भने, तैँले कुन तरिकाले परमेश्‍वरमा विश्‍वास गरिरहेको हुन्छस्? के यो शैतानमा विश्‍वास गर्नु होइन र? कुनै व्यक्तिलाई परमेश्‍वरजस्तो व्यवहार गर्न कुनै व्यक्ति कत्तिचाहिँ अन्योलमा परेको रहेछ त? यदि तँ परमेश्‍वरमा विश्‍वास गर्छस्, तर सत्यता स्विकार्न वा पछ्याउन सक्दैनस् भने, तैँले अरूबाट धोका पाउन सक्छस् र त मूर्ख कामहरू गर्न र पथभ्रष्ट हुन सक्नेछस्। मूर्ख र अनभिज्ञ मानिसहरू साँच्चै जोखिममा हुन्छन्, तिनीहरूले सबै प्रकारका मूर्ख कामहरू गर्न सक्छन्।

मानिसहरू सधैँ परमेश्‍वरसँग मागहरू राख्छन्, आफ्नै धारणाअनुसार उहाँलाई यो वा त्यो गरिदिन अनुरोध गर्छन्। तँ परमेश्‍वरसँग आफूलाई बचाउन, दया गर्न, माया गर्न, अनुग्रह देखाउन अनुरोध गर्छस्—यी सबै आफ्नै विचारहरूअनुसार गर्छस्। यसो गर्दा, तैँले परमेश्‍वरसँग माग गर्न र उहाँलाई तेरो कुरा मान्न लगाउन आफ्नै विचार र तौरतरिका प्रयोग गरिरहेको हुन्छस्। यसमा के समस्या छ? के यो परमेश्‍वरमा विश्‍वास गर्नु हो? तैँले त केवल आफैमा विश्‍वास गरेको हुन्छस्। परमेश्‍वर तेरो हृदयमा हुनुहुन्न, न त तँसँग बताउने कुनै सत्यता नै हुन्छ। कसैले मेरा लागि दया देखाउँदै एक जोडी जुत्ता किनिदियो, तर त्यो ठिक भएन, त्यसैले म फिर्ता गर्न चाहन्थेँ। तर त्यसपछि मैले सोचेँ, यदि मैले त्यो जुत्ता फिर्ता गरेँ भने उसले गलत ठान्ला, त्यसैले मैले त्यो जुत्ता अर्की सिस्टरलाई लगाउन दिएँ। उसले यो कुरा थाहा पाएपछि सो पचाउन सकेन र भन्यो: “के तपाईंलाई थाहा छ त्यो जुत्ता किन्न मैले कति मेहनत गरेँ र पैसा खर्च गरेँ, अनि कति टाढासम्म गएँ? तपाईंले त्यो यति सजिलै अरूलाई दिनुभयो, के तपाईंलाई मैले त्यो पैसा त्यति सजिलै कमाएको जस्तो लाग्छ? यदि तपाईं त्यो लगाउन चाहनुहुन्न भने फिर्ता दिनुहोस्—तपाईंले त्यो कसरी अरूलाई दिन सक्नुभयो?” मैले भनेँ: “मैले तिमीलाई मेरा लागि जुत्ता किन्नू भनेको थिइनँ। तिमीले नै किनेर मलाई दियौ, तर मलाई ठिक भएन र मैले अरूलाई लगाउन दिएँ। के त्यो समस्या हो र? यदि मैले त्यो तिमीलाई फिर्ता दिएको भए के तिमी नकारात्मक र कमजोर बनी मलाई गलत ठान्नेथिएनौ र? के म उचित बन्दोबस्त मिलाउन सक्दिनँ र?” के मानिसहरूले मलाई यसरी व्यवहार गर्नु उचित हो? यस्तो लाग्छ, मानिसहरू परमेश्‍वरलाई केही चढाउँदासमेत मनसाय र मागहरू राख्छन्। के यो सत्यता बुझ्ने व्यक्ति हो? जब तँ परमेश्‍वरलाई केही चढाउँछस्, तब त्यो तिम्रो हुँदैन, त्यो परमेश्‍वरको हुन्छ। परमेश्‍वर यसलाई जे गर्न चाहनुहुन्छ त्यो गर्न सक्नुहुन्छ, र यसलाई कसरी सम्हाल्ने त्यो उहाँको काम हो। मानिसहरूमा अलि समझ हुनुपर्छ, समर्पित हुन सिक्नुपर्छ र परमेश्‍वरको मामिलामा सधैँ हस्तक्षेप गर्नु हुँदैन। के परमेश्‍वरसँग निरन्तर बहस गर्नु कुनै समझदारी हो? मानिसहरू मेरा लागि चिजबिजहरू किन्दा परमेश्‍वरप्रति ठूलो दया र प्रेमले भरिएका देखिन्छन्, तर पछि मैले ती कुरा मन पराउनैपर्छ भनेर माग गर्छन्, र मैले मन पराइनँ भने गुनासो गर्छन्। त्यसबाहेक, यदि मैले ती कुरा प्रयोग गरिनँ भने त्यो ठिक मानिँदैन, मैले ती कुरा कसलाई दिन पाउँछु भनेर मानिसहरू सीमा बाँध्छन्, र मलाई यो वा त्यो गर्न दिँदैनन्। मानिसहरू यसरी दिनभरि नै परमेश्‍वरलाई जाँच्छन् र तौलन्छन्, अनि सोच्छन् “किन परमेश्‍वर मानिसको इच्छा पूरा गर्न सक्नुहुन्न?” मानिसहरूमा पूर्णतया समझको कमी छ, तिनीहरू साह्रै असमझदार छन्! मानिसहरू सबैले यसो भन्ने गरेको मैले पाएको छु, “मैले परमेश्‍वरलाई राम्रोसँग प्रेम गर्नैपर्छ, र उहाँको प्रेमको साटो तिर्नैपर्छ,” तर परमेश्‍वरलाई प्रेम गर्नु भनेको के हो भनेर तिनीहरूले हृदयमा अलिकति पनि बुझ्दैनन्। मानिसहरूको हृदय तिनीहरूको भ्रष्ट स्वभावले भरिएको हुन्छ, अनि त्यहाँ प्रेम कसरी हुन सक्छ? यदि सामान्य मानिसको समझसमेत नहुने गरी मानिसहरू यति भ्रष्ट हुन्छन् भने परमेश्‍वरलाई माया गर्ने र उहाँको आज्ञापालन गर्ने कुरा खोक्रा शब्दहरू मात्र होइनन् र? मानिसहरूभित्र हुने कुरा भनेकै धारणा र कल्पना, क्रोध, अत्यधिक इच्छा, र तिनीहरूका अनुचित माग मात्र हुन्। तिनीहरूभित्र प्रेम वा आज्ञाकारिता बिलकुलै छैन। मानिसहरूका लागि प्रेम भनेको पछ्याउने लक्ष्य मात्र हो, परमेश्‍वरको मापदण्ड मात्र हो। तिनीहरूमध्ये कतिले यो हासिल गर्छन्? कति जनासँग वास्तविक अनुभवसम्बन्धी गवाही छ?

अब तिमीहरू सबै सत्यताको पछि लाग्ने र आफ्नो स्वभाव परिवर्तन गर्ने प्रयास गर्न इच्छुक भएको बेला, तैँले परमेश्वरसँग माग गर्दा आफूलाई कसरी आत्मसमीक्षा गर्नुपर्छ? के तेरा मागहरू सत्यताअनुरूप छन्? परमेश्वरप्रति तेरो मनोवृत्ति कस्तो हुनुपर्छ? के तैँले यी प्रश्नहरूबारे कहिल्यै विचार गरेको छस्? कतिपय मानिस केही मण्डलीको नेतृत्व गरेपछि अहङ्कारी बन्छन्, परमेश्वरको घर तिनीहरूबिना नचल्ने र आफूलाई विशेष व्यवहार गरिनुपर्छ भन्ने सोच्छन्। मानिसहरूमा शैतानी प्रकृति हुन्छ र कुनै व्यक्तिको स्थान जति उच्च हुन्छ, परमेश्वरप्रति उसका मागहरू त्यति नै धेरै हुन्छन्; कुनै व्यक्तिले जति धेरै धर्मसिद्धान्तहरू बुझ्छ, त्यति नै धेरै उसका मागहरू लुकेका र विश्वासघाती हुन्छन्। तिनीहरूले ती मुखले नभन्लान्, तर ती तिनीहरूको हृदयमा लुकेका हुन्छन्। ती कुरा अरू मानिसहरूले सजिलै पत्ता लगाउँदैनन्, तर व्यक्तिभित्र रहेको गुनासो र प्रतिरोध कति बेला विस्फोट हुन सक्छ, त्यो कसलाई थाहा हुन्छ र? यसको अर्थ, झन् धेरै समस्या हुन्छ र यसले परमेश्‍वरको स्वभावलाई चिढ्याउन सक्नेछ। ख्रीष्टविरोधी धार्मिक अगुवा र प्रख्यात व्यक्तिहरू किन बढी खतरामा हुन्छन्? व्यक्तिको स्थान जति उच्च हुन्छ, उसको महत्त्वाकाङ्क्षा त्यति नै ठूलो हुन्छ; व्यक्तिले धर्मसिद्धान्त जति धेरै बुझ्छ, उसको स्वभाव त्यति नै धेरै अहङ्कारी हुन्छ। त्यसकारण, परमेश्वरमा विश्वास गर्नु तर सत्यतालाई छोडेर हैसियतको पछि लाग्नु खतरनाक कुरा हो। परमेश्वरले धेरै सत्यता व्यक्त गर्नुभएको छ र सत्यतालाई प्रेम नगर्ने सबैलाई उहाँको घरबाट हटाउनुभएको छ, झन् धार्मिक वृत्तमा भएकाहरूलाई नहटाउने त कुरै भएन। के तिमीहरूलाई परमेश्वरले मानिसहरूलाई न्याय गर्नु र सजाय दिनु आवश्यक छ जस्तो लाग्छ? जब मानिसहरू वास्तवमै सत्यता बुझ्छन् र जीवन प्रवेश प्राप्त गर्छन्, तब तिनीहरूले आफ्नै भ्रष्टताको वास्तविकता देख्नेछन् र सत्यताको पछि नलाग्नु तिनीहरूका लागि खतरनाक हुनेछ भन्ने महसुस गर्नेछन्। अहिले, मानिसहरू आफ्नै प्रकृतिलाई पटक्कै बुझ्दैनन्; तिनीहरूसँग थोरै सतही बुझाइ छ भने पनि, यो धर्मसिद्धान्तहरूको बुझाइ मात्र हो, र तिनीहरूले सत्यता प्राप्त गरेका हुँदैनन्। त्यसकारण, तिनीहरू आफू खतरामा रहेको ठान्दैनन्, न त तिनीहरू डराउन वा आफ्नो बारेमा चिन्ता गर्न जान्दछन्। केही नयाँ विश्वासीहरू कुनै पनि कुरा भन्ने र गर्ने हिम्मत गर्छन्, तर न्याय र सजाय भोगेकाहरू फरक हुन्छन्। तिनीहरूको हृदयमा केही मात्रामा परमेश्वरको डर हुन्छ, र आफूभित्र केही धारणा पालेर राखे पनि, त्यसलाई बताउने हिम्मत गर्दैनन्, तर तिनीहरू तुरुन्तै यसरी प्रार्थना गर्न जान्दछन्: “हे परमेश्वर, मैले तपाईंलाई चिढ्याएको छु…।” केही नयाँ विश्वासीहरू सोचविचार नगरिकनै ईशनिन्दाका शब्दहरू ओकल्ने हिम्मत गर्दै भन्छन्, “परमेश्वरले कष्ट भोग्नुहुन्छ र? कस्तो कष्ट भोग्नुहुन्छ? मिठो खानु र राम्रो लगाउनु, चारैतिर मानिसहरूबाट सत्कार पाउनु—त्यो त कष्ट होइन! तर म ती कुराहरू वास्ता गर्दिनँ। म परमेश्वरको आत्मामा विश्वास गर्छु, व्यक्तिलाई होइन।” तिनीहरू देहधारणलाई अस्वीकार गर्ने हिम्मत गर्छन्। यी मानिसहरूमा यस्तो धृष्टता हुन्छ। तिनीहरूलाई परमेश्वरको कुनै डर हुँदैन, तिनीहरू कुनै कुरासँग डराउँदैनन्, तिनीहरू जे पनि भन्न हिम्मत गर्छन्, र तिनीहरू सबैमा पैशाचिक र पाशविक प्रकृति हुन्छ। यदि माथिलाई कसैबारे अलि राम्रो छाप पर्छ वा राम्रो विचार आउँछ भने, कतिपय मानिसहरू भन्छन्, “यिनी मण्डलीमा लोकप्रिय र मनपर्दा व्यक्ति हुन्, जसलाई परमेश्वरको घरमा राम्रोसँग स्वागत गरिन्छ।” के यस्तो व्यक्तिले सत्यता बुझ्छ? अलिकति पनि बुझ्दैन। तिनीहरूको परिस्थितिलाई हेर्ने तरिकाले तिनीहरूको हृदयका सबै कुरा अझै पनि सांसारिक छन् भन्ने पूर्ण रूपमा खुलासा गरेको छ। यो पूर्णतया सांसारिक दृष्टिकोण र चाला हो। के परमेश्‍वरमा विश्‍वास गर्नु र उहाँका वचनहरू पढ्‌नुले यी मानिसहरूमा कुनै प्रभाव पार्न सक्छ? तिनीहरू सत्यता बिलकुलै स्वीकार गर्दैनन्, र परिस्थतिहरूलाई हेर्ने तिनीहरूको तरिका अविश्वासीहरूको जस्तै छ। तिनीहरू वास्तवमा गैरविश्वासी हुन्।

सधैँ परमेश्वरसँग माग गर्नु मानिसको प्रकृतिको पाटो हो, र तिमीहरूले यो प्रकृतिलाई परमेश्वरको वचनअनुसार विश्लेषण गर्नैपर्छ। तिमीहरूले यसलाई कसरी विश्लेषण गर्नुपर्छ? पहिलो चरण भनेको परमेश्वरको सम्बन्धमा मानिसहरूमा कुन अनुचित मागहरू र कुन अत्यधिक इच्छाहरू छन् भनेर स्पष्ट हुनु हो र तिमीहरूले ती प्रत्येकको यसरी विश्लेषण गर्नुपर्छ: मानिसहरू किन त्यस्तो माग गर्छन्? तिनीहरूको मनसाय के हो? तिनीहरूको उद्देश्य के हो? तँ जति धेरै सचेत भएर यसलाई यसरी विश्लेषण गर्छस्, त्यति नै धेरै तैँले आफ्नो प्रकृतिबारे बुझ्नेछस् र त्यो बुझाइ उति नै धेरै विस्तृत हुनेछ। यदि तँ यसलाई विस्तृत रूपमा विश्लेषण गर्दैनस्, तर मानिसहरूले परमेश्वरसँग माग गर्नु हुँदैन भन्ने मात्र तँलाई थाहा छ, परमेश्वरसँग माग गर्नु अनुचित हो भनेर मात्र बुझ्छस्, र कुरा त्यति नै हो भने, तैँले अन्ततः प्रगति गर्नेछैनस्, र तँ बदलिनेछैनस्। कतिपय मानिस यसो भन्छन्: “हामी अति स्वार्थी भएकाले परमेश्वरसँग धेरै माग गर्छौँ। हामीले के गर्नुपर्छ?” स्वभावतः मानिसहरूले सत्यता बुझ्नैपर्छ र स्वार्थको सार थाहा पाउनैपर्छ। जब तँ मानव स्वार्थको सारलाई साँचो रूपमा बुझ्छस्, तब तैँले आफूमा के कमी छ भनी थाहा पाउनेछस्; भयावह कुरा त मानिसले यसलाई कतै बुझ्न सक्दैनन् कि भन्ने हो। विश्लेषणमार्फत् स्पष्ट देखिने अत्यधिक वा अनुचित मागहरू चिन्न सजिलो र आफूलाई घृणा गर्न सम्भव हुन्छ। कहिलेकाहीँ तँलाई तेरा मागहरू उचित र ठिक लाग्ला, अनि तैँले तिनलाई उचित ठानेकाले र कामकुरा यसरी नै हुनुपर्छ भनी सोचेकाले, र अरूले पनि उस्तै मागहरू गर्ने भएकाले, तँलाई तेरा मागहरू अत्यधिक होइनन्, तर जायज र स्वाभाविक हुन् भन्ने लाग्ला। यसले के देखाउँछ भने तँमा अझै पनि सत्यता छैन, त्यसैले तँ ती कुरा स्पष्ट रूपमा बुझ्न सक्दैनस्। एउटा उदाहरण हेरौँ: मानिलिऊँ एक जना मानिसले परमेश्वरलाई पछ्याएको धेरै वर्ष भयो, र धेरै कठिनाइ र चुनौतीहरू भोगेको छ। उसले सधैँ राम्रो व्यवहार गरेको देखिन्थ्यो, अनि उसको मानवता, कष्ट भोगाइ र परमेश्वरप्रतिको भक्ति ठिकै देखिन्थ्यो। ऊसँग निकै विवक थियो, ऊ परमेश्वरको प्रेमको साटो तिर्न इच्छुक थियो, र सामान्यतया आफ्नो काम गर्दा सावधानीपूर्वक कदम चाल्न जान्दथ्यो। पछि मैले के पाएँ भने यो मान्छे स्पष्ट र राम्रोसँग बोल्थ्यो, तर ऊ अलिकति पनि आज्ञाकारी थिएन, त्यसैले मैले उसलाई प्रतिस्थापन गरेँ र भविष्यमा फेरि उसलाई प्रयोग नगर्न आदेश दिएँ। उसले धेरै वर्षदेखि मण्डलीका लागि काम गर्दै आएको थियो, र धेरै कष्ट भोगेको थियो, तैपनि अन्ततः उसलाई प्रतिस्थापित गरियो। त्योभन्दा पनि, मैले उसका केही व्यावहारिक कठिनाइहरू समाधान गरिदिएको थिइनँ। यस्तो अवस्थाबारे मानिसहरूले के सोच्नेथिए? पहिलो त, धेरै मानिस उसको बचाउमा आएर भन्नेथिए, “यो ठिक होइन। यी परिस्थितिहरूमा परमेश्वरले ऊप्रति अपार कृपा र अनुग्रह देखाउनुपर्छ, किनभने ऊ परमेश्वरलाई प्रेम गर्छ, र आफूलाई उहाँमा समर्पित गर्दछ। धेरै वर्षदेखि परमेश्वरमा विश्वास गर्ने ऊजस्तो व्यक्तिलाई हटाउन सकिन्छ भने झन् हामीजस्ता नयाँ विश्वासीहरूको के आशा छ र?” यहाँ फेरि मानिसहरूका थप मागहरू देखा पर्छन्, तिनीहरू परमेश्वरले त्यो व्यक्तिलाई आशिष् दिनुहुनेछ र उसलाई रहन दिनुहुनेछ भन्ने सधैँ आशा गर्छन्, अनि अझै यस्तो सोच्छन्: “त्यो व्यक्तिलाई परमेश्वरले उचित व्यवहार गर्नुभएको छ, परमेश्वरले उसलाई निराश पार्नु हुँदैन!” मानिसहरूले परमेश्‍वरसँग गर्ने धेरै मागहरू मानव धारणा र कल्पनाबाट उत्पन्न हुन्छन्। मानिसहरू परमेश्वरले मानिसलाई के दिनुपर्छ, अनि उहाँले तिनीहरूलाई तिनीहरूमाझ के उचित र तर्कसङ्गत हुन्छ भन्ने विवेकको मापदण्डअनुसार कसरी व्यवहार गर्नुपर्छ भनेर मापन गरिरहेका हुन्छन्, तर यो कसरी सत्यताअनुरूप हुन सक्छ? मानिसजातिका मागहरू सबै अनुचित छन् भनेर म किन भन्छु? किनभने ती त मानिसहरूले अरू मानिसहरूबाट माग गर्ने मापदण्डहरू हुन्। के मानिसहरूसँग सत्यता छ? के तिनीहरू मानिसको सारलाई स्पष्ट देख्न सक्छन्? केही मानिसहरू परमेश्वरले मानिसलाई विवेकको मापदण्डअनुसार व्यवहार गरेको माग गर्छन्, परमेश्वरलाई मानिसहरूले माग गरेको मापदण्डमा राख्दछन्। यो सत्यतासँग मेल खाँदैन र यो अनुचित हो। मानिसहरू केही सानातिना मामिलामा सहन गर्न सक्छन्, तर तिनीहरूको परिणाम अन्ततः निर्धारित हुँदा त्यो सहन नसक्लान्। तिनीहरूका मागहरू प्रकट हुनेछन्, र तिनीहरूको मुखबाट विना रोकटोक गुनासो र निन्दाका शब्दहरू निस्कनेछन्, र तिनीहरूले आफ्नो वास्तविक रूप देखाउन थाल्नेछन्। त्यतिखेर तिनीहरूले आफ्नो प्रकृतिबारे थाहा पाउनेछन्। मानिसहरू सधैँ मानव धारणा र आफ्नै इच्छाअनुसार परमेश्वरसँग माग गरिरहेका हुन्छन्, र यस प्रकारका धेरै माग गर्छन्। तिमीहरूले सामान्यतया याद नगरौला, र कहिलेकाहीँ कुनै कुराका लागि परमेश्वरलाई प्रार्थना गर्नु माग गर्नु होइन भन्ने सोच्छौ, तर वास्तवमा सावधानीपूर्वक विश्लेषण गर्दा के देखिन्छ भने धेरै मानव मागहरू अनुचित, समझहीन र हास्यास्पदसमेत हुन्छन्। तैँले यस मामिलाको गम्भीरतालाई पहिले चिनिनस्, तर यसबारे भविष्यमा बिस्तारै थाहा पाउँदै जानेछस्, र त्यसपछि तैँले आफ्नो प्रकृतिलाई साँचो अर्थमा बुझ्नेछस्। अलिअलि गर्दै, अनुभवले तँलाई आफ्नो प्रकृतिबारे ज्ञान र समझ प्रदान गर्नेछ, र साथै सत्यतामा सङ्गति गर्दा तैँले यसलाई स्पष्टरूपमा जान्नेछस्—त्यसपछि तँ यस सम्बन्धमा सत्यतामा प्रवेश गरेको हुनेछस्। जब तँ मानिसको प्रकृति र सारलाई स्पष्टसँग बुझ्दछस्, तब तेरो स्वभाव परिवर्तन हुनेछ र त्यसपछि तैँले सत्यता पाउनेछस्।

परमेश्‍वरसँग निरन्तर माग गर्ने मानिसहरूलाई सम्हाल्नु जत्तिको कठिन अरू केही हुँदैन। यदि परमेश्‍वरको कार्य तेरो सोचाइसँग मिल्दैन र उहाँले तेरो सोचाइअनुसार काम गर्नुभएको छैन भने, तैँले विरोध गर्ने धेरै सम्भावना हुन्छ—जुन कुरा, प्रकृतिले नै तँ परमेश्‍वरको विरोध गर्छस् भनेर देखाउन पर्याप्त छ। यो समस्यालाई बारम्‍बार आत्मचिन्तन गरेर अनि सत्यता बुझेर मात्रै चिन्न सकिन्छ, अनि सत्यतापछ्याएर मात्रै यसलाई पूर्ण रूपमा समाधान गर्न सकिन्छ। जब मानिसहरू सत्यता बुझ्दैनन्, तब तिनीहरूले परमेश्‍वरसँग धेरै माग गर्दछन्, तर जब तिनीहरूले सत्यतालाई बुझ्छन्, तब तिनीहरूले एउटै पनि माग गर्दैनन्; तिनीहरू आफूले परमेश्‍वरलाई पर्याप्त सन्तुष्ट पार्न नसकेको, आफूले पर्याप्त मात्रामा परमेश्‍वरको आज्ञापालन नगरेको मात्रै महसुस गर्छन्। सधैँ परमेश्‍वरसित माग गर्ने मानिसहरूले आफ्नो भ्रष्ट प्रकृतिलाई झल्काउँछन्। यदि तँ आफूलाई चिन्न सक्दैनस् र यस मामिलामा साँचो पश्चात्ताप गर्दैनस् भने, परमेश्वरप्रतिको तेरो विश्‍वासको मार्गमा गुप्त खतरा र सङ्कटहरू आइपर्नेछन्। तँ साधारण कुराहरूलाई जित्न सक्छस्, तर जब तेरो भाग्य, सम्भावना र गन्तव्यजस्ता महत्त्वपूर्ण कुरा संलग्न हुन्छन्, तब तैँले सायद तिनलाई जित्न सक्नेछैनस्। त्यस बेला, यदि तँमा अझै सत्यताको कमी छ भने, तँ आफ्ना पुराना चालहरूमा फर्केर जान सक्छस्, र यसरी तँ ती नष्ट हुनेहरूमध्ये एक हुनेछस्। धेरै मानिसहरूले सधैँ यसरी नै पछ्याएका र विश्वास गरेका छन्; तिनीहरूले परमेश्वरलाई पछ्याएको समयमा राम्रो व्यवहार गरेका छन्, तर यसले भविष्यमा के हुनेछ भनेर निर्धारण गर्दैन। किनभने तँलाई मानिसको कमजोर पक्ष, वा परमेश्वरको विरोध गर्न सक्ने मानिसको प्रकृतिभित्रका कुरा कहिल्यै थाहा हुँदैन, र तिनले तँलाई विपत्तिमा पुर्‍याउनुअघि तँ यी कुराबारे अनभिज्ञ रहन्छस्। परमेश्वरको विरोध गर्ने तेरो प्रकृतिको समस्या समाधान नहुने हुनाले, यसले तँलाई विपत्तिका लागि तयार पार्छ, अनि जब तेरो यात्रा सकिन्छ र परमेश्वरको काम पूरा हुन्छ, तब तैँले परमेश्वरको सबैभन्दा धेरै विरोध गर्ने कामहरू गर्नेछस् र उहाँको निन्दा हुने कुराहरू भन्नेछस्, र यसरी तँलाई दोषी ठहऱ्याएर हटाइनेछ। अन्तिम क्षणमा, सबैभन्दा सङ्कटपूर्ण समयमा पत्रुस भाग्न खोजे। त्यस बेला उनले परमेश्वरको इच्छा बुझेनन्, अनि बाँच्ने र मण्डलीहरूको काम गर्ने योजना बनाए। पछि येशू उनीकहाँ देखा परेर भन्नुभयो: “के तँ मलाई तेरा लागि फेरि क्रुसमा टाँगिन लगाउँछस्?” त्यसपछि पत्रुसले परमेश्वरको इच्छा बुझे, र तुरुन्तै आज्ञापालन गरे। मानिलिऊँ, त्यो बेला उनले आफ्नै माग राख्दै यसो भने, “म अहिले मर्न चाहन्नँ, मलाई पीडासँग डर लाग्छ। के तपाईं हाम्रो खातिर क्रुसमा टाँगिनुभएको थिएन र? किन तपाईं मलाई क्रुसीकरण हुनू भन्दै हुनुहुन्छ? के म क्रुसीकरणबाट जोगिन सक्छु?” यदि उनले यस्तो माग गरेका भए, उनी हिँडेको बाटो व्यर्थ हुनेथियो। तर पत्रुस सधैँ परमेश्वरको आज्ञापालन गर्ने र उहाँको इच्छा खोज्ने व्यक्ति थिए, र अन्तमा उनले परमेश्वरको इच्छा बुझे र पूर्ण रूपमा समर्पित भए। यदि पत्रुसले परमेश्वरको इच्छा नखोजेर आफ्नै सोचअनुसार काम गरेका भए, गलत मार्ग लिनेथिए। मानिसमा परमेश्वरको इच्छा प्रत्यक्ष रूपमा बुझ्ने क्षमताको कमी हुन्छ, तर यदि तिनीहरूले सत्यता बुझेपछि आज्ञापालन गर्दैनन् भने परमेश्वरलाई धोका दिइरहेका हुन्छन्। भन्नुको अर्थ, मानिसहरूले सधैँ परमेश्वरसँग मागहरू गर्नु तिनीहरूको प्रकृतिसँग सम्बन्धित छ: तिनीहरूसँग जति धेरै माग हुन्छन्, त्यति नै धेरै तिनीहरू विद्रोही र प्रतिरोधी बन्छन्, र उति नै धेरै धारणाहरू पाल्छन्। परमेश्‍वरसँग जति धेरै माग गरिन्छ, उहाँविरुद्ध विद्रोह गर्ने, उहाँको प्रतिरोध गर्ने र विरोधसमेत गर्ने सम्भावना उति नै धेरै हुन्छ। सायद एक दिन तिनीहरूले परमेश्वरलाई धोका दिएर छोड्न सक्छन्। यदि तँ यो समस्या समाधान गर्न चाहन्छस् भने तैँले सत्यताका केही पक्षहरू बुझ्नुपर्ने हुन्छ, अनि यसलाई राम्ररी बुझ्न र पूर्णरूपमा समाधान गर्नका लागि तँमा केही व्यावहारिक अनुभव पनि हुनुपर्छ।

मानिसहरूले परमेश्‍वरको आज्ञापालन गर्न सक्छन् कि सक्दैनन् भनेर मापन गर्दा तिनीहरूमा अत्यधिक कुनै चाहनाहरू छन् कि छैनन् वा परमेश्‍वरप्रति गुप्त अभिप्रायहरू छन् कि छैनन् भन्‍ने कुरा महत्त्वपूर्ण हो। यदि मानिसहरूले सधैँ परमेश्‍वरसँग माग गरिरहेका छन् भने, त्यसले तिनीहरू उहाँप्रति आज्ञाकारी छैनन् प्रमाणित गर्दछ। तँलाई जे भए पनि, यदि तँ त्यो कुरा परमेश्‍वरबाट आएको भनी स्विकार्दैनस्, सत्यता खोज्दैनस्, सधैँ आफ्नै लागि तर्क गर्छस्, सधैँ आफूलाई सही ठान्छस्, र तँ परमेश्‍वर नै सत्यता र धार्मिकता हुनुहुन्छ भनेर शङ्का गर्न सक्छस् भने, तँ समस्यामा पर्नेछस्। त्यस्ता मानिसहरू परमेश्‍वरप्रति सबैभन्दा बढी अहङ्कारी र विद्रोही हुन्छन्। सधैँ परमेश्‍वरसँग माग गर्ने मानिसहरूले साँचो अर्थमा उहाँको आज्ञापालन गर्न सक्दैनन्। यदि परमेश्‍वरसँग माग गर्छस् भने, यसले तँ परमेश्‍वरसँग सौदाबाजी गर्ने प्रयास गर्दै छस्, आफ्नै इच्छा रोज्दै छस्, र यही इच्छाअनुसार कार्य गरिरहेको छस् भन्‍ने प्रमाणित गर्छ। यसरी तैँले परमेश्‍वरलाई धोका दिइरहेको हुन्छस्, र तँमा आज्ञाकारिता हुँदैन। परमेश्‍वरसँग माग गर्नु नै समझको कमी हो; यदि तँ साँच्चै उहाँ परमेश्‍वर हुनुहुन्छ भनी विश्‍वास गर्छस् भने, तैँले उहाँसँग माग गर्ने हिम्मत गर्नेछैनस्, न त तँ उहाँसँग कुनै माग गर्ने योग्यह महसुस नै गर्नेछस्, चाहे तैँले ती उचित छन् कि कि छैनन् भनेर सोचेको किन नहोस्। यदि तँसँग परमेश्‍वरप्रति साँचो विश्‍वास छ, र उहाँ परमेश्‍वर हुनुहुन्छ भनेर विश्‍वास गर्छस् भने, तैँले उहाँको मात्र आराधना र आज्ञापालन गर्नेछस्, अरू कुनै विकल्प हुनेछैन। आज मानिसहरूले स्वेच्छिक छनौटहरू गर्ने मात्रै होइन, तिनीहरूले परमेश्‍वरलाई तिनीहरूका आफ्‍नै इच्‍छाअनुसार काम गर्नसमेत लगाउँछन्। तिनीहरूले परमेश्‍वरको आज्ञापालन नगर्ने विकल्प मात्रै रोज्दैनन्, परमेश्‍वरलाई तिनीहरूको आज्ञापालन गर्नसमेत लगाउँछन्। के यो समझको साह्रै कमी होइन र? त्यसकारण, यदि मानिसमा साँचो आस्था र बलियो विश्‍वास छैन भने, उसले कहिल्यै परमेश्‍वरको स्याबासी प्राप्त गर्न सक्दैन। जब मानिसहरू परमेश्‍वरसित थोरै मागहरू गर्न सक्षम हुन्छन्, तब तिनीहरूले अझ धैरै साँचो विश्वास र आज्ञापालन गर्नेछन्, अनि तिनीहरूको समझशक्ति पनि तुलनात्मक रूपमा सामान्य हुन्छ। प्रायजसो के हुन्छ भने, मानिसहरू जति बढी तर्क गर्न प्रवृत्त हुन्छन्, र जति धेरै स्पष्टीकरण दिन्छन्, तिनीहरूलाई निराकरण गर्न उति नै गाह्रो हुन्छ। तिनीहरूका मागहरू धेरै मात्र हुँदैनन्, तर तिनीहरूलाई औँलो दिइयो भने तिनीहरू डुँडुलो निल्न खोज्छन्। जब तिनीहरू एक पक्षमा सन्तुष्ट हुन्छन्, तब अर्को पक्षमा माग गर्छन्। तिनीहरू सबै पक्षमा सन्तुष्ट हुनुपर्दछ, र यदि सन्तुष्ट भएनन् भने, तिनीहरूले गुनासो गर्न थाल्छन्, र परिस्थितिलाई आशाहीन ठान्छन् र लापरवाहीसँग कार्य गर्छन्। पछि तिनीहरू ऋणी र पछुतो महसुस गर्छन्, र तिनीहरू धरधरी आँसु बगाउँदै रुन्छन्, र मर्न चाहन्छन्। त्यसको के फाइदा हुन्छ? के तिनीहरू अनुचित र निर्दयी उत्पीडक बनिरहेका होइनन् र? यस्ता श्रृंखलाबद्ध समस्याहरूलाई जराबाटै समाधान गरिनुपर्छ। यदि तँमा भ्रष्ट स्वभाव छ र तैँले यसलाई हटाइनस् भने, यदि तँ यो हटाउन समस्यामा नपरुञ्जेल वा विपत्ति पैदा नहुञ्‍जेल य पर्खन्छस् भने, तैँले यो घाटालाई कसरी पूर्ति गर्न सक्छस्? के यो त काम बिग्रेपछि मात्रै होस खुल्‍नुजस्तो हुनेछैन र? त्यसकारण, तैँले आफ्नो भ्रष्ट स्वभावको समस्या पूर्ण रूपमा समाधान गर्नका लागि, यो पैदा हुनेबित्तिकै हटाउन सत्यता खोजी गरिहाल्‍नुपर्छ। तैँले भ्रष्ट स्वभावलाई कोपिला छँदै समाधान गर्नुपर्छ, यसरी आफूले कुनै गल्ती नगर्ने र भावी समस्याहरू रोक्ने सुनिश्‍चित गर्न सकिन्छ। यदि भ्रष्ट स्वभावले व्यक्तिमा जरा हाल्छ र उसका विचारहरू वा दृष्टिकोण बन्छ भने, यसले उसलाई दुष्कर्म गर्न निर्देशित गर्न सक्छ। त्यसकारण, आत्मचिन्तन गर्नु र आफूलाई जान्नु मुख्यतः भ्रष्ट स्वभावहरू पत्ता लगाउने र ती हटाउन तुरुन्तै सत्यता खोज्नेबारे हो। तेरो प्रकृतिमा के-कस्ता कुराहरू छन्, तँलाई के मन पर्छ, तँ के कुराको पछि लाग्छस्, र तँ के हासिल गर्न चाहन्छस् भन्‍ने कुरालाई तैँले जान्‍नैपर्छ। तैँले यी कुराहरू परमेश्‍वरको इच्‍छाअनुरूप छन् कि छैनन्, र ती कुन तरिकामा गलत छन् भनेर हेर्न यिनलाई परमेश्‍वरको वचनअनुसार विश्‍लेषण गर्नैपर्छ। तैँले यी कुराहरू बुझेपछि, आफ्नो असामान्य समझको समस्या, अर्थात् तेरो असमझदारी र निर्दय उत्पीडनको समस्या समाधान गर्नैपर्छ। यो तेरो भ्रष्ट स्वभावको समस्या मात्रै होइन, यसमा तेरो समझको कमी पनि समावेश छ। विशेष गरी, मानिसहरूको हितको सन्दर्भमा भन्नुपर्दा, आफ्ना हितहरूद्वारा नियन्त्रित मानिसहरूमा सामान्य समझ हुँदैन। यो एक मनोवैज्ञानिक समस्या हो, र यो मानिसहरूको कमजोरीको बिन्दु पनि हो। कतिपय मानिसहरूलाई तिनीहरूसँग निश्‍चित क्षमता र केही प्रतिभा छन् भन्‍ने लाग्छ, अनि तिनीहरू सधैँ अगुवा बन्‍न र अरूभन्दा अलग देखिन चाहन्छन्, त्यसकारण तिनीहरू परमेश्‍वरलाई मलाई प्रयोग गर्नुहोस् भनी अनुरोध गर्छन्। परमेश्‍वरले तिनीहरूलाई प्रयोग गर्नुभएन भने, तिनीहरू भन्छन्, “परमेश्‍वरले कसरी मलाई निगाह गर्न सक्‍नुभएन? हे परमेश्‍वर, यदि तपाईंले मलाई कुनै महत्त्वपूर्ण काममा प्रयोग गर्नुभयो भने, म प्रतिज्ञा गर्छु, म तपाईंमै समर्पित हुनेछु!” के यस्तो अभिप्राय सही हो? परमेश्‍वरमा समर्पित हुनु राम्रो कुरा हो, तर परमेश्‍वरका लागि समर्पित हुने तिनीहरूको इच्‍छापछाडि अभिप्रायहरू लुकेका हुन्छन्। तिनीहरूले प्रेम गर्ने कुरा त हैसियत हो, र तिनीहरू यसैमा ध्यान लगाउँछन्। जब मानिसहरू साँच्‍चै आज्ञाकारी हुन समर्थ हुन्छन्, र परमेश्‍वरले तिनीहरूलाई प्रयोग गर्नुभए पनि नगर्नुभए पनि पूर्ण हृदयले उहाँलाई पछ्याउँछन्, र आफूसँग हैसियत भए पनि नभए पनि परमेश्‍वरका लागि समर्पित हुन्छन्, तब मात्र तिनीहरूलाई समझ भएको र परमेश्‍वरप्रति आज्ञाकारी बनेको मान्‍न सकिन्छ। मानिसहरूले परमेश्‍वरका लागि समर्पित हुन चाहनु राम्रो कुरा हो, र परमेश्‍वरले त्यस्ता मानिसहरूलाई प्रयोग गर्न चाहनुहुन्छ, तर तिनीहरू सत्यताले सुसज्‍जित छैनन् भने, परमेश्‍वरले तिनीहरूलाई कुनै पनि हालतमा प्रयोग गर्न सक्‍नुहुन्‍न। यदि मानिसहरू सत्यताताप्रति लागिपर्न र सहकार्य गर्न इच्‍छुक हुन्छन् भने, त्यसमा तयारीको चरण हुनैपर्छ। मानिसहरूले सत्यता बुझेर परमेश्‍वरको साँचो आज्ञापालन गरेपछि मात्रै, परमेश्‍वरले औपचारिक रूपमा तिनीहरूलाई प्रयोग गर्न सक्‍नुहुनेछ। यो प्रशीक्षण चरण अत्यावश्यक हुन्छ। आज अगुवा र सेवकहरू सबै यो प्रशीक्षण चरणमा हुन्छन्। तिनीहरूमा जीवन अनुभव भएपछि र तिनीहरू सिद्धान्तअनुसार मामिला सम्हाल्न सक्‍ने भएपछि, तिनीहरू परमेश्‍वरद्वारा प्रयोग गरिन योग्य बन्नेछन्।

मानिसको प्रकृतिमा भएका कुराहरू निराकरण गर्न सकिने र त्यति गरे पुग्ने बाहिरी व्यवहार, अभ्यास वा सोच र विचारहरूजस्ता होइनन्; तिनलाई अलिअलि गर्दै खोतलेर निकाल्नैपर्छ। यसबाहेक, ती कुरा मानिसहरूले पहिचान गरे पनि, त्यसरी पहिचान गर्नु सजिलो हुँदैन, तिनलाई परिवर्तन गर्न सजिलो छैन—यसका लागि गहन बुझाइ टन्न चाहिन्छ। हामी किन सधैँ मानिसको प्रकृति विश्लेषण गर्छौँ? के तिमीहरूले यसको अर्थ बुझेका छैनौ? मानिसको भ्रष्ट स्वभावको प्रकटीकरण कहाँबाट आउँछ? ती सबै तिनीहरूको प्रकृतिभित्रबाट आउँछन्, र ती सबै तिनीहरूको प्रकृतिद्वारा सञ्चालित हुन्छन्। मानिसको हरेक भ्रष्ट स्वभाव, हरेक सोच र विचार, हरेक अभिप्राय सबै नै मानिसको प्रकृतिसँग सम्बन्धित छन्। तसर्थ, मानिसको प्रकृतिलाई सिधै खोतलेर निकाली तिनीहरूको भ्रष्ट स्वभावलाई सजिलै हटाउन सकिन्छ। मानिसको प्रकृति बदल्न सजिलो नभए पनि, यदि तिनीहरूले आफूले प्रकट गर्ने भ्रष्ट स्वभावहरूलाई चिन्न र स्पष्ट देख्न सक्छन् अनि ती हटाउन सत्यता खोजी गर्न सक्छन् भने, तिनीहरूले बिस्तारै आफ्नो स्वभाव परिवर्तन गर्न सक्छन्। व्यक्तिले आफ्नो जीवन स्वभावमा परिवर्तन गरेपछि तिनीहरूमा परमेश्वरको प्रतिरोध गर्ने कुराहरू झन्-झन् घट्दै जानेछन्। मानिसको स्वभाव विश्लेषण गर्नुको उद्देश्य तिनीहरूको स्वभाव परिवर्तन गर्नु हो। तिमीहरूले यो उद्देश्य बुझेका छैनौ, अनि केवल आफ्नो प्रकृति विश्लेषण गरेर र बुझेर परमेश्वरको आज्ञापालन गर्न र आफ्नो समझलाई पुनर्स्थापित गर्न सकिन्छ भन्ने सोच्दछौ। तिमीहरू केवल अन्धाधुन्ध नियमहरू लागू गर्छौ! किन म मानिसहरूको अहङ्कार र आत्म-धार्मिकतालाई मात्रै खुलासा गर्दिनँ? मैले किन तिनीहरूको भ्रष्ट स्वभाव पनि विश्लेषण गर्नैपर्छ? यदि मैले तिनीहरूको आत्म-धार्मिकता र अहङ्कारलाई मात्र खुलासा गरेँ भने समस्या समाधान हुनेछैन। तर यदि मैले तिनीहरूको प्रकृतिलाई विश्लेषण गरेँ भने, यसले समेट्ने पक्षहरू धेरै फराकिला हुन्छन्, र यसले सबै भ्रष्ट स्वभावलाई समावेश गर्छ। यो त आत्म-धार्मिकता, अहम् र अहङ्कारको सङ्किर्ण दायराभन्दा बृहत् कुरा हो। प्रकृतिमा योभन्दा धेरै कुरा समावेश छन्। तसर्थ, यदि मानिसहरूले परमेश्वरसँग गर्ने विभिन्न मागमा अर्थात् तिनीहरूको अत्यधिक इच्छाहरूमा आफूले कति भ्रष्ट स्वभावहरू प्रकट गरिरहेका छन् भनेर मात्र ठम्याउन सकेमा असल हुनेथियो। मानिसहरूले आफ्नो प्रकृति र सार बुझेपछि, आफूलाई घृणा र इन्कार गर्न सक्छन्; तिनीहरूलाई आफ्ना भ्रष्ट स्वभावहरू हटाउन सजिलो हुनेछ, र तिनीहरूले मार्ग पाउनेछन्। अन्यथा, तिमीहरूले कहिल्यै मूल कारण पत्ता लगाउनेछैनौ, र यो त आत्मधार्मिकता, अहङ्कार, वा घमण्ड, वा अवफादार हुनु हो भनेर मात्र भन्नेछौ। के यस्ता सतही कुराबारे मात्रै कुरा गरेर तिमीहरूको समस्या समाधान हुन सक्छ? के मानिसको प्रकृतिबारे छलफल गर्नु कुनै आवश्यकता छ? सुरुमा आदम र हव्वाको प्रकृति कस्तो थियो? तिनीहरूभित्र जानाजानी गरिने प्रतिरोध थिएन, झन् खुल्लमखुल्ला विद्रोह गर्नु त परको कुरा थियो। परमेश्वरको प्रतिरोध गर्नु भनेको के हो तिनीहरूलाई थाहा थिएन, झन् उहाँको आज्ञापालनको अर्थ थाहा हुनु त परै जाओस्। शैतानले जेजे कुरा फैलायो, तिनीहरूले हृदयमा स्वीकार गरे। अहिले शैतानले मानिसजातिलाई यति हदसम्म भ्रष्ट बनाएको छ कि तिनीहरू सबै कुरामा परमेश्वरविरुद्ध विद्रोह गर्न र प्रतिरोध गर्न सक्छन्, र उहाँको विरोध गर्न सबै प्रकारका तरिकाहरूबारे सोच्न सक्छन्। मानिसको प्रकृति शैतानको जस्तै छ भन्ने स्पष्ट छ। किन म मानिसको प्रकृति शैतानको प्रकृति हो भन्छु? शैतान त्यो हो जसले परमेश्वरको प्रतिरोध गर्दछ, र मानिसहरूमा शैतानी प्रकृति हुने हुनाले तिनीहरू शैतानका हुन्। मानिसहरूले जानाजानी परमेश्वरको प्रतिरोध गर्ने कुराहरू नगर्लान्, तैपनि तिनीहरूको शैतानी स्वभावको कारण तिनीहरूका सबै विचारले परमेश्वरको प्रतिरोध गर्छन्। मानिसहरूले केही नगरे पनि परमेश्वरको प्रतिरोध गरिरहेका हुन्छन्, किनभने मानिसको भित्री सार परमेश्वरको प्रतिरोध गर्ने कुरामा परिवर्तन भएको छ। यसैले वर्तमान मानिस भर्खरै सृष्टि गरिएको मानिसभन्दा फरक छ। पहिले मानिसहरूभित्र प्रतिरोध वा विश्वासघात थिएन, तिनीहरू जीवन्त थिए र कुनै शैतानी प्रकृतिद्वारा सञ्चालित थिएनन्। यदि मानिसभित्र शैतानी प्रकृतिको आधिपत्य वा बाधा छैन भने, तिनीहरूले जे गरे पनि त्यसलाई परमेश्वरको प्रतिरोध मान्न सकिँदैन।

प्रकृति के हो? प्रकृति मानिसको सार हो। स्वभाव भनेको व्यक्तिको प्रकृतिबाट प्रकट हुने कुरा हो, र स्वभाव परिवर्तन हुनु भनेको व्यक्तिको भ्रष्ट स्वभावलाई शुद्ध पारी त्यसको ठाउँ सत्यताले लिनु हो। त्यसकारण प्रकट हुने कुरा भ्रष्ट स्वभाव होइन, तर सामान्य मानवताको अभिव्यक्ति हो। शैतानले मानिसलाई भ्रष्ट तुल्याएपछि, मानिस शैतानको मूर्त रूप, र परमेश्वरको प्रतिरोध गर्ने र उहाँलाई धोका दिन पूर्णरूपमा सक्षम शैतानी वस्तुको प्रकार भन्यो। किन परमेश्वर मानिसहरूले आफ्नो स्वभाव परिवर्तन गरेको माग गर्नुहुन्छ? परमेश्वर मानिसहरूलाई सिद्ध बनाई प्राप्त गर्न चाहनुहुने हुनाले अन्ततः तिनीहरूलाई परमेश्वर चिन्ने थप निकै वास्तविकता र सत्यताका सबै पक्षहरूको वास्तविकता भएका मानिस बनाउनुहुन्छ। यस्ता मानिसहरू पूर्णतया परमेश्वरको इच्छाअनुसारका हुन्छन्। विगतमा, मानिसहरूमा भ्रष्ट स्वभाव थियो, र कुनै कुरा गर्दा गल्ती गर्ने वा प्रतिरोध देखाउने गर्थे, तर अहिले मानिसहरू केही सत्यता बुझ्छन्, र परमेश्वरको इच्छाअनुरूप धेरै कुरा गर्न सक्छन्। तर, यसको अर्थ मानिसहरूले परमेश्वरलाई धोका दिँदैनन् भन्ने होइन। मानिसहरू अझै पनि यसो गर्न सक्छन्। तिनीहरूको प्रकृतिबाट निस्कने कुराको हिस्सालाई परिवर्तन गर्न सकिन्छ, र परिवर्तन हुन सक्ने त्यो हिस्सामा मानिसहरूले सत्यताअनुसार अभ्यास गर्न सक्छन्। तर तैँले अहिले सत्यता अभ्यास गर्न सक्छस् भन्दैमा तेरो प्रकृति परिवर्तन भएको छ भन्ने होइन। यो त मानिसहरूले सधैँ परमेश्वरबारे धारणा राख्ने र उहाँसँग मागहरू गर्ने गरेजस्तै हो, र अहिले तिनीहरू धेरै सन्दर्भमा त्यसो गर्दैनन्—तर तिनीहरू अझै पनि केही मामिलामा धारणाहरू राख्लान् वा मागहरू गर्लान्, र अझै पनि परमेश्वरलाई धोका दिन सक्छन्। तँ भन्लास्, “परमेश्वरले जे गर्नुहुन्छ म त्यो मान्न सक्छु र धेरै मामिलामा गुनासो र माग नगरी आज्ञापालन गर्न सक्छु,” तर तँ अझै पनि केही मामिलामा परमेश्वरलाई धोका दिन सक्छस्। तैँले जानाजानी परमेश्वरको प्रतिरोध नगरे पनि, उहाँको इच्छालाई नबुझ्दा, तँ अझै पनि उहाँको इच्छाविरुद्ध जान सक्छस्। त्यसोभए, परिवर्तन हुन सक्ने भागको अर्थ के हो? यसको अर्थ, जब तँ परमेश्वरको इच्छा बुझ्छस्, तब आज्ञापालन गर्न सक्छस्, र जब सत्यता बुझ्छस्, तब यो अभ्यास गर्न सक्छस् भन्ने हो। यदि तँ सत्यता वा परमेश्वरको इच्छालाई केही मामिलामा बुझ्दैनस् भने, तैँले अझै पनि भ्रष्टता प्रकट गर्ने सम्भावना हुन्छ। यदि तँ सत्यता बुझ्छस्, तर केही कुराको बन्धनमा परेकोले अभ्यास गर्दैनस् भने, यो विश्वासघात हो र यो तेरो प्रकृतिमा हुने कुरा हो। अवश्य नै, तेरो स्वभाव कति परिवर्तन हुन सक्छ भन्ने कुनै सीमा छैन। तैँले जति धेरै सत्यता प्राप्त गर्छस् अर्थात् परमेश्वरबारे तेरो ज्ञान जति गहिरिन्छ, तैँले उहाँलाई त्यति नै कम प्रतिरोध गर्छस् र कम धोका दिन्छस्। व्यक्तिको स्वभाव परिवर्तन मुख्यतया सत्यता पछ्याएर मात्र गर्न सकिन्छ, अनि सत्यता बुझेर मात्र आफ्नो स्वभाव र सारलाई बुझ्न सकिन्छ। जब व्यक्तिले साँचो रूपमा सत्यता प्राप्त गर्दछ, तब उसका सबै समस्या समाधान हुनेछन्।

हिउँद, १९९९


ख्रीष्टको सार प्रेम हो

ख्रीष्टको सार जान्दा यसले एकातिर तँलाई देहधारी ख्रीष्टलाई भ्रष्ट मानवजातिबाट छुट्ट्याउन, देहधारी परमेश्‍वरलाई व्यवहारिक परमेश्‍वरको रूपमा व्यवहार गर्दै उहाँको आज्ञापालन गर्न मदत गर्छ। अर्कोतिर, तैँले देहधारी परमेश्‍वरको वास्तविक काम, सत्यताको आधिकारिक अभिव्यक्ति, र मानवजातिमाझ उहाँको वास्तविक जीवनलाई पनि हेर्नुपर्छ। तैँले उहाँ कसरी मानवजातिलाई शुद्ध पार्नुहुन्छ र मुक्ति दिनुहुन्छ, र उहाँ कसरी परमेश्‍वरले पठाउनुभएको अगमवक्ता, प्रेरित, वा अगमवाणीकर्ता वा नगण्य व्यक्ति हुनुहुन्न, बरु देहधारी परमेश्‍वर, ख्रीष्ट र परमेश्‍वर स्वयम्‌ हुनुहुन्छ भनेर हेर्नुपर्छ। यो देह मानवजातिको सदस्य भए पनि, उहाँ इश्‍वरीय सार भएको साधारण व्यक्ति हुनुहुन्छ। देहधारी परमेश्‍वरको यो ईश्‍वरत्वको सार चिन्नु सबैभन्दा महत्त्वपूर्ण कुरा हो, ख्रीष्टको ईश्‍वरत्व प्रमाणित गर्नको निम्ति, तैँले कम्तीमा पनि अवलोकन गर्न सकिने तथ्यहरू प्रयोग गर्न सक्‍नुपर्छ। ख्रीष्टको ईश्‍वरीय सार जान्न, तैँले परमेश्‍वरका वचनहरू खानु र पिउनुपर्छ, उहाँको काम अनुभव गर्नुपर्छ, र उहाँको स्वभाव चिन्‍नुपर्छ। देहधारी परमेश्‍वरको सार जान्दा, यसबाट पर्ने प्रभावले मानिसहरूलाई परमेश्‍वर साँच्चै देहधारी हुनुभएको छ र यो देह वास्तविक रूपमा परमेश्‍वर नै हुनुहुन्छ भनी सुनिश्‍चित हुन सक्षम तुल्याउँछ। मानिसहरूले यो तरिकाबाट मात्र परमेश्‍वरमाथि साँचो विश्‍वास स्थापित गर्न अनि साँचो आज्ञाकारिता र साँचो प्रेम हासिल गर्न सक्छन्, र यो प्रभाव हासिल हुँदा मात्र तैँले आफूमा परमेश्‍वरको सारको बुझाइ छ भनेर प्रमाणित गर्न सक्छस्।

आज, मानिसहरूमा ख्रीष्टबारे कुनै वास्तविक ज्ञान छैन। तिनीहरू परमेश्‍वरका वचनहरू पढ्छन् र ती वचनहरू सत्यता र पवित्र आत्माका अभिव्यक्ति हुन् भनेर स्विकार्छन्, तर त्यो देहलाई भने पूर्ण बेवास्ता गर्छन्। त्यो देहको मूल के हो वा त्यो देह र आत्मा कसरी एकअर्कासँग सम्बन्धित हुनुहुन्छ भनेर तिनीहरूलाई थाहै छैन। धेरै मानिसहरू त्यो देह भनेको वचनहरू व्यक्त गर्नको लागि रहेको हो, यसको प्रयोग वचनहरू बोल्न र काम गर्नलाई हुन्छ र त्यो उहाँको सेवकाइ हो भन्ने विश्‍वास गर्छन्। तिनीहरूलाई यो विश्‍वास हुन्छ कि जबजब देह उत्प्रेरित हुन्छ, उहाँले वचनहरू बोल्नुहुन्छ र उहाँले बोल्ने काम सक्नुभएपछि, उहाँको काम पनि सक्‍किन्छ, मानौँ उहाँ सन्देशवाहक हुनुहुन्छ। यदि कसैले यस्तो विश्‍वास गर्छ भने, उसले चिन्ने र विश्‍वास गर्ने देहका परमेश्‍वर वा ख्रीष्ट नभई, केवल अगमवक्ताजस्तै कोही व्यक्ति मात्र हो। केही मानिसहरू यस्तो पनि सोच्छन्, “ख्रीष्ट व्यक्ति हुनुहुन्छ, र उहाँ देहधारी बन्‍नुको सार जे भए पनि वा उहाँले परमेश्‍वरको जे स्वभाव व्यक्त गर्नुभए पनि, उहाँले स्वर्गको परमेश्‍वर वा ब्रह्माण्ड र सबैथोकमाथि शासन गर्नुहुने सृष्टिकर्ताको पूर्ण प्रतिनिधित्व गर्न सक्नुहुन्न। उहाँ देहधारी परमेश्‍वर एवं पृथ्वीमा आउनुभएको स्वर्गको परमेश्‍वर हुनुहुन्छ भने, उहाँसँग किन कुनै अलौकिक चमत्कार छैन? यदि उहाँसँग अख्तियार छ भने, उहाँ ठूलो रातो अजिङ्गरलाई किन नष्ट गर्नुहुन्न?” यस्ता शब्द बोल्नेहरू सबैजना आत्मिक रूपमा अज्ञानी छन्। तिनीहरूले परमेश्‍वर देहधारी हुनु भनेको के हो भन्ने त बुझ्दैनन्, देहधारी परमेश्‍वरको कामको व्यवस्थापनको दायरा, उहाँको मुक्तिका पात्रहरू को-को हुन्, उहाँले के व्यक्त गर्नुहुन्छ, वा मानिसहरूले के जान्नुपर्छ भनेर बुझ्ने त कुरै छोडौँ। देहधारी परमेश्‍वरको सार परमेश्‍वरको सार हो, र उहाँ परमेश्‍वरको तर्फबाट सबै कुरा गर्न सक्नुहुन्छ। उहाँ परमेश्‍वर स्वयम्‌ हुनुहुन्छ, र उहाँ आफूले चाहेको सबै कुरा गर्न सक्नुहुन्छ। यद्यपि, यसपटक परमेश्‍वर देहधारी बन्नु उहाँको व्यवस्थापनको दायरामा रहेको अन्तिम चरणको काम हो, र यो सबैथोकमाथि वा राष्ट्रहरूमाथि शासन गर्ने कुरासँग सम्बन्धित छैन। यसमा ती कुराहरू बिलकुलै समावेश छैनन्। तसर्थ, तैँले कामको यस चरण दौरान मानिसहरूले के सामना गर्नेछन् र के बुझ्न सक्छन्, कामको यस चरणको सार के हो, ख्रीष्टसँग के छ र उहाँ के हुनुहुन्छ र उहाँको स्वभावको अभिव्यक्ति के हो भनेर जान्नुपर्छ। ख्रीष्टले जे व्यक्त गर्नुहुन्छ, के त्यो परमेश्‍वरको सार हो? के त्यो परमेश्‍वरको स्वभाव हो? अवश्य हो। तर के यो नै सबैथोक हो त? म तिमीहरूलाई अहिले भन्दै छु, यो सबैथोक होइन। यो त एउटा सानो र सीमित अंश मात्र हो, परमेश्‍वर देहधारी हुनुहुँदा, मानिसहरूले नाङ्गो आँखाले देख्न सक्ने, छुन सक्ने, र दिमागको मद्दतले बुझ्न सक्ने कुरा मात्र हो। यो सबै थोक होइन, र यो परमेश्‍वरको योजनाभित्र गरिनुपर्ने काम मात्र हो।

देहधारी परमेश्‍वरलाई सबैभन्दा स्पष्ट रूपमा कसरी व्याख्या गर्न सकिन्छ? सरल भाषामा भन्नुपर्दा, यसको अर्थ परमेश्‍वरले पृथ्वीमा रूप धारण गरिरहनुभएको छ, उहाँ साधारण व्यक्तिको रूपमा देह धारण गर्नुभएको परमेश्‍वरको आत्मा हुनुहुन्छ। यदि परमेश्‍वरको आत्मा देहमा हुनुहुन्छ भने, के उहाँ अझै अन्यत्र पनि विद्यमान रहनुहुन्छ? रहनुहुन्छ। परमेश्‍वर ब्रह्माण्ड र सबैथोकमाथि शासन गर्नुहुन्छ, र सम्पूर्ण ब्रह्माण्डमाथि शासन गर्ने एउटै परमेश्‍वर हुनुहुन्छ। उहाँ सर्वशक्तिमान् हुनुहुन्छ, र उहाँ अहिले देह बनेर पृथ्वीमा आउनुभएको छ। उहाँ मानिसहरूले कल्पेजस्तो, देहधारी भएर पृथ्वीमा मात्र काम गरिरहेको र अन्यत्र कतै वास्तै नगरिरहेको हुनुहुन्न। मैले विगतमा एउटी बहिनीलाई सोधेँ, “पृथ्वीमा अहिले परमेश्‍वर देहधारी हुनुहुँदा, के स्वर्गमा पनि कुनै परमेश्‍वर हुनुहुन्छ?” उसले एक मिनेट सोची र भनी, “परमेश्‍वर एउटै हुनुहुन्छ र उहाँ अहिले पृथ्वीमा हुनुहुन्छ, त्यसैले स्वर्गमा अहिले कुनै परमेश्‍वर हुनुहुन्न।” यो फेरि गलत भयो। परमेश्‍वरले ब्रह्माण्ड र सबैथोकमाथि शासन गर्नुहुन्छ र परमेश्‍वर आत्मा हुनुहुन्छ, उहाँ यहाँ पृथ्वीमा हुनुहुन्छ तर उहाँ स्वर्गका सबैथोकमाथि पनि शासन गर्नुहुन्छ र पृथ्वीमा पनि आफ्नो काम गर्नुहुन्छ। मैले फेरि सोधेँ, “के यसको मतलब परमेश्‍वरको आत्माले कहिलेकाँही देह छोडेर पनि जानुहुन्छ?” उसले एकछिन सोची र भनी, “सायद कहिलेकाँही उहाँले छोडेर जानुपर्छ र देहलाई केही थाहा हुँदैन। देह सामान्य रूपमा जिउँदा आत्माले छोडेर जानुहुन्छ, र बोल्नुपर्दा उहाँ फर्कनुहुन्छ। सायद निन्द्राको दौरान, आत्मा अरू कुराहरू गर्न जानुहुन्छ तर देह ब्यूँझँदा फर्केर आउनुहुन्छ, र देहमार्फत बोल्नुहुन्छ र काम गर्नुहुन्छ। यदि कुनै काम गरिनुपर्ने छैन भने, देह केवल सामान्य मानव व्यवहार र कार्यहरूमा संलग्न भइरहेको हुन सक्नुहुन्छ।” धेरै मानिसहरूले यही सोच्छन्। केही अरू छन्, जो यसरी चिन्ता गर्छन्, “मलाई थाहा छैन, परमेश्‍वरको पैसा कसरी भाग लगाइन्छ, यो अरू कसैलाई दिन सकिन्थ्यो कि?” मानव मन साँच्चै जटिल हुन्छ। खराब अभिप्राय राख्ने मन हुने मानिसहरूले कसरी सत्यता पछ्याउने आशा गर्न सक्छन्? छोटकरीमा भन्नुपर्दा, परमेश्‍वरलाई चिन्ने प्रक्रियामा, न त परमेश्‍वर देह बन्‍नुको सार चिन्‍नु नै सजिलो कार्य हो न त उहाँको स्वभाव चिन्नु नै। देहधारी परमेश्‍वरको कामको दौरान, तैँले जे अनुभव र सामना गर्न सक्छस् त्यही नै तैँले जान्नुपर्ने कुराहरू हुन्, र तँ जुन कुराहरूको सम्पर्कमा आउन सक्दैनस्, ती कुराहरूबारे तैँले अतिरञ्जित धारणाहरू बनाउनु हुँदैन। उदाहरणको लागि, “परमेश्‍वरको देह बिदा हुनुभएपछि, परमेश्‍वर फेरि कुन रूपमा देखा परी काम गर्नुहुनेछ? के उहाँ अझै पृथ्वीमा हामीलाई भेट्न आउनुहुनेछ?” आज अधिकांश मानिसहरू यी बाह्य कुराहरूमा ध्यान दिन्छन्, र ती कुराहरू ख्रीष्टको सारसित कहीँकतै सम्बन्धित छैनन्; ती कुराहरू बुझ्नु वास्तवमै बेकार छ। केही कुराहरू छन्, जुन तैँले बुझ्नु आवश्यक छैन, तर बुझ्‍नुपर्ने समय आउँदा तैँले बुझ्नेछस्। तैँले यी कुराहरू बुझ्छस् कि बुझ्दैनस् भन्‍ने कुरा सान्दर्भिक छैन् र यी कुराहरूले मानिसहरूको देहधारी परमेश्‍वरमाथिको विश्‍वास, ख्रीष्टमाथिको विश्‍वास, वा ख्रीष्टको पछ्याइमा अलिकति पनि प्रभाव पार्दैनन्। यी कुराहरूले मानिसहरूको सत्यता पछ्याउने वा कर्तव्य राम्रोसँग निभाउने कार्यमा पनि अलिकति पनि प्रभाव पार्दैनन्, र यदि तैँले यी कुराहरू जानिस् भने पनि त्यसले तेरो कुनै विश्‍वास बढाउँदैन। अगमवक्ताहरूले विगतमा चिन्ह र चमत्कारहरू देखाए, र मानिसहरूले के पाए? यी सबै कुराहरू मानिसहरूलाई परमेश्‍वरको अस्तित्व स्वीकार गराउनका लागि थिए। ती अगमवक्ताहरूले जतिसुकै चमत्कारहरू गर्न सके पनि तिनीहरू परमेश्‍वर होइनन् किनभने तिनीहरूसँग परमेश्‍वरको सार थिएन। देहधारी परमेश्‍वर चमत्कारहरू नगरी पनि अझै परमेश्‍वर नै हुनुहुन्छ किनभने उहाँसँग परमेश्‍वरको सार छ। उहाँ चिन्ह र चमत्कारहरू देखाउनुहुन्‍न भन्नुको अर्थ उहाँ ती देखाउन सक्नुहुन्न भन्ने होइन। उहाँका वचनहरूले हासिल गर्ने हरेक कुरा त्यसरी चिन्ह र चमत्कारहरू देखाउनुभन्दा पनि बढी सर्वशक्तिमान्‌ कुरा हुन्। यो त झन् ठूलो चमत्कार हो। परमेश्‍वरको सार र स्वभावको ज्ञान पछ्याउनु एकदमै महत्त्वपूर्ण छ, यो तिमीहरूको जीवन प्रवेशको लागि अत्यन्तै लाभदायक हुन्छ, र यो परमेश्‍वरमाथिको विश्‍वासको सही मार्ग हो।

तँलाई के थाहा हुनुपर्छ भने, जब परमेश्‍वरले देहमा रही काम गर्नुहुन्छ, त्यही समयमा मानिसहरूले परमेश्‍वरसँग जे छ र उहाँ जे हुनुहुन्छ, अनि उहाँको सार र उहाँको स्वभावका धेरैजसो कुराहरू सामना गर्न र देख्न सक्छन्। यो परमेश्‍वरलाई चिन्ने सबैभन्दा उत्तम अवसर हो। मानिसहरूले विगतमा बताउने गरेको परमेश्‍वरको कार्य र उहाँको स्वभावबारे ज्ञान हासिल गर्ने प्रक्रिया—यो काम गाह्रो थियो किनभने तिनीहरूसँग उहाँसम्‍मको पहुँच थिएन। त्यो बेला जब मोशाले यहोवालाई आफूसमक्ष देखा पर्नुभएको देख्यो, उसले यहोवाले गर्नुभएका केही कार्यहरू मात्र देख्यो। ऊसँग परमेश्‍वरबारे कति नै व्यावहारिक ज्ञान थियो र? के त्यो अचेलका मानिसहरूले जानेका कुराहरूभन्दा धेरै ठूलो थियो त? के त्यो अचेलका मानिसहरूले जानेका कुराहरूभन्दा धेरै व्यावहारिक थियो त? अवश्य थिएन। परमेश्‍वरले त्यतिखेर इस्राएलमा काम गर्नुभएको बेला उहाँका कैयौँ कार्यहरू प्रकट पनि गर्नुभयो; धेरै मानिसहरूले यहोवाले चिन्ह र चमत्कारहरू प्रदर्शन गर्नुभएको देखे र केही मानिसहरूले त पछाडिबाट यहोवाको छायाँ-आकृति पनि देखे। धेरै मानिसहरूले स्वर्गदूतहरू पनि देखे। तर अन्त्यमा कति जनाले परमेश्‍वरलाई चिन्न सके र? अति थोरैले! व्यावहारिक रूपमा त परमेश्‍वरलाई चिन्ने एक जना पनि थिएन। परमेश्‍वर देहमा हुनुभएको बेलामा उहाँले गर्नुभएका कामको अनुभवमार्फत आखिरी दिनहरूका मानिसहरूले मात्र परमेश्‍वरबारे धेरै ज्ञान पाउन सक्छन्, किनभने परमेश्‍वरले उहाँ के काम गर्नुहुन्छ, उहाँको कामको उद्देश्य के हो, उहाँको इच्छा के हो, मानवजातिप्रति उहाँको मनोवृत्ति के-कस्तो छ, र शैतानद्वारा भ्रष्ट पारिएका मानवजातिको स्थिति र सार के-कस्ता छन्, र आदि इत्यादि कुराहरू मानिसहरूसँग आमनेसामने बसेरै बताउनुहुन्छ। खुलासाका यी वचनहरूमार्फत मात्र मानिसहरूले देख्‍न सक्छन् कि परमेश्‍वर वास्तवमै यति व्यावहारिक र यथार्थ हुनुहुन्छ, मानवजातिप्रति उहाँमा वास्तवमै यस्तो इच्छा छ, र उहाँमा वास्तवमै यस्तो स्वभाव छ। उहाँका कार्यहरू वास्तवमा यस्तै अद्भुत छन्, उहाँको बुद्धि वास्तवमै यति गहन छ, र मानवजातिप्रतिको उहाँको कृपा वास्तवमै यति यथार्थ छ। परमेश्‍वरले बोल्नुभएका यी सबै वचनहरूले उहाँको काम, उहाँको प्रेम र उहाँको स्वभाव अनि उहाँको कार्यको गवाही दिन्छन्। हामीले परमेश्‍वरको काम अनुभव गरेर यी कुराहरूको प्रत्यक्ष अनुभव गर्छौँ। परमेश्‍वरले बोल्नुहुने वचनहरू यति व्यावहारिक र यति यथार्थपरक छन्। मानिसहरूले मानवजातिप्रतिको परमेश्‍वरको प्रेम र सहनशीलता वास्तवमै अनन्त रहेको अनुभव गर्छन्। मानिसहरूलाई मुक्ति दिने परमेश्‍वरको इच्छा उहाँको काम र उहाँद्वारा बोलिने वचनहरूमा कार्यान्वित हुन्छ, र यो सबै कुराले मानिसहरूलाई आफ्नो वास्तविक अनुभवमा यसको स्वाद लिन मद्दत गर्छ। तसर्थ, परमेश्‍वर देह बन्‍नुको सारसम्बन्धी ज्ञान परमेश्‍वरले देहमा रही काम गर्नुभएको अवधिमा मात्र हासिल गर्न सकिन्छ, र तैँले यो अवधिबाहिर बुझ्ने कुनै पनि कुरा अव्यावहारिक हुन्छ। देहधारी परमेश्‍वर आफ्नो काम पूरा गरेर बिदा भइसक्नुभएपछि, जब तैँले उहाँको काम अनुभव गर्ने प्रयास गर्छस्, त्यो तेरो लागि त्यति वास्तविक हुनेछैन जति अहिले छ, किनभने आज तँ देहधारी परमेश्‍वरको काम देख्न र छुन सक्छस्। परमेश्‍वरले पनि निरन्तर मानिसहरूसँग आमनेसामने भएर आफ्नो काम गरिरहनुभएको छ, र तिनीहरूले पनि उहाँ कसरी बोल्नुहुन्छ र काम गर्नुहुन्छ भनेर व्यक्तिगत रूपमै अनुभव गरेका छन्। पत्रुसको त्यतिबेलाको अनुभव तिमीहरूको आजको अनुभवजस्तो वास्तविक थिएन। पत्रुसले येशूलाई पछ्यायो र यहूदियामा उहाँको कामको दौरान, परमेश्‍वरमा व्यावहारिक र प्रेमिलो जे थियो, त्यो अनुभव गऱ्यो, तर उसको कद त्यतिबेला सानो थियो र उसले अनुभव गरेको कुरा सतही थियो। येशू बिदा हुनुभएपछि, पत्रुसले होसियारीपूर्वक सोच्यो र उहाँका वचनहरूलाई पूर्ण अनुभूत गर्‍यो, र आफ्नो बुझाइलाई गहिरो बनायो र थप कुराहरू प्राप्त गऱ्यो। येशूले आफ्नो कामको दौरान परमेश्‍वरसँग जे छ र उहाँ जे हुनुहुन्छ, उहाँको प्रेमिलोदयालुपन, उहाँको कृपा, मानवजातिको लागि उहाँको मुक्ति, र असीम सहनशीलता अनि अनुग्रह पनि व्यक्त गर्नुभयो। त्यतिबेला उहाँलाई पछ्याउने मानिसहरू यीमध्ये केही कुराहरू अनुभव गर्न सक्षम भए, तर पछि आएका मानिसहरूले त्यतिबेलाका मानिसहरूले झैँ गहिरो रूपमा ती कुरा अनुभव गर्न सकेनन्। साथै, जब मानिसहरूले पवित्र आत्माद्वारा उत्प्रेरित भएर उहाँको इच्छा बोध गर्दै परमेश्‍वरलाई प्रार्थना गरे, तिनीहरूले ती दिनहरूमा जे अनुभव गरे, त्यो अस्पष्ट र फिक्का थियो। कहिलेकाहीं त्यो सटिक रूपमा बुझ्न गाह्रो हुन्थ्यो, र कोही पनि आफ्नो बुझाइ सही छ भनेर पक्का हुन सक्दैनथे। त्यसकारण, जब पत्रुसलाई अन्ततः पक्राउ गरेर कैद गरियो, केही मानिसहरूले उसलाई कसरी निकाल्ने भनेर उपाय लगाउन पनि खोजे। वास्तवमा, त्योबेला येशूको अभिप्राय पत्रुस आफ्नो अन्तिम गवाहीको रूपमा क्रूसमा टाँगीयोस् भन्ने थियो। उसको यात्रा समाप्त भएको थियो, र उसले राम्रो गन्तव्य पाओस् भनेर परमेश्‍वरले उसलाई यसरी गवाही दिने प्रबन्ध गर्नुभयो। पत्रुसले लिएको बाटो यही थियो। आफ्नो मार्गको अन्त्यमा आइपुग्दा पनि पत्रुसले अझै येशूको वास्तविक अभिप्राय बुझेन। येशूले उसलाई भन्नुभएपछि मात्र उसले येशूको अभिप्राय बुझ्यो। त्यसकारण, यदि तँ परमेश्‍वरको सार बुझ्न चाहन्छस् भने, देहधारी परमेश्‍वरले काम गरिरहनुभएको समयमै सो बुझ्‍नु सबैभन्दा फाइदाजनक हुन्छ। तैँले देख्न, छुन, सुन्न, र गहन अनुभूति गर्न सक्छस्। देहमा रहनुभएका परमेश्‍वरको काम समाप्त भइसकेपछि, यदि तैँले पवित्र आत्माले कसरी काम गर्नुहुन्छ भनी अनुभव गर्ने प्रयास गर्छस् भने, त्यो फर्केर हेर्दा त्यति गहन हुनेछैन, र तेरो बुझाइ सतही हुनेछ। त्यो बेला, उहाँले मानिसहरूको भ्रष्ट स्वभावहरू मात्रै शोधन गर्न सक्‍नुहुनेछ। अनि, शोधनपश्‍चात् मानिसहरूले केही थप सत्यताहरू बुझ्न र आफूले प्राप्त गरेका सत्यताहरू आफ्नो जीवनको जगको रूपमा प्रयोग गर्न सक्छन्, र यसरी तिनीहरूले आफूभित्रको भ्रष्ट स्वभाव बदल्न सक्छन्। तर तैँले जतिसुकै परमेश्‍वरलाई प्रेम गर्ने र चिन्ने प्रयास गरे पनि, वास्तवमा त्यति प्रगति गर्न सक्नेछैनस्। मानव प्रगतिको एक सीमा हुन्छ, र यो प्रगति देहधारी परमेश्‍वरको काम अनुभव गर्दा र परमेश्‍वरलाई चिन्दा हुने फाइदाहरूभन्‍दा धेरै कम हुन्छ। देहधारी हुँदा परमेश्‍वरले धेरै सत्यताहरू व्यक्त गर्नुभएको छ, र धेरै मानिसहरूले देख्छन् तर बुझ्दैनन् अनि सुन्छन् तर जान्दैनन्। यी मानिसहरू आत्मिक रूपमा अज्ञानी र हृदयरहित मानिसहरू हुन्। मानिसहरूमा विवेक वा समझको कमी हुन्छ, र तिनीहरूले परमेश्‍वरले मानिसहरूलाई कति प्रेम गर्नुहुन्छ र सहनुहुन्छ भन्ने बुझ्दैनन्। मानिसहरू यति बोधो छन् कि तिनीहरूले परमेश्‍वरको काम समाप्त भएपछि मात्र केही समझ प्राप्त गर्छन्, र सही मार्गमा हिँड्न थाल्छन्।

ख्रीष्‍टको सार के हो? मानिसहरूका लागि, ख्रीष्टको सार प्रेम हो। उहाँलाई पछ्याउनेहरूका लागि, यो एक प्रेम हो जुन असीमित छ। यदि उहाँमा कुनै प्रेम वा कृपा नभएको भए, मानिसहरू अहिलेसम्‍म उहाँलाई पछ्याइरहन सक्षम हुँदैनथे। कतिपय मानिसहरू भन्छन्, “तर परमेश्‍वर धर्मी पनि हुनुहुन्छ।” यो साँचो हो, परमेश्‍वर धर्मी हुनुहुन्छ, तर उहाँको स्वभावको हिसाबमा, उहाँको धार्मिकता मुख्य रूपमा मानवजातिको भ्रष्ट स्वभावप्रतिको उहाँको घृणा, दियाबलस शैतानप्रतिको उहाँको श्राप, र कसैलाई पनि उहाँले उहाँको स्वभाव चिढ्याउन नदिनुभएको तथ्यमार्फत व्यक्त हुन्छ। त्यसो भए, के उहाँको धार्मिकतामा प्रेम समावेश हुन्छ? अनि, के उहाँले मानिसहरूको भ्रष्टतामाथि गर्नुहुने न्याय र शुद्धीकरण प्रेम होइन र? मानवजातिलाई मुक्ति दिन, परमेश्‍वरले अत्यधिक धैर्यसाथ ठूलो अपमान सहनुभएको छ। के यो प्रेम होइन र? तसर्थ, म तिमीहरूलाई खुलेरै भन्छु: देहमा रहेर परमेश्‍वरले मानवजातिको लागि गर्नुहुने काममा, उहाँको सारमा रहेको सबैभन्दा स्पष्ट र मुख्य कुरा प्रेम हो; यो असीमित सहनशीलता हो। यदि यो प्रेम नभएको भए, र यदि यो तिमीहरूले सोचेजस्तै भएको भए अर्थात्, परमेश्‍वरले मानिसहरूलाई जतिखेर मन लाग्यो त्यतिखेर प्रहार गर्नुहुन्थ्यो भने वा उहाँले घृणा गर्नुहुने जोकोहीलाई उहाँ दण्ड र श्राप दिनुहुन्थ्यो, र न्याय र सजाय गर्नुहुन्थ्यो भने, त्यो अत्यन्तै कठोर हुन्थयो! यदि उहाँ कसैप्रति रिसाउनुहुन्थ्यो भने, तिनीहरू डरले थरथर काम्थे र उहाँको अघि खडा हुन सक्दैनथे…। यो परमेश्‍वरको स्वभाव प्रकट हुने एउटा तरिका मात्रै हो। उहाँको उद्देश्य अन्ततः मुक्ति दिनु नै हो, र उहाँले प्रकट गर्नुहुने सबै स्वभावहरूमा उहाँको प्रेम नै बगिरहेको हुन्छ। यसबारेमा पछाडि फर्केर सोच: देहमा रहेर काम गर्नुहुँदा, परमेश्‍वरले सबैभन्दा बढी के प्रकट गर्नुहुन्छ? यो प्रेम हो, यो धैर्य हो। धैर्य भनेको के हो? धैर्य भनेको कृपा हो, किनकि यसभित्र प्रेम हुन्छ। परमेश्‍वरमा प्रेम भएकोले नै उहाँ मानिसहरूलाई कृपा गर्न सक्‍नुहुन्छ र यो सब मानिसहरूलाई मुक्ति दिको लागि हो। यो एकअर्कालाई साँचो प्रेम गर्ने विवाहित जोडीले एकअर्काका कमीकमजोरी र त्रुटिहरू बेवास्ता गरेजस्तै हो। तेरो जीवनसाथीले तँलाई रिस उठाउँदा पनि तँ सहन सक्छस्, र यो सब प्रेमको जगमा निर्मित भएको हुन्छ। यदि यो घृणा हुन्थ्यो भने, तिनीहरूमा यो मनोवृत्ति हुन्थेन वा तिनीहरूले यी कुरा देखाउँदैनथे, र त्यहाँ यसप्रकाको प्रभाव हुँदैन्थ्यो। यदि परमेश्‍वरमा घृणा र रिस मात्रै हुन्थ्यो वा उहाँले कुनै प्रेमविना न्याय र सजाय मात्रै गर्नुहुन्थ्यो भने, परिस्थिति तिमीहरूले अहिले देखेजस्तो हुन्‍नथ्यो, र तिमीहरूको नियतिमा विपत्ति आइपर्थ्यो। के उहाँले तिमीहरूलाई अझै पनि सत्यता प्रदान गर्न सक्‍नुहुन्थ्यो र? न्याय र सजायको काम सक्‍किनबित्तिकै, सत्यता नस्विकारेका मानिसहरू श्रापित हुन्थे। तिनीहरू तुरुन्तै नमरे पनि बिरामी पर्थे, अपाङ्ग, बौलाहा, वा दृष्टिहीन बन्थे, र कुल्चीमिल्ची पारिन दुष्टात्‍मा र फोहोरी पिशाचहरूतर्फ फालिन्थे। तिनीहरू आज जस्ता छन्, त्यस्ता हुन्थेनन्। तसर्थ, तिमीहरूले परमेश्‍वरको धेरै प्रेम र उहाँको धेरै सहनशीलता, कृपा, र प्रेमिलोदयालुपनको आनन्द उठाएका छौ। तैपनि, मानिसहरूले यसबारे केही सोच्दैनन्, बरु यस्तो विश्‍वास गर्छन्, “परमेश्‍वर मानिसहरूप्रति यस्तै रहनुपर्छ। परमेश्‍वरसँग धार्मिकता र क्रोध पनि छ, र हामीले यी दुवै कम अनुभव गरेका छैनौँ।” के तैँले साँच्‍चै यी कुरा अनुभव गरेको छस् त? यदि साँच्‍चै अनुभव गरेको भए, तँ पहिले नै मरिसक्थिस्। मानवजाति आज कहाँ हुन्थ्यो? परमेश्‍वरको घृणा, क्रोध, र धार्मिकता पूराको पूरा यी मानिसहरूलाई मुक्ति दिने चाहनाको जगमा व्यक्त हुन्छन्। यो स्वभावमा परमेश्‍वरको प्रेम र कृपा, साथै उहाँको ठूलो धैर्यता पनि सामेल छ। यो घृणाले अरू कुनै विकल्‍प नभएको अर्थ बोकेको छ, र यसमा मानवजातिको निम्ति असीमित चिन्ता र आशा सामेल छ! परमेश्‍वरको घृणा मानवजातिको भ्रष्टताप्रति लक्षित छ। यो एकपक्षीय छ, र यो प्रेमको जगमा निर्मित छ। प्रेम भएकोले मात्र घृणा भएको हो। मानवजातिप्रतिको परमेश्‍वरको घृणा शैतानप्रतिको उहाँको घृणाभन्दा फरक छ, किनभने परमेश्‍वरले मानिसहरूलाई मुक्ति दिनुहुन्छ, शैतानलाई दिनुहुन्न। परमेश्‍वरको धार्मिकता सधैँ नै रहिआएको छ। क्रोध, धार्मिकता, र न्याय सधैँ थिए; मानवजातिप्रति लक्षित गरिँदा मात्र, यी कुराहरू थिएनन्। मानिसहरूले देख्‍नुभन्दा पनि पहिले नै यो परमेश्‍वरको स्वभाव थियो, र तिनीहरूले यसबारेमा थाहा पाएपछि मात्रै परमेश्‍वरको धार्मिकता यस्तै हो भन्‍ने महसुस गरे। वास्तवमा, चाहे यो परमेश्‍वर धर्मी, प्रतापी, वा क्रोधी बन्नुहुने बेला होस्, वा चाहे यो उहाँले मानवजातिको मुक्तिको निम्ति गर्नुहुने हरप्रकारका काम गर्ने बेला होस्, यो सब प्रेमको कारण हो। कतिपय मानिसहरूले भन्छन्, “त्यसो भए, त्यसको कतिचाहिँ प्रेम हो त?” जति नै भए पनि फरक पर्दैन, यो सतप्रतिशत प्रेम हो। यदि योभन्दा कम भएको भए, मानवजातिले मुक्ति पाउँदैनथ्यो। परमेश्‍वरले आफ्‍नो सारा प्रेम मानिसहरूप्रति समर्पित गर्नुभएको छ। परमेश्‍वर किन देह बन्‍नुभयो? पहिले नै भनिसकिएको छ, मानवजातिलाई मुक्ति दिनको लागि उहाँले कुनै कसर बाँकी राख्‍नुहुन्न, अनि उहाँ देह बन्‍नुभएको तथ्यमा उहाँको प्रेमको सबै कुरा सामेल छ। यसले त बस तिमीहरूलाई परमेश्‍वरविरुद्धको मानिसको अवज्ञा चरम छ भनेर देखाउँछ। मुक्ति दिन सकिनेभन्दा खराब परिस्थिति भइसकेकोले यस्तो भएको हो र यसैले नै परमेश्‍वरसँग आफूलाई मानवजातिप्रति अर्पित गर्नहेतु देह बन्‍नुबाहेक अरू कुनै विकल्प थिएन। परमेश्‍वरले आफ्‍नो सारा प्रेम प्रदान गर्नुभएको छ। यदि उहाँले मानवजातिलाई प्रेम नगर्नुभएको भए, उहाँ देह बन्‍नुहुन्‍नथ्यो। बरु, परमेश्‍वरले स्वर्गबाट चट्याङ्ग प्रहार गर्न सक्‍नुहुन्थ्यो, र सीधै आफ्‍नो प्रताप र क्रोध बर्साउन सक्‍नुहुन्थ्यो, अनि मानिसहरू भूँइमा ढल्थे। परमेश्‍वरले त्यस्तो समस्यामार्फत गुज्रनुपर्ने, त्यस्तो मूल्य चुकाउनुपर्ने वा देहमा रहेर त्यस्तो अपमान सहुनुपर्ने कुनै जरुरी थिएन। यो एक स्पष्ट उदाहरण हो। उहाँ मानिसहरूलाई मुक्ति दिनहेतु पीडा, अपमान, त्याग र सतावट भोग्‍न रुचाउनुहुन्छ। त्यस्तो शत्रुवत् वातावरणको बाबजुत पनि, उहाँ मानवजातिलाई मुक्ति दिन आउनुभएको छ। के यो सबैभन्दा ठूलो प्रेम होइन र? यदि परमेश्‍वर धर्मीबाहेक अरू केही नहुनुभएको भए, र उहाँ मानवजातिप्रति असीमित घृणाले भरिनुभएको भए, उहाँ आफ्‍नो काम गर्न देह बन्‍नुहुन्‍नथ्यो। उहाँले मानवजाति चरम रूपमा भ्रष्ट हुञ्‍जेल पर्खनुहुन्थ्यो, र त्यसपछि तिनीहरू सबैलाई सखाप पारिदिनुहुन्थ्यो, र यो कुरा त्यही सक्दिनुहुन्थ्यो। परमेश्‍वर मानवजातिलाई प्रेम गर्नुहुन्छ र मानवजातिप्रति उहाँसँग अधिकतम प्रेम छ, त्यसैले नै यति चरम रूपमा भ्रष्ट रहेका यी मानिसहरूलाई मुक्ति दिन उहाँ देह बन्‍नुभयो। परमेश्‍वरको न्याय र सजायबाट गुज्रेर गएपछि, र आफ्‍नो प्रकृति थाहा पाएपछि, धेरैजसो मानिसहरू यसो भन्छन्, “मेरो लागि सबै सक्‍कियो। मैले कहिल्यै मुक्ति पाउन सक्दिनँ।” तैँले आफूलाई मुक्ति मिल्न सक्‍दैन भन्‍ने ठानेपछि मात्रै तँलाई परमेश्‍वरमा मानिसहरूप्रति साँच्‍चै नै अत्यधिक धैर्यता र प्रेम रहेछ भन्‍ने थाहा हुनेछ! परमेश्‍वरको प्रेमविना मानिसहरूले के गर्न सक्छन् र? मानव प्रकृति यति भ्रष्ट भएको भएर पनि परमेश्‍वर अझै तिमीहरूसँग बोल्‍नुहुन्छ। तिमीहरूले जहिले प्रश्‍न सोधे पनि उहाँ उत्तर दिन दौडिहाल्‍नुहुन्छ, किनकि मानिसहरूले नबुझ्लान् कि वा तिनीहरू गलत बाटोमा वा चरमतातर्फ लाग्‍लान् कि भन्‍ने उहाँलाई डर हुन्छ। यस्तो हुँदा पनि, के तिमीहरू अझै मानवजातिको निम्ति परमेश्‍वरको प्रेम कति महान्‌ छ भनेर बुझ्‍दैनौ?

आज धेरै मानिसहरू हेर्दै टिप्पणी गर्दै छन्, “उहाँको काम पूरा भइसकेपछि पनि देहधारी परमेश्‍वर किन अझै पृथ्वीमै घुमिरहनुभएको छ? के अझै पनि कामको अर्को चरण बाँकी हुन सक्छ? हतारहतार अर्को चरणको काम किन गर्नुहुन्न?” यसमा निश्‍चय नै अर्थ लुकेको छ। देहधारी परमेश्‍वरले धेरै वचनहरू बोलिसक्नुभएपछि पनि मानिसहरूमा के प्रभाव हासिल भएको छ र? मानिसहरूले सुनेका र सम्झेका मात्र छन्, त्यति धेरै ग्रहण गरेका छैनन्, र तिनीहरूमा स्पष्ट परिवर्तन आएको छैन। तेरो अहिलेको स्थितिमा, सत्यताको धेरैजसो कुरो अस्पष्टै रहन्छ, र यसको वास्तविकतामा प्रवेश गर्ने सवालै उठ्दैन। परमेश्‍वर देहधारी बन्नुभएर यति धेरै वचनहरू बोल्नुभएकोले, तिमीहरूलाई उहाँको उद्देश्य के हो जस्तो लाग्छ? यसको अन्तिम प्रभाव के हो? यदि उहाँले अहिले कामको अर्को चरण सुरु गर्नुभई यी मानिसहरूलाई आफ्नै हालमा छोडिदिनुहुन्थ्यो भने, काम आधा बाटोमै त्यागिनेथ्यो। मानिसहरूलाई पूर्ण रूपमा मुक्ति दिन देहधारी परमेश्‍वरको काम दुईवटा पूर्ण चरणहरूमा गरिनुपर्छ। यो ठ्याक्‍कै त्यस्तै हो, जस्तो कि अनुग्रहको युगमा येशू आउनुहुँदा, उहाँको जन्मदेखि उहाँ क्रुसमा टाँगिन र स्वर्गमा उक्लन साढे तेत्तीस वर्ष लाग्यो। यो सामान्य मानव आयुअनुसार लामो समय होइन, तर पृथ्वीमा परमेश्‍वरको लागि छोटो समय पनि होइन! साढे तेत्तीस वर्ष निकै कष्टप्रद हुन्छ! देहका परमेश्‍वरमा परमेश्‍वरको सार र स्वभाव थियो र उहाँ भ्रष्ट मानवजातिसँग साढे तेत्तिस वर्ष जिउनुभयो, र त्यो पीडादायी कुरा थियो। मानिसहरूले उहाँलाई राम्रो व्यवहार गरे कि गरेनन् वा उहाँसँग आफ्नो शिर राख्ने ठाउँ थियो कि थिएन, यी सबै कुराहरूलाई छोड्ने हो भने पनि, उहाँको देहले धेरै शारीरिक कष्टहरू भोगेको थिएन नै भने पनि, मानिसहरूसँग मिलेर बस्नु परमेश्‍वरको लागि पीडादायी कुरा थियो, किनभने तिनीहरू एउटै प्रकारका हुँदैनन्। उदाहरणको लागि, यदि मानिसहरू दिनभर सुँगुरहरूसँग बस्छन् भने, तिनीहरू एउटै प्रकारका नभएकाले केही समयपछि यो निकै कष्टप्रद हुनेछ। मानिसहरू र सुँगुरहरूबीच साझा भाषा के हुन सक्छ र? बिनाकष्ट तिनीहरू एकअर्कासँग कसरी जिउन सक्छन् र? एकअर्कासँग पूर्ण मेलमिलाप नभएको खण्डमा पति-पत्नी पनि सँगै बस्न घिनाउँछन्। पृथ्वीमा परमेश्‍वर साढे तेत्तिस वर्ष देहमा रहनुभएको अवधि आफैमा एक अत्यन्त पीडादायी कुरा थियो, र कसैले उहाँलाई बुझ्न सक्दैनथ्यो। मानिसहरूले यस्तो पनि सोच्छन्, “देहमा रहनुभएका परमेश्‍वरले जे चाह्यो त्यो गर्न र भन्न सक्नुहुन्थ्यो, र उहाँलाई पछ्याउने कति धेरै मानिसहरू थिए। उहाँलाई के पीडा थियो र? बस उहाँसँग आफ्नो शिर राख्ने ठाउँ थिएन र उहाँको देहले अलिकति पीडा र कष्ट भोग्यो। यो त्यति पीडादायी जस्तो त सुनिँदैन!” यो साँचो हो कि यी पीडाहरू मानिसहरूले थेग्न र सहन सक्ने कुरा हुन्, र देहमा रहनुभएका परमेश्‍वर पनि कुनै अपवाद हुनुहुन्न। उहाँले पनि त्यो सहन सक्नुहुन्थ्यो, र उहाँको लागि त्यो ठूलो पीडा थिएन। उहाँले सहनुभएका अधिकांश पीडाहरू चरम भ्रष्ट मानवजातिसँगै जीवन जिउने, हरप्रकारका मानिसहरूबाट आउने उपहास, अपमान, आलोचना र निन्दा सहने, र साथमा भुतपिशाचहरूद्वारा खेदिने अनि धार्मिक संसारको अस्वीकृति र शत्रुता खेप्ने कुराहरू थिए, जसले उहाँको प्राणभित्रै कसैले निको पार्न नसक्ने घाउहरू बनाए। यो पीडादायी कुरा थियो। उहाँले भ्रष्ट मानवजातिलाई अपार धैर्यसाथ मुक्ति दिनुभयो, आफ्ना घाउहरूको बाबजुद मानिसहरूलाई प्रेम गर्नुभयो, र यो गहन रूपमा पीडादायी काम थियो। मानवजातिको क्रुर प्रतिरोध, निन्दा र गाली, झूटा आरोपहरू, सतावट, अनि तिनीहरूको खेदो र ज्यान लियाइले परमेश्‍वरको देहलाई ठूलो जोखिममा रहेर यो काम गर्ने तुल्यायो। उहाँले यी पीडाहरू भोग्नुहुँदा उहाँलाई कसले बुझ्न र सान्त्वना दिन सक्थ्यो र? मानिसहरूमा थोरै मात्र जोस हुन्छ, र तिनीहरू अझै पनि उहाँसँग गुनासो गर्न वा निष्क्रिय र उदासीन व्यवहार गर्न सक्छन्। यो कारणले गर्दा उहाँले कसरी दुःख पाउनुहुन्थेन र? उहाँले हृदयमा यति ठूलो पीडा महसुस गर्नुभयो। मानवजातिले परमेश्‍वरलाई पुर्‍याएको यो हानिको क्षतिपूर्ति के थोरै भौतिक सुख-सुविधाले गर्न सक्छ र? के तँ मिठो खानु र राम्रो लाउनु नै खुसी हो भन्ठान्छस्? यो दृष्टिकोण हास्यास्पद छ! प्रभु येशुले पृथ्वीमा आफ्नो काम गरेर साढे तेत्तीस वर्ष जिइसकेपछि, क्रुसमा टाँगिएर मृत्युबाट पुनरुत्थानित भएपछि, र त्यसपछि चालीस दिनसम्म मानिसहरूमाझ देखा परेर तिनिहरूमाझको वर्षौँको पीडादायी जीवन अन्त्य गरेपछि मात्रै स्वतन्त्रता पाउनुभयो। तर मानिसहरूको गन्तव्यको चिन्ताले गर्दा परमेश्‍वरको हृदय अझै पनि उस्तै पीडामा थियो। यो पीडा कसैले पनि बुझ्न वा सहन सक्थेन। प्रभु येशू सबै मानिसहरूका पापहरू बोक्न क्रूसमा टाँगिनुभयो ताकि मानवजातिले मुक्तिको जग पाउन सकोस्। उहाँले क्रूसमा टाँगिएर मानवजातिलाई शैतानको हातबाट छुटकारा दिनुभयो, र उहाँले आफ्नो छुटकाराको सम्पूर्ण कार्य पूरा गरेपछि मात्रै यो संसारबाट आफ्नो पीडादायी अस्तित्व अन्त्य गर्नुभयो। उहाँको सबै काम पूरा भएपछि, उहाँले एक दिन पनि ढिलाइ गर्नुभएन। परमेश्‍वरले वास्तवमा मानवजातिको छुटकाराको कार्य सम्‍पन्‍न गर्नुभयो र देहमा उहाँको योजना पूरा गर्नुभयो भनेर सबैलाई थाहा होस् भनेर मात्रै उहाँ मानिसहरूसामु देखा पर्नुभयो। काम अधुरो भएको भए उहाँ जानु नै हुन्थेन। अनुग्रहको युगमा, येशूले “मेरो समय अझै आएको छैन” भनेर प्रायः भनिरहनुहुन्थ्यो। उहाँको समय अझै आएको थिएन भन्‍नुको अर्थ उहाँको कामको समयसीमा सकिएको थिएन। अर्थात्, देहधारी परमेश्‍वरको काम मानिसहरूले कल्पना गरेझैँ ठाउँठाउँमा हिँड्दै जानु, बोल्नु, मण्डली जीवन जाँच्नु, र भन्नुपर्ने सबै कुराहरू भन्नु मात्र होइन। आफ्नो काम समाप्त गरिसकेपछि र यी सबै कुराहरू भनिसकेपछि पनि, देहधारी परमेश्‍वरले अझै अन्तिम परिणामहरू पर्खनुपर्छ र उहाँले जे भन्नुभयो त्यसले कस्तो प्रभाव ल्याउनेछ र मानवजातिको मुक्ति कस्तो देखिनेछ भनेर हेर्नुपर्छ। के यो प्राकृतिक छैन र? के उहाँले आफ्नो सबै कष्टप्रद मूल्य चुक्ता गरिसकेपछि बस यो काम त्याग्दिहाल्‍नुहुन्छ र? उहाँले त अन्तिम समयसम्म दृढ रहनुपर्छ, र परिणामहरू आएपछि मात्र उहाँलाई कामको अर्को चरणतर्फ अघि बढ्न सहज हुनेछ। परमेश्‍वरको काम र उहाँको व्यवस्थापन योजना विशेषतः उहाँ आफैले मात्र गर्न सक्नुहुने कुराहरू हुन्। मानवजाति, उहाँलाई पछ्याउनेहरू र मुक्ति पाएकाहरू अन्ततः के बन्छन्, कति मानिसहरू उहाँको इच्छाअनुरूप हुन्छन्, कति मानिसहरूले उहाँलाई सच्‍चा प्रेम गर्छन्, कतिले उहाँलाई साँच्चै चिन्छन्, कतिले आफूलाई उहाँमा समर्पित गर्छन्, र कतिले साँचो रूपमा उहाँको पूजा गर्छन् … यी सबै सवालहरूको एक परिणाम हुनुपर्छ। मानिसहरूले कल्पना गरेझैँ “पृथ्वीमा परमेश्‍वरको काम पूरा भएपछि, उहाँले आफैँ आनन्द लिनुपर्छ। उहाँले त्यस्तो आनन्द लिन सक्नुहुन्छ!” भन्ने सत्य होइन। यो कुरा बुझ्: यो बिलकुलै रमाइलो छैन, यो कष्टप्रद छ! केही मानिसहरू बुझ्दैनन् र सोच्छन्, “यदि परमेश्‍वरले देहमा आफ्नो काम गरिसक्नुभयो र अबउप्रान्त बोल्नुहुन्न भने, के यसको अर्थ उहाँको आत्मा गइसक्नुभयो भन्‍ने होइन र?” यससँगै, तिनीहरूले परमेश्‍वरमाथि शंका गर्न थाल्छन्। यहाँ केही यस्ता पनि छन्, जो भन्छन्, “परमेश्‍वरले देहमा आफ्नो काम पूरा गरिसक्नुभएपछि र बोलिसक्नुभएपछि, के उहाँले पर्खनैपर्छ र?” पर्छ। देहधारी परमेश्‍वरको कामको निश्‍चित दायरा छ। यो मानिसले कल्पना गरेझैँ, काम समाप्त भएपछि त्यो सक्किन्छ र समाप्त हुन्छ अनि पवित्र आत्माले सरल रूपमै त्यो गर्नसक्नुहुन्छ भन्ने हुँदैन। यो त्यस्तो हुँदैन। यसमा केही कुराहरू छन्, जसलाई व्यक्तिगत रूपमै मार्गदर्शन गर्न र सम्हाल्न देह चाहिन्छ। यी कुराहरूलाई कसैले पनि आफ्नो हातमा लिन सक्दैन, र देहधारी परमेश्‍वरको काम महत्त्वपूर्ण हुनुको आंशिक कारण यो पनि हो। के तैँले यो कुरा बुझ्दै छस्? विगतमा मैले केही मानिसहरूलाई क्रोधित हुँदै “तिमीहरूसँग उठबस गर्नु दुःखदायी छ” भनेर भनेको छु। केही मानिसहरूले “यदि तपाईँ हामीसँग रहन चाहनुहुन्न भने, यहाँ किन पर्खिरहनुभएको हो?” भनेर प्रतिप्रश्‍न गर्थे। यो परमेश्‍वरको मानवजातिप्रतिको प्रेम हो! के प्रेमविना परमेश्‍वरले अहिलेसम्म सहन सक्नुहुन्थ्यो र? कहिलेकाहीँ उहाँ क्रोधित हुनुहुन्छ र कठोर रूपमा बोल्नुहुन्छ, तर उहाँ आफ्नो काममा कमी गर्नुहुन्न। उहाँ एक चरण पनि छुटाउनुहुन्न। उहाँ गर्नुपर्ने काम गर्न र भन्नुपर्ने वचन भन्न पछि हट्नुहुन्‍न। उहाँले गर्नुपर्ने र भन्नुपर्ने सबै कुरा गर्नुहुन्छ र भन्नुहुन्छ। केही मानिसहरू भन्छन्, “परमेश्‍वरले अहिले किन पहिलाभन्दा कम बोलिरहनुभएको छ?” किनभने कामका ती चरणहरू पूरा भइसकेका छन्, र अन्तिम चरण भनेको पर्खनु हो। म केवल मार्गदर्शनको काम गरिरहेको छु, र मैले कष्ट सहेरै भए नि सक्नेजति सबै गर्नुपर्छ। यो अन्तिम चरणमा किन सधैं मेरो स्वास्थ्य खराब रहेको छ? तँलाई थाहा छ, यो पनि अर्थपूर्ण कुरा हो। यो किन हो भने म मानवजातिको केही रोग र पीडा सहन चाहन्छु। देहमा रहनुभएका परमेश्‍वरले केही रोग र पीडा अनुभव गर्न सक्नुहुन्छ, तर यी सबै कुराहरू चरणबद्ध रूपमा आउँछन्। जुन काम गर्न जरुरी छैन त्यो काम देहको रोगद्वारा सीमित हुन्छ र त्यो गर्न सकिँदैन, र त्यसपछि जब समय आउँछ देहले अलिअलि दुःख भोग्‍नुपर्छ। बिनाकुनै सीमितता, उहाँ सधैं मानवजतिसँग अझ बढी कुरा गर्न र तिनीहरूलाई अझ बढी मद्दत गर्न चाहनुहुन्छ, किनभने उहाँले मुक्तिको काम गरिरहनुभएको छ। देहधारी परमेश्‍वरको कामले सुरुदेखि अन्त्यसम्म जे प्रकट गरेको छ, त्यो पूराको पुरा प्रेम हो। उहाँको कामको सार प्रेम हो, र उहाँले मानवजातिको लागि उहाँसँग भएका सबैथोक र सबै कुराहरू समर्पित गर्नुहुन्छ।

सन १९९९, हिउँद


परमेश्‍वरमाथिको विश्‍वास संसारका दुष्ट प्रचलनहरू चिन्‍ने कार्यबाट सुरु हुनुपर्छ

युवावर्गका कतिपय मानिसहरूले परमेश्‍वरमा विश्‍वास गरे पनि, तिनीहरूले आफूलाई कम्प्युटर गेम खेल्न मनपराउने खराब बानीबाट मुक्त गर्न एकदमै गाह्रो हुन्छ। कम्प्युटर गेमहरूमा कुन प्रकारका कुराहरू हुन्छन्? तिनमा धेरै हिंसा हुन्छ। गेम खेल्नु—त्यो शैतानको क्षेत्र हो। यी खेलहरू लामो समयसम्म खेलेपछि धेरै जनाले कुनै वास्तविक काम गर्न सक्दैनन्; तिनीहरू उप्रान्त स्कूल जान, वा काम गर्न, वा आफ्नो भविष्यको बारेमा सोच्न चाहँदैनन्, तिनीहरूले आफ्नो जीवनको बारेमा त अझ कम ध्यान दिन्छन्। समाजका युवा मानिसहरूको हृदय अहिले कुन कुराहरूले भरिएको हुन्छ? खाने, पिउने, र रमाइलो गर्नेबाहेक, तिनीहरूको हृदय गेम खेल्ने चाहले भरिएको हुन्छ। तिनीहरूले बोल्ने र सोच्ने सबै कुरा अमानवीय हुन्छन्। तिनीहरूले सोच्ने कुराहरू वर्णन गर्न “फोहोर” वा “दुष्ट” भन्‍ने शब्दहरूसमेत प्रयोग गर्न सकिँदैन; ती कुराहरू सामान्य मानवता भएकाहरूमा हुनुपर्ने कुराहरू होइनन्, ती सबै निरर्थक, अमानव कुराहरू हुन्। यदि तैंले सामान्य मानवतासित सम्बन्धित मामला वा विषयमा कुरा गरिस् भने, तिनीहरू त्यो कुरा सुन्‍न सक्दैनन्; तिनीहरू न त चासो राख्छन् न सुन्‍न इच्छुक हुन्छन्, र तिनीहरूमा तँप्रति घृणासमेत जाग्‍नेछ। सामान्य मानिसहरूसँग तिनीहरूको साझा भाषा वा साझा विषय हुँदैन। तिनीहरूका सबै विषयहरू खाने, पिउने र रमाइलो गर्नेसँग सम्बन्धित हुन्छन्। तिनीहरूको हृदय सांसारिक प्रचलनहरूले भरिएको हुन्छ। के तिनीहरूले कुनै सम्भावना बोकेका छन्? के तिनीहरूको कुनै भविष्य छ त? (हुँदैन, यी मानिसहरू रद्दी हुनेछन्।) “रद्दी” निकै उपयुक्त शब्द हो। यसको अर्थ के हो? के तिनीहरू सामान्य मानवजाति संलग्न हुने क्रियाकलापहरूमा संलग्न हुन सक्छन्? (सक्दैनन्।) यी मानिसहरूले आफ्ना अध्ययनहरूमा कुनै मेहनत लगाउँदैनन् अनि यदि कसैले तिनीहरूलाई तिनीहरूका कामहरूमा कडा परिश्रम गर्न लगाए भने के तिनीहरू त्यसो गर्न इच्छुक हुनेछन्? (हुनेछैनन्।) तिनीहरूले के सोच्नेछन्? तिनीहरूले सोच्नेछन्, “काम गर्नुको के अर्थ छ? यो काम अति थकानपूर्ण छ। मैले यसबाट के पाउन सक्छु र? थकान र पीडाबाहेक केही मिल्नेछैन। गेमहरू खेल्नु कति मजा, आनन्द र रमाइलो हुन्छ! म कम्प्युटरको अगाडि हुँदा, र काल्पनिक संसारमा जिउँदा, मसँग सबै कुरा हुन्छ।” यदि तैँले तिनीहरूलाई नौ बजेदेखि पाँच बजेसम्म काम गर्न लगाइस्, निश्‍चित घण्टाहरू तोकेर समयमा नै काम गर्न लगाइस् भने तिनीहरूलाई त्यो कस्तो लाग्थ्यो? के तिनीहरू त्यो समयतालिकाअनुसार काम गर्न र त्यसरी बाँधिन इच्छुक हुनेछन्? (हुनेछैनन्।) जब मानिसहरू कम्प्युटरमा निरन्तर गेम खल्दै समय बरबाद गरिरहन्छन्, केही समयपछि तिनीहरूको इच्छाशक्ति हराएर जान्छ र तिनीहरू पतीत हुन्छन्। अविश्‍वासीहरूले प्रचलन पछ्याउनमा आनन्द लिन्छन् र तिनीहरू फेसनहरू मन पराउँछन्, विशेष गरी युवावर्गहरू, तिनीहरूमध्ये अधिकांश उचित काम गर्ने वा सही मार्गमा हिँड्ने गर्दैनन्; तिनीहरूका अभिभावकहरू तिनीहरूलाई सम्हाल्न असमर्थ हुन्छन्, शिक्षकहरूले तिनीहरूसँग केही गर्न सक्दैनन्, र यो प्रवृत्तिलाई देशको शिक्षा-प्रणालीले पनि केही गर्न सक्दैन। दियाबलस शैतानले मानिसहरूको परीक्षा गर्न र तिनीहरूको नैतिक पतन गराउन यी कुराहरू गर्छ। जो काल्‍पनिक संसारमा जिउँछन् तिनीहरूमा सामान्य मानवताको जीवनप्रति कुनै पनि किसिमको चासो हुँदैन; तिनीहरू काम वा अध्ययन गर्ने मनस्थितिमै हुँदैनन्। तिनीहरूको एक मात्र चासो भनेको गेम खेल्नु हो, मानौं तिनीहरू कुनै कुराद्वारा लट्ठिएका छन्। वैज्ञानिकहरूले दाबी गरेका छन् कि गेम खेल्ने व्यक्तिहरू गेमको चरित्रमा पस्नेबित्तिकै तिनीहरूको दिमागले केही उत्सर्जनहरू गर्न थाल्छ जसले तिनीहरूलाई उत्साहित र केही हदसम्म दिग्भ्रमितसमेत पार्छ र त्यसपछि तिनीहरू गेम खेल्ने लतमा पर्छन् र सधैं गेम खेल्नेबारे सोचिरहन्छन्। जब तिनीहरू दिक्क हुन्छन् वा कुनै उचित काम गरिरहेको बीचमा हुन्छन्, तिनीहरू त्यसको साटो गेम खेल्न चाहन्छन्, र बिस्तारै, गेम खेल्नु नै तिनीहरूको सम्पूर्ण जीवन बन्छ। गेम खेल्नु एक किसिमको लागुपदार्थ सेवन गर्नुजस्तै हो: यसको लत लाग्यो भने, यसलाई छोड्नु र यसबाट मुक्त हुनु धेरै गाह्रो हुन्छ—यसले बर्बाद पार्छ। चाहे जवान होस् वा वृद्ध, मानिसहरूले यस्तो नराम्रो बानी बसालेपछि त्यो त्याग्‍न तिनीहरूलाई निकै गाह्रो पर्छ। कतिपय बच्चाहरू अबेरसम्म बसेर रातभरि गेम खेल्छन्, र हररात त्यसै गर्छन्, अनि तिनीहरूका आमाबाबुले तिनीहरूलाई न त नियन्त्रण गर्न सक्छन्, न त तिनीहरूलाई देखरेख नै गर्न सक्छन्, अनि ती बच्चाहरू कम्प्युटरको अगाडि बसेर गेम खेलिरहन्छन् र त्यही मर्छन्। तिनीहरू कसरी मर्छन्? वैज्ञानिक प्रमाणले तिनीहरूको मस्तिष्क क्षतिग्रस्त छ भन्छ—तिनीहरू नमरुञ्जेल गेम खेलिरहन्छन्। के गेम खेल्नु सामान्य मानिसहरूले गर्ने कुरा हो? यदि यो सामान्य मानवजातिको लागि आवश्यक कुरा हो भने—यदि यो सही मार्ग हो भने—मानिसहरू त्यो छोड्‍न किन असमर्थ छन्? तिनीहरू कसरी त्यो हदसम्म मोहित हुन सक्छन्? यसले एउटा कुरा प्रमाणित गर्छ: यसरी गेम खेल्नु सही मार्ग होइन। अनलाइनमा यो वा त्यो कुरा खोज्दै पूरै दिन इन्टर्नेटमा डुब्‍नु, अस्वस्थकर कुराहरू हेर्नु, र गेमहरू खेल्नु—पूरै दिन त्यस्ता कुराहरूमा खेल्दा मानिसहरूले अर्थहीन कुराहरूद्वारा आफ्नो नैतिक पतन गराउँछन् र अरू मानिसहरूलाई चोट र हानि पुर्‍याउँछन्। यी कुनै पनि सही मार्ग होइनन्। आजकल किशोरकिशोरी, युवायुवती र अधबैँसे अनि बुढाबुढीहरू पनि सबका सब भिडियो गेम खेलिरहेका हुन्छन्। झन्झन् धेरै मानिसहरू गेम खेल्दै छन्। धेरैजसो मानिसहरू यो राम्रो कुरा होइन भनेर सचेत त छन्, तर तिनीहरूले आफूलाई रोक्न सक्दैनन्। गेमिङले युवा पुस्तालाई हानि गरिरहेको छ, र धेरै मानिसहरूलाई पहिल्यै हानि गरिसकेको छ। यी गेमहरू कसरी आउँछन्? के ती शैतानबाट आउँदैनन् र? केही बेतुकका मानिसहरू भन्छन्, “भिडियोगेमहरू आधुनिक वैज्ञानिक प्रगतिका प्रतीक हुन्—ती वैज्ञानिक उपलब्धिहरू हुन्।” यो व्याख्यालाई के भन्ने? यो घिनलाग्दो छ! गेमिङ राम्रो बाटो होइन, यो सही छैन! गेमिङ भनेको सामाजिक प्रचलनहरू पछ्याउने कुरा मात्र होइन, अविश्‍वासीहरूसमेत गेमिङले उद्देश्यबोध मार्छ भनेर भन्छन्। यदि तँ योजस्तो सरल कुरा त्याग्न सक्दैनस् भने, यदि तँ यो विषयमा आफूलाई नियन्त्रण गर्न सक्दैनस् भने, तँ खतरामा छस्। आजकल मानिसहरू युवा होऊन् वा वृद्ध, भिडियो गेम खेल्ने र लागुऔषध सेवन गर्ने चलन सामान्य भइसकेको छ र सारा संसार यस्तै छ। तैँले परमेश्‍वरमा जति समयदेखि विश्‍वास गरिरहेको भए पनि, यदि तँ भिडियोगेम खेल्नेजस्ता कुरा पनि नियन्त्रित गर्न सक्दैनस् भने, एक दिन, जब तँलाई परमेश्‍वरमा विश्‍वास गर्नु व्यर्थ, झ्याउ र निरस लाग्छ, के तैँले अविश्‍वासीहरूले जस्तै लागूऔषध र हरप्रकारका उत्तेजक पदार्थहरू प्रयोग गर्न थाल्नेछैनस् र? यो अति खतरनाक हुन्छ! तैँले परमेश्‍वरमा विश्‍वास त गर्लास्, तर तेरो कुनै जग हुँदैन र तैँले सत्यता प्राप्त गरेको हुँदैनस्, त्यसैले तँ अझै पनि उहाँलाई धोका दिने खतरामा हुन्छस्। तँमाथि आइपर्ने कुनै पनि कुरा सामना गर्दा तँ पछारिन सक्छस्। यो दुष्ट संसारमा कैयौँ प्रलोभनहरू छन्, र शैतानले परमेश्‍वरमाथि विश्‍वास गर्ने तर सत्यता नपछ्याउनेहरूलाई फुस्ल्याउन हरप्रकारका उपायहरू प्रयोग गर्छ। यदि तँ नियमित रूपमा परमेश्‍वरका वचनहरू खाने र पिउने गर्दैनस् र तेरो हृदय र दिमाग प्रायः खाली हुन्छ भने, तँ एकदमै धेरै खतरामा छस्। के तिमीहरूको हृदय प्रायजसो खाली हुन्छ? युवा उमेरकाहरू प्रायजसो खाली हुन्छन्! यो समस्या नसुल्झाई त्यतिकै छोड्नु निकै खतरनाक हुन्छ। तैँले परमेश्‍वरमा विश्‍वास गर्ने हुनाले, उहाँका झन् धेरै वचनहरू पढ्नुपर्छ, र जब तैँले केही सत्यता स्विकार्न सक्छस्, त्यो क्षण निर्णायक हुनेछ, र तँ यो खतरनाक समयबाट उम्कन र मण्डलीमा दृढ रहन सक्षम हुनेछस्।

धेरैभन्दा धेरै युवावर्गहरू परमेश्‍वरको घरमा सामेल भइरहेका छन् र तिनीहरूमध्ये धेरैजना बीस-पच्‍चिसका छन्। तिनीहरू आफ्नो जीवनको सर्वोत्तम समयमा छन्, तिनीहरूले अझै आफ्नो जीवन लक्ष्यहरू निर्धारण गरेका छैनन्, तिनीहरूसँग कुनै आकाङ्‍क्षाहरू छैनन्, र तिनीहरूले जीवन के हो भनेर अझै बुझेका छैनन्। अनि यी मानिसहरूमा के-कस्तो प्रकटीकरण हुन्छ? तिमीहरूको लागि मसँग दुइटा अभिव्यक्ति छन्: बैँसालु अत्याभिमान र समझहीनता। अनि, म किन यसो भन्छु त? पहिला “बैँसालु अत्याभिमान” भनेको के हो, त्यो छलफल गरौं। के तँ “बैँसालनु अत्याभिमान” के हो भनेर व्याख्या गर्न सक्छस्? यो कस्तो खालको स्वभाव हो? यसमा कस्ता खालका प्रकटीकरणहरू हुन्छन्? (यो तब हुन्छ जब मानिसहरू आफैलाई मनपर्ने कुराहरू नै सर्वोत्तम हुन्, आफ्नै कल्पना नै सही हो भन्ने सोच्छन्, र कसैको कुरा सुन्न इच्छुक हुँदैनन्।) एक शब्दमा भन्दा, यस प्रकारको स्वभाव “अहङ्कारी” हुन्छ। यो उमेर समूहका मानिसहरूको खाट्टी स्वभाव यही हो। तिनीहरूको जीवन परिवेश वा पृष्ठभूमि जस्तोसुकै भए पनि, वा तिनीहरू जुन पुस्ताका भए पनि, यो उमेर समूहका सबैमा बैँसालु अत्याभिमान हुन्छ। अनि म किन यसो भन्छु त? तिनीहरूविरुद्ध म पूर्वाग्रही भएको वा तिनीहरूलाई मैले तुच्छ ठानेको होइन, बरु कुरा के हो भने, यो उमेर समूहका मानिसहरूमा एक प्रकारको स्वभाव हुन्छ, र त्यो अत्यन्तै अहङ्कारी, लापरवाह र घमण्डी स्वभाव हो। तिनीहरूसँग धेरै सांसारिक अनुभव नभएकोले र तिनीहरूले जीवन निकै थोरै बुझेकोले, तिनीहरूले संसारमा वा जीवनमा केही कुरा सामना गर्नेबित्तिकै, तिनीहरू सोच्छन्, “म बुझ्छु, मैले पत्ता लगाइसकेँ, मलाई अब सबै कुरा थाहा छ! म बूढा मानिसहरूले के भनिरहेका छन् भनेर बुझ्न सक्छु र समाजमा चलेको कुरासँग कदममा कदम मिलाउन सक्छु। सेल फोनहरू अहिले कति छिटो विकसित भइरहेका छन् र तिनका सबै प्रकार्यहरू कति जटिल छन्। मलाई सबै थाहा छ, म तिमीहरूजस्तो केही नबुझेको बुढोहरू जस्तो छैन।” तिनीहरूले कुनै बूढो मान्छे केही कुरामा सहयोग माग्न आउँदा यसोसमेत भन्नेछन्, “मानिसहरू बुढो भएपछि बेकार हुन्छन्। तिनीहरूलाई कम्प्यूटर पनि चलाउन आउँदैन, तिनीहरू बाँचिरहनुको पनि के अर्थ?” यो के हो? यो बैँसालु अत्याभिमानको प्रकटीकरण हो। युवाहरूसँग राम्रो सम्झना शक्ति हुन्छ र तिनीहरू नयाँ विचारहरू छिटो स्विकार्छन्, र जबजब तिनीहरूले नयाँ कुरा सिक्छन्, तबतब वृद्ध मानिसहरूलाई अवहेलना गर्छन्। यो भ्रष्ट स्वभाव हो। अनि, के यस्तो स्वभाव सामान्य मानवताको स्वभाव हो? के यसलाई सामान्य मानवताको प्रकटीकरण मान्न सकिन्छ? (सकिँदैन।) त्यसैले यसलाई बैँसालु अत्याभिमान भनिन्छ। अनि, किन यसलाई “अहङ्कार” नभनेर “अत्याभिमान” भनिन्छ त? किनभने यो युवाहरूको खाट्टी स्वभाव हो—तिनीहरू एउटा सानो कुरा सिक्छन् र घमन्डी बन्छन्, तिनीहरूलाई ब्रह्माण्डमा आफ्नो स्थान के हो भन्‍ने थाहै हुँदैन, र आफूले सिकेको कुरालाई पुँजीको रूपमा व्यवहार गर्छन्। सबै मानिसहरू, युवा हुँदा, अलि ठूलो र अलि बढी बुझ्ने नहुँदासम्म अनि जीवनका उतारचढावहरू अनुभव नगरेसम्म यस्तै हुन्छन्। त्यसपछि तिनीहरू अझ परिपक्व र स्थिर हुन्छन्, र अझ विनम्र तरिकामा व्यवहार गर्न रुचाउँछन्—तिनीहरूले केही गर्न सिक्दा त्यसलाई ठूलो कुरा बनाउँदैनन्, र केही गर्न नसकेमा पनि निराश हुँदैनन्। युवाहरू अत्यन्तै सेखीवाल हुन्छन्: केही गर्न सिक्दा तिनीहरूलाई त्यो प्रदर्शन गर्नुपर्छ, अनि तिनीहरूमा दम्भ जाग्छ। कहिलेकाहीँ, उत्साहित हुँदा, तिनीहरू आफूले अरू सबैलाई उछिनिसकेको र आफ्नो लागि संसार पर्याप्त ठूलो नभएको महसुस गर्छन्, अनि अर्को ग्रहमा जिउने इच्छा गर्छन्। यो अभिमान हो। बैँसालु अत्याभिमानमा मुख्यतया ब्रह्माण्डमा रहेको आफ्नो स्थानप्रतिको अज्ञानता र मानिसहरूलाई के चाहिन्छ अनि तिनीहरूले जीवनमा कुन बाटो अपनाउनुपर्छ, कस्तो परिस्थितिमा जिउनु खतरनाक हुन्छ, र तिनीहरूले के गरिरहेको हुनुपर्छ भन्ने कुराको अज्ञानता तडकारो देखिन्छ। यो प्रायः मानिसहरूले यसो भनेजस्तै हुन्छ: “तिनीहरू समझहीन छन्, र तिनीहरूलाई जिन्दगी थाहै छैन।” यस उमेर समूहका मानिसहरूमा अभिमानी स्वभाव हुन्छ, त्यसैले तिनीहरू यी कुराहरू प्रकट गर्छन्। यस्ता युवाहरू धेरै छन् जो अरू सबै आफूभन्दा मुनि छन् भन्‍ने सोच्छन्, र तैँले तिनीहरूलाई मन नपर्ने कुरा भनिस् भने तँलाई सहजै बेवास्ता गर्नेछन्। आमाबाबुलाई युवाहरूले के सोचिरहेका छन् भनेर पत्ता लगाउनै गाह्रो हुन्छ—एउटा गलत शब्द बोलेमा पनि तिनीहरू रिसाउँछन् र झोक्किन्छन्। तिनीहरूसँग संवाद गर्नै गाह्रो हुन्छ। किन आजकाल आमाबाबुलाई आफ्ना छोराछोरीलाई सम्हाल्न र शिक्षा दिन गाह्रो भइरहेको छ? यो आमाबाबु कम शिक्षित भएर युवाहरूको मन नबुझेकोले गर्दा भएको होइन, बरु युवाहरूको सोच नै असामान्य भएको छ। सबै युवाहरू सांसारिक प्रचलन मन पराउँछन्, र तिनीहरूलाई ती प्रचलनले बन्धक बनाएका छन्; तिनीहरू सबका सब शैतानको बलिका शिकारहरू हुन्, तिनीहरू अत्यन्तै चाँडो पतित हुँदै छन्, र तिनीहरूलाई यसबाट जाग्‍न गाह्रो छ। त्यसैले अभिभावक बन्न सजिलो छैन—केही आमाबाबु त आफ्ना छोराछोरीहरूलाई शिक्षा दिन बालमनोविज्ञान पनि सिक्छन्। आजकल धेरै बालबालिकाहरू अटिजम र डिप्रेसनजस्ता अनौठो रोगहरूबाट ग्रसित भइरहेका छन्, र तिनीहरूलाई सम्हाल्न गाह्रो भइरहेको छ। यी समस्याहरू हल गर्न मानिसहरूसँग मार्ग वा स्पष्ट व्याख्या छैन, र विद्यालय र समाजका बुद्धिजीवीहरूले “विद्रोही मानसिकता” वा “विद्रोही अवस्था” जस्ता वाक्यांशहरू रचना गरेका छन्। यी वाक्यांशहरू पहिलेका पुस्ताहरूमा किन थिएनन्? आज विज्ञान धेरै अगाडि बढेको छ, र हरप्रकारका अजिब वाक्यांशहरू आएका छन्; यो मानवजाति झन्झन् पतित हुँदै गइरहेको छ, र सामान्य मानवताका कुराहरू झन्झन् घट्दै गइरहेका छन्—के यो समाजको दुष्ट प्रचलनले ल्याएको कुरा होइन र? (हो।) त्यसैले, तिमी युवाहरू, मैले बोलेको कुरा सुन्ने इमान्दार इच्छासाथ, मैले यसरी सङ्गति गरेको सुन्दै, अहिले यहाँ बस्न सक्षम हुनुको कारण, तिमीहरूमध्ये कोही महान्‌ भएकोले, र सत्यता पछ्याउने बाटो चुन्न इच्छुक भएकोले होइन—यो परमेश्‍वरको अनुग्रहको कारण हो, परमेश्‍वरले तिमीहरूलाई संसार वा शैतानलाई नसुम्पनुभएकोले हो। तैँले समाजमा जसले जति मनाउने प्रयास गरे पनि परमेश्‍वरमा विश्‍वास नगर्ने युवाहरू देख्छस्। मैले तिनीहरूसँग बोले पनि कुनै फाइदा हुनेछैन। के त्यो बैँसालु अत्याभिमानको कुरा मात्र हो? तिनीहरू कस्ता प्रकारका मानिसहरू हुन्? यदि तिनीहरूमा विवेक र समझ छैन भने, तिनीहरू पशु र दियाबलसबाहेक अरू केही होइनन्! यदि तँ तिनीहरूसँग मानव शब्दहरूमा बोलिस् भने, के तिनीहरूले बुझ्न सक्‍नेछन्? यो अब तिनीहरूसँग संवाद गर्न गाह्रो छ भन्ने समस्या होइन, बरु तिनीहरूले सुन्‍नै अस्वीकार गर्नुको समस्या हो। तिमीहरू अहिले परमेश्‍वरको अनुग्रह र सुरक्षाले गर्दा उहाँको काम स्विकार्न, उहाँका वचनहरू बुझ्न र सत्यताको मार्गमा चासो राख्न सक्षम छौ! त्यसैले, तिमीहरूले आफ्नो कर्तव्य निभाउने यो मौकाको कदर गर्नुपर्छ, र यो बेला परमेश्‍वरमाथिको विश्‍वासमा आफ्नो जग बसाल्ने प्रयास गर्नुपर्छ। तब तिमीहरू सुरक्षित हुनेछौ, र सजिलैसँग यी दुष्ट प्रचलनहरूद्वारा बहकिनेछैनौ। मानिसहरू यी दुष्ट प्रचलनहरूमा फस्‍नेबित्तिकै, तिनीहरू सजिलै बहकिन्छन्, र जब तँ बहकिन्छस्, के परमेश्‍वरले तँलाई चाहनुहुनेछ र? अहँ, उहाँले चाहनुहुनेछैन! उहाँले तँलाई पहिले नै मौका दिइसक्नुभएको छ, र अबउप्रान्त पक्कै तँलाई चाहनुहुनेछैन। परमेश्‍वरले तँलाई नचाहनुहुँदा, तँ खतरामा हुनेछस्, र तैँले जे पनि गर्न सक्नेछस्।

हामीले “बैँसालु अत्याभिमान” बारे छलफल गरिसकेका छौँ, आओ अब हामी “समझहीनता” बारे कुरा गरौं। “समझहीनता” केही हदसम्म औपचारिक शब्द हो। ल, यसको शाब्दिक अर्थ के हो व्याख्या गर त। (यो तब हुन्छ जब व्यक्तिले नराम्रोबाट राम्रो खुट्ट्याउन सक्दैन, र तिनीहरूले आफुलाई जे राम्रो लाग्छ त्यो सधैं राम्रो हुनेछ, र जे नराम्रो लाग्छ त्यो सधैं नराम्रो हुनेछ भन्ने सोच्छन्, र तिनीहरूलाई जसरी कुरा बुझाउन खोजे पनि, सुन्दैनन्।) (जब व्यक्तिलाई सही र गलत थाहा हुँदैन र तिनीहरूमा विवेकको कमी हुन्छ।) यसको शाब्दिक अर्थ धेरथोर यही हो—सहीबाट गलत खुट्ट्याउन सक्षम नहुनु, र कुन कुराहरू सकारात्मक र कुन कुराहरू नकारात्मक हुन् भनेर थाहा नहुनु हो। तिनीहरूको बैँसालु अत्याभिमानको कारण, मानिसहरूले भनेको कुनै पनि कुरा तिनीहरूभित्र छिर्दैन, तिनीहरू सोच्छन्: “अरूले जे भन्छन् त्यो गलत हो, र मैले भनेकै सही हो। कसैले मलाई कुनै कुरा कस्तो हो भनेर बताउन नखोजेकै राम्रो, म तिनीहरूको कुरा सुन्नेछैनँ। म साँच्‍चिकै जिद्दी हुनेछु, र जिद्दी गरिरहनेछु र गलत हुँदा पनि आफ्ना विचारहरूमै जोड दिनेछु।” तिनीहरूसँग हुने स्वभावको प्रकार यही हो— तिनीहरू समझहीन हुन्छन्। सतहमा, तिनीहरूले एकपछि अर्को गरी धर्मसिद्धान्तहरू भट्ट्याउन सक्छन्, र तीबारे अरूले भन्दा बढी स्पष्ट र बुझिने तरिकामा कुरा गर्न सक्छन्, तैपनि काम गर्ने समय आउँदा तिनीहरू किन सधैं अलमल्ल र अन्योलपूर्ण हुन्छन्? तिनीहरूलाई के सही हो भनेर राम्ररी थाहा छ, तर तिनीहरू सुन्दै सुन्दैनन्—तिनीहरू आफूलाई मन लागेअनुसार गर्छन्, र आफूले चाहेअनुसार व्यवहार गर्छन्। यो लहडेपन हो, र यो बेतुकको छ। संसारका प्रचलनहरू पछ्याउने मानिसहरू निकै बेतुकका हुन्छन्। तिनीहरू पार्कोर र बन्जी जम्पिङ गर्छन्, र हरप्रकारका चरम खेलकुदहरूमा उत्साह खोज्न मन पराउँछन्। के यो बेतुके कुरो होइन र? के तिमीहरू सबैजना पार्कोर गर्छौ? (पहिले गर्थेँ।) अनि, तँलाई त्यो किन मन पर्थ्यो? के तँलाई पार्कोर खतरनाक छ भन्ने थाहा थिएन? के तँलाई पार्कोर गर्दा आफ्नो ज्यान जोखिममा राख्दै छु भन्ने थाहा थिएन? मानिसहरू माकुरा वा माउसुली होइनन्। यदि तिनीहरू पर्खाल चढ्छन् भने, लड्ने निश्‍चित हुन्छ। मानिसमा त्यो क्षमता छैन, र यो सामान्य मानवता भएका मानिसहरूमा हुने कुरा होइन। तिमीहरू यसलाई कसरी मन पराउन सक्छौ? यी कुराहरूले मानिसहरूलाई एक प्रकारको दृश्यात्मक र भावनात्मक उत्तेजना दिन सक्छ, त्यसैले मानिसहरू पार्कोर गर्न चाहन्छन्। यो सोचलाई के कुराले नियन्त्रित गर्छ? के यो “स्पाइडरम्यान” बाट आएको हो? के मानिसभित्र संसारलाई बचाउने, महामानव बन्ने गहिरो मानसिकता र चाहना छैन र? धेरै फिल्म र टिभी कार्यक्रमहरूमा उड्ने नायकहरू हुन्छन् जो उड्छन् र छतछतमा हाम फाल्छन्, र मानिसहरू वास्तवमै तिनीहरूको प्रशंसा गर्छन्। यसरी नै युवाहरूको दिमागमा यी कुराहरू रोपिन्छ। अनि कसरी तिनीहरू यसरी विषाक्त हुन सक्छन्? यो मानिसहरूको प्राथमिकता र पछ्याइसँग सम्बन्धित हुन्छ। हरेक व्यक्ति नायक बन्न चाहन्छ, सुपरम्यान बन्न चाहन्छ, विशेष शक्ति पाउन चाहन्छ, त्यसैले तिनीहरू शैतानको पूजा गर्छन्। मलाई भन्, के सामान्य मानिसहरूलाई यी बेतुकका कुराहरू मन पर्छ? के सामान्य मानिसहरूसँग यी विशेष शक्तिहरू हुन्छन्? पक्कै हुँदैनन्। के यी सबै कुराहरू मानिसहरूले नै बनाएका र कल्पना गरेका थिएनन् र? यदि यी अनौठा कुराहरू वास्तवमै हुन्थे भने, के ती अनौठा कुराहरू भएकाहरूमा दुष्टात्माहरू चढेका हुँदैनथे र? के आदम र हव्वाको समयमा पार्कोर थियो? के बाइबलमा पार्कोरबारे केही लेखिएको छ? (छैन।) पार्कोर दुष्ट आधुनिक समाजको उपज हो; यो शैतानले मानिसहरूलाई बहकाउने र भ्रष्ट पार्ने एउटा तरिका हो। शैतानले अनौठोपन र रोमाञ्चकताप्रति ढल्कने युवाहरूको आवेगको फाइदा उठाउँछ, र केही कथाहरू बुन्छ, कल्पन्छ र मञ्‍चन गर्छ। यसरी त्यसले यी समझहीन किशोरहरूलाई बहकाउँछ, र तिनीहरूलाई शैतानको अनौठो र रोमाञ्चक विशेष शक्तिहरू पछ्याउन अगुवाइ गर्छ। के यो मानिसहरूलाई विषाक्त पार्नु होइन र? यी कुराहरू मानिसहरूको दिमागमा प्रवेश गर्नेबित्तिकै विष बन्छन्। अनि, यदि तैँले यो विष चिन्न सक्दैनस् भने, यसलाई पूर्ण रूपमा त्याग्‍न सक्दैनस्, र तँ यसको प्रभाव, बाधा र नियन्त्रणबाट कहिल्यै मुक्त हुनेछैनस्। के यो विष सजिलै हटाउन सकिन्छ त? (सजिलै सकिँदैन।) यो समस्या कसरी समाधान गर्न सकिन्छ? केही मानिसहरू यी कुराहरू त्याग्न मन पराउँदैनन्। तिनीहरू यी कुराहरू राम्रा छन् र विष होइनन् भन्ने सोच्छन्, र यस्तो सोचेर यी कुराहरू त्याग्न सक्दैनन्। तसर्थ, तेरो कद सानै हुँदा, तँसँग समझ नभएकोले, र तँ अझै पनि मूर्ख र अत्याभिमानले भरिएको हुनाले, शैतानको प्रलोभनमा फस्नबाट जोगिन, तैँले तेरो हृदय क्षय गर्न सक्‍ने र तँलाई विषाक्त पार्ने कुराहरूबाट टाढा रहन सक्दो प्रयास गर्नुपर्छ। तैँले आफूलाई पर्याप्त सकारात्मक कुराहरूले सुसज्जित गरेको छैनस्, र तँसँग सत्यता वास्तविकता छैन। विश्‍वासका शब्दहरूमा भन्नुपर्दा, तेरो कुनै जीवन र कद छैन। तँमा अलिकति तत्परता र परमेश्‍वरमा विश्‍वास गर्ने इच्छा मात्र छ। तँलाई परमेश्‍वरमा विश्‍वास गर्नु राम्रो हो, यो हिँड्ने सही बाटो हो र असल व्यक्ति बन्ने बाटो हो भन्ने लाग्छ, तैपनि तँ सोच्छस्: “म अविश्‍वासीहरूमध्येको खराब व्यक्ति होइन, मलाई पार्कोर मन पर्छ तर मैले केही गलत गरेको छैन, म अझै पनि राम्रो मान्छे हुँ।” के यो सत्यतासँग मेल खान्छ? के तैँले कुनै गल्ती नगरेकोले तँमा भ्रष्ट स्वभाव छैन जस्तो लाग्छ? तँ भ्रष्ट प्रचलनहरूभित्र जिउँछस्, र यो कुरा तेरो हृदय दुष्ट कुराहरूले भरिएको छ भनेर देखाउन पर्याप्त छ।

मलाई भन्, के व्यक्ति आफ्नो वातावरणबाट एकदमै धेरै प्रभावित हुन्छ? तैँले अहिले मण्डलीमा कर्तव्य निभाउँदै छस्, त्यो तेरो वातावरण हो; तँ हरदिन दाजुभाइ-दिदीबहिनीहरूसँग रहँदै परमेश्‍वरमा विश्‍वास गर्ने मानिसहरूद्वारा घेरिएको हुन्छस्, र तँ परमेश्‍वरमाथिको आफ्नो विश्‍वासमा अटल पनि छस्। यदि तँलाई अविश्‍वासीहरूमाझ राखियो भने, यदि तँलाई तिनीहरूमाझ रहन लगाइयो भने, के तेरो हृदयमा परमेश्‍वर अझै पनि हुनुहुनेछ? यदि तँ तिनीहरूसँगको सम्पर्कमा रहिस् वा तिनीहरूमाझ जिइस् भने, के तिनीहरूजस्तै तैँले पनि प्रचलनहरू पछ्याउनेछैनस् र? कतिपय भन्छन्, “यो ठीकै छ, परमेश्‍वरले मेरो हेरचाह र सुरक्षा गरिरहनुभएको छ, त्यसैले म त्यो बाटोमा कहिल्यै हिँड्नेछैन।” के तँ त्यो वाचा गर्ने आँट गर्छस्? तैँले यी कुराहरूलाई प्रेम गरुन्जेल र पछ्याउन्जेल, तँ जानीजानी प्रचलनहरू पछ्याउन सक्‍ने हुन्छस्। तँलाई हृदयमा यो गलत हो भनेर थाहा भए पनि, तैँले गम्भीर नभई यसो भन्नेछस्, “मलाई माफ गर्नुहोस्, परमेश्‍वर, मैले गल्ती गरेँ।” समय बित्दै जाँदा, तैँले ग्‍लानि वा अरू कुनै पनि कुरा महसुस गर्न छोड्नेछस्, र तैँले यस्तो सोच्नेछस्: “आखिर, परमेश्‍वर कहाँ हुनुहुन्छ? मैले उहाँलाई किन देखेको छैन?” तैँले निरन्तर परमेश्‍वरलाई शङ्का गर्नेछस्, र तँसँग कुनै समय भएको विश्‍वास, अलिअलि गर्दै बिस्तारै हराउनेछ। तेरो हृदयले परमेश्‍वरलाई पूर्ण इन्कार गर्ने बेलासम्म, तैँले अबउप्रान्त उहाँलाई पछ्याउन वा कर्तव्यसँग कुनै सरोकार राख्न चाहनेछैनस्, र पहिले कर्तव्य निभाउन रोजेकोमा पछुतोसमेत गर्नेछस्। मानिसहरू किन यति सजिलै बदलिन सक्छन्? खासमा यो तँ बदलिएको कुरा होइन—सर्वप्रथम त तँसँग कहिल्यै सत्यता वास्तविकता कहिल्यै थिएन। सतही रूपमा त तैँले परमेश्‍वरमा विश्‍वास गर्छस् र कर्तव्य निभाउँछस्, तर तँभित्रका सांसारिक र शैतानी विचार, दृष्टिकोण, मानिसहरूसित उठबस गर्ने तौरतरिका र भ्रष्ट स्वभावहरू कहिल्यै हटाइएका छैनन्, र तँ अझै पनि शैतानी कुराहरूले नै भरिएको छस्। तँ अझै पनि ती कुराहरूअनुसार नै जिउँछस्, त्यसैले तेरो कद अझै पनि सानो छ। तँ अझै पनि खतरनाक अवस्थामा छस्; तँ अझै पनि सुरक्षित वा संरक्षित छैनस्। तँमा शैतानी स्वभाव छउन्जेल, तैँले परमेश्‍वरलाई प्रतिरोध गर्न र धोका दिन जारी राख्नेछस्। यो समस्याको समाधान गर्न, तैँले पहिला कुन कुराहरू दुष्ट छन् र शैतानका हुन्, ती कसरी हानिकारक छन्, शैतानले ती कामहरू किन गर्छ, ती स्विकार्दा मानिसहरूले कस्तो खाले विष भोग्छन्, र ती व्यक्तिहरू के बन्नेछन्, साथै परमेश्‍वरले मानिसहरूलाई कस्तो खाले व्यक्ति हुन भन्नुहुन्छ, सामान्य मानवताका कुराहरू के-के हुन्, कुन कुराहरू सकारात्मक छन्, र कुन कुराहरू नकारात्मक छन् भनेर बुझ्‍नुपर्छ। यदि तँसँग समझ छ र तँ यी कुराहरू स्पष्ट देख्न सक्षम हुन्छस् भने मात्र तँसँग मार्ग हुनेछ। यसबाहेक, सकारात्मक पक्षमा, तैँले आफ्नो इमानदारी र भक्ति अर्पण गर्दै आफ्नो कर्तव्य सक्रिय रूपमा निभाउनु पनि पर्छ। छली वा सुस्त नहू, आफ्नो कर्तव्य वा परमेश्‍वरले तँलाई सुम्पनुभएको कुराप्रति अविश्‍वासीहरूको दृष्टिकोणबाट वा शैतानको दर्शनले व्यवहार नगर्। तैँले परमेश्‍वरका वचनहरू अझ बढी खानु र पिउनुपर्छ, सत्यताका सबै पक्षहरू बुझ्न खोज्‍नुपर्छ, र कर्तव्य निभाउनुको महत्त्व स्पष्ट रूपमा बुझ्‍नुपर्छ, र त्यसपछि आफ्नो कर्तव्य निभाउँदै सत्यताका सबै पक्षहरूमा अभ्यास र प्रवेश गर्नुपर्छ, अनि बिस्तारै परमेश्‍वर, उहाँको काम र उहाँको स्वभाव चिन्नुपर्छ। यसरी, तँलाई थाहै नभई तेरो भित्री अवस्था परिवर्तन हुनेछ, तँभित्र सकारात्मक र सक्रिय कुराहरू धेरै, अनि नकारात्मक र निष्क्रिय कुराहरू कम हुनेछन्, र तेरो समझ पहिलाभन्दा बलियो हुनेछ। जब तँ यो कदसम्म बढ्छस्, तैँले यस संसारका सबै प्रकारका मानिस, मामिला र कुराहरूबारे समझ पाउनेछस्, र तँ समस्याहरूको सार चिन्न सक्षम हुनेछस्। यदि तैँले अविश्‍वासीहरूद्वरा निर्मित चलचित्र हेरिस् भने, त्यो हेरेपछि मानिसहरू के-के विषाक्तताबाट पीडित हुन सक्छन्, साथै शैतानले यी माध्यम र प्रचलनहरूमार्फत मानिसहरूमा के घुसाउन र रोप्न चाहन्छ, र त्यसले मानिसहरूको के कुरा क्षय गराउने अभिप्राय राख्छ भनेर बुझ्न सक्षम हुनेछस्। तँ बिस्तारै यी कुराहरू छर्लङ्गै देख्‍न सक्षम हुनेछस्। त्यो चलचित्र हेरेपछि तँ विषाक्त हुनेछैनस्, र तैँले यसबारे समझ पाउनेछस्—तब तँसँग साँच्चै कद हुनेछ।

केही सुपरहिरो र काल्पनिक चलचित्रहरू हेरेपछि, युवावर्गका केही मानिसहरू एउटा इच्छाले संक्रमित हुन्छन्—तिनीहरू आफूमा मुख्य पात्रहरूसँग भएजस्तै असाधारण क्षमताहरू होस् भन्ने इच्छा गर्छन्। के तिनीहरू यसरी नै विषाक्त हुँदैनन् र? यदि तैँले ती चलचित्रहरू नहेरेको भए के तँलाई त्यो विषले हानि पुर्‍याउन सक्थ्यो र? सक्थेन। मैले यसो भन्नुको अर्थ के हो? मैले के भन्न खोजेको हो भने, तँ दुष्ट समाजमा जिउँछस्, त्यसैले तँ सानो कदको हुँदा र तँमा समझको कमी हुँदा, तँमाथि दुष्ट प्रचलनका कुराहरू हाबी हुन सक्छन्, किनभने तैँले ती कुराहरूलाई सुरुमै सामना गरिस् र तिनलाई सकारात्मक, सामान्य र उचित कुराहरूको रूपमा व्यवहार गर्छस्। यो शैतानले मानिसहरूलाई विषाक्त पार्ने एउटा तरिका हो। मलाई भन्, के शैतान दुष्ट छैन र? शैतानसँग मानिसहरूलाई भ्रष्ट तुल्याउने थुप्रै तरिकाहरू छन्! यो भन्‍न सकिन्छ कि यसप्रकारका चलचित्र हेर्ने जोकोहीलाई यस्तै चाहना हुन्छ। एउटा केटो थियो जसले काल्पनिक चलचित्र हेऱ्यो र फुर्सद हुँदा जो झाडुमा सवार भएर आफ्नो आँगनमा दौडिन्थ्यो। सुरुमा, धेरै कोसिस गर्दा पनि, ऊ उड्न सकेन, तर ऊ एक दिन साँच्चै उड्न थाल्यो। ऊ आफै उडेको थिएन, एउटा बाहिरी शक्तिले उसलाई उडाइरहेको थियो। उड्न थालेपछि, ऊ चलचित्रको पात्रझैँ विचित्र रूपमा चिच्यायो। उसमा एक प्रकारको आत्मा प्रवेश गरेको थियो। के झाडुको सवारी सामान्य मानव जीवनको अंश हो त? तँ घोडा वा गधा चढ्न सक्छस्, तर झाडु चढेर किन उड्नुपऱ्यो? के यो सम्भव कुरा हो त? तैँले तुरुन्तै भन्न सक्छस्, यो सामान्य मानिसहरूले गर्ने कुरा होइन। झाडुहरू उड्न सक्दैनन्, तिनीहरू दुष्टात्माहरूको मद्दतले मात्र उड्न सक्छन्, त्यसैले यो शैतान र दुष्टात्माहरूको काम हो। शैतान र दुष्टात्माहरू आश्‍चर्यजनक, विचित्र र हास्यास्पद कामहरू गर्छन् जुन सामान्य मानिसहरूले गर्दैनन्। के तिमीहरूसँग शैतानले गर्ने कामहरूबारे अलिकति पनि समझ छ? ती कुराहरूप्रति तिमीहरूको मनोवृत्ति कस्तो हुनुपर्छ? के तिमीहरुले ती कुराहरू त्याग्नुपर्दैन र? समय हुँदा तिमीहरूले आफैबारे मनन गर्नुपर्छ र आफ्नो मनभित्र के-के विचित्र कुराहरू बाँकी छन् भनेर जाँच गर्नुपर्छ। किन तिमीहरूको मनभित्र कैयौँ विचित्र कुराहरू हुन्छन्? किनभने तिमीहरूको पुस्ताका मानिसहरूलाई अत्यन्तै विषाक्त पारिएको छ—तिमीहरू सबैजना छतछतमा उफ्रन, स्पाइडरम्यान वा ब्याटम्यान बन्न, र अरूभन्दा उच्च प्राणी बन्न चाहन्छौ। यो सामान्य मानवता भएका मानिसहरूमा हुनुपर्ने वा तिनीहरूले धारण गर्नुपर्ने कुरा होइन। यदि तँ सामान्य मानवता भएकाहरूलाई नचाहिने कुराहरू खोज्न जोड गर्छस् भने, र यदि निरन्तर रूपमा ती कुराहरू अनुभव गर्ने प्रयास गरिरहन्छस् भने, तैँले दुष्टात्माहरूको काम आकर्षित गर्न सक्छस्। मानिसहरूमा दुष्टात्माहरू चढ्दा तिनीहरू समस्यामा पर्छन्, अनि शैतानले तिनीहरूलाई बन्धक बनाउँछ, र त्यसपछि तिनीहरू खतरामा हुन्छन्। यो समस्या कसरी समाधान गर्न सकिन्छ? मानिसहरूले नियमित रूपमा परमेश्‍वरलाई पुकार्नुपर्छ। तिनीहरू शैतानको प्रलोभन वा छलमा पर्नु हुँदैन। भुतपिशाच र अशुद्ध आत्माहरू कीरासरी र बेलगाम रहेको यो दुष्ट युगमा, यदि तँ उहाँको अनुग्रह र सुरक्षा सदा तँसँगै रहोस् भनी प्रार्थना गर्न सक्छस् भने, तेरो हृदय परमेश्‍वरबाट टाढा नजाओस् भनेर उहाँलाई तेरो हेरचाह र रक्षा गर्न अनुरोध गर्न सक्छस् भने, अनि इमानदारीसाथ र हृदयबाट उहाँको आराधना गर्न सक्षम हुन्छस् भने, के यो सही मार्ग होइन र? (हो।) र के तिमीहरू यो मार्ग हिँड्न इच्छुक छौ? के तिमीहरू सधैँ परमेश्‍वरको हेरचाह र सुरक्षा, अनि उहाँको अनुशासनमा जिउन इच्छुक छौ, कि आफ्नो स्वतन्त्र संसारमा जिउन चाहन्छौ? यदि परमेश्‍वरले तिमीहरूलाई अनुशासित गर्नुहुन्छ भने, यसले तिमीहरूलाई कहिलेकाहीँ अलिकति शारीरिक पीडा भोग्ने तुल्याउन सक्छ। के तिमीहरू त्यो भोग्न इच्छुक छौ? (छौँ।) तिमीहरू अहिले इच्छुक छौँ भन्छौ, तर यसको वास्तविकता सामना गर्दा गनगन गर्न थाल्न सक्छौ। दुःख भोग्न इच्छुक हुनु मात्र पर्याप्त हुँदैन, सत्यता पछ्याउने इच्छा पनि हुनुपर्छ। सत्यता बुझेपछि मात्रै तिमीहरू दृढ रहन सक्छौ। चिन्ताको कुरा के छ भने, केही युवावर्गहरू एकदमै अस्थिर छन्, तिनीहरू आफ्नो उचित कर्तव्यहरूप्रति ध्यान दिने वा मनमा सही कुराहरू राख्‍ने गर्दैनन्, र तिनीहरू परमेश्‍वरका वचनहरू पढ्न वा सत्यता पछ्याउन इच्छुक छैनन्—यो खतरनाक कुरा हो। यसको परिणाम जीवन हुनेछ कि मृत्यु भन्न गाह्रो छ। आज केही युवायुवतीहरू यस्ता पनि छन् जसले धेरै वर्षदेखि प्रवचन सुनेका छन्; तिनीहरूले सत्यतामा चासो लिन थालेका छन्, र प्रवचन सुन्दा नोट लिन इच्छुक हुन्छन्। तिनीहरू धार्मिकताप्रति एक प्रकारको भोक र तिर्खा महसुस गर्छन्, र सत्यता बुझ्न सक्षम छन्। यसको अर्थ तिनीहरूसँग पहिलादेखि नै जग छ, र सत्यताले तिनीहरूको हृदयमा जरा गाडेसम्म, तिनीहरू अझ बढी सुरक्षित हुनेछन्। यदि तिनीहरू सत्यता पछ्याइरहन्छन् भने, यसले तिनीहरू सत्यता बुझ्न, सत्यता वास्तविकतामा प्रवेश गर्न र मुक्ति प्राप्त गर्न सक्षम हुन्छन् भन्ने कुरा सुनिश्‍चित गर्नेछ।

के तिमीहरूलाई सबैभन्दा बुद्धिमानी कुरा के हो भन्ने थाहा छ? तिमीहरूको अहिलेको कदको आधारमा, के तिमीहरूलाई आफ्नो विश्‍वासमा के कुरामा ध्यान केन्द्रित गर्नुपर्छ, अनि पछ्याउने र अभ्यास गर्नुपर्ने तरिकाको सन्दर्भमा सबैभन्दा बुद्धिमानी कुरा के हो भन्ने थाहा छ? कतिपय मानिसहरू बाहिरबाट धेरै दक्ष देखिँदैनन्, र सधैँ मौन र सङ्कोची रहन्छन्। तिनीहरू धेरै बोल्दैनन्, तर तिनीहरूको हृदयमा ठूलो बुद्धि हुन्छ जुन अरूमा हुँदैन। धेरैजसो मानिसहरूले त्यो देख्न सक्दैनन्, र देख्न सक्दा पनि, त्यो बुद्धि हो भनेर सोच्दैनन्। तिनीहरूले यो अनावश्यक कुरा हो र यसको कुनै मूल्य छैन भन्ने सोच्छन्। के तिमीहरू तिनीहरूको सबैभन्दा बुद्धिमानी कुरा के हो भनेर सोच्न सक्छौ? (परमेश्‍वरसामु सधैं शान्त हृदय धारण गर्नु, सधैं परमेश्‍वरलाई प्रार्थना गरिरहनु, र सधैं उहाँको नजिक गइरहनु।) तिमीहरूले सही जवाफमा अलिअलि छोयौ। परमेश्‍वरको नजिक हुनुको उद्देश्य के हो? (परमेश्‍वरको इच्छा खोज्नु।) परमेश्‍वरको इच्छा खोज्नुको उद्देश्य के हो? के यो उहाँमा भर पर्नको लागि हो? (हो।) यो परमेश्‍वरमा भर पर्नको लागि हो। यदि तँ सबै कुरामा परमेश्‍वरमा भर पर्छस् भने, परमेश्‍वरले तँलाई अन्तर्दृष्टि दिनुहुनेछ, अगुवाइ र मार्गदर्शन गर्नुहुनेछ। तैँले अन्धो मानिसजस्तै अँध्यारोमा बाटो छामछुम गर्नुपर्नेछैन, बस तैँले परमेश्‍वरको वचनअनुसार कार्य गर्न सक्छस्। के यो झन् सजिलो हुँदैन र? तैँले अबउप्रान्त डगमगाउनुपर्नेछैन, बस परमेश्‍वरले संकेत गर्नुभएअनुसार कार्य गर्न सक्छस्। यो सहज र द्रुत हुन्छ, र यसमा तैँले घुमाउरो बाटो लिएर आफैलाई थकाइरहनुपर्दैन। परमेश्‍वरले एकदमै स्पष्ट रूपमा आफ्ना वचनहरू बोल्नुभएको छ, त्यसैले तैँले कसरी व्यवहार गर्नुपर्छ भन्ने निर्णय गर्न चिन्ता लिनुपर्दैन। के यो बुद्धिमानी होइन र? के तैँले अब बुझिस्? म तिमीहरूलाई भन्छु: परमेश्‍वरतिर हेर्नु र सबै कुराहरूमा उहाँमाथि भर पर्नु नै सबैभन्दा बुद्धिमानी कुरा हो। सर्वसाधारण मानिसहरूले यसलाई चिन्दैनन्। सबै मानिसहरूले आफूले जति धेरै भेलाहरूमा सहभागिता जनायो, जति धेरै प्रवचनहरू सुन्यो, ब्रदर-सिस्टरहरूसँग जति धेरै सङ्गति गर्‍यो, जति धेरै त्याग गर्‍यो, जति धेरै कष्ट भोग्यो, र जति धेरै मूल्य चुकायो, तिनीहरूले त्यति नै परमेश्‍वरको अनुमोदन र मुक्ति प्राप्त गर्छन् भन्‍ने सोच्छन्। यसरी अभ्यास गर्नु नै सबैभन्‍दा बुद्धिमानी कुरा हो भन्‍ने तिनीहरूले सोच्छन्, तर तिनीहरूले सबैभन्‍दा ठूलो कुरा अर्थात् परमेश्‍वरको बाटो हेर्नु र उहाँको भरोसा गर्नुलाई बेवास्ता गर्छन्। तिनीहरूले सानातिना मानव चलाकीलाई बुद्धिको रूपमा हेर्छन्, तर तिनीहरूका कार्यहरूले हासिल गर्नुपर्ने सबैभन्दा ठूलो प्रभावलाई बेवास्ता गर्छन्। यो एउटा भूल हो। व्यक्तिले जति धेरै सत्यता बुझे पनि, व्यक्तिले जति नै धेरै कर्तव्य पूरा गरेको भए पनि, ती कर्तव्यहरू पूरा गर्ने क्रममा उसले जति धेरै अनुभव प्राप्त गरेको भए पनि, व्यक्तिको कद जति ठूलो वा सानो भए पनि, वा व्यक्ति जस्तोसुकै वातावरणमा भए पनि, व्यक्तिले परमेश्‍वरतर्फ नहेरी र उसले गर्ने सबै कुरामा उहाँमा भर नपरी केही पनि गर्न सक्दैन। यो सबैभन्दा बुद्धिमानी कुरा हो। म किन यसलाई सबैभन्दा बुद्धिमानी कुरा भन्छु त? यदि कसैले धेरै सत्यता बुझेको छ भने पनि, यदि उसले परमेश्‍वरमा भरोसा गर्दैन भने के त्यस कामद्वारा केही हुनेछ र? कतिपय मानिसहरूले परमेश्‍वरमा विश्‍वास गरेको धेरै वर्ष भएको हुन्छ, र तिनीहरूले धेरै परीक्षा अनुभव गरेका हुन्छन्, तिनीहरूमा केही व्यावहारिक अनुभव हुन्छ, तिनीहरूले केही सत्यता बुझेका हुन्छन्, र तिनीहरूसँग सत्यताका केही व्यावहारिक ज्ञान हुन्छ, तर तिनीहरू परमेश्‍वरमा भर पर्न जान्दैनन्, न त तिनीहरूले कसरी उहाँतिर हेर्ने र उहाँमा कसरी भर पर्ने भन्‍ने नै जानेका हुन्छन्। के त्यस्ता मानिसहरूसँग बुद्धि हुन्छ? तिनीहरू सबैभन्दा मूर्ख मानिसहरू हुन्, र आफैलाई बुद्धिमान् ठान्नेहरू हुन्; तिनीहरू परमेश्‍वरसित डराउँदैनन् र दुष्टतादेखि टाढा बस्दैनन्। कतिपय मानिसहरू भन्छन्, “मैले धेरै सत्यताहरू बुझेको छु र सत्यता वास्तविकता धारण गरेको छु। सिद्धान्तअनुसार काम गरे भइहाल्छ नि। म परमेश्‍वरप्रति बफादार छु, र उहाँको नजिक कसरी जानुपर्छ सो म जान्दछु। मेरो जीवनमा परिस्थितिहरू आइपर्दा मैले सत्यताको अभ्यास गर्नु नै पर्याप्त हुँदैन र? परमेश्‍वरलाई प्रार्थना गर्नु वा परमेश्‍वरको बाटो हेर्नु जरुरी छैन।” सत्यता अभ्यास गर्नु सही कुरा हो, तर त्यस्ता समय र परिस्थितिहरू धेरै हुन्छन् जहाँ मानिसहरूले कुन सत्यता वा के-कस्ता सत्यता सिद्धान्तहरूको कुरा छोइँदै छ भनी जान्दैनन्। व्यावहारिक अनुभव भएकाहरू सबैले यो जान्दछन्। उदाहरणको लागि, जब तैँले कुनै समस्याको सामना गर्छस्, त्यस बेला तँलाई त्यो समस्याले कुन सत्यतालाई छुन्छ वा सान्दर्भिक सत्यतालाई कसरी अभ्यास वा प्रयोग गर्नुपर्छ भन्‍ने थाहा नहुन सक्छ। यस्तो बेला तैँले के गर्नुपर्छ? तँसित व्यावहारिक अनुभव जति धेरै भए पनि, तैँले सबै परिस्थितिहरूमा सत्यता सिद्धान्तहरू बुझ्न सक्दैनस्। तैँले जति धेरै समय परमेश्‍वरमा विश्‍वास गरेको भए पनि, तैँले जति धेरै कुराको अनुभव गरेको भए पनि, तैँले काटछाँट, निराकरण वा अनुशासनको जति धेरै अनुभव गरेको भए पनि, र तैँले सत्यतालाई बुझे पनि, के तैँले तँ नै सत्यता होस् भनेर भन्‍ने आँट गर्छस्? कतिपय मानिसहरू भन्छन्, “मलाई वचन देहमा देखा पर्नुहुन्छ भन्‍ने पुस्तकमा भएका प्रसिद्ध वाणीहरू र खण्डहरू सबै कण्ठ छ; मैले परमेश्‍वरमा भर पर्नु वा उहाँको बाटो हेर्नु आवश्यक छैन। जब समय आउँछ, म परमेश्‍वरका यी वचनहरूमा भर परेर नै सफल हुनेछु।” तैँले कण्ठ गरेका वचनहरू स्थिर छन्, तापनि तैँले सामना गर्ने वातावरणहरू साथै तेरा अवस्थाहरू गतिशील छन्। तैँले शब्‍द र सिद्धान्तहरू बोल्‍न सक्छस्, तर तेरो जीवनमा कुनै कुरा आइपर्दा तैँले त्यसबाट केही गर्न सक्दैनस्, जसले तैँले सत्यता बुझेको छैनस् भन्‍ने प्रमाणित गर्छ। शब्द र सिद्धान्तहरू सुनाउन तँ जति नै सिपालु भए पनि, तैँले सत्यता बुझेको छस् भन्‍ने हुँदैन, तैँले सत्यताको अभ्यास गर्न सक्‍नु त परको कुरा हो। यसैले यहाँ सिक्नुपर्ने एउटा महत्त्वपूर्ण पाठ छ। अनि यो पाठ के हो त? त्यो यही हो कि मानिसहरूले सबै कुरामा परमेश्‍वरतर्फ फर्कर्नुपर्छ, र त्यसो गरेर तिनीहरूले परमेश्‍वरमाथिको निर्भरता हासिल गर्न सक्छन्। परमेश्‍वरको इच्‍छामा भरोसा गरेर मात्रै तिनीहरूले पछ्याउने मार्ग र पवित्र आत्‍माको काम प्राप्त गर्नेछन्। नत्र, तैँले केही कुरा सही रूपमा र सत्यताको उल्लङ्घन गरी गर्न सक्छस्, तर यदि तँ परमेश्‍वरमा भर पर्दैनस् भने, तेरा कार्यहरू केवल मानिसका असल कार्य मात्र हुन्छन् र ती कार्यहरूले परमेश्‍वरलाई सन्तुष्ट पार्न सक्‍दैनन्। मानिसहरूमा सत्यताको सतही बुझाइ हुने भएकोले, विभिन्न परिस्थितिहरूको सामना गर्दा तिनीहरूले नियमहरू पालना गरिरहने र उही सत्यता प्रयोग गर्दै दृढतापूर्वक शब्द र सिद्धान्तहरूमै अल्झिरहने सम्‍भावना हुन्छ। तिनीहरूले सत्यता सिद्धान्तहरूसँग आम रूपमा मिल्‍ने गरी धेरै मामिलाहरू पूरा गर्न सक्छन्, तर त्यसमा परमेश्‍वरको मार्गनिर्देशन देख्न सकिँदैन, न त पवित्र आत्माको काम नै देख्न सकिन्छ। यहाँ एउटा गम्भीर समस्या छ, त्यो के हो भने, मानिसहरूले आफ्नो अनुभवमा र तिनीहरूले बुझेका नियमहरूमा र कुनै-कुनै मानवीय कल्पनाहरूमा भर परेर धेरै कुराहरू गर्छन्। परमेश्‍वरको निम्ति साँचो प्रार्थना हासिल गर्नु र तिनीहरूले गर्ने सबै कुरामा साँचो रूपमा परमेश्‍वरको बाटो हेर्नु र उहाँमा भर पर्नु कठिन हुन्छ। व्यक्तिले परमेश्‍वरको इच्‍छा बुझे पनि, परमेश्‍वरको अगुवाइ र सत्यता सिद्धान्तहरूअनुसार काम गर्दा प्राप्त हुने प्रभाव हासिल गर्नु गाह्रो हुन्छ। यसैकारण म भन्छु कि सबैभन्दा बुद्धिमानी कुरा भनेको परमेश्‍वरतिर हेर्नु र सबै कुरामा उहाँमाथि भर पर्नु हो।

मानिसहरूले सबै कुरामा परमेश्‍वरतिर हेर्ने र उहाँमा निर्भर हुने अभ्यास कसरी गर्न सक्छन्? कतिपय मानिसहरू भन्छन्, “म जवान छु, मेरो कद सानो छ, र मैले परमेश्‍वरलाई विश्‍वास गरेको धेरै समय भएको छैन। कुनै कुरा आइपर्दा परमेश्‍वरलाई हेर्ने र उहाँमा भरोसा गर्ने अभ्यास कसरी गर्ने मलाई थाहा छैन।” के यो समस्या हो? परमेश्‍वरमा विश्‍वास गर्दा सामना गर्नुपर्ने धेरै कठिनाइहरू छन्, र तैँले धेरै संकष्ट, परीक्षा, र पीडाहरू सामना गर्नुपर्ने हुन्छ। यी सबै कुराको लागि कठिनाइपूर्ण समयबाट पार पाउन परमेश्‍वरको बाटो हेर्नुपर्छ र उहाँमा भरोसा गर्नुपर्छ। यदि तैँले परमेश्‍वरको बाटो हेर्ने र उहाँमा भरोसा गर्ने अभ्यास गर्न सक्दैनस् भने, तैँले कठिनाइहरूबाट पार पाउन सक्‍नेछैनस्, र तैँले परमेश्‍वरलाई पछ्याउन सक्‍नेछैनस्। परमेश्‍वरको बाटो हेर्नु अनि उहाँमा भरोसा गर्नु खोक्रो सिद्धान्त होइन, न त यो परमेश्‍वरमा विश्‍वास गर्ने मन्त्र नै हो। बरु, यो त महत्त्वपूर्ण सत्यता हो, परमेश्‍वरमा विश्‍वास गर्न र पछ्याउनको लागि तँमा हुनैपर्ने सत्यता हो। कतिपय मानिसहरू भन्छन्, “परमेश्‍वरको बाटो हेर्ने र उहाँमा भरोसा गर्ने कुरा ठूलो घटना घट्दा मात्र लागू हुन्छ। उदाहरणको लागि, संकष्ट, परीक्षा, पक्राउ, र सतावट सामना गर्दा, वा कर्तव्यमा कठिनाइहरू झेल्दा, वा काटछाँट र निराकरण गरिँदा मात्रै परमेश्‍वरको बाटो हेर्नु र परमेश्‍वरमा भर पार्नुपर्छ। व्यक्तिगत जीवनका सानातिना कुराहरूका हकमा परमेश्‍वरको बाटो हेर्नु र परमेश्‍वरमा भर पर्नु जरुरी हुँदैन, किनभने परमेश्‍वरले ती कुरालाई वास्ता गर्नुहुन्‍न।” के यो अभिव्यक्ति सही छ? अवश्य छैन। यहाँ विचलन छ। ठूलाठूला मामलाहरूमा परमेश्‍वरको बाटो हेर्नु अत्यावश्यक हुन्छ, तर के तैँले सिद्धान्तहरूविना जीवनका नगन्य र सानातिना कुराहरूलाई सामना गर्न सक्छस्? लुगा लगाउने र खाना खानेजस्ता मामलाहरूमा, के तैँले सिद्धान्तहरूविना काम गर्न सक्छस्? अवश्य सक्दैनस्। के मानिसहरू र मामलाहरूलाई सामना गर्दा यो विना काम गर्न सक्छस्? अवश्य सक्दैनस्। दैनिक जीवन र नगन्य मामलाहरूमा समेत, मानव स्वरूपमा जिउनको लागि तँमा कम्तीमा पनि सिद्धान्तहरू हुनुपर्छ। सिद्धान्तहरू संलग्‍न हुने समस्याहरू सत्यतासँग सम्‍बन्धित समस्याहरू हुन्। के मानिसहरूले ती समस्याहरू आफै समाधान गर्न सक्छन्? अवश्‍य सक्दैनन्। त्यसकारण, तैँले परमेश्‍वरको बाटो हेर्नु र परमेश्‍वरमा भरोसा गर्नुपर्छ। तैँले परमेश्‍वरको अन्तर्दृष्टि पाएपछि र सत्यता बुझेपछि मात्र यी सानातिना समस्याहरू समाधान गर्न सक्छस्। यदि तिमीहरूले परमेश्‍वरको बाटो हेरेनौ र परमेश्‍वरमा भरोसा गरेनौ भने, के तिमीहरूलाई सिद्धान्तहरूसँग सम्‍बन्धित यी समस्याहरू समाधान गर्न सकिन्छ जस्तो लाग्छ? सहजै त अवश्य सकिँदैन। के भन्‍न सकिन्छ भने मानिसहरूले स्पष्‍ट रूपमा देख्‍न नसक्‍ने र मानिसहरूले सत्यताको खोजी गर्नुपर्ने सबै कुरामा तिनीहरूले परमेश्‍वरको बाटो हेर्नु र परमेश्‍वरमा भरोसा गर्नुपर्छ। सत्यताद्वारा समाधान गर्नुपर्ने कुनै पनि समस्या जति ठूलो होस् या सानो, त्यसको लागि परमेश्‍वरको बाटो हेर्नुपर्छ र परमेश्‍वरमा भरोसा गर्नुपर्छ। यो अत्यावश्यक छ। मानिसहरूले सत्यता बुझे पनि र आफै समस्याहरू समाधान गर्न सके पनि, यी बुझाइ र समाधानहरू सीमित र सतही मात्र हुन्छन्। यदि मानिसहरूले परमेश्‍वरको बाटो हेर्दैनन् र परमेश्‍वरमा भरोसा गर्दैनन् भने, तिनीहरूको प्रवेश कहिल्यै पनि गहन हुन सक्दैन। उदाहरणको लागि, यदि तँ आज बिरामी छस्, र यसले तेरो कर्तव्यपालनमा असर गर्छ भने, तैँले यस विषयमा प्रार्थना गर्दै यसो भन्‍नुपर्छ, “हे परमेश्‍वर, आज मलाई सन्चो छैन, मलाई खान मन हुँदैन, र यसले मेरो कर्तव्यपालनमा असर गरिरहेको छ। मैले आफूलाई जाँच्‍नुपर्छ। म बिरामी हुनुको वास्तविक कारण के हो? के म आफ्‍नो कर्तव्यमा विश्‍वासयोग्य नभएकोले परमेश्‍वरले मलाई अनुशासनमा राखिरहनुभएको हो? हे परमेश्‍वर, बिन्ती छ, मलाई अन्तर्दृष्टि र मार्गदर्शन दिनुहोस्।” तैँले यसरी पुकार्नैपर्छ। परमेश्‍वरको बाटो हेर्नु भनेको यही हो। तैपनि, जब तैँले परमेश्‍वरको बाटो हेर्छस्, तब तैँले औपचारिकता र नियमहरू मात्रै पछ्याउने गर्नु हुँदैन। समस्याहरू समाधान गर्न तैँले सत्यता खोजी गर्दैनस् भने, तैँले कामकुरामा ढिलाइ गराउनेछस्। परमेश्‍वरलाई प्रार्थना गरेपछि र परमेश्‍वरको बाटो हेरेपछि पनि तैँले बिनाकुनै ढिलाइ आफूले निर्वाह गर्नुपर्ने कर्तव्य पूरा गर्दै आफ्‍नो जीवन जसरी जिउनुपर्ने हो त्यसरी जिउनुपर्छ। यदि तँ बिरामी छस् भने, तैँले डाक्टरलाई भेट्नुपर्छ, र यो उचित कुरा हो। यसको साथै, तैँले प्रार्थना गर्नुपर्छ, आफ्‍नो बारेमा मनन गर्नुपर्छ, र समस्या समाधान गर्न सत्यता खोजी गर्नुपर्छ। यसरी अभ्यास गर्नु मात्रै पूर्ण रूपमा उचित हुन्छ। कतिपय कुराहरूका हकमा, यदि मानिसहरूलाई ती काम उचित रूपमा कसरी गर्ने भन्‍ने थाहा छ भने, तिनीहरूले ती काम गर्नुपर्छ। मानिसहरूले यसरी नै सहकार्य गर्नुपर्छ। तैपनि, यी मामलाहरूमा चाहेको प्रभाव र उद्देश्य पूर्ण रूपमा हासिल गर्न सकिन्छ कि सकिँदैन भन्‍ने कुरा परमेश्‍वरको बाटो हेर्ने र उहाँमा भरोसा गर्ने कार्यमा निर्भर हुन्छ। मानिसहरूले स्पष्ट रूपमा देख्‍न नसक्‍ने र तिनीहरू आफैले सम्‍हाल्‍न नसक्‍ने समस्याहरूका हकमा, तिनीहरूले तिनलाई समाधान गर्न अझै बढी परमेश्‍वरको बाटो हेर्नुपर्छ र सत्यताको खोजी गर्नुपर्छ। यस्तो गर्नसक्‍ने क्षमता नै सामान्य मानवता भएका मानिसहरूमा हुनुपर्ने कुरा हो। परमेश्‍वरको बाटो हेर्दा सिक्‍नुपर्ने पाठहरू धेरै छन्। परमेश्‍वरको बाटो हेर्ने प्रक्रियामा, तैँले पवित्र आत्‍माको अन्तर्दृष्टि प्राप्त गर्न सक्छस्, र तँसित मार्ग हुनेछ, वा यदि परमेश्‍वरको वचन तँकहाँ आयो भने, कसरी सहकार्य गर्ने भन्‍ने तँलाई थाहा हुनेछ, वा सायद परमेश्‍वरले तँलाई पाठहरू सिकाउन केही परिस्थितिहरू बन्दोबस्त गर्नुहुनेछ, अनि यी कुरामा परमेश्‍वरका असल अभिप्रायहरू हुन्छन्। परमेश्‍वरको बाटो हेर्ने प्रक्रियामा, तैँले परमेश्‍वरको मार्गदर्शन र अगुवाइ देख्‍नेछस्, र यी कुराहरूले तँलाई धेरै पाठहरू सिक्‍न र परमेश्‍वरबारे अझै राम्ररी बुझ्‍न सहयोग गर्नेछन्। परमेश्‍वरको बाटो हेरेर हासिल गरिने प्रभाव यही हो। त्यसकारण, परमेश्‍वरको बाटो हेर्नु भनेको परमेश्‍वरलाई पछ्याउने मानिसहरूले प्राय सिक्‍नुपर्ने पाठ हो, र यो तिनीहरूले आफ्‍नो जीवनकालमा अनुभव गरेर कहिल्यै नसकिने कुरा हो। धेरै मानिसहरूको अनुभव अत्यन्तै थोरै हुन्छ र तिनीहरूले परमेश्‍वरका कार्यहरू देख्‍न सक्दैनन्, त्यसकारण तिनीहरू सोच्छन्, “म आफैले गर्न सक्‍ने सानातिना कुराहरू धेरै छन् र ती काममा मैले परमेश्‍वरको बाटो हेर्नु पर्दैन।” यो गलत कुरा हो। कतिपय सानातिना कुराहरूले ठूला कुराहरू निम्त्याउँछन्, र कतिपय सानातिना कुरामा परमेश्‍वरको इच्‍छा लुकेको हुन्छ। धेरै मानिसहरूले सानातिना कुराहरू बेवास्ता गर्छन्, र परिणामस्वरूप, यिनै सानातिना कुराहरूको कारण तिनीहरूलाई ठूलो बाधा पुगेको हुन्छ। सानोठूलो दुवै कुरामा साँचो रूपमा परमेश्‍वरको डर मान्‍ने हृदय भएकाहरूले परमेश्‍वरको बाटो हेर्छन्, परमेश्‍वरलाई प्रार्थना गर्छन्, सबै कुरा परमेश्‍वरलाई सुम्पन्छन्, त्यसपछि तिनीहरूलाई परमेश्‍वरले कसरी अगुवाइ र मार्गदर्शन गर्नुहुन्छ त्यो हेर्छन्। यस्तो अनुभव प्राप्त गरेपछि, तैँले सबै कुरामा परमेश्‍वरको बाटो हेर्न सक्छस्, र तैँले यसको जति धेरै अनुभव गर्छस्, तँलाई त्यति नै बढी सबै कुरामा परमेश्‍वरको बाटो हेर्नु अत्यन्तै व्यावहारिक हुन्छ भन्‍ने लाग्छ। कुनै मामलामा जब तैँले परमेश्‍वरको बाटो हेर्छस्, तब सायद परमेश्‍वरले तँलाई भावना, स्पष्ट अर्थ, अथवा स्पष्ट निर्देशनहरू नदिन सक्‍नुहुन्छ, तर उहाँले तँलाई यस मामलासँग एकदमै मिल्ने सान्दर्भिक विचार बुझ्‍न सहयोग गर्नुहुनेछ, अनि यसरी परमेश्‍वरले तँलाई फरक तरिकाले अगुवाइ गरिरहनुभएको र तँलाई मार्ग दिइरहनुभएको हुन्छ। यदि तैँले यो कुरा अनुभूति गर्न र बुझ्‍न सक्छस् भने, तँलाई फाइदा हुनेछ। तैँले तुरुन्तै केही पनि बुझ्‍न सक्दैनस् होला, तर तैँले परमेश्‍वरलाई निरन्तर प्रार्थना गरिरहनुपर्छ र उहाँको बाटो हेरिरहनुपर्छ। यसो गर्नु गलत होइन, र ढिलोचाँडो तैँले अन्तर्दृष्टि पाउनेछस्। यसरी अभ्यास गर्नु भनेको नियमहरूको पालना गर्नु होइन। बरु, यो त आत्माका खाँचोहरू पूरा गर्नु हो, र मानिसहरूले यसरी नै अभ्यास गर्नुपर्छ। तैँले परमेश्‍वरलाई प्रार्थना गर्दा र उहाँको बाटो हेर्दा हरेकपटक नै अन्तर्दृष्टि र मार्गदर्शन प्राप्त नगर्न पनि सक्छस्, तर मानिसहरूले यसरी अभ्यास गर्नैपर्छ, अनि यदि तिनीहरूले सत्यता बुझ्‍न चाहन्छन् भने, तिनीहरूले यसरी नै अभ्यास गर्नुपर्छ। यो जीवन र आत्माको सामान्य स्थिति हो, र यसरी मात्रै मानिसहरूले परमेश्‍वरसँग सामान्य सम्‍बन्ध कायम राख्‍न सक्छन्, र त्यसरी तिनीहरूको हृदय परमेश्‍वरको नजिक हुन्छ। त्यसकारण के भन्‍न सकिन्छ भने परमेश्‍वरको बाटो हेर्नु भनेको मानिसहरूले हृदयमा परमेश्‍वरसँग गर्ने सामान्य अन्तरक्रिया हो। तैँले परमेश्‍वरको अन्तर्दृष्टि र मार्गदर्शन प्राप्त गर्न सके पनि नसके पनि, तैँले सबै कुरामा परमेश्‍वरलाई प्रार्थना गर्नुपर्छ र उहाँको बाटो हेर्नुपर्छ। यो परमेश्‍वरको अघि जिउने अपरिहार्य तरिका पनि हो। जब मानिसहरूले परमेश्‍वरमा विश्‍वास गर्छन् र परमेश्‍वरलाई पछ्याउँछन्, तब तिनीहरूमा सधैँ परमेश्‍वरको बाटो हेर्ने मनस्थिति हुनुपर्छ। सामान्य मानवता भएका मानिसहरूमा हुनुपर्ने मनस्थिति यही हो। कहिलेकाहीँ, परमेश्‍वरलाई हेर्नुको अर्थ निश्‍चित शब्दहरूको प्रयोग गरी परमेश्‍वरलाई केही गर्न अनुरोध गर्नु, वा उहाँलाई निश्‍चित अगुवाइ वा सुरक्षाको लागि अनुरोध गर्नु भन्‍ने हुँदैन। बरु, यसको अर्थ के हुन्छ भने जब मानिसहरूले कुनै समस्याको सामना गर्छन्, तिनीहरूले उहाँलाई इमानदारिताका साथ पुकार्न सक्छन्। त्यसो भए, मानिसहरूले उहाँलाई पुकार्दा परमेश्‍वरले त्यहाँ के गरिरहनुभएको हुन्छ त? जब कसैको हृदय उत्तेजित हुन्छ र तिनीहरूमा यस्तो विचार आउँछ: “हे परमेश्‍वर, म यो एक्लै गर्न सक्दिन, यो कसरी गर्ने मलाई थाहा छैन, र म कमजोर र नकारात्मक महसुस गर्छु…,” जब तिनीहरूमा यस्तो विचार उत्पन्न हुन्छ, के परमेश्‍वरलाई यसको बारेमा थाहा हुँदैन र? जब मानिसहरूमा यस्तो विचारहरू उत्पन्न हुन्छ, के तिनीहरूको हृदय इमानदार हुन्छ त? जब तिनीहरूले परमेश्‍वरलाई यसरी इमानदारिताका साथ पुकार्छन्, के परमेश्‍वर तिनीहरूलाई सहयोग गर्न ओर्लनुहुन्छ त? तिनीहरूले कुनै शब्‍द नबोलेको हुनसक्‍ने भए पनि, तिनीहरूले इमानदारिता देखाउँछन्, त्यसकारण तिनीहरूलाई सहायता गर्न परमेश्‍वर ओर्लनुहुन्छ। जब कसैले विशेष रूपमा कठिन समस्याको सामना गर्छ, जब तिनीहरूले शरण लिने कोही हुँदैन, र जब तिनीहरूले खास रूपमा विवश भएको महसुस गर्छन्, तिनीहरूले आफ्नो एउटै आशा परमेश्‍वरमा राख्छन्। तिनीहरूको प्रार्थना कस्तो हुन्छ? तिनीहरूको मनस्थिति कस्तो हुन्छ? के तिनीहरू इमानदार हुन्छन्? त्यो बेला कुनै अपमिश्रण भएको हुन्छ? अन्तिम आशा उहाँ मात्रै हुनुहुन्छ, अनि उहाँले तँलाई सहयोग गर्नुहुनेछ भनेर आशा गर्दै तैँले परमेश्‍वरमा भरोसा गरिस् भने मात्रै, तेरो हृदय इमानदार हुन्छ। तैँले त्यति धेरै कुरा नबताएको हुनसक्‍ने भए तापनि, तेरो हृदय पहिले नै उत्साहित भइसकेको हुन्छ। अर्थात्, तैँले तेरो इमानदार हृदय परमेश्‍वरलाई दिन्छस्, र परमेश्‍वरले तेरो कुरा सुन्‍नुहुन्छ। जब परमेश्‍वरले सुन्‍नुहुन्छ, उहाँले तेरा कठिनाइहरूलाई देख्‍नुहुनेछ, र उहाँले तँलाई अन्तर्दृष्टि दिनुहुनेछ, तँलाई अगुवाइ गर्नुहुनेछ, र तँलाई सहयोग गर्नुहुनेछ। मानिसको हृदय कहिले सबैभन्दा इमानदार हुन्छ? उम्‍कने कुनै उपाय नहुँदा जब मानिसले परमेश्‍वरको बाटो हेर्छ तब यो सबैभन्दा बढी इमानदार हुन्छ। परमेश्‍वरको बाटो हेर्दा व्यक्तिमा हुनुपर्ने सबैभन्दा महत्त्वपूर्ण कुरा इमानदार हृदय हो। तँ साँचो रूपमा परमेश्‍वरको खाँचो पर्ने स्थितिमा हुनुपर्छ। भन्‍नुको अर्थ, मानिसहरूको हृदय कम्तीमा पनि इमानदार हुनुपर्छ, झाराटारुवा हुनु हुँदैन; तिनीहरूले मुख मात्र चलाउने, हृदय नचलाउने गर्नु हुँदैन। यदि तँ परमेश्‍वरसँग लटरपटर गर्दै जसोतसो कुराकानी त गर्छस्, तर तेरो हृदयमा स्पर्श भएको छैन भने, तैँले “मैले आफ्ना योजनाहरू बनाइसकेको छु, र परमेश्‍वर, म तपाईंलाई जानकारी मात्रै दिँदै छु। तपाईं सहमत भए पनि नभए पनि म ती लागू गर्ने नै छु। म अल्याङटल्याङ मात्रै गरिरहेको छु” भनेर भनिरहेको हुन्छस् भने, यो समस्या हो। तैँले परमेश्‍वरलाई धोका दिइरहेको र उहाँसँग खेल खेलिरहेको हुन्छस्, र यो परमेश्‍वरप्रतिको अनादरको अभिव्यक्ति हो। यसपछि परमेश्‍वरले तँलाई कस्तो व्यवहार गर्नुहुनेछ? परमेश्‍वरले तँलाई बेवास्ता गर्नुहुनेछ र पन्छाउनुहुनेछ, र तँ पूर्ण रूपमा अपमानित हुनेछस्। यदि तैँले सक्रिय रूपमा परमेश्‍वरको खोजी गर्दैनस् र सत्यता सम्बन्धमा प्रयास गर्दैनस् भने, तँलाई हटाइनेछ।

परमेश्‍वरमा विश्‍वास गर्ने अधिकांश मानिसहरू यो स्थितिमा हुन्छन्। धेरैजसो समय तिनीहरू सोचहीन र अचेतन अवस्थामा जिउँछन्, र केही असामान्य कुरा नहुँदा, र तिनीहरू कुनै ठूलो कठिनाइमा नपर्दा, परमेश्‍वरलाई प्रार्थना गर्न वा उहाँमा भर पर्न जान्दैनन्; तिनीहरू नियमित समस्याहरू सामना गर्दा सत्यता खोज्दैनन्, बरु आफ्नै ज्ञान, धर्मसिद्धान्त र झुकावअनुसार जिउँछन्। तिनीहरूलाई परमेश्‍वरमा भर पर्नु सही कुरा हो भन्‍ने थाहा हुन्छ, तर धेरैजसो समय तिनीहरू आफैमाथि भर पर्ने र आफ्नो वरपरको फाइदाजनक परिस्थितिहरू र वातावरणको साथसाथै आफूलाई फाइदा हुने कुनै पनि व्यक्ति, घटना र वस्तुहरूमा भर पर्ने गर्छन्। मानिसहरू यही कुरामा उत्तम हुन्छन्। तिनीहरू परमेश्‍वरमा भर पर्ने र नजर उठाएर उहाँलाई हेर्ने काममा सबैभन्दा नराम्रा हुन्छन्, किनकि तिनीहरूलाई नजर उठाएर परमेश्‍वरलाई हेर्ने काम दिक्‍कलाग्दो लाग्छ, परमेश्‍वरलाई जति प्रार्थना गरे पनि, कुनै अन्तर्दृष्टि, ज्योति वा तात्कालिक जवाफ मिल्दैन भन्ने महसुस गर्छन्; त्यसैले तिनीहरू यो कष्टमा नपर्ने, बरु समस्या हल गर्ने मान्छे खोज्‍न जाने निर्णय गर्छन्। यसैले, तिनीहरूका पाठहरूको यस पक्षमा, मानिसहरूले सबैभन्दा खराब प्रदर्शन गर्दछन्, र त्यसमा तिनीहरूको प्रवेश सबैभन्दा सतही हुन्छ। यदि तँ नजर उठाएर परमेश्‍वरलाई हेर्न र उहाँमा भरोसा गर्न सिक्दैनस् भने, परमेश्‍वरले तँभित्र काम गर्नुभएको, तँलाई डोऱ्याउनुभएको वा तँलाई ज्ञान दिनुभएको तैँले कहिल्यै पनि देख्‍नेछैनस्। यदि तैँले यी कुराहरू देख्‍न सक्दैनस् भने, “परमेश्‍वर हुनुहुन्छ कि हुनुहुन्‍न र उहाँले मानवजातिको जीवनमा सबै कुरा निर्देशित गर्नुहुन्छ कि हुन्‍न” भन्‍ने कुरा तेरो हृदयको गहिराइमा एक पूर्णविराम वा विस्मयादिबोधक चिन्हभन्दा पनि प्रश्‍नचिन्हसँग अन्त्य हुनेछ। “के परमेश्‍वरले मानवजातिको जीवनका सबै कुरालाई अगुवाइ गर्नुहुन्छ?” “के परमेश्‍वरले मानिसको हृदयको गहिराइलाई अवलोकन गर्नुहुन्छ?” यदि तँ यस्तो सोच्छस् भने, तँ समस्यामा छस्। तँ कुन कारणले यी कुरालाई प्रश्‍न बनाउँछस्? यदि तँ साँच्‍चै परमेश्‍वरमा भरोसा गर्दैनस् वा नजर उठाएर उहाँलाई हेर्दैनस् भने तैँले उहाँप्रति साँचो विश्‍वास उत्पन्‍न गर्न सक्‍नेछैनस्। यदि तैँले उहाँप्रति साँचो विश्‍वास उत्पन्‍न गर्न सक्दैनस् भने, तेरो निम्ति परमेश्‍वरले गर्नुहुने सबै कुराहरूको साथमा सधैंभरि ती प्रश्‍न चिह्नहरू हुनेछन्, र त्यहाँ कुनै पूर्णविराम हुनेछैन। तिमीहरू व्यस्त नहुँदा, आफैलाई सोध: “‘म विश्‍वास गर्छु, परमेश्‍वर सबैथोकको सार्वभौम शासक हुनुहुन्छ’—तर त्यसपछि प्रश्‍नचिन्ह छ कि पूर्णविराम छ, कि विस्मयादिबोधक चिन्ह छ?” यसबारे सोच्दा, तिमीहरू केही समयको लागि, ठ्याक्कै कुन स्थितिमा छौ भनेर भन्न सक्षम हुनेछैनौ। केही अनुभव प्राप्त गरिसकेपछि भने, तिमीहरूले परिस्थितिहरू स्पष्टसित देख्न र निश्‍चयसाथ भन्न सक्षम हुनेछौ: “वास्तवमा सबैथोकको सार्वभौम शासक परमेश्‍वर नै हुनुहुन्छ!!!” यसको पछाडि तीनवटा विस्मयादिबोधक चिन्हहरू हुनेछन्, किनभने तिमीहरूसँग निसन्देह रूपमै परमेश्‍वरको शासनको साँच्चै ज्ञान हुनेछ। तिमीहरू यीमध्ये कुन स्थितिमा छौ? तिमीहरूको हालको स्थिति र कद हेर्दा, यो स्पष्ट हुन्छ कि त्यहाँ प्राय: प्रश्‍नचिन्हहरू नै छन्, र ती निकै धेरै नै छन्। यसले तिमीहरू कुनै पनि सत्यता बुझ्दैनौ, र तिमीहरूको हृदयमा अझै पनि शङ्काहरू छन् भन्ने संकेत गर्छ। जब मानिसहरूमा परमेश्‍वरबारे एकदमै धेरै शङ्का हुन्छ, तिनीहरू खतराको मुखमा परिसकेका हुन्छन्। तिनीहरूले कुनै पनि बेला पतित भई परमेश्‍वरलाई धोका दिने सम्भावना हुन्छ। अनि, म किन मानिसहरू कदमा साना छन् भन्छु? व्यक्तिको कदको आकार के कुराको आधारमा निर्धारित गरिन्छ? त्यो तिमीहरूमा परमेश्‍वरमाथिको साँचो विश्‍वास र वास्तविक ज्ञान कति छ भन्ने आधारमा निर्धारित गरिन्छ। अनि, तिमीहरूसँग त्यो कति छ? के तिमीहरूले यी कुराहरू पहिला जाँचेका छौ? धेरै युवायवतीहरू यस्ता छन् जो आफ्ना आमाबुबामार्फत परमेश्‍वरमा विश्‍वास गर्न आइपुगेका छन्। तिनीहरूले आफ्ना आमाबुबाबाट परमेश्‍वरमाथिको विश्‍वासबारे केही धर्मसिद्धान्तहरू सिकेका छन्, र तिनीहरू परमेश्‍वरमा विश्‍वास गर्नु राम्रो, सकारात्मक कुरा हो भन्ने सोच्छन्, तर तिनीहरूले अझै पनि परमेश्‍वरका विश्‍वासीहरूले बुझ्नुपर्ने सत्यताहरू वास्तवमै बुझ्न, वा अनुभव र प्रमाणित गर्न बाँकी नै छ। त्यसैले, तिनीहरूसँग कैयौँ प्रश्‍नचिन्ह र धारणाहरू छन्। तिनीहरूको मुखबाट प्रायजसो निस्कने शब्दहरू स्वीकारात्मक वा विस्मयादिबोधक हुँदैनन्, बरु प्रश्‍नहरू हुन्छन्। यस्तो किन हुन्छ भने तिनीहरूमा धेरै कमीकमजोरीहरू छन्, र तिनीहरूले स्पष्टसित कुरा बुझ्न सक्दैनन्, र तिनीहरू दृढ रहन सक्षम हुनेछन् कि छैनन् त्यो भन्न गाह्रो छ। बीस वा तीसको तिमीहरूसँग धेरै प्रश्‍नचिन्हहरू हुनु सामान्य कुरा हो, तर केही समय आफ्नो कर्तव्य निभाइसकेपछि तिमीहरूले यीमध्ये कति प्रश्‍नचिन्हहरू मेटाउन सक्नेछौ? के तिमीहरू यी प्रश्‍नचिन्हहरूलाई विस्मयादिबोधकमा परिवर्तन गर्न सक्षम हुनेछौ? यो तिमीहरूको अनुभवमा निर्भर हुनेछ। यो महत्त्वपूर्ण छ कि छैन? (यो महत्त्वपूर्ण छ।) यो अत्यन्तै महत्त्वपूर्ण छ! मैले भर्खरै केचाहिँ सबैभन्दा बुद्धिमानी कुरा हो भनेर भनेँ? (परमेश्‍वरतर्फ हेर्नु र सबैकुरामा उहाँमा भर पर्नु।) यो सुन्दा, केही मानिसहरू यसो भन्छन्: “यो जवाफ एकदमै सरल र अति साधारण छ। यो खुइले कुरा हो, र आजकल कसैले पनि यसो भन्दैन।” परमेश्‍वरतर्फ हेर्नु भनेको अभ्यास गर्ने सामान्य तरिका हो जस्तो लाग्न सक्छ, तर यो एउटा पाठ हो जसबारे परमेश्‍वरका हरेक अनुयायीले आफ्नो जीवनकालमा अध्ययन र प्रवेश हासिल गर्नुपर्छ। के अय्यूबले ७० वर्ष कटेपछि परमेश्‍वरतर्फ हेरेको थिएन र? (थियो।) अनि उसले परमेश्‍वरतर्फ कसरी हेऱ्यो? उसको परमेश्‍वरतर्फ हेर्ने खास प्रकटीकरणहरू के-के थिए? जब उसको सम्पत्ति र छोराछोरीहरू ऊबाट खोसिए, उसले परमेश्‍वरतर्फ कसरी हेऱ्यो? उसले आफ्नो हृदयभित्र प्रार्थना गर्‍यो, अनि बाहिरी रूपमा केही कार्यहरू गऱ्यो, र यसबारे बाइबलमा के लेखिएको छ? (“त्यसपछि अय्यूबले … आफ्नो खास्टो च्याते, र आफ्नो कपाल खौरिए, र भुइँमा लम्पसार परे र आराधना गरे” (अय्यूब १:२०)।) ऊ भुइँमा लम्पसार पऱ्यो र उसले आराधना गऱ्यो। त्यो परमेश्‍वरतर्फ हेर्ने एक प्रकटीकरण हो! त्यो अविश्‍वसनीय भक्ति थियो। के यो तिमीहरूले गर्न सक्ने कुरा हो? (हामी अझै यस्तो गर्न सक्षम छैनौँ।) त्यसोभए के तिमीहरू यस्तो गर्न इच्छुक छौ? (छौँ।) यदि कोही अय्यूबको स्तरमा उठ्न सक्छ भने, परमेश्‍वरको डर मान्‍न र दुष्टताबाट टाढा रहन, र एक निर्दोष व्यक्ति बन्न सक्छ भने, त्यस्ता व्यक्तिहरू सिद्ध छन्! तर तिमीहरूले आफ्नो कर्तव्य निभाउँदै गर्दा, तिमीहरूसँग कठिनाइ सहने इच्छा हुनुपर्छ। तिमीहरूले सत्यता पछ्याइरहनुपर्छ। तिमीहरू सत्यता बुझ्न र सिद्धान्तहरूअनुसार मामिलाहरू सम्हाल्न सक्षम भएपछि, तिमीहरूले परमेश्‍वरको मापदण्डहरू पूरा गरेका हुनेछौ। तिमीहरूले बस यो कुरा याद राखिराख्नुपर्छ।

जनवरी १, २०१५


हृदय परमेश्वरलाई दिएर, व्यक्तिले सत्यता प्राप्त गर्न सक्छ

तिमीहरू आज कस्ता परीक्षाहरू सामना गर्न सक्षम छौ? तिमीहरूसँग जग छ भन्ने हिम्मत गर्छौ, के तिमीहरू प्रलोभनको सामना गर्दा दृढ उभिन सक्षम छौ? उदाहरणका लागि, शैतानद्वारा खेदो र सतावटका प्रलोभनहरू, वा पद र प्रतिष्ठा, विवाह वा धनको परीक्षाहरू, के तिमीहरू यी प्रलोभनहरू पार गर्न सक्षम छौ? (हामी तीमध्ये केहीलाई प्राय पार गर्न सक्छौं।) प्रलोभनका कतिवटा श्रेणीहरू छन्? र तिमीहरू कुन श्रेणीलाई पार गर्न सक्छौ? उदाहरणका लागि, परमेश्वरमा विश्वास गरेको कारण कोही व्यक्ति गिरफ्तार भएको सुन्दा तँ डराउँदैनस् होला, र अरूलाई गिरफ्तार गरिएको र यातना दिएको देख्दा तँ डराउँदैनस् होला—तर जब तँ पक्राउ पर्छस्, जब तँ आफूलाई यो अवस्थामा पाउँछस्, के तँ दृढ भई खडा रहन सक्षम हुन्छस्? यो ठूलो प्रलोभन हो, हैन र? उदाहरणका लागि, मानौँ तँ कोही चिन्छस्, असल मानवत्व भएको कोही चिन्छस्, जो परमेश्वरमाथिको आफ्नो विश्वासमा उत्कट छ, जसले आफ्नो कर्तव्य पूरा गर्न परिवार र कार्य-जीवन त्यागेको छ र धेरै कठिनाइ भोगेको छ: एक दिन अचानक उसलाई परमेश्वरमाथिको उसको विश्वासको लागि गिरफ्तार गरिन्छ र उसले जेल सजाय पाउँछ, र तैँले सुन्छस् कि पछि उसलाई कुटपिट गरेर मारियो। के यो तेरो प्रलोभन हो? यदि तँलाई यस्तो भयो भने तैँले कस्तो प्रतिक्रिया जनाउनेथिस्? तैँले यो कसरी अनुभव गर्नेथिस्? के तैँले सत्यता खोज्नेथिस् तैँले सत्यता कसरी खोज्नेथिस्? यस्तो प्रलोभनको दौरान, के तैँले आफैलाई दृढ भई खडा हुने र परमेश्वरको इच्छा बुझ्ने बनाउन सक्थिस्, र के यसबाट सत्यता प्राप्त गर्थिस्? के तैँले कहिल्यै यस्ता कुराहरू विचार गरेको छस्? के यस्ता प्रलोभनहरू पार गर्न सजिलो छ? के ती असाधारण छन्? असाधारण र मानव धारणा र कल्पनाको विपरीत हुने कुराहरूलाई कसरी अनुभव गरिनुपर्छ? यदि तँसँग कुनै मार्ग छैन भने, के तँ गुनासो गर्न योग्य छस्? के तँ परमेश्वरका वचनहरूमा सत्यता खोज्न र समस्याहरूको सार देख्न सक्षम छस्? के तँ अभ्यासका सही सिद्धान्तहरू निर्धारण गर्नका लागि सत्यता प्रयोग गर्न सक्षम छस्? सत्यता पछ्याउनेहरूमा यही कुरा पाइनुपर्दैन र? तैँले परमेश्‍वरको काम कसरी जान्‍न सक्छस्? तैँले यसलाई परमेश्वरको न्याय, शुद्धीकरण, मुक्ति र सिद्धता हासिल गर्न कसरी अनुभव गर्नुपर्छ? मानिसहरूको परमेश्वरको विरुद्धको असंख्य धारणा र गुनासोहरू समाधान गर्न के-के सत्यताहरू बुझ्नुपर्छ? तैँले आफूलाई सुसज्जित पार्नु पर्ने सबैभन्दा उपयोगी सत्यताहरू के हुन्; सत्यताहरू जसले तँलाई विभिन्न परीक्षाहरूको बीचमा दृढ खडा रहने तुल्याउँछ? अहिले तेरो कद कति ठूलो छ? तँ कुन हदका प्रलोभनहरू पार गर्न सक्षम छस्? तँलाई केही अनुमान छ? छैन भने, यो सन्देहयुक्त छ। तैँले भर्खरै तँ “तीमध्ये केहीलाई लगभग जित्न सक्छस्” भनेको थिइस्। यी भ्रमित कुरा हुन्। तँ सँग कस्तो प्रकारको कद छ, तैँले कुन सत्यताहरूले आफूलाई सुसज्जित गरिसकिस्, कुन प्रलोभनहरूलाई पार गर्न सक्छस्, तँ कुन परिक्षाहरूलाई स्वीकार गर्न सक्षम छस्, र कुन परिक्षाहरू को दौरान तँ सँग कुन सत्यता हुनुपर्छ, परमेश्वरको कामबारे के ज्ञान हुनुपर्छ र परमेश्वरलाई सन्तुष्ट पार्न कुन बाटो रोज्नुपर्छ भनेर तँ स्पष्ट हुनैपर्छ—यी सबैको बारेमा तँलाई राम्ररी थाहा हुनैपर्छ। जब तँ तेरो धारणा र कल्पनाहरूसँग मेल नखाने केहि कुरा सामना गर्छस्, तब तँ त्यसलाई कसरी अनुभव गर्छस्? त्यस्ता मामिलाहरूमा, तैँले कसरी आफूलाई सत्यताले सुसज्जित गर्नुपर्छ—र सत्यताका कुन पक्षहरूले आफूलाई सुसज्जित गर्नुपर्छ—सहज रूपमा पार गर्नका लागि, आफ्ना धारणाहरू समाधान गरेर मात्र होइन, तर परमेश्वरको साँचो ज्ञान प्राप्त गरेर—के तैँले खोज्नु पर्ने यही होइन? तिमीहरूले सामान्यतया कस्ता प्रकारका प्रलोभनहरू अनुभव गर्छौ? (हैसियत, प्रतिष्ठा, नाफा, पैसा, पुरुष र महिला बीचका सम्बन्धहरू।) यी, मूलतः, सामान्य हुन्। र आज तिमीहरूको कदको सन्दर्भमा, तिमीहरू कुन प्रलोभनहरूमा आफूलाई कायम राख्न र दृढ खडा रहन सक्षम छौ? के तिमीहरूसँग यी प्रलोभनहरू पार गर्ने वास्तविक कद छ? के तिमीहरू आफ्नो कर्तव्य ठीकसँग पूरा गर्नेछौ, र सत्यतालाई उल्लङ्घन गर्ने, वा अवरोध र बाधा पुऱ्याउने, वा अवज्ञाकारी र विद्रोही, वा परमेश्वरलाई दुखी तुल्याउने कुनै पनि काम गर्दैनौ भनी साँच्चै ठोकुवा गर्न सक्छौ? (सक्दैनौ।) त्यसोभए तैँले आफ्नो कर्तव्यलाई सही रूपमा पूरा गर्न के गर्नुपर्छ? एउटा त, तेरो कार्यहरू सत्यता सिद्धान्तहरू अनुसार छन् वा छैनन्, लापरवाह छन् वा छैनन्, त्यसमा विद्रोही वा प्रतिरोधी तत्वहरू छन् वा छैनन् भनेर हेर्नको निम्ति, तैँले सबै कुरामा आफैलाई जाँच्नैपर्छ। यदि छन् भने, तैँले तिनीहरूलाई समाधान गर्न सत्यताको खोजी गर्नैपर्छ। यसका साथै, यदि तँलाई आफ्नो बारेमा थाहा नभएका कुरा भएमा, तैँले तिनीहरूलाई समाधान गर्न सत्यताको खोजी गर्नैपर्छ। यदि तँलाई निराकरण र काट-छाँट गरिएको छ भने, तैँले त्यसलाई स्वीकार गरेर समर्पण गर्नुपर्छ। जबसम्म मानिसहरू तथ्यहरू अनुसार बोल्छन्, तबसम्म तँ तिनीहरूसँग तर्क-वितर्क गर्न र परिष्कारमा संलग्न हुन निश्चय नै सक्दैनस्; तब मात्र तैँले आफैलाई चिन्न सक्छस् र साँच्चै पश्चात्ताप गर्न सक्छस्। मानिसहरूले कुराहरूको यी दुई पक्षहरूको आवश्यकताहरू पूरा गर्नुपर्दछ र तिनीहरूसँग वास्तविक प्रवेश हुनुपर्छ। यसरी, तिनीहरूले सत्यताको बुझाइ प्राप्त गर्न सक्छन् र वास्तविकतामा प्रवेश गर्न सक्छन्, र स्वीकार्य मापदण्डमा आफ्नो कर्तव्य पूरा गर्न सक्छन्।

केही मानिसहरू भन्छन्, “धेरै जसो जब ममाथि केही आइपर्छ, मलाई सत्यता कसरी खोजी गर्ने भनी थाहा हुँदैन र थाहा पाइसके पछि पनि, म कुनै जवाफ पाउँदिन। मैले प्रार्थना गरेको, खोजेको र पर्खेको छु तर कुनै परिणाम आएन। मलाई के गर्ने थाहा छैन। म यसको समाधान गर्न परमेश्वरका वचनहरू भेट्टाउन चाहन्छु, तर ती अति धेरै छ्न्, परमेश्वरका वचनहरूको कुन खण्ड लागू हुन्छ, र यो समस्या समाधान गर्न सक्छ भनी मलाई थाहा छैन।” तब तिनीहरूले के गर्नुपर्छ? यसको लागि न्यूनतम मापदण्ड छ: जब तँमाथि केही आइपर्छ र तँलाई के गर्ने भनी थाहा हुँदैन, तैँले गर्नुपर्ने सबैभन्दा आधारभूत कुरा आफ्नो विवेकलाई पछ्याउनु हो; यो एक जीवन जोगाउने कुरा हो, यो एक आधार रेखा हो जुन सबै भन्दा माथि राखेर पालना गरिनुपर्छ, र यो अभ्यास को एक सिद्धान्त पनि हो। त्यसोभए हरेक व्यक्तिमा विवेकले कत्तिको प्रभुत्व राख्छ? जब व्यक्तिले सत्यता बुझ्दैन, उसको विवेकले कति ठूलो भूमिका खेल्‍न सक्छ त्यो कुरा उसको मानवत्व कस्तो छ भन्ने कुरामा निर्भर हुन्छ। यदि यस व्यक्तिले सत्यता बुझ्दैन र आफ्‍नो विवेकअनुसार काम गर्दैन भने, र यदि तैँले उसको कार्यहरूको कुनै पनि पक्षले परमेश्‍वरका अभिप्रायहरूलाई ध्यान दिएको वा उसमा परमेश्‍वरको डर मान्ने कुनै हृदय भएको देख्न सक्दैनस् भने—यदि यीमध्ये केही पनि देख्दैनस् भने, के यो व्यक्तिलाई विवेक र मानवत्व भएको व्यक्तिको रूपमा गन्ती गर्न सकिन्छ? (सकिँदैन।) यो कस्तो प्रकारको व्यक्ति हो? यस प्रकारको व्यक्तिलाई नै मानवत्वहीन व्यक्तिको रूपमा पारिभाषित गरिन्छ। उसले न त समझको आधारमा न त विवेकको आधारमा, मानवीय आचरणको आधार-रेखा नाघेर काम गर्छ। कतिपय मानिसहरूले धेरै सत्यता बुझ्दैनन्। तिनीहरूले आफूले गर्ने कुनै पनि कामका सिद्धान्तहरू बुझ्दैनन्, र समस्याहरू सामना गर्दा तिनलाई उचित रूपमा कसरी सम्हाल्ने भनेर तिनीहरूलाई थाहा हुँदैन। उसले यो परिस्थितिमा कसरी अभ्यास गर्नुपर्छ? न्यूनतम मापदण्ड भनेको विवेकअनुसार काम गर्नु हो—आधाररेखा यही हो। तैँले विवेकअनुसार कसरी काम गर्नुपर्छ? इमानदारीसाथ काम गर्नुपर्छ, र तँ परमेश्‍वरको दया, परमेश्‍वरले दिनुभएको यो जीवन, र परमेश्‍वरप्रदत्त यो मुक्ति पाउने अवसरको योग्य हुनुपर्छ। के त्यो तेरो विवेकको प्रभाव हो? तैँले यो न्यूनतम मापदण्ड पूरा गरेपछि, तैँले सुरक्षा प्राप्त गरेको हुनेछस् र तैँले गम्भीर गल्तीहरू गर्नेछैनस्; तैँले परमेश्‍वरको अवज्ञा गर्ने कुराहरू सहजै गर्नेछैनस् वा आफ्‍नो जिम्‍मेवारीहरूबाट तँ पछि हट्नेछैनस्, न त तैँले त्यसरी झारा टार्ने तरिकाले काम गर्ने नै सम्भावना हुन्छ। तैँले आफ्‍नो पद, ख्याति, नाफा, र भविष्यको लागि षड्यन्त्र गर्ने सम्‍भावना पनि हुनेछैन। विवेकले खेल्‍ने भूमिका यही हो। विवेक र तर्कशक्ति दुवै व्यक्तिको मानवत्वका तत्वहरू हुनुपर्छ। यी सबैभन्दा आधारभूत र सबैभन्दा महत्त्वपूर्ण, दुवै हुन्। अन्तस्करणको कमी भएको र सामान्य मानवजातिको विवेक नभएको व्यक्ति कस्तो प्रकारको मानिस हो? सामान्य रूपमा भन्नुपर्दा, ऊ मानवत्वको कमी भएको, अत्यन्तै कमजोर मानावत्व भएको एक व्यक्ति हो। यसलाई अलि विस्तारमा हेर्दा, यस व्यक्तिले पतित मानवत्वका के-कस्ता प्रकटीकरणहरू प्रदर्शन गर्छ? त्यस्ता मानिसहरूमा के-कस्ता विशेषताहरू हुन्छन् र तिनीहरूले के-कस्ता खास प्रकटीकरणहरू देखाउँछन् भनेर विश्‍लेषण गरी हेर्। (तिनीहरू स्वार्थी र तुच्छ हुन्छन्।) स्वार्थी र तुच्छ मानिसहरू आफ्ना कार्यहरूमा लापरवाह हुन्छन् र तिनीहरूसँग व्यक्तिगत रूपमा कुनै सरोकार नभएका कुराहरूबाट अलग्गै बस्छन्। तिनीहरूले परमेश्‍वरको भवनको हितको विचार गर्दैनन्, न त तिनीहरूले परमेश्‍वरका इच्छाको बारेमा वास्ता नै राख्छन्। तिनीहरूले आफ्ना कर्तव्यहरू पूरा गर्ने कुनै पनि भार बोक्ने वा परमेश्‍वरको गवाही दिने गर्दैनन् र तिनीहरूमा जिम्मेवारीको कुनै बोध हुँदैन। तिनीहरूले जब केही गर्छन् तब के सोच्छन्? तिनीहरूको पहिलो विचार यस्तो हुन्छ, “यदि मैले यो गरें भने के परमेश्‍वरले थाहा पाउनुहुनेछ? के यसलाई अरू मानिसहरूले देख्न सक्नेछन्? यदि अरू मानिसहरूले मैले गरेको सारा कोसिस र परिश्रमी रूपमा काम गरेको देख्दैनन्, र यदि परमेश्‍वरले यो पनि देख्नुहुन्न भने, मैले त्यस्तो कोसिस गर्दा वा त्यसका लागि कष्ट भोग्दा कुनै फाइदा हुँदैन।” के यो हदैसम्मको स्वार्थीपन होइन र? यो अत्यन्तै नीच शैलीको आशाय पनि हो। जब तिनीहरूले यसरी सोच्छन् र काम गर्छन्, के तिनीहरूको विवेकले कुनै भूमिका खेलिरहेको हुन्छ? के यसमा तिनीहरूको विवेकले घोच्छ? घोच्दैन, तिनीहरूको विवेकलै कुनै भूमिका खेलिरहेको हुँदैन, र यसले घोच्दैन। आफूले जुनसुकै कर्तव्य निर्वाह गरिरहेको भए पनि, कतिपय मानिसहरूले कुनै जिम्मेवारी लिँदैनन्। तिनीहरूले आफूले पत्ता लगाएका समस्याहरूबारे आफ्ना वरिष्ठहरूलाई तुरुन्तै रिपोर्ट पनि गर्दैनन्। तिनीहरू मानिसहरूले अवरोध र बाधा पुऱ्याइरहेको देख्दा, आँखा चिम्लन्छन्। दुष्ट मानिसहरूले दुष्कर्म गरिरहेको देख्दा, तिनीहरू उनीहरूलाई रोक्‍ने प्रयास गर्दैनन्। तिनीहरू परमेश्‍वरको घरका हितहरूको सुरक्षा गर्दैनन्, न त आफ्नो कर्तव्य र जिम्मेवारी के हुन् भनेर ख्याल नै गर्छन्। यस्ता मानिसहरूले आफ्ना कर्तव्य निर्वाह गर्दा कुनै वास्तविक कार्य गर्दैनन्; तिनीहरू आरामको लालसा गर्ने मानिसलाई खुसी पार्दै हिँड्नेहरू हुन्; तिनीहरू आफ्नै रवाफ, इज्‍जत, हैसियत र हितका लागि मात्र बोल्छन् र काम गर्छन्, अनि आफूलाई फाइदा हुने कुराहरूमा मात्र आफ्नो समय र प्रयास समर्पण गर्न इच्छुक हुन्छन् त्यस्तो किसिमको कुनै व्यक्तिका कार्यहरू र उद्देश्यहरू सबैका लागि स्पष्ट हुन्छन्: जब मुख देखाउने वा केही आशिष पाउने अवसर हुन्छ तब तिनीहरू देखा परिहाल्छन्। तर जब मुख देखाउने पाउने कुनै अवसर हुँदैन, वा जब पीडा भोग्ने समय हुन्छ, तब कछुवाले टाउको लुकाए जस्तै तिनीहरू दृश्यबाट हराउँछन्। के यस प्रकारको मानिसमा विवेक र तर्कशक्ति हुन्छ? (हुँदैन।) के यस्तो व्यवहार विवेकहीन र समझहीन व्यक्तिले स्व-निन्दा महसुस गर्छ? यस्ता मानिसमा स्व-निन्दाको कुनै पनि समझ हुँदैन। यस प्रकारको व्यक्तिको विवेकको कुनै काम हुँदैन। उसले कहिल्यै पनि आफ्नो विवेकबाट स्व-निन्दा महसुस गरेका हुँदैनन्, त्यसो भए, के तिनीहरूले पवित्र आत्माले गर्नुहुने निन्दा वा अनुशासनको महसुस गर्न सक्छन्? अहँ, तिनीहरूले सक्दैनन्।

पवित्र आत्माको काम सैद्धान्तिक छ, र यसका पूर्वशर्तहरू छन्। पवित्र आत्माले सामान्यतया आफ्नो काम कुन किसिमको व्यक्तिमा गर्नुहुन्छ? पवित्र आत्माको काम प्राप्त गर्नको लागि व्यक्तिले के-कस्ता पूर्वशर्तहरू पूरा गर्नुपर्छ? परमेश्वरमा विश्वास गर्नेहरूले पवित्र आत्माको काम प्राप्त गर्नको लागि आफूसँग हुनैपर्ने न्यूनतम कुरा बुझ्नैपर्छ। कम्तीमा, तिनीहरूसँग विवेक र इमानदार हृदय हुनैपर्छ, र तिनीहरूको विवेकमा इमानदारीको तत्व हुनैपर्छ। तेरो हृदय इमानदार हुनैपर्छ र त्यसले परमेश्वरको जाँच स्वीकार गर्नैपर्छ। परमेश्‍वरको जाँचलाई स्वीकार गर्ने साहस नगर्नेहरू इमानदार मानिसहरू होइनन्, र तिनीहरूले परमेश्‍वरमा इमानदारीपूर्वक विश्‍वास गर्दैनन्। मानिसहरू सधैँ के भन्छन् भने परमेश्वरले मानिसहरूको भित्री हृदय जाँच्नुहुन्छ, उहाँ सबै देख्नुहुन्छ र मानिसले बाहिरी कुरा देख्छ, जबकि परमेश्वर हृदय देख्नुहुन्छ, तर किन तिनीहरू परमेश्वरको जाँच स्वीकार गर्न सक्दैनन्? किन तिनीहरू परमेश्वरको वचन सुन्न र उहाँमा समर्पित हुन सक्दैनन्? यसको स्पष्टीकरण हो, मानिसहरूले शब्द र धर्मसिद्धान्तहरू मात्र बुझ्छन्, तर सत्यतालाई प्रेम गर्दैनन्। किन केही मानिसहरू पवित्र आत्माको काम कहिल्यै प्राप्त गर्न सक्षम हुँदैनन्, सधैँ नकारात्मक, निराश स्थितिमा, कुनै आनन्द वा शान्ति बिना हुन्छन्? यदि तैँले तिनीहरूको स्थितिलाई ध्यानपूर्वक जाँचिस् भने, तिनीहरू सामान्यतया विवेकको चेतनारहित, इमानदार हृदयरहित, कमजोर क्षमताका हुन्छन्, र तिनीहरूले सत्यताको लागि प्रयास गर्दैनन्, त्यसैले तिनीहरूको स्थिति विरलै सामान्य हुन्छ। सत्यतालाई प्रेम गर्नेहरू फरक हुन्छन्। तिनीहरूले सँधै सत्यताको लागि प्रयास गर्छन्, जब तिनीहरूले सत्यताका अंशहरू बुझ्छन् तिनीहरूको स्थिति सुधार हुन्छ, र तिनीहरू सत्यताका अंशहरू बुझेर केही वास्तविक समस्याहरू समाधान गर्न सक्षम हुन्छन्, त्यसैले तिनीहरूको स्थिति निरन्तर सुधार हुन्छ र झन्झन् सामान्य बन्दै जान्छ। तिनीहरूलाई जे आइपरे पनि, तिनीहरू विरलै नकारात्मक हुन्छन्, र तिनीहरू परमेश्वरको उपस्थितिमा बाँच्न सक्षम हुन्छन्। जुनसुकै समयावधिमा, तिनीहरूले लाभ र ज्ञान सधैँ हासिल गर्छन्, र आफ्नो कर्तव्य पूरा गर्दा सधैँ उपलब्धिहरू प्राप्त गर्छन्। तिनीहरू सुसमाचार फैलाउँदा मानिसहरूलाई आफ्नो पक्षमा ल्याउन सक्षम छन्, र तिनीहरूको कर्तव्य जेसुकै भए पनि, तिनीहरू यसलाई सैद्धान्तिक तवरले गर्छन्। यी लाभहरू कहाँबाट आउँछन्? यी कुराहरू परमेश्वरका वचनहरू बारम्बार पढेर र अन्तर्दृष्टि, ज्योति, र सत्यताको बुझाइ प्राप्त गरेर हासिल गरिएका परिणामहरू हुन्, पवित्र आत्माको कामद्वारा हासिल गरिएका परिणामहरू हुन्। जब तँसँग इमानदार हृदय, मानवसँग हुनुपर्ने विवेक र समझ हुन्छ, तब मात्र पवित्र आत्माले तँमा आफ्नो काम गर्न सक्नुहुन्छ। के तिमीहरू सबैमा पवित्र आत्माको कामबारे नियमहरूको समझ छ? पवित्र आत्माले कस्तो प्रकारको व्यक्तिमा आफ्नो काम गर्नुहुन्छ? पवित्र आत्माले सामान्यतया इमानदार हृदय हुनेहरूमाथि आफ्नो काम गर्नुहुन्छ। उहाँले कठिनाइहरू भएका र सत्यताको खोजी गर्नेहरूमा काम गर्नुहुन्छ। कुनै मानवता, विवेक वा समझ नभएकाहरूलाई परमेश्वरले स्वीकार गर्नुहुन्न। यदि कोही इमान्दार छ, तर उसको हृदय अस्थायी रूपमा परमेश्वरबाट टाढा जान्छ, ऊ राम्रो बन्ने प्रयास गर्न चाहँदैन, नकारात्मक स्थितिमा अड्किएको छ, न प्रार्थना गर्छ, न यो सबथोक समाधान गर्न सत्यताको खोजी नै गर्छ, अनि सहकार्य गर्न इच्छुक छैन भने—यो अस्थायी अन्धकार, अस्थायी पतनको स्थितिमा, पवित्र आत्माले आफ्नो काम गर्नुहुन्न। आधारभूत रूपमा मानवताको केही चेतना नभएको व्यक्तिको लागि उहाँले यो झन् कति कम गर्नुहुनेछ? उहाँले पक्कै पनि गर्नुहुनेछैन। यस प्रकारको विवेक र समझ नभएको, सत्यतालाई पटक्कै प्रेम नगर्ने व्यक्तिबारे परमेश्वर के गर्नुहुन्छ? उहाँ तिनीहरूलाई स्वीकार गर्नुहुन्न। के यी मानिसहरूका लागि कुनै आशा छ? तिनीहरुको लागि आशाको एउटा त्यान्द्रो छ। तिनीहरूका लागि पार पाउने एक मात्र उपाय भनेको साँच्चै पश्चात्ताप गर्नु, इमानदार मानिसहरू बन्नु हो, र त्यसपछि मात्र तिनीहरूले पवित्र आत्माको काम प्राप्त गर्न सक्छन्। व्यक्ति कसरी इमानदार बन्छ? सबै भन्दा पहिले, तैँले परमेश्वरसामु आफ्नो हृदय खोलेर उहाँबाट सत्यता खोज्नुपर्छ, र जब तैँले सत्यता बुझ्छस् तैँले त्यसलाई अभ्यास गर्न र परमेश्वरका बन्दोबस्तहरूमा आफूलाई समर्पित गर्न सक्नुपर्छ, र यो सब तैँले परमेश्वरलाई आफ्नो हृदय दिनु बराबर हो। तब मात्र तँ परमेश्वरद्वारा स्वीकार गरिन सक्छस्। तैँले पहिला आफ्नो देह त्याग्नै पर्छ, आफ्नो आडम्बर र घमण्ड त्याग्नैपर्छ, आफ्नो हित त्याग्नैपर्छ, शारीरिक र मानसिक रूपले आफ्नो कर्तव्यमा होमिनैपर्छ, समर्पित हृदयले आफ्नो कर्तव्य गर्नुपर्छ, र विश्वास गर्नुपर्छ कि जब सम्म तैँले परमेश्वरलाई सन्तुष्ट पार्छस्, तब सम्म तैँले जे भोगे पनि फरक पर्दैन। यदि तँ कठिनाइहरू सामना गर्छस्, र तैँले परमेश्वरलाई प्रार्थना गर्छस् अनि सत्यता खोज्छस् भने, परमेश्वरले तँलाई कसरी अगुवाइ गर्नुहुन्छ, तेरो हृदयमा शान्ति र खुसी छ कि छैन, तँसँग यो प्रमाण छ कि छैन भन्ने कुरा हेर्। यदि तँ पवित्र आत्माको काम प्राप्त गर्न चाहन्छ्स् भने, पहिला, तैँले साँच्चै पश्चात्ताप गर्नैपर्छ, आफूलाई परमेश्वरमा समर्पण गर्नैपर्छ, उहाँको उपस्थितिमा आफ्नो हृदय खोल्नैपर्छ, र तैँले अति कदर गर्ने प्रतिष्ठा, नाफा र हैसियत जस्ता फोहोरी कुरालाई त्याग्नैपर्छ। यदि तँ यी कुरालाई पछ्याइरहन्छस् तर अझै पनि परमेश्वरबाट ठूलो आशिषहरू माग गर्न चाहन्छस् भने, के उहाँले तँलाई स्वीकार गर्नुहुनेछ? पवित्र आत्माको कामका लागि पूर्वशर्तहरू छन्। परमेश्वर ईर्ष्यालु परमेश्वर हुनुहुन्छ, एक पवित्र परमेश्वर हुनुहुन्छ। यदि मानिसहरू सधैं प्रतिष्ठा, नाफा र हैसियतको पछि लाग्छन् भने, र सुरुदेखि अन्त्यसम्म, तिनीहरूले यी कुराहरू त्याग्न सक्दैनन् भने, यदि तिनीहरूको हृदय परमेश्वरका लागि बन्द छ भने, यदि तिनीहरू उहाँसामु खुल्ने हिम्मत गर्दैनन् भने, यदि तिनीहरूले सधैँ उहाँको काम र निर्देशनलाई अस्वीकार गर्छन् भने, उहाँले केही गर्नुहुन्न। परमेश्वरले तँलाई यो वा त्यो गर्न बाध्य पार्दै, प्रत्येक व्यक्तिमा आफ्नो काम गर्नुपर्दैन। परमेश्वरले तँलाई बाध्य पार्नुहुन्न। दुष्ट आत्माहरूले मात्र मानिसहरूलाई यो वा त्यो गर्न बाध्य पार्छन्, तिनीहरूलाई नियन्त्रण गर्न प्तिनीहरूमाथि प्रभुत्व जमाउँछन्। पवित्र आत्माको काम विशेषरूपले यति कोमल छ कि जब उहाँले तँलाई उत्प्रेरित गर्नुहुन्छ, तैँले यसलाई अनुभूति समेत गर्दैनस्। तैँले आफूले अनजानमै बुझेको र सचेत भएको भन्ठान्नेछस्। यसरी पवित्र आत्माले मानिसहरूलाई उत्प्रेरित गर्नुहुन्छ। त्यसैले यदि कसैले पवित्र आत्माको काम प्राप्त गर्न चाहन्छ भने, तिनीहरूले साँच्चै पश्चात्ताप र सहकार्य गर्नैपर्छ।

तैँले कसरी आफ्नो हृदय परमेश्वरलाई दिने गर्छस्? जब तँमाथि कुराहरू आइपर्छन्, तैँले परमेश्वरसामु तँ आफैमाथि भर नपर्ने घोषणा गर्नुपर्छ। आफ्नो हृदय परमेश्वरलाई दिनु भनेको परमेश्वरलाई तेरो घरको मालिक हुन दिनु हो। यसका साथै, आफूलाई सत्यता अभ्यास गर्नबाट बाधा पुर्‍याउने ख्याति, हैसियत, आडम्बर र घमण्ड जस्ता चीजहरू तैँले त्याग्नै पर्छ, परमेश्वरलाई तेरो अगुवाइ गर्न दिनुपर्छ, तेरो हृदयलाई परमेश्वरमा समर्पित हुन दिनुपर्छ, उहाँलाई तेरो हृदयमा शासन गर्न दिनुपर्छ, र उहाँका वचनहरू अनुसार कार्य गर्नुपर्छ। जब तँ देहले आनन्द लिने कुराहरू त्याग्न सक्षम हुन्छस् र जब परमेश्वरले तैँले अहिले बोझहरू बिलकुलै बोकिरहेको छैनस् बरु उहाँसामु समर्पित हृदयका साथ् आउँछस्, उहाँका वचनहरू सुन्न इच्छुक छस् र उहाँका प्रबन्धहरू र योजनाहरूमा समर्पित छस्, उहाँलाई कार्य गर्न दिन्छस्, उहाँलाई अगुवाइ गर्न दिन्छस् भनी देख्नुहुन्छ—जब परमेश्वरले तँ यसरी इमानदार भएको देख्नुहुन्छ, तब पवित्र आत्माले आफ्नो काम गर्नुहुनेछ। पहिला तैँले साँच्चै पश्चात्ताप गर्नैपर्छ, आफ्नो हृदय परमेश्वरतर्फ फर्काउनुपर्छ, उहाँको इच्छालाई विचार गर्नुपर्छ, र सत्यताको लागि प्रयास गर्नुपर्छ। तँ नकारात्मक वा अल्छी हुन मिल्दैन, झन् जिद्दी हुन त मिल्दै मिल्दैन। यदि तँ सधैं जिम्मेवार हुन चाहन्छस्, आफ्नो घरको मालिक बन्न चाहन्छस्, र आफ्नो प्राथमिकता अनुसार कार्य गर्न चाहन्छस् भने, यो कस्तो प्रकारको मनोवृत्ति हो? यो कस्तो प्रकारको स्थिति हो? यो विद्रोह र प्रतिरोध हो। के तँलाई लाग्छ कि परमेश्वरले तँलाई मुक्ति दिनैपर्छ, उहाँ तँ बिना रहनै सक्नुहुन्न? कुरा यही नै हो? आखिरी दिनहरूमा परमेश्वरको काम किन अन्यजातिहरूतिर सरेको छ? उहाँले इस्राएलमा किन काम गर्नुहुन्न? उहाँले धार्मिक संसारमा किन काम गर्नुहुन्न? तिनीहरू परमेश्वरप्रति निकै विद्रोही र प्रतिरोधी भएका कारण उहाँले यो काम अन्यजातिहरूमा सार्नुभएको हो। यो मामिलालाई परमेश्वरले कसरी हेर्नुहुन्छ? परमेश्वरले सत्यतालाई स्वीकार गर्नेहरूलाई मुक्ति दिनुहुन्छ। तिनीहरू धर्म भित्रैबाट परिवर्तन भएका हुन कि तिनीहरू यो काम स्वीकार गर्ने अविश्वासीहरू हुन् भन्ने कुराले फरक पार्दैन—सत्यतालाई स्वीकार गर्नेहरूप्रति परमेश्वर अनुग्रही हुनुहुन्छ र तिनीहरूलाई उहाँले मुक्ति दिनुहुन्छ। के तिमीहरू सबै यी मामिलामा स्पष्ट छौ? परमेश्‍वरले गर्नुहुने हरेक काम सबैभन्दा अर्थपूर्ण हुन्छ, र त्यसभित्रै परमेश्‍वरको स्वभाव र बुद्धि हुन्छ। निस्सन्देह, मानिसहरूले परमेश्वरको इच्छा बुझ्दा वा उहाँका बन्दोबस्तहरूमा समर्पित हुँदा त्यसमा घमण्ड गर्नुपर्ने केही कुरा छैन। तैँले आफू चलाक छु, वा सत्यतालाई प्रेम गर्छु, वा अरू मानिसहरू भन्दा धेरै बलियो छु भनेर नसोच्। तँ एउटा मामिलामा चलाक छस् भन्दैमा अर्को मामिलामा पनि चलाक नै हुनेछस् भन्ने हुँदैन, त्यसैले तैँले प्राय: प्रार्थना गर्नुपर्छ र सबै कुरामा सत्यताको खोजी गर्नुपर्छ। तैँले आफ्ना सबै कार्यहरू जाँचेर आफूमा परमेश्वरको डर मान्ने हृदय छ कि छैन, ती कार्य सत्यताअनुरूप छन् कि छैनन्, र ती परमेश्वरको इच्छालाई सन्तुष्ट पार्न सक्षम छन् कि छैनन् भन्ने कुराहरू हेर्नुपर्छ।

तेरो मानवता स्वीकार्य मापदण्डअनुरूप होस् या नहोस्, वा त्यो सामान्य विवेक र समझको मापदण्डअनुरूप होस् या नहोस्, परमेश्वर केवल ती मानिसहरूसँग प्रसन्न हुनुहुन्छ जो सत्यता पछ्याउँछन्। सत्यताको खोजी र जीवन प्रवेश अनन्त छ। यदि कसैसँग केवल विवेक छ, र ऊ आफ्नो विवेक अनुसार काम गर्छ भने, यो सिद्धान्त सत्यताको मापदण्डअनुरूप हुँदैन। तिनीहरूले सत्यताको लागि प्रयास गर्न, परमेश्वरको आवश्यकता अनुसार व्यवहार गर्न, र उहाँको आवश्यकता अनुसार आफ्नो कर्तव्य राम्रोसँग गर्नको लागि मूल्य पनि तिर्नैपर्छ। यसरी पछ्याएर मात्र तिनीहरूले जीवन प्रवेश प्राप्त गर्न, सत्यता बुझ्न र प्राप्त गर्न सक्छन्, र परमेश्वरको इच्छा पूरा गर्न सक्छन्। केही मानवता, विवेक र समझ भएका मानिसहरू हुन्छन् जो यस्तो सोच्छन्: “मैले आफ्नो विवेकअनुसार आफ्नो कर्तव्य गर्नु परमेश्वरको अनुमोदनयोग्य हुनेछ।” के यो सही हो? के विवेकको मापदण्डले सत्यतालाई प्रतिस्थापन गर्न सक्छ? के तँ आफ्नो विवेक अनुसार कार्य गरेर परमेश्वरप्रति समर्पित हुन सक्छस्? के तँ परमेश्वरको इच्छा गर्न सक्छस्? के तँ शैतानलाई घृणा गरेर त्याग्न सक्छस्? के तँ साँच्चै परमेश्वरलाई प्रेम गर्न सक्छस्? के तँ शैतानलाई लज्जित पार्न सक्छस्? के आफ्नो विवेक अनुसार कार्य गर्नु साँचो गवाही हो? यी मध्ये कुनै पनि हासिल गर्न सकिँदैन। विवेकको मापदण्डमा के-के पर्छन्? विवेक भनेको हृदयमा भएको भावना हो, हृदयको मूल्याङ्कन् हो, र यसले सामान्य मानवताका प्राथमिकताहरूको प्रतिनिधित्व गर्दछ। धेरैजसो, कानूनका धेरै लेखहरू र नैतिकताका धारणाहरू विवेकका अनुभूतिहरूमा आधारित हुन्छन्, र यसरी विवेकका अनुभूतिहरूले सजिलैसँग कानूनका लेखहरू र नैतिकताका धारणाहरूलाई मापदण्डको रूपमा प्रयोग गर्छन्। त्यसैले, विवेकका अनुभूतीहरूले धेरै हदसम्म सत्यताको मापदण्ड पूरा गर्दैनन्, र ती भावनात्मक अवरोधहरूको अधीनमा हुन्छन्, वा ती राम्रा सुनिने शब्दहरूद्वारा छलिएका र बहकाइएका हुन्छन्, जसले धेरै त्रुटिहरू उत्पन्न गराउँछ। यदि मानिसहरूले सत्यता बुझ्दैनन् भने, तिनीहरू शैतानको छलमा पर्छन्, र तिनीहरूले शैतानलाई तिनीहरूको फाइदा उठाउन दिन्छन्। त्यसैले, आफ्नो विवेक अनुसार कार्य गर्नुले परमेश्वरका आवश्यकताहरू पूरा गर्दैनन्। तैँले सत्यतातर्फ कोसिस पनि गर्नैपर्छ। जब तैँले सत्यता बुझ्छस् र सिद्धान्त अनुसार आफ्नो कर्तव्य गर्छस्, तब मात्र तैँले परमेश्वरका आवश्यकताहरू पूरा गर्न सक्छस्। सत्यताको मापदण्ड विवेकको मापदण्ड भन्दा धेरै माथि हुन्छ। यदि तैँले आफ्नो विवेक अनुसार आफ्नो कर्तव्य मात्र गर्छस् भने, के तैँले परमेश्वरको स्विकृती पाउन सक्छस्? सक्दैनस्। विवेकले सत्यतालाई प्रतिस्थापन गर्न नसक्ने, र परमेश्वरका आवश्यकताहरूलाई प्रतिस्थापन गर्न झनै नसक्ने हुनाले, तँ आफ्नो विवेक अनुसार आफ्नो कर्तव्य गरेर सन्तुष्ट हुन सक्दैनस्। यति गरेर तैँले परमेश्वरको स्विकृति कमाउन सक्दैनस्।

तैँले सत्यता पछ्याउन कुन सत्यताको कमीले तँलाई पूर्णतया परमेश्वरमा समर्पित हुन, उहाँको डर मान्न र दुष्टताबाट टाढा रहन अनि आफ्नो कर्तव्य वफादारीपूर्वक निर्वाह गर्न रोकिरहेको छ भनी हेर्न आफूलाई सबै कुरामा जाँच्नैपर्छ। त्यसपछि तैँले आफूमा कमी भएका ती सत्यताहरूले आफूलाई तुरुन्तै सुसज्जित पार्नैपर्छ, जसले गर्दा तैँले स्वीकार्य मापनअनुसार व्यवहार मात्र गर्नेछैनस्, तर स्वीकार्य मापनअनुसार आफ्नो कर्तव्य पनि निर्वाह गर्नेछस्। केही मानिसहरू अरूलाई खुसी पार्ने खालका हुन्छन्, जसले अरूले नराम्रो काम गरेको देख्दा तिनीहरूको रिपोर्ट वा खुलासा गर्दैनन्। तिनीहरू अरूसँग मिलिहाल्छन् र सजिलै ढलपल हुन्छन्। तिनीहरू मण्डलीको काममा बाधा पुऱ्याउने, कसैलाई नचिढ्याउने, र जहिलेपनि सम्झौता गर्ने झूटा अगुवाहरू र ख्रीष्ट विरोधीहरूमा समर्पित हुन्छन्, र दायाँ-बायाँ कतै ढल्कँदैनन्। यसो हेर्दा, तिनीहरूसँग मानवता छ जस्तो देखिन्छ—तिनीहरू हद नाघ्दैनन्, र तिनीहरूसँग थोरै विवेक र समझ हुन्छ—तर अधिकांश समय, तिनीहरू चुपचाप बस्छन् र आफ्ना विचारहरू व्यक्त गर्दैनन्। त्यस्ता मानिसहरूबारे तँ के सोच्छस्? के तिनीहरू चिप्ले र छली छैनन्? छली मानिसहरू यस्तै हुन्छन्। जब केही आइपर्छ, तिनीहरू बोल्न वा हल्का रूपमा कुनै विचार व्यक्त नगर्लान्, बरु सधैँ मौन रहन्छन्। यसको मतलब तिनीहरू व्यावहारिक छन् भन्ने होइन; यसको विपरीत, यसले के देखाउँछ भने तिनीहरूले राम्ररी भेष बदलेका छन्, तिनीहरूले कुरा लुकाएका छन्, तिनीहरू साह्रै चतुर छन्। यदि तँ अरू कसैसामु खुलस्त हुँदैनस् भने, के तँ परमेश्वरसामु खुलस्त हुन सक्छस्? अनि यदि तँ सच्चा छैनस्, परमेश्वरसित समेत सच्चा छैनस्, र उहाँसामु खुलस्त हुन सक्दैनस् भने, के तँ उहाँलाई आफ्नो हृदय सुम्पन सक्छस्? पक्कै सक्दैनस्। तँ परमेश्वरसँग एकै हृदयको हुन सक्दैनस्, बरु तैँले आफ्नो हृदय उहाँको हृदयबाट अलग राख्दै छस्! अरूसँग सङ्गति गर्दा के तिमीहरूले खुलस्त भई हृदयमा भएको कुरा बताउन सक्छौ? यदि कसैले आफ्‍नो हृदयमा भएको कुरा सधैँ साँचो रूपमा बताउँछ भने, यदि ऊ इमानदार भई, साधारण रूपमा बोल्छ, इमानदार छ भने, र आफ्‍नो कर्तव्य निर्वाह गर्दा कदापि लापरवाही हुने वा झारा टार्ने गर्दैन भने, र यदि उसले आफूले बुझेको सत्यता अभ्यास गर्न सक्छ भने, यस व्यक्तिले सत्यता प्राप्त गर्ने आशा हुन्छ। यदि कुनै व्यक्तिले उसलाई कसैले पनि स्पष्ट रूपमा नदेखोस् भनेर सधैँ आफूलाई ढाकछोप गर्छ र हृदयको कुरा लुकाउँछ, र अरूलाई छल गर्न झूटो छवि प्रकट गर्छ भने, ऊ ठूलो खतरामा हुन्छ, ऊ ठूलो समस्यामा हुन्छ, र उसले सत्यता प्राप्त गर्न अत्यन्तै गाह्रो हुन्छ। व्यक्तिको दैनिक जीवन र उसको बोलीवचन र व्यवहारबाट उसको सम्‍भावना के छ भन्‍ने कुरा स्पष्ट देख्‍न सकिन्छ। यदि यो व्यक्तिले सधैँ बहाना बनाइरहेको, सधैँ फाइँफुट्टी लगाइरहेको हुन्छ भने, ऊ सत्यतालाई स्वीकार गर्ने व्यक्ति होइन, र ढिलोचाँडो उसलाई खुलासा गरी निष्कासित गरिनेछ। तिमीहरू सबै जना कुन मार्गमा हिँड्दै छौ? इमानदार व्यक्तिको मार्गमा हिँड्नु कहिल्यै गलत हुँदैन! केही मानिसहरूले यसो भन्लान्: “जब तँ ब्रदर-सिस्टरहरूसँग सत्यताबारे सङ्गति गर्छस्, तब तँ किन तिनीहरूलाई आफ्नो हृदयका विचारहरू बताउँछस्? के त्यो मुर्खता होइन र?” वा, “के तैँले दुष्ट मानिसहरू र अविश्वासीहरूको खुलासा गरेर मानिसहरूलाई चिढ्याउँदै छैनस्? परमेश्वरमा विश्वास गर्नेहरू यति मूर्ख हुन सक्दैनन्!” यी वचनहरू सुनेपछि तँलाई कस्तो महसुस हुन्छ? तैँले यसो भन्नुपर्छ: “इमानदार व्यक्ति बन्नु, सत्य बोल्नु, र सिद्धान्तहरू पालना गर्नु अक्कली हुनु हो, मूर्ख हुनु हुँदै होइन। परमेश्वरसित जोडिन आउनेहरूले अभ्यास गर्नुपर्ने सत्यता यही हो। परमेश्‍वरका विश्‍वासीहरूले सबै कुरामा परमेश्‍वरप्रति समर्पित हुनैपर्छ र उहाँलाई सन्तुष्ट पार्नैपर्छ। सत्यताबारे सङ्गति गर्नु र आफ्नो हृदय खोल्नु सही कुरा हो। सत्यताबारे सङ्गति गर्दा, तैँले आफ्नो वास्तविक स्थितिबारे बताउनैपर्छ। त्यो अरूका लागि उत्थानदायी र तेरो लागि लाभदायक हुनेछ। दुष्ट मानिसहरू र अविश्वासीहरूको खुलासा गर्नु परमेश्वरका चुनिएका मानिसहरूको जिम्मेवारी हो। अरूलाई चिढ्याउन डराएमा के तँ आफ्नो कर्तव्य राम्रोसँग निर्वाह गर्न सक्छस्? परमेश्वरका चुनिएका मानिसहरूले सत्यता सिद्धान्त पालना गर्नुपर्छ, दुष्ट मानिसहरूको खुलासा गर्नुपर्छ, र गैरविश्वासीहरूको खुलासा गर्नुपर्छ। इमानदार व्यक्ति हुनु भनेको सत्यता अभ्यास गर्नु र सिद्धान्तहरू पालना गर्नु हो। सत्यता अभ्यास नगर्नेहरू र सिद्धान्तहरू नमान्नेहरू इमानदार मानिस होइनन्।” तँलाई यो खण्डन कस्तो लाग्छ? अरू मानिसले जे सोचे पनि, परमेश्वरमा विश्वास गर्नेहरूले इमानदार व्यक्तिबाट वा सत्यता पछ्याउने मार्गबाट परिवर्तन हुन मिल्दैन। तिनीहरू झूटा अगुवाहरू, ख्रीष्टविरोधीहरू, वा गैरविश्वासीहरूद्वारा प्रभावित हुन वा बाँधिन मिल्दैन। हर समय, तिनीहरूले परमेश्वरलाई पछ्याउनैपर्छ र उहाँका वचनहरू सुनैपर्छ, र परमेश्वरको मापदण्डअनुसार इमानदार व्यक्ति बन्नैपर्छ। यो सही हो। इमानदार व्यक्ति बन्न कसरी अभ्यास गर्नुपर्छ? तिनीहरूले कुन मामिलामा आफूले अझै पनि आफ्नो झूट, धोखाधडी, र छली स्वभाव प्रकट गर्न सक्छन् भनी हेर्न तिनीहरूले प्रायः आत्मचिन्तन गर्नैपर्छ। तिनीहरूले आफूलाई, आफ्नो झूटो अभिप्रायलाई, अनि छली र भ्रष्ट स्वभावलाई चिनेर मात्र तिनीहरू आफ्नो देहसुख त्यागेर बिस्तारै इमानदार व्यक्ति बन्न सक्छन्। कहिल्यै हृदय खुलस्त नबनाउने, कुरा ढाकछोप गर्ने र लुकाउन खोज्ने, सम्माननीय भएको ढोंग गर्ने, अरूले आफ्नो बारेमा उच्च सोचून् भनी चाहने, अरूलाई आफ्नो सर्वस्व मापन गर्न नदिने र अरूले आफ्‍नो आदर गरून् भनी चाहने मानिसहरू—के यी मानिसहरू मूर्ख हुँदैनन् र? यी मानिसहरू सबैभन्दा मूर्ख हुन्छन्! किनभने व्यक्तिको वास्तविकता ढिलोचाँडो आफै प्रकट हुनेछ। यस्तो प्रकारको व्यवहार साथ तिनीहरू कुन मार्गमा हिँड्छन्? यो फरिसीहरूको मार्ग हो। के कपटीहरू खतरामा हुँदैनन् र? यिनीहरू परमेश्‍वरले सबैभन्दा बढी घृणा गर्नुहुने मानिसहरू हुन्, त्यसैले तिमीहरू के सोच्छौ, के तिनीहरू खतरामा छन् कि छैनन्? जो फरिसीहरू हुन् तिनीहरू सबै विनाशको बाटोमा हिँड्छन्!

जब पवित्र आत्माले तँलाई तैँले केही बुझ्न सक् भनी अन्तर्दृष्टि दिन काम गर्नुहुन्छ, तब यो कहिलेकाहीँ यो अत्यन्तै चाँडो हुन्छ, जबकि अन्य समयमा पवित्र आत्माले तँलाई त्यो बिस्तारै बुझ्ने तुल्याउनुअघि केही समय कुनै अनुभव भोग्न लगाउनुहुन्छ। तैँले यो कुरा अनुभव गर्न केही गर्नुपर्दैन वा तँलाई शब्द र धर्मसिद्धान बुझ्न दिएपछि उहाँको काम समाप्त हुन्छ भन्ने होइन। पवित्र आत्माले कुन सिद्धान्तहरूअनुसार काम गर्नुहुन्छ? पवित्र आत्माले तेरो वातावरण र मानिसहरू, घटना र वस्तुहरू प्रबन्ध गरेर तँलाई तीद्वारा परिपक्व हुने र ती अनुभव गर्ने क्रममा बिस्तारै सत्यता बुझ्ने तुल्याउन काम गर्नुहुन्छ। जब उहाँले तँलाई प्रेरणा वा अन्तर्दृष्टि दिन केही सरल वचनहरू दिनुहुन्छ, वा तँलाई थोरै ज्योति प्रदान गर्नुहुन्छ, तब उहाँको काम समाप्त हुँदैन। बरु, उहाँले तँलाई पाठ सिक्न, अनि हरेक मामिला, विभिन्न वातावरण, र विभिन्न मानिस, घटना र वस्तुहरू अनुभव गरेर बिस्तारै बढ्न दिनुहुन्छ, ताकि तैँले सत्यतालाई क्रमिक रूपमा बुझ्न र वास्तविकताभित्र प्रवेश गर्न सक्। त्यसकारण, पवित्र आत्मा एकदमै प्राकृतिक सिद्धान्तअनुसार काम गर्नुहुन्छ; उहाँले कुनै बाध्यता पटक्कै प्रयोग नगरी पूर्णतया मानव विकासको प्राकृतिक ढाँचाअनुरूप काम गर्नुहुन्छ। पवित्र आत्माको कामको सिद्धान्त र दायराअनुसार, यदि कुनै व्यक्तिसँग आफूमा हुनुपर्ने मानव समझ र विवेक अलिकति पनि छैन भने, के उसले पवित्र आत्माको काम प्राप्त गर्न सक्छ? के उसले परमेश्वरको मार्गदर्शन र अन्तर्दृष्टि प्राप्त गर्न सक्छ? सक्दै सक्दैन। मैले यसो भन्नुको अर्थ के हो? मानिसहरू सधैँ आफूले सत्यता पछ्याउँछन्, आफूले सत्यतालाई अझ राम्ररी बुझ्नैपर्छ भनी भन्छन्, तर तिनीहरूले केही कुरा बेवास्ता गरेका छन्—तिनीहरू परमेश्वरप्रति पूर्ण रूपले समर्पित हुनैपर्छ। तिनीहरू सोच्छन्: “मेरो मानवता जेजस्तो भए पनि, ममा विवेक भए पनि वा नभए पनि, मैले आफ्नो हृदय परमेश्वरलाई समर्पण गरेको भए पनि वा नगरेको भए पनि, म बस सत्यतालाई अझ बढी खोजी गर्नेछु, प्रवचनहरू अझ धेरै सुन्नेछु, अझ धेरै परमेश्वरका वचनहरू पढ्नेछु, र सत्यताबारे बारम्बार सङ्गति गर्नेछु। त्यसपछि म आफ्नो कर्तव्य पूरा गर्दा अझ प्रयास गर्नेछु र अझ कष्ट भोग्नेछु, र सबै ठिकै हुनेछ।” तर त्यस्तो व्यक्तिलाई सबैभन्दा आधारभूत कुराहरू नै थाहा हुँदैन। यदि कुनै व्यक्तिले सत्यता बुझ्न र प्राप्त गर्न चाहन्छ भने उसँग कम्तीमा हुनुपर्ने कुरा के हो भन्न तिमीहरूले बुझ्यौ? (विवेक र समझ।) सरल भाषामा भन्नुपर्दा, कम्तीमा पनि व्यक्तिमा इमानदार हृदय हुनैपर्छ। इमानदार हृदय हुनेहरूले मात्र सत्यता स्विकार्न, परमेश्वरका योजनाहरूमा समर्पित हुन र परमेश्वरका मापदण्डहरूअनुसार आफ्नो कर्तव्य पूरा गर्न सक्छन्। यदि तँमा इमानदार हृदय छैन भने, तैँले परमेश्वरका मापदण्डहरू पूरा गर्न सक्दैनस्, न त सृष्टि गरिएका प्राणीको कर्तव्य नै राम्ररी निभाउन सक्छस्। इमानदार हृदय नहुनुको अर्थ के हो? यसको अर्थ हो, तँमा मानवता छैन—तँ दियाबलस होस्। इमानदार हृदय छ भनेर कुन कुराहरूले देखाउँछन्? कम्तीमा, व्यक्तिमा राम्रो मानवता हुनैपर्छ। जब व्यक्तिमा असल मानवत्व, साँचो हृदय, विवेक, र तर्क-शक्ति हुन्छ, यी देख्‍न वा छुन नसकिने खोक्रा वा अस्पष्ट कुरा होइनन्, बरु तिनीहरू त दैनिक जीवनमा जहाँसुकै पत्ता पाउन सकिने कुराहरू हुन्; ती सबै वास्तविकताका कुराहरू हुन्। मानौँ कुनै व्यक्ति महान् र सिद्ध छ: के तैँले देख्न सक्ने केही कुरा छ? तैँले सिद्ध वा महान्‌ हुनु भनेको के हो त्यस कुरालाई देख्‍न, छुन, वा कल्‍पना गर्न समेत सक्दैनस्। तर तैँले कुनै व्यक्ति स्वार्थी छ भनेर भन्छस् भने, के तैँले त्यो व्यक्तिको व्यवहारलाई देख्‍न सक्छस्—र के त्यो व्यक्ति उक्त व्याख्यासँग मिल्छ? यदि कुनै व्यक्ति साँचो हृदयसहितको इमानदार व्यक्ति हो भने, के तैँले यो बानीबेहोरालाई देख्‍न सक्छस्? यदि कुनै व्यक्ति छली, कुटिल, र नीच छ भनेर भनिन्छ भने, के तैँले ती कुराहरूलाई देख्‍न सक्छस्? तैँले आफ्‍नो आँखा बन्द गरिस् भने पनि, त्यो व्यक्तिको मानवत्व सामान्य छ कि घृणित छ भन्‍ने कुरालाई उसले के भन्छ र कसरी व्यवहार गर्छ त्यस कुराद्वारा बोध गर्न सक्छस्। त्यसकारण, “असल वा खराब मानवत्व” रित्तो वाक्यांश होइन। उदाहरणको लागि, स्वार्थ र नीचता, कुटिलपन र छल, वा अहङ्कार र आत्म-धार्मिकता सबै तैँले कुनै व्यक्तिको सम्पर्कमा आएपछि जीवनमा बुझ्‍न सक्‍ने कुराहरू हुन्; यी मानवत्वका नकारात्मक तत्वहरू हुन्। तसर्थ, मानिसहरूमा हुनुपर्ने मानवत्वका सकारात्मक तत्वहरूलाई—जस्तै, इमानदारिता र सत्यताप्रतिको प्रेमलाई—के दैनिक जीवनमा बुझ्‍न सकिन्छ? कुनै व्यक्तिमा पवित्र आत्‍माको अन्तर्दृष्टि छ कि छैन; उसले परमेश्‍वरको मार्गदर्शन प्राप्त गर्न सक्छ कि सक्दैन; उसमा पवित्र आत्‍माको काम छ कि छैन—के तैँले यी सबै कुरा देख्‍न सक्छस्? के तैँले ती सबै पत्ता लगाउन सक्छस्? पवित्र आत्माको अन्तर्दृष्टि प्राप्त गर्न, परमेश्‍वरको मार्गदर्शन पाउन, अनि सबै कुरामा सत्यता सिद्धान्तहरूअनुसार काम गर्न व्यक्तिले पूरा गर्नैपर्ने सर्तहरू के-के हुन्? उसमा इमानदार हृदय हुनैपर्छ, उसले सत्यतालाई प्रेम गर्नैपर्छ, सबै कुरामा सत्यता खोजी गर्नैपर्छ, र एकपटक सत्यता बुझेपछि यसलाई अभ्यास गर्न सक्नैपर्छ। यी सर्तहरू पूरा गर्नुको अर्थ पवित्र आत्माको अन्तर्दृष्टि पाउनु, परमेश्‍वरका वचनहरू बुझ्‍न सक्‍नु, र सहजै सत्यता अभ्यास गर्न सक्‍नु हो। यदि कोही इमानदार व्यक्ति होइन र उसले आफ्‍नो हृदयमा सत्यतालाई प्रेम गर्दैन भने, उसले पवित्र आत्माको काम प्राप्त गर्न सङ्घर्ष गर्नेछ, र तैँले तिनीहरूसित सत्यता सङ्गति गरिस् भने पनि, यसबाट केही परिणाम आउने छैन। कुनै व्यक्ति इमानदार हो कि होइन भनेर तँ कसरी भन्‍न सक्छस्? तैँले ऊ झूट बोल्‍ने र छल गर्ने गर्छ कि गर्दैन भनेर मात्रै हेर्नु पटक्कै हुँदैन, बरु सबैभन्दा महत्त्वपूर्ण कुरा, उसले सत्यता स्विकार्न र अभ्यास गर्न सक्छ कि सक्दैन भनेर हेर्नु हो। सबैभन्दा मुख्य कुरा त्यही हो। परमेश्‍वरको घरले सधैँ मानिसहरूलाई हटाउँदै आइरहेको छ, र यस घडी, धेरैलाई पहिले नै हटाइसकिएको छ। ती इमानदार मानिसहरू थिएनन्, तर ती सबै छली मानिसहरू थिए। तिनीहरू अधर्मी कुराहरूलाई प्रेम गर्थे, तिनीहरू सत्यतालाई पटक्‍कै प्रेम गर्दैन थिए। तिनीहरूले परमेश्‍वरमा विश्‍वास गरेको जति नै वर्ष भए पनि, सत्यता बुझ्न वा वास्तविकतामा प्रवेश गर्न सक्दैन थिए। झन् त्यस्ता मानिसहरू साँचो रूपमा परिवर्तन हुन सक्नु त परको कुरा थियो। त्यसकारण, तिनीहरूलाई हटाइनु अपरिहार्य नै थियो। जब तँ कुनै व्यक्तिको सम्पर्कमा आउँछस्, सुरुमा के कुरालाई हेर्छस्? ऊ इमानदार छ कि छैन भनी हेर्न उसका शब्दहरू र वचनहरूलाई हेर्, सत्यतालाई प्रेम गर्छ कि गर्दैन र सत्यतालाई स्वीकार गर्न सक्छ कि सक्दैन भनी हेर्। यी महत्त्वपूर्ण छन्। तैँले ऊ इमानदार छ कि छैन, उसले सत्यतालाई स्वीकार र अभ्यास गर्न सक्छ कि सक्दैन भनेर निर्धारित गर्न सकुन्जेल, मुख्यतः उसको सारलाई देख्‍न सक्छस्। यदि व्यक्तिको मुख मिठो बोलीले भरिएको छ, तर उसले कुनै वास्तविक काम नै गर्दैन भने—जब कुनै वास्तविक काम गर्ने बेला हुन्छ, ऊ आफ्‍नै बारेमा मात्रै सोच्छ र अरूको बारेमा कहिल्यै सोच्दैन भने—यो कस्तो प्रकारको मानवता हो? (स्वार्थी र नीच। उसँग कुनै मानवता नै छैन।) के मानवता नभएको व्यक्तिले सत्यता प्राप्त गर्न सजिलो छ? यो उसको लागि कठिन हुन्छ। आफूले कष्टपूर्ण समयको सामना गर्नुपर्दा वा केही मूल्य चुकाउनुपर्दा, उसले सोच्छ, “तिमीहरू सुरुमा यो सबै कष्ट-भोग र मूल्य चुकाउने काममा अघि बढ, अनि परिणामहरू लगभग हासिल भइसकेपछि, म आइपुग्नेछु।” यो कस्तो प्रकारको मानवता हो? यस्तो बानीबेहोरालाई समग्रमा “मानवता नभएको” भनेर भनिन्छ। हरेकसँग भ्रष्ट स्वभाव हुन्छ, तर कुनै समस्याको सामना गरेपछि, कतिपय मानिसहरूको विवेकले काम गर्छ र तिनीहरूले आत्मतिरस्कारको महसुस गर्छन्, त्यसैले तिनीहरू विवेकअनुसार कार्य गर्न सक्षम हुन्छन्। तिनीहरूले सचेत रूपमा “मैले सत्यताको खोजी गरिरहेको छु र म असल व्यक्ति बन्‍नैपर्छ” नभने पनि, तिनीहरूले विवेकलाई काम गर्न दिएर सुरु गर्छन्, र विवेकमा भर परेर भन्न सक्षम हुन्छन्, “म परमेश्‍वरको अनुग्रह र छनौटको योग्य बन्‍नैपर्छ।” त्यसैले जब तिनीहरूको विवेकको प्रभाव आउँछ, तब के तिनीहरू सत्यता अभ्यास गर्न सक्षम हुन्छन्? हुन्छन् नै भन्ने छैन, तर यदि तिनीहरूमा कम्तिमा यो इच्छा छ भने, उनीहरूलाई सत्यताको अभ्यास गर्न सजिलो हुन्छ, जुन मानिसहरूको लागि सत्यता प्राप्त गर्नको लागि सबैभन्दा आधारभूत जग हो। खतराको सामना गर्दा, केही मानिसहरू लुक्नेबारे मात्र ख्याल गर्छन्। कोही अरूलाई जोगाउँछन् र आफ्नो वास्ता गर्दैनन्। जब उनीहरूलाई केही हुन्छ, केही मानिसहरूले सहन्छन्, कोही लड्छन्। यी मानवत्वमा हुने भिन्नताहरू हुन्। त्यसोभए कुन प्रकारको व्यक्तिले सत्यता प्राप्त गर्ने सम्भावना छ? धेरै मानिसहरूले परमेश्वरको अगाडि दृढ संकल्पहरू गरेका छन्, र आफ्नो सम्पूर्ण जीवन उहाँलाई सुम्पने, उहाँको लागि आफूलाई खर्च गर्ने, र बदलामा केही नखोज्ने कसम खाएका छन्। तर, खराब मानवत्व भएका मानिसहरू सधैँ नाफाको लागि लडिरहेका हुन्छन् कहिल्यै पनि लचिलो वा सहिष्णु हुँदैनन्, र कहिल्यै पनि विवेकअनुसार काम गर्दैनन्। के यस्तो व्यक्तिले सत्यता प्राप्त गर्न सहज हुन्छ? के उसलाई परमेश्‍वरद्वारा सिद्ध पारिन सहज हुन्छ? (हुँदैन।) कस्तो प्रकारको व्यक्तिलाई परमेश्‍वरद्वारा सिद्ध हुन र सत्यता प्राप्त गर्न सहज हुन्छ? (असल मानवत्व भएका मानिसहरूलाई।) असल मानवत्व हुनका लागि एउटा मापदण्ड हुनुपर्छ। यसमा संयमको बाटो अपनाउने, सिद्धान्तहरूलाई नपछ्याउने, कसैलाई चोट नपुऱ्याउन कोसिस गर्ने, जहाँ जाँदा पनि चापलुसी गरेर कृपा पाउने, आफूले भेट्ने सबै जनासँग नरम र चिप्लो कुरा गर्ने, र सबैलाई आफ्नो बारेमा राम्रो कुरा गर्न लगाउने कुरा समावेश हुँदैन। यो मापदण्ड होइन। त्यसो भए, मापदण्ड के हो त? परमेश्‍वर र सत्यताप्रति समर्पित हुन सक्‍नु हो। आफ्नो कर्तव्य अनि हरप्रकारका मानिस, घटना र परिस्थितिलाई सिद्धान्तहरू र जिम्मेवारीबोधको साथ लिनु हो। यो सबैले स्पष्ट देख्‍ने कुरा हो; सबै नै यो कुराबारे हृदयमा स्पष्ट हुन्छन। यसबाहेक, परमेश्‍वरले मानिसहरूको हृदय तलास गर्नुहुन्छ र तिनीहरू प्रत्येकको हर अवस्थाबारे जान्नुहुन्छ; तिनीहरू जोसुकै होऊन्, कसैले पनि परमेश्‍वरलाई मूर्ख बनाउन सक्दैन। कतिपय मानिसहरू आफूसँग असल मानवत्वछ, आफू कहिल्यै अरूको बारेमा नराम्रो बोल्दिनँ, र अरूको हितहरूमा कहिल्यै हानि गर्दिनँ भनेर सधैँभरि घमन्ड गर्छन्, र आफूले अरू मानिसहरूका सम्पत्तिहरूको कहिल्यै लालच नगरेको दाबी गर्छन्। जब हितहरूको विषयमा विवाद हुन्छ, तिनीहरू अरूको फाइदा उठाउनुभन्दा घाटा सहन रुचाउँछन्, र अरू सबैले तिनीहरूलाई असल मानिस ठान्छन्। तापनि, परमेश्‍वरको घरमा आफ्ना कर्तव्यहरू पूरा गर्दा तिनीहरू चलाक र चिप्ला कुरा गर्ने गर्छन्, सधैँ तिनीहरूका आफ्नै लागि योजना बनाउँछन्। तिनीहरूले कहिल्यै पनि परमेश्‍वरको घरको हितको बारेमा सोच्दैनन्, तिनीहरू परमेश्‍वरले जरुरी ठान्नुभएको कुरालाई जरुरी ठान्दैनन् वा परमेश्‍वरले सोच्नु भएजस्तो प्रकारले सोच्दैनन्, र तिनीहरू आफ्ना कर्तव्यहरू पूरा गर्न आफ्ना रुचिहरूलाई पन्साउन सक्दैनन्। तिनीहरू कहिल्यै आफ्नो रुचिहरू त्याग्दैनन्। दुष्कर्मीहरूले दुष्कर्म गरिरहेका देखेर पनि तिनीहरूले तिनीहरूको पर्दाफास गर्दैनन्; तिनीहरूसित कुनै पनि प्रकारका सिद्धान्तहरू हुँदैन। यो कस्तो प्रकारको मानवत्व हो? यो राम्रो मानवत्व होइन। यस्ता व्यक्तिहरूले के भन्छन् त्यसमा ध्यान नदे; तिनीहरूले कसरी जिउँछन्, के प्रकट गर्छन्, र आफ्ना कर्तव्यहरू पूरा गर्दा तिनीहरूको आचरण कस्तो हुन्छ, साथसाथै तिनीहरूको आन्तरिक अवस्था कस्तो छ र तिनीहरूले कुन कुरालाई प्रेम गर्छन् त्यो तैँले हेर्नुपर्छ। यदि आफ्नै ख्याति र सम्पत्तिप्रतिको तिनीहरूको प्रेम परमेश्‍वरप्रतिको बफादारीभन्दा बढी छ भने, यदि आफ्नै ख्याति वा सम्पत्तिप्रतिको तिनीहरूको प्रेम परमेश्‍वरको हितप्रतिभन्दा बढी छ वा यदि आफ्नै ख्याति र सम्पत्तिप्रतिको तिनीहरूको प्रेम तिनीहरूले परमेश्‍वप्रति देखाएको विचारशीलताभन्दा बढी छ भने, के त्यस्ता व्यक्तिहरूमा मानवत्व हुन्छ? तिनीहरू मानवत्व भएका व्यक्ति होइनन्। तिनीहरूको व्यवहारलाई अरूले र परमेश्‍वरले देख्न सक्नुहुन्छ। त्यस्ता व्यक्तिहरूलाई सत्यता प्राप्त गर्न धेरै कठिन हुन्छ।

अहिले, कस्ता प्रकारका मानिसहरू सत्यता प्राप्त गर्न सक्षम हुन्छन् भनेर के तिमीहरू सबैले बुझ्छौ? सबैजना सत्यता पछ्याउन इच्छुक छन्, तिनीहरू सबै परमेश्वरमा विश्वास गर्छन्, भेला हुन्छन् र प्रवचनहरू सुन्छन्, आफ्ना कर्तव्य निर्वाह गर्छन्, र सत्यताबारे सङ्गति गर्छन्, तर किन केही वर्ष पछि, केही मानिसहरू आफ्नो अनुभवात्मक गवाहीहरूको बारेमा बोल्न र परमेश्वरको गवाही दिन सक्षम हुन्छन्, जबकि केही मानिसहरूसँग कुनै पनि अनुभवात्मक गवाही हुँदैन, न त तिनीहरूले कुनै कर्तव्य नै राम्रोसँग गर्न सक्छन्? यसमा फरक के छ? वास्तवमा, यो फरक तिनीहरूको मानवताबीचको भिन्नतामा छ। कसैसँग विवेक र समझ हुन्छ भने कसैसँग हुँदैन; केही मानिसहरूले सत्यतालाई प्रेम गर्छन्, जबकि अरूले गर्दैनन्। त्यसो भए कस्तो प्रकारको व्यक्तिले सत्यतालाई सजिलै प्राप्त गर्न सक्छ? (परमेश्‍वरप्रति सच्‍चा, इमानदार, मानवता भएका र विवेक र समझ भएका मानिसहरूले।) यो एकदमै महत्त्वपूर्ण छ। अब तिमीहरूले त्यो बुझ्ने भएकाले, यस्तो विचार गर्नुपर्छ: के सत्यताको बुझाइ र प्राप्ति मानिसहरूको रूप, क्षमता, शिक्षाको स्तर, तिनीहरूको जन्मको पृष्ठभूमि, उमेर, पारिवारिक वातावरण, प्रतिभा, वा तिनीहरूले निपुणता हासिल गरेको व्यावसायिक सीपसँग सम्बन्धित छ? तिमीहरू भन्न सक्छौ कि तिनीहरू आधारभूत रूपमा असम्बन्धित छन्। कतिपय मानिसहरू कमजोर क्षमताका हुन्छन्, तर तिनीहरू धेरै भरपर्दा हुन्छन्। तिनीहरू बेइमान र छली नभई, आफूसँग भएजति सबै ऊर्जा प्रयोग गर्छन्, र तिनीहरू लगनशील हुन्छन् र आफूले गरेका कुराहरूको जिम्मेवारी लिन्छन्। यदि तिनीहरूले गल्ती गरे भने, तिनीहरू सत्यता स्वीकार गर्न र सिद्धान्तहरूअनुसार अभ्यास गर्न सक्षम हुन्छन्; जब तिनीहरू कठिनाइमा पर्छन्, तिनीहरू सत्यता खोज्न सक्षम हुन्छन्। तिनीहरूको कर्तव्य गराइको नतिजा झन्झन् राम्रो हुँदै जान्छ, र प्रतिभाशाली मानिसहरूले तिनीहरूलाई तुच्छ माने पनि, परमेश्वरले यस्तो व्यक्तिलाई मन पराउनुहुन्छ। जब परमेश्वरले मानिसहरूलाई अनुग्रह दिनुहुन्छ र उनीहरूलाई सत्यता बुझ्ने तुल्याउनुहुन्छ, उहाँले तिनीहरूको रूप, तिनीहरूको शिक्षाको स्तर, तिनीहरूको क्षमताको गुणस्तर, वा तिनीहरूको वाक्पटुता हेर्नुहुन्न—परमेश्वरले यी कुनै पनि कुरालाई हेर्नुहुन्न्। केही मानिसहरू भन्छन्: “मलाई प्रस्ट र निपुणतासाथ बोल्न कठिनाइ छ, तर म बोलीमा निपुण भएका मानिसहरू देख्छु। म अग्लो छुइनँ, न त म धेरै असाधारण देखिन्छु। म अशिक्षित छु, न त मेरो क्षमता नै धेरै राम्रो छ। के यसको मतलब म सक्किएँ भन्ने होइन र?” यो कस्तो सोच हो? के यो परमेश्वरबारे गलत बुझाइ होइन र? के यसको मतलब तिमीहरूले परमेश्वरको इच्छा बुझ्दैनौ भन्ने होइन र? (हो।) के यस्तो दृष्टिकोण राख्ने मानिसहरू विद्रोही होइनन्? तिनीहरूले परमेश्वरको इच्छालाई पटक्कै बुझ्दैनन्। तिनीहरू सोच्छन् कि परमेश्वरबाट मुक्ति पाएकाहरू र सिद्ध पारिएकाहरू, वा उहाँद्वारा अन्तर्दृष्टि दिइएकाहरू र अगुवाइ गरिएकाहरू सबैसँग वरदान छ, तिनीहरूले राम्रोसँग बोल्न सक्छन्, तिनीहरूसँग महान् शिक्षा र ज्ञान छ, तिनीहरू सबै प्रतिभावान् छन्, र परमेश्‍वरले तिनीहरूलाई मन पराउनुहुन्छ। के यो परमेश्वरको बदनाम गर्ने कार्य होइन र? तिनीहरूले परमेश्वरको मनलाई पटक्कै बुझ्दैनन्! मानिसहरू सधैँ भन्ने गर्छन् कि परमेश्वर धर्मी हुनुहुन्छ, कि उहाँले मानिसहरूको हृदयभित्र हेर्नुहुन्छ, तर केही आइपर्दा, मानिसहरूले परमेश्वरलाई गलत बुझ्छन्। के तिमीहरूले अब अलि राम्ररी बुझ्यौ? परमेश्वरले मानिसहरूलाई हेर्दा के हेर्नुहुन्छ? उहाँले तिनीहरूको हृदय हेर्नुहुन्छ। मानिसहरूले बोल्ने र गर्ने सबै कुरा तिनीहरूको हृदयद्वारा नियन्त्रित हुन्छ। यदि तेरो हृदय इमानदार छ भने, तेरो मानवता राम्रो हुनेछ। तँ बिस्तारै सत्यता बुझ्न सक्षम हुनेछस्, तँ एक निश्चित हदसम्म परमेश्वरको आवश्यक मापदण्डहरू पूरा गर्न सक्षम हुनेछस्, र तँ परमेश्वरको इच्छाबारे विचार गर्न सक्षम हुनेछस्। यदि तेरो हृदय अति छली छ, बन्द छ, र हठी छ भने, यदि तँ स्वार्थी छस्, तँमा असल मानवता छैन, र परमेश्वरले यस्तो व्यवहार गर्नुपर्छ भनेर कल्पना गर्दै तँ सधैँ धारणाहरूमा अड्किएको हुन्छस् भने, यदि तैँले तेरो धारणासँग मेल नखाने कुनै कुरा सामना गर्नुपर्दा परमेश्वरलाई गलत बुझ्छस् र उहाँको इच्छा कहिल्यै बुझ्दैनस् भने, के तँ सत्यता प्राप्त गर्न सक्षम हुनेछस्? अहँ, तँ सक्षम हुनेछैनस्। अन्त्यमा, जब तँ सत्यता प्राप्त गर्न सक्दैनस्, के तैँले आफूलाई र अरूलाई दोष दिनेछस् कि परमेश्वर निष्पक्ष हुनुहुन्न भनेर परमेश्वरलाई दोष दिनेछस्? (हामी आफैलाई दोष दिनेछौँ।) हो, तैँले आफैलाई दोष दिनेछस्। त्यसो भए यस्ता व्यक्तिहरूले सत्यता प्राप्त गर्न के गर्नुपर्छ? तिनीहरूले सत्यता खोज्नुपर्छ र सत्यता अभ्यास गर्नुपर्छ, र तिनीहरूले निश्चित तरिकामा व्यवहार र अभ्यास गर्नुपर्छ। यदि तिनीहरू अभ्यास नगरी बुझ्‍ने गर्छन् भने, तिनीहरूले अझै पनि सत्यता प्राप्त गर्न सक्दैनन्। जब तँमा स्वार्थीपन र आफ्नै नाफाको लागि गरिने षड्यन्त्रहरू देखा पर्छन्, र तैँले यो कुरा महसुस गर्छस्, तब तैँले परमेश्‍वरलाई प्रार्थना गर्नुपर्छ र यसलाई समाधान गर्न सत्यताको खोजी गर्नुपर्छ। तँलाई थाहा हुनुपर्ने पहिलो कुरा के हो भने, यसरी व्यवहार गर्नु भनेको वास्तवमा सत्यता सिद्धान्तहरूको उल्लङ्घन गर्नु हो, यो मण्डलीको कामको लागि हानिकारक हुन्छ, यो स्वार्थी र घृणित व्यवहार हो, र यो विवेक र समझ भएको मानिसहरूले गर्न हुने कुरा होइन। तैँले आफ्‍ना हितहरू र स्वार्थलाई पन्छ्याउनुपर्छ, र मण्डलीको कामको बारेमा सोच्‍नुपर्छ—परमेश्‍वरले चाहनुहुने कुरा त्यही हो। प्रार्थना र आफ्‍नो बारेमा मनन गरिसकेपछि, यदि तैँले साँच्‍चै नै त्यसरी व्यवहार गर्नु स्वार्थी र घृणित कार्य हो भनेर महसुस गरिस् भने, तँलाई आफ्‍नो स्वार्थ पन्छ्याउन सहज हुनेछ। जब तैँले आफ्‍नो स्वार्थीपन र नाफाको लागि गरिने षड्यन्त्रहरू पन्छ्याउँछस्, तब तँलाई आफू स्थिर भएको महसुस हुनेछ, तैँले शान्त र आनन्दित हुनेछस्, र विवेक र समझ भएको मानिसले मण्डलीको कामबारे सोच्नुपर्छ, उसले आफ्नै व्यक्तिगत हितहरू बारे सोचिरहनुहुँदैन, त्यसो गर्नु अति स्वार्थी, घृणित र विवेकहीन अनि समझरहित हुनेछ भनी महसुस गर्नेछस्। निःस्वार्थ काम गर्नु, मण्डलीको कामको बारेमा सोच्‍नु, परमेश्‍वरलाई सन्तुष्ट पार्न नै काम गर्नु धर्मी र सम्‍मानजनक कार्य हो, र यसले मात्र तेरो अस्तित्वमा मोल थप्‍नेछ। पृथ्वीमा यस प्रकारले जिएर, तँ खुला र इमानदार भइरहेको छस्, तँ सामान्य मानवताअनुसार र मान्छेको साँचो स्वरूपमा जिइरहेको हुन्छस्, र तँमा शुद्ध विवेक हुनुका साथै तँ परमेश्‍वरले तँलाई प्रदान गर्नुभएका सबै कुराहरूका निम्ति योग्य हुन्छस्। तैँले जति धेरै यस प्रकारले जिउँछस्, त्यति नै बढी स्थिर भएको महसुस गर्नेछस्, र त्यति नै बढी शान्त र हर्षित महसुस गर्नेछस्। के यसरी तैँले परमेश्‍वरमाथिको विश्‍वासमा सही मार्गमा पाइला टेकेको हुँदैनस् र?

मानिसहरूको स्वार्थीपन, नीचता, छलीपन र झूटजस्ता भ्रष्ट स्वभावलाई समाधान गर्न सकिन्छ कि सकिँदैन भन्ने कुरा तिनीहरू सत्यता स्वीकार गर्न सक्षम छन् कि छैनन् भन्नेमा भर पर्छ। सत्यतालाई स्वीकार गर्न सक्नेहरू सबैले आफ्नो भ्रष्ट स्वभावलाई घृणा गर्छन्, तिनीहरूले स्वार्थीपन र नीचता, र आफ्नो छलीपन र झूटहरूलाई घृणा गर्छन्। तिनीहरू यी कुराहरूले आफूलाई दूषित वा कुण्ठित बनाऊन् भन्ने चाहँदैनन्। सत्यतालाई प्रेम गर्नेहरूले आफ्नो भ्रष्ट स्वभावलाई चिन्छन् भने, तिनीहरूलाई यो नकारात्मक फोहोर र रद्दीलाई पन्छाउन सजिलो हुन्छ। सत्यतालाई प्रेम नगर्नेहरूले यी नकारात्मक कुराहरूलाई खजानाका रूपमा लिन्छन्। तिनीहरू आफ्नै नाफालाई अति प्रेम गर्छन्, तिनीहरू दैहिकता त्याग्न अनिच्छुक हुन्छन्, र तिनीहरू अति हठी हुन्छन्। परिणामस्वरूप, तिनीहरू कहिल्यै पनि परमेश्वरको इच्छा के हो भनी बुझ्न सक्षम हुँदैनन्, न त उहाँमा समर्पित हुन नै सक्षम हुन्छन्। मानिसहरूले सत्यतालाई प्रेम वा स्वीकार नगरेको कारण वर्षौँसम्म अन्योलपूर्ण तरिकाले परमेश्वरमा विश्वास गर्छन्। जब तिनीहरूको गवाही दिने समय आउँछ, तिनीहरू अवाक् हुन्छन्, र केही बोल्न सक्दैनन्। मानिसहरूले धेरै वर्षदेखि सत्यताबारे प्रवचनहरू सुनेका हुन्छन्, र परमेश्वरको स्वभावबारे तिनीहरूलाई सधैँ थाहा दिइएको हुन्छ, त्यसैले सत्यता पछ्याउनेहरूले यसलाई बुझिसक्नुपर्छ, तर सत्यतालाई प्रेम नगर्नेहरू आफूलाई परमेश्वरको अगाडि खुलस्त पार्न इच्छुक हुँदैनन्। तिनीहरूको हृदयले देहका प्राथमिकताहरू त्याग्न चाहँदैन, त्यसैले तिनीहरूले आफूलाई परमेश्वरसामु सजिलै खुलस्त पार्ने अभ्यास गर्न हिम्मत गर्दैनन्। तिनीहरू परमेश्वरले मानिसहरूलाई दिनुभएको अनुग्रहको आनन्द खुलेर लिन मात्र चाहन्छन्, तर परमेश्वरलाई सन्तुष्ट पार्न सत्यताको अभ्यास गर्न चाहँदैनन्। परमेश्वर भन्नुहुन्छ: “यदि तँ मेरो अनुग्रह प्राप्त गर्न चाहन्छ्स् भने, यदि तँ यी सत्यताहरू प्राप्त गर्न चाहन्छ्स् भने, त्यसको लागि एउटा मात्र शर्त छ—तैँले आफ्नो नाफा त्याग्नैपर्छ, र मलाई आफ्नो सच्चा हृदय दिनैपर्छ।” मानिसहरू यो एउटा शर्त पूरा गर्न पनि असक्षम छन्, र तैपनि अझै परमेश्वरको अनुग्रह माग गर्न, शान्ति र आनन्दको माग गर्न चाहन्छन्, र सत्यता प्राप्त गर्न चाहन्छन्; तर तिनीहरू आफ्नो साँचो हृदय परमेश्वरलाई दिन चाहँदैनन्, त्यसैले तिनीहरू कस्ता प्रकारका मानिसहरू हुन्? के तिनीहरू शैतानी प्रकारका होइनन् र? के तिनीहरूले एकै समयमा दुवै काम गर्न सक्छन्? वास्तवमा, तिनीहरूले सक्दैनन्। तैँले परमेश्वरको इच्छा बुझे वा नबुझे पनि, उहाँको स्वभावबारे सधैँ खुलस्त रूपमा मानिसहरूलाई थाहा दिइन्छ। यदि कुनै व्यक्तिले सत्यतालाई कहिल्यै स्वीकार गर्दैन, वा सत्यतालाई अभ्यास नगरी बुझ्छ भने, त्यो ऊ अति हठी भएको र उसले आफ्नो हृदय परमेश्वरलाई नदिएको कारणले गर्दा हो। यसरी, तिनीहरू कहिल्यै सत्यता प्राप्त गर्न सक्षम हुँदैनन्, न त तिनीहरू परमेश्वरको स्वभाव जान्न सक्षम हुन्छन्। यो परमेश्वरले मानिसहरूलाई पूर्वाग्रही व्यवहार गर्नुहुने भएकोले गर्दा हैन। मानिसहरूले प्रायः परमेश्वरलाई उद्धृत गर्दै यसो भन्छन्: “परमेश्वरले जसलाई चाहनुहुन्छ, त्यसलाई अनुग्रहसाथ व्यवहार गर्नुहुन्छ,” तर तिनीहरूले यस वाक्यांशको अर्थ बुझ्दैनन्। बरु, तिनीहरूले परमेश्वरलाई गलत बुझ्छन्। तिनीहरू सोच्छन् कि अनुग्रह परमेश्वरबाट आउँछ, उहाँले जसलाई चाहनुहुन्छ त्यसलाई अनुग्रह दिनुहुन्छ, र उहाँ जसलाई चाहनुहुन्छ उसलाई राम्रो गर्नुहुन्छ। कुरा यही हो त? के यी मानवका धारणा र कल्पनाहरू होइनन्? परमेश्वरले मानिसहरूलाई तिनीहरूको सारको आधारमा व्यवहार गर्नुहुन्छ। जब मानिसहरू परमेश्वरको इच्छालाई ध्यानमा राख्न र सत्यता स्वीकार गर्न सक्षम हुन्छन्, तब तिनीहरू परमेश्वरद्वारा आशिषित हुन्छन्। यदि मानिसहरूले सत्यता स्वीकार गर्दैनन् र परमेश्वरको प्रतिरोध गर्छन् भने परिणाम फरक हुन्छ। वास्तवमा, परमेश्वर सबैसँग निष्पक्ष हुनुहुन्छ र तिनीहरूसँग सिद्धान्तहरूअनुसार व्यवहार गर्नुहुन्छ, कुरा यति मात्र हो कि एकथरी मानवजाति छ जसको हृदय अति कठोर छ, त्यसैले परमेश्वरले तिनीहरूलाई फरक व्यवहार गर्नैपर्छ। परमेश्वरले प्रत्येक व्यक्तिमा गर्ने कामहरू फरक-फरक हुन्छन्, जसले उहाँ सिद्धान्तहरूअनुसार काम गर्नुहुन्छ भनी बुझाउँछ। परमेश्वर हरेक व्यक्तिप्रति धर्मी हुनुहुन्छ। उदाहरणको लागि, धेरै मानिसहरू छन् जो सत्यता खोज्न परमेश्वरसामु आउँदैनन्। तिनीहरू आफ्ना लागि राम्रो जीवन र भविष्य निर्माण गर्न आफ्नै दुई हातमा मात्र भर पर्न चाहन्छन्। तिनीहरू आफ्नो भाग्य र भविष्यको मालिक हुन चाहन्छन्, र सोच्छन् कि तिनीहरूको भाग्यको स्वामित्व तिनीहरूको आफ्नै हातमा छ। तिनीहरूले परमेश्वरको सार्वभौमिकता वा योजनाहरू स्वीकार गर्दैनन्, न त तिनीहरू उहाँमा समर्पित हुन्छन्, र तिनीहरू परमेश्वरद्वारा सन्तुष्ट पारिन चाहन्छन्। जब तिनीहरू ठेस खान्‍छन् र असफल हुन्छन्, तब परमेश्‍वर अन्यायी हुनुहुन्छ भनेर गुनासो गर्छन्‌। के यो मनासिब छ? तिनीहरू अति अज्ञानी र जिद्दी छन्। तर सधैँ आफू अक्कलमन्द छु भन्ने सोच्छन्। तिनीहरू यस्तो सोच्छन्: “केही मानिसहरूले आफ्नो परिवार त्याग्छन्, र तिनीहरू केही चाहँदैनन्। तिनीहरू पूरै समय आफ्नो कर्तव्य निभाउँदै, आफ्नो साँचो हृदय परमेश्वरलाई दिँदै, बिताउँछन्, अनि बदलामा के पाउँछन्? परमेश्वरले भविष्यमा के गर्नुहुनेछ भनी तिनीहरूलाई थाहा हुँदैन, तर आफ्नो सबथोक अर्पण गर्छन्, आफ्नो लागि कुनै उम्कने बाटो छोड्दैनन्। यी मान्छेहरू अति मुर्ख छन्! तर म कति अक्कलमन्द छु, म त यो मार्ग पछ्याउँछु: दुईतिरै उभिने हो। अनि, मैले कुनै कुरा त्याग्नुपर्दैन, न त केही कुरा ढिलाइ नै गराउनुपर्छ, र अन्त्यमा मलाई मुक्ति पनि दिइनेछ।” के यो व्यक्ति अक्कलमन्द हो कि मूर्ख? (ऊ मूर्ख हो।) ऊ पक्कै पनि मूर्ख हो। एकअर्कासँग तुलना गर्दा, अक्कलमन्द मानिसहरू र अज्ञानी, जिद्दी मानिसहरू तिनीहरूको मानवतामा फरक हुन्छन्। अक्कलमन्द मानिसहरूमा असल मानवता हुन्छ, जबकि अज्ञानी, जिद्दी मानिसहरूमा खराब मानवता हुन्छ। अक्कलमन्द मानिसहरूले सत्यता स्वीकार गर्छन्, जबकि अज्ञानी, जिद्दी मानिसहरूले गर्दैनन्, र तिनीहरूको अन्तिम परिणाम फरक हुनेछ।

आफ्नो कर्तव्य निभाउँदा, मुख्यगरी दुईथरीका मानिसहरू हुन्छन्। एकथरीले इमानदारीपूर्वक आफूलाई परमेश्वरको लागि अर्पित गर्छ भने अर्को थरीले सधैँ आफ्नो लागि उम्किने बाटो छोड्छ। तिमीहरूलाई कुन थरीको व्यक्तिलाई परमेश्वरले स्वीकार गर्नुहुनेछ र मुक्ति दिनुहुनेछ जस्तो लाग्छ? (जसले इमानदारीपूर्वक परमेश्वरको लागि आफैलाई अर्पित गर्छ।) परमेश्वरले ती मानिसहरूलाई प्राप्त गर्न चाहनुहुन्छ जसले उहाँको लागि इमानदारीपूर्वक आफैलाई अर्पित गर्छन्। वास्तवमा, परमेश्वरले मानिसहरूबाट धेरै कुरा माग गर्नुहुन्न। आफ्नो कर्तव्य गर्दा मानिसहरू इमानदार होऊन् भन्ने मात्र माग गर्नुहुन्छ; उहाँ तेरो व्यक्तिगत लाभ लैजान चाहनुहुन्न। परमेश्वरले तिमीहरूलाई आफ्नो कर्तव्य निभाउन तालिम लिने र सबै प्रकारका प्रतिभाहरू विकास गर्ने अवसरहरू दिनुभएको छ, र उहाँ मानिसहरूको इमानदारी चाहनुहुन्छ। तैँले आफ्नो कर्तव्य जहाँ गरे पनि वा तेरो कर्तव्य जे भए पनि, परमेश्वरले तँलाई आफ्नो प्रतिभा र सीपहरू विकास गर्नको लागि सम्भव भएको सबैभन्दा ठूलो ठाउँ दिनुभएको छ, र अन्त्यमा, परमेश्वरले तँलाई सबै प्रकारका परिवेश र कर्तव्यहरूमा सत्यता प्राप्त गर्ने, उहाँको इच्छा बुझ्ने, र मानव स्वरूप जिउने तुल्याउन चाहनुहुन्छ। परमेश्वरको इच्छा यही हो। परमेश्वरले तँबाट सबै कुरा लैजान चाहनुहुन्न, बरु, उहाँ तेरो लागि सबै कुरा पूरा गर्न चाहनुहुन्छ—उहाँ तँलाई सबै कुरा दिन चाहनुहुन्छ। केही मानिसहरू सधैँ सङ्कीर्ण विचार राख्छन्; धर्मनिरपेक्ष संसारमा केही पेशागत ज्ञानको अध्ययन गरेका भए पनि, तिनीहरूले आफ्नो कर्तव्य निभाएमा, आफ्नो सम्पूर्ण व्यावसायिक ज्ञानलाई बेवास्ता गरेका हुने भन्ठान्छन्। यदि त्यो प्रयोग भएन भने पनि, के त्यसबाट घाटा हुनेछ र? अहिले आफ्ना कर्तव्य निभाएर, तैँले सत्यता र जीवन प्राप्त गर्नेछस्। तुलना गर्दा, कुन बढी मूल्यवान छ: अलिकति बेकार, उपेक्षित ज्ञान, कि सत्यता र जीवन? अझ भन्ने हो भने, तैँले सिकेका साँच्चै उपयोगी कुराहरूलाई तैँले आफ्नो कर्तव्य निभाउने क्रममा विकास र प्रयोग गर्न सक्छस्। यदि तैँले आफ्नो कर्तव्य निभाउँदा ती प्रयोग गरेको छस् भने के यी कुराहरूको स्मरण अझ बलियो हुनेछैन? तैँले प्रयोग नगर्ने कुराहरू सम्झनु बोझ र असुविधा हो, त्यसैले तिनलाई प्रयोगमा आउन नदिनु त्यति दुर्भाग्यपूर्ण कुरा होइन। अहिले, तिमीहरूले आफ्नो कर्तव्य निभाउँदा, तिमीहरूका सोख र सीपहरू विकसित हुन्छन्। साथै, यस अवधिमा सृष्टि गरिएका प्राणीको कर्तव्य निर्वाह गर्दा, तिमीहरू सत्यता बुझ्न र जीवनको सही बाटोमा प्रवेश गर्न सक्षम हुन्छौ। कस्तो सुखद घटना, कस्तो राम्रो भाग्य! जताबाट हेर्दा पनि घाटा नै छैन। जब तिमीहरूले परमेश्वरलाई पछ्याउँछौ, आफूलाई पापको स्थानहरूबाट र दुष्ट मानिसहरूका समूहहरूबाट टाढा राख, कम्तीमा पनि तिमीहरूका विचार र हृदयले शैतानको भ्रष्टता र कुल्चिमिल्ची भोगिरहने छैन। तिमीहरू शुद्ध भूमिको एउटा भागमा आएका छौ, परमेश्वर सामु आओ। के यो ठूलो सौभाग्य होइन? मानिसहरुको एकपछि अर्को पुस्ता हुँदै, वर्तमान सम्म पुनर्जन्म भएको छ, अनि तिनीहरूसँग कतिवटा यस्ता अवसर हुन्छन्? आखिरी दिनहरूमा जन्मेका मानिसहरूले मात्र यो अवसर पाएका होइनन् र? यो कस्तो महान कुरा हो! यो घाटाको कुरा होइन, यो सबैभन्दा ठूलो सौभाग्य हो। तँ निकै खुसी हुनुपर्छ! सृष्टि गरिएका प्राणीहरूका रूपमा, सबै सृष्टिहरूमध्ये, पृथ्वीका केही अरब मानिसहरूमध्ये, कति मानिसहरू छन् जसले सृष्टि गरिएका प्राणीको रूपमा सृष्टिकर्ताका कार्यहरूको गवाही दिने मौका पाएका छन्, परमेश्वरको कामको बीचमा आफ्नो कर्तव्य र जिम्मेवारी पूरा गर्ने मौका पाएका छन्? यस्तो अवसर कोसँग छ? के यस्ता मानिसहरू धेरै छन्? निकै थोरै छन्! अनुपात के छ? दस हजारमा एकजना? अहँ, अझै कम छन्! विशेष गरी तिमीहरू जसले आफ्ना सीप र पढेको ज्ञानलाई आफ्नो कर्तव्य निभाउन प्रयोग गर्न सक्छौ, के तिमीहरू अति आशिषित छैनौ? तँ कुनै मान्छेको गवाही दिँदैनस् र तैँले गर्ने कुरा जीवनचर्या होइन—तँ जसको सेवा गर्दैछस्, उहाँ सृष्टिकर्ता हुनुहुन्छ। यो सबैभन्दा सुन्दर र अमूल्य कुरा हो! के तिमीहरूले गर्व महसुस गर्नुपर्दैन? (गर्नुपर्छ।) तिमीहरूले आफ्नो कर्तव्य निभाउँदै गर्दा, परमेश्वरको मलजल र आपूर्ति प्राप्त गर्छौ। यति राम्रो वातावरण र अवसर पाएर पनि कुनै ठोस कुरा प्राप्त नगरेमा, सत्यता प्राप्त नगरेमा, के बाँकि जीवनभर पछुतो महसुस हुनेछैन र? त्यसैले, तिमीहरूले आफ्नो कर्तव्य निभाउने मौका छोप्नुपर्छ, र यसलाई गुज्रन दिनुहुँदैन; आफ्नो कर्तव्य निभाउँदा निष्ठासाथ सत्यता पछ्या, र यसलाई प्राप्त गर्। यो तिमीहरूले गर्न सक्ने सबैभन्दा अमूल्य कुरा हो, सबैभन्दा अर्थपूर्ण जीवन हो! सबै सृष्टि गरिएका प्राणीहरूमध्ये कुनै पनि व्यक्ति वा मानिसहरूको समूह छैन जो तिमीहरू भन्दा आशिषित छ। अविश्वासीहरू केका लागि जिउँछन्? तिनीहरू पुनर्जन्म लिन र संसारको उत्साहको लागि जिउँछन्। तिमीहरू सबै केका लागि जिउँछौ? तिमीहरू सृष्टि गरिएका प्राणीको कर्तव्य गर्नको लागि जिउँछौ। यस्तो जीवनको मूल्य निकै ठूलो हुन्छ! तसर्थ, तिमीहरूले आफूले गर्ने कर्तव्यलाई तुच्छ ठान्नु हुँदैन, त्यसलाई त्याग्नु त झनै हुँदैन। आफ्नो कर्तव्य राम्ररी निभाउनु र परमेश्वरको आज्ञा पूरा गर्नु—त्यो मात्र सबैभन्दा अमूल्य र अर्थपूर्ण कुरा हो।

जुन २९, २०१५


आफ्‍नो भ्रष्ट स्वभावलाई त्यागेर मात्रै स्वतन्त्रता र स्वाधीनता प्राप्त गर्न सकिन्छ

मण्डली अगुवाको रूपमा तैँले समस्याहरू सुल्झाउन केवल सत्यता प्रयोग गर्न सिक्‍नु मात्रै जरुरी हुँदैन, तैँले प्रतिभाशाली मानिसहरू पत्ता लगाउन र उनीहरूको वृद्धिविकास गर्न सिक्‍नु पनि जरुरी हुन्छ र तैँले त्यस्ता व्यक्तिहरूलाई डाहा गर्ने र दबाउने कदापि गर्नु हुँदैन। त्यस तरिकाले अभ्यास गर्नु मण्डलीको कामको लागि फाइदाजनक हुन्छ। यदि तैँले सत्यता पछ्याउने केही व्यक्तिहरूको वृद्धिविकास गरी तिनीहरूलाई तँसँग सहकार्य गर्ने र सबै काम राम्रोसित गर्ने बनाउँछस्, र अन्त्यमा तिमीहरू सबैसँग अनुभावात्मक गवाही हुन्छ भने, तँ एक योग्य अगुवा वा सेवक हुनेछस्। यदि तँ सबै कुरा सिद्धान्तहरूअनुसार सम्हाल्न सक्षम छस् भने, तैँले आफ्‍नो भक्ति समर्पण गरिरहेको छस्। कतिपय मानिसहरू आफूभन्दा अरूहरू उत्तम र उच्‍च होलान्, र आफ्नो बेवास्ता हुँदा अरूहरूलाई मानसम्मान मिल्ला भनेर सधैँ डराउँछन्, र यसले तिनीहरूलाई अन्य व्यक्तिहरूलाई आक्रमण गर्ने र पाखा लगाउने बनाउँछ। के यो प्रतिभावान्‌ मानिसहरूको ईर्ष्या गर्नु होइन र? के त्यो स्वार्थी र घृणित कुरा होइन र? यो कस्तो प्रकारको स्वभाव हो? यो दुराशयता हो! आफ्‍ना हितहरूबारे मात्रै सोच्ने, आफ्नो चाहना मात्रै पूरा गर्ने, अन्य व्यक्तिहरूबारे वा परमेश्‍वरको घरको हितबारे केही नसोच्ने मानिसहरूसँग खराब स्वभाव हुन्छ र परमेश्‍वरले तिनीहरूलाई प्रेम गर्नुहुन्न। यदि तँ साँच्‍चै परमेश्‍वरको इच्‍छालाई ख्याल गर्न सक्षम छस् भने, तैँले अरू मानिसहरूलाई उचित व्यवहार गर्न सक्‍नेछस्। यदि तैँले असल व्यक्ति सिफारिस गर्छस् र उसलाई तालिम लिँदै कर्तव्य निभाउन दिन्छस्, र यसरी परमेश्‍वरको घरमा एक प्रतिभावान्‌ व्यक्ति थप्छस् भने, के यसले तेरो काम सहज पार्नेछैन र? तब के तैँले आफ्नो कर्तव्यमा भक्ति देखाइरहेको हुनेछैनस् र? त्यो परमेश्‍वरअघिको असल कार्य हो; अगुवाको रूपमा सेवा गर्ने व्यक्तिमा हुनुपर्ने न्यूनतम विवेक र समझ यही हो। सत्यता अभ्यास गर्न सक्‍नेहरूले आफूले गर्ने कामकुराहरूमा परमेश्‍वरको छानबिन स्विकार्न सक्छन्। जब तैँले परमेश्‍वरको छानबिन स्विकार्छस्, तेरो हृदय सोझो बन्‍नेछ। यदि तँ अरूलाई देखाउनको लागि मात्र काम गर्छस्, र सधैँ अरूको प्रशंसा र आदर पाउन चाहन्छस्, तर परमेश्‍वरको छानबिन स्विकार्दैनस् भने, के अझै पनि परमेश्‍वर तेरो हृदयमा हुनुहुन्छ त? यस्ता मानिसहरूमा परमेश्‍वरको भय मान्ने हृदय हुँदैन। सधैँ तेरो आफ्नै खातिर मात्र काम नगर् र निरन्तर आफ्नै हितको मात्र विचार नगर्; मान्छेको हितहरूको ख्याल नगर्, र आफ्नो सान, प्रतिष्ठा, र हैसियतको मात्र विचार नगर्। तैँले पहिले परमेश्‍वरको घरको हितबारे विचार गर्नुपर्छ, र त्यसलाई तेरो पहिलो प्राथमिकता बनाउनुपर्छ। तँ परमेश्‍वरको इच्छाप्रति विचारशील हुनुपर्छ र तैँले तेरो कर्तव्य पूरा गर्ने कार्यमा अशुद्धता छ कि छैन, तँ समर्पित बनेको छस् कि छैनस्, तेरा जिम्मेवारीहरू पूरा गरेको छस् कि छैनस् र तैँले तनमन दिएको छस् कि छैनस्, साथै तैँले आफ्नो कर्तव्य र मण्डलीको कामबारे सम्पूर्ण हृदयले सोच्‍ने गरेको छस् कि छैनस् भनी विचार गर्दै यो काम सुरु गर्नुपर्छ। तैँले यी कुराहरू विचार गर्नैपर्छ। यदि तैँले यी कुराहरूलाई बारम्बार सोच्छस् र बुझ्छस् भने, तँलाई आफ्नो कर्तव्य राम्रोसँग पूरा गर्न सजिलो हुनेछ। यदि तँमा थोरै क्षमता छ भने, यदि तँ सतही अनुभव भएको व्यक्ति होस् भने वा यदि तँ तेरो व्यावसायिक काममा निपुण छैनस् भने, तेरो काममा केही गल्ती वा कमजोरीहरू हुन सक्छन्, र तैँले राम्रा नतिजाहरू प्राप्त नगर्न सक्छस्—तर तैँले आफ्नो सक्दो प्रयास लगाइसकेको हुन्छस्। तँ आफ्नै स्वार्थी चाहनाहरू वा आफ्नै प्राथमिकताहरू सन्तुष्ट पार्ने गर्दैनस्। त्यसको साटो, तँ मण्डलीको काम र परमेश्‍वरको घरका हितहरूलाई निरन्तर ध्यान दिन्छस्। तैँले आफ्नो कर्तव्य निर्वाह गर्ने क्रममा सायद राम्रो नतिजा हासिल नगर्लास्, तर तेरो हृदय सोझिइसकेको हुन्छ; यसअलावा, यदि तैँले आफ्नो कर्तव्यमा आइपरेका समस्याहरू समाधान गर्न सत्यताको खोजी गर्न सक्छस् भने, तँ तेरो कर्तव्यपालनमा मापदण्डअनुरूपको हुनेछस् र साथमा तँ सत्यता वास्तविकतामा प्रवेश गर्न सक्षम हुनेछस्। आफूसँग गवाही हुनु भनेकै यही हो।

केही मानिसहरू परमेश्‍वरमा विश्‍वास गर्छन् तर सत्यताको खोजी गर्दैनन्। तिनीहरू सधैँ शारीरिक आनन्दमा लिप्त हुँदै देहअनुसार जिउँछन्, र सधैँ आफ्नै स्वार्थी इच्छाहरू पूरा गर्छन्। तिनीहरूले परमेश्‍वरमा विश्‍वास गरेको जति नै वर्ष भए पनि, तिनीहरू सत्यता वास्तविकतामा कहिल्यै प्रवेश गर्नेछैनन्; यो परमेश्‍वरमाथि लज्‍जा ल्याएको चिह्न हो। तँ भन्छस्, “मैले परमेश्‍वरलाई प्रतिरोध गर्ने केही गरेको छैनँ। मैले कसरी उहाँमाथि लज्‍जा ल्याएको छु?” तेरा सबै सोच र विचारहरू दुष्ट छन्। तैँले जे गर्छस् ती कुराहरूपछाडिका तेरा अभिप्राय, लक्ष्य, र आशयहरू, अनि तेरा कार्यव्यवहारका परिणामहरूले सधैँ शैतानलाई सन्तुष्ट पार्छन्, तँलाई त्यसको हाँसोको पात्र बनाउँछन्, र त्यसलाई तेरो गोप्य जानकारी लैजान दिन्छन्। तैँले एक इसाइले दिनुपर्ने एउटा पनि गवाही दिएको छैनस्। तँ सैतानको व्यक्ति होस्। तँ सबै कुरामा परमेश्‍वरमाथि लज्‍जा ल्याउँछस् र तँसँग साँचो गवाही छैन। के तैँले गरेका कार्यहरूलाई परमेश्‍वरले सम्झनुहुनेछ? आखिरमा, परमेश्‍वरले तेरा कार्यहरू, तेरो व्यवहार र तैँले निभाएको कर्तव्यबारे कस्तो निष्कर्ष निकाल्नुहुनेछ? के त्यसबाट केही, कुनै प्रकारको अभिव्यक्ति आउनुपर्दैन र? बाइबलमा, प्रभु येशू भन्नुहुन्छ, “त्‍यस दिन मलाई धेरैले यसो भन्‍नेछन्, प्रभु, प्रभु, के हामीले तपाईंको नाउँमा अगमवाणी बोलेका छैनौँ र? अनि तपाईंको नाउँमा दियाबलसहरू धपाएनौँ र? र तपाईंको नाउँमा धेरै अचम्मका कामहरू गरेनौँ र? अनि म तिनीहरूका निम्‍ति घोषणा गर्नेछु, मैले तिमीहरूलाई कहिल्‍यै चिनिनँ। दुष्ट काम गर्ने तिमीहरू मबाट दूर होओ” (मत्ती ७:२२-२३)। प्रभु येशूले किन त्यसो भन्नुभयो? प्रभुको नाउँमा प्रचार गर्ने, भूतहरू धपाउने, र आश्‍चर्यकर्म गर्नेहरूमध्येका कैयौँ किन दुष्कर्मी बने? किनभने तिनीहरूले प्रभु येशूले व्यक्त गर्नुभएका सत्यताहरू स्वीकार गरेनन्, तिनीहरूले उहाँका आज्ञाहरू पालना गरेनन्, र तिनीहरूको हृदयमा सत्यताप्रति कुनै प्रेम थिएन। तिनीहरू प्रभुको खातिर आफूले गरेको काम, आफूले भोगेको कठिनाइ, र आफूले गरेका बलिदानहरू स्वर्गको राज्यको आशिष्‌सँग साट्न मात्रै चाहन्थे। यसमा तिनीहरू परमेश्‍वरसँग लेनदेन गर्ने प्रयास गरिरहेका थिए, र परमेश्‍वरलाई प्रयोग गर्न र परमेश्‍वरलाई छल्न खोजिरहेका थिए, त्यसैले प्रभुले तिनीहरूप्रति दिक्‍क मान्‍नुभयो, तिनीहरूलाई घृणा गर्नुभयो, र तिनीहरूलाई दुष्कर्मीहरूको रूपमा दोषी ठहर्‍याउनुभयो। आज, मानिसहरूले परमेश्‍वरका वचनहरूको न्याय र सजाय स्विकारिरहेका छन्, तर कतिपय मानिसहरू अझै पनि प्रतिष्ठा र हैसियत पछ्याउँछन्, र सधैँ आफूलाई विशिष्ट बनाउन, सधैँ अगुवा र सेवकहरू बन्‍न अनि प्रतिष्ठा र हैसियत प्राप्त गर्न चाहन्छन्। तिनीहरू सबैले परमेश्‍वरमा विश्‍वास गर्छु र परमेश्‍वरलाई पछ्याउँछु, र परमेश्‍वरको लागि त्याग गर्छु र अमर्पित हुन्छु भने पनि, तिनीहरू प्रतिष्ठा, नाफा र हैसियत प्राप्त गर्न आफ्‍नो कर्तव्य निभाउँछन्, र तिनीहरूसँग सधैँ आफ्नै गुप्त युक्तिहरू हुन्छन्। तिनीहरू परमेश्‍वरप्रति आज्ञाकारी वा भक्त हुँदैनन्, तिनीहरूले आफ्‍नो बारेमा थोरै पनि मनन नगरी दुष्टता गर्दै बेलगाम दौडिहिँड्छन्, र त्यसरी तिनीहरू दुष्कर्मी बन्छन्। परमेश्‍वरले ती दुष्कर्मीहरूलाई घृणा गर्नुहुन्छ, परमेश्‍वरले तिनीहरूलाई मुक्ति दिनुहुन्‍न। कुन मापदण्डअनुसार व्यक्तिका कार्य र व्यवहारहरू असल वा खराब हुन् भनी निर्धारित गरिन्छ? यो उसका विचार, प्रकटीकरण, र व्यवहारहरूमा ऊसँग सत्यता अभ्यास गर्ने र सत्यता वास्तविकतामा जिउने गवाही छ कि छैन भन्ने आधारमा गरिन्छ। यदि तँसँग यो वास्तविकता छैन वा तँ यसअनुसार जिउँदैनस् भने, तँ निस्सन्देह नै एक दुष्कर्मी होस्। दुष्कर्मीहरूलाई परमेश्‍वरले कसरी लिनुहुन्छ? परमेश्‍वरको नजरमा, तेरा विचार र बाहिरी कार्यहरूले उहाँको साक्षी दिँदैनन्, न त ती कुराहरूले शैतानलाई लज्जित वा पराजित नै गर्छन्; बरु, ती कुराहरूले त उहाँमाथि नै लज्‍जा ल्याउँछन्, र तैँले उहाँमाथि निम्त्याएको अपमानका दागहरूले नै ती कुराहरू भरिएका हुन्छन्। तैँले परमेश्‍वरको गवाही दिइरहेको हुँदैनस्, आफैलाई परमेश्‍वरको लागि अर्पित गरिरहेको पनि हुँदैनस्, न त परमेश्‍वरप्रतिको आफ्नो जिम्मेवारी र दायित्वहरू नै पूरा गरिरहेको हुन्छस्; बरु, आफ्नै लागि काम गरिरहेको हुन्छस्। यो “तेरो आफ्नै लागि” भन्‍ने वाक्यांशको अर्थ के हो? ठ्याक्‍कै भन्दा, यसको अर्थ हो: शैतानको लागि। त्यसकारण, आखिरमा, परमेश्‍वरले भन्नुहुनेछ, “दुष्ट काम गर्ने तिमीहरू मबाट दूर होओ।” परमेश्‍वरको नजरमा, तेरा कार्यहरू असल कर्म हुनेछैनन्, ती कार्यहरूलाई दुष्कर्म मानिनेछ। ती कार्यलाई परमेश्‍वरद्वारा स्वीकृति नदिइने मात्र होइन—बरु दोषीसमेत ठहराइनेछ। परमेश्‍वरमाथिको त्यस्तो विश्‍वास भएको व्यक्तिले के पाउने आशा लिएको हुन्छ? के त्यस्तो विश्‍वास अन्तिममा शून्य हुनेछैन र?

आफ्‍नो कर्तव्य निभाउनेहरू सबैको हकमा भन्दा, सत्यतासम्‍बन्धी तिनीहरूको बुझाइ जति गहन वा सतही भए पनि, सत्यता वास्तविकतामा प्रवेश गर्ने सबैभन्दा सरल किसिमको अभ्यास भनेको सबै कुरामा परमेश्‍वरको घरको हितबारे विचार गर्नु, र आफ्ना स्वार्थी इच्‍छाहरू, व्यक्तिगत अभिप्राय, मनसाय, गर्व, र हैसियत त्याग्‍नु हो। परमेश्‍वरको घरका हितहरूलाई पहिलो प्राथमिकता दे—व्यक्तिले कम्तीमा पनि यतिचाहिँ गर्नैपर्छ। यदि कर्तव्य निभाउने व्यक्तिले यति पनि गर्न सक्दैन भने, उसले आफ्नो कर्तव्य निभाइरहेको छ भनेर कसरी भन्न सकिन्छ र? त्यो त आफ्नो कर्तव्य निभाएको कुरै भएन। तैँले सर्वप्रथम परमेश्‍वरको घरको हितबारे सोच्नुपर्छ, परमेश्‍वरको इच्छाको ख्याल राख्‍नुपर्छ, अनि मण्डलीको कामको बारेमा सोच्नुपर्छ। यी कुराहरूलाई नै सबैभन्दा सुरुमा र पहिलो प्राथमिकतामा राख्; त्यसपछि मात्र तैँले तेरो हैसियतको स्थिरता वा अरूले तँलाई कसरी लिन्छन् सोबारे सोच्न सक्छस्। जब यसलाई तिमीहरूले यी दुई चरणहरूमा विभाजन गर्छौ र केही सम्झौता गर्छौ, तब के तिमीहरूले यो अलि सहज भएको महसुस गर्दैनौ र? यदि तैँले केही समयसम्‍म यसरी अभ्यास गरिस् भने, तैँले परमेश्‍वरलाई सन्तुष्ट पार्न त्यति गाह्रो छैन रहेछ भन्ने महसुस गर्नेछस्। तर त्योभन्दा पनि बढी, तँ आफ्ना जिम्मेवारीहरू पूरा गर्न, आफ्ना दायित्वहरू र कर्तव्यहरू निभाउन, अनि आफ्ना स्वार्थी चाहना, आशय र अभिप्रायहरू पन्छाउन सक्षम हुनुपर्नेछ; तँसित परमेश्‍वरको इच्छाबारे विचाशीलता हुनुपर्नेछ, र तैँले परमेश्‍वरको घरको हित, मण्डलीको काम र तैँले निभाउनुपर्ने कर्तव्यलाई सबैभन्दा अगाडि राख्‍नुपर्नेछ। तैँले केही समय यस्तो अनुभव गरिसकेपछि, यो नै आफूलाई व्यवहारमा ढाल्ने राम्रो शैली हो भन्ने कुरा महसुस गर्नेछस्। यो सोझो हिसाबले र इमानदार तरिकाले जिउनु हो, र तुच्छ र निकृष्ठ व्यक्ति बन्‍नु होइन; यो त घृणित, तुच्छ, र बेकामे बन्नुको साटो न्यायसंगत रूपले र सम्मानपूर्वक जिउनु हो। व्यक्तिले यही शैलीमा व्यवहार गर्नुपर्छ र उसले जिउनुपर्ने स्वरूप यही हो भन्‍ने तैँले महसुस गर्नेछस्। तेरा आफ्नै स्वार्थहरू सन्तुष्ट पार्ने तेरो चाहना क्रमिक रूपमा कम हुँदै जानेछ। अहिले, तिमीहरूले परमेश्‍वरमा विश्‍वास गरेको जति लामो समय भएको भए पनि, सत्यता पछ्याउने, सत्यता अभ्यास गर्ने, र सत्यताको वास्तविकतामा प्रवेश गर्नेसम्‍बन्धी पाठहरूमा तिमीहरूको प्रवेश, परिचितता र अनुभवमा गहिराइको कमी छ, र तिमीहरूसँग कुनै सच्‍चा अनुभव वा परिचितता छैन, त्यसकारण तिमीहरूले साँचो गवाही पैदा गर्न सक्दैनौ। मैले अब तिमीहरूलाई एउटा सरल शैली बताइसकेको छु: यस तरिकाले अभ्यास गर्दै सुरु गर, र तिमीहरूले केही समयसम्म यसो गरेपछि, थाहै नभई तिमीहरूभित्रको अवस्था परिवर्तन हुनेछ। तैँले परमेश्‍वरमा विश्‍वास गर्न अति नै चासो पनि नराख्ने र त्यसप्रति अति नै दिक्क पनि नमान्‍ने मिश्रित अवस्था बदलिएर परमेश्‍वरमा विश्‍वास गर्नु र इमानदार व्यक्ति हुनु राम्रो कुरा हो भनी महसुस गर्ने स्थितिमा, र तैँले एक इमानदार व्यक्ति हुन चासो राख्‍ने र त्यसरी जिउनुमा अर्थ र भरणपोषण छ भनी महसुस गर्ने स्थितिमा परिणत हुनेछ। तँलाई हृदयभित्र स्थिरता, शान्ति र सन्तुष्टि महसुस हुनेछ। तेरो स्थिति ठीक त्यस्तै बन्‍नेछ। यो आफ्ना अभिप्राय, रुचि र स्वार्थी चाहनाहरू त्याग्दा आउने परिणाम हो। यो प्रतिफल हो। यो आंशिक रूपमा मानव सहकार्यको परिणाम हो, र आंशिक रूपमा पवित्र आत्‍माको कार्य हो। पवित्र आत्‍माले मानिसहरूको सहकार्यविना काम गर्नुहुन्‍न। सबै मानिसहरूभित्र केही न केही गलत स्थितिहरू हुन्छन्, जस्तै निष्क्रियता, कमजोरीपन, निराशा, र दुर्बलता; वा तिनीहरूसँग तुच्छ अभिप्रायहरू हुन्छन्; वा तिनीहरू आफ्नो घमण्ड, स्वार्थी चाहनाहरू, र स्वार्थद्वारा निरन्तर समस्याग्रस्त बन्छन्; वा तिनीहरू आफ्नो क्षमता कमजोर छ भन्ठान्छन्, र तिनीहरूले केही निष्क्रिय स्थितिहरू अनुभव गर्छन्। यदि तँ सधैँ यी स्थितिहरूमा जिउँछस् भने, तँलाई पवित्र आत्माको काम प्राप्त गर्न निकै कठिन हुनेछ। यदि तँलाई पवित्र आत्माको काम प्राप्त गर्न कठिन हुन्छ भने, तँभित्र सक्रिय तत्वहरू कमैमात्र हुनेछन्, र निष्क्रिय तत्वहरू प्रकट भई तँलाई बाधा पुर्‍याउनेछन्। ती निष्क्रिय र नकारात्मक स्थितिहरू दबाउन मानिसहरू सधैँ आफ्नै इच्छामा भर पर्छन्, तर जसरी दबाए पनि तिनीहरू ती स्थितिहरूबाट मुक्त हुन सक्दैनन्। यसको मुख्य कारण के हो भने, मानिसहरूले पूर्ण रूपले ती निष्क्रिय र नकारात्मक कुराहरू चिन्‍न सक्दैनन्; तिनीहरूले प्रष्ट रूपले ती कुराहरूको सार देख्न सक्दैनन्। यसले तिनीहरूलाई देह र शैतानलाई त्याग्न कठिन तुल्याउँछ। साथै, मानिसहरू सधैँ यी निष्क्रिय, उदास, र विकृत स्थितिहरूमा फस्छन्, र तिनीहरू परमेश्‍वरलाई प्रार्थना गर्ने वा उहाँतर्फ फर्कने गर्दैनन्, बरु ती कुराहरूमा झारा टार्ने काम मात्र गर्छन्। फलस्वरूप, पवित्र आत्माले तिनीहरूमा काम गर्नुहुन्न, र अन्त्यमा तिनीहरू सत्यता बुझ्न असक्षम हुन्छन्, तिनीहरूले जे गर्छन् त्यसमा मार्गको कमी हुन्छ, र तिनीहरूले कुनै मामिला पनि प्रष्ट रूपमा देख्न सक्दैनन्। तँभित्रै अत्यन्तै धैरै निष्क्रिय र नकारात्मक चीजहरू छन्, र ती चीजहरूले तेरो हृदय भरिएको छ, त्यसैले तँ बारम्बार निष्क्रिय, आत्मिक रूपमा उदास हुन्छस्, र तँ परमेश्‍वरबाट झन्झन् टाढा हुन्छस्, अनि झन्झन् कमजोर बन्छस्। यदि तँ पवित्र आत्माको अन्तर्दृष्टि र काम प्राप्त गर्न सक्दैनस् भने, तँ यी स्थितिहरूबाट उम्कन सक्नेछैनस्, र तेरो निष्क्रिय स्थिति परिवर्तन हुनेछैन, किनकि यदि पवित्र आत्मा तँमा काम गर्दै हुनुहुन्न भने, तैँले मार्ग भेट्टाउन सक्दैनस्। यी दुई कारणहरूले गर्दा, तँलाई आफ्नो निष्क्रिय स्थिति त्यागेर सामान्य स्थितिमा प्रवेश गर्न निकै कठिन हुन्छ। हुन त, अहिले आफ्नो कर्तव्य निभाउँदा, तँ कठिनाइ भोग्छस्, कडा मेहनत गर्छस्, धेरै प्रयास गर्छस्, र तँ आफ्नो परिवार र जीवनवृति छोड्न र सबथोक त्याग्न पनि सक्षम छस्, तर तँभित्रका निष्क्रिय स्थितिहरू साँच्चिकै रूपान्तरित भएका छैनन्। तिमीहरूलाई सत्यता पछ्याउन र अभ्यास गर्नमा बाधा पार्ने अत्यन्तै धेरै उल्झनहरू छन्, जस्तै तिमीहरूका धारणा, कल्पना, ज्ञान, जिउने दर्शन, स्वार्थी चाहना, र भ्रष्ट स्वभावहरू। यी नकारात्मक चीजहरूले तिमीहरूको हृदय भरिएको छ। तिमीहरू सानै भए पनि, तिमीहरूका सोचहरू अति जटिल छन्। तिमीहरू मेरो प्रत्येक वचन र भाव नियाल्छौ र अध्ययन गर्छौ, अनि तीबारे अनन्त रूपले धेरै सोच्छौ। किन यस्तो गर्छौ? तिमीहरू धेरै वर्षदेखि परमेश्‍वरमा विश्‍वास गर्दै आएका छौ, तर मैले अहिलेसम्म तिमीहरूमा कुनै प्रगति वा परिवर्तन देखेको छैनँ। मानिसहरूको हृदय शैतानी कुराहरूले पूरै ओगटिएको हुन्छ। सबैले यो प्रष्ट देख्न सक्छन्। यदि तँ यी कुराहरू फाल्दैनस्, यदि यी निष्क्रिय स्थितिहरू त्याग्न सक्दैनस् भने, तँ बालकको रूपमा जीवन्त, प्रेमिलो, निर्दोष, सामान्य, सत्यवान्‌, र शुद्ध तरिकाले परमेश्‍वरसामु आउन सक्षम हुनेछैनस्। त्यसपछि, तँलाई पवित्र आत्माको काम वा सत्यता प्राप्त गर्न कठिन हुनेछ। 

अहिले, तिमीहरूको सिफारिस गर्नको लागि तिमीहरू सबैसँग थोरै राम्रा गुणहरू छन्, जस्तै कष्ट भोग्ने इच्छा र विश्‍वास। यी राम्रा गुणहरूले तिमीहरू सबैलाई मुक्ति मिलेको छ। यदि तिमीहरूसँग यी गुणहरू—कठिनाइ सहने तिमीहरूको इच्छा, र परमेश्‍वरमा आफूलाई अर्पित गर्ने साँचो विश्‍वास—नभएको भए, तिमीहरूमा आफ्नो कर्तव्य निभाउने जोस हुन्थेन, र तिमीहरू आजको दिनसम्म अडिग रहन सक्नेथिएनौ। कतिपय मानिसहरू केही समयसम्म आफ्नो कर्तव्य निभाउँछन्, तर सत्यतामा तिनीहरूको रुचि नभएकोले र तिनीहरूले त्यसबाट कुनै लाभ प्राप्त नगर्ने भएकोले, तिनीहरू काम गर्न, पैसा कमाउन, र विवाह गर्न बाहिरी संसारमै फर्कन्छन्। तिनीहरूले सोच्छन् कि कुनै परिणाम देख्न नपाई यहीँ आलटाल गर्दै बस्नु आफ्नो जवानी, उत्तम समय, र आफ्नो जीवनको बर्बादी हो। यी मानिसहरू खुलासा गरिएका गैरविश्‍वासीहरू हुन्। परमेश्‍वरको लागि आफूलाई इमानदारीपूर्वक समर्पित गर्नेहरू मात्र आफ्नो कर्तव्यमा अडिन र खरो उत्रन सक्छन्। अहिले, तिमीहरू सबैले पूर्णकालीन रूपमा कर्तव्य निर्वाह गर्छौ। तिमीहरूलाई परिवार, विवाह, वा सम्पत्तिले बाधा दिने वा बाँध्‍ने गर्दैन। तिमीहरू ती कुराहरूबाट पहिले नै बाहिर निस्किसकेका छौ। तापनि, तिमीहरूको दिमाग भर्ने धारणाहरू, कल्पनाहरू, ज्ञान, र व्यक्तिगत अभिप्राय र चाहनाहरू पूराको पूरा जस्ताको तस्तै छन्। त्यसैले प्रतिष्ठा र हैसियत संलग्‍न हुने वा अनुभवको मौका मिल्ने कुनै पनि कुराको प्रसङ्ग उठ्दा—उदाहरणको लागि, तिमीहरूले परमेश्‍वरको घरले विभिन्‍न प्रकारका प्रतिभाशाली व्यक्तिहरूको वृद्धिविकास गर्ने योजना बनाउँदै छ भन्‍ने सुन्दा—तिमीहरू हरेकको हृदय अपेक्षाले उफ्रन्छ, तिमीहरू हरेकजना नाम कमाउन र चर्चाको दुनियाँमा आउन चाहन्छौ। तिमीहरू हरेक नै हैसियत र प्रतिष्ठाको लागि लड्न चाहन्छौ। तिमीहरू त्यसप्रति लज्‍जित महसुस गर्छौ, तर त्यसो नगरे तिमीहरूलाई नरमाइलो लाग्छ। तिमीहरू अरू कोही माथि उठेको देख्दा डाहा, घृणा, र द्वेष महसुस गर्छौ, र यो अनुचित भयो भन्‍ने ठान्छौ, र सोच्छौ, “मचाहिँ किन माथि उठ्न सक्दिनँ? किन सधैँ अरूको चर्चापरिचर्चा हुन्छ? किन मेरो पालो कहिल्यै आउँदैन?” अनि द्वेष महसुस भएपछि, तिमीहरू यसलाई दबाउन कोसिस गर्छौ, तर दबाउन सक्दैनौ। तिनीहरू परमेश्‍वरलाई प्रार्थना गर्छौ र केही समय अलि राम्रो महसुस गर्छौ, तर यसप्रकारको परिस्थिति पुनः सामना गर्दा तिमीहरू यसबाट पार पाउन सक्दैनौ। के यो अपरिपक्‍व कदको प्रकटीकरण होइन र? जब मानिसहरू त्यस्तो अवस्थामा फस्छन्, के तिनीहरू शैतानको पासोमा परेका हुँदैनन् र? यी कुराहरू शैतानको भ्रष्ट प्रकृतिका साङ्लाहरू हुन् जसले मानिसहरूलाई बाँधेर राख्छन्। यदि मानिसहरूले यी भ्रष्ट स्वभावहरू त्याग्छन् भने, के तिनीहरूले मुक्त र स्वतन्त्र महसुस गर्दैनन् र? यसबारेमा विचार गर्: यदि तँ हैसियत र नाफाको लागि संघर्ष गर्ने यी स्थितिहरूमा पर्नबाट बच्न—यी भ्रष्ट अवस्थाहरूबाट आफूलाई मुक्त गर्न, र यी प्रतिष्ठा, नाफा र हैसियतका तनाव र बन्धनहरूबाट आफूलाई स्वतन्त्र पार्न—चाहन्छस् भने, तैँले कुन सत्यहरू बुझ्नुपर्छ? स्वतन्त्रता र मुक्ति प्राप्त गर्न तँसित सत्यताका कुन वास्तविकताहरू हुनुपर्छ? सर्वप्रथम, तैँले यो बुझ्नुपर्छ कि शैतानले मानिसहरूलाई भ्रष्ट पार्न, तिनीहरूलाई पासोमा पार्न, तिनीहरूलाई दुर्व्यवहार गर्न, तिनीहरूलाई गिराउन र तिनीहरूलाई पापमा डुबाउन प्रतिष्ठा, नाफा र हैसियत प्रयोग गर्छ। अझ भन्‍नुपर्दा, सत्यलाई स्विकारेर मात्र मानिसहरूले प्रतिष्ठा, नाफा र हैसियत छोड्न र पन्साउन सक्छन्। चाहे त्यो जवान होस् वा पाको उमेरको, या नयाँ होस् वा लामो समयदेखिको विश्‍वासी, यी कुराहरू पन्छाउन हरकोहीलाई निकै कठिन हुन्छ। कतिपय मानिसहरू अन्तर्मुखी हुन्छन्, र त्यति धेरै नबोल्नेजस्ता देखिन्छन्, तर वास्तवमा तिनीहरूले हृदयमा अरूले भन्दा बढी कठिनाइहरू बोकेका हुन्छन्। प्रतिष्ठा, नाफा, र हैसियत त्याग्नु प्रत्येक व्यक्तिको लागि कठिन हुन्छ; ती कुराहरूको परीक्षा पार गर्न कसैले सक्दैन—मानिसहरूका भित्री स्थितिहरू सबै उस्तै हुन्छन्। शैतानले प्रतिष्ठा र नाफाबाहेक अरू कुरा प्रयोग गरेर मान्छेलाई भ्रष्ट तुल्याएको छैन; हजारौँ वर्षको परम्परागत सँस्कृतिले मानिसहरूको दिमागमा बस यी कुराहरू मात्रै बसाएका छन्। त्यसकारण, मान्छेको भ्रष्ट स्वभावले प्रतिष्ठा, नाफा, र हैसियतलाई नै प्रेम गर्छ र पछ्याउँछ, बस फरकफरक मानिसहरूले पछ्याउने र व्यक्त गर्ने तरिकाहरू मात्र फरकफरक हुन्छन्। कतिपय मानिसहरू यसबारे कहिल्यै बोल्दैनन्, र यसलाई आफ्नो हृदयभित्रै लुकाउँछन्, जबकि अरूहरूले चाहिँ यसलाई शब्दमै उल्लेख गर्छन्। कतिपय व्यक्तिहरू यी कुराहरूको लागि निसङ्कोच लड्छन्, जबकि अरूहरू यी कुराहरूको लागि लड्दैनन्, बरु गोप्य रूपमा, गुनासो र गनगन गर्छन्, र मालमत्ता फुटाउँछन्। फरकफरक मानिसहरूमा फरकफरक तरिकाको प्रकटीकरण हुने भए पनि, तिनीहरू सबैको प्रकृति ठ्याक्कै एउटै हुन्छ। तिनीहरू सबै भ्रष्ट मानवहरू हुन्, जो परमेश्‍वरको प्रतिरोध गर्छन्। यदि तँ सधैँ प्रतिष्ठा, नाफा, र हैसियतमा ध्यान दिन्छस् भने, यदि तँ यी कुराहरूमा अत्यधिक महत्त्व दिन्छस् भने, यदि यी कुराहरूले तेरो हृदय ओगट्छन् भने, र यदि यी कुराहरू त्याग्न तँ अनिच्छुक छस् भने, तँ यी कुराहरूको नियन्त्रण र बन्धनमा पर्नेछस्। तँ यी कुराहरूको दास बन्नेछस्, र अन्त्यमा, यी कुराहरूले तँलाई पूर्ण रूपमा बरबाद पार्नेछन्। तैँले यी कुराहरूलाई छोड्न र पन्छाउन, अरूहरूलाई सिफारिस गर्न, र तिनीहरूलाई माथि उठ्न दिन सिक्नुपर्छ। तैँले माथि उठ्ने वा चम्कने अवसर भेट्नेबित्तिकै फाइदा लिन संघर्ष वा हतार नगर्। तैँले यी कुराहरू पन्छ्याउन सक्‍नुपर्छ, र कर्तव्य निर्वाह गर्न ढिलाइ पनि गर्नु हुँदैन। तँ यस्तो व्यक्ति बन् जो चुपचाप गुमनामीमा काम गर्छ, र भक्तिपूर्वक कर्तव्य निभाउँदा अरूलाई धाक देखाइहिँड्दैन। तैँले आफ्नो घमण्ड र हैसियत जति धेरै छोड्छस्, र तैँले आफ्ना हितहरू जति धेरै त्याग्छस्, तँ त्यति नै धेरै शान्ति महसुस गर्नेछस्, तेरो हृदयभित्र त्यति नै धेरै ज्योति हुनेछ, र तेरो स्थिति त्यति नै धेरै सुध्रनेछ। तैँले जति धेरै संघर्ष र प्रतिस्पर्धा गर्छस् तेरो अवस्था त्यति नै अँध्यारो हुनेछ। यदि तँ मलाई विश्‍वास गर्दैनस् भने, प्रयास गरेर हेर्! यदि तँ यसप्रकारको भ्रष्ट अवस्था सुल्ट्याउन चाहन्छस्, र यी कुराहरूबाट नियन्त्रित हुन चाहँदैनस् भने, तैँले सत्यता खोजी गर्नुपर्छ, र यी कुराहरूको सार स्पष्टसित बुझ्नुपर्छ, र त्यसपछि तिनलाई पन्छाउनु र परित्याग गर्नुपर्छ। होइन भने, तैँले जति धेरै संघर्ष गर्छस्, तेरो हृदय त्यति नै धेरै अँध्यारो हुनेछ, र तैँले त्यति नै धेरै ईर्ष्या र घृणा महसुस गर्नेछस्, अनि ती कुराहरू पाउने तेरो चाहना केवल झन्झन् प्रबल बन्दै जानेछ। ती कुराहरू पाउने पाउने तेरो चाहना जति प्रबल हुन्छ, तँ ती प्राप्त गर्न त्यति नै कम सक्षम हुनेछस्, र त्यस्तो हुँदा तेरो घृणा बढ्नेछ। तेरो घृणा बढेपछि तँ भित्री रूपमा झन् अँध्यारो हुनेछस्। तँ भित्री रूपमा जति अँध्यारो हुन्छस्, तेरो कर्तव्यनिर्वाह त्यति नै कमजोर हुनेछ, अनि तेरो कर्तव्यनिर्वाह जति कमजोर हुन्छ, परमेश्‍वरको घरको निम्ति तँ त्यति नै कम उपयोगी हुनेछस्। यो एक अन्तर्सम्‍बन्धित, दुष्चक्र हो। यदि तैँले आफ्नो कर्तव्य कहिल्यै राम्रोसँग निभाउन सक्दैनस् भने, तँलाई बिस्तारै निष्कासनमा पर्नेछस्।

पवित्र आत्माले कुनै व्यक्तिमा काम गर्नलाई र उसका थुप्रै निष्क्रिय स्थितिहरू रूपान्तरित गर्नलाई, उक्त व्यक्तिले बेलाबेलामा कष्ट भोग्दै, मूल्य चुकाउँदै, विभिन्‍न कुराहरू त्याग गर्दै, र देहलाई पन्साउँदै, र चरणबद्ध रूपमा आफ्नो दिशा परिवर्तन गर्दै सक्रिय रूपमा सहकार्य र खोजी गर्नुपर्छ। यसबाट परिणाम आउनलाई र उसले सही मार्गमा पाइला टेक्नलाई लामो समय लाग्छ—तर परमेश्‍वरले व्यक्तिको खुलासा गर्नलाई केही सेकेण्ड मात्र लाग्छ। यदि तँ आफ्नो कर्तव्य राम्ररी निभाउँदैनस्, बरु सधैँ आफूलाई फरक देखाउन खोज्छस्, र सधैँ हैसियतको लागि प्रतिस्पर्धा गर्न, फरक देखिन र चम्किन कोसिस गर्छस्, र आफ्नो ख्याति र हितको लागि लड्छस् भने, यो स्थितिमा जिउँदा, के तँ एक सेवाकर्ता मात्र हुँदैनस् र? यदि तँ चाहन्छस् भने तैँले सेवा गर्न सक्छस्, तर तैँले सेवा गरिसक्‍नुअघि नै तेरो खुलासा हुने सम्भावना हुन्छ। जब मानिसहरूको खुलासा हुन्छ, तिनीहरूको निन्दा गरिने र हटाइने दिन आइपुग्छ। के त्यो परिणाम उल्ट्याउन सम्भव छ? त्यो सजिलो छैन; परमेश्‍वरले तिनीहरूको परिणाम निर्धारण गरिसक्नुभएको हुन सक्छ, र यस अवस्थामा, तिनीहरू समस्यामा हुन्छन्। मानिसहरू प्रायः अपराध गरिरहन्छन्, भ्रष्ट स्वभावहरू प्रकट गरिरहन्छन्, र केही सानातिना गल्तीहरू गरिरहन्छन्, वा बोल्दा र चालबाजी गर्दा तिनीहरू आफ्नै स्वार्थी चाहनाहरू पूरा गर्ने गर्छन्, आफ्नै अभिप्रायहरूबारे सोच्ने गर्छन्, तर जबसम्म तिनीहरूले मण्डलीको काम भङ्ग गर्ने वा त्यसमा बाधा पुर्‍याउने, वा ठूलो भद्रगोल सिर्जना गर्ने, वा परमेश्‍वरको स्वभाव चिढ्याउने, वा प्रष्टै चिनिने दुष्ट परिणामहरू निम्त्याउने गर्दैनन्, तबसम्म तिनीहरूसँग पश्‍चाताप गर्ने एउटा मौका हुन्छ। तर यदि तिनीहरूले ठूलो दुष्टता गर्छन् वा ठूलो विपत्ति निम्त्याउँछन् भने, के तिनीहरूले अझै पनि आफूलाई छुटकारा दिलाउन सक्छन्? परमेश्‍वरमा विश्‍वास गर्ने र कर्तव्य निभाउने व्यक्तिको लागि यो बिन्दुमा पुग्नु निकै खतरनाक हुन्छ। यो त एउटा विवाहित जोडी सँगै बसेको अवस्थाजस्तै हो। यदि ती दुईबीच अलिअलि मनमुटाव हुन्छ, र तिनीहरू प्रायः एकअर्काको चित्त दुख्ने कुरा बोलिरहन्छन् भने, तिनीहरू एकअर्कालाई सहन सकुञ्जेल सँगै बसिरहन सक्छन्। तर यदि एकजनाको अरू कसैसित अनैतिक सम्बन्ध छ, र अर्कोले उसलाई फर्काएर अपनाउन चाहँदैन, र ऊ पनि फर्कन चाहँदैन भने, के ती दुईजना सँगै बस्न सक्छन्? त्यस्तो व्यक्तिप्रति बढी सहनशील भएर केही हुँदैन, त्यो व्यर्थ हुनेछ। यस्तो विवाह टुट्छ, तिनीहरू सम्बन्धविच्छेदबाहेक अरू केही गर्न सक्दैनन्। यदि कोही दुई मानिसहरू यस बिन्दुमा पुग्छन् भने, तिनीहरू एउटै छानामूनि बसिरहेका भए पनि, तिनीहरूको विवाह नाममा मात्र सीमित हुन्छ। तिनीहरूले सम्बन्धविच्छेद गर्नु वा नगर्नुले केही फरक पार्दैन। यदि तँ परमेश्‍वरमा विश्‍वास गर्छस्, र आफ्नो कर्तव्य निभाउँछस्, तर फेरि त्यही बिन्दुमा पुग्छस् भने—सत्यता पछ्याउने र सिद्ध पारिने मौकाहरू गुमाउँदा, तेरो हृदय कठोर बन्छ भने, र तँ कहिल्यै पश्‍चाताप नगर्ने र फिर्ता नआउने, र जिद्दीपूर्वक हैसियत पछ्याइराख्‍ने गर्छस् भने, र परमेश्‍वरले धेरै मौकाहरू दिनुहुँदा पनि, सत्यताको एक टुक्रासमेत स्विकार्दैनस् भने—ढिलोचाँडो तँलाई खुलासा गरिने र हटाइने दिन आउनेछ। सम्भवतः कुनै एउटै मामिला, वा परिस्थिति, वा वचन वा मनोवृतिले तेरो पूर्ण खुलासा गर्नेछ। त्यसकारण, यदि व्यक्तिले पवित्र आत्माको काम वा सत्यता प्राप्त गर्दैन भने, यदि ऊ सधैँ आफ्नो भ्रष्ट, शैतानी स्वभावको बन्धन र नियन्त्रणमा हुन्छ भने, यदि ऊ विभिन्न खालका स्वार्थी चाहना र अभिप्रायहरू बोकेर जिउँछ र त्यसबाट बाहिर निस्कन सक्दैन भने, ऊ ठूलो खतरामा हुन्छ। ढिलोचाँढो, ऊ पछारिनेछ र उसको खुलासा हुनेछ। सायद तँ अहिलेसम्म पछारिएको छैनस् होला, तर त्यसको मतलब तँ पछि पनि पछारिनेछैनस् भन्ने होइन। सायद तँ अहिले पनि आफ्नो कर्तव्य निभाउन सक्षम छस् होला, सायद तँमा अझै पनि आफूलाई परमेश्‍वरमा अर्पित गर्ने र कठिनाइहरू भोग्ने केही इच्छा छ होला, र सायद तँमा सिद्ध पारिने खोजमा लाग्‍ने इच्छा छ होला, तर त्यो कुरा सत्यता बुझ्नु, वा सत्यताको वास्तविकामा प्रवेश गर्नुको विकल्प होइन, न त त्यसको अर्थ तँ पछि पछारिछैनस्, वा अडिग रहन सक्षम हुनेछस् भन्ने नै हो। कतिपय मानिसहरूले परमेश्‍वरमा विश्‍वास गरेको कैयौँ वर्ष भइसकेको हुन्छ, तर तिनीहरूले थोरै पनि सत्यता बुझेका हुँदैनन्। तिनीहरूको दृष्टिकोण अविश्‍वासीहरूको जस्तै हुन्छ। तिनीहरूले झूटा अगुवा वा ख्रीष्टविरोधीलाई खुलासा गरेर हटाइएको देख्दा सोच्छन्, “परमेश्‍वरमा विश्‍वास गर्नु, परमेश्‍वरलाई पछ्याउनु, र परमेश्‍वरको अघि जिउनु भिरको बाटो हिँड्नुसरह हो! यो चक्कूको धारमा उभिनुजस्तै हो!” अनि अरूले भन्छन्, “अगुवा र सेवक बन्‍नु र परमेश्‍वरको सेवा गर्नुमा जोखिम छ। यो त मानिसहरूले भनेझैँ ‘राजालाई साथ दिनु भनेको बाघको साथी बन्‍नुसरह हो’। एउटा काम वा एउटा शब्‍द गलत भयो भने, हामीले परमेश्‍वरको स्वभाव चिढ्याउँछौँ, अनि हामीलाई हटाइन्छ र दण्ड दिइन्छ!” के यी टिप्पणीहरू सही छन्? “भीरको बाटो हिँड्नु” अनि “चक्‍कुको धारमा उभिनु”—यी कुराको अर्थ के हो? यी कुराको अर्थ ठूलो खतरा भन्‍ने हुन्छ, हरेक क्षणमा ठूलो खतरा छ, र थोरै लापरवाहीले पनि पछार्न सक्छ भन्‍ने हुन्छ। “राजालाई साथ दिनु भनेको बाघको साथी बन्‍नुसरह हो” भन्‍ने भनाइ अविश्‍वासीहरूको एउटा आम भनाइ हो। यसको अर्थ दुष्ट राजाको नजिक हुनु खतरनाक हुन्छ भन्‍ने हो। यदि यो भनाइलाई परमेश्‍वरको सेवा गर्ने कार्यमा लागू गरियो भने, कहाँ गल्ती हुन्छ? परमेश्‍वर अर्थात् सृष्टिका प्रभुलाई दुष्ट राजासँग तुलना गर्नु—के यो ईश्‍वर-निन्दा होइन र? यो गम्‍भीर समस्या हो। परमेश्‍वर धर्मी र पवित्र परमेश्‍वर हुनुहुन्छ; परमेश्‍वरलाई विरोध गरेकोमा वा उहाँप्रति शत्रुवत् बनेकोमा मानिसलाई दण्ड दिइनुपर्छ भन्‍ने कुरा स्वर्गले तोकेको र पृथ्वीले स्विकारेको कुरा हो। शैतान र दियाबलसहरूसँग अलिकति पनि सत्यता छैन; तिनीहरू फोहोरी र दुष्ट छन्, र तिनीहरूले निर्दोषहरूको हत्या गर्छन्, र असलहरूलाई ठाडै निल्छन्। तिनीहरूलाई कसरी परमेश्‍वरसँग तुलना गर्न सकिन्छ? किन मानिसहरू तथ्य बङ्ग्याउँदै परमेश्‍वरमाथि लाञ्छना लाउँछन्? यो परमेश्‍वरविरुद्धको ठूलो निन्दा हो! प्रायजसो निस्क्रिय बन्‍ने र इमानदारीसाथ आफ्‍नो कर्तव्य निर्वाह नगर्ने केही मानिसहरूलाई जब काटछाँट र निराकरण गरिन्छ, तब तिनीहरूलाई हटाइन्छ कि भन्‍ने चिन्ता हुन्छ, र तिनीहरूले प्राय यस्तो सोच्‍ने गर्छन्, “परमेश्‍वरमा विश्‍वास गर्नु साँच्‍चै भिरको बाटो हिँड्नुसरह हो! कुनै गल्ती गर्नेबित्तिकै, निराकरण गरिन्छ; झूटा अगुवा वा ख्रीष्टविरोधी ठहरिनेबित्तिकै, प्रतिस्थापित गरिन्छ र हटाइन्छ। परमेश्‍वरको घरमा, परमेश्‍वर रिसाउनु असामान्य कुरो होइन, र मानिसहरूले अलिकति खराब काम गर्दा, तिनीहरूलाई एकै वचनले हटाइन्छ। तिनीहरूलाई पश्‍चात्ताप गर्ने मौकासमेत दिइँदैन।” के साँच्‍चिकै यस्तै हुन्छ त? के परमेश्‍वरको घरले वास्तवमै मानिसहरूलाई पश्‍चात्ताप गर्ने मौका दिँदैन? (त्यो गलत हो।) यी दुष्ट मानिसहरू र ख्रीष्टविरोधीहरूलाई अनगिन्ती दुष्कर्महरू गरेको कारण, र काटछाँट र निराकरण गर्दा र धेरैपटक अर्ती दिँदा पनि आफ्‍नो मार्ग नबदलेको कारण हटाइएको हुन्छ। अनि, यसरी सोच्‍ने मानिसहरूमा के समस्या हुन्छ? तिनीहरूले मिथ्या तर्कद्वारा आफ्‍नो कुरा सही साबित गर्न खोजिरहेका हुन्छन्। तिनीहरूले सत्यता खोजी गर्दैनन्, न त तिनीहरूले उचित रूपमा सेवा नै गर्छन्, तिनीहरूले त बढारेर फालिने र हटाइने डरले, नमीठोसित गुनासो गर्छन् र आफ्ना धारणाहरू फैलाउँछन्। स्पष्टतः तिनीहरूको मानवता कमजोर हुन्छ, र तिनीहरू आफ्‍नो काममा लापरवाह र झाराटारुवा अनि निस्क्रिय र सुस्त हुन्छन्। तिनीहरूलाई आफूलाई खुलासा गरेर हटाइएला भन्‍ने डर हुन्छ, त्यसकारण तिनीहरूले सबै दोष मण्डली र परमेश्‍वरमाथि थोपर्छन्। यो कस्तो प्रकृति हो? यो परमेश्‍वरलाई आलोचना गर्ने, उहाँप्रति गुनासो गर्ने र उहाँको विरोध गर्ने प्रकृति हो। यी टिप्पणीहरू सबैभन्दा भद्दा भ्रम र सबैभन्दा हास्यास्पद दाबीहरू हुन्। यी मानिसहरूले यस्ता कुराहरू बोल्‍न सक्नु भनेको के कुराको प्रमाण हो भने, तिनीहरूले परमेश्‍वरमा वर्षौँ विश्‍वास गरेर पनि सत्यता कहिल्यै कदापि पछ्याएका रहेनछन्। अनि, यसले मात्र तिनीहरूलाई परमेश्‍वरको आलोचना गर्ने, उहाँको प्रतिरोध गर्ने, र ईशनिन्दा गर्ने यो स्तरसम्‍म झार्न सक्छ। प्रायः निष्क्रिय रहने र सत्यता खोजी नगर्नेहरू साँच्चिकै खतरामा बाँचिरहेका हुन्छन् भन्ने प्रष्टै छ। त्यसैले, आफूलाई सुरक्षित पार्न र यी खतरनाक परिस्थितिहरूबाट मुक्त हुन परमेश्‍वरमा विश्‍वास गर्नेहरूले कसरी अभ्यास गर्नुपर्छ? यसको कडी भनेको सत्यता पछ्याउने मार्ग हिँड्नु हो। यदि व्यक्तिले केही सत्यता बुझ्न सक्छ भने, यदि ऊ आधारभूत स्तरमा परमेश्‍वरप्रति समर्पित हुन सक्छ भने, ऊ तुलनात्मक रूपमा भयरहीत र सुरक्षित हुनेछ। सत्यता नपछ्याउने, सत्यताको वास्तविकता नभएका, र प्राय निष्क्रिय रहनेहरू सधैँ हटाइने खतरामा हुन्छन्। हृदयमा सत्यताप्रति वाक्क भएका, सधैँ सत्यता अभ्यास गर्नु अत्यन्तै कठिन र मूर्खता भएको अनुभूति गर्नेहरू सबैभन्दा खतरामा हुने मानिसहरू हुन्। ढिलोचाँडो, तिनीहरूलाई खुलासा गरिनेछ र हटाइनेछ।

कुनै व्यक्ति छली होस् या तुलनात्मक रूपमा छलहीन र इमानदार होस्, मानिसहरूका अभिप्राय, चाहना, र अशुद्धताहरू धेरथोर सबै उस्तै हुन्छन्। यदि तिमीहरू सबैले आफ्नो दिशा परिवर्तन गर्न, यी भ्रष्ट स्थितिहरू त्याग्न, र कम्तीमा पनि, आफ्नो कर्तव्य राम्ररी निभाउन सक्छौ भने, तिमीहरूले मानव स्वरूप प्राप्त गर्नेछौ। यदि तिमीहरू आफ्नो कर्तव्य निभाउँदा आफ्ना व्यक्तिगत अभिप्राय, प्रेरणा, र चाहनाहरू बोकेर हिँड्छौ भने, तिमीहरूले विचलन वा गल्तीहरू गर्ने उच्च सम्भावना हुन्छ, र तिमीहरूलाई सिद्धान्तहरूअनुसार मामिलाहरू सम्हाल्न, वा आफ्नो कर्तव्य राम्ररी निभाउन र परमेश्‍वरको इच्छाबमोजिम हुन धेरै कठिन हुनेछ। यस्तो किन हुन्छ भने, मानिसहरू अत्यन्तै लापरवाह र झाराटारुवा हुन्छन्, र तिनीहरू अत्यन्तै धेरै अशुद्धताहरूले भरिएका हुन्छन्। यदि तँ आफ्नो कर्तव्य राम्ररी गर्न चाहन्छस् भने, तैँले पहिला आफ्ना व्यक्तिगत अभिप्राय र चाहनाहरू सुल्झाउनुपर्छ। त्यसपछि, तेरो भित्री अवस्था बिस्तारै परिवर्तन हुनेछ, तेरो मनस्थिति सुधार हुनेछ, तँभित्रका सक्रिय तत्वहरू बढ्नेछन्, तेरा अशुद्धताहरू घट्नेछन्, तेरो हृदय झन् शुद्ध र झन् सामान्य बन्नेछ, अनि तँ बस परमेश्‍वरलाई सन्तुष्ट पार्न राम्रोसित कर्तव्य निभाउन मात्र चाहनेछस्। यस तरिकाले, तँलाई शैतानी सोच र विचारहरू, वा जीवन दर्शनहरूले सजिलै नियन्त्रण गर्नेछैनन्। तैँले स्वाभाविक रूपमै छुटकारा र स्वतन्त्रता प्राप्त गर्नेछस्, र तैँले गर्ने हरेक कुरा सजिलो र सुखद हुनेछ। यो ठ्याक्‍कै मानिसहरू हिँडिरहेको अवस्थाजस्तै हो—यदि तिनीहरूले थुप्रै भारी बोक्छन् भने, तिनीहरूको हिँडाइ अति थकानयुक्त हुनेछ, र तिनीहरू झन्झन् ढिलो हिँड्न थाल्नेछन् र अन्त्यमा थकानकै कारण तिनीहरू ढल्नेछन् र नाजुक बन्नेछन्। यदि तिनीहरूले ती भारीहरू झारे भने, तिनीहरूको हिँडाइ धेरै सजिलो हुनेछ, र तिनीहरूले छुटकारा र स्वतन्त्रता पाएको अनुभूति पनि गर्नेछन्। तिमीहरू सबैले आफूले प्राप्त गरेको छुटकारा र स्वतन्त्रताका जुनसुकै पक्षहरूबारे दैनिकी वा गवाही निबन्ध लेख्नुपर्छ। तिमीहरूले आफूलाई केही आइपर्दा कसरी सत्यता खोज्यौ र कसरी आफ्ना बोझहरू बिसायौ, र आफ्ना कुन अभिप्राय र प्रेरणाहरू त्याग्यौ, र कस्तो प्रकारको अन्तर्दृष्टि प्राप्त गर्‍यौ, र कस्ता सुखद अनुभूतिहरू अनुभव गर्‍यौ भन्नेबारे लेख्नुपर्छ—यी स्थितिहरू र ज्ञानबारे लेख। यो अनुभवात्मक गवाही हो, र यो तिमीहरू र अन्य मानिसहरू दुवैको लागि ठूलो लाभ हो। यस तरिकाले, तेरो अनुभव बढ्नेछ, सत्यताबारे तेरो बुझाइमा सुधार हुनेछ, र तेरा छुटकारा र स्वतन्त्रताका दिनहरू बढेर जानेछन्। तँ अय्यूबजस्तै एक स्वतन्त्र व्यक्ति बन्नेछस्। अय्यूब कसरी यो प्रसिद्ध वचन सजिलै बोल्न सक्षम भयो: “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” (अय्यूब १:२०-२१)? के ऊ रातारात ती वचनहरू बोल्न सक्ने भयो? कदापि भएन। ती वचनहरू कैयौँ दिन, कैयौँ वर्ष, र कैयौँ दशकहरूको अनुभवका योग थिए। ती दशकौँसम्म जम्मा गरेको जीवन अनुभवका फल थिए। सत्यता प्राप्त गर्नु र गवाहीका वचनहरू बोल्नु सामान्य कुरा होइन। व्यक्तिले परमेश्‍वरमा विश्‍वास गरेर परिणाम प्राप्त गर्ने एकमात्र तरिका भनेको सत्यता पछ्याउने मार्ग हिँड्नु हो। प्रतिष्ठा, नाफा, र हैसियत पछ्याउन छोडेपछि, तेरो लागि परिस्थितिहरू झन् सजिला हुनेछन्। तँलाई सत्यता पछ्याउने मार्गमा यात्रा सुरु गर्न सजिलो हुनेछ। जब तैँले सत्यता बुझ्‍ने र वास्तविकतामा प्रवेश गर्ने हदसम्म तेरो अनुभव पुग्छ, तैँले सत्यता प्राप्त गरेको, र छुटकारा र स्वतन्त्रता हासिल गरेको हुनेछस्। त्यस बिन्दुमा तँलाई ख्रीष्टको पछि लागेर र सत्यता खोजी गरेर धेरै कुरा प्राप्त गरेको छु भन्‍ने लाग्‍नेछ। तैँले सत्यता प्राप्त गर्न प्रतिष्ठा, नाफा, र हैसियतको खोजी, र पारिवारिक मामिलाका उल्झनहरू त्यागेको हुनेछस्। तैँले परमेश्‍वरलाई पछ्याएको र सृष्टि गरिएको प्राणीको कर्तव्य पूरा गरेको हुनेछस्, र तैँले बिस्तारै सत्यता बुझेको, र थुप्रै कुराहरूको सार देखेको हुनेछस्। तँ फेरि कुनै पनि दुविधामा वा शैतानको बन्धनमा पर्नेछैनस्। सत्यता र जीवन प्राप्त गर्नु नै सबैभन्दा मूल्यावान् कुरा हो; तेरो प्रेम पाउन सबैभन्दा लायक चीज नै सत्यता हो। जब तैँले सत्यता नै सबैभन्दा अमूल्य चीज रहेको देख्छस्, तैँले प्रतिष्ठा, नाफा, हैसियत, पैसा, आडम्बर, र घमण्ड बेकार रहेको, र यी कुराहरूले तँलाई नोक्सान पुर्‍याइरहेको थाहा पाउनेछस्। त्यसकारण, तँ यी कुराहरू घृणा र अस्वीकार गर्न थाल्‍नेछस्, र यी कुराहरू त्याग्न सक्षम बन्‍नेछस्। यो अत्यन्तै अर्थपूर्ण छ। यद्यपि, कतिपय मानिसहरू अझै यस्ता पनि छन् जो ख्याति र हैसियतका अवरोधहरू त्याग्न सक्दैनन्। तिनीहरू दिनभरि प्रतिष्ठा, नाफा, र हैसियतको लागि धेरै सोच्छन् र अरूसँग लडाइँ गर्छन्। तिनीहरूले आडम्बर र घमण्डका केही मामिलाहरूमा पनि विवाद र झगडा गर्नेछन्। तिनीहरू सत्यता खोज्दैनन्, न त परमेश्‍वरको इच्छाप्रति नै ध्यान दिन्छन्। तिनीहरू प्रतिष्ठा, नाफा, र हैसियतलाई अरू जुनसुकै कुराभन्दा उच्च ठान्छन्, र परिणामस्वरूप, तिनीहरू यी कुराहरूमा वर्षौँसम्म लागिपर्छन्, तर तिनीहरूसँग अलिकति पनि सत्यताको वास्तविकता हुँदैन। तिनीहरूले जुनसुकै कर्तव्य निभाए पनि, अत्यन्तै खराब तरिकाले गर्छन्, र जीवनका उत्तम वर्षहरू गुमाउँछन्। सत्यता नपछ्याउनेहरूको दयनीय अवस्था यस्तै हुन्छ। यी मानिसहरू परमेश्‍वरप्रतिको विश्‍वासमा यसरी काम चलाउ तरिकाले लाग्छन्। दसबीस वर्ष बितिसक्दा पनि तिनीहरूले सत्यता वा जीवन प्राप्त गरेका हुँदैनन्, र तिनीहरू अझै पनि परमेश्‍वरको गवाही दिन असक्षम हुन्छन्। जब विपत्तिहरू आउँछन्, तब तिनीहरूले स्तब्ध हुनुपर्नेछ, कुन दिन विपत्तिमा परेर मरिने हो तिनीहरूलाई पत्तै हुनेछैन, र त्यतिबेला पछुतोको लागि पनि अत्ति ढिलो भइसकेको हुनेछ। त्यसकारण, जो परमेश्‍वरमा विश्‍वास गर्छन् तर सत्यता पछ्याउँदैनन्, तिनीहरूको लागि ढिलोचाँडो पछुतो गर्नुपर्ने दिन आउनेछ। अहिले पनि धेरै मानिसहरू यस्ता छन् जो आँखा चिम्लेर प्रतिष्ठा, नाफा, र हैसियत पछ्याइरहेका हुन्छन्, र जब तिनीहरूलाई निराकरण र काटछाँट गरिन्छ, तिनीहरूले आफूलाई ठूलो अपमान भएको अनुभूति गर्छन्। तिनीहरू आफ्नो आडम्बर र घमण्ड जोगाउनको लागि मिथ्या तर्क र व्याख्याहरू सिर्जना गर्न सक्दो प्रयास गर्छन्। तिनीहरू आफ्ना भ्रष्ट स्वभावहरू समाधान गर्ने हेतुले सत्यता स्विकार्दैनन्, र तिनीहरू अझै पनि प्रतिष्ठा, नाफा, र हैसियतलाई अरू हरकुनै कुराभन्दा उच्च ठान्छन्। यस्ता व्यक्तिहरूले त्यस्तो दयनीय जीवन जिउँछन्! तिनीहरू सबैभन्दा मूर्ख र अज्ञानी मानिस हुन्।

तिमीहरूको लागि, आफ्नो कर्तव्य निभाउने, र कसरी आफ्नो भ्रष्ट स्वभाव त्याग्ने, कसरी परमेश्‍वरको मार्गदर्शन प्राप्त गर्ने, कसरी आफ्नो कर्तव्य भक्तिपूर्वक निभाउने, कसरी परमेश्‍वरको इच्छा पूरा गर्ने, कसरी आफ्ना जिम्मेवारीहरू पूरा गरी आफ्नो कर्तव्यमा लापरवाह र झाराटारुवा नबन्ने भनी अनुभव लिने, आफ्नो कर्तव्य निभाउँदा परमेश्‍वरका वचनहरूको अनुभव र ज्ञान लिने, र परमेश्‍वरका कार्यहरू हेर्ने उत्तम अवसर अहिले नै हो। कस्तो उत्कृष्ट अवसर! कुनै दिन, जब तिमीहरू परिवर्तन भएका हुन्छौ, त्यसउप्रान्त तिमीहरूले घमण्ड र हैसियतबारे लडाइँ गर्नेछैनौ। तिमीहरूलाई जे मापदण्ड दिइन्छ, तिमीहरू त्यो धेरै कठिन छ भनी सोच्नेछैनौ, र तिमीहरूलाई त्यो गर्न सजिलै हुनेछ। तिमीहरूलाई सत्यता व्यवहारमा लागू गर्न, सिद्धान्तहरूअनुसार कार्य गर्न, र धेरै कुराहरूको सार बुझ्न सजिलो हुनेछ। तिमीहरू सामान्य तवरले आफ्नो कर्तव्य निभाउन पूर्ण सक्षम हुनेछौ, र तिमीहरूलाई फेरि कहिल्यै पनि कुनै व्यक्ति, घट्ना, वा वस्तुबाट बाधा पुग्नेछैन। यो पूर्ण रूपले सत्यताको वास्तविकतामा प्रवेश गर्नु हो। 

सत्यता प्राप्त गर्नको लागि आफ्नो वरपरका मानिसहरू, मामलाहरू र स्थितिहरूबाट सिक्नुपर्छ

अहिले, परमेश्‍वरमा पूर्ण हृदयले विश्‍वास गर्नेहरू लगनसाथ आफ्नो कर्तव्य निर्वाह गर्ने कुरामा केन्द्रित छन् र तिनीहरू आफ्नो कर्तव्य राम्ररी निभाउन चाहन्छन्। यद्यपि, हरेकसँग भ्रष्ट स्वभाव हुने भएकोले र तिनीहरू प्रत्येकका आ-आफ्नै कठिनााइ र कमीहरू हुने हुँदा, तिनीहरूलाई प्रयाप्त रूपमा आफ्नो कर्तव्य निर्वाह गर्न कठिन हुन्छ—त्यसको निम्ति तिनीहरूले सत्यको खोजी र कडा परिश्रम गर्नु आवश्यक पर्छ। कठिनाइहरू आउँदा हरेकले सँगै प्रार्थना गर्नुपर्छ र आफ्ना समस्याहरू समाधान गर्नको निम्ति संयुक्त रूपमा सत्यता खोज्नुपर्छ। यो हरेक व्यक्तिको जिम्मेवारी र दायित्व हो। हरेक व्यक्तिसँग आफ्नो कर्तव्य राम्रोसँग निर्वााह गर्ने जिम्मेवारी र दायित्व हुन्छ। यो कुनै एक व्यक्ति विशेषको जिम्मेवारी नभई हरेकको संयुक्त जिम्मेवारी हो। त्यसैले सबैले एकसाथ कडा मेहनत गर्नुपर्छ र समाञ्जस्यपूर्ण रूपमा सहकार्य गर्न सिक्नुपर्छ। आफैँलाई सत्यताले सुसज्जित गर्नुबाहेक, हरेकले आफैँलाई व्यावसायिक ज्ञानले पनि सुसज्जित गर्नुपर्छ, आफ्नो सामर्थ्यअनुसार काम पनि गर्नुपर्छ, केही व्यावहारिक कुराहरू पनि सिक्नुपर्छ, एकअर्काबाट सिक्दै पनि जानुपर्छ र एकअर्कालाई मद्दत गरेर आफ्ना कमजोरीहरू पनि सुधार गर्नुपर्छ। यसो गर्नाले तिनीहरूले आफ्ना कर्तव्यहरूमा झन्झन राम्रा नतिजाहरू प्राप्त गर्दै जानेछन्।

तिमीहरूलाई के लाग्छ, किन अविश्‍वासीहरूलाई कुनै पनि काम गर्न यति कठिन हुन्छ र किन तिनीहरूका अवरोधहरू यति ठूला हुन्छन्? किनकि मानिसहरूसँग शैतानी स्वभावहरू हुन्छन्; तिनीहरू सबैजना भ्रष्ट स्वभावहरूअनुसार जिउँछन्, तडकभडक देखाउँछन्, अन्तिम निर्णय आफै गर्न चाहन्छन् र तिनीहरूसँग सामञ्जस्यपूर्ण सहकार्य गर्ने कुनै उपाय नै हुँदैन। त्यसैले, तिनीहरूलाई कुनै पनि काम सफलतासाथ सम्‍पन्‍न गर्न निकै कठिन हुन्छ। कुनै काम आधा गरेपछि तिनीहरू कुरा नमिलेर अलग हुन्छन् र सम्बन्ध तोड्छन्। असल मानवता भएकाहरू अलि अगाडिसम्म जान सक्षम हुन्छन्। सत्यता नभएकाहरू ढिलोचाँडो लड्नेछन्। यदि तिमीहरूले यो कुरा स्पष्ट देख्न सक्छौ भने, तिमीहरूले सत्यता स्विकार्न र सत्यतामा समर्पित हुन अनि अरूसँग सामञ्जस्यपूर्ण सहकार्य गर्न सिक्नुपर्छ। मानिसहरूले किन सामञ्जस्यपूर्ण सहकार्य गर्दैनन्? (किनकि तिनीहरू अहङ्कारी र आत्मधर्मी हुन्छन्। तिनीहरू सधैँ आफू सही छौँ भन्ने सोच्छन् र अरूका सल्लाहहरू स्विकार्न अनिच्छुक हुन्छन्।) अहङ्कार र आत्मधार्मिकता दुवै भ्रष्ट स्वभावका हिस्सा हुन्। के यो समस्या समाधान गर्न सजिलो छ? के कसैले यसलाई समाधान गर्न सक्छ? अविश्‍वासीहरू त यस किसिमको समस्या समाधान गर्न पूरै असक्षम हुन्छन्। किन? किनकि तिनीहरू सत्यता स्विकार्दैनन्। तिनीहरू शैतानी दर्शनहरू, अनि आफ्नै इच्छा, चाल, युक्ति, छल र आफ्नै शैतानी स्वभावहरूअनुसार जिउँछन्। तिनीहरू सत्यता स्विकार्दैनन्, सत्यता अभ्यास त झन् कम मात्र गर्छन्, अनि तिनीहरू आफैलाई जान्न, आफैलाई त्याग्न वा सत्यप्रति आफूलाई समर्पण गर्न खोज्दै खोज्दैनन्। तिनीहरूले यी सकारात्मक कुरा र सही मार्गहरूबारे बिल्कुलै केही बोल्दैनन्। तिनीहरूले परमेश्‍वर सत्य हुनुहुन्छ भनेर कहिल्यै स्विकार्दैनन् र तिनीहरूले उहाँमाथि विश्‍वास पनि कहिल्यै गर्नेछैनन्, त्यसैले तिनीहरूले जुनसुकै करियर अपनाए पनि र तिनीहरूले जेसुकै गरे पनि, तिनीहरू सधैँ असफल हुन्छन् र सधैँ आफूमाथि विनाश ल्याउँछन्। परमेश्‍वरको घरमा परिस्थिति फरक हुन्छ। परमेश्‍वरको घरमा परमेश्‍वरको शासन चल्छ; उहाँका वचनहरू र सत्यताको शासन चल्छ। प्रत्येक दिन, परमेश्‍वरका चुनिएका मानिसहरूले उहाँका वचनहरू खान्छन् र पिउँछन्, र सत्यताबारे सङ्गति गर्छन्। तिनीहरूका हृदयहरू बढ्दो गतिमा उज्यालोले भरिँदै जान्छन् र तिनीहरू सत्यताप्रति लागिपर्न र सत्यता प्राप्त गर्न इच्छुक हुन्छन्। दाजुभाइ-दिदीबहिनीहरू मिलेर सँगै काम गर्दा, किन अविश्‍वासीहरूभन्दा बढी प्रभावकारी हुन्छन्? कम्तीमा पनि तिनीहरूसँग एउटा जग हुन्छ: तिनीहरू सबैजना परमेश्‍वरमा सम्पूर्ण हृदयले विश्‍वास गर्ने मानिसहरू हुन्, र परमेश्‍वरको घरमा आफ्ना कर्तव्यहरू निर्वाह गर्दा तिनीहरू सबैजना आफ्ना सोच र प्रयासमा एक हुन्छन्। यसअतिरिक्त, तिनीहरूसँग साझा विश्‍वास र साझा लक्ष्यहरू छन् र तिनीहरूका आत्माहरू अन्तरसम्बन्धित छन्। चाहे तिनीहरू उत्तर, दक्षिण वा मध्य फाँटका हुन्, चाहे तिनीहरूका क्षेत्रीय भाषाहरू फरक परून्, तर जब तिनीहरूले विश्‍वासबारे सङ्गति गर्दै आफ्ना अनुभवहरू बाँडचुँड गर्छन्, तिनीहरू एकअर्कासँग चाँडै परिचित हुन्छन्, यस्तो लाग्छ मानौँ तिनीहरूले एकअर्कालाई लामो समयदेखि चिनेका छन्। तिनीहरूले आफूहरू एकै परिवारका सदस्यहरू भएको महसुस गर्छन्। अझ भन्‍ने हो भने, तिनीहरूमध्ये व्यावहारिक रूपमा मामिलाहरू नसम्हाल्नेहरू, सधैँ गुप्त योजना बनाउने र धोका दिनेहरू, छल गर्नेहरू, सधैँ अहङ्कारी र आत्मधर्मी रहनेहरू, आफ्नै इच्छा पछ्याउनेहरू, र अलिकति पनि सत्य नस्विकार्नेहरू परमेश्‍वरको घरमा खडा हुन सक्दैनन्। तिनीहरू स्वाभाविक रूपमै निष्कासित हुन्छन् र फालिन्छन्, किनकि परमेश्‍वरको घर सत्यद्वारा शासित छ। यो सबै स्पष्ट छ र पहिले नै साँचो साबित भएको छ। तेरो उमेर, लिङ्ग वा तेरो सीपको तह जे-जस्तो भए पनि, यदि तैँले “म मेरो विशेषज्ञताको क्षेत्र बुझ्छु, त्यसैले मैले भनेको कुरा सही छ। म तिमीहरूको कुरा सुन्दिनँ!” भनेर भन्छस् भने, तँप्रति सबैको कस्तो दृष्टिकोण हुनेछ? के तिनीहरूले यस किसिमको व्यक्तिको प्रशंसा गर्नेछन्? (अहँ, तिनीहरूले गर्नेछैनन्।) के यस किसिमको व्यक्तिले कर्तव्य राम्रोसँग निभाउन र दृढ रहन सक्छ? (अहँ, सक्दैन।) यस्ताहरू निष्कासित हुन सजिलो छ। केही मानिसहरू बोल्नमा खप्पिस हुन्छन् र तिनीहरूको भाषण सुन्न विशेष रमाइलो हुन्छ, तर तिनीहरूले कुनै पनि व्यावहारिक कुराहरू गर्दैनन्। सुरुमा त मानिसहरूले तिनीहरूप्रति राम्रै भावना राख्छन्, तर पछि के हुन्छ? सबैले तिनहरूको सत्यतथ्य देख्नेछन् र भन्नेछन् “यो व्यक्ति बाहिरबाट राम्ररी बोल्छ तर व्यावहारिक कुरा केही पनि गर्दैन। एक नजर लाउँदा नै यस्ताहरूले सत्यलाई प्रेम गर्दैनन् भनेर भन्न सकिन्छ। तिनीहरूले देखावटी गर्ने र आफैलाई राम्रोसित प्रस्तुत गर्ने कुरामा ध्यान दिन्छन्। तिनीहरूले कहिल्यै पनि सत्यबारे सङ्गति गरेका वा आफ्नो बारेमा मनन गरेका छैनन्। तिनीहरू अविश्‍वासीहरूजस्तै छन्, तिनीहरू गैरविश्‍वासीहरू हुन्।” यस्तो देखेपछि, तिनीहरूसँग बोल्नु र काम गर्नु रचनात्मक वा उपयोगी हुँदैन भन्ने सोच्दै, मानिसहरू तिनीहरूदेखि वाक्क हुन सुरु गर्नेछन्। यस किसिमको व्यक्तिले अरूलाई दुःखी र आत्मा स्वतन्त्र नभएको महसुस गराउँछ र तिनीहरूले बिस्तारै आफैँलाई यस व्यक्तिबाट अलग पार्न सुरु गर्छन्। जब यस्तो व्यक्तिले आफूलाई अरूहरूले त्यागेको र आफू पूरै एक्लो भएको देख्छ, तब उसले आफ्नो बारेमा मनन गर्न थाल्नेछ। तब मात्र उसलाई महसुस हुनेछ, “व्यक्तिले सत्यता नपछ्याउनु अस्वीकार्य छ। क्षुद्र चाल, गुण र वरदानहरू वा आफ्नै अनुभव, पाठ, जीवन जिउने दर्शन र चालहरूमा निर्भर हुने कार्यले परमेश्‍वरको घरमा काम गर्दैन। निष्कासित हुनबाट जोगिन मैले सत्य स्विकार्नुपर्छ र सत्य पछ्याउनुपर्छ!” यदि यस्तो व्यक्तिले साँच्चै पश्‍चाताप गर्छ र आफूलाई परिवर्तन गर्छ भने, उसले मुक्ति पाउने आशाको त्यान्द्रो अझै बाँकी नै हुन्छ।

परमेश्‍वरको घरमा, अधिकांश मानिहरूले कस्तो किसिमको व्यक्ति मन पराउँछन्? (तिनीहरूले सत्य पछ्याउने, सत्य स्विकार्न सक्ने र सत्यको वास्तविकता भएका मानिसहरू मन पराउँछन्।) सत्यको वास्तविकता भएका मानिसहरूले त्यो कसरी देखाउँछन्? (तिनीहरू बढी इमान्दार हुन्छन्।) तिनीहरूसँग इमान्दार मानवता हुन्छ। अरू केही? (तिनीहरू बढी श्रद्धालु हुन्छन्।) बाहिरबाट तिनीहरू बढी श्रद्धालु र उचित जीवन जिउँछन् र तिनीहरूलाई देख्दा अरूलाई फाइदा पुग्छ। अरू केही? (तिनीहरू सत्य अभ्यास गर्न सक्षम हुन्छन् र तिनीहरू सिद्धान्तअनुसार काम गर्छन्।) तिनीहरूले त्यो कुरा देखाउने केही व्यावहारिक तरिकारहरू यिनै हुन्। सिद्धान्तअनुसार काम गर्ने कुरामा केके कुरा समावेश हुन्छन्? यसका विस्तृत विवरणहरू के-कस्ता हुन्छन्? उदाहरणको लागि, मानिसहरूसँग व्यवहार गर्दा, चाहे तिनीहरू ओहोदा भएका व्यक्ति हुन् वा नहुन्, वा चाहे तिनीहरू दाजुभाइ-दिदीबहिनीहरू हुन्, वा अगुवा वा सेवकहरू हुन्, त्यस्तो बेला कस्ता सिद्धान्तहरू पालना गरिनुपर्छ? निस्सन्देह, तिनीहरूलाई परमेश्‍वरको वचन र सत्यअनुसार व्यवहार गरिनु नै उचित र मनासिब हुन्छ। तँ एउटासँग नजिकिने र अर्कोबाट टाढिने, अनि निश्छलहरूबाट फाइदा उठाउने तर प्रभावशालीहरूको चाप्लुसी गर्ने वा द्वन्द्व सृजना गर्न गुटहरू गठन गर्ने गर्दै, भावना वा व्यक्तिगत प्राथमिकताहरूमा भर पर्नु कदापि हुँदैन। यसबाहेक, तैँले सत्य पछ्याउने र आफ्नो कर्तव्य निर्वाह गर्नेहरूलाई आक्रमण वा भेदभाव गर्ने काम गर्नु हुँदैन। तैँले मानिसहरूलाई सत्यका सिद्धान्तहरूबमोजिम व्यवहार गर्नुपर्छ। मानिसहरूलाई कसरी व्यवहार गर्ने भन्ने सिद्धान्त यही हो र यही नै अरूसँग कसरी उठबस गर्ने भन्ने सिद्धान्त हो। परमेश्‍वरमा विश्‍वास गर्नेहरूले सबै मानिसहरूलाई निष्पक्ष व्यवहार गर्नुपर्छ। मानिसहरू उपयोगी हुँदा तिनीहरूको मन जित्ने र तिनीहरू उपयोगी नहुँदा तिनीहरूविरुद्ध भेदभाव गर्ने—के तैँले यही सिद्धान्तबमोजिम मानिसहरूसँग व्यवहार गर्नुपर्ने हो? यो त अविश्‍वासीहरूको सांसारिक दर्शन, शैतानी स्वभाव र शैतानी तर्क हो। परमेश्‍वरको घरमा, मानिसहरूसँग कसरी व्यवहार गर्ने भन्‍ने सिद्धान्तहरू केके हुन्? तैँले सबैलाई सत्यका सिद्धान्तहरूअनुसार व्यवहार गर्नुपर्छ र तैँले आफ्ना दाजुभाइ-दिदीबहिनीहरूसँग निष्पक्ष व्यवहार गर्नुपर्छ। तिनीहरूसँग कसरी निष्पक्ष व्यवहार गर्ने? यो कुरा परमेश्‍वरको वचनमा आधारित हुनुपर्छ, परमेश्‍वरले मुक्ति दिनुहुने र निष्कासित गर्नुहुने मानिसहरू, अनि उहाँले मन पराउनुहुने र घृणा गर्नुहुने मानिसहरूमा आधारित हुनुपर्छ; सत्यका सिद्धान्तहरू यिनै हुन्। दाजुभाइ-दिदीबहिनीहरूलाई प्रेमिलो सहयोग र आपसी स्वीकार र धैर्यसाथ व्यवहार गरिनुपर्छ। दुष्कर्मी र अविश्‍वासीहरूलाई पहिचान गरी छुट्याइनुपर्छ र टाढा राखिनुपर्छ। यसो गरियो भने मात्र तैँले मानिसहरूसँग सिद्धान्तहरूबमोजिम व्यवहार गरिरहेको हुन्छस्। हरेक दाजुभाइ-दिदीबहिनीसँग सबलता र कमजोरीहरू हुन्छन् अनि तिनीहरू सबैसँग भ्रष्ट स्वभावहरू हुन्छन्, त्यसैले तिनीहरू सँगै हुँदा, तिनीहरूले एकअर्कालाई प्रेमसाथ सहयोग गर्नुपर्छ, तिनीहरू स्विकार्ने प्रवृत्तिका र धैर्यवान्‌ हुनुपर्छ अनि एकदमै आलोचना गर्ने वा कठोर हुनुहुँदैन। विशेष गरी, परमेश्‍वरमा विश्‍वास गरेको लामो समय नभएका वा कलिलो उमेरका दाजुभाइ-दिदीबहिनीहरूलाई प्रयाप्त हेरचाह र धैर्यसाथ मदत गर्नुपर्छ। यदि तिनीहरूसँग भ्रष्ट प्रकटीकरणहरू छन् भने, तिनीहरूसँग सत्यता सङ्गति गर् र तिनीहरूलाई धैर्यसाथ प्रोत्साहन दे। तिनीहरूलाई त्यतिकै निन्दा नगर् वा तिनीहरूका मामिलाहरू बढाइचढाइ नगर् किनकि त्यो कठोर कुरा हो। यदि दुष्ट कार्यहरू गर्ने झुटो अगुवा वा ख्रीष्टविरोधीको बारेमा थाहा पाउँदा तँ डराउँछस् वा लुक्छस् र त्यो कुरा खुलासा गर्न डराउँछस्; तर जब तैँले तेरा दाजुभाइ र दिदीबहिनीहरूसँग केही भ्रष्ट प्रकटीकरणहरू भएको महसुस गर्छस्, तब तँ तिनीहरूमाथि झुन्डिँदै तिललाई पहाड बनाउँछस् भने, यो कस्तो किसिमको व्यवहार हो? यसो गर्ने मानिसहरू घिनलाग्दा हुन्छन् र तिनीहरूले अरूको फाइदा उठाउँछन्। यो अरूलाई व्यवहार गर्ने उचित तरिका होइन; यसो गरेर, तँ व्यक्तिगत प्राथमिकताअनुसार व्यवहार गरिरहेको हुन्छस्। यो भ्रष्ट, शैतानी स्वभाव हो, यो एक अपराध हो! मानिसले गर्ने सबै कुरा परमेश्‍वरले देख्नुहुन्छ। तैँले जे गर्छस् र हृदयमा जे-जसरी सोच्छस्, त्यो सबै परमेश्‍वरले हेरिरहनुभएको हुन्छ। तैँले जेसुकै गरे पनि सिद्धान्तहरू बुझ्नु आवश्यक छ। सर्वप्रथम, तैँले सत्य बुझ्नुपर्छ। जब तँ सत्य बुझ्छस्, तँलाई परमेश्‍वरको इच्छा बुझ्न सजिलो हुन्छ र परमेश्‍वरले मानिसहरूलाई अरूसित जे-जसरी व्यवहार गर्नुपर्ने भनेर सिद्धान्त तोक्‍नुभएको छ ती सिद्धान्तहरू तैँले बुझ्नेछस्। अनि, तैँले मानिसहरूलाई कसरी व्यवहार गर्नुपर्छ भनेर जान्नेछस् र तिनीहरूलाई परमेश्‍वरको इच्छाबमोजिम व्यवहार गर्न सक्षम हुनेछस्। यदि तँ सत्य बुझ्दैनस् भने, तैँले निश्‍चय नै परमेश्‍वरको इच्छा बुझ्न सक्‍नेछैनस् र तैँले अरूसँग सिद्धान्तमा रहेर व्यवहार गर्नेछैनस्। तैँले अरूसँग कसरी व्यवहार गर्नुपर्छ त्यो परमेश्‍वरको वचनमा स्पष्ट देखाइएको वा सङ्केत गरिएको छ; परमेश्‍वरले जस्तो आचरणले मानवजातिसँग व्यवहार गर्नुहुन्छ मानिसहरूले एकअर्कासित गर्ने व्यवहारमा पनि त्यही आचरण अपनाउनुपर्छ। परमेश्‍वरले प्रत्येक व्यक्तिसँग कस्तो व्यवहार गर्नुहुन्छ? कतिपय मानिसहरू अपरिपक्व हैसियतका हुन्छन्; वा जवान हुन्छन्; वा थोरै समयदेखि मात्र परमेश्‍वरमा विश्‍वास गरेका हुन्छन्; वा प्रकृति सारअनुसार खराब हुँदैनन्, द्वेषपूर्ण हुँदैनन्, तर अलि अज्ञानी वा कम क्षमताका हुन्छन्। अथवा तिनीहरू अत्यन्तै धेरै बन्धनहरूमा परेका हुन्छन्, र तिनीहरूले सत्यतालाई बुझ्‍न बाँकी नै हुन्छ, तिनीहरूले जीवन प्रवेश पाउन बाँकी नै हुन्छ, त्यसैले तिनीहरू मूर्ख कामहरू वा अज्ञानी कार्यहरू गर्नबाट जोगिन सक्दैनन्। तर मानिसहरूले मूर्खता हस्तान्तरण गर्ने कार्यमा नै परमेश्‍वर अल्झिरहनुहुन्‍न; उहाँले तिनीहरूको हृदय मात्र हेर्नुहुन्छ। यदि तिनीहरूले सत्यताको खोजी गर्ने संकल्‍प गरेका छन् भने, तिनीहरू सही छन्, र जब तिनीहरूको उद्देश्य यही हो भने, परमेश्‍वरले तिनीहरूलाई अवलोकन गरिरहनुभएको हुन्छ, तिनीहरूलाई पर्खिरहनुभएको हुन्छ, र तिनीहरूलाई समय र मौकाहरू दिँदै प्रवेश गर्न अनुमति दिनुहुन्छ। यो होइन कि परमेश्‍वरले तिनीहरूलाई एउटै अपराधको लागि मेटाउनुहुन्छ। त्यो त प्रायः मानिसहरूले गर्ने कुरा हो; परमेश्‍वरले मानिसहरूलाई त्यसरी व्यवहार गर्नुहुन्‍न। यदि परमेश्‍वर मानिसहरूलाई त्यसरी व्यवहार गर्नुहुन्‍न भने, किन मानिसहरूले चाहिँ अरूलाई त्यसरी व्यवहार गर्छन्? के त्यसले तिनीहरूको भ्रष्ट स्वभावलाई देखाउँदैन? तिनीहरूका भ्रष्ट स्वभाव ठीक यस्तै हुन्छ। परमेश्‍वरले अज्ञानी र मूर्ख मानिसहरूसँग कसरी व्यवहार गर्नुहुन्छ, उहाँले अपरिपक्व कद भएका मानिसहरूसित कस्तो व्यवहार गर्नुहुन्छ, उहाँले मानवजातिको भ्रष्ट स्वभावको सामान्य प्रकटीकरणहरूसँग कस्तो व्यवहार गर्नुहुन्छ, र दुर्व्यवहार गर्नेहरूलाई कसरी व्यवहार गर्नुहुन्छ त्यो तैँले हेर्नुपर्छ। परमेश्‍वरले फरक-फरक मानिसहरूसित फरक-फरक तरिकाले व्यवहार गर्नुहुन्छ, र उहाँसँग विभिन्न मानिसहरूको असङ्ख्य अवस्थाहरूको व्यवस्थापन गर्ने विभिन्न तरिकाहरू पनि छन्। तैँले यी सत्यताहरूलाई बुझ्नुपर्छ। तैँले यी सत्यताहरूलाई बुझिस् भने, परिस्थितिहरूलाई कसरी अनुभव गर्नुपर्छ र मानिसहरूलाई सिद्धान्तहरू अनुसार कसरी व्यवहार गर्नुपर्छ भनी तैँले जान्नेछस्।

के परमेश्‍वरले कुनै व्यक्तिलाई मुक्ति दिइन्छ कि दिइन्‍न भन्ने कुरा उसको भ्रष्टताको तहको आधारमा निर्धारित गर्नुहुन्छ? के उहाँले तिनीहरूलाई न्याय वा सजाय गर्ने कि नगर्ने भन्ने कुरा तिनीहरूको अपराधहरूको आकार वा तिनीहरूको भ्रष्टताको परिमाणको आधारमा निर्धारित गर्नुहुन्छ? के तिनीहरूको गन्तव्य र अन्तिम परिणाम उहाँले तिनीहरूको रूप, तिनीहरूको पारिवारिक पृष्ठभूमि, तिनीहरूको क्षमताको स्तर वा तिनीहरूले कति दुःख भोगेका छन् भन्ने आधारमा निर्धारित गर्नुहुन्छ? परमेश्‍वरले यी कुराहरूलाई आफ्नो निर्णयको आधारको रूपमा प्रयोग गर्नुहुन्न; उहाँले यी कुराहरूलाई हेर्नु पनि हुन्न। यसैले तैँले बुझ्नुपर्छ कि परमेश्‍वरले मानिसहरूलाई यी कुराहरूको आधारमा मापन नगर्नुहुने भएकोले, तैँले पनि मानिसहरूलाई यी कुराहरूको आधारमा मापन गर्नु हुँदैन। मानौँ, तैँले आकर्षक र असल देखिने कसैलाई भेटिस्, र त्यसैले तैँले ऊसँग कुरा गर्न सुरु गरिस्, उसको सम्पर्कमा रहन थालिस्, र तँ ऊसँग नजिक भइस् र उसको असल मित्र बनिस्। त्यसपछि, मानौँ तैँले अर्को कुनै अनाकर्षक, अरुचिकर कुरा गर्ने, अरूसँग अन्तर्क्रिया गर्न नजान्ने, र अरूसित नमिल्ने मानिस भेट्छस्, र त्यसैले तैँले उसलाई मान्छेको रूपमा पनि स्विकार्दैनस्, र तँ उसलाई कहिलेकाहीँ हेप्न पनि चाहन्छस् वा उसलाई दबाउन नराम्रा कुराहरू बोल्छस्—मानिसहरूसँग व्यवहार गर्ने यो कस्तो तरिका हो? यी सबै कुराहरू भ्रष्ट, शैतानी स्वभावबाट आउँछन्। के तिमीहरू यस्तो भ्रष्ट, शैतानी स्वभावसाथ जिउन चाहन्छौ? के तिमीहरू भ्रष्ट, शैतानी स्वभावहरूमा जकडिन र बाँधिन अनि त्यस्तो स्वभावद्वारा आफ्ना क्रियाकलापहरू निर्देशित होस् भन्‍ने चाहन्छौ? (होइन।) मानिसहरूको व्यक्तिपरक इच्छाअनुसार, कोही पनि शैतानको भ्रष्ट स्वभावभित्र रहेर कुनै काम गर्न वा कर्तव्य निभाउन इच्छुक हुँदैन। मानिसहरूको व्यक्तिपरक इच्छाअनुसार, तिनीहरू असल काम गर्ने लक्ष्य लिन्छन् र सत्य अभ्यास गर्न तत्पर हुन्छन्, तर यदि मानिसहरूले सत्य बुझ्दैनन् वा सत्य पछ्याउँदैनन्, सत्यबारे गम्भीर हुँदैनन् वा सत्यमा लागिपर्दैनन् भने, तिनीहरू सत्यको वास्तविकतामा प्रवेश गर्न सक्षम हुनेछैनन्। यदि तँ सत्यको वास्तविकतामा प्रवेश गर्न सक्षम हुँदैनस् भने, तैँले जिउने कुरा, सबै कुरा गर्दा तैँले अपनाउने सिद्धान्त र तैँले बोल्ने वचनहरू सत्यसँग मेल खानेछैनन् र ती कुराहरू पूर्ण रूपमा सत्यरहित हुनेछन्। यदि तैँले नबुझ्ने सत्यको कुनै पक्ष छ भने, तँ कुनै पनि हालतमा सत्यको वास्तविकतामा प्रवेश गर्न सक्षम हुनेछैनस् र यदि तँ सत्यको वास्तविकतामा प्रवेश गर्न सक्दैनस् भने, तँसँग सत्य हुनेछैन। अनि, के सत्य नहुनेसँग कुनै मानवता हुन्छ र? (हुँदैन।) यस्ता किसिमका मानिसहरूले जेअनुसार जीवन जिउँछन्, त्यो शैतानको भ्रष्ट स्वभाव हो। मानिसहरूले आफ्‍नो कर्तव्य निभाउन थालेलगत्तै तिनीहरू सत्यताका वास्तविकताहरू भएका मानिसहरू बन्छन् भन्‍ने हुँदैन। आफ्‍नो कर्तव्य निभाउनु भनेको एउटा विधि र माध्यम अपनाउनु मात्रै हो। आफ्‍नो कर्तव्य निभाउने क्रममा, मानिसहरूले परमेश्‍वरको कामको अनुभव गर्न, सत्यतालाई क्रमिक रूपमा बुझ्‍न र स्वीकार गर्न, अनि सत्यताको अभ्यास गर्नको लागि सत्यताको खोजीलाई प्रयोग गर्छन्। त्यसपछि तिनीहरू आफ्‍नो भ्रष्ट स्वभाव त्याग्‍न सक्‍ने, र शैतानको भ्रष्ट स्वभावका बन्धन र नियन्त्रणबाट मुक्त हुन सक्‍ने स्थितिमा पुग्छन्, र यसरी तिनीहरू सत्यताको वास्तविकता र सामान्य मानवता भएका मानिसहरू बन्छन्। तँमा सामान्य मानवता छ भने मात्रै तेरो कर्तव्यपालन र तेरो कार्य-व्यवहारले मानिसहरूलाई सुधार गर्छ र परमेश्‍वरलाई सन्तुष्ट पार्छ। अनि परमेश्‍वरले मानिसहरूलाई तिनीहरूको कर्तव्यपालनको निम्ति स्याबासी दिनुभएपछि मात्रै तिनीहरू परमेश्‍वरको निम्ति स्वीकार्य सृष्टि बन्छन्। त्यसकारण, तिमीहरूको कर्तव्यपालनको कुरा गर्दा, तिमीहरूले अहिले अर्पण गर्ने र भक्तिमा ल्याउने कुराहरू तिमीहरूले बटुलेका विभिन्‍न सीप र सिकाइ अनि ज्ञान भए पनि, यिनै कुराहरूले तिमीहरूलाई आफ्‍नो कर्तव्य निभाउँदा सत्यता बुझ्‍न, अनि कर्तव्य निभाउनु भनेको के हो, परमेश्‍वरको अघि आउनु भनेको के हो, र पूर्ण हृदयले परमेश्‍वरमा अर्पित हुनु भनेको के हो भनेर बुझ्‍न मदत गर्ने माध्यम प्रदान गर्छन्। यही माध्यममार्फत, तिमीहरूले कसरी आफ्‍नो भ्रष्ट स्वभाव त्याग्‍ने, र कसरी आफूलाई त्याग्‍ने, अहङ्कारी र आत्मधर्मी नबन्‍ने, अनि सत्यता र परमेश्‍वरको आज्ञा पालन गर्ने भन्‍ने कुरा जान्‍नेछौ। त्यसरी मात्रै तिमीहरूले मुक्ति हासिल गर्न सक्छौ।

अहिले, तिमीहरूको कर्तव्यपालनमा सबैभन्दा महत्त्वपूर्ण कुरा भनेको समर्पित हुन सिक्‍नु हो, सत्यता अनि परमेश्‍वरबाट आउने कुराहरूमा समर्पित हुन सिक्‍नु हो। यसरी, परमेश्‍वरलाई पछ्याउने क्रममा तिमीहरूले पाठ सिक्‍न सक्‍नेछौ, र तिमीहरू क्रमिक रूपमा सत्यताको वास्तविकतामा प्रवेश गर्न सक्षम हुनेछौ। मलाई भन, सत्य अभ्यास गर्नुको मतलब के हो भन्ने नै नबुझ्ने, सत्यमा समर्पित हुनु भनेको के हो वा कर्तव्य निर्वाह गर्नको निम्ति कुन सिद्धान्तहरू पालना गर्नुपर्छ भन्ने नै नबुझ्ने व्यक्तिले आफ्नो कर्तव्य राम्रोसँग निर्वाह गर्न सक्छ? यसो गर्नु निश्‍चय ने कठिन हुनेछ। तिमीहरूले परमेश्‍वरको घरमा कर्तव्य निर्वाह गर्दा, यदि तिमीहरूसँग अलिकति पनि सत्यको वास्तविकता छैन वा तिमीहरू त्यसमा प्रवेश नै गर्दैनौ भने, तिमीहरूलाई आफ्नो कर्तव्य राम्रोसँग निर्वाह गर्न धेरै कठिन हुन्छ भन्ने पनि तिमीहरूले सायद बुझ्छौ होला। तिमीहरूलाई आफ्नो कर्तव्य स्वीकार्य मानकअनुसार गर्न वा दृढ खडा हुन धेरै कठिन हुनेछ। अब, के तिमीहरू सबैले सत्यबिना एक पाइला पनि अगाडि बढ्न कति कठिन हुन्छ भन्ने कुरा बुझ्यौँ? (बुझ्यौँ।) तिमीहरूलाई केले यो कुरा यति गहन गरिकाले अनुभव गर्ने बनायो? (हामीले सत्य नबुझेर अनि कर्तव्य निर्वाह गर्न भ्रष्ट स्वभावमा भर परेको कारण अक्सर हाम्रो काटछाँट र निराकरण भएको छ, र हामीसँग लडेको र ठक्कर खाएको अनुभव छ।) तिमीहरू कति असफलताहरूबाट गुज्रेका छौ? (अलिअलि।) परमेश्‍वरको कामको अनुभव गर्ने सिलसिलामा, जतिपटक असफल भए पनि, लडे पनि, काटछाँट, निराकरण वा खुलासा गरिए पनि, यी कुराहरू नराम्रा होइनन्। तँलाई जे-जसरी काटछाँट वा निराकरण गरिएको भए पनि, वा यो अगुवा, सेवक, वा तेरा दाजुभाइ-दिदीबहिनीहरू जो-कसैले गरेको भए पनि, यी सबै असल कुरा हुन्। तैँले यो कुरा याद राख्‍नुपर्छ: तैँले जति नै कष्ट भोगे पनि, तँलाई वास्तवमा फाइदा भइरहेको हुन्छ। अनुभव भएको जोकोहीले यो कुराको पुष्टि गर्न सक्छ। चाहे जे होस्, काटछाँट, निराकरण वा खुलासा गरिनु सधैँ नै राम्रो हुन्छ। यो दोषी ठहराउनु होइन। यो परमेश्‍वरको मुक्ति हो, र आफूलाई चिन्ने सबैभन्दा उत्तम अवसर हो। यसले तेरो जीवनको अनुभवलाई परिवर्तन गराउँछ। योविना, तँसँग आफ्नो भ्रष्टताको सत्यतालाई बुझ्न सक्ने न त मौका, न अवस्था, न प्रसंग नै हुन्छ। यदि तैँले साँचो रूपमा सत्यता बुझ्छस्, र तेरो हृदयको गहिराइमा लुकेका भ्रष्ट कुराहरूलाई खोतली निकाल्‍न सक्छस् भने, यदि तैँले तिनलाई स्पष्ट रूपमा छुट्याउन सक्छस् भने, यो राम्रो कुरा हो, यसले जीवन प्रवेशको मुख्य समस्या समाधान गरेको हुन्छ, र यो स्वभाव परिवर्तनको लागि एकदमै फाइदाजनक हुन्छ। आफैलाई राम्ररी चिन्न सक्ने हुनु भनेको तेरो निम्ति आफ्ना चालहरू सुधार गर्ने र नयाँ व्यक्ति बन्ने एउटा राम्रो मौका हो; यो तैँले नयाँ जीवन प्राप्त गर्ने उत्तम मौका हो। तैँले आफूलाई राम्ररी चिनेपछि, तैँले के कुरा देख्‍न सक्‍नेछस् भने, जब सत्यता व्यक्तिको जीवन बन्छ, यो साँच्चै एउटा अमूल्य कुरा हुन्छ, र तँ सत्यताको लागि तिर्खाउनेछस्, सत्यता अभ्यास गर्दै वास्तविकतामा प्रवेश गर्नेछस्। यो एउटा महान् कुरा हो! यदि जब-जब तँ असफल हुन्छस् वा लड्छस् तब-तब तैँले त्यस मौकाको फाइदा उठाउन सक्छस्, र आफ्‍नो बारेमा मनन गर्न र आफ्नै बारेमा साँचो ज्ञान प्राप्त गर्न सक्छस् भने, तब नकारात्मकता र कमजोरीको बीचमा, तँ फेरि पनि खडा हुन सक्नेछस्। तैँले यो सँघार नाघेपछि, तैँले एउटा ठूलो कदम चाल्‍न सक्‍नेछस् र तँ सत्यता वास्तविकतामा प्रवेश गर्न सक्‍नेछस्।

यदि तँ परमेश्‍वरको सार्वभौमिकतामा विश्‍वास गर्छस् भने, तैंले दैनिक घटनाहरू, चाहे ती राम्रो होस् वा नराम्रो, ती कुनै पनि विनाउद्देश्यका हुँदैनन् भन्‍ने विश्‍वास गर्नुपर्छ। यो कसैले जानी-जानी तँसँग कठोर व्यवहार गरेको वा तँलाई निशाना बनाइरहेको भन्‍ने हुँदैन; यो सब परमेश्‍वरले नै प्रबन्ध र योजनाबद्ध गर्नुभएको हुन्छ। परमेश्‍वरले किन यी सबै कुराहरूलाई योजनाबद्ध गर्नुहुन्छ? त्यो तँ को होस् भनी खुलासा गर्न वा तँलाई पर्दाफास गरेर हटाउनको लागि होइन; तँलाई खुलासा गर्नु अन्तिम लक्ष्य होइन। तँलाई सिद्ध बनाउनु र मुक्ति दिनुचाहिँ लक्ष्य हो। परमेश्‍वरले तँलाई कसरी सिद्ध तुल्याउनुहुन्छ? अनि उहाँले तँलाई कसरी मुक्ति दिनुहुन्छ? उहाँले तँलाई तेरो भ्रष्ट स्वभावबारे सचेत गराउँदै, र तँलाई तेरो प्रकृति र सार, तेरा कमजोरीहरू र तेरो कमी चिनाउँदै यो काम सुरु गर्नुहुन्छ। यी कुराहरूलाई जानेर र ती कुराहरूलाई स्पष्ट रूपमा बुझेर मात्र, तँ सत्यताको पछि लाग्न सक्छस् र तैँले बिस्तारै तेरो भ्रष्ट स्वभावलाई हटाउन सक्छस्। यो परमेश्‍वरले तँलाई मौका दिनुभएको हो। यो परमेश्‍वरको करुणा हो। यो मौकालाई कसरी सदुपयोग गर्नुपर्छ त्यो तैंले जान्नुपर्छ। तैंले परमेश्‍वरको विरोध गर्न, उहाँसँग टाउको जुधाउन वा उहाँलाई गलत बुझ्न हुँदैन। निश्‍चित रूपमा, परमेश्‍वरले तेरो वरिपरि मिलाउनुभएका मानिसहरू, मामलाहरू, र परिस्थितिहरूको सामना गर्दा, ती कुराहरू तैंले चाहना गरे अनुसार छैनन् भनी बारम्बार महसुस नगर्; तीबाट बारम्बार उम्कने इच्छा नगर् वा सधैँ परमेश्‍वरलाई दोष लाउने र गलत प्रकारले बुझ्ने नगर्। यदि तँ निरन्तर यी कुराहरू गर्छस् भने, तैंले परमेश्‍वरको कामको अनुभव गरिरहेको हुँदैनस्, र त्यसले तँलाई सत्यताको वास्तविकतामा प्रवेश गर्न धेरै कठिन बनाउनेछ। जब तैंले पूर्ण रूपमा बुझ्न नसक्‍ने कुनै कुराको सामना गर्छस्, जब कुनै कठिनाइ उत्पन्न हुन्छ, तैंले अधीनमा बस्न सिक्नुपर्छ। तैंले परमेश्‍वरको अगाडि आएर अझ धेरै प्रार्थना गर्दै यो काम सुरु गर्नुपर्छ। त्यसरी, तैंले थाहै नपाई, तेरो आन्तरिक अवस्थामा परिवर्तन आउनेछ, र तैँले आफ्नो समस्या समाधान गर्नका निम्ति सत्यताको खोजी गर्न सक्नेछस्। त्यसरी, तैँले परमेश्‍वरको कामको अनुभव गर्न सक्नेछस्। जब यस्तो हुन्छ, तँभित्र सत्यताको वास्तविकता आउँछ, र तैँले यसरी नै उन्नति गर्नेछस् र तेरो जीवनको अवस्थामा रूपान्तरण आउनेछ। तँ यो परिवर्तनबाट भएर गएपछि र तैँले यो सत्यताको वास्तविकता प्राप्त गरेपछि, तैंले कद पनि प्राप्त गर्नेछस्, र कदको साथमा जीवन पनि आउनेछ। यदि कुनै व्यक्ति सधैँ भ्रष्ट शैतानी स्वभावको आधारमा जिउँछ भने, उनीहरूसँग जति धेरै उत्साह वा ऊर्जा भए पनि, उनीहरूसँग कद, वा जीवन छ भनेर मानिँदैन। परमेश्‍वरले प्रत्येक व्यक्तिमा काम गर्नुहुन्छ, र उहाँको काम गर्ने तरिका जस्तोसुकै भए पनि, उहाँले आफ्नो सेवामा जस्तोसुकै प्रकारको मानिस, मामला र परिस्थितिहरूलाई प्रयोग गर्नुभए पनि, वा उहाँका वचनहरूको शैली जस्तो प्रकारको भए पनि, उहाँको अन्तिम लक्ष्य एउटै मात्र हुन्छ: तँलाई मुक्ति दिनु। अनि, उहाँले तँलाई कसरी मुक्ति दिनुहुन्छ? उहाँले तँलाई परिवर्तन गर्नुहुन्छ। त्यसैले तैंले अलिअलि पनि कष्ट नभोग्‍नु कसरी सम्भव हुन्छ? तैंले कष्ट भोग्नु पर्नेछ। यस कष्टमा धेरै कुराहरू समावेश हुन सक्छन्। सुरुमा, मानिसहरूले परमेश्‍वरका वचनहरूको न्याय र सजाय स्वीकार गर्दा तिनीहरूले कष्ट सहनुपर्छ। जब परमेश्‍वरका वचनहरू अत्यन्तै कठोर र खुलस्त हुन्छन् र मानिसहरूले परमेश्‍वरलाई गलत बुझ्छन् र उहाँका बारेमा धारणाहरूसमेत राख्छन्, तब त्यो पनि पीडादायी नै हुन सक्छ। कहिलेकहीँ परमेश्‍वरले मानिसहरूको भ्रष्टता खुलासा गर्न, तिनीहरूलाई आत्मचिन्तन गर्दै आफूलाई चिन्‍न बाध्य गराउनको लागि कुनै परिस्थिति ल्याइदिनुहुन्छ, र त्यसबेला पनि तिनीहरूले अलिकति पीडा भोग्‍छन्। कहिलेकहीँ, जब मानिसहरूलाई प्रत्यक्ष रूपमा काटछाँट, निराकरण, र खुलासा गरिन्छ, तब तिनीहरूलाई कष्ट हुन्छ। यो त तिनीहरू चक्‍कुको धारमुनि भएजस्तै कुरा हो—यदि यस्तो कुनै कष्ट हुन्‍न भने, प्रभाव पनि केही हुँदैन। यदि हरेक पटक तँलाई छिँवलिंदा र तँलाई निराकरण गरिँदा, र हरेकपटक कुनै वातावरणले तँलाई उदाङ्गो पार्दा, त्यसले तेरा भावनाहरूलाई जगाउँछ र तँलाई प्रोत्साहन दिन्छ भने, यो प्रक्रियाद्वारा तँ सत्यता वास्तविकता प्रवेश गर्नेछस्, र तँसित कद हुनेछ। हरेकपटक तँलाई काटछाँट र निराकरण गरिँदा, र कुनै वातावरणमार्फत तेरो खुलासा हुँदा, तँलाई कुनै पनि प्रकारको पीडा वा असुविधा अनुभूति हुँदैन, र तैँले केही पनि महसुस गर्दैनस् भने, यदि तँ परमेश्‍वरको सामु आउँदैनस् र उहाँको इच्छाको खोजी गर्दैनस्, प्रार्थना गर्दैनस् र सत्यताको खोजी पनि गर्दैनस् भने, तँ साँच्चै अति चेतनाशून्य छस्! जब तेरो आत्माले केही अनुभव गर्दैन, र यसले कुनै प्रतिक्रिया दिँदैन, तब परमेश्‍वरले तँमा काम गर्नुहुनेछैन। उहाँले भन्नुहुनेछ, “यो व्यक्ति अति नै चेतनाशून्य छ, र धेरै गहन रूपमा भ्रष्ट भएको छ। मैले त्यसलाई जति नै अनुशासनमा राखे पनि, जति नै निराकरण गरे पनि वा जति नै काबूमा राख्‍न खोजे पनि, मैले त्यसको हृदय छुन वा त्यसको आत्मालाई जगाउन सक्दिनँ। यो व्यक्ति समस्यामा पर्नेछ; त्यसलाई मुक्ति दिन सजिलो छैन।” यदि परमेश्‍वरले तेरो लागि केही वातावरण, मानिसहरू, मामलाहरू, र काम-कुराहरू मिलाउनुहुन्छ भने, यदि उहाँले तँलाई छिँवल्नुहुन्छ र निराकरण गर्नुहुन्छ भने र यदि तैंले त्यसबाट पाठ सिक्छस् भने, यदि तैंले परमेश्‍वरको सामु आउन सिकेको छस् भने, सत्यको खोजी गर्न सिकेको छस्, र अनजानमा, अन्तर्दृष्टि र प्रकाश पाएको छस् र सत्यता प्राप्त गरेको छस् भने, यदि तैंले यी वातावरणहरूमा परिवर्तन अनुभव गरेको छस्, इनामहरू कटनी गरेको छस्, र उन्नति गरेको छस् भने, यदि तैंले परमेश्‍वरको इच्छालाई अलि-अलि बुझ्न थालेको छस् र गुनासो गर्न छोडेको छस् भने, यी सबैको अर्थ तँ यी वातावरणहरूका सबै परीक्षाहरूको बीचमा दह्रो भई खडा भएको छस्, र तैँले त्यो जाँचको सामना गरेको छस् भन्ने हुन्छ। त्यसरी तँ त्यो कठिन जाँचबाट पार भएर गएको हुनेछस्। परीक्षामा नडग्मगाउनेहरूलाई परमेश्‍वरले कसरी लिनुहुनेछ? परमेश्‍वरले तिनीहरूमा साँचो हृदय छ र तिनीहरूले यस प्रकारको कष्ट सहन सक्छन्, र भित्री रूपमा तिनीहरू सत्यतालाई प्रेम गर्छन् र सत्यता प्राप्त गर्न चाहन्छन् भनेर भन्‍नुहुनेछ। यदि परमेश्‍वरले तँलाई यसरी मूल्याङ्कन गर्नुभयो भने, के तँ कद भएको व्यक्ति हुँदैनस् र? के त्यसपछि तँसँग जीवन हुँदैन र? अनि यो जीवन कसरी प्राप्त गर्न सकिन्छ? के यो परमेश्‍वरले दिनुहुन्छ? परमेश्‍वरले तँलाई विभिन्न तरिकाद्वारा आपूर्ति दिनुहुन्छ र तँलाई तालिम दिनको लागि विभन्न मानिसहरू, परिस्थिति र वस्तुहरू प्रयोग गर्नुहुन्छ। यस्तो लाग्छ मानौँ परमेश्‍वरले व्यक्तिगत रूपमै तँलाई खाना र पानी दिँदै हुनुहुन्छ, तैँले पेटभरि खा र आनन्द लिई भनेर व्यक्तिगत रूपमै विविध खाद्यपदार्थ तेरो सामु ल्याउँदै हुनहुन्छ; र त्यसपछि मात्र तँ वृद्धि हुन र दह्रिलो गरी खडा हुन सक्छस्। तैँले यी कुराहरूलाई यसरी नै अनुभव गर्नु र बुझ्‍नुपर्छ; परमेश्‍वरबाट आउने हरेक कुरामा यसरी नै समर्पित हुनुपर्छ। तँमा यही प्रकारको मानसिकता र मनोवृत्ति हुनुपर्छ, र तैँले सत्यताको खोजी गर्न सिक्‍नैपर्छ। तैँले निरन्तर तेरा समस्याहरूको बाहिरी कारणहरू खोज्‍ने वा तिनका लागि अरूलाई दोष लगाउने वा मानिसहरूको गल्ती खोतल्‍ने काम गर्नु हुँदैन; तँमा परमेश्‍वरको इच्‍छाको बारेमा स्पष्ट बुझाइ हुनुपर्छ। बाहिरबाट हेर्दा, कतिपय मानिसहरूसँग तेरो बारेमा रायहरू रहेको वा तेरो विरुद्धमा द्वेषभाव रहेको जस्तो देखिन सक्छ, तर तैँले परिस्थितिलाई त्यसरी हेर्नु हुँदैन। यदि तैँले परिस्थितिलाई यस प्रकारको दृष्टिकोणबाट हेर्छस् भने, तैँले बहाना मात्रै बनाउनेछस्, र तैँले केही पनि प्राप्त गर्न सक्‍नेछैनस्। तैँले परिस्थितिहरूलाई वस्तुगत रूपमा हेर्नुपर्छ र सबै कुरालाई परमेश्‍वरबाट आएको भनी स्वीकार गर्नुपर्छ। जब तैँले परिस्थितिहरूलाई यसरी हेर्छस्, तब परमेश्‍वरको कामको पालना गर्न तँलाई सहज हुनेछ, र तैँले सत्यता खोजी गर्न, र परमेश्‍वरको इच्‍छा बुझ्‍न सक्‍नेछस्। तेरो दृष्टिकोण र मानसिकता सुधार हुनेबित्तिकै, तैँले सत्यता प्राप्त गर्न सक्‍नेछस्। त्यसो भए, तैँले किन यसो गर्दैनस्? किन विरोध गर्छस्? यदि तैँले विरोध गर्न छोडेको भए, सत्यता प्राप्त गर्नेथिइस्। यदि तैँले विरोध गरिस् भने, तैँले केही पनि प्राप्त गर्नेछैनस्, र परमेश्‍वरका भावनाहरूमा चोट पुर्‍याउनेछस् र उहाँलाई खिन्‍न तुल्याउनेछस्। परमेश्‍वर किन खिन्‍न हुनुहुनेछ? किनभने तँ सत्यता स्विकार्दैनस्, तँसँग मुक्तिको आशा छैन, र परमेश्‍वरले तँलाई प्राप्त गर्न सक्‍नुहुन्‍न, तब उहाँ खिन्‍न नभई कसरी बस्‍न सक्‍नुहुन्छ? जब तैँले सत्यता स्वीकार गर्दैनस्, तब त्यो परमेश्‍वरले तँलाई व्यक्तिगत रूपमा दिनुभएको खाना इन्कार गर्नुसरह हुन्छ। तैँले मलाई भोक लागेको छैन र तँलाई यसको खाँचो छैन भनी भन्छस्; परमेश्‍वरले तँलाई खान प्रोत्साहित गर्नको लागि बारम्‍बार प्रयास गर्नुहुन्छ, तर तँ अझै पनि यसलाई चाहँदैनस्। बरु तँ भोकै बस्‍न चाहन्छस्। तँलाई आफू अघाएको छु भन्‍ने लाग्छ, तर वास्तवमा, तँसँग बिलकुलै केही पनि हुँदैन। यस्ता मानिसहरूमा समझको औधी कमी हुन्छ, र तिनीहरू औधी आत्मधर्मी हुन्छन्; साँच्‍चै नै तिनीहरूले देख्दा पनि एउटै असल कुरा पनि चिन्दैनन् र तिनीहरू सबैभन्दा दरिद्र र दयनीय मानिसहरू हुन्।

सत्यको वास्तविकतामा प्रवेश गर्नको निम्ति तैँले पहिले आफ्नो जीवनको हरेक कुरामाथि मनन गर्न सुरु गर्नुपर्छ र नजिकका मानिस, घटना र वस्तुहरूबाट पाठ सिक्न सुरु गर्नुपर्छ। यदि तैँले आफ्ना वरपरका मानिसहरूले तँप्रति गरेको व्यवहार वा तँमाथि आइपरेका मामला र परिस्थितिहरूबाट हरेक दिन पाठहरू सिक्न सक्छस् अर्थात् यदि तेँले सत्य खोज्न र सिद्धान्तहरूबमोजिम कार्य गर्न सिक्छस् भने, तँ सत्य बुझ्न सक्षम हुनेछस्, तेरो जीवनमा वृद्धि हुनेछ र तँ सामान्य रूपमा कर्तव्य निभाउन सक्षम हुनेछस्। आफ्नो काँटछाटँ र निराकरण हुँदा केही मानिसहरू प्रायः तर्क गर्दै आफ्नो बचाउ गर्ने प्रयास गर्छन्। तिनीहरूले सधैँ मामलाको कारकतत्वमा जोड दिन्छन् र आफ्नो असफलताको विभिन्‍न स्पष्टीकरण दिन्छन् जुन धेरै नै दुःखदायी हुन्छ। तिनीहरूमा समर्पित हुने वा सत्य खोज्‍ने मनोवृत्ति नै हुँदैन। त्यस्ता खाले मानिसहरूको क्षमता कमजोर हुन्छ र तिनीहरू औधी जिद्दी पनि हुन्छन्। तिनीहरूले अरू मानिसका कुराहरू बुझ्दैनन्, सत्य तिनीहरूको पहुँचभन्दा बाहिर हुन्छ र तिनीहरूको प्रगति धेरै सुस्त बन्छ। तिनीहरूको प्रगति किन सुस्त बन्छ? किनभने तिनीहरूले सत्य खोज्दैनन् र गल्तीहरू हुँदा तिनीहरू अन्य मानिसहरूलाई सधैँ कारकको रूपमा हर्छन् र पूर्ण रूपमा अरूलाई त्यसको जिम्मेवारी थोपर्छन्। तिनीहरू संसारिक दर्शनहरूअनुसार जिउँछन् अनि आफू सुरक्षित र स्वस्थ रहेसम्म तिनीहरू आफैँसँग विशेष खुसी रहन्छन्। तिनीहरूले कुनै पनि हालतमा सत्य पछ्याउँदैनन् र त्यही नै परमेश्‍वरमाथि विश्‍वास गर्ने एकदमै राम्रो तरिका हो भन्ने ठान्छन्। यस्तो सोच्ने मानिसहरू पनि हुन्छन्, “जहिले पनि सत्यको पछि लाग्ने र पाठहरू सिक्नेबारेमा धेरै कुरा हुन्छ तर के साँच्चै सिक्नुपर्ने त्यति धेरै पाठहरू छन् त? यसरी परमेश्‍वरमा विश्‍वास गर्नु एकदमै झन्झटिलो हुन्छ!” अन्य मानिसहरूले कुनै मामला आइपरेर सत्य खोजिरहेको र पाठहरू सिकिरहेको देख्दा तिनीहरू भन्छन्, “तिमीहरूले सबै कुराहरूबाट कसरी पाठ सिक्छौ? मेरो निम्ति सिक्नुपर्ने यति धेरै पाठहरू किन छैनन्? के तिमीहरू सबै यति अनभिज्ञ छौ र? के तिमीहरूले अन्धाधुन्ध नियमहरू पालना गरिरहेका छैनौ र?” यो अभिव्यक्तिबारे तिमीहरू के सोच्छौ? यो गैरविश्‍वासीहरूको दृष्टिकोण हो। के कुनै गैरअविश्‍वासीले सत्य प्राप्त गर्न सक्छ? यस किसिमको व्यक्तिले सत्य प्राप्त गर्न धैरै कठिन हुन्छ। केही मानिसहरू भन्छन्, “म ठूला मामिलाहरूमा परमेश्‍वरलाई बिन्ती गर्छु, तर साना मामिलाहरूमा उहाँलाई दुःख दिन्नँ। परमेश्‍वर ब्रम्हाण्डमा भएका सबै कुराहरूको प्रशासनमा, र हरेक व्यक्तिको प्रशासनमा एकदमै व्यस्त हुनुहुन्छ। त्यो कति थकाइलाग्दो छ! म परमेश्‍वरलाई दुःख दिन्नँ, यो मामिलाको समाधान म आफैँ गर्नेछु। परमेश्‍वर प्रसन्न हुनुभएसम्म, त्यो प्रयाप्त हुनेछ। म उहाँलाई चिन्ता गर्न लगाउन चाहन्नँ।” यस्तो भावनबारे तिमीहरूको के विचार छ? यो पनि गैरविश्‍वासीहरूको दृष्टिकोण हो, मानिसहरूको कल्पना हो। मान्छेहरू सृष्टि गरिएका प्राणीहरू हुन्, तिनीहरू कमिलाभन्दा पनि निम्नस्तरका हुन्छन्। तिनीहरूले सृष्टिकर्तालाई कसरी स्पष्ट देख्न सक्छन् र? परमेश्‍वरले ब्रह्माण्डमा भएका सबै कुराहरूलाई के थाहा, कति लाख वा कति अरब वर्षदेखि शासन गर्दै आउनुभएको छ। के उहाँले आफू थाकित भएँ भनेर भन्‍नुभएको छ र? के उहाँले आफू एकदमै व्यस्त भएँ भनेर भन्‍नुभएको छ र? अहँ, छैन। मानिसहरूले परमेश्‍वरको शर्वशक्तिमान्‌ता र बुद्धि कहिल्यै पनि स्पष्टसँग देख्न सक्नेछैनन् अनि तिनीहरूले आफ्नै धारणा र कल्पनाहरूबाट बोल्नु अत्यन्तै अज्ञानता हो। सृष्टिकर्ताका अनुसार, परमेश्‍वरका चुनिएका हरेक मानिस र तिनीहरूको वरिपरि हुने सबै कुराहरू परमेश्‍वरको सार्वभौमिकताद्वारा बन्दोबस्त गरिन्छन्। परमेश्‍वरमा विश्‍वास गर्ने व्यक्तिको रूपमा, तैँले परमेश्‍वरको सार्वभौमिकता र बन्दोबस्तहरूमा समर्पित हुनुपर्छ, सत्य खोज्नुपर्छ र सबै कुराहरूबाट पाठ सिक्नुपर्छ। सत्य प्राप्त गर्नु सबैभन्दा महत्त्वपूर्ण कुरा हो। यदि तैँले परमेश्‍वरको इच्छाबारे सोच्न सक्छस् भने, तैँले उहाँमाथि भर पर्नुपर्छ र सत्यको निम्ति लागिपर्नुपर्छ, किनकि यो परमेश्‍वरलाई प्रसन्न पार्ने कुरा हो। जब तैँले सत्य प्राप्त गर्छस् र जब तँ सिद्धान्तहरूबमोजिम चल्न सक्छस्, परमेश्‍वर अझ बढी सन्तुष्ट हुनुहुनेछ, तर तँ परमेश्‍वरबाट जति टाढिन्छस्, उहाँ त्यति नै बढी दुःखी हुनुहुनेछ। केले परमेश्‍वरलाई दुःखी बनाउँछ? (परमेश्‍वरले मानिसहरूलाई उहाँका वचनहरू अनुभव गर्न र सत्य प्राप्त गर्न दिन परिस्थितिहरूको व्यवस्था गर्नुभएको छ, तर मानिसहरूले परमेश्‍वरको मन बुझ्दैनन्; तिनीहरूले उहाँलाई गलत बुझ्छन् र यसले परमेश्‍वरलाई दुःखी बनाउँछ।) त्यो सही हो। परमेश्‍वरले प्रत्येक व्यक्तिको लागि पीडादायी मूल्य चुकाउनुभएको छ र प्रत्येक व्यक्तिप्रति उहाँका इच्छाहरू छन्। तिनीहरूको निम्ति उहाँसँग अपेक्षाहरू छन् र उहाँले तिनीहरूमाथि आशाहरू राख्नुभएको छ। उहाँका कडा परिश्रमहरू सबै मानिसहरूलाई स्वतन्त्र र स्वेच्छाले प्रदान गरिन्छ। उहाँले दिनुहुने जीवन र सत्यको भरणपोषण पनि प्रत्येक व्यक्तिलाई स्वेच्छाले प्रदान गरिन्छ। परमेश्‍वरले यसो गर्नुको कारण यदि मानिसहरूले बुझ्न सके भने, उहाँले सन्तुष्ट महसुस गर्नुहुनेछ। तेरो निम्ति परमेश्‍वरले जुनसुकै परिस्थितिहरू व्यवस्था गर्नुभएको भए पनि, यदि तैँले यो परमेश्‍वरबाट आएको भनी स्विकार्न सक्षम हुन्छस् भने, र उहाँप्रति समर्पित हुन्छस् र सत्य खोज्छस् र यी सबै कुराहरूमाझ पाठहरू सिक्छस् भने, परमेश्‍वरले पीडादायी मूल्य व्यर्थमा तिरेछु भनेर सोच्नुहुनेछैन। परमेश्‍वरले खर्चनुभएका सबै विचार र प्रयासको इज्‍जत राख्‍न वा तेरो लागि उहाँका अपेक्षाहरू पूरा गर्न तँ असफल हुनेछैनस्। तँमाथि आइपर्ने हरेक खालका परिस्थितिहरूमा तैँले पाठहरू सिक्न र इनामहरू पाउन सक्षम हुनेछस्। यस तरिकाद्वारा, परमेश्‍वरले तँमाथि गर्नुभएको कामले अपेक्षित प्रभाव हासिल गर्नेछ र परमेश्‍वरको हृदय सन्तुष्ट हुनेछ। यदि तँ परमेश्‍वरको योजनाबद्ध कार्य र बन्दोबस्तहरूमा समर्पित हुन असमर्थ हुन्छस् भने, यदि तैँले सधैँ परमेश्‍वरको प्रतिरोध र इन्कार गर्छस् र उहाँविरुद्ध लडाइँ गर्छस् भने, के परमेश्‍वर चिन्तित हुनुहुनेछ भन्ने तँलाई लाग्दैन? परमेश्‍वरको हृदयले चिन्तित र व्याकुल हुँदै यसो भन्नेछ, “मैँले तँलाई पाठ सिकाउनको निम्ति यति धेरै परिस्थितिहरू बन्दोबस्त गरेँ। यीमध्ये कुनैले पनि किन तँलाई केही प्रभाव पारेन?” परमेश्‍वर शोकले व्याकुल हुनुहुनेछ। तँ चेतनारहित, अनभिज्ञ, सुस्त र जिद्दी भएको कारण, अनि तैँले उहाँको इच्छा नबुझेको, सत्य स्वीकार नगरेको, तेरो जीवनप्रति जिम्मेवार बन्दै उहाँले गरिरहनुभएका सबै कुराहरू देख्न नसकेको, उहाँ तेरो जीवनप्रति चिन्तित र व्याकुल हुनुहुन्छ भनेर नबुझेको र उहाँप्रति अनाज्ञाकारी हुँदै उहाँविरुद्ध गुनासो गरेको कारण परमेश्‍वर दुःखी हुनुहुन्छ। मलाई भन, मानिसहरूसँग सम्‍बन्धित कुरा कहाँबाट आएका हुन्छन्? मानव जीवनको लागि सबैभन्दा बढी बोझ कसले बोक्छ? (परमेश्‍वरले।) परमेश्‍वरले मात्रै मानिसहरूलाई सबैभन्दा बढी प्रेम गर्नुहुन्छ। के मानिसहरूका आमाबुबा र आफन्तहरूले तिनीहरूलाई साँच्‍चै प्रेम गर्छन्? के तिनीहरूले दिने प्रेम साँचो प्रेम हो? के यसले मानिसहरूलाई शैतानको प्रभावबाट बचाउन सक्छ? सक्दैन। मानिसहरू भावशून्य र मन्दबुद्धिका छन्, त्यसकारण तिनीहरूले यी कुराहरूको वास्तविकता देख्‍न सक्दैनन्, र सधैँ भन्छन्, “परमेश्‍वरले कसरी मलाई प्रेम गर्नुहुन्छ? मलाई थाहै हुँदैन। जे होस्, मेरा आमाबुबाले मलाई सबैभन्दा बढी प्रेम गर्नुहुन्छ। उहाँहरूले मेरो पढाइको खर्च बेहोर्नुहुन्छ र मलाई प्राविधिक सीप सिक्‍न लगाउनुहुन्छ, ताकि म ठूलो भएपछि मैले आफ्‍नो लागि केही गर्न, सफल हुन, चर्चित बन्‍न, र सेलिब्रेटी बन्‍न सकूँ। मेरा आमाबुबाले खाई नखाई र एकएक पैसा जोगाउँदै, मेरो वृद्धि-विकास गर्न र मलाई शिक्षा दिन धेरै पैसा खर्च गर्नुभएको छ। त्यो प्रेम कति महान् छ? म त उहाँहरूको ऋण तिर्नसमेत सक्दिनँ!” के तिमीहरूलाई त्यो प्रेम हो जस्तो लाग्छ? तँलाई तेरा आमाबुबाले सफल हुन, संसारको सेलिब्रेटी हुन, राम्रो जागिर खान, र संसारमा संलग्‍न हुन लगाउनुका परिणामहरू के हुन्छन्? तिनीहरूले तँलाई निरन्तर सफलताको पछि लाग्‍न, परिवारमा इज्‍जत ल्याउन, संसारका दुष्ट प्रचलनहरूमा संलग्‍न हुन लगाउँछन्, र त्यसरी अन्त्यमा तँ पापको बन्धनमा पर्नेछस्, र शैतानद्वारा निलिएर अनन्त विनाशमा पर्नेछस् र नष्ट हुन्छस्। के त्यो प्रेम हो? त्यो तँलाई प्रेम गर्नु होइन, त्यो त तँलाई हानि गर्नु र नष्ट गर्नु हो। कुनै दिन तँ यति तल डुब्नेछस् कि तैँले पश्‍चाताप गर्न पनि सक्‍नेछैनस्, यति तल कि तँ आफैँलाई निकाल्नसमेत सफल हुनेछैनस् र तँ नरकमा झर्नेछस्। तब मात्र तैँले महसुस गर्नेछस्, “ओह, आमाबुबाको प्रेम त देहको प्रेम रैछ, यसले परमेश्‍वरमा विश्‍वास गर्ने वा सत्य प्राप्त गर्ने कार्यमा कुनै फाइदा नगराउने रैछ—यो साँचो प्रेम होइन रैछ!” तिमीहरूले यसलाई अहिलेसम्म महसुस गरेका नहुन सक्छौ। केही मानिसहरू भन्छन्, “परमेश्‍वरले मलाई जति धेरै प्रेम गर्नुभए पनि, म अझै यसलाई महसुस गर्न सक्दिनँ। मलाई अझै पनि मेरी आमाले नै मलाई सबैभन्दा धेरै प्रेम गर्नुहुन्छ भन्ने लाग्छ। यो संसारमा उहाँ नै मेरो निम्ति सबैभन्दा नजिकको व्यक्ति हुनुहुन्छ। 'आमा नै संसारको सबभन्दा असल व्यक्ति हुनुहुन्छ' भन्ने एउटा गीत छ। त्यो गीत वास्तविकतासँग मेल खान्छ; त्यो बिल्कुल सत्य हो।” तर कुनै दिन, जब तैँले जीवन प्रवेश गर्छस् र जब तैँले सत्य प्राप्त गर्छस्, त्यो बेला तैँले भन्नेछस्, “मलाई सबैभन्दा धेरै प्रेम गर्ने मेरी आमा होइन, न त मेरा बुबा नै हो। परमेश्‍वरले मलाई सबैभन्दा धेरै प्रेम गर्नुहुन्छ। उहाँ मेरो सबैभन्दा प्रिय हुनुहुन्छ, किनकि उहाँले मलाई जीवन दिनुभयो, र उहाँले मलाई सधैँ अगुवाइ गरिरहनुभएको छ, मेरो भरणपोषण गरिरहनुभएको छ र मलाई शैतानको प्रभावबाट मुक्ति दिइरहनुभएको छ। उहाँ मात्र मानिसहरूलाई जीवन प्रदान गर्न सक्‍ने, मानिसहरूलाई डोर्‍याउन सक्‍ने र सबै कुराहरूमाथि शासन गर्ने एउटै परमेश्‍वर हुनुहुन्छ।” जब तिमीहरूले सत्य बुझ्छौ र पूर्ण रूपमा सत्य प्राप्त गर्छौ, तब मात्र तिमीहरू यी वचनहरूलाई गहिरो रूपमा बुझ्न सक्षम हुनेछौ।

यदि तँ सत्य प्राप्त गर्न चाहन्छस् भने, तैँले कहाँबाट सुरु गर्छस्? तैँले आफूवरपरका मानिस, घटना र वस्तुहरूबाट सुरु गर्, अनि पाठहरू कसरी सिक्ने र सत्य कसरी खोजी गर्ने त्यो कुरा सिक्। सत्यता र तेरो वरिपरि भएका मानिस, घटना र वस्तुहरूमा परमेश्‍वरको इच्छा खोजी गरेर मात्र तँ सत्य प्राप्त गर्न सक्षम हुनेछस्। कतिपय मानिसहरूले साना मामिलाहरूलाई ध्यान दिने वा स्विकार्ने गर्दैनन्। तिनीहरू सधैँ सोच्छन्, “मैले किन कहिल्यै कुनै ठूलो कुरा सामना गरिनँ? किन मेरो साथमा यस्तो भुइँचालो जाने खालको कुनै कुरा भएन? यदि कुनै ठूलो, भुँइचालो जाने खालको कुरा भइदिएको भए, मैले केही ठूलो पाठ सिक्न र केही ठूलो सत्यता प्राप्त गर्न सक्थेँ। त्यस्तो हुँदा, कति अद्भुत हुन्थ्यो!” के त्यस्तो सोच्‍ने शैली यथार्थपरक हो त? यी वचनहरू अति विशाल छन्। के तँमाथि ससाना कुराहरू आइपर्दा परमेश्‍वरमा समर्पित हुन्छस्? के तैँले आफ्ना पाठहरू सिकेको छस्? यदि तँलाई ठूलो परीक्षा आइलाग्यो भने के तँ आफ्नो गवाहीमा दृढ रहन सक्षम हुनेछस्? यदि ठूलो रातो अजिङ्गरले तँलाई समात्यो भने, के तँ शानदार गवाही दिन सक्षम हुनेछस्? के मानिसहरूले बोल्‍ने यी वचनहरू केही हदसम्म अहङ्काकारी छैनन् र? के खोजको यो विधि प्रयोग गरेर तँ सत्य प्राप्त गर्न सक्षम हुनेछस्? (अहँ।) यदि हिँड्दा तँ सावधान भइनस् भने, तँलाई ठेस लाग्न सक्छ—तैपनि तँलाई आफू उड्नको लागि तयार छु जस्तो लाग्छ। तैँले सत्य खोजी गर्न सिक्नुपर्छ र तैँले सामना गर्ने ससाना कुराहरूबाट पाठहरू सिक्नुपर्छ। यदि तँ ससाना कुराहरूबाट पाठहरू सिक्न सक्दैनस् भने, तैँले ठूला कुराहरूबाट पनि पाठ सिक्न सक्दैनस्। यदि तँ पाठहरू सिक्न सक्दैनस् भने, तैँले जीवनमा प्रगति गर्नेछैनस्। सबै कुराहरूबाट पाठहरू सिकेर मात्र जीवनमा प्रगति हासिल गर्न सकिन्छ।

अगष्ट ५, २०१५


आफ्नो कर्तव्य निर्वाह गरेर जीवन प्रवेश सुरु हुन्छ

आफ्ना कर्तव्य पूरा गरेपछि आफूमा कमीकमजोरी भएको र आफूमा सत्यताको वास्तविकता नभएजस्तो महसुस गर्ने कैयौँ मानिसहरू हुन्छन्, त्यसकारण तिनीहरू सधैँ आफूले थप प्रवचनहरू सुन्नुपर्ने अनि अगुवा र सेवकहरूले थप भेलाहरू राख्नुपर्ने माग गर्छन्, मानौँ त्यसले मात्र तिनीहरूलाई जीवन प्रवेश र जीवन वृद्धि प्रदान गर्न सक्छ। तिनीहरू भेला वा प्रवचनमा सहभागी नभएको केही अवधि हुनेबित्तिकै आफूसँग केही पनि नभएजस्तो हृदयमा खोक्रो र उदास महसुस गर्छन्। तिनीहरूलाई मानौँ दैनिक भेला र प्रवचनहरूले मात्र जीवन प्रवेश दिन्छन्, वा आत्मिक परिपक्वतामा पुग्न सक्षम बनाउँछन् भन्ने मनमा लाग्छ। वास्तवमा, यस्तो सोचाइ पूर्ण रूपले गलत हो। परमेश्वरलाई विश्वास गर्ने र पछ्याउनेहरूले आफ्ना कर्तव्य निर्वाह गर्नैपर्छ—त्यसपछि मात्र तिनीहरूले जीवन अनुभव प्राप्त गर्न सक्छन्। यदि तैँले इमानदारीसाथ परमेश्वरमा विश्वास गर्छु भन्छस्, तर तँ आफ्नो कर्तव्य निर्वाह गर्न चाहँदैनस् भने, परमेश्वरप्रतिको विश्वासमा तेरो इमानदारी खोई त? आफ्ना कर्तव्य इमानदारीपूर्वक पूरा गर्नेहरू विश्वास भएका मानिस हुन्। विश्वास भएकाहरू मात्र आफ्ना जीवन परमेश्वरप्रति समर्पित गर्ने आँट गर्छन्, र परमेश्वरका लागि आफूलाई खर्चिन सबै थोक त्याग्न राजी हुन्छन्। यस्ता मानिसहरूले आफ्ना कर्तव्य निर्वाह गर्ने क्रममा पवित्र आत्माको काम अनुभव गर्छन्; तिनीहरूलाई पवित्र आत्माले अन्तर्दृष्टि दिनुहुन्छ, अगुवाइ गर्नुहुन्छ, र अनुशासनमा राख्नुहुन्छ। यी सबै कुराले जीवनको अनुभव सिर्जना गर्छन्। यसर्थ, जीवन प्रवेश औपचारिक रूपमा आफ्नो कर्तव्य पूरा गरेर सुरु हुन्छ।

यदि मानिसहरू आफ्ना कर्तव्य निर्वाह गर्नेबारे उदासीन हुन्छन्, वा सधैँ अन्योल बन्छन् भने, तिमीहरूलाई यो कस्तो मनोवृति हो जस्तो लाग्छ? के यो झारा टार्ने काम मात्र होइन? के आफ्ना कर्तव्यप्रति तिमीहरूको मनोवृति यही हो? यो समस्या क्षमताको हो कि स्वभावको? तिमीहरू सबैजना यसबारे प्रष्ट हुनुपर्छ। किन मानिसहरू आफ्ना कर्तव्य निर्वाह गर्दा लापरवाह हुन्छन्? किन तिनीहरू परमेश्वरका लागि काम गर्दा वफादार हुँदैनन्? के तिनीहरूमा समझ र विवेकसमेत हुन्छ? यदि तँमा साँच्‍चै नै विवेक र समझ छ भने, तैँले काम गर्दा त्यसमा अलिक बढी हृदय लगाउँछस्, साथै अलिक बढी दया, जिम्‍मेवारी, र सोचविचार लगाउँछस्, र तँ थप प्रयास लगाउन सक्षम हुन्छस्। जब तँ थप प्रयास लगाउन सक्षम हुन्छस्, तब तैँले निभाउने कर्तव्यका नतिजाहरूमा सुधार आउनेछ। तेरा नतिजाहरू अझ राम्रा हुँदा, यसले अरू मानिसहरू र परमेश्‍वर दुवैलाई सन्तुष्ट तुल्याउनेछ। तैँले यसमा मन लगाउनुपर्छ! तँ भ्रमित हुनु हुँदैन, मानौँ तैँले बाहिरी संसारमा काम गरेर आफूले खर्चेको समयमुताबिकै पैसा कमाइरहेको छस्। तँमा त्यस्तो मनोवृति छ भने, तँ समस्यामा छस्। तँ पक्कै आफ्नो कर्तव्य राम्ररी निभाउन सक्दैनस्। यो कस्तो खालको मानवता हो? के विवेकबिनाको मानिसमा मानवता हुन्छ? हुँदैन। यदि तँ आफूमा मानवता छ भन्छस्, र सत्यता अभ्यास गर्न र आफ्नो कर्तव्य राम्ररी निभाउन चाहन्छस् भने, तैँले आफ्नो कर्तव्यमा अझ बढी मेहनत गर्नुपर्छ, र त्यसमा अझ धैरै मन लगाउनुपर्छ। तँ आफूमा विवेक छ त भन्छस्, तर आफ्नो कर्तव्यमा कहिल्यै मन लगाउँदैनस्। के तेरो विवेकले काम गरिरहेको छ? तैँले आफ्नो मन सही ठाउँमा लगाउनैपर्छ। तिमीहरूले यी कुराहरूबारे प्रायः सोच्नुपर्छ—तिमीहरूले ती सबै बुझ्नैपर्छ। आफ्‍नो कर्तव्य पूरा गर्ने क्रममा झारा टार्ने काम मात्रै गर्नु वर्जित गरिएको मुख्य कुरा हो। तैँले कर्तव्य निर्वाह गर्दा जहिले पनि झारा टार्ने काम मात्र गर्छस् भने, कुनै हालतमा आफ्नो कर्तव्य स्वीकार्य स्तरमा निर्वाह गर्न सक्दैनस्। यदि तँ वफादार भई आफ्नो कर्तव्य निभाउन चाहन्छस् भने, तैँले पहिला झारा टार्ने समस्यालाई सुल्झाउनैपर्छ। तैँले त्यो देख्नेबित्तिकै ती सच्याउने कदमहरू चाल्नुपर्छ। यदि तँ अन्योलमा छस्, कहिल्यै समस्या देख्न सक्दैनस्, जहिल्यै पनि झारा टार्ने काम मात्र गर्छस्, र लापरवाही तरिकाले कामहरू गर्छस् भने, तैँले कुनै हालतमा आफ्नो कर्तव्य राम्ररी निभाउन सक्नेछैनस्। त्यसकारण, तैँले जहिले पनि आफ्नो कर्तव्यमा मन लगाउनैपर्छ। यो अवसर मानिसहरूले पाउनु निकै कठिन थियो! जब परमेश्‍वर तिनीहरूलाई मौका दिनुहुन्छ, तर पनि तिनीहरूले यसलाई बुझ्दैनन् भने, तिनीहरूले त्यो अवसर गुमाउँछन्—अनि पछि यदि तिनीहरूले त्यस्तो अवसर पाउन चाहे भने पनि, यो फेरि तिनीहरूकहाँ नआउन सक्छ। परमेश्‍वरको कामले कसैलाई पनि पर्खँदैन, न त व्यक्तिले गर्नुपर्ने कर्तव्यले नै पर्खन्छ। कतिपय मानिसहरू भन्छन्, “मैले पहिले मेरो कर्तव्य राम्ररी गरिनँ, तर अहिले म अझै यसलाई पूरा गर्न चाहन्छु, त्यसकारण यसपटक मैले सङ्कल्प गरेको छु; म अझै बढी कर्तव्यनिष्ठ बन्नेछु र अझै बढी परिश्रम गर्नेछु, र यसलाई राम्ररी पूरा गर्नेछु।” “मैले असफलताका बाबजुद फेरि यसमा लाग्नुपर्छ।” यस्तो सङ्कल्प हुनु एकदमै राम्रो हो, तर कसरी आफ्नो कर्तव्य राम्ररी निर्वाह गर्ने भनेर तँ स्पष्ट हुनैपर्छ, र तैँले सत्यताका लागि प्रयास गर्नैपर्छ। सत्यता राम्ररी बुझ्नेहरूले मात्र आफ्ना कर्तव्य राम्ररी निर्वाह गर्न सक्छन्। सत्यता नबुझ्नेहरू सेवा गर्नसमेत योग्य हुँदैनन्। तँ सत्यताबारे जति बढी स्पष्ट हुन्छस्, उति नै आफ्नो कर्तव्यमा प्रभावकारी बन्नेछस्। यदि तैँले यो मामिला के हो भनेर बुझ्न सकिस् भने, तँ सत्यताका लागि लागिपर्नेछस्, र तैँले आफ्नो कर्तव्य राम्ररी निर्वाह गर्ने आशा हुन्छ। वर्तमान समयमा, कर्तव्य निभाउने धेरै अवसरहरू उपलब्ध छैनन्, त्यसकारण अवसर आउँदा तैँले तिनलाई पक्रिहाल्नुपर्छ। जुन बेला कर्तव्य निर्वाह गर्नुपर्ने हुन्छ, ठीक त्यही बेला नै तैँले प्रयत्‍न लगाउनुपर्छ; ठिक त्यही बेला नै तैँले आफूलाई अर्पित गर्नुपर्छ र परमेश्‍वरमा समर्पित हुनुपर्छ, र ठिक त्यही बेला नै तैँले मूल्य चुकाउनुपर्छ। कुनै पनि कुरालाई रोकेर नराख्‌, कुनै पनि षड्यन्त्र नगर्, आफूलाई कुनै पनि छुट नदे, र आफ्नो लागि उम्कने बाटो नबना। यदि तैँले कुनै कसर बाँकी छाड्छस्, हिसाबकिताब गर्छस्, वा कुटिल र धोकेबाज काम गर्छस् भने, तैँले अवश्य नै नराम्ररी काम गर्नेछस्। मानौँ, तैँले यसो भन्‍न सक्छस्, “मैले चलाकी तरिकाले काम गरेको कसैले पनि देखेन। कस्तो गजब भो!” यो कस्तो प्रकारको सोचाइ हो? के तैँले मानिसहरूको र परमेश्‍वरको पनि आँखा छलेको छस् भन्‍ने तँलाई लाग्छ? तैपनि वास्तवमा, तैँले जे गरेको छस् सो परमेश्‍वरलाई थाहा हुन्छ कि हुँदैन? उहाँलाई थाहा हुन्छ। वास्तवमा, तँसँग केही समयसम्‍म अन्तरक्रिया गर्ने जोकोहीले तेरो भ्रष्टता र दुष्टता थाहा पाएका हुन्छन्, र तिनीहरूले सीधै नभने पनि, तिनीहरूले आफ्‍नो मनमा तेरो बारेमा मूल्याङ्कन गरेका हुन्छन्। धेरै मानिसहरू छन् जसलाई खुलासा गरियो र हटाइयो किनभने अरू धेरैले तिनीहरूको वास्तविकता बुझेका थिए। सबैले तिनीहरूको सारलाई देखेपछि, तिनीहरूले ती मानिसहरूको वास्तविकता खुलासा गरे, र तिनीहरूलाई हटाए। त्यसकारण, सत्यताको खोजी गरे पनि नगरे पनि, मानिसहरूले आफ्‍नो कर्तव्य क्षमताले भ्याउञ्‍जेल राम्ररी पूरा गर्नुपर्छ; व्यावहारिक कामहरू गर्नको लागि तिनीहरूले आफ्‍नो विवेकको प्रयोग गर्नुपर्छ। तँमा कमीकमजोरीहरू हुन सक्छन्, तर यदि तँ आफ्‍नो कर्तव्यपालनमा प्रभावकारी हुन सक्छस् भने, तँ हटाइने अवस्थासम्म पुग्‍नेछैनस्। यदि तँ सधैँ म ठिक छु, मलाई पक्कै हटाइनेछैन भनेर सोचिरहेको हुन्छस्, यदि तैँले अझै पनि आत्मचिन्तन वा आफूलाई चिन्‍ने प्रयास गर्दैनस्, र उचित कामलाई बेवास्ता गर्छस्, यदि तँ सधैँ लापरवाह र झाराटारुवा हुन्छस् भने, परमेश्‍वरका चुनिएका मानिसहरूले तँप्रतिको सहनशीलता गुमाएको क्षण तेरो असली रूप पर्दाफास गरिदिनेछन्, र सम्भवतः तँलाई पक्कै हटाइनेछ। यस्तो हुन्छ किनकि सबैले तेरो वास्तविकता छर्लङ्गै देखेका हुन्छन् र तैँले मर्यादा र निष्ठा गुमाइसकेको हुन्छस्। यदि कसैले तँलाई भरोसा गर्दैन भने, के परमेश्‍वरले तँलाई भरोसा गर्न सक्‍नुहुन्छ त? परमेश्‍वरले मानिसको भित्री हृदय हेर्नुहुन्छ: उहाँले त्यस्ता व्यक्तिलाई फिटिक्‍कै भरोसा गर्न सक्‍नुहुन्‍न। यदि कोही व्यक्ति भरपर्दो छैन भने, उसलाई कुनै परिस्थितिमा पनि, कुनै कार्य नसुम्पनू। यदि कुनै व्यक्ति कस्तो छ भनेर तँलाई थाहा छैन, वा अरू मानिसले उक्त व्यक्ति आफ्नो काममा ठिकै छ भनेको मात्र सुनेको छस्, तर तँ आफ्नो मनमा शतप्रतिशत निश्चित छैनस् भने, तैँले पहिला उसलाई केही महत्त्व नभएको कुनै सानो काम मात्र दिन सक्छस्। यदि उसले केही साना कार्यहरूमा राम्रै गऱ्यो भने, तैँले उसलाई कुनै साधारण काम दिन सक्छस्। अनि ऊ त्यस कार्यमा सफल भयो भने मात्र तैँले उसलाई महत्त्वपूर्ण कार्य सम्हाल्न दिनुपर्छ। यदि उसले साधारण कार्यमा गडबड गर्छ भने, यो व्यक्ति भरपर्दो होइन। ठूलो वा सानो जस्तोसुकै काम भए पनि, उसलाई सुम्पनु हुँदैन। यदि तैँले यस्तो व्यक्ति देखिस् जो दयालु र जिम्मेवार छ, जसले कहिल्यै झारा टार्ने काम गरेको छैन, जसले अरूले आफूलाई सुम्पेको काम आफ्नै काम ठानेर गर्छ, कामको प्रत्येक पक्षलाई विचार गर्छ, तेरो आवश्यकताबारे सोच्छ, सबै कोणलाई विचार गर्छ, जो अति सावधान छ र जसले परिस्थितिलाई ठिक तरिकाले सम्हाल्छ, र तँलाई विशेष गरी उसको कामद्वारा सन्तुष्ट तुल्याउँछ भने, भरोसायोग्य व्यक्ति यही हो। भरोसायोग्य मानिसहरू मानवता भएका मानिसहरू हुन्, र मानवता भएका मानिसहरूमा विवेक र समझ हुन्छ, अनि तिनीहरूलाई राम्रोसित आफ्‍नो कर्तव्य निभाउन अत्यन्तै सहज हुन्छ, किनभने तिनीहरूले आफ्‍नो कर्तव्यलाई आफ्‍नो दायित्वको रूपमा लिन्छन्। विवेक वा समझ नभएका मानिसहरूले आफ्‍नो कर्तव्य नराम्ररी गर्ने पक्‍का हुन्छ, र तिनीहरूको कर्तव्य जे भए पनि, तिनीहरूमा आफ्‍नो कर्तव्यप्रति कुनै जिम्‍मेवारीबोध हुँदैन। अरूले सधैँ तिनीहरूबारे चिन्ता गर्नुपर्छ, तिनीहरूलाई देखरेख गर्नुपर्छ, र तिनीहरूको प्रगतिबारे सोध्नुपर्छ; नत्र भने, तिनीहरूले कर्तव्य पूरा गर्दा अवस्थाहरू खराब हुन सक्छन्, र काम गर्दा समस्याहरू आउन सक्छन्, जुन सामान्यभन्दा अझै ठूलो जटिलता हुनेछ। सङ्क्षेपमा भन्नुपर्दा, मानिसहरूले आफ्ना कर्तव्यहरू पूरा गर्दा सधैँ आत्मचिन्तन गर्नुपर्छ, “के मैले यस कर्तव्यलाई पर्याप्त रूपमा पूरा गरेको छु? के मैले यसमा मेरो हृदय लगाएको छु? वा मैले यसमा झारा मात्र टारेको छु?” यदि तँ सधैँ लापरवाह र झाराटारुवा हुन्छस् भने, तँ खतरामा छस्। कम्तीमा पनि, यसको अर्थ तँमा कुनै विश्‍वसनीयता छैन, र मानिसहरूले तँलाई भरोसा गर्न सक्दैनन् भन्‍ने हुन्छ। अझै गम्‍भीर रूपमा भन्नुपर्दा, यदि तँ आफ्नो कर्तव्य पूरा गर्दा सधैँ झारा टार्छस् भने, र तैँले सधैँ परमेश्‍वरलाई छल गर्छस् भने, तँ ठूलो खतरामा हुन्छस्! जानाजानी कपटी हुनुका नतिजाहरू के-के हुन्छन्? सबैले देख्‍न सक्छन्, तैँले जानाजानी अपराध गरिरहेको छस्, तँ आफ्‍नै भ्रष्ट स्वभावअनुसार मात्रै जिइरहेको छस्, तँ लापरवाह र झाराटारुवा व्यवहार मात्रै गर्छस्, तैँले पटक्कै सत्यता अभ्यास गर्दैनस्—जसको अर्थ तँ मानवताहिन होस्! यदि तँ मुख्य गल्तीहरू गर्नबाट बचिस् तर निरन्तर सानातिना गल्ती गरिरहन्छस् भने, अनि सुरुदेखि अन्तिमसम्‍मै तँ अपश्‍चात्तापी रहन्छस् भने, तँ दुष्टहरूमध्ये एक होस्, गैरविश्‍वासी होस्, र तँलाई बढारेर फालिनुपर्छ। यस्ता परिणामहरू जघन्य हुन्छन्—तँलाई गैरविश्‍वासी र दुष्ट व्यक्तिको रूपमा पूर्ण रूपमा खुलासा गरेर बहिस्कार गरिनेछ।

तैँले पूरा गर्ने कुनै पनि कर्तव्यमा जीवन प्रवेश सामेल हुन्छ। तेरो कर्तव्य केही हदसम्म नियमित वा अनियमित, सुस्त वा जीवन्त जस्तोसुकै भए पनि, तैँले सधैँ जीवन प्रवेश प्राप्त गर्नैपर्छ। कतिपय मानिसहरूले पूरा गर्ने कर्तव्यहरू झमेलामय हुन्छन्; तिनीहरू प्रत्येक दिन उस्तै काम गर्छन्। तापनि, ती कर्तव्यहरू पूरा गर्दा, यी मानिसहरूले प्रकट गर्ने अवस्थाहरू एकसमान हुँदैनन्। कहिलेकहीँ, राम्रो मनस्थितिमा हुँदा, मानिसहरू अलिक बढी मेहनती हुन्छन् र राम्रो काम गर्छन्। अरू बेला, कुनै अज्ञात प्रभावको कारण तिनीहरूको भ्रष्ट शैतानी स्वभावले उनीहरूमा बदमासी जगाउँछ, जसले गर्दा उनीहरूमा अनुचित दृष्टिकोणहरू पैदा हुन्छन् र खराब अवस्थाहरूमा र खराब मनस्थितिमा हुन्छन्; परिणामस्वरूप उनीहरूले आफ्ना कर्तव्यहरू लापरवाही ढङ्गले गर्दछन्। मानिसहरूको आन्तरिक अवस्था निरन्तर परिवर्तन भइरहेका हुन्छन्; उनीहरू कुनै पनि ठाउँमा र कुनै पनि समयमा परिवर्तन हुन सक्छन्। तेरो अवस्था जसरी परिवर्तन भए पनि, तैँले आफ्नो मनस्थितिको आधारमा काम गर्नु सधैँ गलत हुन्छ। मानौँ, तँ राम्रो मनस्थितिमा हुँदा तैँले अलिक राम्रो काम गर्छस्, र खराब मनस्थितिमा हुँदा अलिक खराब काम गर्छस्—के यो कामकुरा गर्ने सिद्धान्तअनुरूपको तरिका हो? के यसले तँलाई स्वीकार्य मापदण्डमा रहँदै आफ्नो कर्तव्य निभाउन मदत गर्छ? मानिसहरूको मनस्थिति जस्तोसुकै भए पनि, उनीहरूले परमेश्‍वरको सामु प्रार्थना गर्न र सत्यताको खोजी गर्न जान्नु नै पर्छ; यसरी मात्र तिनीहरू आफ्नो मनस्थितिद्वारा नियन्त्रित र प्रभावित भएर ढलपलबाट जोगिन सक्छन्। तैँले आफ्नो कर्तव्य पूरा गर्ने क्रममा, सिद्धान्तअनुसार काम गरिरहेको छस् कि छैनस्, कर्तव्य पूरा गर्ने तेरो कार्य मापदण्ड अनुसारको छ कि छैन, तैँले त्यो लापरवाही ढङ्गले गरिरहेको छस् कि छैनस्, तैँले आफ्नो जिम्मेवारीबाट भाग्ने कोसिस गरेको छस् कि छैनस्, तेरो आचरण र सोचविचारको तरिकामा कुनै समस्याहरू छन् कि छैनन् सो हेर्न तैँले आफूलाई सधैँ जाँच्नुपर्छ। तैँले आत्मचिन्तन गरेर यी कुराहरू तँलाई स्पष्ट भइसकेपछि, तँलाई आफ्नो कर्तव्य पूरा गर्न सजिलो हुनेछ। तैँले आफ्नो कर्तव्य पूरा गरिरहेको बेला जुनसुकै कुराको सामना गर्न परे पनि—नकारात्मकता र कमजोरी, वा निराकरणपछि खराब मनस्थितिमा भए पनि—तैँले त्यसलाई उचित व्यवहार गर्नुपर्दछ, र तैँले सत्यको खोजी गर्नुपर्दछ र परमेश्‍वरको इच्छा बुझ्नुपर्छ। यी कुराहरू गरेर, तैँले अभ्यास गर्ने मार्ग पाउनेछस्। यदि तैँले राम्ररी आफ्नो कर्तव्य पूरा गर्न चाहन्छस् भने, तँ आफ्नो मनस्थितिद्वारा प्रभावित हुनु हुँदैन। तैँले जति नै नकारात्मक वा कमजोर महसुस गरिरहेको भए पनि, तैँले गर्ने सबै कुरामा तैँले पूर्ण कडाइका साथ, र सिद्धान्तहरूमा रहेर सत्यको अभ्यास गर्नुपर्दछ। यदि तँ यसो गर्छस् भने, अन्य मानिसहरूले तँलाई स्वीकार मात्र गर्नेछैनन्, तर परमेश्‍वरले पनि तँलाई मन पराउनुहुनेछ। त्यसरी नै, तँ यस्तो व्यक्ति हुनेछस् जो जिम्मेवार हुन्छ, र जसले आफ्नो काँधमा बोझ लिन्छ; तँ सच्‍चा रूपमा असल व्यक्ति हुनेछस्, जसले वास्तवमा मापदण्ड अनुसार आफ्ना कर्तव्यहरू पूरा गर्दछ र जो एक सच्‍चा व्यक्तिको स्वरूप लिएर पूर्ण रूपमा जिउँछ। त्यस्ता मानिसहरू शुद्ध पारिएका हुन्छन् र आफ्ना कर्तव्यहरू पूरा गर्दा वास्तविक रूपान्तरण हासिल गर्छन्, र तिनीहरूलाई परमेश्‍वर नजरमा इमानदार भन्न सकिन्छ। केवल इमानदार मानिसहरू मात्र सत्यको अभ्यासमा दृढ रहन र सिद्धान्तको साथ काम गर्न सफल हुन सक्छन्, र मापदण्डअनुसार आफ्ना कर्तव्यहरू पूरा गर्न सक्छन्। सिद्धान्तसहित काम गर्ने मानिसहरू राम्रो मनस्थितिमा हुँदा आफ्ना कर्तव्यहरू सावधानीपूर्वक गर्छन्; तिनीहरू लापरवाही तरिकाले काम गर्दैनन्, तिनीहरू अहङ्कारी हुँदैनन्, र अरूले तिनीहरूलाई ठूलो सम्झून् भनी आफ्‍नो धाक लगाउँदैनन्। तिनीहरू खराब मुडमा हुँदा आफ्ना दैनिक कार्यहरू उत्तिकै गम्भीरता र जिम्मेवारीका साथ पूरा गर्न सक्छन्, र तिनीहरूका जिम्मेवारीहरू पूरा गर्न वाधा दिने वा तिनीहरूलाई केही दबाब दिने वा तिनीहरूले आफ्ना कर्तव्यहरू पूरा गर्दा बाधा उत्पन्न गर्ने कुरा भेटे भने पनि तिनीहरू परमेश्‍वरसामु आफ्ना हृदयलाई शान्त पार्न सक्छन् र यस भन्दै प्रार्थना गर्न सक्छन्, “मेरो विरुद्धमा जति नै ठूलो समस्या आइपरे पनि—यदि आकाश नै खस्यो भने पनि—जबसम्म म जीवित रहन्छु, म मेरो जिम्मेवारी पूरा गर्नको लागि सक्दो गर्न प्रतिबद्ध छु। म जिउने प्रत्येक दिन नै मैले मेरो कर्तव्य राम्रोसित निभाउनुपर्ने दिन हो, यसैले कि परमेश्‍वरले मलाई दिनुभएको यो कर्तव्य, साथै उहाँले मेरो शरीरमा हालिदिनुभएको यो सासको योग्य बन्न सकूँ। जतिसुकै कठिनाइमा परे पनि म यी सबैलाई पन्छ्याउनेछु, किनकि मेरो कर्तव्य पूरा गर्नु नै सबैभन्दा महत्त्वपूर्ण कुरा हो!” कुनै व्यक्ति, घटना, वस्तु, वा वातावरणबाट प्रभावित नहुने मानिसहरू, कुनै मुड वा बाहिरी परिस्थितिद्वारा बन्धनमा नपर्नेहरू, र जसले परमेश्‍वरले सुम्पिनुभएका तिनीहरूका कर्तव्यहरू र आदेशहरूलाई सबैभन्दा पहिले स्थानमा राख्छन्—तिनीहरू त्यस्ता मानिसहरू हुन् जो परमेश्‍वरप्रति बफादार हुन्छन् र जो सच्‍चा रूपमा उहाँको अधीनमा बस्छन्। यस्ता मानिसहरूले जीवनमा प्रवेश पाएका हुन्छन् र सत्यको वास्तविकतामा प्रवेश गरेका हुन्छन्। सत्यतामा जिउनुको सबैभन्दा सच्‍चा र व्यावहारिक अभिव्यक्ति यही हो। के यस तरिकाले जिउँदा व्यक्ति ढुक्क हुनेथियो? परमेश्वरले तँलाई कसरी हेर्नुहुन्छ भनेर के तैँले चिन्ता लिनुपर्नेथियो? तिमीहरूले ढुक्क महसुस गर्न काम गर्नुपर्छ भनेर कसरी भन्नेथियौ? (आफूलाई कुनै व्यक्ति, घटना, वा परिस्थितिको बन्धनमा पर्न नदे, र आफ्नो कर्तव्यलाई प्राथमिकतामा राख्। यसो गरेमा मात्र तँ परमेश्वरलाई निराश पार्नबाट जोगिन सक्छस्।) सही हो, ढुक्क महसुस गर्नुको राज यही हो। के तिमीहरू सबैले यस राजलाई राम्ररी बुझेका छौ? यदि कुनै व्यक्तिले तँसँग बोल्दा खराब मनोवृति राख्छ, र तँलाई बेवास्ता गर्ने वा जानाजानी तँमा खराबी कोट्याउने अभिप्राय राख्छ भने, तँ दुःखी हुनेछस्, मानौँ तेरो मुटुमा छुरा घोपिएको छ। तँलाई खान मन लाग्नेछैन र निन्द्रा लाग्नेछैन। जसरी पनि तँ खराब मुडमा हुनेछस्, र तेरो हृदयमा पीडा हुनेछ। यस अवस्थामा, तैँले के गर्नेछस्? तैँले यसो भन्लास्, “आज म खराब मुडमा छु, त्यसैले म मेरो कर्तव्य केही दिनका लागि थाँती राख्नेछु” वा “म आफ्नो कर्तव्य त निर्वाह गर्नेछु, तर मैले उदासीन भएर झारा टार्ने काम मात्र गरे पनि ठिकै छ। आफूले चाहेकै जस्तो नहुने समय सबैलाई आउँछ, त्यसकारण म खराब मुडमा छु भने, परमेश्वरले मबाट धेरै माग गर्नुहुन्न, गर्नुहुन्छ र? आज म आफ्नो कर्तव्य केहीबेरका लागि थाँती राख्नेछु। ठिकै छ, म भोलि राम्रो काम गर्नेछु। परमेश्वरले छ हजार वर्षदेखि आफ्नो काम गर्दै आइरहनुभएकोले, के मैले आफ्नो काम एक दिन ढिलो गर्दा उहाँलाई केही वास्ता होला?” कस्तो खालको व्यक्तिले स-साना कुराहरूले गर्दा आफ्नो मुड बिगार्छ र त्यसपछि यसलाई आफ्नो कर्तव्यमा असर पार्न दिन्छै दिन्छ? के यो बचकना र निराशाजनक स्वभाव होइन र? तिनीहरू आफूलाई केही आइपर्दा झोँक्किन्छन्, पूर्ण रूपमा विवेकहीन बन्छन्, आफ्नो कर्तव्य पूरा गर्दैनन्, सङ्कल्प राख्दैनन् र आफ्ना वाचा बिर्सन्छन्। यो कस्तो खालको समस्या हो? के यो असंयमताको समस्या होइन र? केही मानिस होलान् जो सामान्यतया यस्तो व्यवहार गर्दैनन्, तर तिनीहरू खराब मुडमा हुँदा आफ्ना जिम्मेवारी छोड्छन्। यस्ता कुराहरू प्रायजसो भइरहन्छन्। कतिपय मानिसहरू खराब मुडमा हुँदा, अलि बाहिरी प्रभावमा पर्ने हुनाले कर्तव्य निर्वाह गर्दा तिनीहरूमा ऊर्जा हुँदैन, र तिनीहरू आफ्नो काममा ध्यान दिन सक्दैनन्। यस्तो हुँदा के गर्नुपर्छ? के यस्ता समस्याहरू समाधान गर्नुपर्दैन? कतिपय मानिस भन्छन्, “ती समाधान गर्न सकिन्न। केहीबेरपछि, मलाई अझै त्यो गर्न मन लाग्दैन, र म परिस्थितिअनुसार चल्छु। जे भए पनि, म खराब मुडमा छु र कोही पनि मसँग बोलेको चाहन्नँ। मलाई केहीबेर दुःखी हुन दिनुस्।” तिनीहरू आफ्नो कर्तव्य गरिरहेकै छन् भने पनि, तिनीहरूको शरीर मात्र त्यहाँ हुन्छ, मन हुँदैन। तिनीहरूका मन कता उडिरहेका छन् भन्ने कुरा अनिश्चित हुन्छ। तिनीहरू आफ्ना कर्तव्यमा जिम्मेवार छैनन्, तिनीहरू प्रयास गर्दैनन्, र तिनीहरू कमजोर छन्। तर जब तिनीहरूको मुड ठिक हुन्छ, तब तिनीहरू फेरि उत्साहित हुन थाल्छन्; तिनीहरू फेरि कठिनाइ सहन र थकान भोग्न सक्षम हुन्छन्, र आफ्नो खानेकुराप्रति अत्याधिक ध्यान दिँदैनन्। के यी सब अलि असामान्य होइन? किन मानिसहरू यति धेरै फरक-फरक भावना र परिस्थितिहरूबाट प्रभावित हुन्छन्? के तिमीहरूले कहिल्यै यसको कारण खोजेका छौ? के तिमीहरूलाई यी कुराहरूले प्रायः समस्यामा पार्दैनन् ऱ? के तिमीहरू यस्ता स्थितिहरूमा प्रायः अल्झिदैनौ? के तिमीहरू सबैले सामना गर्ने समस्या यही होइन? (हो।) यदि यी समस्याहरू समाधान गरिएन भने, मानिसहरू कहिल्यै परिपक्व हुनेछैनन्; तिनीहरू सधैँ बच्चा रहनेछन्। उदाहरणका लागि, कुनै व्यक्तिले तेरो भावनालाई विचार नगरी केही भन्छ, जुन आंशिक रूपले तँप्रति लक्षित छ, वा उसले तँलाई छड्के हान्छ भने, तँलाई अलि असहज लाग्नेछ। यदि तैँले कसैसँग कुरा गर्दा उसले तँलाई ध्यान दिँदैन, वा उसको मुहारमा राम्रो भाव देखिँदैन भने, तँलाई असहज हुनेछ। यदि कुनै दिन तैँले चाहेको जस्तो तेरो कर्तव्य अघि बढेन भने, तँलाई असहज हुनेछ। यदि तैँले अशुभ लाग्ने डरलाग्दो सपना देखिस् भने, तँलाई असहज हुनेछ। तैँले आफ्नो परिवारबारे नराम्रो खबर सुनिस् भने, तँलाई असहज हुनेछ, तेरो मुड बिग्रनेछ, अनि तैँले आफ्नो ऊर्जा बढाउन सक्नेछैनस्। यदि तैँले अरू कसैले राम्ररी कर्तव्य निभाएको, र प्रशंसा बटुलेको अनि तिनलाई अगुवाको रूपमा बढुवा गरेको देखिस् भने, त्यसले पनि तँलाई असहज बनाउनेछ, र तेरो मुड बिगार्नेछ…। तँलाई प्रभाव पार्न सक्ने साना-ठूला यी सबै परिस्थितिले तँलाई नकारात्मकतामा फसाउन, उदास पार्न, र कर्तव्य निर्वाह गर्ने तेरो क्षमतामा प्रभाव पार्न सक्छन्। यस्तो व्यवहार गर्ने मानिसमा कस्तो समस्या हुन्छ? (तिनीहरूको स्वभाव अस्थिर हुन्छ।) अस्थिर स्वभाव त्यसको एउटा पक्ष हो। तिनीहरूको मानवता अपरिपक्व र बचकना हुन्छ, र तिनीहरूमा अन्तर्दृष्टि हुँदैन। तिनीहरूको जीवन प्रवेशबारे भन्नुपर्दा, तिनीहरू सधैँ विभिन्न मानिस, परिस्थिति, र वस्तुहरूको बन्धनमा पर्छन्, त्यसकारण तिनीहरूलाई सत्यता अभ्यास गर्न सहज हुँदैन। यदि तिनीहरूले सत्यता अभ्यास गर्न सकेनन् भने, तिनीहरू सत्यताको वास्तविकतामा प्रवेश गर्न सक्दैनन्, अनि सत्यताको वास्तविकतामा प्रवेश गर्न सकेनन् भने, तिनीहरूले जीवन प्रवेश पाउनेछैनन्। कुरा त्यस्तै होइन र? किन तिनीहरू मानिस, परिस्थिति, र वस्तुहरूको बन्धनमा पर्छन्? किनभने तिनीहरू सत्यता बुझ्दैनन्, सही र गलत छुट्याउन सक्दैनन्, र को सही र को गलत छुट्याउन सक्दैनन्। परिणामस्वरूप, कसरी अभ्यास गर्ने तिनीहरू जान्दैनन्, र द्विविधामा पर्छन्। परिणाम यही हुन्छ। अधिकांश नयाँ विश्वासीहरू यही स्थितिमा हुन्छन्। जब तिनीहरूले सत्यता बुझ्छन्, परिस्थितिहरू स्पष्ट रूपमा देख्न र मानिसहरू छुट्याउन सक्छन्, यो समस्या स्वतः सुल्झिनेछ। तर, सत्यतालाई प्रेम नगर्नेहरूले परिस्थितिहरू झेल्नुपर्दा सत्यता खोजी गर्दैनन्। यस्तो व्यक्ति थरिथरिका मानिस, परिस्थिति, र वस्तुहरूको बन्धन त्याग्न सदाका लागि असक्षम हुनेछ। प्रायः मानिस, परिस्थिति, र वस्तुहरूको बन्धनमा पर्ने मानिसहरूले कस्ता खालका स्थितिहरू प्रकट गर्छन्? तिनीहरू सजिलै नकारात्मक बन्छन्, र रोकावट आउँदा वा कठिनाइहरू सामना गर्नुपर्दा, तिनीहरू ठेस खान्छन्। यी कुराहरूले तिनीहरूको मुड र कर्तव्य निर्वाह गर्ने क्षमतामा प्रभाव पार्छन्। सत्यता नबुझ्नेहरू विभिन्न मानिस, परिस्थिति, र वस्तुहरूको बन्धनमा सजिलै पर्छन्। तिनीहरूको जीवन प्रवेश अति सुस्त हुन्छ, र तिनीहरूले जति वर्ष नै विश्वास गरेका भए पनि, तिनीहरूमा प्रगति देखिँदैन। तिनीहरू बिलकुलै परिवर्तन भएका हुँदैनन्, र धेरथोर अविश्वासीहरूजस्तै नै हुन्छन्। यो सब सत्यता नपछ्याउनुको परिणाम हो। कारण यही हो। सङ्क्षेपमा भन्नुपर्दा, तैँले जतिसुकै वर्ष परमेश्वरमा विश्वास गरेको भए पनि, तेरो क्षमता वा उमेर जेजति भए पनि, यदि तैँले सत्यतालाई प्रेम गरिनस् वा सबै कुरामा सत्यता खोजिनस् भने, तँ विभिन्न मानिस, परिस्थिति, र वस्तुहरूको बन्धनमा पर्नेछस्। कसरी उचित रूपमा काम गर्ने भनी तँलाई थाहा हुनेछैन, न त सत्यता कसरी अभ्यास गर्ने वा सिद्धान्तहरूबमोजिम कसरी चल्ने भनेर नै थाहा हुनेछ। तैँले मान्छेहरूको धारणाअनुसार काम गरिस् र खराब काम गरिनस् भने पनि, तँलाई आफू परमेश्वरको इच्छाअनुरूप छ कि छै भन्ने थाहा हुनेछैन। यस्तो व्यक्तिले जतिसुकै वर्ष विश्वास गरेको भए तापनि, आफ्नो अनुभवात्मक गवाहीहरूबारे बोल्न सक्नेछैन, किनकि उसले परमेश्वरको काम कसरी अनुभव गर्ने भन्ने कुरा बुझ्दैनन्, न त अलकति सत्यता नै बुझ्छ। सत्यता नपछ्याउने मानिसहरू यस्तै हुन्छन्; तिनीहरूले जतिसुकै लामो समयदेखि परमेश्वरमा विश्वास गरेको भए पनि, तिनीहरूसँग बताउने गवाही हुँदैन। तिनीहरूको कद अति सानो हुन्छ, र तिनीहरूमा सत्यताको वास्तविकता हुँदैन।

अहिले मानिसहरू आफ्ना कर्तव्य निर्वाह गर्नमा सक्रिय छन्। तिनीहरूमा आफ्नो कर्तव्य निर्वाह गर्ने, परमेश्वरका लागि समर्पित हुने र उहाँका लागि त्याग गर्ने, र आफूलाई उहाँमा अर्पण गर्ने दृढता पनि छ। आफ्नो सम्पूर्ण जीवन परमेश्वरमा अर्पण गर्ने, र उहाँका लागि समर्पित हुने कसम धेरैपटक खाएका मानिसहरूसमेत छन्। तिनीहरूसँग यी सबै कुरा छन्, तर जीवन प्रवेश छैन। यदि कुनै व्यक्तिसँग जीवन प्रवेश छैन भने, थरिथरिका जटिल मानिस, परिस्थिति र वस्तुहरूको कारण, तिनीहरूलाई शान्त रहन वा समस्या समाधान गर्न निकै गाह्रो हुनेछ। तिनीहरूले दिशा भेटाउन सक्दैनन्, न त मार्ग नै भेटाउन सक्छन्, अनि तिनीहरूलाई प्रायः आफ्नो नकारात्मक स्थिति हटाउन सकिँदैन भन्ने लाग्छ। तिनीहरू विभिन्न मानिस, परिस्थिति, र वस्तुहरूको अल्झोमा, बन्धनमा, नियन्त्रणमा, र पकडमा पर्छन्, अनि तिनीहरूलाई अभ्यास गर्ने सबैभन्दा सही तरिका थाहा हुँदैन। अब, म तिमीहरूलाई अभ्यासको एउटा सिद्धान्तबारे बताउनेछु: तँलाई जेसुकै आइपरे पनि, चाहे त्यो कुनै जाँच होस् वा परीक्षा, वा तेरो निराकरण हुँदै छ, अनि मानिसहरूले तँलाई जसरी व्यवहार गरे पनि, तैँले पहिला यी कुराहरूलाई पन्छ्याएर परमेश्वरलाई खुरन्धार प्रार्थना गर्नुपर्छ, र सत्यता खोज्नुपर्छ र आफ्नो स्थितिलाई समायोजन गर्नुपर्छ। पहिला यसलाई समाधान गर्नुपर्छ। तैँले यसो भन्नुपर्छ, “यो जतिसुकै ठूलो विषय भए पनि, आकाश नै खसे पनि, मैले आफ्नो कर्तव्य राम्ररी निभाउनैपर्छ। सास रहुञ्जेलसम्म, म आफ्नो कर्तव्य त्याग्नेछैनँ।” त्यसोभए तँ आफ्नो कर्तव्य कसरी निर्वाह गर्छस् त? तैँले झारा टार्ने काम मात्र गर्नु हुँदैन, वा शरीरले मात्र उपस्थित भएर मन अर्कैतिर डुलाउनु हुँदैन—तैँले आफ्नो मन र दिमाग दुवै आफ्नो कर्तव्यमा लगाउनैपर्छ। तँलाई जतिसुकै ठूला परिस्थितिहरू आइपरे पनि, तैँले पहिला ती कुराहरू छाडेर आफ्नो कर्तव्य राम्ररी निर्वाह गर्ने तरिका खोज्न परमेश्वरसामु आउनैपर्छ, यसो गर्दा परमेश्वरलाई सन्तुष्टि मिल्छ। तैँले यस्तो सोच्ने प्रयास गर्नुपर्छ, “मैले आज यो कुरा सामना गरेपछि, म आफ्नो कर्तव्य कसरी निर्वाह गरूँ? पहिले, म लापरवाही तरिकामा काम गर्थेँ, त्यसैले आज मैले आफ्नो तरिका परिवर्तन गरी राम्ररी कर्तव्य निभाउने प्रयास गर्नैपर्छ, ताकि कसैले गल्ती कोट्याउने ठाउँ नपाओस्। महत्त्वपूर्ण कुरा के हो भने मैले परमेश्वरलाई पटक्कै निराश तुल्याउनु हुँदैन। मैले उहाँको मनलाई ढुक्क पार्नैपर्छ, ताकि मैले आफ्नो कर्तव्य निर्वाह गरेको उहाँले देख्दा, म आज्ञाकारी र समर्पित व्यक्ति मात्र नभई वफादार पनि छु भनेर देख्नुहुनेछ।” यदि तेँले यसलाई अभ्यास गरिस् र यस दिशामा बल गरिस् भने, तँलाई केही कुराले पनि कर्तव्य निभाउनमा ढिलाइ गराउन, वा तेरो कर्तव्यको प्रभावकारीतामा असर पार्न सक्नेछैन। जब तँ निरन्तर प्रार्थना गर्छस्, सत्यता खोज्छस्, र परमेश्वरका वचनहरू बुझ्ने कोसिस गर्छस्, तब तैँले देहगत भावनात्मक समस्याहरूलाई बुझेर सुल्झाउन सक्नेछस्; तर सत्यता नस्विकारेसम्म कुनै व्यक्तिले त्यसो गर्न सक्दैन। यदि तैँले सत्यता बुझिस् भने, कुनै पनि समस्या सुल्झाउन सकिन्छ। तेरो हृदयको उदासी, निराशा, चिन्ता, आशङ्का, र नकारात्मकता सबै पूर्ण रूपमा सुल्झाउन सकिन्छ। तेरो मुड बिस्तारै ठिक हुँदै जानेछ, र तँ पूर्ण रूपमा मुक्त हुनेछस्। तँलाई साँच्चै वास्तविक कठिनाइहरू आइपरेको छ भने, तैँले सत्यता खोज्न र समर्पित हुन सिक्नैपर्छ। व्यक्तिलाई यस्ता परिस्थितिहरू आइपर्दा, त्यो उसको कदको जाँच हुन्छ र त्यसले ऊ को हो भन्ने कुरा प्रकट हुन्छ, ताकि उसले सत्यता अभ्यास गर्न सक्छ कि सक्दैन भनी बुझ्न सकियोस्।

स्वीकार्य स्तरमा आफ्नो कर्तव्य निर्वाह गर्न, तँसँग पहिला उचित मानसिकता हुनैपर्छ। तेरो भ्रष्ट स्वभाव प्रकट हुँदा, तैँले आफ्नो स्थिति पनि समायोजन गर्नैपर्छ। जब तँ आफ्नो कर्तव्य सही ढङ्गले सम्हाल्न सक्षम हुन्छस्, जब सबै खालका मानिस, घटना वा वस्तुहरूबाट आउने अवरोध र प्रभावहरूलाई हटाउँछस्, जब परमेश्वरप्रति पूर्ण रूपमा समर्पित हुन सक्छस्, तब तँ आफ्नो कर्तव्य राम्ररी निर्वाह गर्न सक्नेछस्। यसो गर्नुको राज भनेको आफ्ना कर्तव्य र जिम्मेवारीहरूलाई जहिले पनि प्राथमिकता दिनु हो। तैँले आफ्नो कर्तव्य निर्वाह गर्ने क्रममा, जहिले पनि आफूलाई यसरी जाँच्नुपर्छः “के ममा आफ्नो कर्तव्य निर्वाह गर्ने सन्दर्भमा लापरवाह मनोवृति छ? आफ्नो कर्तव्य निर्वाह गर्दा मलाई कस्ता कुराहरूले बाधा पुऱ्याउँछन् र लापरवाह बनाउँछन्? के म सारा हृदय र शक्तिले आफ्नो कर्तव्य निर्वाह गर्दै छु? के यसरी काम गर्नाले परमेश्वरले ममा भरोसा राख्न सक्नुहुन्छ? के मैले आफ्नो हृदय पूर्ण रूपमा परमेश्वरलाई समर्पित गरेको छु? के मैले आफ्नो कर्तव्य यसरी निर्वाह गर्नु सिद्धान्तअनुरूप छ? के मैले आफ्नो कर्तव्य यसरी निर्वाह गर्दा उत्कृष्ट परिणामहरू प्राप्त हुनेछन्?” तैँले बारम्बार यी प्रश्नहरूमा चिन्तन गर्नुपर्छ। जब तैँले समस्या पत्ता लगाउँछस्, सक्रिय रूपमा सत्यता खोजी गर्नुपर्छ, र ती समस्या सुल्झाउन परमेश्वरका सान्दर्भिक वचनहरू खोज्नुपर्छ। यसरी तँ आफ्नो कर्तव्य राम्ररी निर्वाह गर्न सक्षम हुनेछस्, अनि तेरो हृदयमा शान्ति र खुसी मिल्नेछ। यदि तैँले आफ्नो कर्तव्य निर्वाह गर्ने क्रममा समस्याहरू बारम्बार उत्पन्न हुन्छन् भने, तीमध्ये धेरैजसो तेरो अभिप्रायसम्बन्धी समस्याबाट आउँछन्—ती भ्रष्ट स्वभावका समस्याहरू हुन्। कुनै व्यक्तिको भ्रष्ट स्वभाव प्रकट हुँदा, उसको मनमा समस्याहरू हुनेछन् र उसको स्थिति असामान्य हुनेछ, जसले उसको आफ्नो कर्तव्य निर्वाह गर्ने क्षमतामा प्रत्यक्ष प्रभाव पार्नेछ। उसको कर्तव्य निर्वाह गर्ने क्षमतामा प्रभाव पार्ने समस्याहरू ठूला र गम्भीर हुन्; ती समस्याले परमेश्वरसँगको तिनीहरूको सम्बन्धमा प्रत्यक्ष प्रभाव पार्न सक्छन्। उदाहरणका लागि, कतिपय मानिसहरू आफ्ना परिवारमा विपत्ति आइपर्दा, परमेश्वरबारे धारणा र गलत बुझाइहरू विकास गर्छन्। कतिपय मानिसहरू आफूले कष्ट भोग्दा कसैले पनि त्यो देखेन वा तिनीहरूको तारिफ गरेन भने नकारात्मक बन्छन्। कतिपयचाहिँ आफ्ना कर्तव्य राम्ररी निर्वाह गर्दैनन्, सधैँ लापरवाह बन्छन्, अनि काटछाँट र निराकरण गरिँदा परमेश्वरविरुद्ध गुनासो गर्छन्। कतिपय भने आफ्ना कर्तव्य निर्वाह गर्न अनिच्छुक हुन्छन् किनकि तिनीहरू जहिले पनि उम्कने बाटोबारे सोचिरहेका हुन्छन्। यी सबै समस्याले परमेश्वरसँगको सामान्य सम्बन्धमा प्रत्यक्ष प्रभाव पार्छन्। यी सबै भ्रष्ट स्वभावका समस्याहरू हुन्। मानिसले परमेश्वरलाई नचिन्ने, सधैँ आफ्नो पक्षमा षडयन्त्र गर्ने र आफैबारे मात्र सोच्ने हुनाले यी सबै समस्या उत्पन्न हुन्छन्, जसले मानिसहरूलाई परमेश्वरको इच्छाबारे सोच्न र उहाँका योजनाहरूप्रति समर्पित हुनदेखि रोक्छ। यसले सबै प्रकारका नकारात्मक भावनाहरू उत्पन्न गर्दछ। सत्यताको पछि नलाग्ने मानिसहरू ठ्याक्कै यस्तै हुन्छन्। तिनीहरू आफूमा सानातिना समस्याहरू आइपर्दा, नकारात्मक र कमजोर बन्छन्, आफ्ना कर्तव्य निर्वाह गर्ने क्रममा कुण्ठा पोख्छन्, परमेश्वरको अवज्ञा र प्रतिरोध गर्छन्, र तिनीहरू आफ्ना जिम्मेवारी त्यागेर परमेश्वरलाई विश्वासघात गर्न चाहन्छन्। यी सबै कुरा भ्रष्ट स्वभावका अवरोधहरूले सिर्जना गर्ने विभिन्न परिणामहरू हुन्। सत्यतालाई प्रेम गर्ने व्यक्ति आफ्नो जीवन, भविष्य, र नियतिलाई पन्छाउन, र ऊ सत्यता पछ्याउन र प्राप्त गर्न मात्र चाहन्छन्। ऊ पर्याप्त समय छैन भन्ने सोच्छ, ऊ आफ्नो कर्तव्य निभाउन नसकिएला र आफू सिद्ध बन्न नसकिएला भनेर डराउँछ, त्यसकारण ऊ सबथोक पन्छाउन सक्षम हुन्छ। उसको मानसिकता परमेश्वरतर्फ फर्कने र उहाँप्रति समर्पित हुने मात्र हुन्छ। ऊ कुनै पनि कठिनाइबाट विचलित हुँदैन, अनि नकारात्मक र कमजोर महसुस भएमा, परमेश्वरका वचनहरूका केही खण्डहरू पढेर स्वाभाविक रूपले यसको समाधान गर्छ। सत्यताको पछि नलाग्ने मानिसहरू समस्यामा पर्छन्, र तिनीहरूसँग जसरी नै सत्यताबारे सङ्गति गरे पनि, तिनीहरूले आफ्ना समस्या पूर्णरूपले सुल्झाउन सक्दैनन्। तिनीहरू क्षणिक रूपमा आफ्ना मन बद्लेर सत्यता स्विकार्न सक्षम भए पनि, पछि पहिलेकै कुरामा फर्कन्छन्, तसर्थ यस खालका व्यक्तिलाई सम्हाल्न एकदमै कठिन हुन्छ। तिनीहरूले सत्यताबारे केही नबुझ्ने होइन, के चाहिँ हो भने तिनीहरू आफ्ना हृदयमा सत्यतालाई मूल्यवान् ठान्दैनन् र स्वीकार गर्दैनन्। अन्तिममा, यसले गर्दा तिनीहरूले आफ्नो इच्छा, स्वार्थ, भविष्य, नियति र गन्तव्य पन्छाउन सक्दैनन्, जसले तिनीहरूलाई सधैँ बाधा दिन्छ। यदि कुनै व्यक्ति सत्यता स्विकार्न सक्षम छ भने, उसले सत्यता बुझेपछि भ्रष्ट स्वभावका यावत कुराहरू स्वाभाविक रूपमा हराएर जानेछन्, अनि उसले जीवन प्रवेश र कद प्राप्त गर्नेछ; उप्रान्त ऊ अनजान बच्चा हुनेछैन। जब व्यक्तिसँग कद हुन्छ, ऊ परिस्थितिहरू बुझ्न, थरिथरिका मानिसहरू छुट्याउन झन्-झन् सक्षम हुनेछ, र उसलाई कुनै व्यक्ति, घटना, वा वस्तुबाट अवरोध पुग्नेछैन। जो कोहीले भनेको वा गरेको कुनै कुराले ऊ प्रभावित हुनेछैन। ऊ शैतानका दुष्ट शक्तिहरूको हस्तक्षेप, वा झूटा अगुवा र ख्रीष्टविरोधीहरूका छल र बाधाहरूको अधीनमा हुनेछैन। यदि यसो भयो भने, के व्यक्तिको कद क्रमिक रूपले बढ्नेछैन र? व्यक्तिले जति बढी सत्यता बुझ्यो, उसको जीवन प्रगति त्यति नै छिटो हुनेछ, अनि उसलाई सफलतापूर्वक आफ्नो कर्तव्य निर्वाह गर्न र सत्यताको वास्तविकतामा प्रवेश गर्न सहज हुनेछ। जब तैँले जीवन प्रवेश प्राप्त गर्छस् र तेरो जीवन क्रमिक रूपमा वृद्धि भइरहेको हुन्छ, तब तेरो स्थिति झन्-झन् सामान्य हुँदै जानेछ। तँलाई पहिले बाधा र अवरोध पुऱ्याउन सकेका मानिस, घटना र परिस्थितिहरू तेरा लागि अब समस्या हुनेछैनन्। तँलाई तेरो कर्तव्य निर्वाह गर्न कुनै कठिनाइ हुनेछैन, अनि परमेश्वरसँग तेरो सम्बन्ध झन्-झन् सामान्य बन्दै जानेछ। जब तैँले परमेश्वरमा कसरी भर पर्ने, परमेश्वरको इच्छा कसरी खोज्ने, आफ्नो स्थान कुन हो, तैँले के गर्नु हुन्छ र के गर्नु हुँदैन, र कस्ता मामिलामा तैँले जिम्मेवारी लिनुपर्छ र कस्ता मामिलामा लिनु पर्दैन भन्ने जान्दछस्, तब के तेरो स्थिति झन्-झन् सामान्य बन्दै जानेछैन र? यस तरिकाले जिउँदा तँ थकित हुँदैनस्, हुन्छस् र? तँ थकित नहुने मात्र नभई, तैँले विशेष ढुक्क र खुसी महसुस गर्नेछस्। परिणामस्वरूप, के तेरो हृदयले प्रशस्त ज्योति पाउनेछैन र? तेरो मानसिकता सामान्य हुनेछ, तेरो भ्रष्ट स्वभाव कम प्रकट हुनेछ, अनि तँ परमेश्वरको उपस्थितिमा जिउन, सामान्य मानवतामा जिउन सक्षम हुनेछस्। मानिसहरूले तेरो मानसिक दृष्टिकोण देख्दा, तँमा ठूलो परिवर्तन आएको छ भन्ने सोच्छन्। तिनीहरू तँसँग सङ्गति गर्न इच्छुक हुनेछन्, मनमा शान्ति र खुसी महसुस गर्नेछन्, अनि तिनीहरूलाई फाइदा पनि पुग्नेछ। तेरो कद बढ्दै जाँदा, तेरो बोली र कार्यझन् उचित र नैतिक बन्दै जानेछन्। जब तैँले कमजोर र नकारात्मक मानिस देख्छस्, तँ तिनीहरूलाई रोक लगाएर वा भाषण दिएर होइन, तर सहयोग दिन र लाभ पुऱ्याउन आफ्नो वास्तविक अनुभव प्रयोग गरेर भरपुर सहयोग गर्न सक्षम हुनेछस्। यसरी, तँ परमेश्वरको घरमा केही गर्ने कोसिस मात्र गरिरहेको हुनेछैनस्, तँ आफ्नो जिम्मेवारी बहन गर्न, र अझ धेरै अर्थपूर्ण काम गर्न सक्ने उपयोगी व्यक्ति हुनेछस्। के परमेश्वर यस्तै व्यक्ति रुचाउनुहुन्छ होइन र? यदि तँ परमेश्वरले रुचाउने व्यक्ति होस् भने, के सबैले तँलाई रुचाउनेछैनन् र? (रुचाउनेछन्।) परमेश्वर किन यस्ता व्यक्तिसँग खुसी हुनुहुन्छ? किनकि तिनीहरू उहाँसामु व्यावहारिक काम गर्न सक्षम हुन्छन्, चापलुसीमा पर्दैनन्, व्यावहारिक मामिलाहरूमा संलग्न हुन्छन्, र आफ्ना साँचो अनुभवहरू बताएर अरूलाई सहयोग र अगुवाइ गर्न सक्षम हुन्छन्। तिनीहरू अरूलाई कुनै पनि समस्या सुल्झाउनमा मद्दत गर्न सक्षम हुन्छन्, अनि मण्डलीको काममा कठिनाइहरू आइपर्दा, सक्रिय रूपमा समस्याहरू समाधान गर्दै अगुवाइ गर्न सक्षम हुन्छन्। आफ्नो कर्तव्य वफादारीपूर्वक निर्वाह गर्नु भनेको यही हो। तिनीहरू आफ्ना दाजुभाइ-दिदीबहिनीहरूलाई समस्या सुल्झाउनमा मद्दत गर्न सक्षम हुन्छन्, यसले तिनीहरूमा जीवन प्रवेश छ भन्ने प्रमाणित गर्छ। तिनीहरूले अनेकौँ व्यावहारिक काम गर्न सक्ने तथ्यले के प्रमाणित गर्छ भने तिनीहरू सत्यता अभ्यास गर्छन्, र परमेश्वरको उपस्थितिमा जिउँछन्। तिनीहरूसँग सत्यताको वास्तविकता भएकोले तिनीहरूले अरूलाई पनि सत्यताको वास्तविकतामा प्रवेश गराउन सक्छन्। यदि तँसँग सत्यताको वास्तविकता छैन वा साँचो अनुभव छैन भने, के तँ अरूलाई परमेश्वरको उपस्थितिमा लैजान सक्छस्? यदि तँ आफै परमेश्वरको उपस्थितिमा जिउँदैनस् भने, तैँले अरूलाई उहाँको उपस्थितिमा लैजान सक्दैनस्। यदि तैँले आफ्नो कर्तव्य निर्वाह गर्ने क्रममा सत्यताका सिद्धान्तहरू बिलकुलै नखोजी प्रयास मात्र गर्छस्, र परमेश्वरलाई सन्तुष्ट पार्न अनिच्छुक हुन्छस् भने, तँ परमेश्वरको उपस्थितिमा जिइरहेको छैनस्। के परमेश्वरको उपस्थितिमा नजिउनेहरू उहाँको छानबिन स्विकार्न सक्षम हुन्छन्? के तिनीहरू परमेश्वरका जाँचहरू सामना गर्न सक्छन्? के तिनीहरू परीक्षाहरूमा अडिग रहन सक्छन्? (अहँ, तिनीहरू सक्दैनन्।) के यस्तो व्यक्तिले परमेश्वरको साक्षी दिन सक्छ? के तिनीहरूले उहाँको गवाही दिन सक्छन्? (अहँ, सक्दैनन्।) कस्तो व्यक्ति परमेश्वरको साक्षी दिन असक्षम हुन्छ? के त्यो परमेश्वरमा साँच्चिकै विश्वास गर्ने व्यक्ति हो? कम्तीमा पनि, तिनीहरू परमेश्वरका वचनहरूको सत्यतामा अझै प्रवेश गरिसकेका हुँदैनन्, र तिनीहरू अझै परमेश्वरका वचनहरूभन्दा बाहिर बाँच्छन्। जसले जीवन प्रवेशबिना परमेश्वरमा धेरै वर्ष विश्वास गरेको छ, जो आफ्नो अनुभवमा आधारित गवाहीबारे बोल्न सक्दैन, परमेश्वरको साक्षी दिन त झनै सक्दैन, जसले सफलतापूर्वक कसैलाई सुसमाचार फैलाउन सक्दैन—त्यस्तो व्यक्ति परमेश्वरको साक्षी भनेर बोलाइन लायक हुँदैन। त्यसैले अपरिपक्व कद भएको र जीवन प्रवेश नभएको व्यक्तिले कहिल्यै परमेश्वरको साक्षी दिन सक्दैन। यसको अन्तर्निहित अर्थ के हो भने यस प्रकारको व्यक्ति परमेश्वरको उपस्थितिमा बाँच्दैन। यदि तँ परमेश्वरको उपस्थितिमा बाँच्दैनस्, तँसँग जीवन प्रवेश छैन, र तँ परमेश्वरको साक्षी होइनस् भने, के उहाँले तँलाई उहाँको अनुयायीमध्ये एकको रूपमा स्वीकार गर्नुहुनेछ? गर्नुहुनेछैन। परमेश्वरले तँलाई आफ्नो कर्तव्य निर्वाह गर्ने एउटा अवसर दिनुभएको छ, र तँ त्यो गर्न इच्छुक छस्, तर तैँले त्यत्तिका समय उहाँमा विश्वास गरेपछि पनि तेरो व्यवहारबाट उहाँले देख्नुभएको छ कि तैँले उहाँको साक्षी दिन सक्दैनस्। तँसँग साँचो अनुभवमा आधारित ज्ञान नभएको मात्र होइन, तँ तेरो धारणा र कल्पनाबमोजिम जिउँछस्, तँसँग सत्यताको वास्तविकता छैन, र तँ परमेश्वरको उपस्थितिमा बाँच्दैनस्। उहाँले तेरो परीक्षा लिनुभयो भने, तैँले त्यो सहन सक्दैनस्; उहाँले तँलाई काटछाँट र निराकरण गर्नुभयो भने, तैँले त्यो सहन सक्दैनस्; उहाँले तँलाई न्याय गर्नुभयो र सजाय दिनुभयो भने, तैँले आफ्नो जिम्मेवारी त्याग्छस् र खराब मुडमा प्रवेश गर्छस्, अनि उहाँले सोच्नुहुनेछः “यो व्यक्ति कसैले छुन आँट नगर्ने बाघ जस्तै रहेछ! म जहाँजहाँ मेरो काम गर्न वा बोल्न जान्छु, त्यस्तो व्यक्ति मेरो अनुसरण गर्न लायक हुँदैन, मसँग रहन लायक हुँदैन।” उहाँले किन यसो भन्नुहोला र? किनकि यस प्रकारको व्यक्तिले सत्यता बुझ्दैन, उसमा शुद्ध बुझाइ हुँदैन, उसँग साँचो अनुभवहरू हुँदैनन्, र उसले परमेश्वरको इच्छा बुझ्दैन। यदि तिनीहरूले परमेश्वरको इच्छा बुझ्दैनन् भने, तिनीहरू उहाँको अनुकूल हुन सक्छन् त? तिनीहरूले उहाँको इच्छा बुझ्दैनन् भने, त्यसको बोध गर्न सक्छन् त? के तिनीहरूले सत्यता स्विकार्न सक्छन्? त्यो भन्न गाह्रो छ, र यी सबै अज्ञात कुराहरू हुन्। त्यसोभए, यदि यस प्रकारको व्यक्ति परमेश्वरसँग थिएछ भने, तिनीहरूमा उहाँबारे हरेक कुरामा आशङ्का हुनेछ, र तिनीहरूले उहाँलाई बुझ्नेछैनन्, जसकारण परमेश्वरबारे निरन्तररूपमा थरिथरीका गलत बुझाइ, गुनासो, र मूल्याङ्कनहरू उत्पन्न हुनेछन्। अन्तिममा, यसले विद्रोह उत्पन्न गराउनेछ। परमेश्वरले उहाँविरुद्ध विद्रोह गर्ने कोही व्यक्ति चाहन सक्नुहुन्छ होला त? के परमेश्वरले तिनीहरूलाई उहाँको अनुयायी बन्न दिन सक्नुहुन्छ? सक्नुहुन्न। यदि तँ परमेश्वरले तँलाई उहाँको अनुयायीको रूपमा स्विकार्नुहोस भन्ने चाहन्छस् भने, तँ पहिला जीवन प्रवेशमा केन्द्रित हुनुपर्छ। सबैभन्दा पहिला तैँले आफैलाई बुझ्नुपर्छ, आफ्नो भ्रष्ट स्वभाव त्याग्न सक्नुपर्छ, आफ्नो कर्तव्यप्रति समर्पित हुन सक्ने क्षमता प्राप्त गर्नुपर्छ, र परमेश्वरको मापदण्डअनुसार आफ्नो कर्तव्य निर्वाह गर्नुपर्छ—त्यो पहिलो कुरा हो। जीवन प्रवेशमा केन्द्रित हुनु भनेको आफ्नो कर्तव्य राम्ररी निर्वाह गर्नका लागि हो, आधारभूतरूपमा यो त्यसैको बारेमा हो। तैँले आफ्नो कर्तव्य निर्वाह गरेर जीवन प्रवेशको पछि लाग्नुपर्छ, र जीवन प्रवेशमार्फत तैँले एक-एक थोपा गर्दै सत्यता बुझ्नु र प्राप्त गर्नुपर्छ। तैँले कद प्राप्त गरिञ्जेल यो क्रम जारी राख्नुपर्छ, र त्यस बिन्दुमा तेरो जीवन क्रमिकरूपमा वृद्धि हुन्छ र तैँले सत्यताको वास्तविक अनुभव पाउँछस्। त्यसपछि तैँले अभ्यासका सबैखाले सिद्धान्तहरूमा विज्ञता हासिल गर्नुपर्छ, ताकि तँ कुनै व्यक्ति, परिस्थिति, वा वस्तुबाट रोकावट वा बाधामा नपरी आफ्नो कर्तव्य निर्वाह गर्न सक्षम हुन्छस्। यस तरिकाले, तँ क्रमिकरूपमा परमेश्वरको उपस्थितिमा बाँच्नेछस्। तँलाई कुनै व्यक्ति, परिस्थिति, वा वस्तुले बाधा पुऱ्याउनेछैन, अनि तैँले सत्यतासँगको अनुभव गर्नेछस्। तेरो अनुभव जति प्रचुर बन्दै जान्छ, तँ त्यति नै बढी परमेश्वरको साक्षी दिन सक्षम हुनेछस्, र जब तँ परमरेश्वरको साक्षी दिन बढी सक्षम हुन्छस्, तँ क्रमिकरूपमा उपयोगी व्यक्ति बन्नेछस्। जब तँ उपयोगी व्यक्ति बन्छस्, तैँले आफ्नो कर्तव्य परमेश्वरको घरमा स्विकार्य मापदण्डअनुसार गर्न सक्षम हुनेछस्, तँ सृष्टि गरिएका प्राणीको स्थानमा उभिन र परमेश्वरको व्यवस्थापन र योजनाबद्ध कार्यप्रति समर्पित हुन सक्षम हुनेछस्, र तँ अडिग भएर उभिन सक्षम हुनेछस्। यस खालको व्यक्ति मात्र स्विकार्य सृष्टि गरिएका प्राणी हो जसले परमेश्वरको प्रशंसा पाउँछ। त्यसपछि तँ परमेश्वरले तँलाई दिनुभएको सबै कुराको लायक हुनेछस्।

सत्यताको वास्तविकतामा प्रवेश गर्ने कडी के हो? तैँले सत्यताको अभ्यास कसरी गर्ने र मामलाहरूलाई कसरी नैतिकरूपले सम्हाल्ने त्यो कुरा सिक्नुपर्छ। जहिलेपनि कसम खानुको र तेरो इच्छा व्यक्त गर्नुको के काम? तँ जहिलेपनि कसम खान्छस् र आफ्नो इच्छा व्यक्त गर्छस्, तर पनि सत्यता अभ्यास गर्न सक्दैनस् भने, त्यसको कुनै काम छैन। तैँले आफ्नो कर्तव्य निर्वाह गर्दा देखापर्ने विविध समस्याहरू सुल्झाउन सत्यताको खोजी मार्फत, आफ्नो कर्तव्य निर्वाह गर्ने दौरानमा जीवन प्रवेश प्राप्त गर्नु, र आफ्नो कर्तव्यप्रति तेरो गलत मनोवृति उल्टाउनु नै सबैभन्दा महत्त्वपूर्ण र सबैभन्दा वास्तविक काम हो। जीवन प्रवेश पाउनुको मतलब के हो? जीवन प्रवेश पाउनुको मतलब तँसँग सत्यताको अनुभव र त्यसको ज्ञान छ, र त्यसलाई सहि ढङ्गले अभ्यास गर्न सक्षम छस्। अहिले तिमीहरू सबैसँग जीवन प्रवेश छ? के तिमीहरू परमेश्वरको गवाही दिन सक्षम छौ? तिमीहरू अझैपनि अधिकांश समय धर्मसिद्धान्तमै अल्झिरहेका हुँदैनौ र? के तिमीहरू साँच्चिकै सत्यताको ज्ञान वा अनुभव प्राप्त नगरि धर्मसिद्धान्तमा मात्र सीमित भइरहेका छैनौ र? यदि तैँले सत्यताको साँचो अनुभव र ज्ञान प्राप्त गर्न सकिनस् भने, तैँले परमेश्वरको साक्षी दिन सक्दैनस्। तेरो धेरैजसो ज्ञान अनुभूतिजनक छ। तँ दुविधात्मक छस्, दुई फरक चीजहरू छन् भने दुवै सहि हुन् कि भन्ठान्छस्; परमेश्वरले एउटा कुरा गर्नुभयो भने, तँलाई लाग्छ कि त्यहि नै सत्य हो, र उहाँले बेग्लै कुरा गर्नुभयो भने, त्यसलाई पनि सत्यता नै ठान्छस्। तँलाई परमेश्वरका सबै वचनहरू सत्यता हुन् जस्तो लाग्छ, र तैँले ती सुनेपछि आमेन् भन्छस् र तिनीहरूको प्रशंसा गर्छस्, तर तैँले ती वचनहरूसामु उभिएर तिनीहरूसँग आफ्नो तुलना गर्सक्दैनस्। तैँले कामहरू गर्दा, तँ दुविधामै हुन्छस्, अनि आफ्ना समस्याहरू सुल्झाउन कुन सत्यता प्रयोग गर्ने तँलाई थाहा हुँदैन। के तिमीहरूमध्ये धेरैजसो यही स्थितिमा छैनौ र? तिमीहरूले धर्मसिद्धान्त धेरै बुझ्ने र त्यसबारे धेरै बोल्न सक्ने भए पनि, त्यसलाई वास्तविक जीवनमा प्रयोग गर्न सक्दैनौ। तिमीहरूलाई सत्यता अभ्यास गर्ने तरिका अझै पनि थाहा छैन, न त परमेश्वरका वचनहरू आफ्ना वास्तविक जीवनमा लागू गर्न नै आउँछ, अनि जेसुकै आइपरे पनि, तिमीहरूलाई आफ्ना समस्याहरू सुल्झाउन कसरी सत्यताको खोजी गर्ने भन्ने थाहा छैन। तेरो कद अति सानो भएकाले गर्दा त्यसो भएको हो। जब तिमीहरूले परमेश्वरका वचनहरू आफ्ना वास्तविक जीवनमा कसरी अनुभव, अभ्यास, र लागू गर्ने, र केही आइपरेपछि समस्याहरू सुल्झाउन कसरी सत्यताको खोजी गर्ने भनी थाहा पाउँछौ, तब तिमीहरूको जीवन वृद्धि हुनेछ। सत्यता अभ्यास गर्ने विधि जान्नु भनेको तेरो जीवन वृद्धि भइरहेको सङ्केत हो। कुनैदिन, जब तँ सत्यतामार्फत समस्याहरू सुल्झाउन सक्षम हुनेछस्, जब तँसँग परमेश्वरबारे केही ज्ञान हुनेछ, जब तैँले परमेश्वरबारे आफ्नो सच्चा ज्ञान बाँडेर उहाँको काम, उहाँको पवित्र र धर्मी स्वभाव, र उहाँको सर्वशक्तिमानता र बुद्धिको साक्षी दिन सक्नेछस्, तब तँ साँचो रूपमा परमेश्वरको साक्षी दिन सक्षम हुनेछस्, र परमेश्वरका निम्ति प्रयोगयोग्य हुनेछस्। यदि तैँले धर्मसिद्धान्त धेरै बुझ्छस् र त्यसबारे दिनभरी बोल्न सक्छस्, तर आफ्नै समस्यासँग सम्बन्धित केही पनि सुल्झाउन सक्दैनस् वा कसरी समाधान गर्ने भन्ने थाहा छैन भने, तैँले बुझेका कुराहरू सत्यता होइनन्, ती केवल धर्मसिद्धान्तका अक्षर हुन् भन्ने प्रमाणित हुन्छ। तैँले केही धर्मसिद्धान्त धेरै यथार्थपरक रूपमा बोलिस् भने पनि, वास्तवमा, यो अनुभूतिजनक ज्ञान मात्र हो जसले अहिलेसम्म तर्कसंगतता पाइसकेको छैन। तेरो कुरा सुनेर मानिसहरू सुध्रिए पनि, तेरो जस्तै भावना राखे पनि, र तेरो ज्ञानले तिनीहरूमा केही नतिजा हासिल गर्न सके पनि, तँ त्यसबारे धेरै प्रष्टरूपमा बोल्न सक्षम हुँदैनस्, न त तैँले समस्याहरू पूर्णरूपले समाधान गर्न नै सक्छस्। यसले के प्रमाणित गर्छ भने तैँले जुन धर्मसिद्धान्तहरूबारे बोलेको छस् ती केवल अनुभूतिजनक ज्ञान हुन्। तैँले त्यो सत्यताको वास्तविकता हो भनेरभन्न मिल्दैन, तैँले आफू सत्यताको वास्तविकताभित्र प्रवेश गरेको छु भनेर त झनै भन्न मिल्दैन। अब तैँले धर्मसिद्धान्तको अक्षरबारे बोल्ने समस्याको समाधान कसरी गर्छस्? यसका लागि तैँले आफ्नो कर्तव्य निर्वाह गर्ने क्रममा आफूमा प्रकट हुने विविध प्रकारका भ्रष्टतामाथि चिन्तन गर्नु, तैँले सामना गर्ने प्रत्येक समस्याको उत्पतिमाथि चिन्तन गर्नु, अनि सत्यता खोजी गर्नु, र तैँले प्रकट गरेका भ्रष्ट स्वभाव पूर्णरूपले सुल्झाउनका लागि परमेश्वरका वचनहरू प्रयोग गर्नु आवश्यक हुन्छ। तँबाट निस्कने कुरा अहङ्कार र आत्म-धार्मिकता वा घुमाउरोपन र छलीपन, स्वार्थ र कठोरपन वा लापर्बाही र परमेश्वरलाई ढाँट्ने काम जे भए पनि, तैँले यी भ्रष्ट स्वभावहरू प्रष्टरूपमा नदेखेसम्म त्यसमा चिन्तन गर्नुपर्छ। यसरी, तैँले आफ्नो कर्तव्य निर्वाह गर्ने काममा कस्ता समस्याहरू छन्, र तँ मुक्ति पाउनबाट कति टाढा छस् भन्ने कुरा जान्नेछस्। तैँले आफ्नो भ्रष्ट स्वभाव प्रष्टरूपमा देख्न सकिस् भने मात्र आफ्नो कर्तव्य निर्वाहमा कहाँ-कहाँ कठिनाइहरू र अवरोधहरू छन् भनी थाहा पाउन सक्छस्। त्यसपछि मात्र तैँले समस्याहरूलाई मुहानमै सुल्झाउन सक्षम हुनेछस्। उदाहरणका लागि, मानौँ तैँले आफ्नो कर्तव्य निर्वाह गर्नुको जिम्मेवारी लिँदैनस्, बरु जहिलेपनि लापरवाहरूपमा काम गर्छस्, आफ्नो काममा क्षति पुऱ्याउँछस्, तर तँ आफ्नो छविको चिन्ता लिन्छस्, त्यसैले तँ खुलारूपमा तेरो स्थिति र कठिनाइहरूबारे सङ्गति गर्न, वा आत्म-विश्लेषण र आत्म-ज्ञान अभ्यास गर्न अनिच्छुक हुन्छस्, बरु जहिलेपनि परिस्थितिहरूलाई लापरवाहरूपले सामना गर्ने बहानाहरू खोज्छस्। तैँले यो समस्या कसरी सुल्झाउनुपर्छ? तैँले परमेश्वरलाई प्रार्थना गर्नुपर्छ र यसो भन्दै आत्म-चिन्तन गर्नुपर्छः “हे परमेश्वर, यदि मैले यसरी बोलेँ भने त्यो केवल आफ्नो छवि जोगाउनका लागि मात्र हो। त्यो मेरो भ्रष्ट स्वभाव बोलेको हो। मैले त्यस्तो बोल्नु हुँदैन। म खुलस्त हुनैपर्छ, आफैलाई उदाङ्गो पार्नैपर्छ, र साँच्चै मनमा लागेका कुराहरू जोरले भन्नैपर्छ। म आफ्नै आडम्बरलाई बढावा दिनुभन्दा बरु लज्जा सहनेछु र छवि गुमाउनेछु। म परमेश्वरलाई मात्र सन्तुष्ट तुल्याउन चाहन्छु।” यसरी, आफैलाई त्यागेर अनि आफ्नो मनका साँचो विचारहरू जोरले व्यक्त गरेर, तँ इमानदार व्यक्ति बन्ने अभ्यास गरिरहेको हुन्छस्, र त्यसैगरी, तैँले आफ्नै इच्छाअनुसार काम गरिरहेको र आफ्नो छवि मात्र जोगाइरहेको हुँदैनस्। तँ परमेश्वरका वचनहरू व्यवहारमा लागू गर्न, परमेश्वरको इच्छाअनुसार सत्यता अभ्यास गर्न, गम्भीरतापूर्वक आफ्नो कर्तव्य निर्वाह गर्न, र आफ्नो जिम्मेवारी पूर्णरूपले पूरा गर्न सक्षम हुन्छस्। यसर्थ, तँ सत्यता अभ्यास गरिरहेको र आफ्नो कर्तव्य राम्ररी निर्वाह गरिरहेको मात्र होइन, तैँले परमेश्वरको घरको हित पनि कायम गरिरहेको हुन्छस्, र परमेश्वरको हृदय सन्तुष्ट हुन्छ। यो जीवन जिउने न्यायोचित र सम्मानजनक तरिका हो, जुन परमेश्वर र मानिस दुवै सामु प्रस्तुत गरिन लायक छ। यो त एकदम राम्रो कुरा हो! यो तरिका अभ्यास गर्न अलिक कठिन हुन्छ, तर यदि तेरा प्रयास र अभ्यास यो दिशामा उन्मुख छन् भने, तँ एक-दुई असफल भए पनि, अवश्य सफल हुनेछस्। अनि तेरो लागि सफलताको अर्थ के हुन्छ? यसको अर्थ जब तैँले सत्यताको अभ्यास गर्छस्, तैँले आफूलाई शैतानको बन्धनबाट मुक्त गर्ने यो कदम चाल्न सक्छस्, जुन कदमले तँलाई आफूलाई त्याग्‍न अनुमति दिन्छ। यसको अर्थ तैँले अभिमान र प्रतिष्ठालाई पन्छाउन, र स्वार्थी र कठोर कुराहरू गर्न छोड्न सक्छस्। जब तैँले यसलाई अभ्यासमा लगाउँछस्, तैँले मानिसहरूलाई तँ सत्यतालाई प्रेम गर्ने, सत्यताको तृष्णा गर्ने, धार्मिकता र ज्योतिको चाह गर्ने व्यक्ति होस् भनेर देखाउँछस्। तैँले सत्यता अभ्यास गरेर पाउने परिणाम यो हो। यसको साथै, तैँले शैतानलाई लज्जित पनि पार्छस्। शैतानले तँलाई भ्रष्ट तुल्यायो, यसले तँलाई आफ्‍नै लागि मात्र सोच्‍ने तुल्यायो, तँलाई स्वार्थी तुल्यायो, तँलाई आफ्‍नै प्रतिष्ठाको बारेमा सोच्‍ने तुल्यायो। तर अहिले, यी कुराहरूले अबउप्रान्त तँलाई बाँध्‍न सक्दैनन्, तँ ती कुराहरूबाट स्वतन्त्र भएको छस्, तँ अबउप्रान्त अभिमान, प्रतिष्ठा, वा आफ्‍नै व्यक्तिगत चासोहरूको नियन्त्रणमा छैनस्, र तैँले सत्यताको अभ्यास गर्छस्, यसरी शैतान पूर्णरूपमा लज्जित हुन्छ, र त्यसले केही पनि गर्न सक्दैन। अनि के तँ विजयी भएको हुँदैनस् र? के तँ विजयी भएपछि परमेश्‍वरप्रतिको तेरो गवाहीमा दह्रिलो भई खडा हुँदैनस् र? के तैँले असल लडाइँ लड्दैनस् र? जब तैँले असल लडाइँ लडेको हुन्छस्, तेरो हृदयमा शान्ति, र आनन्द, र सहजताको अनुभूति हुन्छ। यदि तँलाई जीवनमा प्रायजसो दोषी महसुस भइरहन्छ, तेरो हृदयले कुनै चैन पाउँदैन, तँमा शान्ति वा आनन्द छैन, र तँ प्रायजसो हरप्रकारका कुराहरूबारे चिन्ता र तनावमा परिरहन्छस् भने, यसले के देखाउँछ? यसले तँ सत्यता अभ्यास गर्दैनस्, र परमेश्‍वरप्रतिको गवाहीमा दह्रिलो भई खडा हुँदैनस् भन्‍ने मात्रै देखाउँछ। जब तँ शैतानको स्वभावमाझ जिउँछस्, तैँले प्रायजसो सत्यता अभ्यास गर्न नसक्‍ने, सत्यताप्रति पिठ्यूँ फर्काउने, र स्वार्थी तथा घृणित बन्‍ने सम्‍भावना हुन्छ; तैँले आफ्नै छवि, आफ्नै नाम र हैसियत, र आफ्नै हितहरू मात्रै कायम गर्छस्। सधैँ आफ्नै लागि मात्र जिउँदा त्यसले ठूलो पीडा ल्याउँछ। तँमा यति धेरै स्वार्थी इच्छा, जाल, बन्धन, आशङ्का, र झन्झटहरू छन् कि तँमा अलिकति पनि शान्ति वा आनन्द छैन। भ्रष्ट देहको लागि जिउनु भनेकै चरम रूपमा कष्ट भोग्‍नु हो। सत्यताको पछि लाग्नेहरू फरक हुन्छन्। तिनीहरू जति बढी सत्यता बुझ्छन्, त्यति नै बढी स्वतन्त्र र मुक्त बन्छन्; जति बढी सत्यता अभ्यास गर्छन्, उति बढी शान्ति र खुसी प्राप्त गर्छन्। जब तिनीहरूले सत्यता प्राप्त गर्छन्, तिनीहरू पूर्णरूपमा प्रकाशमा बाँच्नेछन्, परमेश्वरका आशिषहरूको आनन्द लिनेछन्, र तिनीहरूमा बिलकुलै पीडा हुनेछैन।

अहिले, तिमीहरू सबैजना बढीजसो कुन स्थितिमा जिउँछौ? बढीजसो सकारात्मक स्थितिमा जिउँछौ कि नकारात्मक स्थितिमा? (हामी प्राय: नकारात्मक स्थितिमा जिउँछौँ।) सधैँ नकारात्मक स्थितिमा जिउने व्यक्तिका लागि आफ्नो जिम्मेवारीहरू त्याग नगरी आफ्नो कर्तव्य निर्वाह गर्न निरन्तर लागिरहनु कुनै सामान्य कुरा होइन! तिमीहरू सबैजना प्राय: निष्क्रिय हुन्छौ, तर यसको समाधान कसरी गर्ने तिमीहरूलाई थाहा छैन। कहिलेकाहीँ, तिमीहरूले आफ्ना निष्क्रिय स्थितिहरू समाधान गर्न ठूलो प्रयत्न गर्नुपर्ने हुन्छ, र परिस्थितिहरू तिमीहरूले चाहेजस्तो नभइदिँदा, तिमीहरू फेरि एकपटक निष्क्रिय बन्छौ। तँ सधैँ तेरो निष्क्रियतामै लडीबुडी गरिरहन्छस्, र तैँले चाहेर पनि उभिन सक्दैनस्; तैँले कुनै पनि कर्तव्य राम्ररी गर्न सक्दैनस्, र तँ यति अयोग्य छस् कि तँलाई कसैले मद्दत गर्न सक्दैन। यसरी जिउनु थकाइलाग्दो हुँदैन र? (हुन्छ नि।) त्यसोभए तैँले निष्क्रियताको समस्यालाई कसरी पूर्णरूपमा निराकरण गर्छस्? तैँले सत्यताका केही पक्षहरू स्पष्टरूपमा बुझ्नुपर्छ। तैँले जति नै धेरै धर्मसिद्धान्तबारे बोल्न सकेता पनि त्यसले तेरो समस्या सुल्झाउँदैन। कुनै व्यक्तिले साँचो रूपमा सत्यता बुझेपछि, र उसले सामना गर्ने जुनसुकै निष्क्रियता वा कठिनाइ समाधान गर्न सक्षम भएपछि, उसका लागि आफ्नो कर्तव्य निर्वाह गर्नु त्यति धेरै सकसपूर्ण हुनेछैन। सत्यता प्राप्त गरेर मात्र स्वतन्त्र र मुक्त हुन सकिन्छ। अहिले, तिमीहरूमा सबैभन्दा कमी भएको कुरा नै सत्यता हो, तर सत्यता रातारात प्राप्त गर्न सकिने कुरा होइन। तँसँग परमेश्वरको कामबारे साँचो ज्ञान हुनुपर्छ, र मानिसका भ्रष्ट स्वभावहरू प्रष्टरूपमा देख्न तँ सक्षम हुनुपर्छ। यसको लागि समय लाग्छ, र त्यो बुझ्न तैँले सत्यताको खोजी गर्नुपर्छ। तिमीहरू सबैले भ्रष्ट स्वभावमा जिउनुको पीडा महसुस गर्न सक्छौ, तिमीहरूमा त्यसबारे गहन बुझाइ छ। तिमीहरूले सत्यता बुझेपछि, सत्यता अभ्यास गर्न र सत्यताका सिद्धान्तहरू हेर्न सक्षम भएपछि आफ्नो हृदयमा पैदा हुने शान्ति र खुसीको अनुभव गरेका छौ? के तिमीहरूसँग यस्ता धेरै अनुभवहरू छन्? यदि साँच्चिकै यी अनुभवहरू प्रचुर छन् भने, त्यसको मतलब तिमीहरूमा पूर्णरूपले सत्यताको वास्तविकता छ। तिमीहरूले प्रकाशमा र परमेश्वरको उपस्थितिमा बाँचेको अनुभव गर्नेछौ। यदि तिमीहरूले बेलाबेलामा थोरै भएपनि परमेश्वरको अन्तर्दृष्टि पायौ भने, तिमीहरू धेरै खुशी हुनेछौ। यदि तिमीहरू बेलाबेलामा मानिसको सट्टामा परमेश्वरमा भर पर्छौ, र परमेश्वरले तिमीहरूलाई सफलताको मार्गस्वरूप तिमीहरूले नसोचेको अलिकति प्रकाश दिनुभयो, अनि समस्याको निराकरण गरियो भने, तिमीहरू धेरै खुशी हुनेछौ। बारम्बार यी अनुभवहरू पाउनुले मात्र पर्याप्त हुँदैन; तिमीहरूले अझै सत्यताप्रति प्रयास जारी राख्नुपर्छ। एकातिर, तिमीहरूले दर्शनहरूबारे सत्यता बुझ्नुपर्छ, परमेश्वरको कामको पूर्णरूपमा प्रष्ट बुझाइ हुनुपर्छ, र परमेश्वरको स्वभावबारे साँच्चिकै ज्ञान हुनुपर्छ। यस तरिकाले, जब आफ्नो कर्तव्य निर्वाह गर्ने क्रममा फेरि पनि कठिनाइहरू सामना गर्छौ, कम्तीमा यसले धारणाहरू जन्माउनेछैन, न त त्यसले अवज्ञा नै उत्पन्न गराउँछ। यो परिस्थितिहरूको एउटा पक्ष हो। अतिरिक्तरूपमा, तिमीहरूले जीवन प्रवेश तिर प्रयास गर्नुपर्छ। जुन सत्यता अभ्यास गरिनुपर्छ र जसमा प्रवेश गर्नुपर्छ तिनीहरूको सारांशीकरण गरिनुपर्छ, जस्तैः आफैलाई चिन्ने, इमानदार व्यक्ति बन्ने, परमेश्वरप्रति समर्पित हुने, परमेश्वरमा कसरी भर पर्ने, वफादारपूर्ण तरिकाले कसरी आफ्नो कर्तव्य निर्वाह गर्ने, थरिथरीका मानिसहरू कसरी छुट्याउने, तैँले शैतानलाई कस्तो व्यवहार गर्ने, तँसँग कस्तो बुद्धि हुनुपर्छ, इत्यादि। सत्यताका यी विभिन्न पक्षहरूको अनुभव गरेर अनि त्यसमा प्रवेश गरेर मात्र तैँले परमेश्वरको डर मान्न र दुष्टताबाट अलग बस्न, र सिद्ध व्यक्ति बन्न सक्छस्। अहिले तिमीहरू सत्यताको वास्तविकताका कतिवटा पक्षहरूमा प्रवेश गरेका छौ? सत्यताको वास्तविकताका कुन-कुन पक्षमा तिमीहरू अझै प्रवेश गरेका छैनौ? तिमीहरूले यो तथ्यलाई मनमा सम्झिराख्नुपर्छ। जब तिमीहरू अभ्याससम्बन्धी थुप्रै सत्यतामा प्रवेश गरेका हुन्छौ, तिमीहरूको जीवन पहिल्यै वृद्धि भइसकेको हुनेछ, र तिमीहरूसँग साँच्चिकै कद हुनेछ। जब तिमीहरूको कद निश्चित स्तरसम्म बढ्छ, तब तिमीहरू परमेश्वरद्वारा सिद्ध पारिने मार्गमा प्रवेश गर्न सक्षम हुनेछौ, अनि तिमीहरूसँग साँचो कद हुनेछ। यो हतार गरेर हुने कुरा होइन—एकै गासमा सिङ्गै हात्ती निल्न सकिन्न। अहिले, तैँले सुल्झाउनुपर्ने सबैभन्दा निर्णायक र महत्त्वपूर्ण कुरा के हो? त्यो के हो भने तैँले आफ्नो कर्तव्य राम्ररी निर्वाह गर्नुपर्छ, र कर्तव्य निर्वाह गर्ने क्रममा जीवन प्रवेश प्राप्त गर्नुपर्छ। यो नै कडी हो। तैँले भएभरको प्रयास गरेर मात्र हुँदैन—आफ्नो मन त्यसैमा लगाउनुपर्छ। तैँले सृष्टि गरिएका प्राणीको कर्तव्य निर्वाह गर्दा परमेश्वरले तैँले आफ्नो श्रम बेचोस् भन्ने चाहनुहुन्न, बरु तैँले उहाँलाई तेरो इमानदारी देखाएको हेर्न चाहनुहुन्छ। आफ्नो कर्तव्य निर्वाह गर्दा, तँसँग जीवन प्रवेश हुनुपर्छ। जीवन प्रवेश भएपछि मात्र तँसँग जीवन हुनेछ, तँसँग जीवन भएपछि मात्र तेरो वृद्धि हुनेछ, र जीवन भएकाहरूसँग मात्र सत्यता हुन्छ।

अगष्ट १०, २०१५


सत्यता अभ्यास गरेर मात्रै भ्रष्ट स्वभावका बन्धनहरू तोड्न सकिन्छ

जीवन प्रवेश भनेको के हो? यो तब हुन्छ, जब सत्यता बुझेर मानिसहरू परमेश्‍वरलाई चिन्‍न, उहाँमा समर्पित हुन, र आफ्ना भ्रष्ट स्वभावहरूलाई मनन गर्न र चिन्‍न अनि त्याग्‍न थाल्छन्, र यसरी सत्यतालाई व्यवहारमा उतार्न सक्षम बन्छन्। जब कोही सत्यता अभ्यास गर्न र परमेश्‍वरमा साँच्चै समर्पित हुन सक्षम हुन्छन्, तिनीहरू सत्यताको वास्तविकतामा प्रवेश गरेका हुन्छन्। सत्यता अभ्यास गर्न सक्‍नेहरू जीवन प्रवेश हासिल गरेकाहरू हुन्। सत्यता कसैको जीवन बन्नेबित्तिकै, तिनीहरूलाई कुनै पनि व्यक्ति, मामला, वा वस्तुले बाधा दिनेछैन—तिनीहरू साँच्चै परमेश्‍वरमा समर्पित हुन, र साँच्चै परमेश्‍वरलाई प्रेम गर्न र आराधना गर्न सक्षम हुनेछन्। सत्यताको वास्तविकता र साँचो गवाही प्राप्त गर्नु भनेको यही हो; त्यो जीवन प्रवेशको अन्तिम परिणाम हो। यदि कुनै व्यक्तिले धेरै वर्षसम्म परमेश्‍वरमा विश्‍वास गर्छ, तर अझै पनि शैतानी स्वभावसाथ जिँउछ, आफ्नै इच्छाअनुसार काम गर्छ, सत्यताको खोजी वा प्रार्थना गर्दैन, अलिकति पनि परिवर्तन नभई वर्षौंसम्म विश्‍वास गर्छ, र ऊ एक अविश्‍वासीभन्दा धेरै फरक छैन भने, त्यस्तो व्यक्तिले जीवन प्रवेश पाएको छैन, उसले सत्यता प्राप्त गरेको छैन, र उसले जीवन पनि प्राप्त गरेका छैन। यदि तैँले सत्यता प्राप्त गरेको छैनस् भने, तँ शैतानको शक्तिमुनि जिइरहेको छस्। तँ चाहेर पनि परमेश्‍वरमा समर्पित हुन, परमेश्‍वरलाई प्रेम गर्न, सत्यता अभ्यास गर्न वा दह्रिलो हुन सक्दैनस्। यदि तँ दह्रिलो हुन सक्दैनस् भने, तँ कस्तो स्थितिमा फस्नेछस्? के तँ सधैं नकारात्मकताको स्थितिमा फस्नेछैनस् र? तँ सधैँ आफ्नो वातावरणबाट नियन्त्रित हुनेछस्, तँलाई आफू निष्कासित हुने डर हुनेछ, परमेश्‍वर अप्रसन्‍न बन्‍नुहोला भन्‍ने डर हुनेछ, र यो वा त्यो कुराको डर हुनेछ, अनि तँ निष्क्रिय र अनिच्छुक रूपमा अलिअलि कर्तव्य निभाउनेछ्स्, र अलिअलि असल कर्महरू तयार गर्नेछ्स्। मुख्य गरी, तँलाई तान्दै, अगुवाइ गर्दै, लतारेर सँगै लगिनेछ, र तँभित्र क्रियाशील र सक्रिय भाग अत्यन्तै थोरै हुनेछ, त्यसैले तैँले आफ्नो कर्तव्य निभाउदा प्राप्त गर्ने परिणामहरू असन्तोषजनक हुनेछन्। त्यस्ता मानिसहरू कहिल्यै पनि आफ्नो हृदय परमेश्‍वरलाई दिन सक्षम हुँदैनन्, र त्यसैले तिनीहरू धेरै मानिस, मामिला र वस्तुहरूद्वारा बाँधिएका र सीमित पारिएका हुन्छन्, र तिनीहरू सधैं नकारात्मक स्थितिमा फसेका हुन्छन्। यही कारणले गर्दा, तिनीहरू निकै थकाइलाग्दो जीवन जिइरहेका हुन्छन्। तिनीहरू ठूलो पीडामा हुन्छन्, र तिनीहरूले स्वतन्त्रता र मुक्ति पाउन सक्दैनन्। केही समयपछि, तिनीहरूलाई आफ्नै इच्छाशक्तिले पनि टिकाइरहन सक्दैन, र तिनीहरू हरेक दिन अविश्‍वासीहरूजस्तै शैतानी स्वभावमा जिउँछन्। के परमेश्‍वरप्रतिको यस्तो विश्‍वासले व्यक्तिलाई मुक्ति प्राप्त गर्न सक्षम बनाउन सक्छ? केही मानिसहरू यसो भन्छन्: “म उत्साहपूर्ण छु, म परमेश्‍वरको लागि कार्यहरू गर्न इच्छुक छु। म जवान छु, मसँग ऊर्जा र संकल्प छ, र म कठिनाइहरूसँग डराउँदिनँ।” के त्यो सबको कुनै उपयोग छ? छैन। तँसँग जतिसुकै उर्जा भए पनि, त्यो बेकार छ। मान्छेमा भएको त्यो सानो जोसले तिनीहरूलाई कहिलेसम्म टिकाउन सक्छ र? तिनीहरू अझै पनि बारम्बार असफल हुनेछन् र ठक्‍कर खानेछन्, र नकारात्मकतामा पर्दा स्तब्ध हुनेछन्। यदि तैँले सत्यता बुझ्दैनस् भने, वा यदि तँसँग साँचो विश्‍वास छैन भने परमेश्‍वरमा विश्‍वास गरेर काम छैन। यदि तँसँग केवल उत्साह वा ऊर्जा छ भने, यो कुनै कामको हुनेछैन। ती कुराहरू जीवन होइनन्, ती केवल व्यक्तिको क्षणिक उत्साह र चासो हुन्। मानिसहरूमा भ्रष्ट स्वभाव हुन्छ। चाहे तिनीहरू पुरुष होऊन् वा महिला, वृद्ध होऊन् वा जवान, तिनीहरू सबैमा ऊर्जाका क्षणिक विस्फोटहरू, क्षणिक उत्साह र क्षणिक आवेगहरू हुन्छन्; तिनीहरू सबै कहिलेकाँही तात्तिन्छन्, र उत्तेजित हुन्छ्न्, तर त्यो रगत उम्लिएर उत्पन्‍न हुने साहस हो, र त्यो टिक्दैन। मान्छेका सिद्धान्त, आदर्श र सपनाहरू आँखा झिमिक्क गर्दा ध्वस्त हुनेछन्, र सत्यताविना मानिस दृढ भई उभिनसमेत सक्दैन। के तातो रगतले जिउने मानिसले आफ्नो कर्तव्य राम्रोसँग निभाउन सक्छ? के तिनीहरूले परमेश्‍वरलाई सन्तुष्ट पार्न सक्छन्? (अहँ, तिनीहरूले सक्दैनन्।) त्यसैले तिनीहरूले जीवनप्रवेश हासिल गर्नैपर्छ, तिनीहरू सत्यताको वास्तविकतामा प्रवेश गर्नैपर्छ। केही यस्ता मानिसहरू छन्, जो भन्छन्: “सत्यताको वास्तविकतामा प्रवेश गर्न किन यति कठिन छ? म किन यति धेरै जालहरूले बाँधिएको छु? मैले के गर्नुपर्छ?” के यो समस्या समाधान गर्न मानिसहरू आफैमा भर पर्न सक्छन्? केही मानिसहरू छन्, जो भन्छन्: “मसँग इच्छाशक्ति र संकल्प छ। म कठिनाइहरूसँग डराउँदिनँ। मैले अठोट गरिसकेँ। म हरेक अवरोध पार गर्नेछु, म यी चुनौतीहरूलाई अँगाल्नेछु। मलाई कुनै कुराको डर लाग्दैन। जतिसुकै गाह्रो परे पनि म दृढ भई अन्त्यसम्‍मै लागिरहनेछु!” के यो उपयोगी छ? यसले तिनीहरूलाई केही समयको लागि वास्तवमै टिकाउन सक्छ, तर तिनीहरूको व्यावहारिक कठिनाइहरू अझै पनि रहिरहनेछन्, र भ्रष्ट स्वभाव अझै पनि तिनीहरू भित्र जरा गाडेर बसेको हुनेछ, र त्यो परिवर्तन भएको हुनेछैन। यदि तँ अन्त्यसम्मै परमेश्‍वरलाई पछ्याउनमा टिकिरहन सक्छस्, तर तैँले आफ्नो जीवन स्वभाव परिवर्तन गरेको वा सत्यताको वास्तविकतामा प्रवेश गरेको छैनस् भने, के तैँले परमेश्‍वरको स्वीकृति प्राप्त गर्न सक्छस्? तैँले अझै सक्दैनस्। परमेश्‍वरमा विश्‍वास गर्नु भनेको तँ अन्त्यसम्मै दृढ रहन सक्छस् कि सक्दैनस् भन्ने होइन। मुख्य कुरा भनेको तैँले सत्यता, जीवन र परमेश्‍वरको स्वीकृति प्राप्त गर्न सक्छस् कि सक्दैनस् भन्ने हो। यो सबैभन्दा महत्त्वपूर्ण कुरा हो। यदि कुनै व्यक्ति सत्यताको वास्तविकतामा प्रवेश गर्न सक्दैन भने, यदि उसले सत्यतालाई आफ्नो जीवन बनाउन सक्दैन भने, के उसको उत्साह वा जोसको प्रस्फुटन धेरै लामो समयसम्म टिक्नेछ? यो टिक्न सक्दैन। मानिसहरूले सत्यता बुझ्नैपर्छ, र त्यसलाई प्रतिस्थापन गर्न सत्यता प्रयोग गर्नुपर्छ। जब व्यक्तिले आफ्नो भ्रष्ट स्वभाव समाधान गरेको र सत्यता अभ्यास गर्ने विश्‍वास र सिद्धान्तहरू धारण गरेको हुन्छ, तब तिनीहरू अडिग भई लागिपर्न सक्षम हुनेछन् र तिनीहरूले सबै अवरोधहरूको बावजूद प्रयास गरिरहनेछ्न्। तिनीहरूले जस्तोसुकै वातावरण, बाधाहरू, वा प्रलोभनहरू सामना गरे पनि, तिनीहरू सधैं परमेश्‍वरमा भर पर्नेछ्न् र शैतानमाथि विजय प्राप्त गर्नहेतु नजर उठाएर उहाँतर्फ हेर्नेछन्। यो नतिजा प्राप्त गर्नको लागि, तँ बारम्बार परमेश्‍वरसामु आउनुपर्छ, उहाँमा भरोसा राख्नुपर्छ, उहाँलाई प्रार्थनामा आफ्ना कठिनाइहरू बताउनुपर्छ, र उहाँसँग सत्य बोल्नुपर्छ। साथै, तैँले वास्तविक संसारमा आफ्नो कर्तव्य गर्दैगर्दा, र तेरो वास्तविक जीवनको दौरान, तैँले सत्यता अभ्यास गर्नको निम्ति कसरी कार्य गर्ने भनी खोजी गर्नुपर्छ। तैँले सत्यता बुझ्ने र सत्यता बुझ्ने क्षमता भएका मानिसहरू खोजेर तिनीहरूसित सङ्गति गर्नुपर्छ, र त्यसो गरेर थोरै भए पनि अन्तदृष्टि र सुधार प्राप्त गर्नुपर्छ, र अभ्यासको मार्ग फेला पार्नुपर्छ। जब तँ सत्यता अभ्यास गर्न सक्षम हुन्छस्, के यसले तेरो समस्या समाधान गर्नेछैन र? यदि तँ सधैं पछि हट्छस् र सङ्गति गर्दैनस्, अनि आफै यसो सोच्छस् भने: “सायद एक दिन मेरो कद बढ्नेछ, र मैले प्राकृतिक रूपमै सत्यता बुझ्नेछु, त्यसैले मैले अहिले यसको सामना गर्नैपर्दैन”—यसप्रकारको सोच अस्पष्ट र अवास्तविक हुन्छ र यसले अवरोधहरू निम्त्याउन सक्छ। यो समस्या सत्यता बुझ्ने मानिसहरू खोजेर तिनीहरूसित सङ्गति गरी समाधान गर्न सकिन्छ। यदि तँसँग सत्यता बुझ्ने क्षमता छ भने, तैँले परमेश्‍वरको वचन पढेर पनि समस्या समाधान गर्न सक्छस्। यो समस्या समाधान गर्ने कार्यलाई किन गम्भीरतापूर्वक लिँदैनस्? यदि तैँले यसको समाधान गर्न सत्यता खोज्दैनस् भने, के समस्या आफैं हट्नेछ र? त्यो मूर्ख सोच हो।

अहिले जब तँमाथि कुनै कुराहरू आइपर्छन्, के तँ सत्यता खोज्न सक्षम छस्? के तैँले सत्यता कसरी खोज्ने भनी सिकेको छस्? आफ्नो व्यावसायिक क्षेत्रका केही सिद्धान्तहरूमा निपुण हुनुबाहेक, तेरो आफ्नै जीवन प्रवेशको कुरा आउँदा, के तँ सत्यता खोज्न सक्षम छस्—के आफ्ना विभिन्न स्थिति सुधार गर्न र आफ्नो भ्रष्ट स्वभाव परिवर्तन गर्न सक्षम छस्? यदि तैँले सिद्धान्त उल्लङ्घन गर्ने केही कार्य गरेको कारण तँलाई निराकरण गरिँदा, तँ अझै पनि गुनासो गर्छस् भने, यदि तँलाई काटछाँट वा निराकरण गरिएको कारण तँ अझै पनि बाधित महसुस गर्छस् भने, र यदि तँ आफूलाई हटाइनेछ भन्ने सोच्दै हिम्मत हार्ने हदसम्म पुग्छस्, र नकारात्मक र सुस्त बन्छस् भने, के तेरो शैतानी स्वभाव तँ आफैलाई निस्सास्याउने गरी कठोर छैन र? मानिसहरूले सत्यता बुझ्‍ने क्रममा, तिनीहरूका कठिनाइहरू कैयौँ अनि ठूला हुन्छन्; अनि, जब तिनीहरूले समस्याहरू सामना गर्छन्, तिनीहरूका नकारात्मक भागहरू अत्यन्तै चाँडो र निकै लामो समयसम्म देखा पर्छन्, र तिनीहरूले एकदम थोरै र निकै सुस्त रूपमा सत्यता अभ्यास गर्छन्। जब मानिसहरूले निश्‍चित वातावरण सामना गर्छन्, वा अरूको निश्‍चित हेराइ देख्‍छन्, वा निश्‍चित शब्दहरू बोलिएको सुन्छन्, वा कुनै निश्‍चित प्रकारका जानकारी पत्ता लगाउँछन्, समय वा स्थान जे-जस्तो भए पनि, तिनीहरूमा नकारात्मक कुराहरू उत्पन्न हुन्छन्। यी भ्रष्ट स्वभावका प्राकृतिक प्रकटीकरणहरू हुन्। यसले के प्रमाणित गर्छ? यसले प्रमाणित गर्छ कि मानव जीवनमा सत्यताको कुनै तत्व नै छैन। मानिसहरूबाट स्वाभाविक रूपमा निस्कने अप्रशोधित कुराहरू, चाहे तैँले ती कुरा दिमागभित्र सोचे पनि वा मुखले बोले पनि, वा ती कुराहरू तेरा अभिप्राय वा योजना भए पनि—चाहे ती मनसायपूर्ण वा मनसायरहित भए पनि—यी सबै कुराहरू तेरो भ्रष्ट स्वभावसँग सम्बन्धित छन्। मानिसहरूको भ्रष्ट स्वभाव कहाँबाट निस्कन्छ? निश्‍चित रूपमा यो भन्न सकिन्छ कि मानिसहरूको भ्रष्ट स्वभाव उनीहरूको शैतानी प्रकृतिबाट निस्कन्छ, त्यही नै स्रोत हो। मानिसहरूबाट निस्कने भ्रष्ट कुराहरूलाई ध्यानमा राख्दा, मानिसहरूमा सत्यताको कुनै वास्तविकता छैन, तिनीहरूमा कुनै सामान्य मानवता छैन, र तिनीहरूसँग कुनै सामान्य समझ छैन भन्ने प्रष्ट हुन्छ। अहिले, तिमीहरूले आफैलाई चिरफार गर्न सक्छौ। यदि तिमीहरूले ध्यान दिएर आत्मचिन्तनमा केन्द्रित भयौ भने, आफ्ना अभिप्राय, विचार, र दृष्टिकोणहरू सही छन कि छैनन्, र ती सत्यतासँग मेल खान्छन् कि खाँदैनन् भनेर जान्न सक्छौ। सामान्यतया, तिमीहरूले यी कुराहरूलाई अलिअलि खुट्टयाउन र बुझ्न सक्षम हुनेछौ। त्यसो भए, यी कुराहरू बुझेपछि, के तिमीहरू समाधान पाउनको निम्ति सत्यता खोजी गर्न सक्षम हुनेछौ? कि यी कुराहरूलाई आफै विकसित हुन दिँदै यस्तो सोच्नेछौः “म यसरी सोच्न चाहन्छु, यसरी सोच्नु मेरो लागि फाइदाजनक छ। अरू मानिसहरूलाई यसमा हस्तक्षेप गर्ने कुनै अधिकार छैन। यदि मैले यी कुराहरू बोल्‍दिनँ, वा यी कुराअनुसार व्यवहार गर्दिनँ भने, र यदि म यी कुराबारे सोच्ने मात्रै गर्छु भने, के त्यो ठिकै छैन र?” के यस्तो सोच्‍ने मानिसहरू छैनन् र? यो केको प्रकटीकरण हो? यसरी सोच्नु गलत हो भनेर तिनीहरूलाई स्पष्ट रूपमा थाहा छ, तर तिनीहरू सत्यता खोजी गर्दैनन्, तिनीहरू यी विचारहरूलाई पन्छाउने वा त्याग्‍ने गर्दैनन्। तिनीहरू पुरै चिन्तारहित रूपमा त्यस तरिकामै सोच्न र व्यवहार गर्नमा लागिरहन्छन्। यी मानिसहरू सत्यतालाई प्रेम गर्दैनन्, र यिनीहरू दृढ भई खडा हुन सक्दैनन्।

केही मानिसहरू कर्तव्य निभाउदैनन्, र कोही पनि तिनीहरूप्रति गम्भीर हुँदैनन्—यी मानिसहरूले परमेश्‍वरका विश्‍वासीहरूको रूपमा, केवल परमेश्‍वरका वचनहरू पढ्नु, मण्डली जीवन जिउनु, र सामान्यतया अविश्‍वासीहरूले जस्तो नराम्रो काम वा मनमौजी व्यवहार नगर्नु नै पर्याप्त छ भनी सोच्छन्। तिनीहरूले सोच्छन् कि सायद अन्तिममा तिनीहरूले केही आशिष्‌हरू पाउनेछन् र बाँच्न सक्षम हुनेछन्। मानिसहरू परमेश्‍वरमाथिको आफ्नो विश्‍वासमा यस प्रकारको अभिलाषापूर्ण सोचमा अल्झिरहन्छन्। सतहमा, तिनीहरूले कुनै गम्भीर गल्तीहरू गर्दैनन्, तर तिनीहरूको जीवन प्रवेश भएकै हुँदैन, न त तिनीहरूले सत्यताको कुनै वास्तविकता प्राप्त गरेका नै हुन्छन्। जब कोही तिनीहरूसँग गम्भीर हुन्छ, त्यही क्षणदेखि तिनीहरूले के महसुस गर्छन् भने, तिनीहरू समस्या र कमीहरूले भरिएका छन्, र तिनीहरू यस्तो सोच्दै नकारात्मक हुन्छन्: “सबै सकियो, होइन र? मैले वर्षौंदेखि परमेश्‍वरमा विश्‍वास गरेको छु, तर मैले यसबाट केही पनि प्राप्त गरेको छैन। परमेश्‍वरमा विश्‍वास गर्न साँच्चै सजिलो छैन जस्तो देखिन्छ!” तिनीहरू भावनाहीन हुन्छन्, र तिनीहरू त्यसउप्रान्त सत्यता पछ्याउन इच्छुक हुँदैनन्। केही समयपछि, तिनीहरू रित्तो महसुस गर्छ्न् र तिनीहरूले आशा पाउन सत्यता पछ्याउनुपर्छ भन्‍ने महसुस गर्छन्। जब तिनीहरू आफ्नो कर्तव्य निभाउन थाल्छन्, र मानिसहरू फेरि तिनीहरूसँग गम्भीर हुन्छन्, तब तिनीहरूले बल्ल महसुस गर्छन् कि “मानिसहरूसँग सत्यता हुनुपर्छ, नत्र तिनीहरूले सजिलै गल्तीहरू गर्न सक्छन्। यदि मानिसहरूले सत्यता पछ्याएनन् भने, तिनीहरूले सधैं अपराधहरू गर्नेछन्, र तिनीहरूलाई निराकरण गरिनेछ। यदि तिनीहरू कामकुराहरू गर्न आफ्नो उत्साहमा भर पर्छन् भने पनि, तिनीहरूलाई निराकरण गरिनेछ। म सबै कुरामा होसियार हुनुपर्छ। मैले लापरवाह रूपमा बोल्नु वा व्यवहार गर्नु कदापि हुँदैन। मैले हरेक कुरामा नाक घुसाउनु हुँदैन। भीडको ध्यान खिच्‍नुभन्दा कायर हुनु राम्रो हो।” तिनीहरूले सोच्छन् कि यस तरिकाले अभ्यास गर्नु पूर्ण रूपमा उपयुक्त छ र कसैले यसमा कुनै गल्तीहरू औंल्याउन सक्दैन, तर तिनीहरूले सबैभन्दा महत्त्वपूर्ण बुँदा अर्थात् तिनीहरूले सत्यता पछ्याउनुपर्छ भन्‍ने कुरालाई बेवास्ता गरेका छन्। तिनीहरूले न त सत्यता पछ्याउँछन्, न त तिनीहरू आफ्नै जीवन प्रवेशको पछि लाग्छन्, र यो तिनीहरूको घातक त्रुटि हो। जब तिनीहरू आफ्नो कर्तव्य निभाउँछन्, तिनीहरू काम पूरा गर्नमै सन्तुष्ट हुन्छन्। आफ्नो काम पूरा गर्न बिहानदेखि बेलुकासम्म परिश्रम गर्छन् र कहिलेकाहीँ तिनीहरू यति व्यस्त हुन्छन् कि दुई छाक खाना छुटेको पनि वास्ता गर्दैनन्। तिनीहरू साँच्चै कष्ट भोग्न र मूल्य तिर्न सक्छन्, तर तिनीहरूले जीवनप्रवेश गरेकै हुँदैनन्। गल्ती गरिएला र निराकरण हुनुपर्ला भन्ने डरले, हरेक मोडमा तिनीहरू अरूविरुद्ध आफ्नो प्रतिरक्षामा उभिएका हुन्छन्। के यस्तो स्थिति सही हो? के यो सत्यता पछ्याउने व्यक्ति हो? यदि मानिसहरूले अन्त्यसम्मै आफ्नो कर्तव्य यसरी नै गर्छन् भने, के तिनीहरूले सत्यता प्राप्त गर्न सक्छन् वा सत्यताको वास्तविकतामा प्रवेश गर्न सक्छन्? (सक्दैनन्।) के तिमीहरूमाझ यस्ता धेरै मानिसहरू छैनन् र? के तिमीहरू प्रायः यही अवस्थामा हुँदैनौ र? (हुन्छौँ।) के तिमीहरू यो त व्यवहार गर्ने खराब तरिका हो, जीवन जिउने नकारात्मक तरिका हो भन्‍ने सोच्दै, सचेत् हुन्छौ त? जब केही कुराहरू आइपर्छन्, तिमीहरू सधैं कायरझैँ व्यवहार गर्छौ, सधैं अरूलाई रिझाउने मानिसहरूजस्तो व्यवहार गर्छौ, सधैं सम्झौता गर्छौ, सधैं बीचको बाटो लिन्छौ, कहिल्यै कसैलाई अपमान गर्दैनौ वा हरेक कुरामा नाक घुसाउँदैनौ, कहिल्यै धेरै टाढा जाँदैनौ—तिमीहरू आफ्नै स्थानमा खडा भइरहेका, आफ्नै कर्तव्यमा अडिग भइरहेका, जे गर्न भनियो त्यही गरिरहेका, न अगाडि न पछाडि उभिई प्रवाहसँगै बगिरहेका झैँ देखिन्छौ—मलाई भन, के तिमीहरू अन्त्यसम्मै यसरी नै आफ्नो कर्तव्य निभाउन अडिग रहेमा परमेश्‍वरको स्वीकृति प्राप्त गर्न सक्षम भइन्छ भन्‍ने सोच्छौ? के तिमीहरू यस प्रकारको अवस्था एकदम खतरनाक हुन्छ, यसरी तिमीहरू परमेश्‍वरको सिद्धता प्राप्त गर्न मात्र असमर्थ हुनेछैनौ, तिमीहरूले परमेश्‍वरको स्वभाव चिढ्याउनेसमेत सम्भावना हुन्छ भन्‍नेबारे सचेत छौ? के यस प्रकारको उत्साहहीन व्यक्ति सत्यताको पछि लाग्छ? के तिनीहरू परमेश्‍वरको डर मान्ने र दुष्टताबाट टाढा रहने व्यक्ति हुन्? यस प्रकारको स्थितिमा बस्ने व्यक्तिले प्राय: अरूलाई प्रसन्‍न पार्ने विचारहरू पोख्छ, र तिनीहरूमा परमेश्‍वरको डर हुँदैन। यदि कसैले बिनाकारण डर र त्रास मात्र महसुस गर्छ भने, के त्यो हृदयले परमेश्‍वरको डर मान्छ? (मान्दैन।) तिनीहरूले आफ्नो सम्पूर्ण अस्तित्व कर्तव्यमा लगाए पनि, आफ्नो जागिरबाट राजीनामा दिए पनि र आफ्नो परिवार त्यागे पनि, यदि तिनीहरू आफ्नो हृदय परमेश्‍वरलाई दिँदैनन् भने र परमेश्‍वरबाट आफ्नो प्रतिरक्षा गर्छन् भने, के त्यो राम्रो स्थिति हो? के त्यो सत्यताको वास्तविकतामा प्रवेश गर्ने सामान्य स्थिति हो? के त्यो स्थितिको भावी विकासक्रम डरलाग्दो छैन? यदि मान्छेले यो स्थिति जारी राख्छन् भने, के तिनीहरूले सत्यता प्राप्त गर्न सक्छन्? के तिनीहरूले जीवन प्राप्त गर्न सक्छन्? के तिनीहरू सत्यताको वास्तविकतामा प्रवेश गर्न सक्छन्? (सक्दैनन्।) के तिमीहरूको अवस्था पनि यस्तै छ भनेर तिमीहरू सचेत छौ? जब तिमीहरू यसबारे सचेत हुन्छौ, के तिमीहरू यस्तो सोच्छौ: “म किन सधैं परमेश्‍वरबाट आफ्नो प्रतिरक्षा गर्छु? म किन सधैं यसरी सोच्छु? यसरी सोच्नु साह्रै डरलाग्दो हुन्छ! यो त परमेश्‍वरको विरोध गर्नु र सत्यता अस्वीकार गर्नु हो। परमेश्‍वरबाट आफ्नो प्रतिरक्षा गर्नु उहाँको विरोध गर्नुजस्तै हो”? परमेश्‍वरबाट आफ्नो प्रतिरक्षा गर्नु भनेको चोर हुनुजस्तै हो—तिमीहरू ज्योतिमा जिउने आँट गर्दैनौ, आफ्नो राक्षसी अनुहार खुलासा गर्न डराउँछौ, र साथै, त्रसित भई यस्तो सोच्छौ: “परमेश्‍वरसँग जोरी खोज्नु हुँदैन। उहाँले हर समय र स्थानमा मानिसहरूलाई न्याय र सजाय गर्न सक्नुहुन्छ। परमेश्‍वरलाई क्रोधित तुल्याइयो भने, हल्का अवस्थामा उहाँले काटछाँट र निराकरण गर्नुहुनेछ, तर गम्भीर अवस्थामा उहाँले दण्ड दिनुहुनेछ, बिरामी बनाउनुहुनेछ, वा कष्ट भोगाउनुहुनेछ। मानिसहरूले यी कुराहरू सहन सक्दैनन्!” के मानिसहरूमा यस्ता गलत बुझाइ छैनन्? के यो परमेश्‍वरको डर मान्‍ने हृदय हो? (होइन।) के यस्तो स्थिति डरलाग्दो हुँदैन? जब मान्छे यस स्थितिमा हुन्छ, जब तिनीहरूले परमेश्‍वरबाट आफ्नो प्रतिरक्षा गर्छन्, र सधैं यी विचारहरू अँगाल्छन्, जब तिनीहरूसँग परमेश्‍वरप्रति सधैं यसप्रकारको मनोवृत्ति हुन्छ, के तिनीहरूले परमेश्‍वरलाई परमेश्‍वरजस्तै व्यवहार गरिरहेका हुन्छन्? के यो परमेश्‍वरमाथिको विश्‍वास हो? जब मान्छेले परमेश्‍वरमा यस तरिकाले विश्‍वास गर्छ, जब तिनीहरूले परमेश्‍वरलाई परमेश्‍वरजस्तै व्यवहार गर्दैनन्, के त्यो समस्या होइन? न्यूनतम रूपमा, मानिसहरूले परमेश्‍वरको धर्मी स्वभावलाई स्वीकार गर्दैनन्, न त उहाँको कामको तथ्यलाई नै स्वीकार गर्छन्। तिनीहरू सोच्छन्: “यो सत्य हो कि परमेश्‍वर कृपालु र प्रेमिलो हुनुहुन्छ, तर उहाँ क्रोधपूर्ण पनि हुनुहुन्छ। जब परमेश्‍वरको क्रोध कुनै व्यक्तिमाथि पर्छ, त्यो विनाशकारी हुन्छ। उहाँले जुनसुकै बेला मानिसलाई प्रहार गरी मार्न सक्नुहुन्छ, जसलाई चाह्यो उसलाई नष्ट गर्न सक्नुहुन्छ। परमेश्‍वरको क्रोधलाई ननिम्त्याऊ। यो सत्य हो, उहाँको प्रताप र क्रोधले उल्लङ्घनको कुनै अनुमति दिदैन। उहाँबाट आफ्नो दूरी राख!” यदि मान्छेमा यस्तो मनोवृत्ति र यी विचारहरू छन् भने, के तिनीहरू पूर्ण रूपमा र इमानदारीपूर्वक परमेश्‍वरको सामु आउन सक्छन्? सक्दैनन्। के तिनीहरू र परमेश्‍वरबीच दूरी छैन? के ती दुईलाई अलग गर्ने धेरै कुराहरू छैनन्? (छन्।) कुन कुराहरूले मानिसहरूलाई परमेश्‍वरसामु आउन अवरोध गर्छ? (उनीहरूका भविष्य र गन्तव्यहरूले।) (ख्याति, नाफा र हैसियतले।) अरू के-के छन्? कुन कुराहरूले मानिसहरूलाई सत्यताबाट दिक्क बनाउँछ, सत्यता अस्वीकार गर्ने, परमेश्‍वरको जीवन आपूर्ति र उहाँको मुक्ति अस्वीकार गर्ने बनाउँछ? यसबारे विचार गर: मानिसहरूको कुन भागले उनीहरूलाई इमानदारीपूर्वक परमेश्‍वरसामु आउन र सत्यता अभ्यास गर्नबाट, अनि आफ्नो शरीर र हृदय परमेश्‍वरको स्वामित्व र शासनमा सुम्पनबाट रोक्छ? कुन कुराले मानिसहरूलाई परमेश्‍वरको डर मान्ने र परमेश्‍वरलाई गलत बुझ्ने तुल्याउँछ? मानिसहरूमा भ्रष्ट स्वभाव, साथै शैतानी दर्शनहरू, र शैतानी विचारहरू छन्; तिनीहरू छली छन्, र हरेक मोडमा तिनीहरू परमेश्‍वरबाट आफ्नो प्रतिरक्षा गर्छन्, र उहाँलाई अविश्‍वास गर्ने र गलत बझ्ने गर्छन्। जब मान्छे यी सबै कुराहरूद्वारा प्रदूषित बन्छ, के तिनीहरूले साँच्चै परमेश्‍वरमा भरोसा गर्न सक्छन्? के तिनीहरूले परमेश्‍वरका वचनहरूलाई आफ्नो जीवनको रूपमा स्वीकार गर्न सक्छन्? केही मानिसहरू भन्छन्‌: “म हरेक दिन परमेश्‍वरको वचन खान्छु र पिउँछु। जब म उहाँका वचनहरू पढ्छु र ती वचनहरूद्वारा उत्प्रेरित हुन्छु, म प्रार्थना गर्छु। म परमेश्‍वरका वचनहरूलाई सत्यता मानेर कदर गर्छु। म ती वचनहरू हरेक दिन पढ्छु, र म प्रायः चुपचाप प्रार्थना गरिरहन्छु, र परमेश्‍वरको प्रशंसा गर्ने भजनहरू गाइरहन्छु।” यसप्रकारको आत्मिक जीवन राम्रो भए पनि, यदि यी मानिसहरू अझै पनि आफूमाथि आइपर्ने कुराहरूप्रति प्रतिक्रिया जनाउँदा, आफ्नै विचारहरूमा भर पर्छन् भने, यदि तिनीहरूले सत्यता खोजी गर्दैनन्, र तिनीहरूले बुझेको कुनै पनि धर्मसिद्धान्तले तिनीहरूमा प्रभाव पार्दैन भने, त्यहाँ के भइरहेको छ? मानिसहरूले सत्यतालाई प्रेम गर्दैनन्। तिनीहरूले परमेश्‍वरका वचनहरूको कदर गर्ने दाबी गर्छन्, तर आफूलाई ती वचनहरूसँग तुलना गर्दैनन्, र ती वचनहरू अभ्यास गर्दैनन्। यो धेरै कष्टदायी छ, र तब मानिसहरूलाई सत्यताको वास्तविकतामा प्रवेश गर्न धेरै गाह्रो हुन्छ। मानिसहरूले सत्यता कहिल्यै बुझ्दैनन्, न त तिनीहरूसँग परमेश्‍वरबारे अलिकति पनि ज्ञान नै छ, त्यसैले तिनीहरूमा निश्‍चय नै परमेश्‍वरबारे धारणा र गलतफहमीहरू छन्, र तिनीहरू र परमेश्‍वरबीचमा पर्खाल छ। के तिमीहरू सबैसँग यस्तो व्यक्तिगत अनुभव छैन र? तँ भन्छस्: “म परमेश्‍वरदेखि आफूलाई प्रतिरक्षा गर्न चाहन्‍नँ, म उहाँमा साँच्चै भरोसा गर्न चाहन्छु, तर जब मलाई केही हुन्छ, म उहाँदेखि आफूलाई प्रतिरक्षा नगरी बस्न सक्दिनँ। मलाई आफैलाई गुटमुट्याउन र परमेश्‍वरबाट आफैलाई अलग गर्न, अनि आफ्नो सुरक्षाको लागि शैतानी दर्शनहरू प्रयोग गर्न मन लाग्छ। ममा के समस्या छ?” यसले देखाउँछ कि मानिसहरूसँग सत्यता छैन, तिनीहरू अझै पनि शैतानी दर्शनद्वारा बाँचिरहेका छन्, र तिनीहरू अझै पनि शैतानद्वारा नियन्त्रित छन्। यो शैतानी स्वभावको कारण मानिसहरूमा भएको दयनीय स्वरूप हो—तिनीहरूलाई सत्यता व्यवहारमा उतार्न गाह्रो छ। सत्यता अभ्यास नगर्नु जीवन प्रवेशको सबैभन्दा ठूलो बाधा हो। यदि यो समस्या समाधान भएन भने, व्यक्तिले आफ्नो हृदय परमेश्‍वरलाई दिन, उहाँको काम प्राप्त गर्न, वा सत्यताको वास्तविकतामा प्रवेश गर्न गाह्रो हुन्छ। के तिमीहरू सबैले यो अनुभव गरेका छौ? यो मामिला कसरी समाधान गर्न सकिन्छ? तिमीहरूले चिन्तन गर्नुपर्छ र आफैलाई चिन्ने प्रयास गर्नुपर्छ, र कुन कुराहरूले तिमीहरूलाई सत्यता अभ्यास गर्न बाधा पुर्‍याइरहेको छ भनेर हेर्नुपर्छ। यो समस्या समाधान गर्नु महत्त्वपूर्ण कुरा हो।

के सत्यता पछ्याउनु कुनै विद्वत्‌ विषयको अध्ययन गर्नुजत्तिकै जटिल वा गाह्रो छ? यो वास्तवमा त्यति गाह्रो छैन, यो केवल व्यक्तिले सत्यतालाई प्रेम गर्छ कि गर्दैन भन्नेमा भर पर्छ। सत्यता पछ्याउन आफैमा गाह्रो छैन; यसको लागि विज्ञानको विशेष क्षेत्रको अध्ययन गर्नुभन्दा कम परिश्रम लाग्छ—यो जीविकोपार्जन गर्नुभन्दा पनि सजिलो छ। त्यस्तो किन हुन्छ? सत्यताको वास्तविकता भनेको सामान्य मानवता भएकाहरूले जीउनुपर्ने र तिनीहरूसँग हुनुपर्ने कुरा हो। यो मानिसहरूको सामान्य मानवतासँग सम्बन्धित छ, त्यसैले यो तिनीहरूका विचार र अवधारणाहरूबाट, तिनीहरूले सोच्ने सबै कुराबाट, तिनीहरू दैनिक जीवनमा संलग्न हुने सबै कार्य र व्यवहारहरूबाट, वा तिनीहरूको मनमस्तिष्कबाट असम्बन्धित हुँदैन। सत्यता कुनै सिद्धान्त होइन, न त यो कुनै प्राज्ञिक क्षेत्र हो, न यो कुनै पेशा हो। सत्यता रित्तो छैन। सत्यता सामान्य मानवतासँग घनिष्ठ रूपमा सम्बन्धित छ—सत्यता भनेको सामान्य मानवता भएको व्यक्तिमा हुनुपर्ने जीवन हो। यसले तेरा त्रुटिहरू, तेरा खराब बानीहरू, र तेरा नकारात्मक र गलत विचारहरू सबै सच्याउन सक्छ। यसले तेरो शैतानी स्वभाव रूपान्तरित गर्न सक्छ, यो तेरो जीवन बन्न सक्छ, यसले तँलाई मानवता र समझ प्राप्त गर्न सक्षम बनाउन सक्छ, यसले तेरा विचार र तेरो मानसिकता सामान्य बनाउन सक्छ—यसले तेरो हरेक भाग सामान्य बनाउन सक्छ। सत्यता तेरो जीवन बनेमा, तैँले जिउने कुराहरू र तेरा मानवताका सबै अभिव्यक्ति सामान्य हुनेछन्। त्यसकारण, सत्यता पछ्याउने र अभ्यास गर्ने कार्य कुनै अस्पष्ट र अकल्पनीय कुरा होइन, न त यो विशेष गाह्रो कुरा नै हो। अहिले, तिमीहरूले सत्यतालाई अलिअलि प्रेम गरे पनि र तिमीहरू अझै राम्रो बन्ने प्रयास गर्न इच्छुक भए पनि, तिमीहरूले अझै यो मार्गमा हिँड्न सुरू गरेका पनि छैनौ। पहिलो कदम सधैं सबैभन्दा कठिन हुन्छ। जबसम्म तिमीहरूले सत्यता अभ्यास गर्न र यसको मिठास चाख्‍न सक्छौ, तबसम्म तिमीहरूले सत्यता पछ्याउनु सजिलो कुरा हो भन्‍ने नै सोच्नेछौ।

यदि व्यक्तिले सत्यतालाई आफ्नो जीवनको रूपमा लिँदैन र सधैं भ्रष्ट स्वभावमा जीवन बिताउँछ भने, त्यो कुरा कसरी प्रकट हुन्छ? जब व्यक्तिले सत्यता प्राप्त गरेको हुँदैन, तिनीहरूसँग प्राकृतिक रूपमा आफ्नो शैतानी प्रकृतिको बाधा र बन्धनहरू हटाउने कुनै उपाय हुँदैन। स्वाभाविक रूपमै, तिनीहरूमा प्रकट हुने भ्रष्ट स्वभावहरू भनेका अहङ्कार र घमण्ड, मनपरीतन्त्र, स्वेच्छाचारी र लापरवाही व्यवहार, झुट र धोका, कपट र छल, प्रतिष्ठा र हितहरूको लालच, अनि केवल नाफाको खोज, र स्वार्थ र नीचता हुन्। यसबाहेक, तिनीहरू अरू मानिसहरूसँगको व्यवहारमा अविश्‍वास, आलोचना र आक्रमण गर्नमा अग्रसर हुन्छन्। तिनीहरू सधैं आफ्ना प्राथमिकताहरूमा आधारित भएर बोल्‍ने र कार्य गर्ने गर्छन्; तिनीहरूसँग सधैं व्यक्तिगत अभिप्राय र उद्देश्यहरू हुन्छन्, र तिनीहरूसँग सधैं अरूको बारेमा पूर्वकल्पित धारणाहरू हुन्छन्। अवरोध वा असफलता सामना गर्दा तिनीहरू सधैं नकारात्मक हुन्छन्। कहिलेकाहीँ, तिनीहरू अहङ्कारीभन्दा परका हुन्छन्; कहिलेकाहीँ, तिनीहरू यति नकारात्मक हुन्छन् कि तिनीहरूले आफैलाई खाडलमा गाड्न सक्छन्। तिनीहरू जहिले पनि चरम सीमामा पुग्छन्—यदि तिनीहरू दाह्रा देखाइरहेका र नङ्ग्रा निकालिरहेका छैनन् भने, तिनीहरू नकारात्मक भइरहेका र दयनीय व्यवहार देखाउन खोजिरहेका हुन्छन्। तिनीहरू कहिल्यै सामान्य हुँदैनन्। अहिले तिमीहरू भएको स्थिति यही हो। तिमीहरू दुःख भोग्न र मूल्य चुकाउन तयार छौ, र तिमीहरू सङ्कल्प र दृढताले भरिपूर्ण छौ, तर तिमीहरूसँग सत्यताको वास्तविकता छैन। यदि कसैले सत्यताको वास्तविकतालाई आफ्नो जीवनको रूपमा लिन्छ भने, त्यो कसरी प्रकट हुन्छ? सबैभन्दा पहिले, तिनीहरू परमेश्‍वरमा समर्पित हुन, र मानव रूपमा जिउन सक्षम हुनेछन्; तिनीहरू जीवन स्वभाव परिवर्तन भएका इमानदार व्यक्ति हुनेछन्। व्यक्तिको स्वभावगत परिवर्तनका धेरै विशेषताहरू छन्। पहिलो विशेषता भनेको सही र सत्यताअनुरूप रहेका कुराहरू पालन गर्न सक्षम हुनु हो। वृद्ध वा जवान जसले विचार राखे पनि, तेरो उनीहरूसँग तालमेल मिलोस् वा नमिलोस्, तिमीहरू उनीहरूलाई चिन वा नचिन, उनीहरूसँग परिचित होऊ वा नहोऊ, वा तिमीहरूको उनीहरूसँग सम्बन्ध राम्रो होस् वा खराब, जबसम्म उनीहरूले भनेको कुरा सही, सत्यताअनुरूप, र परमेश्‍वरको घरको काममा लाभदायी हुन्छ, तबसम्म तँ कुनै पनि कुराको प्रभावमा नपरी त्यो सुन्‍न, अपनाउन र स्विकार्न सक्षम हुन्छस्। सही र सत्यताअनुरूप रहेका कुराहरू स्विकार्न र पालन गर्न सक्षम हुनु नै पहिलो विशेषता हो। दोस्रो विशेषताचाहिँ केही कुरा आइपर्दा सत्यता खोज्न सक्षम हुनु हो; यो सत्यता स्विकार्न सक्षम हुनु मात्र नभई, सत्यता अभ्यास गर्ने, र आफ्नो इच्छाअनुसार मामिलाहरू नसम्हाल्‍ने कुरा पनि हो। तँलाई जेसुकै हुँदा पनि, तैँले ती कुराहरू स्पष्टसित नबुझेमा खोजी गर्न सक्छस्, र तैँले कसरी समस्या सम्हाल्ने र कसरी सत्यताका सिद्धान्तअनुरूप र परमेश्‍वरका मापदण्डहरू पूरा हुने गरी अभ्यास गर्ने भनेर हेर्न सक्छस्। तेस्रो विशेषताचाहिँ तैँले जुनसुकै समस्या सामना गरे पनि परमेश्‍वरको इच्छालाई विचार गर्नु, र परमेश्‍वरप्रति समर्पित हुन देहविरुद्ध विद्रोह गर्नु हो। जुनसुकै कर्तव्य निर्वाह गरिरहेको भए पनि, तैँले परमेश्‍वरको इच्छालाई ख्याल गर्नेछस्, र तैँले परमेश्‍वरका मापदण्डहरूअनुसार आफ्नो कर्तव्य निर्वाह गर्नेछस्। यस कर्तव्यको लागि परमेश्‍वरका मापदण्डहरू जेसुकै भए पनि, तैँले यो कर्तव्य निभाउँदा ती मापदण्डहरूअनुसार नै व्यवहार गर्नेछस्, र तैँले परमेश्‍वरलाई सन्तुष्ट तुल्याउनैको लागि काम गर्नेछस्। तैँले यो सिद्धान्त बुझ्नैपर्छ, र आफ्नो कर्तव्य जिम्मेवारपूर्ण र विश्‍वासयोग्य ढङ्गमा निर्वाह गर्नैपर्छ। परमेश्‍वरको इच्छालाई ख्याल गर्नु भनेको त्यही हो। यदि तँलाई कुनै निश्‍चित मामिलामा कसरी परमेश्‍वरको इच्छालाई ख्याल गर्ने वा परमेश्‍वरलाई सन्तुष्ट तुल्याउने भनेर थाहा छैन भने, तैँले खोजी गर्नैपर्छ। तिमीहरूले स्वभावगत परिवर्तनका यी तीन विशेषताहरूसँग आफूलाई दाँज्नुपर्छ, र तिमीहरूसँग यी विशेषताहरू छन् कि छैनन् भनेर हेर्नुपर्छ। यदि तिमीहरूसँग यी तीन क्षेत्रहरूमा व्यावहारिक अनुभव र अभ्यासका मार्गहरू छन् भने, तिमीहरूले सिद्धान्तअनुरूप मामिलाहरू सम्हालिरहेका हुनेछौ। तिमीहरूलाई जे आइपरे पनि वा तिमीहरूले जुनै समस्या सम्हालिरहेको भए पनि, तिमीहरूले सधैँ अभ्यासका सिद्धान्तहरू के-के हुन्, सत्यताको प्रत्येक सिद्धान्तमा के-कस्ता कुराहरू समावेश छन् र सिद्धान्तहरू उल्लङ्घन नगरी कसरी अभ्यास गर्ने भन्‍नेबारेमा खोजी गर्नैपर्छ। यी समस्याहरूमा स्पष्टता हासिल गरिसकेपछि, तिमीहरूले स्वाभाविक रूपमै कसरी सत्यता अभ्यास गर्ने भनेर थाहा पाउनेछौ।

जब सबै कुरा ठिक हुन्छ, कतिपय मानिसहरू कुनै स्पष्ट भ्रष्ट स्वभावहरू प्रकट नगर्नेजस्ता देखिन्छन्, र यसकारण, तिनीहरूले आफू असल भएको, आफू परिवर्तित भएको छु, र आफूमा सत्यताको वास्तविकता भएको सोच्छन्। तर जब तिनीहरूमाथि परीक्षाहरू वा सत्यताका सिद्धान्तहरू समावेश भएका महत्त्वपूर्ण मामलाहरू आइपर्छन्, तिनीहरूको भ्रष्ट स्वभाव आफै प्रकट भइहाल्छ। तिनीहरू अभ्यास गर्ने उचित तरिका नजानेर र कठिनाइहरूद्वारा घेरिएर नकारात्मकता र अन्योलमा डुब्छन्। उदाहरणको लागि, इमानदार व्यक्ति बन्‍नु र सत्य बोल्नु भनेको सत्यता अभ्यास गर्नु हो। जब तँ सत्य बोल्ने प्रयास गर्छस्, तैँले के-कस्ता कठिनाइहरू सामना गर्छस्? तँ के-कस्ता अवरोधहरूको सम्‍मुख हुन्छस्? तँलाई बाधा दिने, बाँध्‍ने, र सत्य बोल्नबाट रोक्‍ने कुराहरू कुन-कुन हुन्छन्? घमण्ड, हैसियत, आडम्बर, साथै तेरा भावनाहरू, र व्यक्तिगत प्राथमिकताहरू—यी सबै कुराहरू जुनसुकै बेला पनि उत्पन्न हुन सक्छन्, र यी कुराले मानिसहरूलाई पछाडि नै रोकिराख्छन् र तिनीहरूलाई सत्यता अभ्यास गर्नमा अवरोध गर्छन्। यी कुराहरू भ्रष्ट स्वभावहरू हुन्। तँ जस्तोसुकै अवस्थामा भए पनि, भ्रष्ट स्वभावले तेरो स्थितिलाई असामान्य बनाइदिन सक्छ, हरप्रकारका नकारात्मक कुराहरू पैदा गर्न सक्छ, तँलाई हरतरिकाले अवरोध र नियन्त्रण गर्न सक्छ, र तँलाई पछाडि रोकिराखेर सत्यता अभ्यास गर्न र परमेश्‍वरको सेवा गर्न गाह्रो बनाउन सक्छ। यो सबैले तँलाई निकै थकित महसुस गराउनेछ। सतहमा, मानिसहरू स्वतन्त्र देखिन्छन्, तर तिनीहरू वास्तवमा आफ्नो भ्रष्ट, शैतानी स्वभावद्वारा बाँधिएका हुन्छन्। तिनीहरूसँग छनौट गर्ने कुनै स्वतन्त्रता हुँदैन, तिनीहरूलाई एक कदम चाल्न पनि अत्यन्तै गाह्रो हुन्छ, र तिनीहरू थकित जीवन बिताउँछन्। धेरैजसो समय, यदि सत्य बोल्‍नु वा कुनै पनि व्यावहारिक काम गर्नुपर्‍यो भने, तिनीहरूले धेरै प्रयास गर्नुपर्छ। तिनीहरूले चाहेर पनि आफ्नो कर्तव्य राम्रोसँग निभाउन वा परमेश्‍वरप्रति बफादार हुन सक्दैनन्, र यदि तिनीहरू सत्यता अभ्यास गर्न वा परमेश्‍वरको गवाही दिन चाहन्छन् भने, त्यो अझै गाह्रो हुनेछ। कस्तो थकाइलाग्दो! के तिनीहरू आफ्नो भ्रष्ट, शैतानी स्वभावको पिँजरामा जिइरहेका छैनन् र? के तिनीहरू शैतानको अँध्यारो प्रभावमा जिइरहेका छैनन्‌ र? (छन्।) त्यसो भए, मानिसहरूले यसलाई कसरी हटाउन सक्छन्? के सत्यता अभ्यास गर्नु र जीवन प्रवेश प्राप्त गर्नुबाहेक के कुनै अर्को मार्ग छ? बिल्कुलै छैन। के परम्परागत संस्कृतिको ज्ञानले मानिसहरूलाई मुक्ति दिन र शैतानको प्रभावबाट मुक्त गर्न सक्छ? के बाइबलको ज्ञानको बुझाइले त्यो गर्न सक्छ? के आत्मिक धर्मसिद्धान्तहरू बोल्न सक्षम हुनुले त्यो गर्न सक्छ? अहँ, यीमध्ये कुनै पनि कुराले मानिसहरूलाई मुक्ति दिन र शैतानको प्रभावबाट मुक्त गर्न सक्दैन। परमेश्‍वरको काम र परमेश्‍वरले व्यक्त गर्नुभएका सबै सत्यताहरू स्विकार्दा मात्र भ्रष्ट स्वभावको समस्या समाधान गर्न सकिन्छ; तब मात्र मानिसहरूले सत्यताको बुझाइ प्राप्त गर्न, सत्यता प्राप्त गर्न र शैतानको प्रभावबाट मुक्त हुन सक्छन्। यदि कोही असल व्यक्ति बन्न र केही नराम्रो कुरा नगर्न लागिपर्छ, तर उसले आफ्नो स्वभाव परिवर्तन गर्दैन भने, के ऊ शैतानको प्रभावबाट मुक्त हुन सक्छ? के मान्छेले ताओ ते चिङ, बौद्ध धर्मग्रन्थ वा परम्परागत संस्कृति अध्ययन गरेर सत्यता प्राप्त गर्न सक्छ? के तिनीहरूले परमेश्‍वरलाई चिन्न सक्छन्? के तिनीहरूले परम्परागत संस्कृति अवलम्बन गरिरहे तर सत्यता पछ्याएनन् भने तिनीहरूको भ्रष्ट स्वभाव पखालिन सक्छ? के तिनीहरूले परमेश्‍वरको मुक्ति प्राप्त गर्न सक्छन्? त्यसो गर्ने मानिसहरूले आफैलाई धोका दिइरहेका छन्, र तिनीहरूले आफ्नो कुनै पनि समस्या समाधान गर्न सक्दैनन्। धेरै वर्षदेखि परमेश्‍वरमा विश्‍वास गरेका धेरै मानिसहरू छन्, तर तिनीहरूको विश्‍वास अझै अस्पष्ट छ। तिनीहरू सत्यता पछ्याउन कुनै चासो राख्दैनन्; तिनीहरू केवल आफ्नो कर्तव्य निभाएर नै सन्तुष्ट छन्। तिनीहरू सोच्छन् कि जबसम्म तिनीहरूले कुनै दुष्ट काम गर्दैनन्, वा कम दुष्टता गर्छन्, र जबसम्म तिनीहरूले राम्रा र परोपकारी अझ धेरैकामहरू गर्छन्, जबसम्म तिनीहरूले अरूलाई प्रेमिलो रूपमा मद्दत गर्न अझ धेरै काम गर्छन्, जबसम्म तिनीहरूले मण्डली छोड्ने वा परमेश्‍वरलाई धोका दिने गर्दैनन्, तबसम्म त्यसले अरू मानिसहरूलाई खुसी पार्नेछ, र परमेश्‍वरलाई प्रसन्न तुल्याउनेछ, र तिनीहरू परमेश्‍वरको राज्यका भागीदार हुनेछन्। के यो विचार मान्य छ? के असल व्यक्ति बन्‍ने कार्यले मान्छेलाई आफ्नो भ्रष्ट स्वभाव त्याग्न सक्षम पार्न सक्छ? के तिनीहरूले यसरी मुक्ति प्राप्त गर्न सक्छन्? के राज्यमा तिनीहरूको भागीदारी हुनेछ? तिमीहरू सबैले देख्न सक्छौ, संसारमा धेरै तथाकथित “असल मानिसहरू” छन्, जो उच्च आदर्शका शब्दहरू बोल्छन्—सतहमा, तिनीहरूले कुनै ठूलो दुष्कर्म गरेजस्तो देखिँदैन, तर तिनीहरू वास्तवमा औधी छली र कुटिल हुन्छन्। तिनीहरू जता हावा बग्यो उतै बग्नमा सिपालु हुन्छन्, तिनीहरू चिप्लो र चतुर रूपमा बोल्छन्। तिनीहरू झूटा असल मानिसहरू र ढोँगीहरू हुन्—तिनीहरू केवल असल भएको नाटक गरिरहेका हुन्छन्। मध्यमार्गीहरू सबैभन्दा कपटी मानिसहरू हुन्। तिनीहरू कसैलाई चिढ्याउँदैनन्, तिनीहरू चिप्लो र चतुर हुन्छन्, तिनीहरू सबै परिस्थितिहरूमा मिल्न सिपालु हुन्छन्, र कसैले पनि तिनीहरूको गल्ती देख्न सक्दैन। तिनीहरू जीवित शैतानजस्तै हुन्छन्! के तिमीहरूमाझ यस्ता मानिसहरु छन्? (छन्।) के तिमीहरूलाई यसरी जिउनु थकाइलाग्दो हुन्छ जस्तो लाग्दैन? (हो, यो थकाइलाग्दो हुन्छ।) त्यसो भए, के तिमीहरूले परिवर्तन हुने तरिका सोचेका छौ? तिमीहरू कसरी परिवर्तन हुन्छौ? यसमा सफलताको सुरुवात कहाँ-कसरी गर्नुपर्छ? (सत्यता अभ्यास गरेर।) “सत्यता अभ्यास गरेर” वा “सत्यता बुझेर” वा “सत्यताको वास्तविकतामा प्रवेश गरेर” नभन। यो ठूलो गफ हो, र यो मानिसको पहुँचबाहिर छ, त्यसैले यी शब्दहरू रित्ता लाग्‍छन्। बरु, हामीले विस्तृत विवरणबाट सुरु गर्नुपर्छ। (एक इमानदार व्यक्ति भएर।) त्यो ठोस अभ्यास हो। एक इमानदार व्यक्ति बन्‍नु, वा अलि विस्तृत विवरण दिँदा: एक सरल र खुला व्यक्ति बन्‍नु, जो कुनै पनि कुरा ढाकछोप गर्दैन, जो झूट बोल्दैन, जो शब्दहरू घुमाएर बोल्दैन, र एक सीधा व्यक्ति बन्‍नु, जोसित न्यायको बोध छ र जो सत्य बोल्न सक्छ। मानिसहरूले पहिला यो कुरा हासिल गर्नुपर्छ। मानौँ, एउटा दुष्ट व्यक्तिले मण्डलीको काम बिथोलिरहेको छ, र यो परिस्थितिलाई राम्रोसँग बुझ्नको लागि एक अगुवा तँकहाँ आउँछ। तँलाई यो कसले गरेको हो भन्‍ने थाहा छ, तर त्यो व्यक्तिसँग तेरो राम्रो सम्बन्ध भएकोले र तैँले उसलाई चिढ्याउन नचाहेकोले, तँ झूट बोल्छस् र तँलाई थाहा छैन भनेर भन्छस्। अगुवाले थप विवरणहरू माग्छ, र तँ त्यो दुष्ट व्यक्तिलाई ढाक्‍ने बहाना बनाउँदै कुरा घुमाउँछस्। के त्यो छलपूर्ण हुँदैन र? तैँले अगुवालाई परिस्थितिबारे सत्य बताइनस्, बरु कुरा लुकाइस्। तँ किन यस्तो गर्छस्? किनभने तँ कसैलाई चिढ्याउन चाहँदैनस्। तैँले अन्तरवैयक्तिक सम्बन्ध रक्षा गर्नु र कसैलाई नचिढ्याउनुलाई पहिलो प्राथमिकता दिन्छस्, र तैँले सत्य बोल्नु र सत्यता अभ्यास गर्नुलाई अन्तिममा राख्छ्स्। तँ केद्वारा नियन्त्रित भइरहेको छस्? तँ तेरो शैतानी स्वभावद्वारा नियन्त्रित भइरहेको छस्, यसले तेरो मुख बन्द गरेको छ र तँलाई सत्य बोल्नबाट रोकेको छ—तँ तेरो शैतानी स्वभावद्वारा मात्र बाँच्न सक्षम छस्। भ्रष्ट स्वभाव भनेको के हो? भ्रष्ट स्वभाव भनेको शैतानी स्वभाव हो, र आफ्नो भ्रष्ट स्वभावद्वारा जिउने व्यक्ति जीवित शैतान हो। तिनीहरूको बोलीमा सधैं प्रलोभन हुन्छ, त्यो सधैं घुमाउरो हुन्छ, र कहिल्यै सीधा हुँदैन; कुटेर मारे पनि तिनीहरू सत्य बोल्दैनन्। जब व्यक्तिको भ्रष्ट स्वभाव अत्यन्तै गम्भीर हुन्छ, तब यस्तो हुन्छ; तिनीहरूले पूर्णतया आफ्नो मानवता गुमाउँछन् र दियाबलस बन्छन्। तिमीहरूमध्ये धेरैले अरूसँगको आफ्नो सम्बन्ध, र अरू मानिसहरूमाझको आफ्नो हैसियत र प्रतिष्ठा सुरक्षित गर्नको निम्ति परमेश्‍वरलाई चिढ्याउन र धोका दिन रुचाउँछौ। के यसरी काम गर्ने व्यक्तिले सत्यतालाई प्रेम गर्छ? के तिनीहरू सत्यता पछ्याउने व्यक्तिहरू हुन्? तिनीहरू त आँखा खोलेरै परमेश्‍वरलाई धोका दिने, र हृदयमा अलिकति पनि परमेश्‍वरको डर नहुने व्यक्तिहरू हुन्। तिनीहरू परमेश्‍वरलाई धोका दिने दुस्साहस गर्छन्; तिनीहरूको महत्वाकाङ्क्षा र विद्रोह साँच्चै ठूलै हुनुपर्छ! त्यस्ता व्यक्तिहरूले प्रायजसो अझै पनि आफूले परमेश्‍वरलाई प्रेम गर्छु र परमेश्‍वरको डर मान्छु भन्‍ने सोच्छन् र प्रायः यसो भन्छन्: “जब म परमेश्‍वरबारे सोच्छु, म उहाँ कति विशाल, कति महान् र कति अथाह हुनुहुन्छ भनेर सोच्छु! परमेश्‍वरले मानवजातिलाई प्रेम गर्नुहुन्छ, उहाँको प्रेम कति वास्तविक छ!” तैँले राम्रो सुनिने शब्दहरू बोल्न सक्छस्, तर तैँले कुनै दुष्ट व्यक्तिले मण्डलीको काममा बाधा पुर्‍याएको देखिस् भने त्यसको खुलासा गर्दैनस्। तिमीहरू मान्छे रिझाउने व्यक्तिहरू हौ, परमेश्‍वरको घरको हित रक्षा गर्नुको सट्टा, आफ्नो प्रतिष्ठा, नाफा र हैसियत मात्र रक्षा गर्छौ। मामिलाहरूको वास्तविक अवस्था थाहा पाउँदा पनि, तिमीहरू साँचो रूपमा बोल्दैनौ, तिमीहरू दुष्ट मानिसहरूको रक्षा गर्दै, कुरा घुमाउँछौ। यदि तँलाई सत्य बोल्न भनियो भने, त्यो तेरो लागि धेरै गाह्रो हुनेछ। सत्य बोल्नबाट बच्नको लागि, तँ धेरै नचाहिने कुरा बोल्छस्! जब तँ बोल्छस्, तँ कुरा घुमाएको घुमाई गर्छस्, तँ धेरै विचार खर्चन्छस्, र यस्तो थकाइलाग्दो तरिकामा बाँच्छस्, र यो सब आफ्नै प्रतिष्ठा र गर्व रक्षा गर्न गर्छस्! के यस्तो व्यवहार गर्ने मानिसहरूबाट परमेश्‍वर प्रसन्न हुनुहुन्छ? परमेश्‍वर छली मानिसहरूलाई सबैभन्दा धेरै घृणा गर्नुहुन्छ। यदि तँ शैतानको प्रभावबाट मुक्त हुन र मुक्ति प्राप्त गर्न चाहन्छ्स् भने, तैँले सत्यता स्विकार्नैपर्छ। तैँले यो कुरा पहिला इमानदार व्यक्ति बनेर सुरु गर्नुपर्छ। स्पष्ट हू, सत्य बता, आफ्नो भावनाद्वारा बाधित नहू, आफ्नो ढोंग र छललाई पन्छा, सिद्धान्तअनुसार बोल् र मामिलाहरू सम्हाल्—यो जिउने सहज र आनन्दपूर्ण तरिका हो, र तँ परमेश्‍वरअघि जिउन सक्षम हुनेछस्। यदि तँ सधैं शैतानी दर्शनअनुसार जिउँछस्, र दिनहरू कटाउन सधैं झूट र छलमा भर पर्छस् भने, तँ शैतानको शक्तिमुनि जिइरहेको हुनेछस्, र तँ अन्धकारमा जिइरहेको हुनेछस्। यदि तँ शैतानको संसारमा जिउँछस् भने, झन्झन् छली हुनेछस्। तैँले धेरै वर्षदेखि परमेश्‍वरमा विश्‍वास गरेको छस्, तैँले धेरै प्रवचनहरू सुनेको छस्, तर तेरो भ्रष्ट स्वभाव अझै पखालिएको छैन, र तँ अहिले पनि आफ्नो शैतानी स्वभावले जिइरहेको छस्—के तँलाई यसबाट घृणा लाग्दैन? के तँलाई लाज लाग्दैन? तैँले जति समयदेखि परमेश्‍वरमा विश्‍वास गरेको भए पनि, यदि तँ अझै पनि अविश्‍वासीजस्तै छस् भने, तैँले परमेश्‍वरमा विश्‍वास गर्नुको के अर्थ भयो? के तैँले यसरी परमेश्‍वरमा विश्‍वास गरेर साँच्चै मुक्ति पाउन सक्छस्? तेरो जीवन लक्ष्यहरू परिवर्तन भएका छैनन्, न त तँसँग सिद्धान्त र विधिहरू छन्; तँसँग भएको एउटा मात्र कुरा जुन एक अविश्‍वासीसँग छैन, त्यो “विश्‍वासी” को उपाधि हो। तैँले बाहिरी रूपमा परमेश्‍वरलाई पछ्याए पनि, तेरो जीवन स्वभावमा बिलकुलै परिवर्तन आएको छैन, र अन्त्यमा तैँले मुक्ति प्राप्त गर्नेछैनस्। के तँ व्यर्थमै आशा गरिरहेको छैनस् र? के परमेश्‍वरमाथिको यस प्रकारको विश्‍वासले तँलाई सत्यता वा जीवन प्राप्त गर्न मद्दत गर्न सक्छ? बिल्कुलै सक्दैन।

आज हामीले स्वभावगत परिवर्तनका तीन विशेषताहरूबारे सङ्गति गरेका छौं। ती तीन विशेषताहरू सारसङ्क्षेप बताओ त। (पहिलो विशेषता भनेको सही र सत्यतासँग मेल खाने कुराहरू स्विकार्ने र त्यसमा समर्पित हुने क्षमता हो। दोस्रो विशेषता भनेको तँमाथि केही आइपर्दा सत्यता खोज्ने र त्यसलाई अभ्यास गर्ने, तर आफ्नै इच्छामा आधारित भएर मामिलाहरू सम्हाल्ने काम नगर्ने क्षमता हो। तेस्रो विशेषता भनेको जे सुकै आइपरे पनि परमेश्‍वरको इच्छालाई विचार गर्ने, देहको विरोध गर्ने र परमेश्‍वरप्रति समर्पित हुने क्षमता हो।) तिमीहरू सबैले यी तीन विशेषताहरूबारे मनन र सङ्गति गर्नुपर्छ। तिमीहरूले आफ्नो वास्तविक जीवनमा ती विशेषताहरूसँग आफूलाई तुलना गर्नुपर्छ, र तिनलाई अभ्यास गर्न र तिनमा प्रवेश गर्न आफैलाई प्रशिक्षित गर्नुपर्छ—यसरी तिमीहरू सत्यता प्राप्त गर्न र स्वभावगत परिवर्तन हासिल गर्न सक्षम हुनेछौ। सत्यताको जुनसुकै पक्ष सङ्गति गरिँदै गरिएको भए पनि, सत्यतालाई प्रेम गर्नेहरूले यो स्वीकार गर्न सजिलो हुनेछ। सत्यतालाई अभ्यास गर्न चाहनेहरू सत्यता हासिल गर्न सक्षम हुनेछन्, र सत्यता हासिल गर्नेहरू स्वभावगत परिवर्तन हासिल गर्न सक्षम हुनेछन्। विवेक वा समझ नभएकाहरू, जो सत्यतालाई प्रेम गर्दैनन्, तिनीहरू सत्यता स्वीकार वा अभ्यास गर्न सक्दैनन्, त्यसैले तिनीहरूले सत्यता हासिल गर्न सक्नेछैनन्। कुनै व्यक्तिले सत्यता प्राप्त गर्न, वा स्वभावगत परिवर्तन हासिल गर्न सक्छ वा सक्दैन भन्ने कुरा, तिनीहरूको व्यक्तिगत पछ्याइमा निर्भर हुन्छ।

अगष्ट १६, २०१५


परमेश्‍वरमाथिको विश्‍वासको सही मार्गमा हिँड्नको लागि पूरा गर्नैपर्ने पाँच सर्तहरू

मानिसहरूको भ्रष्ट स्वभावमा एउटा साझा समस्या छ, एउटा यस्तो साझा समस्या जुन हरेक व्यक्तिको मानवतामा विद्यमान रहन्छ, र यो सबैभन्दा गम्भीर समस्या हो। यो साझा समस्या तिनीहरूको मानवताको सबैभन्दा कमजोर, सबैभन्दा घातक भाग हो, र तिनीहरूको प्रकृतिको सारमा, यो खुलासा वा परिवर्तन गर्नलाई सबैभन्दा गाह्रो कुरा हो। यो समस्या के हो त? यो मानिसहरू सधैँ असाधारण, अलौकिक, र सिद्ध मान्छे बन्न चाहने समस्या हो। मानिसहरू आफै सृष्टि गरिएका प्राणीहरू हुन्। के सृष्टि गरिएका प्राणीहरूले सर्वशक्तिमान्‌ता प्राप्त गर्न सक्छन्? के तिनीहरूले सिद्धता र निष्खोटता प्राप्त गर्न सक्छन्? के तिनीहरूले सबै कुरामा निपुणता प्राप्त गर्न, सबै कुरा बुझ्न, सबै कुरा देख्‍न, र सबै कुराको लागि सक्षम हुन सक्छन्? तिनीहरूले सक्दैनन्। तैपनि, मानिसहरूभित्र भ्रष्ट स्वभावहरू र घातक कमजोरी हुन्छन्। तिनीहरूले कुनै सीप वा पेसा सिक्ने बित्तिकै तिनीहरूले आफू सक्षम छन्, तिनीहरू हैसियत र महत्त्व भएका मानिसहरू हुन्, र तिनीहरू पेसेवारहरू हुन् भन्ने विचार गर्छन्। तिनीहरू जति नै “साधारण” भए पनि, तिनीहरू सबै आफूलाई महत्त्वपूर्ण वा असाधारण व्यक्तिको भेषमा प्रस्तुत गर्न चाहन्छन्, आफूलाई सानोतिनो सेलिब्रेटी नै बनाउन चाहन्छन्, र मानिसहरूको नजरमा एउटै पनि खोट नभएको सिद्ध र दोषरहित देखिन चाहन्छन्; तिनीहरू प्रसिद्ध, शक्तिशाली वा कुनै महान् व्यक्ति, र जुनसुकै कार्य गर्न सक्षम र गर्न नसक्‍ने कुनै कुरा नभएको पराक्रमी व्यक्ति बन्‍न चाहन्छन्। यदि तिनीहरूले अरूको सहायता खोजे भने, तिनीहरू असक्षम, कमजोर, र महत्त्वहीन देखिन्छन्, र मानिसहरूले तिनीहरूलाई तुच्छ ठान्नेछन् भन्‍ने तिनीहरू विचार गर्छन्। यसकारण, तिनीहरू सधैँ अगाडि रहन चाहन्छन्। कतिपय मानिसहरूलाई जब कुनै काम गर्न लगाइन्छ, तब उनीहरूले त्यो कसरी गर्नुपर्छ सो जान्दछौं भनी भन्छन्, तर वास्तवमा तिनीहरूले त्यो जानेका हुँदैनन्। पछि, गुप्त रूपमा उनीहरू त्यसको बारेमा खोजी गर्छन् र त्यो कसरी गर्ने भनी सिक्‍ने कोसिस गर्छन्, तर धेरै दिनसम्म अध्ययन गरेपछि पनि तिनीहरूले अझै त्यसलाई कसरी गर्ने भनेर बुझ्दैनन्। जब तिनीहरूले त्यो कसरी गर्दै छन् भनी सोधिन्छ, तिनीहरू भन्छन्, “चाँडै भइहाल्छ!” तर हृदयमा, तिनीहरूले यस्तो सोचिरहेका हुन्छन्, “म अहिलेसम्‍म त्यो स्तरमा पुगेको छैन, मैले केही बुझेको छैन, के गर्ने मलाई थाहा छैन! मैले मेरो भित्री कुरा फुत्काउनु हुँदैन, मैले मुखौटा ओढ्न जारी राख्‍नुपर्छ, मैले मानिसहरूलाई मेरा कमीकमजोरी र अज्ञानता देखाउनु हुँदैन, मैले तिनीहरूलाई मलाई हेप्‍न दिनु हुँदैन!” यो कस्तो समस्या हो? यो जसरी भए पनि आफ्‍नो इज्‍जत बचाउने प्रयास गर्दै नारकीय जीवन जिउनुसरह हो। यो कस्तो किसिमको स्वभाव हो? त्यस्ता मानिसहरूको अहङ्कारको कुनै सीमा हुँदैन, तिनीहरूले सबै विवेक गुमाइसकेका हुन्छन्। तिनीहरूलाई जोकोहीजस्तो बन्‍न मन लाग्दैन, तिनीहरू मामुली, सामान्य मानिसहरू बन्‍न चाहँदैनन्, बरु महामानव, असाधारण व्यक्ति, वा चर्चाको विषय बन्‍न चाहन्छन्। यो निकै ठूलो समस्या हो! सामान्य मानवताभित्रका कमजोरीहरू, कमीहरू, अज्ञानता, मूर्खता, र समझको कमीको सम्बन्धमा भन्दा, तिनीहरूले ती सबै कुरा पोको पार्छन्, र अरू मानिसहरूलाई त्यो देख्न दिँदैनन्, र त्यसपछि आफैलाई लुकाइरहने गर्छन्। कतिपय मानिसहरू त कुनै पनि कुराको समझ नभएका हुन्छन्, तैपनि तिनीहरूले हृदयमा बुझेको छु भनेर दाबी गर्छन्। जब तैँले तिनीहरूलाई त्यो कुरा व्याख्या गर्न लगाउँछस्, तिनीहरूले व्याख्या गर्न सक्दैनन्। अरू कसैले त्यसको बारेमा व्याख्या गरेपछि मात्र तिनीहरूले त्यही कुरा भन्न लागेका, तर समयमा भन्न नसकेका दाबी गर्छन्। तिनीहरूले आफूलाई लुकाउन र राम्रो देखाउनका लागि गर्न सक्‍ने सबै कुरा गर्छन्। तिमीहरू के भन्छौ, के त्यस्ता मानिसहरू यथार्थबाहिर गएर बाँचिरहेका हुँदैनन् र? के तिनीहरूले दिवासपना देखिरहेका हुँदैनन्? तिनीहरूले आफू को हुन् भनेर आफै चिन्दैनन्, न त तिनीहरूले सामान्य मानवतामा कसरी जिउने भनेर नै जान्दछन्। तिनीहरूले कहिल्यै पनि व्यावहारिक मानिसले जस्तो व्यवहार गरेका हुँदैनन्। यदि तँ सधैँ यथार्थबाहिर गई, लटरपटर गर्दै, कुनै पनि काम व्यावहारिकताअनुसार नगरेर अनि सधैँ कल्पनामा जिएर दिन बिताउँछस् भने, त्यो समस्याजनक कुरा हो। तैँले जीवनमा चुनेको मार्ग सही हुँदैन। यदि तैँले यसो गरिस् भने, तैँले परमेश्‍वरमा जसरी विश्‍वास गरे पनि तैँले सत्यता बुझ्नेछैनस्, न त सत्यता प्राप्त गर्न नै सक्नेछस्। इमानदारीसाथ भन्दा, तेरो सुरुआती बिन्दु नै गलत छ, त्यसैले तैँले सत्यता प्राप्त गर्न सक्दैनस्। तैँले जमिनमा कसरी हिँड्ने, र एक पल्टमा एक कदम गर्दै कसरी स्थिर भएर हिँड्ने सो सिक्नुपर्छ। यदि तँ हिँड्न सक्छस् भने हिँड्; कसरी दगुर्नुपर्छ त्यो सिक्ने कोसिस नगर। यदि तँ एक पटकमा एक कदम हिँड्न सक्छस् भने, एक पटकमा दुई कदम हिँड्ने कोसिस नगर। तैँले आफ्नो खुट्टा जमिनमा दह्रो टेकेर व्यवहार गर्नुपर्छ। तैँले महामानव, महान् वा उच्च हुने कोसिस नगर्। मानिसहरू, आफ्नो शैतानी स्वभावको प्रभुत्वमा परेर, आफूभित्र केही महत्त्वाकाङ्क्षा र इच्छाहरू पाल्छन्, जुन तिनीहरूको हृदयभित्र लुकेको हुन्छ। तिनीहरू जमिनमा खुट्टा टेकेर जिउन चाहँदैनन्, सधैँ हावामा उड्न, बादल र कुहिरोमाझ जिउन चाहन्छन्। के तिनीहरू सपना देखिरहेका छैनन् र? के मान्छेको बसोबास मध्य-हावामा हुन्छ र? त्यो त शैतानको राज्यक्षेत्र हो, त्यो मानिसहरू जिउने स्थान होइन। परमेश्‍वरले मानिसलाई पृथ्वीको धुलोबाट सृष्टि गर्नुभयो; उहाँले तिनीहरूलाई जमिनमा, सामान्य रूपमा र नियमहरूसाथ जिउन लगाउनुहुन्छ, र तिनीहरूलाई कसरी व्यवहार गर्ने, कसरी कार्य गर्ने, कसरी जिउने अनि कसरी उहाँको आराधना गर्ने भन्‍नेबारे साधारण ज्ञान सिक्‍न लगाउनुहुन्छ। परमेश्‍वरले मानिसहरूलाई पखेटा दिनुभएन, र उहाँले तिनीहरूलाई हावामा जिउन दिनुहुन्न। हावामा घुमफिर गर्नेहरू शैतान र हरप्रकारका दुष्टात्माहरू हुन्, मानिसहरू होइनन्। यदि मानिसहरू सधैँ यस्तो महत्त्वाकाङ्क्षा राख्छन् भने, सधैँ अलौकिक बन्न र अरू केहीमा परिणत हुन चाहन्छन् भने, तिनीहरूले समस्या निम्त्याउँदै छन्। पूर्ण आसक्तिमा पर्नु धेरै सजिलो छ! सुरुमा त, तेरो यो सोच र विचार नै गलत छ। यो शैतानबाट आउँछ, वास्तविकताभन्दा पूर्ण फरक छ, परमेश्‍वरको मापदण्डअनुरूप छँदै छैन, र परमेश्‍वरका वचनहरूभन्दा पूरै बाहिर छ। त्यसोभए यो विचार के हो त? यो जहिले पनि अश्‍लीलताबाट मुक्त रहन, उत्कृष्ट, मित्ररहित, सर्वश्रेष्ठ, अद्वितीय, प्रसिद्ध र महान हुन, र मानिसहरूको हृदयमा आराध्य बन्न चाहनु हो—के व्यक्तिले पछ्याउनुपर्ने लक्ष्यहरू यिनै हुन् त? बिल्कुलै होइनन्। परमेश्‍वरका पुरै वचनहरूमा, मानिसहरूलाई महामानव, पहलवान, प्रसिद्ध वा महान व्यक्ति बन्न लागिपर्नु भन्ने एउटा पनि वचन छैन। मानिसहरूले कल्पने यी कुनै पनि कुराहरू वास्तविक होइनन्, यी कुनै पनि अस्तित्वमा छैनन्। यी कुराहरू पछ्याउनु भनेको तैँले आफ्नै चिहान खन्नु हो—तैँले यी कुराहरूलाई जति पछ्याउँछस्, त्यति नै छिटो तँ मर्छस्। यो विनाशको बाटो हो।

परमेश्‍वरले कैयौँ वचनहरू बोल्नुभएको छ, त्यसैले मानिसहरूको व्यवहार कस्तो हुनुपर्छ भन्‍नेबारे उहाँको मापदण्ड के हो, के तँलाई थाहा छ? (उहाँ तिनीहरू अन्तर्विवेकसाथ व्यवहार गरून् भन्ने चाहनुहुन्छ।) (उहाँ तिनीहरू आफैलाई असल व्यवहार गर्दै, पाउ जमिनमै राखेर, लगनसाथ र अनावश्यक ध्यानाकर्षित नगरी कार्य गरून् भन्ने चाहनुहुन्छ।) यी केही शब्दहरू सरल त छन्, तर धेरै मानिसहरू यति पनि हासिल गर्न सक्षम हुँदैनन्; इमानदार मानिसहरू मात्र सक्षम हुन्छन्। वास्तवमा, तिमीहरूले यसलाई जसरी व्यक्त गरे पनि, सङ्क्षेपमा भन्नुपर्दा, परमेश्‍वरले मानिसहरूलाई इमानदार हुन लगाउनुहुन्छ। इमानदारहरू मात्र अन्तर्विवेकसाथ व्यवहार गर्न, कार्य गर्दा पाउ जमिनमै राख्न, अनावश्यक ध्यानाकर्षित नगर्न, र लगनशील हुन सक्षम हुन्छन्, त्यसैले इमानदार व्यक्ति बन्‍नु सही कुरा हो, र परमेश्‍वर इमानदार मानिसहरू मन पराउनुहुन्छ। परमेश्‍वर छली मानिसहरूलाई घृणा गर्नुहुन्छ। अन्तर्विवेकसाथ व्यवहार नगर्ने, र काम गर्दा पाउ जमिनमै नराख्नेहरू छली हुन्छन्। के यो कुरा यसरी बताउँदा तिमीहरूले बुझ्छौ? त्यसोभए मलाई फेरि भन त, इमानदार मानिस बन्‍ने मापदण्डबाहेक, परमेश्‍वरसित मानिसहरूको लागि अरू के-के मापदण्ड छन्? (तिनीहरूले आफैलाई विनम्र बनाउनुपर्छ।) तिमीहरू “विनम्र” भन्छौ, तर के यो शब्द मानिसहरूलाई वर्णन गर्न प्रयोग गर्नु उचित हुन्छ? (अनुचित हुन्छ।) यो किन अनुचित हुन्छ? शैतानद्वारा भ्रष्ट पारिएको मानवजातिको सुरुमा कुनै हैसियत थिएन; तिनीहरू सुरुमा कीराहरू भन्दा तुच्छ थिए, त्यसैले तिनीहरू अझ कति नम्रसित झुक्‍न सक्छन् र? यदि तिनीहरूले आफूलाई अझ झुकाए भने, तिनीहरू के बन्नेछन्? के तिनीहरू दियाबलस वा पशु बन्नेछैनन् र? मान्छे परमेश्‍वरद्वारा सृष्टि गरिएको थियो, र परमेश्‍वरले सृष्टि गर्नुभएको सबैमा मानव प्रवृत्ति हुन्छ। सबै मानिसहरू तिनीहरूसँग हुनुपर्ने कुराहरू हासिल गर्न सक्षम हुन्छन्, र ती सबै तिनीहरूको सामान्य व्यवहार र प्रकटीकरणका भाग हुन्। हामी पहिला खुसी, क्रोध, शोक र आनन्दजस्ता मानिसहरूमा भएका केही भावनाहरूबारे कुरा गरौँ। कोही शोकाकुल वा दुःखी हुँदा, सबैभन्दा सामान्य प्रकटीकरण रुनु हो। यो सामान्य मानवताको एक प्राकृतिक प्रकटीकरण हो। तिमीहरू शोकाकुल वा पीडामा हुँदा, रुन र आँसु बगाउन सक्छौ। ढोंग नगर। कतिपय मानिसहरू भन्छन्: “म रोइनँ, म एक बलियो मर्द हुँ, र साँचो मर्द सजिलै रुँदैनन्!” अरू मानिसहरू भन्छन्: “म महिला भए पनि, दृढ छु। म पुरुषजस्तै बलियो हुनुपर्छ। म कमजोर महिला होइन, हिरोइन हुनेछु।” के यस्तो खाले सोच सही हो? यो कस्तो मानवता हो? यो ढोंग हो; यो सत्य होइन। ढोंग गरिएको कुरा सामान्य मानवताको प्रकटीकरण होइन। यो त अरूलाई देखाइने झूटो रूप हो, सामान्य मानवतालाई पूरै बङ्ग्याइएको अवस्था हो। त्यसकारण, मानिसहरूलाई कुनै शोक वा चिन्ता गर्नुपर्ने कुरा आइपर्दा, जब तिनीहरूले सुस्केरा हाल्छन्, वा जब तिनीहरूको अभिव्यक्ति तुलनात्मक रूपमा गम्भीर हुन्छ, वा जब तिनीहरूले खान चाहँदैनन्, यी सबै कुराहरू सामान्य मानवताका प्रकटीकरण हुन्, जसलाई कसैले ढाकछोप गर्न सक्दैन। कसैले केही राम्रो कुरा सामना गर्दा, ऊ मुस्कुराउँछ, र यो पनि एक सामान्य प्रकटीकरण हो। कतिपय मानिसहरू खुसी हुँदा ठूलो स्वरले हाँस्ने आँट गर्दैनन्। तिनीहरू सधैँ आफ्नो मुस्कान लुकाउन आफ्नो मुख छोप्छन्, सधैँ मानिसहरूले मजाक उडाउलान् भनेर डराउँछन्। के यो सामान्य हो? (यो सामान्य होइन।) यो पनि ढोंग हो। तिनीहरू महिलाहरूले धेरै मानिसहरूसामु सार्वजनिक रूपमा हाँस्नु हुँदैन, र विशेष गरी आफ्नो दाँत देखाउनु हुँदैन, अन्यथा मानिसहरूले तिनीहरूलाई तुच्छ ठान्नेछन् वा घृणा गर्नेछन्, त्यसैले तिनीहरूले आफूलाई संयमित राख्‍नुपर्छ, र तिनीहरू लापरवाह हुन मिल्दैन भन्ने सोच्छन्। यो परम्परागत चिनियाँ सांस्कृतिक शिक्षाको परिणाम हो। कुनै व्यक्तिको सुख, क्रोध, शोक र आनन्द असामान्य हुँदा, अरूले उसको सामान्य मानवताको प्रकटीकरण वा आवश्यकताहरू देख्न सक्दैनन्। के यस्तो मानिस सामान्य हुन्छ? (ऊ सामान्य हुँदैनन्।) के तिनीहरूको विचारमा कुनै कुरा हाबी हुँदैन र? मानिसहरू शैतानद्वारा अत्यन्तै गहिरो रूपमा भ्रष्ट तुल्याइएका छन्। कुरा त्यही नै हो। तिनीहरू मानिसहरूजस्ता नभई दुष्टहरूजस्ता हुन्छन्। यो शैतानी स्वभाव हाबी हुनेहरूको रूप हो। तिनीहरू अत्यन्तै झूटा हुन्छन्, र धेरै ढोंग गर्छन्। किन होला, वर्षौँदेखि परमेश्‍वरमा विश्‍वास गर्ने मानिसहरू पनि परिवर्तित भएकै हुँदैनन्? एउटा कुरा त, मानिसहरूसँग सामान्य व्यक्ति बन्ने मार्ग, सिद्धान्त, दिशा र लक्ष्यबारे सही ज्ञान वा स्पष्ट दृष्टिकोण नै हुँदैन, न त तिनीहरूसँग सत्यता पछ्याउने मार्गको स्पष्ट दृष्टिकोण नै हुन्छ। अर्को कुरा, यस्तो व्यक्ति अज्ञानी हुन्छ। ऊ चालीस वा पचास वर्षको उमेरसम्म जिए पनि, इमानदार व्यक्ति कसरी बन्ने, वा सामान्य मानवतामा जिउन उसले कुन मापदण्डहरू पूरा गर्नुपर्छ भन्नेबारे केही पनि जान्दैन। यस्तो किन हुन्छ भने परम्परागत संस्कृतिले मानिसहरूको हृदयमा निकै गहिरो गरी जरा गाडेको छ, र तिनीहरू सधैँ आफैले कल्पना गरेझैँ आफू पवित्र, महान् भएको ढोंग गर्न चाहन्छन्, जसले गर्दा तिनीहरू विभिन्‍न कुराहरूलाई पूर्वाग्रही, हास्यास्पद र अनौठो तरिकामा बुझ्ने गर्छन्। के तिमीहरूमाझ यस्ता मानिसहरू छन्? कतिपय मानिसहरूले अरूसामु आफ्नो हृदय कहिल्यै खोलेका हुँदैनन्, न त तिनीहरूलाई आफ्नो भित्री विचारहरूबारे कसरी कुरा गर्ने भन्ने नै थाहा हुन्छ। तिनीहरू कुनै कठिनाइ नभएका जस्ता देखिन्छन्, मानौँ तिनीहरू कहिल्यै नकारात्मक वा कमजोर नै भएका छैनन् र तिनीहरूलाई जीवन प्रवेशमा कहिल्यै कुनै कठिनाइ नै भएको छैन। लाग्छ, तिनीहरूले केही खोजी गर्नै पर्दैन, न त अरूसँग सङ्गति नै गर्नुपर्छ, न त तिनीहरूलाई अरू कसैको सङ्गति, भरणपोषण, मद्दत, वा सहयोग आवश्यक नै पर्छ। तिनीहरू आफै सबै कुरा बुझ्छन् जस्ता, र जे पनि हल गर्न सक्छन् जस्ता देखिन्छन्। कसैले तिनीहरूलाई पहिले कहिल्यै नकारात्मक भएको छौ कि छैनौ भनेर सोध्दा, तिनीहरू भन्छन्: “म कहिलेकाहीँ नकारात्मक हुन्छु, तर म बस परमेश्‍वरलाई प्रार्थना गर्छु, सङ्कल्प गर्छु, र कसम खान्छु, र त्यसपछि म ठीक भइहाल्छु।” यो कस्तो मानिस हो? बाहिरबाट हेर्दा यस्ता मानिसहरू धेरै छन् जस्तो नदेखिएला, तर वास्तवमा यस्तो स्थिति भएका मानिसहरू धेरै छन्। आजसम्म पनि यस्तो व्यक्तिलाई परमेश्‍वरमा विश्‍वास गर्नुको अर्थ के हो भन्ने थाहै छैन। उसले परमेश्‍वरमा विश्‍वास गर्नु भनेको उहाँलाई स्विकार्नु र असल व्यक्ति बन्‍नु हो, र ऊ एक दिन “अमर बन्नेछ र साँचो मार्ग प्राप्त गर्नेछ” अनि स्वर्गको राज्यमा प्रवेश गर्नेछ भनेर सोच्छ, र यो त ठ्याक्‍कै बौद्धधर्मीहरूले मानव इच्छा र चाहनाहरूबाट मुक्त हुने वा हृदय शुद्ध पार्ने अनि थोरै इच्छाहरू राख्ने कुरा गरेजस्तै भयो। ऊ लगनसाथ काम गर्छ र यस दिशामा आफ्नो परिश्रम लगाउँछ, तर के यो परमेश्‍वरमा विश्‍वास गर्नु हो त? अहिले पनि, उसलाई परमेश्‍वरमा विश्‍वास गर्नु भनेको के हो, उसले के पछ्याउनुपर्छ, वा ऊ कस्तो व्यक्ति हुनुपर्छ भन्ने थाहै छैन। उसले सत्यताबारे जति धेरै प्रवचनहरू सुने पनि, उसले पछ्याएको लक्ष्य र परमेश्‍वरमा विश्‍वास गर्ने उसको दृष्टिकोण परिवर्तन हुँदैन। यो निकै समस्याजनक कुरा हो! यदि तैँले परमेश्‍वरमा विश्‍वास गर्नुको अर्थसमेत बुझेको छैनस् भने, के तँ तेरो परमेश्‍वर को हुनुहुन्छ भनेर जान्न सक्षम हुन्छस्? यदि तैँले परमेश्‍वरमा विश्‍वास गर्नुको अर्थसमेत बुझेको छैनस् भने, के तँ सत्यता पछ्याउन सक्षम हुन्छस्? के परमेश्‍वरमा विश्‍वास गर्ने दर्शनको ज्ञान नै नभएको व्यक्तिले सत्यतालाई प्रेम गर्न सक्छ? परमेश्‍वरमा विश्‍वास गर्ने दर्शन नबुझ्नेहरू सत्यता प्राप्त गर्न नसक्ने मानिसहरू हुन्। यस्ता व्यक्तिलाई तिमीले सत्यतालाई प्रेम गर्छौ कि गर्दैनौ भनेर सोध्नु बेकार हुन्छ; तिनीहरूले परमेश्‍वरमा विश्‍वास गर्नु वा सत्यता पछ्याउनु के हो, त्यो बुझ्दैनन्। तिनीहरूले यी कुरा बुझ्दैनन्। तिनीहरूले तीन वा पाँच वर्ष, दस वा आठ वर्ष परमेश्‍वरमा विश्‍वास गरेका भए पनि, तिनीहरूमध्ये कसैले पनि सत्यता बुझ्दैन। तिनीहरूलाई परमेश्‍वरमा विश्‍वास गर्नु भनेको असल व्यक्ति बन्नु, असल कार्य गर्नु, दयालु र परोपकारी हुनु हो भन्ने मात्र थाहा हुन्छ, र तिनीहरू यो जीवन जिउने सम्मानजनक तरिका हो भन्ने सोच्छन्। के यो दृष्टिकोण अति सतही र पुरानो छैन र? यो परमेश्‍वरमा विश्‍वास गर्ने सत्यतासँग मिल्दै नमिल्ने र पूर्ण रूपमा असम्बन्धित कुरा हो। वर्षौँदेखि परमेश्‍वरमा विश्‍वास गरेको, तर अझै पनि परमेश्‍वरमा विश्‍वास गर्ने मामलालाई अविश्‍वासी, बौद्ध र ताओवादीहरूको दृष्टिकोण, विचार र विधिहरूद्वारा व्यवहार गर्ने, परमेश्‍वरमाथिको विश्‍वासको मार्गमा हिँड्न परम्परागत धारणा र कल्पनाहरूमा भर पर्ने, आफ्नो बुझाइ शुद्ध छ भनेर गलत विश्‍वास गर्ने, परमेश्‍वरमा विश्‍वास गर्नु नै सत्यता पछ्याउने एकमात्र तरिका हो भनी सोच्ने मान्छे—के तिनीहरू आफैसँग झूट बोलिरहेका छैनन् र?

चिनियाँ मानिसहरूको परम्परागत सांस्कृतिक पृष्ठभूमि ताओवाद र बौद्ध धर्म हो। यस महान परम्परागत सामाजिक पृष्ठभूमिअन्तर्गत, चिनियाँ मानिसहरूलाई आफ्ना विचारहरू यी कुराहरूबाट मुक्त गर्न निकै गाह्रो हुन्छ, त्यसैले जब चिनियाँ मानिसहरूले परमेश्‍वरमाथिको विश्‍वासबारे कुरा गर्छन्, तिनीहरूले सबैभन्दा पहिला शाकाहारी हुने र बुद्धलाई प्रार्थना गर्ने, काटमार नगर्ने, दान दिने र असल कर्म गर्ने, अरूलाई सहयोग गर्ने, आक्रमण वा गाली नगर्ने, हत्या वा आगजनी नगर्ने, असल मानिस बन्ने, आदि इत्यादिजस्ता बौद्ध र ताओ दृष्टिकोणका कुराहरू सोच्छन्। त्यसोभए, व्यक्तिलाई यस्ता कुरा त्याग्न र परमेश्‍वरमाथिको विश्‍वासको साँचो अर्थ बुझ्न कति समय लाग्छ? यी गलत विचार र धारणाहरूलाई पूर्णतया सुल्ट्याउन, र हटाउन व्यक्तिले कुन-कुन सत्यताहरू बुझ्नुपर्छ? साँचो रूपमा परमेश्‍वरको मापदण्ड बुझेर, अनि सत्यताका सिद्धान्तअनुसार परमेश्‍वरमा विश्‍वास गरेर मात्र व्यक्तिले परमेश्‍वरमाथिको विश्‍वासको सही मार्गमा पाइला चाल्न सक्छ; त्यसउप्रान्त मात्र उसको परमेश्‍वरमा विश्‍वास गर्ने जीवन औपचारिक रूपमा सुरु हुन्छ। यदि कसैको मनमा अझै पनि सामन्ती अन्धविश्‍वासहरू, वा परम्परागत धर्मका धारणा, कल्पना र नियमहरू छन् भने, उसले आफ्नो हृदयमा राखेका यी कुराहरूलाई नै परमेश्‍वरले सबैभन्दा बढी घृणा र तिरस्कार गर्नुहुन्छ। उसले सत्यता खोज्‍नुपर्छ, यी कुराहरू खुट्ट्याउनुपर्छ, र त्यसपछि यी कुराहरूलाई पूर्ण रूपमा त्याग्‍नुपर्छ। त्यस्ता मानिसहरूले मात्र सत्यतालाई प्रेम गर्छन्, तिनीहरूले मात्र पवित्र आत्माको काम प्राप्त गर्न सक्छन्। यो कुरा निश्‍चित छ। यदि तैँले परमेश्‍वरमाथिको आफ्नो विश्‍वासलाई उहाँका वचनहरूको सत्यतामा आधारित गर्दैनस् भने, तैँले कहिल्यै पनि उहाँको आशिष् प्राप्त गर्न सक्नेछैनस्। एकपटक कसैले परमेश्‍वरमाथिको विश्‍वासको सही मार्गमा पाइला राखेपछि, एकपटक उसले त्यो न्यूनतम हद पूरा गरिसकेपछि, उसको भित्री स्थितिमा परिवर्तन आउँछ। पहिलो कुरा त, उसका विचार र दृष्टिकोणहरू भ्रामक हुँदैनन्, बरु वास्तविक हुन्छन्। अनि, उसको स्थिति, उसका सोच र विचारहरू खाली हुँदैनन्, बरु पूर्ण रूपमा सत्यताअनुरूप हुन्छन्, ती पूर्णतया परमेश्‍वरका वचनहरूसँग मिल्छन्। उसले पछ्याउने लक्ष्य र दिशा धर्मसैद्धान्तिक हुँदैन, न त यो अप्राप्य वा अदृश्य नै हुन्छ, बरु यो सकारात्मक, परमेश्‍वरको मापदण्डअनुरूपको र परमेश्‍वरको स्याबासी पाउने खालको हुन्छ। उसको समग्र स्थिति, उसका सोच र विचारहरू सबै व्यावहारिक र वास्तविक हुन्छन्। तँ अहिले परमेश्‍वरमा विश्‍वास गर्छस्, त्यसोभए तेरा विचारहरू कहाँ छन्? यदि ती अझै पनि सही दिशाबिना हावामा तैरिरहेका छन्, यदि त्यहाँ अझै पनि वास्तविकतासँग मेल नखाने धेरै विचारहरू छन्, र हरप्रकारका मानव विचार, धारणा र कल्पनाहरूसहित कैयौँ खाली, धर्मसैद्धान्तिक विचारहरू छन् भने, तँ अझै पनि कल्पनाको आकाशमा जिइरहेको छस्, र तँ वास्तविक धरातलमा आएको छैनस्। यो ज्यादै खतरनाक छ, किनकि तैँले सोच्ने, गर्ने, र हृदयमा पछ्याउने लक्ष्यहरूको, परमेश्‍वरमाथिको विश्‍वासको सत्यता वा परमेश्‍वरका मापदण्डहरूसँग कुनै सरोकार छैन—ती अलिकति पनि सम्बन्धित छैनन्। त्यसोभए तँ के आधारमा कार्य गर्छस्? तँ मानिसहरूका सारसङ्क्षेप गरिएका अनुभवहरू, सांसारिक दर्शनहरू, साथै तैँले आफ्नो समाज, परिवार र हरप्रकारका परिस्थितिहरूबाट सिकेका कुराहरू, र तैँले कल्पना गरेका र मनमा सारांशित गरेका कुराहरूको आधारमा कार्य गर्छस्। उदाहरणको लागि, जब तँलाई केही हुन्छ, तब तैँले जसरी कार्य गर्नुपर्छ जस्तो लाग्छ, त्यसरी नै कार्य गर्छस्, र त्यसो गर्नु सत्यताअनुरूप हुन्छ भन्‍ने सोच्छस्, र तैँले जे सही र सकारात्मक हो भन्ने सोच्छस् त्यही नै सत्यता हो भन्‍ने ठान्छस्। एक दिन, जब तेरो सामु अवरोध आउँछ, वा तँलाई निराकरण गरिन्छ, तब तैँले आफ्ना कार्य, सोच र विचारहरू सबै मानव कल्पना र धारणाहरू रहेछन्, जुन आधारभूत रूपमै सत्यताका सिद्धान्तहरूसँग मिल्दैनन् रहेछ भन्ने महसुस गर्नेछस्। अर्थात्, व्यक्तिले औपचारिक रूपमा परमेश्‍वरमाथिको विश्‍वासको सही मार्गमा प्रवेश गर्नुअगाडि, उसले गर्ने धेरै कामकुराहरूसित सत्यताका सिद्धान्तहरूको कुनै सरोकार हुँदैन। ती मानिसहरूको सोच र कल्पनाहरू, वा प्राथमिकताहरू, उत्साह, र इच्छाशक्ति, वा शुभेच्‍छा र आशाहरू, वा चाहनाहरूबाट आउँछन्। यी सबै कुराहरू मान्छेको कार्यव्यवहारका शुरुवाती बिन्दु र स्रोतहरू हुन्।

परमेश्‍वरमाथिको विश्‍वासको सही मार्गमा प्रवेश गर्नको लागि व्यक्तिसँग कस्तो स्थिति हुनुपर्छ भन्नेबारे  एउटा मापदण्ड हुन्छ, र त्यो के हो भने, उसले परमेश्‍वरका वचनहरू अनुभव गर्दा, ऊ सामान्य स्थितिमा हुनुपर्छ। केही मानिसहरू पहिलेदेखि नै यस स्थितिमा जिइरहेका हुन्छन्, जबकि अरूहरूले यो स्थितिमा अझै प्रवेश गरेका हुँदैनन्, वा आक्कलझुक्कल यो स्थिति हासिल गरेका हुन्छन्, तर केही समयपछि, फेरि पुरानै स्थितिमा फर्कन्छन्। यो कस्तो स्थिति हो? यो स्थिति तब हुन्छ, जब कसैले आफ्नो उत्साह, प्राथमिकता, धारणा र कल्पनामा भर पर्दै कुनै समयावधि बिताउँछ, र उसले अचानक महसुस गर्छ कि यसरी विश्‍वास गर्नु त अस्वीकार्य हुने रहेछ, र यसरी उसले सत्यता प्राप्त गर्न नसक्‍ने रहेछ, र यसरी विश्‍वास गर्नु रित्तो र अवास्तविक हुँदो रहेछ। उसले के पनि महसुस गर्छ भने, ऊ सदैव सृष्टि गरिएको प्राणी रहेको रहेछ, र ऊ सृष्टि गरिएको साँचो प्राणी हुनुपर्ने, र उसले इमानदारीपूर्वक सम्पूर्ण हृदय र शक्तिले सृष्टि गरिएको प्राणीको कर्तव्य निभाउनुपर्ने रहेछ। त्यसपछि उसले आफ्नो पाउ जमिनमै राखेर काम गर्न थाल्छ र पूर्ण रूपमा समर्पित भएर आफ्नो कर्तव्य निभाउँछ। उसले कामकुराहरू गर्दा, कसरी सत्यताअनुसार व्यवहार गर्ने, कसरी परमेश्‍वरको इच्छा सन्तुष्ट पार्ने र कसरी परमेश्‍वरद्वारा स्विकारिने भनेर मनन र खोजी गर्न थाल्छ। उसले आफ्ना धारणा, कल्पना, वा प्राथमिकताहरूमा आधारित भएर व्यवहार गर्दैन। यस बिन्दुमा मात्र मानिसहरूमा परमेश्‍वरलाई सन्तुष्ट पार्ने र उहाँको प्रेमको ऋण तिर्ने इच्छा हुन्छ। यस बिन्दुमा, तिनीहरू सत्यता खोज्‍न, परमेश्‍वरको इच्छा खोज्न, र उहाँका मापदण्डहरू पूरा गर्न थाल्छन्। जब तँमा यो चाहना हुन्छ, जब तेरो हृदयमा सामान्य स्थिति हुन्छ, तँ एक हिसाबले, आफ्नो सही स्थानमा उभिरहेको र सृष्टि गरिएको साँचो प्राणी भइरहेको हुन्छस्। अर्को हिसाबले हेर्दा, जुन प्राथमिक कुरा पनि हो, यसअनुसार तैँले साँच्चै आफ्नो हृदयको गहिराइबाट परमेश्‍वर तेरो प्रभु र तेरो परमेश्‍वर हुनुहुन्छ भनेर स्विकारेको हुन्छस्, र परमेश्‍वरका सबै वचनहरू स्विकारेको र ती सत्यता हुन् भनेर बुझेको हुन्छस्। अनि, तँ परमेश्‍वरका वचनहरू अभ्यास र अनुभव गर्न पनि सक्षम हुन्छस्, र तैँले परमेश्‍वरका वचनहरूलाई आफ्नो जीवनको वास्तविकता बनाउँछस्, जसले तँलाई सत्यता र जीवन प्राप्त गर्ने तुल्याउँछ। जब तँमा यो इच्छा र चाहना, साथै परमेश्‍वरको वचन र तँप्रतिका उहाँका मापदण्डहरू स्विकार्नुपर्ने खाँचो हुन्छ, र जब तँ परमेश्‍वरमा समर्पित हुन र उहाँको इच्छा पूरा गर्न चाहन्छस्, तब तेरो जीवनको स्थिति परिवर्तन हुन थाल्नेछ। यस क्षणदेखि, तँ परमेश्‍वरमाथिको विश्‍वासको सही मार्गमा हिँडिरहेको हुनेछस्।

मैले भर्खरै सङ्गति गरेका वचनहरू सारांशमा एकदमै सरल छन्; अर्थात् कुनै व्यक्तिले आफू सृष्टि गरिएको प्राणी हुँ भन्‍ने कुरा पहिचान गर्न थालेपछि, उसमा परमेश्‍वरलाई सन्तुष्ट पार्न सृष्टिको सच्‍चा प्राणी बन्‍ने आशा जाग्‍नेछ। यसको साथै, त्यस्ता व्यक्तिहरूले परमेश्‍वरलाई आफ्‍नो प्रभु र परमेश्‍वरको रूपमा स्वीकार पनि गर्नेछन् र परमेश्‍वरका सबै मापदण्डहरूका साथै उहाँको नियम पालना गर्ने इच्‍छा पनि गर्नेछन्। त्यसकारण, तिनीहरूले छाडा भई काम गर्न छोड्नेछन्, र आफूले गर्ने हरेक कुरामा परमेश्‍वरका अभिप्रायहरू र सत्यताका सिद्धान्तहरू खोजी गर्नेछन्। तिनीहरूले अबउप्रान्त आफूलाई जे मन लाग्यो त्यही गर्न वा आफ्‍नै योजनाअनुसार काम गर्नेछैनन्। कार्य गर्न आफ्‍ना व्यक्तिगत विचारहरूमा भर पर्नुको सट्टा, तिनीहरूले आफ्‍ना विचारहरूमा सधैँ परमेश्‍वरलाई राख्‍न सुरु गर्नेछन्, र तिनीहरूका व्यक्तिपरक इच्‍छा भन्नु नै सबै पक्षमा परमेश्‍वरलाई सन्तुष्ट तुल्याउनु, आफ्ना सबै कार्यमा सत्यताअनुरूप हुनु र परमेश्‍वरका मापदण्डहरूलाई पूरा गर्नु हुनेछ। त्यस्तो स्थितिमा रहेका मानिसहरूले अवश्य नै सत्यताको खोजी गर्न, सत्यता अभ्यास गर्न, र सत्यताको वास्तविकतामा प्रवेश गर्न सिक्‍न थालेका हुन्छन्। यदि तँ त्यस्तो स्थितिमा छस् र तँमा यस्तो इच्छा छ भने, तैँले प्राकृतिक रूपमै परमेश्‍वरको इच्‍छा कसरी खोजी गर्ने भन्ने कुरा सिक्‍न थाल्‍नेछस्, र कसरी परमेश्‍वरको नामको अनादर नगर्ने, कसरी परमेश्‍वरको बढाइ गर्ने, परमेश्‍वरको कसरी डर मान्‍ने, र परमेश्‍वरलाई कसरी सन्तुष्ट तुल्याउने भनेर खोजी गर्न सुरु गर्नेछस्; तैँले आफ्‍नै स्वार्थी इच्‍छाहरू वा अरू कसैलाई सन्तुष्ट तुल्याउनुको सट्टा परमेश्‍वरलाई सन्तुष्ट पार्नेछस्। जब कोही यस स्थितिमा प्रवेश गर्छ, ऊ परमेश्‍वरको उपस्थितिमा जिइरहेको हुन्छ, र त्यसपछि ऊ आफ्नो भ्रष्ट स्वभावद्वारा निर्देशित हुँदैन। जब तँ यस स्थितिमा प्रवेश गर्छस्, तैँले आफ्ना व्यक्तिपरक चाहनाहरूबारे सोच्ने कुराहरू सकारात्मक हुन्छन्। तैँले कहिलेकाहीँ भ्रष्ट स्वभाव प्रकट गरे पनि, तँ यसबारे सचेत हुनेछस्, र यो समस्या सुल्झाउन आत्मचिन्तन गर्न र सत्यता खोजी गर्न सक्षम हुनेछस्। तसर्थ, तँमा अझै भ्रष्ट स्वभाव भए पनि, तेरो भ्रष्ट स्वभावले तेरो सबैकुरा निर्देशित गर्न, तँलाई नियन्त्रित गर्न सक्‍नेछैन। यस समयमा, के परमेश्‍वरको वचनको सत्यताले तँभित्र सार्वभौमिकता लिइरहेको हुँदैन र? के तँ परमेश्‍वरका वचनहरूमा जिइरहेको हुँदैनस् र? के तिमीहरू सबैजना आफ्नो हृदयमा सत्यतालाई अख्तियार प्रयोग गर्न दिन सक्छौ? यो तिमीहरूमा सत्यता पछ्याउने इच्छा छ कि छैन भन्ने कुरामा भर पर्छ। यदि व्यक्तिले स्पष्टसितै धेरै सत्यता बुझ्छ भने, सत्यताले स्वाभाविक रूपमै उसको हृदयमा अख्तियार प्रयोग गर्नेछ। यदि उसले सत्यताबारे धेरै कुरा बुझ्दैन, वा ऊभित्र शैतानका धेरै विषहरू छन् भने, उसको हृदयमा सत्यताले अख्तियार प्रयोग गर्न सक्दैन। धेरै मानिसहरू यस्ता छन् जो सत्यता अभ्यास गर्न इच्छुक त हुन्छन्, तर आफूमाथि कुनै कुरा आइपर्दा, थाहै नपाई आफ्नै खुलासा गर्छन्, प्रतिष्ठा, नाफा र हैसियत पछ्याउँछन्, तिनीहरूमा कुनै संयम वा नियन्त्रण हुँदैन, र तिनीहरूले जसरी मन लाग्यो त्यसरी आफ्नो भ्रष्ट स्वभाव प्रकट हुन दिन्छन्। यो कस्तो स्थिति हो? यो तब हुन्छ जब व्यक्तिले निकै कम सत्यता बुझ्छ, जब उसको कद अति सानो हुन्छ, र जब ऊ देह वा शैतानको प्रभाव पार गर्न असमर्थ हुन्छ। यस प्रकारको व्यक्तिलाई आफ्नो हृदयमा सत्यतालाई अख्तियार प्रयोग गर्न दिन निकै गाह्रो हुन्छ। त्यसैले, सत्यता पछ्याउनु कुनै साधारण कुरा होइन, र केही वर्षको अनुभव पनि नभएमा, भ्रष्ट स्वभावको समस्या समाधान गर्न निकै गाह्रो हुन्छ। उदाहरणको लागि, केही मानिसहरू निकै छली हुन्छन्, तिनीहरूले कहिल्यै आफ्ना भित्री विचारहरू अरूले सुन्‍ने गरी बोल्दैनन्, र तिनीहरू एउटा पनि साँचो शब्द बोल्न सक्दैनन्। तिनीहरूले जे छलफल गरे पनि वा जति शब्दहरू बोले पनि, तिनीहरू स्पष्ट रूपमा बोल्दैनन्, सधैँ घुमाईघुमाई बोल्छन्, र तिनीहरू आफ्नो नियन्त्रणमै हुँदैनन्। आफ्नो भ्रष्ट स्वभाव, र आफ्नो घृणित, शैतानी प्रकृति र सार सामना गर्दा, मानिसहरू असाध्यै तुच्छ, कमजोर, शक्तिहीन र पूर्ण रूपमा असहाय प्रकट हुन्छन्, त्यसैले तिनीहरू प्रायः पाप गर्छन्, गल्ती गर्छन् र निष्क्रिय हुन्छन्। यहाँ के भइरहेको छ? (तिनीहरू परमेश्‍वरमाथिको विश्‍वासको सही मार्गमा हिँडेका छैनन्।) तिनीहरू परमेश्‍वरमाथिको विश्‍वासको सही मार्गमा हिँडेका छैनन्, र यसले के सङ्केत गर्छ? (तिनीहरूले अझै बुझेका छैनन् कि तिनीहरू सृष्टि गरिएका प्राणी हुन्, र तिनीहरू परमेश्‍वरमा समर्पित हुन वा उहाँलाई सन्तुष्ट पार्न इच्छुक छैनन्।) यो सत्यता नपछ्याउँदाको परिणाम हो। तिमीहरू यो परिस्थितिमा छौ, त्यसोभए के तिमीहरूले अझै पनि सत्यताको वास्तविकतामा प्रवेश गर्न सुरु गरेकै छैनौ भनेर भन्न सक्छौ? (सक्छौँ।) के सत्यताको वास्तविकतामा प्रवेश नगरेको व्यक्तिलाई सत्यता प्राप्त गरेको व्यक्ति मानिन्छ? (मानिँदैन।) के सत्यता प्राप्त नगरेको व्यक्तिको हृदयमा सत्यता हुन्छ? (हुँदैन।) सत्यताबिना, के मानिसहरू आफ्नो भ्रष्ट स्वभावको आधारमा काम गर्दैनन् र? त्यसैले आफ्नो कर्तव्य निभाउँदा केही सकारात्मक कुराहरू गर्न, व्यक्तिसँग के हुनैपर्छ? के तिनीहरूले सत्यता बुझ्नुपर्दैन र? यदि व्यक्तिले आफ्नो कर्तव्य निभाउँदा सत्यता अभ्यास गर्न सक्दैन, बरु आफ्नै इच्छाअनुसार कसरी काम गर्ने भनेर मात्र जान्दछ भने, त्यो कस्तो गुण हो? के यो सेवा प्रदान गर्नु होइन र? यो त परमेश्‍वरले उहाँको सेवा गर्न कुनै अविश्‍वासीलाई ज्यालामा नियुक्त गर्नुबराबर हो। यदि तँ सत्यता पछ्याउँदैनस् वा सत्यताको वास्तविकतामा प्रवेश गर्दैनस् भने, तैँले सेवा प्रदान गरिरहेको हुन्छस्। के तिमीहरूलाई परमेश्‍वर उहाँले मुक्ति दिन चाहनुभएका मानिसहरूले मुक्ति प्राप्त गर्नहेतु उहाँका वचनहरूअनुसार अभ्यास नगरी, उहाँलाई सेवा प्रदान मात्र गरिरहेको हेर्न इच्छुक हुनुहुन्छ जस्तो लाग्छ? (उहाँ त्यस्तो हुनुहुन्न।) उहाँले किन त्यस्तो इच्छा गर्नुहुन्न? (परमेश्‍वरले मानिसहरूलाई प्राप्त गर्न तिनीहरूलाई सृष्टि गर्नुभयो।) त्यो सही हो, परमेश्‍वरले आफूलाई प्रकट गर्न र त्योभन्दा पनि बढी मानिसहरूलाई प्राप्त गर्न तिनीहरूलाई सृष्टि गर्नुभयो। मानिसहरूले परमेश्‍वरको सेवा मात्र गर्दा उहाँ किन असन्तुष्ट हुनुहुन्छ? (किनभने मानिसहरूका कार्यहरू परमेश्‍वरले चाहेजस्ता हुँदैनन्।) त्यसोभए परमेश्‍वर के चाहनुहुन्छ त? (परमेश्‍वर मानिसहरूको इमानदारिता चाहनुहुन्छ।) के परमेश्‍वरलाई सेवा प्रदान गर्नु भनेको आफैमा इमानदारिता होइन र? तैँले प्रदान गर्ने सेवा वास्तविक र इमानदार होस् वा नहोस्, यदि तैँले सत्यता पछ्याउँदैनस् भने, जीवनभर सेवा प्रदान गरे पनि सत्यता प्राप्त गर्नेछैनस्। यदि तैँले सत्यता प्राप्त गर्दैनस् भने, यसको मतलब तैँले परमेश्‍वरलाई प्राप्त गर्दैनस्, र परमेश्‍वरले तँलाई प्राप्त गर्नुहुन्न, त्यसैले तैँले प्रदान गर्ने सेवा मूल्यहीन वा अर्थरहित हुन्छ। तैँले जति वर्ष सेवा गरे पनि, यदि तँ सत्यता पछ्याउँदैनस् भने, परमेश्‍वरले तँलाई प्राप्त गर्नुहुनेछैन, जसको मतलब तँ अझै पनि परमेश्‍वरको प्रतिरोध गर्छस् भन्ने हुन्छ। यो कसले गराएको हो? यो मानिसहरू आफैले सहकार्य गर्न कडा परिश्रम नगर्नाले, तिनीहरूले सत्यता नपछ्याउनाले भएको हो; बस त्यो मात्र मूल कारण हो। परिस्थितिको व्यावहारिक पक्षबाट हेर्दा, परमेश्‍वरले कुनै व्यक्तिलाई प्राप्त नगर्नुहुने कुरालाई कसरी स्पष्ट पार्न सकिन्छ? आफ्नो कर्तव्य निभाउँदा, तिनीहरूसँग सधैँ आफ्नै अभिप्राय हुन्छ, र तिनीहरूले आफ्नो हृदय परमेश्‍वरलाई अर्पण गर्दैनन्, त्यसैले तिनीहरूको हृदय उहाँतर्फ फर्किएको हुँदैन, न त तिनीहरूको हृदय उहाँको निमित्त नै हुन्छ। तिनीहरूले उहाँको इच्छालाई ध्यानमा राख्दैनन्, आफ्नो कर्तव्य निभाएर तिनीहरूले उहाँलाई सन्तुष्ट पार्ने प्रयास गर्नु त परै जाओस्। सबैभन्दा सरल व्याख्या यो हो कि यो व्यक्ति परमेश्‍वरप्रति इमानदार हुँदैन, त्यसैले ऊ पूर्ण रूपमा आशारहित हुन्छ। परमेश्‍वर मानिसहरूले उहाँमा साँच्चै विश्‍वास गर्छन् कि गर्दैनन् भनेर हेर्न तिनीहरूलाई जाँच्नुहुन्छ। उहाँ तिनीहरूको इमानदारिता चाहनुहुन्छ। इमानदार हुनु भनेको के हो? (आफूसित परमेश्‍वरतिर फर्किने र परमेश्‍वरमा समर्पित हुने हृदय हुनु हो।) त्यो सही हो। यदि व्यक्तिमा परमेश्‍वरतर्फ फर्कने, र उहाँमा समर्पित हुने हृदय छैन भने, के उसलाई असल व्यक्ति भन्न सकिन्छ? के परमेश्‍वरले त्यस्तो व्यक्तिलाई मन पराउन सक्नुहुन्छ? के परमेश्‍वरसँग एकैमन नभएको व्यक्तिले सत्यता अभ्यास गर्न सक्छ? के तिमीहरूसँग परमेश्‍वरमा समर्पित हुने हृदय छ? के तिमीहरू सबै कुरामा परमेश्‍वरको पक्षमा उभिन सक्छौ? के तिमीहरूको हृदय परमेश्‍वरतर्फ फर्कन्छ? तिमीहरूसँग कुनै इमानदारिता छैन भन्नु तिमीहरूलाई अन्याय हुनेछ, तर तिमीहरू साँच्चै शैतानलाई घृणा गर्छौ, शैतानलाई त्यागेर पूर्ण रूपमा परमेश्‍वरतर्फ फर्कन सक्छौ भन्नु पनि गलत हुनेछ। यसको लागि तिमीहरूसँग परमेश्‍वरमा समर्पित हुने हृदय हुनुपर्छ, तिमीहरूले सत्यता पछ्याउनुपर्छ, र अझ धेरै सत्यताको बुझाइ प्राप्त गर्नुपर्छ। परमेश्‍वर मानिसहरूसँग कस्तो हृदय होस् भन्ने चाहनुहुन्छ? सबैभन्दा पहिला, यो हृदय इमानदार हुनुपर्छ, र तिनीहरू पाउ जमिनमै राखेर निष्ठापूर्वक आफ्नो कर्तव्य निभाउन र मण्डलीको काममा साथ दिन सक्षम हुनुपर्छ, र तिनीहरूले अबउप्रान्त तथाकथित “महान् महत्वाकाङ्क्षा” वा “उच्च लक्ष्यहरू” राख्नुहुन्न। तिनीहरूले परमेश्‍वरलाई पछ्याउँदा र आराधना गर्दा र सृष्टि गरिएका प्राणीको रूपमा व्यवहार गर्दा, तिनीहरूको हरेक पाइलाले पदचिह्न छोड्छ। तिनीहरू अबउप्रान्त असाधारण वा महान व्यक्ति बन्न खोज्दैनन्, विशेष प्रकार्यात्मक व्यक्ति बन्न त झनै खोज्दैनन्, र तिनीहरूले सृष्टि गरिएका अन्यग्रहीय प्राणीको आराधना पनि गर्दैनन्। यसका साथै, यो हृदयले सत्यतालाई प्रेम गर्नैपर्छ। सत्यतालाई प्रेम गर्नुको मुख्य अर्थ के हो? यसको अर्थ सकारात्मक कुराहरूलाई प्रेम गर्नु, न्यायको बोध हुनु, आफूलाई इमानदारीपूर्वक परमेश्‍वरको लागि खर्चर्न सक्षम हुनु, उहाँलाई साँच्चै प्रेम गर्नु, उहाँमा समर्पित हुनु र उहाँको गवाही दिनु हो। निस्सन्देह, तिमीहरूले सत्यता बुझेपछि मात्र यी कुराहरू हासिल गर्न सक्छौ। यस्तो हृदय भएको व्यक्ति सामान्य मानवता भएको व्यक्ति हो। सामान्य मानवता भएको व्यक्तिसँग कम्तीमा पनि विवेक र समझ हुनैपर्छ। व्यक्तिसँग विवेक र समझ छ कि छैन भनेर तिमीहरू कसरी भन्न सक्छौ? यदि उसका बोलीवचन र कार्यहरू आधारभूत रूपमा विवेक र समझको मापदण्डअनुरूप हुन्छन् भने, मानव दृष्टिकोणबाट ऊ असल र स्वीकार्य मापदण्डमा रहेको व्यक्ति हो। यदि ऊ सत्यता बुझ्न र सत्यताका सिद्धान्तहरूअनुसार कार्य गर्न पनि सक्छ भने, उसले परमेश्‍वरका मापदण्डहरू पूरा गरिरहेको हुन्छ, जुन विवेक र समझको मापदण्डभन्दा उच्च हुन्छ। केही मानिसहरू भन्छन्: “मानिसलाई परमेश्‍वरले सृष्टि गर्नुभयो। परमेश्‍वरले हामीलाई जीवनको सास दिनुभयो, र परमेश्‍वरले नै हामीलाई आपूर्ति र भरणपोषण गर्नुहुन्छ, र हामीलाई वयस्क हुन अगुवाइ गर्नुहुन्छ। विवेक र समझ हुने मानिसहरू आफ्नो लागि वा शैतानको लागि जिउन मिल्दैन; तिनीहरू परमेश्‍वरको लागि जिउनुपर्छ, र तिनीहरूले आफ्नो कर्तव्य निभाउनुपर्छ।” यो साँचो हो, तर यो केवल एउटा फराकिलो ढाँचा, एउटा खेस्रा हो। वास्तविकतामा परमेश्‍वरको लागि कसरी जिउने भन्ने कुरा गर्दा, यसमा विवेक र समझ समावेश हुन्छ। त्यसोभए व्यक्ति कसरी परमेश्‍वरको लागि जिउँछ त? (सृष्टि गरिएको प्राणीले निभाउनुपर्ने कर्तव्य राम्रोसँग निभाएर।) सही हो। अहिले तिमीहरू सबैजना मानिसको कर्तव्य मात्र निभाउँछौ, तर वास्तवमा, तिमीहरू यो कसको लागि गरिरहेका छौ? (परमेश्‍वरको लागि।) यो परमेश्‍वरको लागि हो, यो उहाँसँगको सहकार्य हो! परमेश्‍वरले तिमीहरूलाई दिनुभएको आज्ञा तिमीहरूको कर्तव्य हो। यो सुनियोजित, पूर्वनिर्धारित, र उहाँद्वारा सुशासित हुन्छ, वा अर्को शब्दमा भन्नुपर्दा, परमेश्‍वरले नै तँलाई यो कार्य दिनुहुन्छ, र तैँले यो कार्य पूरा गर् भन्‍ने चाहनुहुन्छ। अनि, तँ यसलाई पूरा गर्न र यसलाई राम्रोसँग गर्न कसरी आफ्नो विवेकमा भर पर्न सक्छस्? (हामीले सक्नेजति सबै गर्नुपर्छ।) तैँले आफूले सक्नेजति सबै गर्नुपर्छ, जुन तँ विवेकमा भर पर्नुको प्रकटीकरण हो। यसका साथै, तैँले आफ्नो पूरै हृदय प्रयोग गर्नुपर्छ र आफ्ना जिम्मेवारीहरू पूरा गर्नुपर्छ—यसबारे लापरवाह नहो। परमेश्‍वरको अपेक्षा र उहाँको कडा परिश्रमको मूल्य हामीमाथि छ। हामीले यो जिम्मेवारी पूरा गर्नुपर्छ र कर्तव्य निभाउनुपर्छ भनी परमेश्‍वरले पूर्वनिर्धारित गर्नुभएकोले, हामीले उहाँलाई निराश, र हताश वा दुःखी बनाउनु हुँदैन। हामीले आफ्नो कर्तव्य राम्रोसँग निभाउनुपर्छ, र परमेश्‍वरलाई सिद्ध र सन्तोषजनक जवाफ दिनुपर्छ। हामीले गर्न नसक्ने कुराको लागि हामी परमेश्‍वरमा भर पर्छौँ, आफ्नो पेशाबारे अझ बढी सिक्छौँ, र अझ बढी सत्यताका सिद्धान्तहरू खोजी गर्छौँ। परमेश्‍वरले हामीलाई जीवन दिनुहुन्छ, त्यसैले हामीले आफ्नो कर्तव्य राम्रोसँग निभाउनुपर्छ। हामीले जिउने हरेक दिन, त्यो दिनको कर्तव्य निभाउनुपर्छ। परमेश्‍वरले हामीलाई सुम्पनुभएको कुरालाई हामीले आफ्नो प्राथमिक मिसन बनाउनुपर्छ, कर्तव्य राम्रोसँग निभाउन आफ्नो कर्तव्यलाई नै जीवनमा पहिलो प्राथमिकता दिनुपर्छ। हामीले सिद्धता नपछ्याए पनि, सत्यतातर्फ प्रयास लगाउन सक्छौँ, र परमेश्‍वरका वचनहरू र सत्यताका सिद्धान्तहरूमा आधारित भएर कार्य गर्न सक्छौँ, ताकि हामी परमेश्‍वरलाई सन्तुष्ट पार्न, शैतानलाई लज्जित तुल्याउन, र कुनै पछुतो नगरी बस्‍न सकौँ। परमेश्‍वरमा विश्‍वास गर्नेहरूको आफ्नो कर्तव्यप्रतिको दृष्टिकोण यस्तो हुनुपर्छ। तँ चालीस वा पचास—वा सत्तरी वा असी वर्षसम्म बाँचेपछि—जब तैँले जवान र अज्ञानी हुँदा गरेका कामहरूलाई फर्केर हेर्छस्, तब देख्‍नेछस् कि तैँले एकदमै थोरै वर्ष नै भए पनि, आफूले सबै कुरा आफ्नो पूरै हृदय र शक्तिले गरिस्; तैँले सधैँ आफ्नो विवेकको आधारमा काम गरिस्, परमेश्‍वरलाई निराश, हतास वा दुःखी बनाइनस्, र आफ्नो हृदयमा परमेश्‍वरको सूक्ष्म जाँच र निरीक्षण स्वीकार गरिस्। जब यो सबै पूरा हुन्छ र जब तैँले परमेश्‍वरसामु आफूले पूरा गरेको जाँच पेश गर्छस्, तब परमेश्‍वरले भन्नुहुनेछ: “ तैँले धेरै राम्रो काम नगरे पनि, र तेरो नतिजा औसत भए पनि, तैँले आफ्नो सम्पूर्ण शक्ति प्रयोग गरिस्, र आफ्नो कर्तव्यलाई बेवास्ता गरिनस्।” के यो आफ्नो विवेकमा आधारित भएर कार्य गर्नु होइन र? अनि, मानिसहरूले बारम्बार भ्रष्टाचार प्रकट गर्दा, तिनीहरूसँग व्यक्तिगत छनौट, इच्छा र प्राथमिकताहरू हुँदा, यहाँसम्म कि तिनीहरूले आफ्नो विवेकको मापदण्ड पूर्ण रूपमा उल्लङ्घन गर्दा, र आफ्नो सामान्य मानवता गुमाउँदा, के गर्नुपर्छ? तैँले परमेश्‍वरलाई प्रार्थना गर्नुपर्छ र आफैलाई त्याग्‍नुपर्छ, तैँले ती कुराहरूलाई आफूमाथि बाधा पुर्‍याउन वा आफ्नो विवेक र समझ नियन्त्रित गर्न दिनु हुँदैन। जब तेरो विवेक तेरो कार्य, तेरो जीविकोपार्जन र तेरो जीवनलाई निर्देशित गर्न सक्षम हुन्छ, तब तँलाई देहका स्वार्थी इच्छाहरूबाट पार पाउन सजिलो हुनेछ, र तँ सत्यताको यो पक्ष प्राप्त गर्न सक्षम हुनेछस्। यो तँसँग हुनुपर्ने न्यूनतम कुरा हो। परमेश्‍वरले कस्तो प्रकारको मानव हृदय चाहनुहुन्छ भन्ने सन्दर्भमा, मैले भर्खरै कतिवटा पक्षहरूबारे कुरा गरेको छु? (तीनवटा पक्षहरू: इमानदार हृदय, सत्यतालाई प्रेम गर्ने हृदय, अनि विवेक र समझ भएको हृदय।) इमानदार हृदय र सत्यतालाई प्रेम गर्ने हृदयबारे केही थप कुराहरू छन्, तिमीहरूले यसबारे विचार गर्नुपर्छ र पछि यसलाई सारसंक्षेप गर्नुपर्छ। कम्तीमा पनि, व्यक्तिमा सामान्य मानवता भएको व्यक्तिसँग हुनुपर्ने विवेक र समझ हुनुपर्छ। यदि व्यक्तिसँग विवेक वा समझ हुँदैन भने, उसले आफ्नो सामान्य मानवता गुमाउँछ, कुनै पनि कामकुरा राम्रोसँग गर्न सक्दैन, केही पनि हासिल गर्न सक्दैन, र अन्त्यमा, ऊ पूर्ण रूपमा असफल हुनेछ। तर यदि ऊसँग विवेक र समझ मात्र छ भने, यदि ऊ आफ्नो विवेकमा आधारित भएर जिउँछ र कुनै दुष्ट काम गर्दैन भने, के यो परमेश्‍वरमाथिको विश्‍वासको सही मार्गमा प्रवेश गर्नु बराबर हुन्छ त? के उसले आफ्नो विवेक र समझको आधारमा जीवन जिएर परमेश्‍वरको स्वीकृति प्राप्त गर्न सक्छ त? बिल्कुलै सक्दैन।

परमेश्‍वरमाथिको विश्‍वासको सही मार्गमा प्रवेश गर्नको लागि तँसँग परमेश्‍वरको डर मान्ने हृदय हुन पनि आवश्यक हुन्छ। पहिलो कुरा त, हैसियतको सन्दर्भमा भन्नुपर्दा, मानिसहरू सृष्टि गरिएका प्राणी हुन्, र तिनीहरू एकदमै तल्‍लो तहका हुन्छन्; परमेश्‍वर सृष्टिकर्ता, सर्वोच्च हुनुहुन्छ। मानव तर्कसङ्गतताको सन्दर्भमा भन्नुपर्दा, मानिसहरूले परमेश्‍वरको डर मान्न के गर्नुपर्छ? उदाहरणको लागि, मानौँ तँलाई केही आइपर्छ, र तँलाई कुनै एक तरिकाले कार्य गर्नु सत्यताको विपरित हुन्छ भन्‍ने लाग्छ, तर तँलाई परमेश्‍वरको इच्छासँग मेल खान आफूले के गर्नुपर्छ भन्‍ने थाहा छैन। यदि तँसँग परमेश्‍वरको डर मान्ने हृदय छ भने, तैँले के गर्नुपर्छ? तैँले परमेश्‍वरलाई प्रार्थना गर्नुपर्छ, सत्यता खोज्‍नुपर्छ, सत्यता अभ्यास गर्ने मार्ग खोज्‍नुपर्छ, र त्यसपछि कार्य गर्नुपर्छ। यदि व्यक्तिसँग परमेश्‍वरको डर मान्‍ने हृदय छैन भने, उसले कस्तो व्यवहार गर्नेछ? उसले “जे भए पनि, मेरो नियत असल छ, त्यसैले मैले यो गरेँ भने ठिकै हुन्छ” भन्‍ने सोच्दै, जे चाह्यो त्यही गर्नेछ। त्यसले अरू मान्छेले दिएका सल्लाहहरूअनुसार कार्य गर्दैन, न त अरू कसैको कुरा नै सुन्छ; त्यसले आफ्नो लागि जे योजना बनाउँछ, त्यही गर्ने निर्णय गर्छ, र गोरुगाडा लगाएर ताने पनि त्यसलाई फिर्ता तान्न सकिँदैन। के त्यस्तो व्यक्ति परमेश्‍वरसँग डर मान्ने हृदय भएको व्यक्ति हो? (होइन।) कतिपय मानिसहरूलाई परमेश्‍वरले इमानदार मानिसहरू मन पराउनुहुन्छ र आफूले झूट बोल्नु हुँदैन भनेर थाहा भए पनि, तिनीहरूले अझै पनि, केही मामलाहरूमा, यदि तिनीहरूले साँचो बोले भने, तिनीहरू लज्जित हुनुपर्नेछ, तिनीहरूको नाफा गुम्नेछ, र सायद तिनीहरूको हैसियत कायम रहनेछैन भनेर सोच्छन्। तिनीहरू घोत्लिरहन्छन्, तैपनि यस्तो सोच्दै झूट बोल्छन्: “एकपटकको झुटले केही फरक पर्दैन, र म सधैँ झूट बोलिरहन्छु भन्ने पनि होइन। मैले झूट बोल्दा पनि कुनै दुष्परिणाम देख्दिनँ, त्यसैले मैले एकपटक फेरि झूट बोल्दा केही हुनेछैन।” यो सब हिसाब गरेपछि, तिनीहरूले त्यो गर्ने निर्णय गर्छन्, र तिनीहरूले आफ्नो हृदयमा कुनै धिक्कार महसुस गर्दैनन्, न त तिनीहरू प्रार्थना गर्न र परमेश्‍वरको जाँच स्विकार्न नै चाहन्छन्। के यो परमेश्‍वरसँग डर मान्ने हृदय भएको व्यक्ति हो त? (होइन।) त्यसो भए, परमेश्‍वरको डर मान्ने हृदय भएको व्यक्तिले चाहिँ कस्तो व्यवहार गर्नेछ? (उसले लापरवाही वा मनपरी काम गर्नेछैन।) यी दुई शब्दहरू एकदम उपयुक्त छन्। त्यसोभए तँ लापरवाही वा मनपरी काम नगर्नुलाई कसरी अभ्यास गर्छस्? (हामीसँग खोजी गर्ने हृदय हुनुपर्छ।) समस्या सामना गर्दा, केही मानिसहरू अरूबाट जवाफ खोज्छन्, तर अर्को व्यक्ति सत्यताअनुसार बोल्दा, त्यसलाई स्विकार्दैनन्, तिनीहरू त्यो पालन गर्न सक्षम हुँदैनन्, र हृदयमा यस्तो सोच्छन्, “म सामान्यतया ऊभन्दा असल छु। यदि मैले योचोटि उसको सुझाव सुनेँ भने, के ऊ मभन्दा उच्च देखिनेछैन र? अहँ, म यस विषयमा उसको कुरा सुन्न सक्दिनँ। म बस यसलाई आफ्नै तरिकाले गर्नेछु।” त्यसपछि तिनीहरूले त्यो अर्को व्यक्तिको दृष्टिकोण काट्ने कारण र बहाना खोज्छन्। यदि कुनै व्यक्तिले आफूभन्दा राम्रो कसैलाई देख्छ र उसलाई होच्याउने प्रयास गर्छ, उसको बारेमा अफवाह फैलाउँछ वा उसलाई बदनाम गर्न र उसको प्रतिष्ठा गिराउन घृणित माध्यमहरू प्रयोग गर्छ—र उसलाई कुल्चिमिल्चीसमेत गर्छ—र यो सबै काम मानिसहरूको मनमस्तिष्कमा आफ्नो स्थान जोगाउनको लागि गर्छ भने, यो कस्तो प्रकारको स्वभाव हो? यो अहङ्कार र अभिमान मात्र होइन, यो त शैतानको स्वभाव हो, यो दुष्ट स्वभाव हो। यस व्यक्तिले आफूभन्दा राम्रो र सबल मानिसहरूलाई आक्रमण गर्न र एकल्याउन सक्‍नु कपटीपन र दुष्टता हो। अनि ऊ मानिसहरूलाई होच्याउन कहीँकतै नरोकिनुले ऊभित्र धेरै हदसम्म दियाबलस रहेको हुन्‍छ भन्‍ने देखाउँछ! यस्ता मानिसहरूले शैतानको स्वभावअनुसार जिएर, मानिसहरूलाई होच्याउन, तिनीहरूलाई फसाउने प्रयास गर्न, र तिनीहरूका लागि परिस्थिति गाह्रो बनाइदिन सक्छन्। के यो दुष्कर्म होइन र? अनि यसरी जिएर पनि तिनीहरूले म ठीक छु, म असल व्यक्ति हुँ भनी सोच्छन्—तर तिनीहरूले आफूभन्दा उत्तम कसैलाई देख्दा, तिनीहरूले दुष्ट काम गरेर तिनीहरूलाई गाह्रो परिस्थितिमा पार्न, तिनीहरूलाई कुल्चीमिल्ची पार्न सक्छन्। यहाँ समस्या के हो? के यस्ता दुष्ट कार्यहरू गर्न सक्‍ने मानिसहरूमा अनैतिक र मनोमानी हुँदैनन् र? त्यस्ता मानिसहरूले आफ्ना हितहरू मात्रै सोच्छन्, तिनीहरूले आफ्नै भावनाबारे मात्रै विचार गर्छन्, र तिनीहरू आफ्नै इच्छा, महत्त्वाकाङ्क्षा, र उद्देश्य हासिल गर्न मात्र चाहन्छन्। आफूले मण्डलीको काममा कति हानि पुऱ्याउँछु भनेर तिनीहरूले वास्ता गर्दैनन्, र तिनीहरू मानिसहरूको मनमस्तिष्कमा रहेको आफ्नो हैसियत र तिनीहरूको आफ्नै प्रतिष्ठा जोगाउन परमेश्‍वरको घरका हितहरूलाई बलि चढाउन रुचाउँछन्। के यस प्रकारका व्यक्तिहरू अहङ्कारी र आत्मधर्मी, स्वार्थी र नीच होइनन् र? यस्ता मानिसहरू अहङ्कारी र आत्मधर्मी मात्र हुँदैनन्, तिनीहरू त हदैसम्मका स्वार्थी र नीच पनि हुन्छन्। तिनीहरूले परमेश्‍वरको इच्छालाई पटक्‍कै वास्ता गर्दैनन्। के यस्ता मानिसहरूमा परमेश्‍वरको भय मान्ने हृदय हुन्छ? तिनीहरूमा परमेश्‍वरको भय मान्ने हृदय पटक्कै हुँदैन। यसैकारण, तिनीहरूले कुनै दोषको भावनाविना, कुनै डरविना, कुनै चिन्ता वा फिक्रीविना र परिणामहरूलाई विचार नगरी छाडा व्यवहार देखाउँछन्, र आफूले जे चाह्यो त्यही गर्छन्। तिनीहरूले प्रायः यसै गर्छन्, र सधैँ यसरी नै व्यवहार गरेका हुन्छन्। त्यस्तो व्यवहारको प्रकृति के हो? यसलाई सरल रूपमा भन्नुपर्दा, त्यस्ता मानिसहरूमा व्यक्तिगत ख्याति र हैसियतका निम्ति अति नै बढी जोस हुन्छ र अति नै बलियो चाहना हुन्छ; तिनीहरू अति नै छली र विश्‍वासघाती हुन्छन्। यसलाई अझ कठोर रूपमा भन्नुपर्दा, समस्याको सार के हो भने, त्यस्ता मानिसहरूमा परमेश्‍वरको भय मान्ने हृदय पटक्कै हुँदैन। तिनीहरू परमेश्‍वरको भय मान्दैनन्, तिनीहरू आफैलाई अत्यन्त महत्त्वपूर्ण ठान्छन्, र तिनीहरू आफ्नो हरेक पक्षलाई परमेश्‍वरभन्दा उच्च र सत्यताभन्दा उच्च ठान्छन्। तिनीहरूका हृदयमा, परमेश्‍वर उल्लेखयोग्य हुनुहुन्‍न, बरु नगण्य हुनुहुन्छ, र तिनीहरूको हृदयमा परमेश्‍वरको कुनै हैसियत नै हुँदैन। के आफ्नो हृदयमा परमेश्‍वरका निम्ति कुनै स्थान नहुने, र परमेश्‍वरको भय मान्ने हृदय नहुने व्यक्तिहरूले सत्यता अभ्यास गर्न सक्छन्? कदापि सक्दैनन्। त्यसैले, जब तिनीहरू विशेष रूपले खुसी हुँदै यताउता गएर आफूलाई व्यस्त राख्छन् र धेरै ऊर्जा खर्च गर्छन्, तब तिनीहरूले के गरिरहेका हुन्छन्? त्यस्ता मानिसहरूले परमेश्‍वरको निम्ति अर्पित हुन आफूले सबै कुरा त्यागेका र धेरै दुःख भोगेका समेत दाबी गर्छन्, तर वास्तवमा तिनीहरूका सबै कार्यका अभिप्राय, सिद्धान्त र उद्देश्य तिनीहरूको आफ्नै हैसियत र प्रतिष्ठाको लागि, तिनीहरूको आफ्नै हित रक्षा गर्नको खातिर हुन्छन्। के तिमीहरू यस किसिमको मानिस डरलाग्दो हुन्छ भनी भन्छौ, कि भन्दैनौ? कस्ता किसिमका मानिसहरूले धेरै वर्षदेखि परमेश्‍वरमा विश्‍वास गरेका भए पनि, तिनीहरूमा परमेश्‍वरको भय मान्ने हृदय हुँदैन? के तिनीहरू अहङ्कारी होइनन्? के तिनीहरू शैतान होइनन्? अनि कोसँग परमेश्‍वरको भय मान्ने हृदयको सबैभन्दा कमी हुन्छ? पशुहरूबाहेक, दुष्ट र ख्रीष्टविरोधीहरू, शैतान र दियाबलस कोटिकाहरूमा त्यस्तो कमी हुन्छ। तिनीहरूले सत्यता कदापि स्वीकार गर्दैनन्; तिनीहरूमा परमेश्‍वरको भय मान्ने हृदय हुँदै हुँदैन। तिनीहरूले जुनसुकै दुष्ट काम गर्न सक्छन्; तिनीहरू परमेश्‍वरका शत्रुहरू हुन्, र उहाँका चुनिएका मानिसहरूका पनि शत्रुहरू हुन्।

तिमीहरूको दैनिक जीवनमा कुन-कुन मामलाहरूमा तिमीहरूसँग परमेश्‍वरको डर मान्ने हृदय हुन्छ? अनि कुन-कुन मामलाहरूमा हुँदैन? के तँ कसैले तँलाई चिढ्याउँदा वा तेरो हितहरूमा असर गर्दा उसलाई घृणा गर्न सक्छस्? अनि, जब तैँले कसैलाई घृणा गर्छस्, के तँ उसलाई दण्ड दिन र उसँग बदला लिन सक्छस्? (सक्छु।) त्यसोभए तँ निकै डरलाग्दो छस्! यदि तँसँग परमेश्‍वरको डर मान्ने हृदय छैन, र तँ दुष्कर्महरू गर्न सक्छस् भने, तेरो यो क्रूर स्वभाव निकै गम्भीर छ! प्रेम र घृणा त्यस्ता कुराहरू हुन्, जुन सामान्य मानवतामा हुनुपर्दछ, तर तैँले कुन कुरालाई मन पराउँछस् र कुनलाई घृणा गर्छस् भन्ने कुराबीच तैँले स्पष्ट भिन्नता छुट्ट्याउनु पर्छ। तेरो हृदयमा तैँले परमेश्‍वरलाई प्रेम गर्नुपर्छ, सत्यतालाई प्रेम गर्नुपर्छ, सकारात्मक कुराहरूलाई प्रेम गर्नुपर्छ, र आफ्ना दाजुभाइ-दिदीबहिनीहरूलाई प्रेम गर्नुपर्छ, जबकि तैँले दुष्ट शैतानलाई घृणा गर्नुपर्छ, नकारात्मक कुरालाई घृणा गर्नुपर्छ, ख्रीष्ट-विरोधीहरूलाई घृणा गर्नुपर्छ, र दुष्ट मानिसहरूलाई घृणा गर्नुपर्छ। यदि तँ घृणाको कारण दाजुभाइ-दिदीबहिनीहरूलाई दबाउन र तिनीहरूसित बदला लिन सक्छस् भने, यो धेरै डरलाग्दो हुन्छ, र यो दुष्ट व्यक्तिको स्वभाव हो। कतिपय मानिसहरूमा घृणाले भरिएका सोच र विचारहरू अर्थात् दुष्ट विचारहरू मात्र हुन्छन् तर तिनीहरूले कहिल्यै पनि दुष्ट कार्यहरू गर्दैनन्। तिनीहरू दुष्ट मानिसहरू होइनन् किनभने केही आइपर्दा, तिनीहरू सत्यता खोज्न सक्षम हुन्छन्, र आफूले कस्तो आचरण अँगाल्‍ने र कसरी परिस्थिति सम्हाल्ने भन्‍नेबारेमा तिनीहरूले सिद्धान्तहरूमा ध्यान दिन्छन्। अरूसँग अन्तरक्रिया गर्दा, तिनीहरूले माग्‍नुपर्नेभन्दा बढी माग गर्दैनन्; यदि तिनीहरू त्यो व्यक्तिसँग राम्ररी मिल्छन् भने, तिनीहरूसँग अन्तरक्रिया गरिरहनेछन्; यदि मिल्दैनन् भने, अन्तरक्रिया गर्नेछैनन्। यसले तिनीहरूको कर्तव्यपालन वा जीवन प्रवेशलाई बिरलै असर गर्छ। परमेश्‍वर तिनीहरूको हृदयमा हुनुहुन्छ र तिनीहरू उहाँको डर मान्छन्। तिनीहरू परमेश्‍वरलाई चिढ्याउन अनिच्छुक हुन्छन्, र उहाँलाई चिढ्याउन डराउँछन्। यी मानिसहरूमा केही निश्‍चित गलत धारणा र विचारहरू भए पनि, तिनीहरू ती विचारहरू इन्कार्न वा त्याग्‍न सक्षम हुन्छन्। तिनीहरूले आफ्नो कार्यव्यवहारमा संयम अपनाउँछन्, र विषयबाहिरको वा परमेश्‍वरलाई चिढ्याउने एक शब्द पनि बोल्दैनन्। यस तरिकाले बोल्ने र व्यवहार गर्ने व्यक्ति सिद्धान्तहरू भएको र सत्यता पालना गर्ने व्यक्ति हो। यस्तोमा तेरो व्यक्तित्व कसैको व्यक्तित्वसँग नमिल्दो हुन सक्छ, र तँलाई त्यो व्यक्ति मन नपर्न सक्छ, तर जब तैँले ऊसँग काम गर्छस्, तँ निष्पक्ष रहन्छस् र आफ्नो कर्तव्य पूरा गर्दा तेरा निराशाहरू व्यक्त गर्दैनस्, वा परमेश्‍वरको परिवारका हितहरूमाथि तेरा निराशाहरू पोखाउँदैनस्; तैँले सिद्धान्तअनुसार कामकाज सम्हाल्न सक्छस्। यो के कुराको प्रकटीकरण हो? यो परमेश्‍वरप्रति आधारभूत श्रद्धा हुनुको प्रकटीकरण हो। यदि तँसँग त्योभन्दा थोरै मात्र बढी छ भने, जब तँ अरू कसैमा केही कमी वा कमजोरीहरू देख्छस्, तब उसले तँलाई चोट पुऱ्याएको छ भने पनि वा ऊ तँविरुद्ध पूर्वाग्रही छ भने पनि, तँसित अझै पनि त्यो गुण छ र तैँले उसलाई सही व्यवहार र प्रेमपूर्वक मदत गर्नेछस्। यसको अर्थ के हो भने, तँमा प्रेम छ, तँ मानवता भएको व्यक्ति होस्, तँ दयालु र सत्यता अभ्यास गर्ने व्यक्ति होस्, तँ सत्यताको वास्तविकता भएको इमान्दार व्यक्ति होस् र तँ परमेश्‍वरप्रति श्रद्धा राख्ने व्यक्ति होस्। यदि तँ अझै पनि सानो कदको छस, तर तँसँग इच्छाशक्ति छ, र तँ सत्यताको लागि लागिपर्न इच्छुक छस्, र तँ सिद्धान्तअनुसार काम गर्न लागिपर्छस्, र तँ सिद्धान्तअनुसार परिस्थिति सम्हाल्न र अरूसित व्यवहार गर्न सक्छस् भने, यसलाई पनि परमेश्‍वरप्रति अलिअलि श्रद्धा भएको मान्‍न सकिन्छ; यो सबैभन्दा आधारभूत कुरा हो। यदि तैँले यो कुरासमेत हासिल गर्न सक्दैनस् भने, र आफूलाई काबुमा राख्‍न सक्दैनस् भने, तँ निकै ठूलो खतरामा छस् र तँ निकै डरलाग्दो छस्। यदि तँलाई कुनै पद दिइयो भने, तैँले मानिसहरूलाई दण्ड दिन र तिनीहरूलाई समस्यामा पार्न सक्छस्; अनि तँ कुनै पनि बेला ख्रीष्टविरोधीमा परिवर्तन हुने सम्‍भावना हुन्छ। व्यक्ति असल होस् वा खराब, उसले परमेश्‍वरमा जसरीसुकै विश्‍वास गरोस् वा ऊ जुनसुकै बाटोमा हिँडोस्, केही वर्षमा उसको खुलासा हुनेछ। तैँले उसलाई सैद्धान्तिक तरिकामा व्यवहार गर्नुपर्छ, चाहे उसको नतिजा जस्तोसुकै नै किन नहोस्, चाहे ऊ दण्डित होस् वा चाहे पुरस्कृत होस्—त्यो मामला परमेश्‍वरको निम्ति हो। तैँले उसलाई सिद्धान्तहरूअनुसार चिन्‍न र व्यवहार गर्न सक्षम भए सम्म, त्यो पर्याप्त हुनेछ। तँ जो सँग संलग्न भइरहेको भए पनि, त्यस्ता मानिसहरूको नतिजा कस्तो हुन्छ भन्ने कुरा जबसम्म परमेश्‍वरले निर्णय गर्नुहुन्न, जबसम्म मण्डलीले तिनीहरूलाई निष्कासन गर्दैन, र जबसम्म परमेश्‍वरले तिनीहरूलाई दण्ड दिनुहुन्न, र जबसम्म तिनीहरूले मुक्ति पाइरहेका हुन्छन्, तबसम्म तैँले तिनीहरूलाई प्रेम गर्दै धैर्यपूर्वक मदत गर्नुपर्छ; तैँले त्यस्ता मानिसहरूको परिणाम निर्धारण गर्नु हुँदैन, न त तैँले तिनीहरूलाई दण्ड दिन मानवीय साधनहरूको प्रयोग गर्नु नै हुन्छ। यदि त्यस्ता मानिसहरूमा भ्रष्ट प्रकटीकरणहरू छन् भने, तैँले तिनीहरूलाई निराकरण र काटछाँट गर्न सक्छस्, वा तैँले तिनीहरूलाई मदत गर्न इमानदारीसाथ आफ्नो हृदय खोलेर सङ्गतिमा संलग्न हुन सक्छस्। तापनि, यदि तैँले यी मानिसहरूलाई दण्ड दिने, बहिष्कार गर्ने र झूटो आरोप लगाउने विचार गर्छस् र स्वर्गको हवाला दिँदै गल्तीहरू सच्याउन जोडबल लगाउँछस् भने, तँ समस्यामा पर्नेछस्। के त्यसो गर्नु सत्यता अनुरूप हुनेछ? त्यस्ता विचारहरू उत्तेजनाका परिणाम हुन्; ती विचारहरू शैतानबाट आउँछन् र ती मानिसको अप्रसन्नता, साथसाथै मानिसको ईर्ष्या र घृणाबाट उत्पन्न हुन्छन्। यस्तो आचरण सत्यताअनुरूप हुँदैन। यो तँमाथि उचित दण्ड ल्याउने कुरा हो, र तैँले यस्तो काम गर्नु हुँदैन। मानिसहरू तिमीहरूलाई मन नपर्ने किसिमको भएकोले वा तिनीहरू तिमीहरूसँग मिलेर बस्न नसक्ने भएकोले के तिमीहरूले तिनीहरूलाई दण्ड दिने विभिन्न तरिकाहरूको बारेमा सोच्न सक्छौ? के तिमीहरूले पहिले कहिल्यै त्यस्तो काम गरेका छौ? तैँले कतिसम्म यस्तो काम गरेको छस्? के तैँले जहिल्यै पनि अप्रत्यक्ष रूपमा मानिसहरूलाई तुच्छ बनाइरहेको, र कटु वचनहरू भनिरहेको थिइनस्, र तिनीहरूप्रति व्यङ्ग्यात्मक भइरहेको थिइनस्? त्यस्ता कुराहरू गर्दा तिमीहरू कस्ता अवस्थामा थियौ? त्यस बेला, तिमीहरूले रीस पोखाइरहेका थियौ, र तिमीहरूलाई खुसी लाग्यो; तिमीहरूले अधिकार जमाउन सक्यौ। तर पछि, तिमीहरूले मनमनै सोच्यौ, “मैले त्यस्तो घिनलाग्दो काम गरेँ। म परमेश्‍वरको डर मान्ने व्यक्ति होइनँ, र मैले त्यस व्यक्तिसित धेरै अनुचित व्यवहार गरेको छु।” के तिमीले हृदयभित्र दोषी महसुस गर्‍यौ? (गऱ्यौँ।) तिमीहरू परमेश्‍वरको डर नमान्ने भए पनि, तिमीहरूसित कम्तीमा विवेकको बोध छ। त्यसो भए, के तिमीहरूले भविष्यमा फेरि पनि त्यस्तै प्रकारको कार्य गर्न सक्छौ? जबजब तँ मानिसहरूलाई घृणा गर्छस्, जबजब तँ तिनीहरूसँग मिलेर बस्न सक्दैनस्, वा जबजब तिनीहरूले तेरो आज्ञापालन गर्दैनन् वा तेरो कुरा सुन्दैनन्, तबतब के तँ अझै पनि तिनीहरूविरुद्ध आक्रमण गर्ने र तिनीहरूमाथि बदला लिने काम गर्न सक्छस्? त्यस्तो कार्य गर्ने व्यक्तिले कस्तो मानवता धारण गरेको हुन्छ? उसको मानवताको हिसाबमा, ऊ दुर्भावनापूर्ण हुन्छ। सत्यतासँग तुलना गरेर भन्दा, उसले परमेश्‍वरलाई आदर गर्दैन। आफ्‍ना बोलीवचन र कार्यहरूमा, ऊसँग कुनै सिद्धान्तहरू हुँदैन; उसले छाडा शैलीमा व्यवहार गर्छ र आफूलाई जे मन लाग्यो त्यही बोल्छ र त्यही गर्छ। के त्यस्ता मानिसहरूमा सत्यताको वास्तविकता हुन्छ? अवश्यै हुँदैन; यसको उत्तर, सतप्रतिशत “हुँदैन” भन्‍ने हुन्छ। के परमेश्‍वरको डर मान्ने हृदय नभएको मानिसले साँच्चै उहाँमा समर्पित भएर उहाँको आराधना गर्न सक्छ? बिल्कुलै सक्दैन।

केही मानिसहरू यसो भन्छन्: “जब म विपत्तिहरू आएको देख्छु, म परमेश्‍वरलाई बारम्बार प्रार्थना गर्छु, म कुनै क्षणमा पनि परमेश्‍वरलाई छोड्ने आँट गर्दिनँ, बरु म परमेश्‍वरको अगुवाइ र सुरक्षा माग्छु। म रातमा एक्लै बाटोमा हिँड्दा, जब ममाथि खतरा आइपर्छ, म सधैँ परमेश्‍वरमा भर पर्छु, उहाँलाई छोड्ने आँट गर्दिनँ, र उहाँलाई मद्दत गर्न अनुरोध गर्छु। आफ्नो कर्तव्य निभाउँदा, मेरो हृदयले निरन्तर परमेश्‍वरलाई प्रार्थना गर्छ र उहाँसँग विभिन्‍न कुराहरू माग्छ, ताकि उहाँले मलाई लापरवाह हुन नदिनुहोओस्, र उहाँले नै प्रभुत्व लिनुहोओस्। मैले पहिला पनि प्रयास गरेको छु, तर यदि परमेश्‍वर काम गरिरहनुभएको छैन भने, म केही पनि गर्न सक्दिनँ, र म आफैसँग केही पनि छैन।” के यो परमेश्‍वरसँग डर मान्ने हृदय भएको व्यक्ति हो? (होइन।) के परमेश्‍वरमा भर पर्नु गल्ती हो? के परमेश्‍वरसँग सुरक्षा माग्नु गल्ती हो? यहाँ बोलिएका शब्दहरू गलत होइनन्, तर यस प्रकारको स्थिति असामान्य हुन्छ। यसको मतलब तँलाई सहयोग गर्ने कुरा केही छैन र तँ जाने ठाउँ कतै छैन, तँ बाध्य छस् र त्यो मामलामा तैँले कुनै छनौट गर्न सक्दैनस्, र तँ आफ्ना लक्ष्यहरू हासिल गर्न परमेश्‍वरलाई प्रयोग गर्न चाहन्छस्, त्यसकारण मात्र तँ परमेश्‍वरलाई खोज्छस्। के त्यो परमेश्‍वरको डर मान्नु हो? तँलाई त्यो समस्या नहुनेबित्तिकै, तैँले परमेश्‍वरलाई पूर्णतया बिर्सिसकेको हुनेछस्। जब तँ सबैभन्दा खुसी हुन्छस्, जब तँ सफलताले भरिपूर्ण हुन्छस्, जब सबैले चापलूसी र पूजा गर्ने गरी तेरो हैसियत अरू सबैभन्दा माथि उठाइन्छ, तबचाहिँ किन तँ परमेश्‍वरमा भर पर्दैनस्? तब किन तँ उहाँको जाँच स्विकार्ने वा उहाँको मार्गदर्शन खोज्‍ने गर्दैनस्? तब किन परमेश्‍वरलाई तैँले आफूले गर्ने सबै कार्य उहाँका इच्छाअनुरूप छन् कि छैनन् भनेर सोध्दैनस्? जब तैँले दुष्ट कार्य गर्छस्, जब तैँले आफैलाई उच्च पारेर आफ्नै गवाही दिन्छस्, तब किन परमेश्‍वरलाई यो उहाँको इच्छाअनुरूप छ कि छैन भनेर सोध्दैनस्? तब किन तँ आत्मचिन्तन गर्ने, वा आफूलाई संयमित राख्न परमेश्‍वरमा भर पर्ने गर्दैनस्? यो कस्तो समस्या हो? यी सबै स्थितिहरूलाई के भनिन्छ? परमेश्‍वरको डर मान्‍ने हृदय नहुनु भनिन्छ। के परमेश्‍वरको डर मान्ने हृदय नभएको व्यक्तिले आफ्नो कर्तव्य राम्ररी निभाउन सक्छ? के ऊ साँच्चै असल व्यक्ति बन्न सक्छ? के ऊ सत्यताको वास्तविकतामा प्रवेश गर्न सक्छ? (अहँ, सक्दैन।) ऊ वास्तवमै सक्दैन। परमेश्‍वरको डर मान्ने हृदयबिना, उसले आफ्नो कर्तव्य राम्रोसँग निभाउन बिल्कुलै सक्दैन, न त चाहेर पनि सत्यता अभ्यास गर्न वा परमेश्‍वरमा समर्पित हुन नै सक्छ। परमेश्‍वरको डर मान्‍ने हृदयबिना, सत्यता अभ्यास गर्न सजिलो हुँदैन। यदि ऊ आफ्नो कर्तव्य राम्रोसँग निभाउन चाहन्छ भने पनि, त्यहाँ निश्‍चय नै अति धेरै कठिनाइ र अवरोधहरू हुनेछन्, र उसले सफलतापूर्वक सत्यता अभ्यास गर्न सक्‍नेछैन। अब अहिले, तिमीहरूले आफ्नो हृदय शान्त पारेर एक क्षण सोच्‍नुपर्छ। तिमीहरूको हालको कदको आधारमा, तिमीहरूलाई अझै पनि स्वीकार्य स्तरमा आफ्नो कर्तव्य निभाउन निकै गाह्रो हुन्छ, किनभने तिमीहरूमध्ये अधिकांशले धर्मसिद्धान्त र नियमका केही अक्षर मात्र बुझ्‍नुका साथै केही व्यक्तिगत इच्छा, आदर्श र उत्साह पालेर बसेका छौ। तर तिमीहरूको सुरूवाती बिन्दु र अभ्यासका मापदण्डहरू परमेश्‍वरको वचनको जगमा स्थापित छैनन्। तिमीहरू अझै पनि सत्यताको वास्तविकतामा साँच्चै प्रवेश गरेका छैनौ; नियमहरू मात्र पालन गरिरहेका छौ। यदि तिमीहरूले सत्यता पछ्याएनौ भने, भविष्यमा तिमीहरूलाई निकै खतरा हुनेछ। यदि तिमीहरू परमेश्‍वरमा विश्‍वास त गर्छौ तर सत्यता अभ्यास गर्दैनौ वा परमेश्‍वरमा समर्पित हुँदैनौ भने, ढिलोचाँडो तिमीहरू हटाइनेछौ। व्यक्तिले साँचो विश्‍वास गर्छ कि झूटो भन्ने कुरा वर्षहरूमा मापन गरिँदैन; तिमीहरूले धेरै वर्षदेखि, लामो समय परमेश्‍वरमा विश्‍वास गरेका छौ भन्दैमा, तिमीहरू साँच्चै विश्‍वास गर्छौ र परमेश्‍वरले तिमीहरूलाई स्विकार्नुहुनेछ भन्ने हुँदैन। अन्त्यमा, सत्यता अभ्यास नगर्ने मानिसहरूलाई परमेश्‍वरले स्विकार्नुहुनेछैन। उहाँले तिनीहरूलाई खुलासा गरेर हटाउनुहुनेछ। तिमीहरूले यो कुरा बुझ्नुपर्छ।

हामीले भर्खरै परमेश्‍वरमाथिको विश्‍वासको सही मार्गमा लाग्नको लागि पूरा गर्नैपर्ने चार सर्तहरूबारे सङ्गति गऱ्यौँ। तर एउटा अर्को, अन्तिम सर्त पनि छ, जुन सबैभन्दा महत्त्वपूर्ण छ, र यो तिमीहरूले प्रायः भनिरहने कुरा पनि हो। यो के हुन सक्छ भनेर एकछिन मनन गर। (परमेश्‍वरलाई प्रेम गर्नु।) अहिलेको लागि, हामी परमेश्‍वरलाई प्रेम गर्ने विषय छुनेछैनौँ, त्यसको लागि धेरैजसो मानिसहरूको स्तर नै पुग्दैन। बरु, हामी अझ व्यावहारिक र वास्तविक कुराबारे छलफल गरौँ, जसमा मानिसहरू वास्तवमै जिउन सक्ने सत्यता संलग्‍न छ। (परमेश्‍वरमा समर्पित हुनु।) सही हो। यो परमेश्‍वरमा समर्पित हुने हृदय धारण गर्नु हो। धेरैजसो समय, मानिसहरूमाथि केही कुराहरू आइपर्दा, तिनीहरूलाई वास्तवमा अभ्यासका सही सिद्धान्तहरू नै थाहा हुँदैन, न त कुन दिशामा फर्किने वा कुन लक्ष्यतर्फ काम गर्ने भन्‍ने नै थाहा हुन्छ। तर यहाँ तिनीहरूको मनोवृत्ति र स्थितिको सवालमा एउटा कुरा छ: तिनीहरूसँग परमेश्‍वरमा समर्पित हुने हृदय हुनैपर्छ। यो मानिसहरूमा सबैभन्दा बढी हुनुपर्ने कुरा हो। उदाहरणको लागि: मानौँ तँमाथि केही आइपऱ्यो, र तँलाई के गर्ने भनेर थाहै छैन, न त तैँले अरू कसैले के गर्ने भनेर भनेको नै सुनेको छस्। यो कुरा तेरो धारणा र कल्पनाहरूसँग मिल्दो नहुन सक्छ, र यो वास्तवमै तेरो रुचिअनुरूप नहुन सक्छ; त्यसैले तेरो हृदयमा केही प्रतिरोध हुन्छ, र तँ अलि अशान्त हुन्छस्। तब, तैँले के गर्नुपर्छ? यहाँ अभ्यास गर्ने एउटा सबैभन्दा सरल तरिका छ, जुन सबैभन्दा सुरुमा समर्पित हुनु हो। समर्पण कुनै बाहिरी कार्य वा भनाइ होइन, न त यो कुनै मौखिक दाबी नै हो—यसभित्र एउटा स्थिति हुन्छ। यो तिमीहरूको लागि अपरिचित कुरा पक्‍कै नहोला। तिमीहरूको आफ्नै वास्तविक अनुभवहरूको आधारमा, तिमीहरूलाई मानिसहरू वास्तवमै समर्पित हुँदा तिनीहरूले कसरी बोल्छन्, व्यवहार गर्छन् र सोच्छन्, अनि तिनीहरूको स्थिति र मनोवृत्ति कस्तो हुन्छ जस्तो लाग्छ? (आफूले अझै पनि नबुझेका कुराहरूमा, तिनीहरूले सुरुमा आफ्ना धारणा र कल्पनाहरू पन्छाउँछन्। अनि, सत्यता र परमेश्‍वरको इच्छा खोज्छन्। यदि तिनीहरूले खोजी गरे पछि पनि नबुझेमा, परमेश्‍वरको समय-छनौट पर्खन सिक्छन्।) यो त्यसको एउटा पक्ष हो। अरू के छ? (जब तिनीहरूलाई काटछाँट र निराकरण गरिन्छ, तिनीहरू तर्क गर्ने वा आफ्नो प्रतिरक्षा गर्ने प्रयास गर्दैनन्।) यो यस स्थितिको अर्को पक्ष हो। केही मानिसहरूले तिमीहरूको मुखै अगाडि तर्क र आत्मरक्षा गर्दैनन्, यद्यपि तिनीहरू गुनासो र असन्तुष्टिले भरिएका हुन्छन्। तिनीहरूले यो कुरा तेरो मुखैमा त भन्दैनन्, तर तेरो पछाडि मनपरी बोल्छन्, र यसलाई जताततै फैलाउँछन्। के यो समर्पित हुने मनोवृत्ति हो? (होइन।) त्यसोभए, समर्पित हुने मनोवृत्ति ठ्याक्कै कस्तो हुन्छ? पहिलो कुरा त, तँसँग सकारात्मक मनोवृत्ति हुनुपर्छ: जब तँलाई काटछाँट र निराकरण गरिन्छ, तैँले सुरुमै सही र गलत विश्‍लेषण गर्दैनस्—समर्पित हृदयले यसलाई स्वीकार मात्र गर्छस्। उदाहरणको लागि, कसैले तैँले केही गलत गरिस् भन्न सक्छ। तैँले आफ्नो हृदयमा यो नबुझे पनि, र तँलाई आफूले के गल्ती गरेँ भनेर थाहा नभए पनि, तँ यसलाई स्विकार्छस्। स्वीकार मूलतः सकारात्मक मनोवृत्ति हो। यसका साथै, यसमा अलि बढी निष्क्रिय हुने एउटा मनोवृत्ति पनि हुन्छ, जुन मौनता कायम राख्नु र कुनै प्रतिरोध नगर्नु हो। यसमा कस्तो खाले व्यवहार समावेश हुन्छ? तँ तर्क गर्दैनस्, आफ्नो प्रतिरक्षा गर्दैनस्, न आफ्नो लागि वस्तुगत बहानाहरू बनाउँछस्। यदि तँ आफ्नो लागि सधैँ बहाना बनाउँछस्, तर्क गर्छस्, र जिम्मेवारी अरू मानिसहरूमा थोपर्छस् भने, के त्यो प्रतिरोध होइन र? त्यो विद्रोही स्वभाव हो। तैँले अस्वीकार, प्रतिरोध, वा तर्क गर्नु हुँदैन। यदि तैँले सही तर्क गर्छस् नै भने पनि, के त्यो सत्यता हुन्छ र? त्यो त मानिसको वस्तुगत बहाना हो, सत्यता होइन। अहिले, म तँलाई यी कुराहरू किन भए, वा यी कसरी भए भनेर वस्तुगत बहानाहरूबारे सोधिरहेको छैन। बरु, तेरो कार्यको प्रकृति सत्यताअनुरूप छैन भनेर भनिरहेको छु। यदि तँसँग यो स्तरको ज्ञान छ भने, तँ वास्तवमै स्विकार्न र प्रतिरोध नगर्न सक्षम हुनेछस्। तँमाथि केही कुरा आइपर्दा, सुरुमा तँसित समर्पित हुने मनोवृत्ति हुनु महत्त्वपूर्ण छ। केही मानिसहरू यस्ता छन् जो काटछाँट र निराकरण सामना गरेपछि सधैँ तर्क र आत्मरक्षा गर्छन्: “यसको लागि म मात्र दोषी छैन, त्यसैले जिम्मेवारी कसरी मेरै टाउकोमा थोपरियो? किन कसैले मेरो पक्षमा बोल्दैन? यसको जिम्मेवारी म किन एक्लै बोक्दै छु? यो त वास्तवमै 'फाइदाजति सबैलाई, दोषजति एउटालाई' भनेजस्तो भयो। म कति अभागी रहेछु!” यो कस्तो भावना हो? यो प्रतिरोध हो। बाहिरबाट तिनीहरूले टाउको हल्लाएर गल्ती भयो भन्छन, र मुखले त्यो गल्ती स्विकार्छन्, तर हृदयमा भने तिनीहरू गुनासो गर्छन्, “मलाई निराकरण गर्न लागिरहेको छौ भने गर, तर यस्तो कठोर रूपमा किन बोल्नुपऱ्यो? यति धेरै मानिसहरूको अगाडि मेरो आलोचना गरिरहेको छौ, तर मैले आफ्नो अनुहार कहाँ लुकाउने हो? तिमीले मलाई प्रेमसाथ व्यवहार गरिरहेको छैनौ! मैले बस एउटा सानो गल्ती गरेँ, किन निरन्तर त्यसकै कुरा गरिरहन्छौ?” यसरी, तिनीहरू आफ्नो हृदयमा यो व्यवहारलाई प्रतिरोध र अस्वीकार गर्छन्, हठी रूपमा यसको विरोध गर्छन्, र अनुचित र बझौटे बन्छन्। यी विचार र भावनाहरू भएको व्यक्ति स्पष्ट रूपमा प्रतिरोधी र विरोधी हुन्छ, त्यसैले उसमा कसरी साँच्चै समर्पित हुने मनोवृत्ति हुन सक्छ? काटछाँट र निराकरण सामना गर्दा, के-कस्तो कार्यव्यवहारमा स्वीकार गर्ने र समर्पित हुने मनोवृत्ति हुन्छ? कम्तीमा पनि, तँ व्यावहारिक हुनुपर्छ र तँमा समझ हुनुपर्छ। तँ सबभन्दा सुरुमा समर्पित हुनुपर्छ, र तैँले प्रतिरोध वा अस्वीकार गर्नु हुँदैन, र तैँले तर्कसङ्गततासाथ व्यवहार गर्नुपर्छ। यसरी, तँसँग न्यूनतम रूपमा आवश्यक समझ हुनेछ। यदि तँ स्वीकार र समर्पणको स्थिति हासिल गर्न चाहन्छस् भने, तैँले सत्यता बुझ्नैपर्छ। सत्यता बुझ्नु सामान्य कुरा होइन। सुरुमा, तैँले परमेश्‍वरको दृष्टिकोणबाट कुराहरू बुझ्‍नुपर्छ: कम्तीमा पनि तैँले निराकरण र काटछाँट भोग्नु भनेको परमेश्‍वरले नै तँलाई ती भोग्न अनुमति दिनुभएको कुरा हो, वा त्यो परमेश्‍वरबाटै आएको कुरा हो भनेर जान्‍नुपर्छ। चाहे निराकरण र काटछाँट पूर्णतया व्यावहारिक होस् वा नहोस्, तँसँग स्विकार्ने र समर्पित हुने मनोवृत्ति हुनुपर्छ। यो परमेश्‍वरप्रतिको समर्पणको प्रकटीकरण हो, र साथै, परमेश्‍वरको सूक्ष्म जाँच स्विकार्नु पनि हो। यदि तँ काटछाँट र निराकरण परमेश्‍वरबाट होइन मानिसबाट आउँछ भन्ने सोच्दै, आफ्नो पक्षमा तर्क र प्रतिरक्षा मात्र गर्छस् भने, त्यो तेरो बुझाइ भ्रमपूर्ण छ। एकातिर, तैँले परमेश्‍वरको जाँचलाई स्विकारेको छैनस्, र अर्कोतिर, परमेश्‍वरले तेरो लागि बनाउनुभएको वातावरणमा तँसँग समर्पित हुने मनोवृत्ति वा व्यवहार छैन। यो त परमेश्‍वरमा समर्पित नहुने व्यक्ति हो। केही मानिसहरू काटछाँट र निराकरण सामना गर्दा, सत्यता स्विकार्ने वा आत्मचिन्तन गर्ने गर्दैनन्; तिनीहरू अन्धाधुन्ध नियमहरू मात्र पछ्याउँछन्। तिनीहरूको कार्यव्यवहारले स्पष्ट रूपमै सिद्धान्तहरू उल्लङ्घन गर्छ, र तिनीहरूले सबै दोष शैतानलाई दिन्छन्। तिनीहरू भन्छन्: “ठिक्क पऱ्यो! कसले यो पुरानो शैतानलाई अन्धाधुन्ध आफूलाई प्रकट गर्न, कार्य गर्न, कुरा बिगार्न र अशान्ति सिर्जना गर्न दियो? शैतानलाई निराकरण र काटछाँट गर्नुपर्छ, त्यसलाई आफ्नो अनुहार देखाउन पनि लाज हुने पार्नुपर्छ, र त्यसलाई अपमानित तुल्याउनुपर्छ! शैतानले यसको जिम्मेवारी लिनुपर्छ; यसको मसँग कुनै सरोकार छैन! यो सबै दोष शैतानको हो!” त्यसपछि, तिनीहरूको हृदय खुसी हुन्छ, र तिनीहरूले आफू शैतानमाथि विजयी भएको ठान्छन्। के यस्तो सोच्नु वाहियात होइन र? जाहिर छ, तिनीहरू आफैले केही गलत गरेर शैतानले त्यो गल्ती गऱ्यो भन्छन्। त्यसोभए, वास्तवमा त्यो गल्ती गर्ने तिनीहरू थिए कि शैतान? (त्यो गल्ती गर्नेहरू तिनीहरू आफै थिए।) के तिनीहरूले तिनीहरू आफै नै शैतान हुन् भनेर साँच्चै बुझ्छन् त? (बुझ्दैनन्।) त्यसोभए, के तिनीहरूले वास्तवमा शैतानलाई घृणा गर्छन् कि आफैलाई? तिनीहरूले स्पष्ट रूपमा भन्दैनन्। छोटकरीमा भन्नुपर्दा, काँटछाँट वा निराकरण नस्विकार्ने व्यक्ति त्यो व्यक्ति हो जो परमेश्‍वरमा पटक्कै समर्पित हुँदैन। समर्पित हुन सिक्नु भनेको सबैभन्दा कठिन पाठ हो। अधिकांश मानिसहरू, आफ्नै धारणा र कल्पनाहरूसँग मिल्ने, र आफ्नै रुचिअनुरूप हुने कुरा आइपर्दा, निकै राम्रो महसुस गर्छन्, त्यसैले तिनीहरू खुसीसाथ समर्पित हुन्छन्, र सबै कुरा सहज रूपमा अघि बढ्छ। तिनीहरूको हृदय सहज र शान्त हुन्छ, र तिनीहरू खुसी र प्रसन्न हुन्छन्। तर आफ्नो धारणासँग मेल नखाने, वा आफ्नो लागि हानिकारक कुराहरू सामना गर्दा, तिनीहरूलाई आफू समर्पित हुनुपर्छ भनेर थाहा भए पनि तिनीहरू समर्पित हुन सक्दैनन्। तिनीहरूले पीडा महसुस गर्छन्, तिनीहरूसँग चुपचाप पीडा भोग्नुबाहेक अरू कुनै विकल्प हुँदैन, र तिनीहरूलाई आफ्ना कठिनाइहरूबारे कुरा गर्न गाह्रो हुन्छ। तिनीहरू उदास महसुस गर्छन्, र कतै पोख्‍न नमिल्‍ने गुनासोहरूले भरिन्छन्, त्यसैले तिनीहरूको हृदय हुँडलिन्छ: “अरूहरू सही छन्। तिनीहरूको हैसियत मेरो भन्दा उच्च छ; मैले कसरी तिनीहरूको कुरा नसुन्नु? मैले आफ्नो भाग्य स्विकारे हुन्छ। म अर्कोपटक निकै होसियार हुनुपर्छ र सीमाबाहिर जानु हुँदैन—जो मानिसहरू आफ्नो सीमाबाहिर जान्छन्, तिनीहरू निराकरणमा पर्छन्। समर्पित हुनु सजिलो छैन। यो निकै गाह्रो छ! मेरो उत्साहमा पानी खन्याइएको छ। म सरल र खुलस्त हुन चाहन्थेँ, तर परिणाम के भयो भने, मैले गलत कुरा भनिरहेँ, र मलाई निराकरण गरिरहियो। भविष्यमा, म चुपचाप बस्नेछु, र अरूलाई खुशी बनाउने व्यक्ति बन्नेछु।” यो कस्तो मनोवृत्ति हो? यो त एक चरम बिन्दुबाट अर्को चरम बिन्दुमा जानु हो। परमेश्‍वरले मानिसहरूलाई समर्पणको पाठ सिक्‍न दिनुको अन्तिम लक्ष्य के हो? त्यो बेला तैँले, जतिसुकै गल्ती र पीडा भोग्नुपरे पनि, तँ जति लज्जित भए पनि, वा तेरो इज्जत, आडम्बर वा प्रतिष्ठामा जति चोट पुगे पनि, यी सबै गौण हुन्छन्। सबैभन्दा महत्त्वपूर्ण कुरा भनेको तेरो स्थिति सुल्ट्याउनु हो। कस्तो स्थिति? सामान्य परिस्थितिमा, मानिसहरूको हृदयको गहिराइमा एक प्रकारको हठी र विद्रोही स्थिति रहेको हुन्छ—र त्यसको मूख्य कारण के हो भने, तिनीहरूको हृदयमा, निश्‍चित प्रकारको मानव तर्क र मानव धारणाहरू हुन्छन्, जुन “मेरो नियत सही भएसम्म, नतिजा जे भए पनि फरक पर्दैन; तैँले मलाई निराकरण गर्नुहुँदैन, र गरे पनि, मैले मान्नुपर्दैन” भन्ने हुन्छ। तिनीहरूले आफ्ना कार्यहरू सत्यताका सिद्धान्तअनुरूप छन् कि छैनन् वा परिणामहरू के हुनेछन् भनेर चिन्तन गर्दैनन्। तिनीहरू सधैँ केमा अडिग रहन्छन् भने, “ मेरो नियत असल र सही भएसम्म, परमेश्‍वरले मलाई स्विकार्नुपर्छ। परिणाम राम्रो नआए पनि, तैँले मलाई काटछाँट वा निराकरण गर्नु हुँदैन, निन्दा गर्नु त झनै हुँदैन।” यो मानव तर्क हो, होइन र? यी मानिसका धारणा हुन्, होइनन् र? मानिस सधैँ आफ्नै तर्कमा अडिग रहन्छ—के यसमा कुनै समर्पणता हुन्छ? तैँले आफ्नै तर्कलाई सत्यता बनाइस् र सत्यतालाई एकातिर पन्छ्याइस्। तँ आफ्नो तर्कसँग मिल्ने कुरा सत्यता हो, र आफ्नो तर्कसँग नमिल्ने कुरा सत्यता होइन भनेर विश्‍वास गर्छस्। के योभन्दा हास्यास्पद कुरा अरू केही हुन्छ? के योभन्दा अहङ्कारी र आत्मधर्मी अरू कोही हुन्छ? समर्पणको पाठ सिक्न कुन भ्रष्ट स्वभाव समाधान गरिनुपर्छ? मानिसहरूले सत्यता अभ्यास गर्दा र तिनीहरू परमेश्‍वरमा समर्पित हुने क्रममा, सबैभन्दा ठूलो बाधा ल्याउने कुरा भनेकै वास्तवमा अहङ्कारी र आत्मधर्मी स्वभाव हो। अहङ्कारी र आत्मधर्मी स्वभाव भएका मानिसहरूले तर्क गर्ने र आज्ञापालन नगर्ने सम्भावना सबैभन्दा धेरै हुन्छ, तिनीहरू सधैँ आफू सही भएको सोच्छन्, र त्यसैले व्यक्तिको अहङ्कारी र आत्मधर्मी स्वभावलाई समाधान र निराकरण गर्नुभन्दा जरुरी अरू केही हुँदैन। एकपटक मानिसहरूले समर्पित भएर आफ्नो पक्षमा तर्क गर्न बन्द गरेपछि, विद्रोहीपनको समस्या समाधान हुनेछ, र तिनीहरू समर्पित हुन सक्षम हुनेछन्। यदि मानिसहरूलाई समर्पित हुन सक्षम बन्‍नु छ भने, के तिनीहरूमा निश्‍चित हदको तर्कसङ्गतता हुनुपर्दैन र? तिनीहरूसँग सामान्य व्यक्तिमा हुनुपर्ने समझ हुनैपर्छ। उदाहरणको लागि, कुनै कुरामा, हामीले सही कार्य गरेको वा नगरेको भए पनि, यदि परमेश्‍वर सन्तुष्ट हुनुहुन्न भने, हामीले उहाँले भन्‍नुभएअनुसार गर्नुपर्छ, र उहाँका वचनहरूलाई सबै कुराको मानकको रूपमा व्यवहार गर्नुपर्छ। के यो तर्कसङ्गत छ? सबैभन्दा पहिला मानिसहरूमा यस्तो समझ पाइनुपर्छ। हामीले जतिसुकै दुःख भोग्नुपरे पनि, र हाम्रा अभिप्राय, उद्देश्य र कारणहरू जे भए पनि, यदि परमेश्‍वर सन्तुष्ट हुनुहुन्न भने—यदि उहाँका मापदण्डहरू पूरा भएका छैनन् भने—हाम्रा कार्यहरू निस्सन्देह रूपमै सत्यतासँग मिलेका छैनन्, त्यसैले हामीले परमेश्‍वरलाई सुन्नैपर्छ र उहाँमा समर्पित हुनैपर्छ, र हामीले उहाँसँग तर्क गर्ने वा आफ्नो तर्कसङ्गतता साबित गर्ने प्रयास गर्नु हुँदैन। जब तँसँग यस्तो तर्कसङ्गतता हुन्छ, जब तँसँग सामान्य मानिसको समझ हुन्छ, तेरा समस्याहरू समाधान गर्न सजिलो हुन्छ, र तँ साँचो रूपमा समर्पित हुनेछस्। तँ जस्तोसुकै अवस्थामा भए पनि, तँ विद्रोही हुनेछैनस्, र परमेश्‍वरका मापदण्डहरूलाई अवहेलना गर्नेछैनस्; तैँले परमेश्‍वरले जे माग्‍नुहुन्छ, त्यो सही छन् कि गलत, असल छ कि खराब भनेर विश्‍लेषण गर्नेछैनस्, र तँ आज्ञापालन गर्न सक्षम हुनेछस्—र यसरी तैँले आफ्नो तर्कबाजीपन, हठीपन र विद्रोहीपनको स्थिति समाधान गर्नेछस्। के हरेक मान्छेभित्र यी विद्रोही स्थितिहरू हुन्छन्? यी स्थितिहरू मानिसहरूमा प्रायः देखा परिरहन्छन्, र तिनीहरू मनमनै यस्तो सोच्छन्, “जबसम्म मेरो दृष्टिकोण, प्रस्ताव र सुझावहरू समझदारीपूर्ण हुन्छन्, तबसम्म मैले सत्यताका सिद्धान्तहरू उल्लङ्घन गरे पनि, मलाई काटछाँट वा निराकरण गरिनु हुँदैन, किनभने मैले दुष्ट कार्य गरेको हुँदिनँ।” यो मानिसहरूको आम अवस्था हो। तिनीहरू सोच्छन् कि यदि तिनीहरूले दुष्ट कार्य गरेका छैनन् भने, तिनीहरूलाई काटछाँट र निराकरण गरिनु हुँदैन; र दुष्ट कार्य गर्ने मानिसहरूलाई मात्र काटछाँट र निराकरण गरिनुपर्छ। के यो दृष्टिकोण सही हो त? पक्कै होइन। काटछाँट र निराकरण मुख्यतया मानिसहरूको भ्रष्ट स्वभावप्रति लक्षित हुन्छ। यदि कसैको स्वभाव भ्रष्ट छ भने, उसलाई काटछाँट र निराकरण गर्नुपर्छ। यदि उसले दुष्ट कार्य गरेपछि मात्र उसलाई काटछाँट र निराकरण गर्ने हो भने, त्यो धेरै ढिलो भइसकेको हुनेछ, किनकि समस्या त पहिले नै उत्पन्न भइसकेको हुनेछ। यदि परमेश्‍वरको स्वभाव चिढ्याइएको छ भने, तँ समस्यामा हुन्छस्, र परमेश्‍वरले तँभित्र काम गर्न बन्द गर्न सक्नुहुन्छ—यस्तो अवस्थामा, तँलाई निराकरण गर्नुको के अर्थ हुन्छ? तँलाई खुलासा र निष्कासित गर्नुको कुनै विकल्प हुँदैन। मानिसहरूलाई परमेश्‍वरको आज्ञापालन गर्नबाट रोक्ने मुख्य समस्या भनेको तिनीहरूको अहङ्कारी स्वभाव हो। यदि मानिसहरू साँच्चै न्याय र सजाय स्विकार्न सक्षम हुन्छन् भने, तिनीहरू प्रभावकारी रूपमा आफ्नो अहङ्कारी स्वभाव समाधान गर्न सक्षम हुनेछन्। अनि, तिनीहरू यसलाई समाधान गर्न जुनसुकै हदसम्म सक्षम भए पनि, यो सत्यता अभ्यास गर्न र परमेश्‍वरको आज्ञापालन गर्नहेतु लाभदायक नै हुनेछ। न्याय र सजाय स्विकार्नु सबैभन्दा बढी आफ्नो भ्रष्ट स्वभाव समाधान गर्न र परमेश्‍वरबाट मुक्ति पाउनको लागि हो। अनि, यदि मानिसहरू साँच्चै परमेश्‍वरप्रतिको पूर्ण समर्पणता हासिल गर्न सक्षम हुन्छन् भने, के तिनीहरूले अझै पनि न्याय र सजाय अनुभव गर्नुपर्छ? के तिनीहरूले अझै पनि काटछाँट र निराकरण भोग्नुपर्छ? तिनीहरूले त्यो भोग्नुपर्दैन, किनभने तिनीहरूको भ्रष्ट स्वभाव पहिले नै समाधान भइसकेको हुन्छ। परमेश्‍वरको न्याय, सजाय, काटछाँट र निराकरण सामना गर्दा, मानिसहरू सधैँ आफ्नै पक्षबाट तर्क गर्न मन पराउँछन्। तर तैँले जति नै तर्क गरे पनि, तीमध्ये कुनै पनि कुरा सत्यता होइन; यसको मतलब, तेरो भ्रष्ट स्वभाव ठीक गरिएको छ भन्ने पनि होइन, र तँ परमेश्‍वरमा साँच्चै समर्पित हुन्छस् भन्ने त झनै होइन। त्यसैले तर्क गर्नुको कुनै अर्थ छैन; समस्या समाधान गर्नु नै सबैभन्दा महत्त्वपूर्ण कुरा हो।

यदि कसैसँग परमेश्‍वरमा समर्पित हुने हृदय छैन भने, तिनीहरू समस्यामा छन्। परमेश्‍वरले कहिलेकाहीँ तेरो लागि यस्ता परिस्थितिहरू प्रबन्ध गर्नुहुन्छ जुन तैँले कल्पना गरेजस्ता हुँदैनन्, त्यसैले तँ प्रतिरोध गर्छस्। उदाहरणको लागि, मानौँ तँ सरसफाइ मन पराउने व्यक्ति होस्, र तँलाई मैला, फोहोरी मानिसहरू मन पर्दैन; यी मानिसहरू देख्दा तँलाई घिनलाग्दा लाग्छन्। तब के तँ आफूलाई नियन्त्रणमा राख्न सक्छस्? तैँले के गर्नुपर्छ? सुरुमा, तँसँग सही मनोवृत्ति हुनुपर्छ। कस्तो मनोवृत्ति? (समर्पित हुने मनोवृत्ति।) अनि, समर्पित कसरी हुने हो? के-कस्ता भित्री विचारहरू हुँदा समर्पित हुने मनोवृत्ति हुन्छ? के कुराहरू हुँदा समर्पणको वास्तविकता हुन्छ? जब तँ यस्तो कुरा सामना गर्छस्, त्यहाँ परस्पर समायोजन हुनैपर्छ। यीमध्ये कुनै पनि समस्या होइनन्। व्यक्तिको जीवनकालमा, दसमध्ये नौ कुराहरू उसको इच्छाअनुरूप हुँदैनन्। तँ यो वा त्यो कुरा मन नपराउन सक्छस्, र तँलाई जे आइपरे पनि, तँ सधैँ आफ्नै पक्षबाट तर्क गर्छस् र परमेश्‍वर तँप्रति अन्यायपूर्ण हुनुहुन्छ भनेर गुनासो गर्छस्। वास्तवमा, यो तेरो आफ्नै समस्या हो, त्यसैले यसबारे गुनासो नगर्। तैँले लामो समयसम्म परमेश्‍वरमा विश्‍वास गरेपछि र धेरै असफलताहरू अनुभव गरेपछि, आफू वास्तवमै सम्मानजनक नभएको र अरूभन्दा राम्रो नभएको थाहा पाउनेछस्। तैँले विगतमा आफूले आफूलाई अरूभन्दा राम्रो, उच्च र सम्मानजनक ठानेको कुरा सोच्दा, आफू अति नै मूर्ख भएको महसुस गर्नेछस्! जब एक व्यक्तिले अलिअलि सत्यता बुझ्छ, ऊसँग पहिलेभन्दा धेरै ज्ञान हुन्छ, त्यसैले उसलाई सत्यता स्विकार्न सजिलो हुन्छ, र केही आइपर्दा उसलाई सत्यता खोजेर परमेश्‍वरमा समर्पित हुन सजिलो हुन्छ। यसरी आफ्नो वातावरणमा कसरी समायोजित हुने भन्‍ने कुरा तैँले सिक्नैपर्छ। परमेश्‍वरमा विश्‍वास गर्नेहरूसँग सुरुमा यो ज्ञान हुनैपर्छ: मण्डलीमा हरेक देशका मानिसहरू हुन्छन्, र प्रत्येक भूमिमा फरकफरक रीतिथिति र आनीबानीहरू हुन्छन्। यी कुराहरूले व्यक्तिको मानवताको गुणस्तर प्रतिनिधित्व गर्दैनन्; व्यक्तिको जीवनचर्या असल, सामान्य र नियमित, अनि चरित्र राम्रो भए पनि, यसको मतलब उसले सत्यता बुझ्छ भन्ने हुँदैन। तैँले यो कुरा बुझ्नैपर्छ र तँसँग यसबारे सकारात्मक बुझाइ हुनैपर्छ। यसको साथै, तेरा आफ्नै त्रुटिहरू धेरै छन्, र तँ अति नै नाटीकुटी गर्छस्। परमेश्‍वरले तँलाई राम्रो वातावरण दिनुहुन्छ, त्यसैले तैँले त्यसमा समायोजित हुन, अरूका कमजोरीहरू नऔँल्याउन, र अझ भन्‍ने हो भने, अरूसँग प्रेमसाथ घुलमिल हुन, तिनीहरूको नजिक हुन, र तिनीहरूको सबलता हेरेर त्यसबाट ज्ञान लिन सिक्‍नुपर्छ, र त्यसपछि आफ्ना त्रुटिहरू हटाउन मद्दत माग्दै परमेश्‍वरलाई प्रार्थना गर्न सिक्‍नुपर्छ। यो समर्पित हुने मनोवृत्ति र अभ्यास हो। यदि तँ अरू मानिसहरूलाई अत्यन्तै मन पराउँदैनस्, र यसले तेरो कर्तव्यमा असर गर्छ भने, तँ तिनीहरूबाट अलि टाढा रहनुपर्छ, र तिनीहरूलाई छुनु-चलाउनु हुँदैन। हस्तक्षेप छुनु-चलाउनु भनेको के हो? यो तब हुन्छ जब तँ भन्छस्: “मैले तिनीहरूको यो त्रुटि सच्याउनुपर्छ—यदि यो सच्‍चिएन भने, म यसलाई त्यतिकै छोड्दिनँ!” यो व्यवहार गर्ने कस्तो तरिका हो? यो अभद्र, अहङ्कारी र अज्ञानी तरिका हो। यस्तो खालको मान्छे नबन्। हामी सबै साधारण मानिसहरू हौँ; हामी विशेष देखिदैनौँ। हामी प्रत्येकको एउटा टाउको, दुई आँखा, एउटा नाक र एउटा मुख हुन्छ। चाहे हामी खाइरहेका हौँ, चाहे हिँडिरहेका वा काम गरिरहका हौँ, हामी बिनाकुनै भिन्नता सबैजना समान नै हुन्छौँ, र हामी अरूभन्दा असल पनि हुँदैनौ, त्यसैले हामीले आफूलाई आदरणीय वा महान्‌ व्यक्तिको रूपमा हेर्नु हुँदैन। यदि तँसँग अलिकति सीप वा प्रतिभा छ नै भने पनि, त्यसमा घमण्ड गर्नलायक केही कुरा हुँदैन। सबभन्दा पहिले, तैँले आफूलाई सही स्थानमा राख्‍नुपर्छ, र मामिलाहरू सामना गर्दा, ती मामिलाहरूलाई परमेश्‍वरका वचनहरूमा आधारित भएर हेर्नुपर्छ, र त्यसपछि तैँले कुनै पनि कुरामा गुनासो गर्नेछैनस्। यदि तँलाई केही विशेष कुरा आइपर्छ, र तँ साँच्चै समर्पित हुन सक्दैनस्, र यसले तेरो कर्तव्यमा असर गर्छ भने, तैँले परमेश्‍वरलाई प्रार्थना गर्नुपर्छ र यसको समाधानहेतु सत्यता खोज्नुपर्छ। हाम्रो कुनै सम्बन्ध नभएको ठाउँमा हामी घुस्‍नु हुँदैन। सबै कुरामा परमेश्‍वरको असल अभिप्राय हुन्छ। उहाँले मानिसहरूलाई सधाइने प्रक्रियाबाट गुज्रन र समर्पित हुन सिक्‍न लगाउँदै हरप्रकारका परिस्थितिहरूमार्फत तालिम दिनुहुन्छ, र अन्त्यमा, यो सधाइने प्रक्रियाले फल दिन्छ: तिनीहरू परमेश्‍वरको डर मान्न र दुष्टताबाट टाढा रहन, र परमेश्‍वरलाई सन्तुष्ट पार्न सक्षम हुन्छन्, र त्यसपछि तिनीहरूमा वास्तविक परिवर्तन आउँछ। सत्यता पछ्याउन, तँसँग सुरुमा दुःख भोग्ने इच्छा हुनुपर्छ, र तँ आफ्नो परिस्थितिप्रति समर्पित हुन सिक्‍नुपर्छ। कहिलेकाहीँ, तेरा परिस्थितिहरू त्यति सरल हुँदैनन्; तँ हरप्रकारका मानिसहरूको सम्पर्कमा आउन सक्छस्, र हरप्रकारका अनौठा कुराहरूसँग तेरो सामना हुन सक्छ। तँमाथि जे आइपरे पनि, आफ्नो इच्छा वा आवेगमा भर नपर्, बरु प्रार्थनामा परमेश्‍वरसामु आइज। यो गर्न, तँसँग सुरुमा समर्पित हुने मनोवृत्ति हुनुपर्छ, जुन सबै सामान्य मानिसहरूमा हुनुपर्ने भित्री गुण हो। यसको साथै, यदि तँ प्रार्थना गरेर परमेश्‍वरलाई कार्य गर्न अनुरोध गर्छस्, तर उहाँले कार्य गर्नुहुन्न वा तेरो लागि कुनै बाटो खोलिदिनुहुन्न भने पनि तँ समर्पित हुनुपर्छ। तैँले यस प्रकारको परिस्थितिमै जिउन जारी राख्नुपर्छ, र परमेश्‍वरलाई तेरो लागि परिस्थितिहरू योजनाबद्ध गर्न दिनुपर्छ, र ती कुराहरूमा जबरजस्ती आफ्नो हात घुसाउने र परमेश्‍वरलाई नाघ्‍ने गर्नु हुँदैन। यो मात्रै बहुमूल्य जीवन जिउने एउटै तरिका हो। परमेश्‍वरमा समर्पित हुने वास्तविकतामा प्रवेश गर्न त्यति सजिलो छैन, किनभने कोही पनि शून्यमा जिउँदैन। तिनीहरूको जीवनलाई हेर्दा, हरेक व्यक्तिको आफ्नै बानी र आफ्नै व्यक्तिपरक विचार, चाहना र इच्छाहरू हुन्छन्। वस्तुगत परिस्थितिहरू हेर्दा, कोही पनि आफ्नो बोली र कार्यमा पूर्णतया तेरो इच्छाअनुरूप हुन सक्दैन। तसर्थ, सबैभन्दा महत्त्वपूर्ण पाठ भनेको सबैलाई आफ्नो परिस्थितिप्रति समर्पित हुन सिक्‍न र आफूमाथि आइपर्ने जीवन परिस्थितिहरूमा परमेश्‍वरको इच्छा खोज्‍न दिनु हो। चाहे तेरो जीवन परिस्थिति असल होस् वा खराब, सहज होस् वा कठोर, त्यहाँ तैँले सिक्नुपर्ने पाठहरू हुन्छन्। आराम र सहजता चाहनेहरूले समर्पण र दुःखको पाठ सिक्नैपर्छ; तिनीहरूले कुनै पनि परिस्थितिमा जिउन सक्ने, कर्तव्य राम्रोसँग निभाउन सक्ने र आफ्नो गवाहीमा दृढ रहन सक्ने क्षमता हासिल गर्नैपर्छ। तब मात्र तिनीहरूले परमेश्‍वरको इच्छा पूरा गर्न सक्छन्। के यसप्रकारको जीवन परिस्थिति परमेश्‍वरद्वारा योजनाबद्ध र प्रबन्ध गरिएको हुँदैन र? सबैले असल जीवनको तृष्णा गर्छन्, तर यदि तिनीहरू बिनाकुनै पीडा, अति सहज र आदर्श परिस्थितिहरूमा जिउँछन् भने, के तिनीहरू परमेश्‍वरमा समर्पित हुन र उहाँको गवाही दिन सक्षम हुनेछन् र? जब परमेश्‍वरले तेरो लागि केही कठिनाइ र खराब परिस्थितिहरू प्रबन्ध गर्नुहुन्छ, मूख्य प्रश्‍न भनेको तँ समर्पित हुन सक्षम हुन्छस् कि हुँदैनस् भन्ने हो। यदि सबैजना यी परिस्थितिहरूमा परमेश्‍वरको इच्छालाई विचार गर्न र उहाँका मापदण्डअनुसार अभ्यास गर्न सक्षम छन् भने, तैँले पनि आफूले हेर्न नचाहेका यी सबै कुराहरू र तँलाई मन नपर्ने यी कुराहरू सहनुपर्छ; यसबाहेक, तँ यी कुराहरूद्वारा बाधित हुनु हुँदैन र आफ्नो कर्तव्य सामान्य रूपमा निभाउन सक्षम हुनुपर्छ। यसरी अनुभव गर्दा, तेरो जीवन वृद्धि हुनेछ। केही मानिसहरू भन्छन्: “यदि अरूले सत्यता अभ्यास गर्दैनन् भने, म पनि अभ्यास गर्दिनँ। यदि तिनीहरू समर्पित हुँदैनन् भने, मैले चाहिँ किन समर्पित हुनुपर्ने? यदि तिनीहरूमा कुनै सहनशीलता छैन भने, ममा किन हुनुपर्ने? तिनीहरूले नगर्ने कामहरू किन सधैँ मैले नै गर्नुपर्ने? यति धेरै परिश्रम लगाउने व्यक्ति सधैँ म नै किन हुनुपर्ने? म पनि यो गर्दिनँ।” यस्तो मनोवृत्तिबारे के भन्ने? तेरो सत्यता अभ्यास तेरो आफ्नै मामला हो; यो तेरो र परमेश्‍वरबीचको कुरा हो, र यो अरू कसैसँग सम्बन्धित नै छैन। कसैलाई तँसँग सहकार्य गर्नैपर्ने कुनै दायित्व हुँदैन। तँ तँ होस्, तिनीहरू तिनीहरू हुन्। यदि तिनीहरू सत्यता अभ्यास गर्दैनन् र सत्यताको वास्तविकतामा प्रवेश गर्दैनन् भने, अन्त्यमा, तँ होइन, तिनीहरू नै त्यागिनेछन्, र तैँले केही गुमाउनेछैनस्। के परमेश्‍वरमा समर्पित हुने मानिसहरूले केही गुमाउनेछन्? तिनीहरूले केही गुमाउनेछैनन्। यदि तिमीहरू यति पनि बुझ्न सक्दैनौ भने, तिमीहरू अति मूर्ख छौ!

जीवन प्रवेशको कुरा आउँदा, यी कुराहरू सङ्गतिका केही वचनहरू मात्र भए पनि, यदि तिमीहरूले यी वचनहरूलाई इमानदारीपूर्वक स्विकार्न, र आफ्नो वास्तविक जीवनमा अभ्यास गर्न र आफ्नो वास्तविकता बनाउन सक्छौ भने म व्यर्थमा बोलेको हुनेछैन। त्यसैले, चाहे यो वास्तविकताको जुनसुकै पक्ष नै किन नहोस, र चाहे यो केवल केही वचनहरू मात्र नै किन नहोस्, यदि सत्यता तेरो हृदयमा पुग्छ भने, र यदि तैँले यसलाई सत्यताको रूपमा अभ्यास गर्छस् भने, यसले तँभित्र जरा गाड्नेछ, फूल लगाउनेछ र फल फलाउनेछ। यो तेरो जीवन बन्नेछ, र तँ यसलाई जिउन सक्षम हुनेछस्, र यसलाई फलित बनाउनेछस्। यो राम्रो परिणाम हो। यदि मैले तिमीहरूसँग हरेक दिन सङ्गति गरेँ, तर मैले जति नै बोले पनि, तिमीहरूले यसलाई उपयोग गरेनौँ भने—यदि कसैले पनि यसलाई आफ्नो हृदयमा प्रवेश गर्न दिएन भने, बरु तिनीहरूले अझै पनि आफूले जे चाह्यो त्यही गरे भने, अनावश्यक र मनपरी व्यवहार गरे भने, मैले भनेको कुरा सुनेनन् भने, र अझै पनि आफ्नै इच्छा, कल्पना र धारणाहरूअनुसार नै जीवन जिए भने—तब के म व्यर्थमा बोलिरहेको हुँदिनँ र? मैले यसबारे तिमीहरूसँग कति वचनहरू बोल्छु भन्ने कुराले फरक पर्दैन—तर तिमीहरूले लगनसाथ सुन्छौ कि सुन्दैनौ, र स्वीकार र अभ्यास गर्छौ कि गर्दैनौ भन्ने कुराले फरक पार्छ। सत्यता साँच्चै र वास्तविक रूपमै मानिसको जीवन हो। यो विद्वताको शाखा होइन, न यो ज्ञान हो, न लोकपरम्परा हो, न त तर्क नै हो, यो मानिसको जीवन हो। यसले तँलाई शैतानको बन्धनबाट उम्कन, आफ्नो भ्रष्ट स्वभावबाट स्वतन्त्र हुन, बल र झन् ठूलो शक्तिसाथ जिउन, अझ आरामसँग जिउन, अनि दिशा र लक्ष्यसाथ जिउन मदत गर्छ। सत्यता वास्तवमै मानिसको जीवन बन्न सक्छ। पत्यार लाग्दैन भने, त्यसलाई केही समयको लागि अनुभव र अभ्यास गर्, परिणाम आउँछ कि आउँदैन भनेर हेर्, त्यसपछि तैँले थाहा पाउनेछस्। यदि तँ प्रायः कमजोर र निष्क्रिय महसुस गर्छस् भने, म यति मात्र भन्न सक्छु कि तैँले अझै पनि सत्यता प्राप्त गरेको छैनस्। यदि तैँले सत्यता प्राप्त गरेको भए, तँ अहिले यो स्थितिमा हुनेथिनस्, यति असहाय, कमजोर र निर्बल हुनेथिनस्; तँ यसरी बारम्बार निष्क्रिय हुनेथिनस्, र कहाँ जाने भन्‍ने नै थाहा नभएर अक्सर यसरी चौबाटोमा अड्किनेथिनस्। त्यो शतप्रतिशत निश्‍चित कुरा हो! कुरो बुझिस्? (बुझेँ।)

अहिले, हामीले परमेश्‍वरमाथिको विश्‍वासको सही मार्ग हिँड्नको लागि पूरा गर्नैपर्ने पाँच सर्तहरूबारे सङ्गति पूरा गरेका छौँ। ती पाँच सर्तहरू के-के हुन्? (पहिलो, व्यक्तिसँग इमानदार हृदय हुनुपर्छ; दोस्रो, व्यक्तिसँग सत्यतालाई प्रेम गर्ने हृदय हुनुपर्छ; तेस्रो, व्यक्तिसँग विवेक र समझ हुनुपर्छ; चौथो, व्यक्तिसँग परमेश्‍वरको डर मान्ने हृदय हुनुपर्छ; पाँचौँ, व्यक्तिमा परमेश्‍वरमा समर्पित हुने हृदय हुनुपर्छ।) यी पाँच सर्तहरूलाई सम्झ, यी सर्तहरूबारे सङ्गति गर र फुर्सदमा यी सर्तहरूको प्रार्थना-वाचन गर। अनि, यस अवधिमा तिमीहरूले सत्यताका कुन सिद्धान्तहरू अभ्यास गरेका छौ, तिमीहरूका बोलीवचन र कार्यहरू इमानदार छन् कि छैनन्, तिमीहरूसँग परमेश्‍वरको डर मान्ने हृदय छ कि छैन, कर्तव्य निभाउँदा हृदय इमानदार हुन्छ कि हुँदैन, तिमीहरूको स्थिति झारातिरुवा छ कि छैन, तिमीहरूमा ढिलाइ गर्ने, जिम्मेवारी पन्छाउने, वा छली हुने विचारहरू छन् कि छैनन्, अनि तिमीहरू खोजी गर्छौ कि गर्दैनौ, र परमेश्‍वरका मापदण्डहरूप्रति समर्पित छौ कि छैनौ भनेर हेर। तिमीहरूले समयसमयमा यस्तो चिन्तन गर्नैपर्छ। परिणामहरू प्राप्त गरेर मात्र तिमीहरूको जीवनमा प्रगति हुनेछ।

सेप्टेम्बर १५, २०१५


आफ्‍नो भ्रष्ट स्वभावलाई समाधान गरेर मात्रै साँचो रूपान्तरण ल्याउन सकिन्छ

अहिले, तिमीहरू सबैजना ऊर्जापूर्वक रूपमा आफ्नो कर्तव्य निभाइरहेका छौ, र तिमीहरू अलिकति कष्ट सम्हाल्न सक्षम छौ; त्यसकारण जीवन प्रवेशको सन्दर्भमा, के तिमीहरूसँग अगाडि बढ्ने मार्ग छ? के तिमीहरू नयाँ अन्तर्दृष्टि प्राप्त गर्छौ वा नयाँ ज्योति देख्छौ? जो परमेश्‍वरमा विश्वास गर्छन् तिनीहरूका लागि जीवन प्रवेश एक गम्भीर विषय हो, आफ्नो कर्तव्य निभाउनु पनि त्यस्तै हो; तर आफ्नो कर्तव्य राम्ररी निभाउन सक्षम हुन, स्विकार्य मापदण्डको हुन, आफ्नो कर्तव्य वफादारीपूर्वक निभाउन—यी कुराहरू प्राप्त गर्ने मार्ग के हो? (सत्यताको खोजी गर्ने।) ठिक हो, तैँले सत्यताको खोजी गर्नुपर्छ। सत्यताको खोजी गर्ने मार्ग के हो? तैँले परमेश्‍वरका वचनहरू बढी पढ्नैपर्छ; परमेश्‍वरका वचनहरू मात्र सत्यता हुन्। तैँले परमेश्‍वरका वचनहरू व्यवहारमा लागू गर्नैपर्छ र त्यसलाई बढीभन्दा बढी अनुभव गरेर सत्यता प्राप्त गर्नुपर्छ, अनि त्यसपछि मात्र तँ सत्यता बुझ्न सक्छस्। त्यसैले सत्यता बुझ्नका लागि, के तैँले परमेश्‍वरका वचनहरूप्रति कोसिस गर्नुपर्दैन र? कतिपय मानिसहरू यसो भन्छन्: “मैले परमेश्‍वरमा विश्वास गरेको यी वर्षहरूमा, मैले परमेश्‍वरका धेरै वचनहरू पढेको छु र साँच्चिकै केही सत्यता बुझेको छु, तर जब मलाई असामान्य कुराहरू आइपर्छन्, म मार्ग भेट्टाउन सक्दिनँ र कसरी सत्यता अभ्यास गर्ने भनेर मलाई थाहा हुँदैन; म जे बुझ्छु र जे चीजको बारेमा कुरा गर्छु त्यसलाई म कसरी उपयोग गर्न सक्दिनँ? यो समयमा, म आफूलाई धर्मसिद्धान्तका वचनहरू मात्र थाहा भएको, र आफूलाई केही आइपर्दा कसरी सत्यता अभ्यास गर्ने भनेर थाहा नभएको महसुस गर्छु। म एकदम कमजोर र दयनीय छु।” सङ्गति गर्दा कतिपय मानिसहरू निरन्तर रूपमा वचनहरू बोलिरहन्छन्, र याद गरेका परमेश्‍वरका वचनहरू पनि भन्न सक्छन्, त्यसैले तिनीहरू आफूले सत्यता बुझ्ने, आफू आत्मिक भएको, र आफूसँग सत्यताको केही वास्तविकता भएको भन्ठान्छन्; तर जब कुनै दिन तिनीहरूलाई आफ्नो इच्छा विपरीतका कुरा आइपर्छ, तिनीहरू परमेश्‍वरबारे धारणाहरू बनाउन थाल्छन्। बेलाबेलामा, तिनीहरू उहाँलाई दोष लगाउन पनि सक्छन्। तिनीहरूका भ्रष्ट स्वभावहरू प्रकट हुन्छन्, र तिनीहरूले जसरी नै प्रार्थना गरे पनि, तिनीहरू आफ्ना समस्याहरू समाधान गर्न सक्षम हुनेछैनन्। जब अन्य मानिसले तिनीहरूसँग सङ्गति गर्छन्, तिनीहरू यसो भन्छन्: “म यो धर्मसिद्धान्तलाई तिमीले भन्दा राम्ररी बुझ्छु। सत्यता बुझ्नेबारे भन्नुपर्दा, म तिमीले भन्दा धेरै बुझ्छु; धर्मसिद्धान्तको प्रवचन दिनेबारे भन्नुपर्दा, कसरी बोल्ने भनेर तँलाई भन्दा मलाई राम्रो आउँछ; उपदेशहरू सुन्नेबारे भन्नुपर्दा, तिमीले भन्दा मैले धेरै सुनेको छु; कोसिस गर्ने सन्दर्भमा, म तिमीले भन्दा धेरै कोसिस गर्छु; परमेश्‍वरमा विश्वास गर्नेबारे भन्नुपर्दा, तिमीले भन्दा मैले लामो समय विश्वास गरेको छु। मलाई सिकाउने कोसिस नगर; म सबैथोक बुझ्छु।” तिनीहरू आफूले सबैथोक बुझ्छु भन्‍ने सोच्छन्, तर जब तिनीहरूका महत्वाकाङ्क्षा र चाहनाहरूले काम गर्न थाल्छन् र तिनीहरूलाई आफ्ना भ्रष्ट स्वभावहरूले नियन्त्रण गर्छन्, तिनीहरूलाई के गर्ने भन्‍ने थाहै हुँदैन। तिनीहरू प्रायः जुन आत्मिक धर्मसिद्धान्तहरू फलाक्छन् त्यसले तिनीहरूका कठिनाइहरू समाधान गर्न सक्दैन। तिनीहरूको कद वास्तवमा ठूलो छ कि सानो छ? तिनीहरू आफूले सत्यता बुझ्ने भन्ठान्छन्, त्यसो भए तिनीहरू अहिलेको आफ्ना कठिनाइहरू किन समाधान गर्न सक्दैनन्? यहाँ के भइरहेको छ? के तिमीहरू प्रायः यस प्रकारका समस्याहरूमा पर्दैनौ? यो जीवन प्रवेशको सन्दर्भमा विश्वासीहरूले भोगिरहने कठिनाइ हो, र यो मान्छेको सबैभन्दा ठूलो कठिनाइ हो। तँलाई केही हुनुअघि नै, तैँले आफूले परमेश्‍वरमा लामो समय विश्वास गरेको, आफूसँग निश्चित कद र जग भएको भन्ठान्छस् होला, र जब अरू मानिसलाई केही आइपर्छ, तँ तिनीहरूको सार अलिअलि बुझ्न सक्छस्। तँ आफ्नो कर्तव्य निभाउँदा केही हदसम्म कष्ट भोग्न, ठूलो मूल्य तिर्न, र शारीरिक बिमारी, त्रुटीहरू, र कमजोरीपनहरू जस्ता तेरा आफ्नै थुप्रै कठिनाइहरूलाई जित्न पनि सक्छस्; तर समाधान गर्न सबैभन्दा कठिन मामिला भनेको मानिसहरूबाट प्रायः प्रकट हुने विभिन्न भ्रष्ट स्वभावहरू हुन्। “भ्रष्ट स्वभाव” एउटा शब्दावली हो जुनसँग मानिसहरू परिचित छन्, तर भ्रष्ट स्वभाव भनेको ठ्याक्कै के हो, कुन प्रकटीकरणहरू भ्रष्ट स्वभाव हुन्, र कुन सोच र व्यवहारहरू भ्रष्ट स्वभावका उपजहरू हुन् भन्‍नेबारे चाहिँ सबैजना प्रष्ट छैनन्। यदि भ्रष्ट स्वभाव भनेको के हो, वा कस्ता कार्यहरू भ्रष्ट स्वभावका प्रकटीकरणहरू हुन् भनी मानिसहरूले बुझ्दैनन् वा बोध गर्दैनन् भने, के कुनै व्यक्तिले ऊ भ्रष्ट स्वभाव अनुसार नै जिउने भए पनि उसले पाप नगरुञ्जेल आफू सत्यता अभ्यास गरिरहेको भन्ठान्दैन होला त? के तिमीहरूमा त्यस्तो स्थिति छ? (छ।) यदि तँ भ्रष्ट स्वभाव के हो भनेर बिलकुलै बुझ्दैनस् वा बोध गर्दैनस् भने, के तँ आफूलाई चिन्न सक्षम छस्? के तँ आफ्नै भ्रष्ट प्रकृतिलाई बोध गर्न सक्षम छस्? पक्कै छैनस्। यदि तँलाई भ्रष्ट स्वभाव भनेको के हो भन्‍ने नै थाहा छैन भने, के तँ सत्यतालाई व्यवहारमा लागू गर्न कसरी व्यवहार गर्ने, कुन कार्यहरू सही हुन्, र कुन गलत हुन् भन्‍ने कुरा चिन्न सक्छस्? पक्कै सक्दैनस्। त्यसैले, जो मानिसहरू आफूलाई चिन्दैनन् तिनीहरूले जीवन प्रवेश पाउनेछैनन्। 

जीवन प्रवेशको मार्गले धेरै स्थितिहरू समेट्छ। सायद तिमीहरू सबैलाई “स्थिति” भन्‍ने शब्द थाहा छ, तर त्यसले के जनाउँछ? तिमीहरू त्यसलाई कसरी बुझ्छौ? (स्थिति भनेको व्यक्तिलाई केही आइपर्दा ऊबाट प्रकट हुने दृष्टिकोणहरू र सोचहरू हुन्; त्यसले उसको बोली, व्यवहार, र रोजाइहरूलाई प्रभाव पार्न र नियन्त्रण गर्न सक्छ। यी सबैकुराहरू एउटा स्थिति हो।) झण्डै मिल्यो। अरू कसले केही भन्न चाहन्छ? (स्थिति भन्नुको मतलब व्यक्ति नकारात्मक, र अलि असामान्य स्थितिमा बाँचिरहेको छ किनकि ऊमाथि कुनै विशेष समयावधिमा, वा कुनै विशेष मामिलामा एक खालको भ्रष्ट स्वभाव हावी भइरहेको हुन्छ—उदाहरणका लागि, उसलाई गम्भीर रूपमा निराकरण र काटछाँट गरिँदा, वा उसले केही कठिनाइहरू सामना गर्दा।) (हालसालै, जब आफूले कर्तव्य गरे अनुसार नै मैले केही परिणाम पाएँ, म एक खालको आत्म-सन्तुष्ट, प्रसन्न स्थितिमा थिएँ। मैले आफू परिवर्तन भएको रहेछु, मसँग सत्यताको वास्तविकता थिएछ, र मलाई परमेश्‍वरले स्वीकार गर्नुहुनेछ भन्‍ने सोचेँ; खासमा, परमेश्‍वरका मागहरूअनुसार, म ती पूरा गर्नबाट धेरै टाढा थिएँ। म अहिले मात्र बुझ्दैछु कि यो एक प्रकारको अहङ्कारी, अभिमानी स्थिति थियो।) तिमीहरूले भनेका सबै स्थितिहरू नकारात्मक हुन्, त्यसो भए के सही, अर्थात सकारात्मक स्थितिहरू हुन्छन्? (हुन्छन्। उदाहरणका लागि, जब म सारा शक्ति प्रयोग गरेर परमेश्‍वरलाई सन्तुष्ट पार्न चाहन्छु, म देहलाई त्याग्न र सत्यता अभ्यास गर्न सक्षम हुन्छुः त्यस प्रकारको स्थिति सकारात्मक हो।) अहिले सम्म, तिमीहरूले स्थितिको परिभाषा नै नदिइ केही स्थितिहरूको व्याख्या मात्र गरेका छौ। त्यसैले अब, तिमीहरू सबैले जे भनेका छौ त्यसैको आधारमा वास्तवमा स्थिति भनेको के हो भनी सारांशीकरण गरौँ। “स्थिति” ले वास्तवमा के जनाउँछ? यो मानिसलाई केही आइपर्दा तिनीहरूमा हुने एक प्रकारको दृष्टिकोण वा तिनीहरूको अवस्था हो, साथसाथै यस अवस्थाले उत्पन्न गराउने सोचहरू, मूडहरू, र दृष्टिकोणहरू हुन्। उदाहरणका लागि, तैँले आफ्नो कर्तव्य निभाउने क्रममा तँलाई निराकरण र काटछाँट गरिँदा, तँलाई बेखुसी अनुभूति हुनेछ, र तँ नकारात्मक स्थितिमा हुनेछस्। यो समयमा, तँबाट प्रकट हुने दृष्टिकोण र मनोवृतिहरू, साथै तेरा दृष्टिकोणहरू जे हुन्—यी तेरो स्थितिका केही सान्दर्भिक विवरणहरू हुन्। के यसले तैँले प्रायः भोगिरहने कुराहरूलाई समेट्दैन? (समेट्छ।) यो मानिसहरूको जीवनसँग सम्बन्धित छ; यो सबैले अनुभूत गर्न सक्ने कुरा—तिनीहरूले हरेक दिन आफ्नो दैनिक जीवनमा अनुभूत गर्न, अनुभव गर्न, र सम्पर्कमा आउन सक्ने कुरा हो। तँलाई के लाग्छः व्यक्ति नकारात्मक स्थितिमा हुँदा, ऊबाट कस्ता कुराहरू प्रकट हुन्छन्? (गलत बुझाइ, आलटाल, आत्म-परिभाषा, र कुनै झट्का लागेपछि पूर्ण रूपमा त्याग्ने; गम्भीर अवस्थामा, उसले आफ्ना जिम्मेवारीहरू पूरै पन्छाउन पनि सक्छ।) अवस्था गम्भीर भएर उसले जिम्मेवारीहरू पन्छाउनु मनोवृति हो कि दृष्टिकोण? कि त्यो अरू नै केही हो? (त्यो एक खालको अवस्था र मूड हो।) त्यो बढीजसो अवस्था र मूड नै हो। यो समयमा, व्यक्तिले आफ्नो कर्तव्य निभाउँदा उसको मनोवृति कस्तो हुन्छ? (ऊ नकारात्मक र अल्छी हुन्छ, उसमा लगाव हुदैन, र ऊ झारा टार्ने काम मात्र गर्छ।) यसले वास्तविक स्थितिलाई समेट्छ। “उसमा लगाव हुदैन” भन्नु अर्थहीन वाक्यांश हो; तैँले वास्तविक स्थितिबारे भन्नैपर्छ। जब मानिसले लगावबिना आफ्नो कर्तव्य निभाउँछन्, तिनीहरूले हृदयमा के सोचिरहेका हुन्छन्? यो समयमा प्रकट हुने भ्रष्ट स्वभाव के हो? (तिनीहरू आफ्नो कर्तव्य निभाउँदा झारा टार्ने काम मात्र गर्छन्; तिनीहरू झाराटारुवा तरिकाले काम गर्छन्।) यो कुनै स्वभाव नभएर तैँले काम गरेपछि तँलाई गरिने परिभाषा हो; यो कार्य गर्ने एउटा शैली हो। तर तँलाई के कुराले झाराटारुवा बनायो भन्‍ने सम्बन्धमा, के तैँले गहिराइमा खोतल्नु पर्दैन? गहिराइमा खोतलेर, तैँले आफ्नो भ्रष्ट स्वभाव खोल्नेछस्। झारा टार्ने काम गर्नु भनेको एउटा भ्रष्ट स्वभावको प्रकटीकरण हो। तैँले हृदयमा जसरी सोच्छस् त्यसले झारा टार्ने कामतर्फ डोर्याउन सक्छ, र तँलाई पहिलेभन्दा कम ऊर्जाशील बन्नतर्फ डोर्याउन सक्छ। तेरो त्यो सोच एउटा भ्रष्ट स्वभाव हो, र तँलाई त्यो सोचतर्फ डोर्याउने कुरा तेरो प्रकृति हो। कतिपय मानिसहरू आफ्नो कर्तव्य निभाउने क्रममा काटछाँट र निराकरणको सामना गर्छन्, र यसो भन्छन्: “मेरो सीमित क्षमताले म साँच्चिकै कति नै गर्न सक्छु र? म धेरै बुझ्दिनँ, त्यसैले यदि म यो काम राम्ररी गर्न चाहन्छु भने, के मैले काम गर्दै जाँदा सिक्नुपर्नेछैन र? के त्यो मेरो लागि सजिलो हुनेछ? परमेश्‍वर मान्छेलाई बुझ्नैहुन्न; के यो व्यक्तिलाई उसको क्षमताले नभ्याउने काम गर्न दिनु होइन र? यो काम मैले भन्दा बढी बुझ्ने व्यक्तिलाई गर्न दिनुस्। म त्यसलाई यस्तो मात्र गर्न सक्छु—म योभन्दा बढी गर्नै सक्दिनँ।” मानिसहरू निरन्तर रूपमा यस्ता कुराहरू भन्छन् र सोच्छन्, हैन र? (हो।) त्यो सबैले स्वीकार गर्न सक्छ। कोही पनि सिद्ध हुँदैन, र कोही पनि स्वर्गदूत हुँदैन; मानिसहरू शुन्यतामा बाँच्दैनन्। सबैमा यी सोचहरू र भ्रष्ट प्रकटीकरणहरू हुन्छन्। सबैजना यी कुराहरू प्रकट गर्न र बारम्बार यी स्थितिहरूमा जिउन सक्षम हुन्छन्, र त्यो तिनीहरूको इच्छाले गर्दा हुने होइन; तिनीहरू यस तरिकाले सोच्नबाहेक केही गर्न सक्दैनन्। मानिसहरूलाई केही हुनुअघि, तिनीहरूको सामान्य स्थिति नै हुन्छ, तर केही आइपरेपछि परिस्थितिहरू फरक हुन्छन्—तिनीहरूबाट स्वाभाविक रूपमा, कुनै बाधा वा अवरोधबिना, र अरूको दबाब वा उक्साहटबिना, निकै सजिलो तरिकाले नकारात्मक स्थिति प्रकट हुन्छ; जबसम्म तिनीहरूले सामना गर्ने कुराहरू आफ्नो इच्छाबमोजिम हुँदैनन्, तिनीहरूबाट यी भ्रष्ट स्वभावहरू सधैँ सबै ठाउँमा प्रकट हुन्छन्। ती स्वभावहरू तिनीहरूबाट सधैँ सबै ठाउँमा किन प्रकट हुन सक्छन्? यसले प्रमाणित गर्छ कि मानिसहरूभित्र यस प्रकारको भ्रष्ट स्वभाव र भ्रष्ट प्रकृति हुन्छ। मानिसका भ्रष्ट स्वभावहरू तिनीहरूमाथि अरूले थोपर्दैनन्, न त ती अरूले हालिदिन्छन्, अरूले सिकाउने, प्रोत्साहित पार्ने वा उक्साउने त झनै हुँदैन; बरु, ती त मानिसहरूमै हुन्छन्। यदि मानिसहरूले यी भ्रष्ट स्वभावहरू समाधान गर्दैनन् भने, तिनीहरू सही, सकारात्मक स्थितिहरूमा जिउन सक्दैनन्। यी भ्रष्ट स्वभावहरू प्रायः किन प्रकट हुन्छन्? वास्तवमा, तिमीहरू सबैजनाले थाहा पाइसकेका छौ कि यी स्थितिहरू गलत र असामान्य हुन्, कि तिनीहरूलाई परिवर्तन गर्नुपर्छ; अहिले सम्म, तिमीहरूले यी भ्रष्ट स्वभावहरू फ्याँकेका छैनौ वा यी गलत सोचहरू र दृष्टिकोणहरू त्यागेका छैनौ, अनि तिमीहरूको स्थितिमा कुनै उल्लेखनीय परिवर्तन भएको छैन। दस-बीस वर्षपछि पनि, तिमीहरूमा बिलकुलै केही परिवर्तन आएको छैन, र भ्रष्टता खुलासा गर्दा तिमीहरू पहिलेकै स्थितिमा छौ, त्यसमा उल्लेखनीय कमी आएको छैन, त्यसोभए समस्या चाहीँ के हो? यसले के प्रमाणित गर्छ? यतिका वर्षपछि, तिमीहरूमध्ये अधिकांशमा कुनै परिवर्तन आएको छैन; तिमीहरू केवल धर्मसिद्धान्तका केही वचनहरू बुझ्छौ, तर सत्यतालाई व्यवहारमा लागू गर्न सक्दैनौ, र अनुभवात्मक गवाही दिन सक्दैनौ; किनकि यतिका वर्षहरूमा, तिमीहरूले सत्यता पछ्याएका छैनौ, र तिमीहरूको भ्रष्ट स्वभाव उल्लेखनीय रूपमा परिवर्तन भएको छैन। यसले प्रमाणित गर्छ कि तिमीहरूको जीवन अनुभव अति सतही छ, र त्यसमा गहनता छैन; निश्चितताका साथ भन्न सकिन्छ कि अहिले तिमीहरूको कद अत्यन्तै सानो छ, र तिमीहरूमा सत्यताको केही वास्तविकता छैन। के तिमीहरू मैले भनेको कुरा स्वीकार गर्न सक्छौ? थोरै व्यावहारिक अनुभव भएकाहरूले मेरा वचनहरू बुझ्न सक्नुपर्छ, तर जो सत्यता बुझ्दैनन् र जसलाई अझै जीवन प्रवेशको अर्थ थाहा छैन तिनीहरूले यी वचनहरूको अर्थ नबुझ्न सक्छन्। मैले भर्खरै तिमीहरूलाई स्थिति भनेको के हो भनी किन सोधेँ? यदि तिमीहरू स्थितिको अर्थ नै बुझ्दैनौ भने, मैले भनिरहेको कुरा तिमीहरूले बिलकुलै बुझ्नेछैनौ; तिमीहरू यी वचनहरू सुन्ने काम मात्र गर्नेछौ, र ती सही हुन् जस्तो गर्नेछौ। यदि तिमीहरूमा यो दृष्टिकोण छ भने, त्यसले प्रमाणित गर्छ कि तिमीहरूमा अनुभव छैन, र तिमीहरू परमेश्‍वरका वचनहरू बुझ्दैनौ। यदि मानिसहरू सत्यताको वास्तविकताभित्र प्रवेश गर्न चाहन्छन् भने, जीवन प्रवेश प्राप्त गर्नका लागि तिनीहरूले धेरै स्थितिहरू बुझ्नैपर्छ; तिनीहरूले आफ्ना समस्याहरू बुझेर त्यसलाई सम्हाल्नैपर्छ, र तिनीहरू आफ्नो वास्तविक जीवनमा कुन स्थितिमा छन्, त्यो स्थिति सही हो कि गलत, मानिसहरू गलत स्थितिमा हुँदा तिनीहरूबाट कस्ता प्रकारका भ्रष्ट स्वभावहरू प्रकट हुन्छन्, र यो भ्रष्ट स्वभावको सार के हो भनी जान्नैपर्छ—तिनीहरूले यी सबै कुराहरू बुझ्नैपर्छ। यदि तँ यी कुराहरू बुझ्दैनस् अथवा बोध गर्दैनस् भने, एउटा कुरा, आफ्नो भ्रष्ट स्वभावबारे ज्ञान लिन कसरी सुरु गर्ने, आफूलाई कसरी परिवर्तन गराउने भन्‍ने कुरा नै तँलाई थाहा हुँदैन; अर्को कुरा, परमेश्‍वरका वचनहरू खान र पिउन वा सत्यताभित्र प्रवेश गर्न कसरी सुरु गर्ने भन्‍नेबारे तँलाई थाहा हुँदैन। के तिमीहरू प्रायः निम्न स्थितिको सामना गर्छौ? मैले कुनै चीजबारे बोलेको सुनेपछि, तिमीहरूलाई त्यस चीजबारे मात्र थाहा हुन्छ, तर त्यसले कस्तो स्थितिलाई जनाउँछ भन्‍ने बारे थाहा हुँदैन, अनि तिमीहरू त्यो कुरा आफैमा लागू गर्न सक्दैनौ? (हामी गर्छौँ।) यसले देखाउँछ कि तिमीहरूको अनुभव अझै त्यस बिन्दुमा पुगेको छैन। यदि म जे बारेमा बोल्छु त्यसले तिमीहरूसँग सरोकार राख्छ, र त्यो तिमीहरूको जीवनसँग निकट रूपमा जोडिएको छ भने—उदाहरणका लागि, मानिसहरूले आफ्ना कर्तव्य निभाउँदा हरेक दिन ठोक्किन पुग्ने कुराहरू, वा मानिसहरूले आफ्ना कर्तव्य निभाउँदा प्रकट हुने भ्रष्ट स्वभावहरू, वा मानिसका अभिप्रायहरू, अहङ्कारी स्वभावहरूलाई छुने कुराहरू, वा तिनीहरूको झारा टार्ने काम गराइ, वा तिनीहरूमा आफ्नो कर्तव्य निभाउने क्रममा हुने मनोवृतिको बारेमा भन्नुपर्दा—तिमीहरूले सुनेपछि, तिमीहरू यो कुरा आफैमा लागू गर्न सक्षम हुन सक्छौ। यदि मैले त्यसबारे थप गहिराइमा बोलेँ भने, त्यसमा तिमीहरूले आफूमा लागू गर्न नसक्ने कुराहरू हुन सक्छन्। के कहिलेकाहीँ यस्तो हुन्छ त? (हुन्छ।) तिमीहरूले आफूमा लागू गर्न नसक्ने कुराहरूको सम्बन्धमा, के तिमीहरू ती कुरालाई धर्मसिद्धान्त सुनेजस्तै गरी सुन्छौ, खासै ध्यान नदिई सुन्ने काम मात्र गर्छौ? त्यसो भए तिमीहरूले आफूमा लागू गर्न सक्ने कुराहरूलाई कसरी बुझ्नुपर्छ? (आफूमाथि चिन्तन गरेर आफैलाई चिन्ने, र सत्यता खोजेर हाम्रो आफ्नै भ्रष्टतालाई समाधान गर्ने।) अनुभव गर्ने सही तरिका यही हो। 

तेरो आफ्नै भ्रष्ट स्वभावमाथि चिन्तन गर्नु र त्यसलाई चिन्न पाउनु महत्वपूर्ण छ भन्नु फराकिलो कथन हो। वास्तवमा तैँले कसरी चिन्तन गरेर आफूलाई चिन्नुपर्छ? यसको लागि एउटा मार्ग छ: जब तँलाई केही आइपर्छ, तैँले आफ्नो दृष्टिकोण र मनोवृति, तँसँग भएका सोचहरू, र तैँले यस समस्यालाई कस्तो दृष्टिकोणले हेर्छस्, निराकरण गर्छस्, र लिन्छस् भन्‍ने कुरालाई हेर्नुपर्छ। यी चरणहरूमार्फत तँ चिन्तन गर्न र आफ्नो भ्रष्ट स्वभाव चिन्न सक्छस्। यस प्रकारको चिन्तन र आत्मज्ञानको उद्देश्य के हो? तेरो आफ्नो भ्रष्ट स्थितिलाई राम्रो चिन्नु, र सत्यताको खोजी गरेर आफ्ना समस्याहरू समाधान गर्नु अनि स्वभाव परिवर्तन हासिल गर्नु हो। त्यसो भए तिमीहरू सबैजना अहिले कुन चरणमा छौ? तिमीहरूले आफूलाई कति धेरै र कति गहिरो रूपमा चिन्छौ? फरक-फरक समयमा वा फरक-फरक कुराहरू आइपर्दा आफूहरू कुन स्थितिमा हुन्छौँ भन्‍ने बारे तिमीहरू कतिको बुझ्छौ? के तैँले यस सम्बन्धमा कुनै कोसिस गरेको छस् वा आफ्नो गृहकार्य गरेको छस्? के तैँले कुनै प्रवेश अनुभव गरेको छस्? (जब मलाई बढी प्रष्ट कुराहरू वा ठूला घटनाहरू आइपर्छन्, म आफ्नै केही प्रकटीकरणहरू देख्न सकुँला तर स-साना कुराहरू सजिलै छुटाउँछु। कहिलेकाहीँ म आफू गलत स्थितिमा जिउँछु भन्‍ने कुरा थाहै पाउँदिनँ।) जब तँ थाहा पाउँदैनस्, तँ कुन स्थितिमा हुन्छस्? कस्तो खालको परिस्थितिमा तैँले थाहा पाउनेथिनस्? (मैले परमेश्‍वरका वचनहरूको सत्यताप्रति कोसिस नगरी आफ्नो कर्तव्य निर्वाहलाई काम गराइ जस्तो मात्र ठान्दा, त्यसैले कुनै भ्रष्ट स्वभाव प्रकट हुने हो भने पनि, म थाहा पाउँदिनथेँ।) आफ्नो कर्तव्यलाई कामकुराहरू गरेको जस्तो, एक प्रकारको जागिर, काम, वा जिम्मेवारीको रूपमा लिनु, र त्यसलाई जीवन प्रवेशसँग नजोडि अनजानमै गर्नु भनेको धेरै साधारण स्थिति हो; त्यसो गर्नु भनेको आफ्नो कर्तव्यलाई जीवन प्रवेशको मार्ग वा विधिको रूपमा नभइ एउटा सम्हाल्नुपर्ने मामिलाको रूपमा मात्र लिनु हो। यो काममा जानु जस्तो मात्र हो: कतिपय मानिसहरू आफ्नो कामलाई जीवनवृतिको रूपमा लिन्छन्, आफ्ना जीवनमा मिसाउँछन्, र आफ्ना स्वार्थ, रुचि, साथसाथै आफ्ना जीवनका आदर्श र लक्ष्यहरूसँग जोड्छन्। जबकि, अन्य कतिपयले काममा जानुलाई एक प्रकारको जिम्मेवारीको रूपमा लिन्छन्—तिनीहरू काममा नजानै सक्दैनन्। तिनीहरू हरेक दिन समयमै जान्छन् ताकि आफ्ना परिवारहरूलाई मद्दत गर्न केही पैसा कमाउन सकून् तर तिनीहरूसँग जीवनको लक्ष्य वा आदर्शहरू हुँदैनन्। अहिले, के तिमीहरूमध्ये अधिकांश यस्तै स्थितिमा छैनौ र? तेरो कर्तव्य परमेश्‍वरका वचनहरू वा सत्यताबाट अलग छ। तैँले आफ्ना त्रुटिहरू चिन्छस् भने पनि, तैँले कुनै वास्तविक रुपान्तरण हासिल गर्दैनस्; तेरो हृदयमा अलिकति दोषी भावना हुँदा पनि तँ जीवन प्रवेशका मामिलाहरूबारे सोच्नमै मात्र पुग्छस्। बाँकी समय, तँ आफूले चाहेका कुराहरू मात्र गर्छस्। तँ खुसी हुँदा वा धेरै राम्रो मूडमा हुँदा अलि राम्रो गर्छस्, तर यदि कुनै दिन तेरो इच्छा विपरीत केही आइपर्यो भने, वा यदि तैँले आफूलाई नराम्रो मूडमा पुर्याउने डरलाग्दो सपना देखिस् भने, त्यसले दिनौँसम्म तेरो मनस्थितिलाई प्रभावित पार्न सक्छ, साथै तेरो कर्तव्यको परिणामलाई पनि प्रभावित पार्न सक्छ। यद्यपि, तँलाई हृदयमा यसबारे थाहै हुँदैन; तँ मानसिक दुविधामा हुन्छस्, र ती दस दिनसम्म, वा दुई हप्तासम्म पनि, तेरो गतिरोध हुन्छ, त्यसबाट पार पाउन झारा टार्ने काम मात्र गर्छस्। जब व्यक्ति त्यस्तो स्थितिमा जिउँछ, के जीवन प्रवेश गतिरोधमा पुग्दैन र? यदि जीवन प्रवेश गतिरोधमा पुगेमा, के मानिसका कार्यहरू वा तिनीहरूले गर्ने कर्तव्यले परमेश्‍वरलाई सन्तुष्ट पार्न सक्छन्? (सक्दैनन्।) किन सक्दैनन्? यो अवस्थामा सत्यतासँग तिनीहरूका कार्यहरू र कर्तव्यको केही सम्बन्ध हुँदैन र त्यो परमेश्‍वरको गवाही दिनुसरह होइन, त्यसैले यसरी आफ्नो कर्तव्य निभाउनाले परमेश्‍वरलाई सन्तुष्ट पार्न सक्दैन। एक समयका लागि तैँले आफ्नो कर्तव्यमा केही गल्ती नगर्न सम्भव हुन्छ, त्यसैले तैँले यस तरिकाले आफ्नो कर्तव्य निभाउनु पूर्ण रूपले उचित हो भन्ठान्छस्; जबसम्म तँ सधैँ आफ्नो कर्तव्यमा व्यस्त रहन्छस्, आफ्नो कर्तव्यलाई छाड्दैनस्, र अन्य कुराहरूबारे विचार गर्दैनस्, तँलाई यस तरिकाले कर्तव्य निभाउनु ठिकै हो जस्तो लाग्छ। के यस प्रकारको मनोवृति झारा मात्र टार्नुको उदाहरण होइन र? यदि तँ कार्यहरू मात्र गरेर सन्तुष्ट हुन्छस्, सत्यताका सिद्धान्तहरूबाट अलग छस् भने, के तैँले आफ्नो कर्तव्यमा परिणाम प्राप्त गर्न सक्छस्? जब परमेश्‍वरको काम सकिन्छ, तैँले परमेश्‍वरलाई आफ्नो वृतान्त कसरी सुनाउनेछस्? यदि तैँले आफ्नो कर्तव्य निभाउँदा जिम्मेवारी लिँदैनस्, र सत्यता खोज्दैनस् र सत्यता अनुसार मामिलाहरू सम्हाल्दैनस् भने, के तेरो कर्तव्य गराइ स्विकार्य मापदण्डको हुन्छ? के त्यसले परमेश्‍वरको अनुमोदन प्राप्त गर्नेछ? यदि तैँले अचानक कुनै परीक्षा सामना गर्छस् वा तँलाई काटछाँट वा निराकरण गरिन्छ, र त्यसपछि तैँले परमेश्‍वरको स्वभावलाई चिढ्याएकोले न्याय र दण्ड आएको हो भनी थाहा पाउँछस्, र यसले तँलाई सपनाबाट तुरुन्तै ब्युँझाउछ र एकदुई दिनका लागि सचेत पार्छ भने, के यो जीवन प्रवेशका लागि सामान्य स्थिति हो? (होइन।) तँलाई काटछाँट र निराकरण गरिएपछि तँमा प्रष्ट देखिने परिवर्तन भनेको कोर्रा हानेपछिको दुखाइ जस्तै नै हो। तँसँग आफूबारे थोरै मात्र ज्ञान छ। बाहिरबाट हेर्दा, तिमीहरू थोरै बढेका छौ जस्तो र काटछाँट, निराकरण, न्याय र दण्डित गरिनुबारे बुझाइ प्राप्त गरेका छौ जस्तो देखिन्छौ। तर विषयगत रूपमा भन्नुपर्दा, यदि मानिसहरू तिनीहरूका आफ्नै भ्रष्ट स्वभावहरू र विभिन्न भ्रष्ट स्थितिहरू बिलकुलै बुझ्दैनन् वा बोध गर्दैनन् भने, र यदि तिनीहरूले कहिल्यै यी कुराहरू ध्यानपूर्वक जाँचेका छैनन्, र यी समस्याहरू कहिल्यै समाधान गरेका छैनन् भने, के तिनीहरू जीवन प्रवेशका लागि सामान्य स्थिति हासिल गर्न सक्छन्? के तिनीहरू सत्यताको वास्तविकताभित्र प्रवेश गर्न सक्छन्? मलाई तिनीहरूका लागि यो हासिल गर्न सजिलो छ जस्तो लाग्दैन। कतिपय मानिसहरू भन्छन्: “आफ्नो कर्तव्य निभाउने मामिलामा म सिद्धान्तहरू बोध गर्न सक्छु; के यो सत्यता बुझ्नु र सत्यताको वास्तविकताभित्र प्रवेश गर्नु होइन र?” नियमहरू पालना गर्न, र बाह्य कार्यहरू कायम राख्न सजिला छन्, तर ती सत्यता अभ्यास गर्नुसरह होइन, न त ती मामिलाहरूलाई सिद्धान्तहरू अनुसार सम्हालेसरह हो। उदाहरणका लागि, मानौँ तँ हरेक दिन बिहान पाँच बजे उठ्नुपर्ने, र राती दस बजे सुत्नुपर्ने थियो; के तैँले दैनिक जीवनमा यो सिद्धान्तको पालना गर्न सक्नेथिस्? (अहँ।) पाँच बजेदेखि दस बजेसम्मको समयतालिका राम्रै हो; त्यो मानिसहरूको स्वाभाविक लयबमोजिम छ, र त्यो तिनीहरूको शरीरका लागि राम्रो हो, तर यो कुरा स्विकार्न तिनीहरूलाई किन गाह्रो पर्छ? यसमा एउटा समस्या छ। मानिसलाई यो तर्क थाहा छैन वा यो सामान्य ज्ञान थाहा छैन भन्‍ने होइन—तिनीहरूलाई सबै कुरा राम्ररी थाहा छ—त्यसो भए तिनीहरू यो कुरा किन स्विकार्न सक्दैनन्? मानिसहरू किन यो समयतालिका पालना गर्न, यो विधि र रुटिन अनुसार जिउन अनिच्छुक छन्? यसमा मानिसका भौतिक रुचिहरू पर्छन्। के चाँडो उठ्न नचाहनु भनेको धेरै सुत्न चाहनु जस्तै, आफ्ना भौतिक प्राथमिकताहरू र भौतिक अनुभूतिहरूको पछि लाग्न चाहनु जस्तै होइन र? चाँडो उठ्नु मानिसको शारीरिक सहजता विपरीत हुन्छ, त्यसैले तिनीहरू त्यसो गर्न अनिच्छुक हुन्छन्, र त्यसले तिनीहरूलाई बेखुसी तुल्याउँछ। त्यसो भए, के मानिसले “चाँडो उठ्नु आफ्नो शरीरको लागि राम्रो हो” भन्‍ने तथ्य स्विकार्न सक्छन्? सक्दैनन्। मानिसहरू आफ्नो यति सानो रुचि समेत त्याग्न सक्दैनन्, तर पनि तिनीहरूले आफ्नो शरीरलाई अनुशासनमा राख्ने, प्रार्थना गर्ने, र आफ्नो सोचमाथि काम गर्ने गर्नैपर्छ। तिनीहरू आफ्नो वातावरणबाट पनि प्रभावित हुनुपर्छ: तिनीहरू अरू मान्छे उठेका छन् भन्‍ने देखेपछि मात्र उठ्छन् र तिनीहरू आफ्नो सुताइको चाहनाबारे अफ्ठ्यारो मान्छन्। तिनीहरू हरेक दिन बाध्य भएर उठ्छन्, र विशेषगरी त्यसैमा बेखुसी हुन्छन्। के कुराले यी सोचहरू र स्थितिहरूतिर डोर्याउँछ? मानिसहरू भौतिक आरामको लोभ गर्छन्, आफूले चाहेअनुसार व्यवहार गर्न चाहन्छन्, र अल्छी, आत्मभोगी सोचहरू राख्छन्। एउटा कुरा, तिनीहरू आफ्नो शरीरको नियमित ढाँचाबारे विचार गर्दैनन्, र अर्को कुरा, तिनीहरू आफूले गरिरहेको कर्तव्यबारे विचार गर्दैनन्; बरु, तिनीहरू पहिला आफ्ना भौतिक चाहनाहरू पूरा गर्नमा ध्यान दिन्छन्। अन्तिममा, मान्छेको भ्रष्ट स्वभावमा एउटा चीज छ, त्यो के हो भने तिनीहरू सधैँ देहमा लिप्त हुन र असंयमित हुन चाहन्छन्। यदि तिनीहरूलाई निराकरण गरियो भने, तिनीहरू तर्क गर्न खोज्छन्, सधैँ आफूलाई बचाउँछन्, जुन अलि अनुचित छ। चाँडो उठ्नु सानो कुरा हो जसले मानिसहरूको लाभ वा हानिलाई प्रभाव पार्दैन—बढी सुत्ने चाहनालाई जित्न सकुञ्जेल, तैँले त्यो प्राप्त गर्न सक्छस्—तर अलि बढी आराम गर्ने भौतिक लाभ त्याग्न मानिसलाई निकै कठिन हुन्छ। जब तेरो बढी सुत्ने इच्छाले आफ्नो कामलाई प्रभावित पार्छ, तैँले यो कुरा सत्यताको सिद्धान्तबमोजिम नभएको थाहा पाउँछस्; तैँले आत्म-चिन्तन नगर्ने मात्र नभई तेरो हृदयमा गुनासाहरू पनि हुन्छन्, र तँ बेखुसी हुन्छस्, र सधैँ यस्तो सोच्छस्: “म किन कहिल्यै अलि भोगी हुन, वा केहीबेर आफूले चाहेकै कुरा गर्न सक्दिनँ?” कतिपय मानिसहरूमा प्राय: यस्ता सोचहरू हुन्छन्। त्यसो भए, यो स्थितिलाई कसरी समाधान गर्नुपर्छ? तैँले प्रार्थना गर्नैपर्छ, शारीरिक कठिनाइहरूलाई जित्न सक्नैपर्छ, आफ्नो कर्तव्यप्रति वफादार हुनैपर्छ, आफूले चाहेको जे पनि गर्नु हुँदैन, र आफूलाई संयम बनाउन सिक्नैपर्छ। के आफूलाई संयम बनाउनु सजिलो छ? (छैन।) किन छैन? (किनकि मानिसहरू रोकिन इच्छुक हुँदैननन्, तिनीहरू व्यवस्थापन गरिन रुचाउँदैनन्, र तिनीहरू आत्मभोगी हुन चाहन्छन्।) मानिसहरू जो आत्मसंयम बुझ्न सक्दैनन्, जो आफूलाई रोक्न सक्दैनन्, जोसँग कमजोर आत्मसंयम छ, र जो सधैँ मनोमानीपूर्वक व्यवहार गर्छन् र स्वैरकल्पनामा लिप्त हुन्छन्, तिनीहरूको उमेर जतिसुकै भए पनि तिनीहरूमा अपरिपक्व मानवता हुन्छ। जब यो सानो मामिलाले मानिसहरूका रुचिहरूलाई छुन्छ, तिनीहरूको भ्रष्ट स्वभाव प्रकट हुन्छ। यस्तो हुँदा, तिनीहरूले सत्यता खोजेर त्यसलाई समाधान गर्नुपर्छ; आफ्नो भ्रष्टताको समस्यालाई समाधान गर्न तिनीहरूले आफूलाई चिन्नु र सत्यतालाई बुझ्नु आवश्यक हुन्छ। जब मानिसहरूको भ्रष्ट स्वभावलाई धोइन्छ, तिनीहरू अनजानमै सत्यताको वास्तविकताभित्र प्रवेश गर्छन्, तिनीहरूको जीवन वृद्धि हुन्छ र परिपक्व हुन्छ, अनि तिनीहरूको जीवनको स्वभाव परिवर्तन हुन्छ।

मैले भर्खरै दैनिक रुटिनजस्तो सानोभन्दा सानो कुराले पनि कसरी मानिसहरूका भ्रष्ट स्वभावहरू र तिनीहरूको मनमा चलिरहेका कुराहरू खुलासा गर्न सक्छ भन्‍नेबारेमा एउटा सामान्य उदाहरण प्रस्तुत गरेँ; अब यो पूरै उद्‌घाटित भइसकेको छ। यी भ्रष्ट स्वभावहरू उद्‌घाटित गरेर, तैँले आफू वास्तवमै शैतानद्वारा अत्यन्तै भ्रष्ट तुल्याइएको रहेछु भन्‍ने कुरा पत्ता लगाएको छस्। तैँले वर्षौँसम्म परमेश्‍वरमा विश्‍वास गरेको छस्, र तँ केही धर्मसिद्धान्त बुझ्छस्, तैपनि तैँले अझै आफ्नो भ्रष्ट स्वभाव फालेको छैनस्। तैँले जुनसुकै कर्तव्य निभाए पनि, स्वीकार्य स्तरमा निभाउन सक्दैनस्; तैँले जुनसुकै मामिला सम्हाले पनि, त्यसलाई सिद्धान्तहरूअनुसार सम्हाल्न सक्दैनस्; तँ अझै पनि परमेश्‍वरप्रति साँच्चिकै समर्पित व्यक्ति हैनस्। त्यसैले, मानिसहरूको अहिलेको स्थितिहरूको आधारमा, के तिनीहरूलाई परमेश्‍वरले साँच्चिकै मुक्ति दिनुभएको छ त? छैन, किनकि तिनीहरूले आफ्ना भ्रष्ट स्वभावहरू अझै पूरै फालेका छैनन्, तिनीहरूको सत्यता अभ्यास अझै अति सीमित छ, र तिनीहरू साँच्चिकै परमेश्‍वरप्रति समर्पित हुनबाट टाढा छन्; कतिपय मानिसहरू त शैतान वा मान्छेलाई पछ्याउनसमेत सक्‍ने खालका छन्। यी तथ्यहरू मानिसहरूको कद साँच्चिकै मुक्तिको बिन्दुमा पुगिसकेको छैन भन्‍ने कुराको पर्याप्त प्रमाण हुन्। हरेकले आफूलाई आफ्नै साँचो स्थितिको आधारमा वर्गीकृत गर्नुपर्छ र आफू कस्तो व्यक्ति हुँ भनेर निर्धारित गर्नुपर्छ। कतिपय मानिसहरूले आफ्ना भ्रष्ट स्वभावहरूबारे चिन्तन गरेर आफ्ना विभिन्न भित्री स्थितिहरू चिन्‍न पुग्छन्, साथै तिनीहरूलाई विभिन्न कुराहरू आइपर्दा उत्पन्न हुने सोच, दृष्टिकोण, र मनोवृतिहरू पनि चिन्‍न पुग्छन्। कतिपय मानिसहरूले आफू अहङ्कारी र अभिमानी भएको, आफूलाई धाक देखाउन मनपर्ने गरेको, र आफूमा ठालु पल्टने र आफूलाई अरूभन्दा माथि पार्ने चाह भएको देख्छन्। कतिपय मानिसहरूले आफूलाई कुटिल र छली, विभिन्न गोप्य युक्तिहरू प्रयोग गर्ने, र अर्काको कुभलो चाहने व्यक्तिको रूपमा देख्छन्। अनि, अरूले चाहिँ आफूलाई नाफालाई पहिलो प्राथमिकता दिने, अरूको फाइदा उठाउन रुचाउने, र स्वार्थी र घृणित मानिसहरूको रूपमा देख्छन्। कतिपय मानिसहरू केहीबेर चिन्तन गर्छन् र आफू पाखण्डी भएको महसुस गर्छन्। अरूचाहिँ पहिले आफूलाई प्रतिभावान्‌, क्षमतावान्‌, र आफ्नो पेशाको राम्रो दखल भएको व्यक्ति सोच्ने गर्थे, तर केहीबेर चिन्तन गरेपछि, आफूमा छुटकारा पाउनयोग्य एउटा पनि गुण नभएको देख्छन्; तिनीहरू प्रतिभाहीन, साथसाथै मूर्ख र आफ्ना कार्यहरूमा सिद्धान्तहीन भएको देख्छन्। कतिपय मानिसहरू केहीबेर चिन्तन गर्छन् र आफू तुच्छ र झिनोमसिनो कुरामा अल्झने मान्छे भएको थाहा पाउँछन्; अनि अरूलाई चाहिँ आफ्नो स्वार्थ छोइदिने कुनै कुरा कसैले बोलेको पनि स्विकार्य हुँदैन, र तिनीहरूमा अलिकति पनि सहनशीलता हुँदैन। यसरी आत्मचिन्तन गर्दै ज्ञान प्राप्त गर्दा, के यसले तेरो जीवन प्रवेशमा मद्दत गर्नेछ? (गर्नेछ।) त्यसले कसरी मद्दत गर्नेछ? (त्यसले हामीलाई सत्यता खोज्ने हृदय विकास गर्न मद्दत गर्न सक्छ। यदि हामीले यी समस्याहरू चिन्न पाएनौँ भने, हामीले प्रायः भ्रष्ट स्वभाव प्रकट गरिरहेका हुन्छौँ भनेर थाहा पाउनेछैनौँ, झन् हामीले सत्यता खोजेर आफ्ना समस्याहरू हल गर्न सक्‍नु त परको कुरा हो।) (यदि हामीलाई यीबारेमा थाहा छैन भने, हामीले आफू दयनीय अवस्थामा भएको कुरा थाहा पाउनेछैनौँ। यी कुराहरूबारे जानेपछि, हामी सत्यता खोज्दै आफ्ना समस्याहरू समाधान गर्न चाहनेछौँ। हामी आफ्नो भ्रष्ट स्वभावका बन्धनहरूबाट मुक्त हुन इच्छुक हुनेछौँ, र परमेश्‍वरका वचनहरूअनुसार आफूलाई व्यवहारमा ढाल्‍नको लागि सत्यता खोज्न चाहनेछौँ।) एउटा त्यस्तो व्यक्तिबारे विचार गर्, जो आफू महान्‌, धर्मी, उदार, प्रतिभावान्‌, सहनशील, दयालु, इमानदार, र अरूप्रति अत्यन्तै भक्त रहेको, र आफ्नो भ्रष्ट स्वभावमा सामान्य मानिसहरूमा झैँ ससाना खोटहरू, जस्तै अहङ्कार, आत्मधार्मिकता, घृणा, र ईर्ष्या रहेको ठान्छ, तर यी ससाना खोटहरूबाहेक आफू सिद्ध, साथै अरूभन्दा बढी सम्मानयोग्य, बढी महान्‌, र बढी प्रेमिलो नै रहेको पनि ठान्छ—यदि व्यक्ति सधैँ त्यस्तै स्थितिमा हुन्छ भने, के तँलाई उसले परमेश्‍वरसामु आएर साँच्चिकै पश्‍चाताप गर्न सक्छ जस्तो लाग्छ? (लाग्दैन।) कस्ता परिस्थितिहरूमा व्यक्ति साँच्चिकै परमेश्‍वरसामु आएर आफूलाई चिन्न, उहाँसामु साँच्चिकै लम्पसार पर्न, र यसो भन्न सक्छ, “हे परमेश्‍वर, म गहिरो रूपमा शैतानद्वारा भ्रष्ट तुल्याइएको छु। म आफ्ना हितहरूसँग सम्बन्धित कुनै पनि कुरा त्याग्न अनिच्छुक छु। म छुटकारा पाउनयोग्य गुणै नभएको स्वार्थी र घृणित व्यक्ति हुँ। म साँच्चिकै पश्‍चाताप गर्न र वास्तविक मानव स्वरूपमा जिउन चाहन्छु—म परमेश्‍वरले मलाई मुक्ति दिनुहोस् भन्‍ने चाहन्छु”? जब व्यक्तिमा साँच्चिकै पश्‍चाताप गर्ने इच्छा हुन्छ, त्यो राम्रो हो; त्यसपछि उसलाई परमेश्‍वरप्रतिको विश्‍वासको सही मार्गमा प्रवेश गर्न, र मुक्ति प्राप्त गर्न सजिलो हुन्छ।

मानौँ कुनै व्यक्तिले एउटा चित्र कोर्छ—उसले त्यो उत्तम छ भन्ठान्छ र ऊ सन्तुष्ट हुन्छ, तर एक दिन, कसैले भन्छ कि उसको चित्रमा थुप्रै त्रुटिहरू छन्। उक्त व्यक्तिले पूरै कुरा भन्नुअघि नै उसलाई त्यो आफूमाथिको आक्रमण हो भन्‍ने लाग्छ। उसलाई रिस उठ्छ, र तुरुन्तै यसो भन्दै प्रतिवाद गर्छः “के तिमीले म राम्रो चित्र बनाउँदिनँ भनेर भनेको हो? तिमीचाहिँ मभन्दा नराम्रो बनाउँछौ र तिम्रा चित्रहरूमा मेरोमा भन्दा बढी समस्या हुन्छन्! ती कसैले हेर्नसमेत चाहँदैन!” उसले यस्तो कुरा कसरी भन्न सकेको हो? ऊ कस्तो स्थितिमा छ र उसले यस्तो कुरा भन्न सक्यो? त्यस्तो सानो कुराले कसरी उसमा त्यति रिस र क्रोध, अनि प्रतिशोधी र आक्रामक मानसिकता उत्पन्न गराउन सक्यो? के कुराले यस्तो गरायो? (उसलाई आफ्नो चित्र उत्तम छ भन्‍ने लाग्छ, र अरू कसैले त्यसमा त्रुटिहरू छन् भन्दा ऊ चिढिन्छ।) कुरा के हो भने, तैँले उसको उत्तम छवि बिगार्न मिल्दैन। यदि उसले कुनै कुरालाई राम्रो भन्ठान्छ भने, तैँले कुनै पनि दाग नऔँल्याउनु वा कुनै पनि शङ्का नगर्नु नै बेस हुन्छ। तैँले यसो भन्‍नुपर्छः “तिम्रो चित्र साँच्चिकै राम्रो छ। यसलाई सर्वोत्कृष्ट कृति भन्न सकिन्छ। मलाई लाग्दैन कि महान्‌ हस्तीहरूको कला पनि तिम्रोभन्दा राम्रो हुन्छ। यदि तिमीले यसलाई प्रकाशित गर्‍यौ भने, पक्‍कै पनि उद्योगमै हलचल मच्‍चिनेछ, र पुस्तौँसम्म यसको कदर हुनेछ!” त्यसपछि ऊ खुसी हुनेछ। खुसी र क्रोध एउटै व्यक्तिबाट आउँछ, अनि उसमा ती दुई भिन्न प्रकटीकरणहरू कसरी भएका हुन्? कुनचाहिँ तिनीहरूको भ्रष्ट स्वभाव हो? (ती दुबै हुन्।) ती भ्रष्ट स्वभावहरूमध्ये कुन बढी गम्भीर छ? (दोस्रो।) दोस्रो स्वभावले तिनीहरूको पाखण्ड, अज्ञानता, र मूर्खता खुलासा गर्छ। जब कुनै व्यक्तिले भन्छ कि तैँले नराम्रो चित्र बनाउँछस्, तब तँ किन त्यति बेखुसी हुन्छस्, यतिसम्म कि तैँले घृणास्पद, आक्रामक, र प्रतिशोधी मनस्थिति विकास गर्छस्? किन कसैले तेरो लागि केही फुलबुट्टा भरेर बोल्दा तँ त्यति धेरै खुसी हुन्छस्? तँ किन त्यति साह्रो दम्भी छस्? के यस्ता मानिसहरू पूरै निर्लज्ज हैनन् र? तिनीहरूलाई लाज भन्‍ने नै थाहा हुँदैन; तिनीहरू मूर्ख र दयनीय हुन्छन्। यी शब्दहरू त्यति राम्रा नसुनिने भए पनि, वास्तविक अवस्था यही हो। मानिसहरूको अज्ञानता, मूर्खपन, र कुरूप मुहारहरू कहाँबाट आउँछन्? ती मानिसका भ्रष्ट स्वभावहरूबाट आउँछन्। यदि यस्ता कुराहरू हुँदा व्यक्तिमा त्यस्तो मनोवृति हुन्छ भने, उसबाट प्रकट हुने कुराहरू सामान्य मानवता भएको व्यक्तिसँग हुनुपर्ने समझ र विवेक होइनन्, न त ती सामान्य मानवता भएको व्यक्तिले जिउनुपर्ने कुराहरू नै हुन्। त्यसो भए, यस्ता मामिलाहरू कसरी सम्हाल्नुपर्छ? कतिपय मानिसहरू भन्छन्: “मसँग एउटा तरिका छ। जब कसैले मलाई असल हुनुहुन्छ भनेर ठूलो पार्छ, म चूप बस्छु; जब कसैले मलाई खराब हुनुहुन्छ भनेर भन्छ, तब पनि म चूप नै बस्छु। म हरेक कुरा रूखो शैलीमा सम्हाल्छु। यसमा सही र गलत भन्‍ने हुँदैन, न त यो भ्रष्ट स्वभावको प्रकटीकरण नै हो। के यो राम्रो होइन र?” यो दृष्टिकोण कस्तो छ? के यसको मतलब यी मानिसहरूमा भ्रष्ट स्वभाव छैन भन्‍ने हो? बहाना बनाउनमा व्यक्ति जतिसुकै राम्रो होस्, उसले केही समय बहाना बनाउन सके पनि, जिन्दगीभर बहाना बनाउँदै हिँड्नु सजिलो छैन। बहाना बनाउनमा तँ जतिसुकै राम्रो भए पनि, वा तैँले जतिसुकै नदेखिने गरी ढाकछोप गरे पनि, तँ आफ्नो भ्रष्ट स्वभावलाई छद्म रूप दिन वा छाकछोप गर्न सक्दैनस्। तँ आफ्नो हृदयको कुराबारे मानिसहरूलाई छल गर्न सक्छस् होला, तर तँ परमेश्‍वरलाई छल गर्न सक्दैनस्, न त तँ आफूले आफैलाई छल गर्न नै सक्छस्। चाहे त्यो प्रकट होस् या नहोस्, अन्त्यमा व्यक्तिले जेबारेमा सोच्छ र उसको दिमागमा जे पैदा हुन्छ, त्यो गहन भए पनि नभए पनि, त्यो प्रष्ट देखिए पनि नदेखिए पनि, त्यसले नै उसको भ्रष्ट स्वभाव प्रतिनधित्व गर्छ। त्यसो भए, के यी भ्रष्ट स्वभावहरू जहाँसुकै र जुनसुकै बेलामा स्वाभाविक रूपमा प्रकट हुँदैनन् र? कतिपय मानिसहरूलाई आफू सावधान नहुँदा केही कुरा चिप्ल्याउँछु कि, आफ्ना भित्री सोचहरू खुलाउँछु कि भन्‍ने लाग्छ, र त्यसबारे पछुतो मान्छन्। अनि, तिनीहरू सोच्छन्, “अर्कोपटक, म केही बोल्नेछुइनँ; जो धेरै बोल्छ उसले धेरै गल्ती गर्छ। यदि मैले केही बोलिनँ भने, मेरो भ्रष्ट स्वभाव प्रकट हुनेछैन, हैन र?” तर अन्त्यमा, जब तिनीहरूले कार्य गर्छन्, तिनीहरूका भ्रष्ट स्वभावहरू पुनः एकपटक प्रकट हुन्छन्, र तिनीहरूले आफ्ना अभिप्रायहरू एकपटक पुनः खुलाउँछन्, र त्यस्तो अवस्था जहाँसुकै र जुनसुकै बेला आउन सक्छ, र त्यसबाट सावधान रहन असम्भव छ। त्यसैले, यदि तेरो भ्रष्ट स्वभाव समाधान गरिएको छैन भने, त्यो भ्रष्ट स्वभाव नियमित रूपमा प्रकट हुनु सामान्य कुरा हो। त्यसलाई समाधान गर्ने एउटा मात्र तरिका छ, र त्यो के हो भने, तैँले साँच्चिकै सत्यता नबुझुञ्जेल, र आफ्नो भ्रष्ट स्वभावको सार प्रष्ट नदेखुञ्जेल, सत्यता खोजिरहनुपर्छ र केही प्रयास लाइरहनुपर्छ; त्यसपछि, तैँले शैतान र तेरो देहलाई घृणा गर्न सक्नेछस्, र यसरी तेरो लागि सत्यता व्यवहारमा लागू गर्न सजिलो हुनेछ। जब तँ सत्यता व्यवहारमा लागू गर्न सक्षम बन्छस्, तँबाट प्रकट हुने कुरा भ्रष्ट स्वभाव हुनेछैन, बरु विवेक, समझ, र सामान्य मानवताका प्रकटीकरणहरू हुनेछन्। त्यसैले, सत्यता खोजी गरेर मात्र तैँले भ्रष्ट स्वभावको समस्या समाधान गर्न सक्छस्; आत्मनियन्त्रण, आत्मसंयम, र आत्मअनुशासनमा भर पर्नु राम्रो तरिका होइन, र यसले भ्रष्ट स्वभाव समाधान गर्न बिलकुलै सक्दैन।

त्यसो भए, तँ कसरी भ्रष्ट स्वभावहरू समाधान गर्छस्? पहिला, तैँले यी भ्रष्ट स्वभावहरूको उत्पत्ति चिन्नु र विश्‍लेषण गर्नुपर्छ, त्यसपछि त्यसको अभ्यास विधि पत्ता लगाउनुपर्छ। मैले भर्खरै दिएको उदाहरणकै कुरा गरौँ। त्यो व्यक्तिले आफ्नो चित्र उत्तम छ भन्‍ने सोच्छ, तर अन्त्यमा, चित्रकला बुझ्ने कुनै व्यक्तिले त्यसमा थुप्रै त्रुटिहरू छन् भनेर भन्दिन्छ, त्यसैले ऊ बेखुसी हुन्छ, र उसले आफ्नो आत्मासम्मानमा ठेस पुगेको अनुभूति गर्छ। तेरो आत्मासम्मानमा ठेस पुग्दा र तेरो भ्रष्ट स्वभाव प्रकट हुँदा के गर्न सकिन्छ? अरू मानिसहरूले फरकफरक विचार र दृष्टिकोणहरू राख्‍ने गर्छन्, र तैँले ती कुराहरू स्विकार्न नसक्दा के गर्न सकिन्छ? कतिपय मानिसहरू यसलाई सही ढङ्गले सम्हाल्न सक्षम हुँदैनन्। जब तिनीहरूलाई केही हुन्छ, तिनीहरू पहिला त्यसलाई विश्‍लेषण गर्छन्: “तिनीहरूले त्यसो भन्नुको अर्थ के हो? के तिनीहरूले त्यो कुरा मप्रति लक्षित गर्दै छन्? के हिजो मैले तिनीहरूलाई नराम्रो नजरले हेरेकोले आज तिनीहरू मविरुद्ध प्रतिशोध लिन चाहन्छन्? यदि तिनीहरू त्यो कुरा मप्रति लक्षित गर्दै छन् भने, म त्यत्तिकै छोड्नेवाला छुइनँ: खुनको बदला खुन, ज्यानको बदला ज्यान लिनेछु। यदि तिनीहरू मप्रति दयालु हुँदैनन् भने, म पनि तिनीहरूप्रति न्यायोचित रहनेछुइनँ। मैले प्रतिशोध लिनैपर्छ!” यो कस्तो खालको प्रकटीकरण हो? यो भ्रष्ट स्वभावकै प्रकटीकरण हो। व्यवहारमा, भ्रष्ट स्वभावको यस्तो प्रकटीकरणले प्रतिशोध लिने प्रवृत्ति र अभिप्राय देखाउँछ। सारमा, यस्तो कार्यशैलीको प्रकृति कस्तो हुन्छ? के त्यो दुर्भावपूर्ण हुँदैन र? त्यसमा दुर्भावपूर्ण प्रकृति नै हुन्छ। यदि मानिसहरूमा दुर्भावपूर्ण प्रकृति हुँदैनथ्यो भने, के तिनीहरूले प्रतिशोध लिन्थे र? तिनीहरूले त्यसबारे सोच्दा नि सोच्थेनन्। प्रतिशोधबारे सोच्दा मात्र तिनीहरूबाट यस्तो भाषा प्रकट हुन्छ: “के तिमीले म राम्रो चित्र बनाउँदिनँ भनेर भनेको हो? तिमीचाहिँ मभन्दा नराम्रो बनाउँछौ र तिम्रा चित्रहरूमा मेरोमा भन्दा बढी समस्या हुन्छन्! ती कसैले हेर्नसमेत चाहँदैन!” यस्तो बोलीको चरित्र कस्तो हुन्छ? त्यो एक प्रकारको आक्रामण हो। यस्तो कार्यशैलीबारे तेरो धारणा के छ? आक्रामण गर्नु र प्रतिशोध लिनु सकारात्मक हुन् कि नकारात्मक? के ती प्रशंसापूर्ण हुन् कि अपमानजनक? प्रष्टै छ, ती नकारात्मक र अपमानजनक हुन्। आक्रामण र प्रतिशोध एक खालको व्यवहार र प्रकटीकरण हो जुन दुर्भावपूर्ण शैतानी प्रकृतिबाट उत्पन्न हुन्छ। त्यो एक प्रकारको भ्रष्ट स्वभाव पनि हो। मानिसहरू यस्तो विचार गर्छन्: “यदि तिमी मप्रति निर्दयी हुन्छौ भने, म पनि तिमीप्रति न्यायोचित हुनेछैनँ! यदि तिमीले मसित इज्जतसाथ व्यवहार गर्दैनौ भने, मैले किन तिमीलाई इज्जतसाथ व्यवहार गर्ने?” यो कस्तो प्रकारको सोच हो? के यो प्रतिशोध लिने किसिमको सोच होइन र? साधारण व्यक्तिको विचारमा, के यो जायज दृष्टिकोण हैन र? के यो उचित लाग्दैन र? “आइनलागिञ्‍जेल जाइलागिँदैन; आइलागे छोडिँदैन,” र “जस्तालाई त्यस्तै, ढिँडोलाई निस्तै”—अविश्‍वासीहरूले प्राय यस्ता कुराहरू बोलिरहन्छन्; तिनीहरूमाझ यी सबै उचित तर्कहरू हुन् र यी कुराहरू पूर्ण रूपमा मानवीय धारणाहरूसँग मेल खान्छन्। तर परमेश्‍वरमा विश्‍वास गर्ने र सत्यता पछ्याउनेहरूले यी वचनहरूलाई कसरी हेर्नुपर्छ? के यी विचारहरू सही छन्? (छैनन्।) ती किन सही छैनन्? तिनीहरूलाई कसरी खुट्याउनुपर्छ? यी कुराहरू कहाँ उत्पन्न हुन्छन्? (शैतानबाट।) ती शैतानबाट उत्पन्न हुन्छन्, यसमा कुनै शङ्का छैन। ती शैतानका कुन-कुन स्वभावहरूबाट आउँछन्? तापनि, परमेश्‍वरमा विश्‍वास गर्ने व्यक्तिको निम्ति—सत्यता बुझ्न खोज्ने र स्वभाव बदल्न खोज्ने व्यक्तिको रूपमा—के तँ त्यस्ता शब्दहरू सही छन् भन्छस् कि गलत छ भन्छस्? ती कुराहरूलाई बुझ्न तैँले के गर्नुपर्छ? त्यस्ता कुराहरू कहाँबाट आउँछन्? ती शैतानको दुर्भावनापूर्ण प्रकृतिबाट आउँछन्; तिनमा विष हुन्छ, र तिनमा शैतानको सारा द्वेष र कुरूपतासहित त्यसको वास्तविक अनुहार हुन्छ। तिनमा त्यस प्रकृतिको वास्तविक सार हुन्छ। त्यस प्रकृतिको सार भएका दृष्टिकोण, विचार, प्रकटीकरण, बोलीवचन, र कार्यहरूसमेतमा कस्तो चरित्र हुन्छ? निस्सन्देह नै, त्यो मान्छेको भ्रष्ट स्वभाव हो—त्यो शैतानको स्वभाव हो। के ती शैतानी कुराहरू परमेश्‍वरको वचनअनुरूप हुन्छन्? के ती सत्यता अनुरूप हुन्छन्? के ती कुराको आधार परमेश्‍वरको वचनमा छ? (छैन।) के ती परमेश्‍वरका अनुयायीहरूले गर्नुपर्ने कामहरू हुन्, र तिनीहरूमा हुनुपर्ने विचार र दृष्टिकोणहरू हुन्? के ती विचार र कार्यशैलीहरू सत्यताअनुरूप छन् (छैनन्।) यी कुराहरू सत्यताअनुरूप नभएकाले, के यी सामान्य मानवताको विवेक र समझअनुरूप हुन्छन् त? (हुँदैनन्।) अब तँ प्रष्ट रूपमा देख्न सक्छस् कि यी कुराहरू सत्यता वा सामान्य मानवताअनुरूप हुँदैनन्। के पहिले तँलाई यी कार्यशैली र सोचहरू उचित र आकर्षक, अनि आधार भएका कुरा लाग्थे? (हो।) यी शैतानी सोच र सिद्धान्तहरूले मानिसहरूको हृदयमा पकड जमाउँछन्, र तिनीहरूका सोच, दृष्टिकोण, आचरण, र कार्यशैलीहरू, साथै तिनीहरूका थुप्रै स्थितिहरू नियन्त्रित गर्छन्; त्यसकारण, के मानिसहरूले सत्यता बुझ्न सक्छन् त? कदापि सक्दैनन्। यसविपरीत—के मानिसहरू आफूलाई सही लाग्ने कुराहरू नै सत्यता मानेर अभ्यास र पालना गर्दैनन् र? यदि ती कुराहरू सत्यता हुन् भने, तिनैमा लागिपर्दा पनि किन तेरा व्यावहारिक समस्याहरू समाधान हुँदैनन्? तैँले वर्षौँसम्म परमेश्‍वरमा विश्‍वास गरिसकेको बाबजुद, ती कुराहरूमा लागिपर्दा पनि तँमा किन साँचो परिवर्तन आउँदैन? तँ परमेश्‍वरका वचनहरू प्रयोग गरेर शैतानबाट आउने यी दर्शनहरू किन खुट्याउन सक्दैनस्? के तँ अझै पनि ती शैतानी दर्शनहरू सत्यता नै हुन् जसरी तिनैको पालना गर्छस्? यदि तँमा साँच्चिकै समझशक्ति छ भने, के तैँले ती समस्याहरूको जड भेट्टाएको छैनस्? तैँले जे पालना गरिरहेको थिस् त्यो कहिल्यै सत्यता थिएन—बरु, त्यो त शैतानी भ्रम र दर्शनहरू थियो—त्यसैले समस्या त्यसैमा छ। तिमीहरू सबैले यो मार्ग अवलम्बन गरेर आफ्नो जाँच र अनुसन्धान गर्नुपर्छ; तिमीहरूभित्रका ती कुन चीजहरू हुन् जसको आधार छ र जुन सामान्य समझ र सांसारिक बुद्धिअनुरूप छन् भन्‍ने तिमीहरूलाई लाग्छ, र जसलाई तिमीहरू आफूले प्रस्तुत गर्न सक्छु भन्‍ने सोच्छौ, ती कुराहरू हेर—ती गलत सोच, दृष्टिकोण, कार्यशैली, र आधारहरू जसलाई तिमीहरूले आफ्नो हृदयमा पहिल्यै सत्यताको रूपमा लिइसकेका छौ, जुन तिमीहरूलाई भ्रष्ट स्वभावहरू हुन् भन्‍ने लाग्दैन, ती कुराहरू हेर। ती कुराहरू खोतल्ने काम गरिराख; ती कुराहरू अझै थुप्रै छन्। यदि तिमीहरूले ती सबै भ्रष्ट र नकारात्मक कुराहरू खोतल्यौ, समझ प्राप्त गरुञ्जेल विश्‍लेषण गर्‍यौ, र ती कुराहरू त्याग्न सक्यौ भने, तिमीहरूका भ्रष्ट स्वभावहरू सजिलै समाधान हुनेछन्, र तिमीहरू शुद्ध पारिन सक्षम हुनेछौ।

पहिलेकै उदाहरणमा फर्कौँ। जब त्यो चित्रकारले उसको काममाथि अरूको नकारात्मक र सुखद दुबै खालको मूल्याङ्कन् सुन्छ, तब कस्तो प्रतिक्रियाचाहिँ सही अनि तिनीहरूको व्यवहार र प्रकटीकरणमा मानवता र तर्कसङ्गतता दुबै देखाउने खालको हुन्छ? मैले भर्खरै भनेँ कि मानिसहरूभित्रका ती सोचहरू, चाहे तिनीहरूलाई ती सही लागून् या गलत, ती सबै शैतानबाट, अर्थात तिनीहरूको भ्रष्ट स्वभावबाट आउँछन्; ती गलत कुरा हुन्, सत्यता होइनन्। तैँले जतिसुकै सही ढङ्गले सोचे पनि, वा तँलाई जति नै अरूले तेरा सोचहरू अनुमोदन गर्छन् भन्‍ने लागे पनि, ती सोच सत्यताबाट आउँदैनन्; ती सत्यताको वास्तविकताका प्रकटीकरणहरू वा त्यसको जियाइ होइनन, र ती परमेश्‍वरको इच्छाअनुरूप छैनन्। त्यसैले, वास्तविक रूपमा तैँले समझ र मानवतासहित कसरी यो मामिला सम्हाल्नुपर्छ? सबैभन्दा पहिला, अरूले तँलाई दिने प्रशंसाका शब्दहरूबारे दम्भी भावना नराख्; त्यो एक प्रकारको स्थिति हो। यसअतिरिक्त, तेरो बारेमा तिनीहरूले भन्‍ने नराम्रा कुराहरूको विरोध वा इन्कार नगर्, दुर्भावपूर्ण वा प्रतिशोधी मानसिकता त झनै नराख्। तिनीहरूले तेरो प्रशंसा गरिरहेका होऊन् या नहोऊन्, वा तेरो बारेमा नराम्रा कुराहरू नै बोलिरहेका किन नहोऊन्, तैँले हृदयमा सही मनोवृति राख्‍नुपर्छ। कस्तो प्रकारको मनोवृति? पहिला, तँ शान्त रहनुपर्छ, त्यसपछि तिनीहरूलाई यसो भन्नुपर्छ: “चित्रकला मेरो लागि एउटा गैरव्यावसायिक सोख मात्र हो। मलाई मेरो सीपको स्तर थाहा छ। तिमीले जे भने पनि, म तिमीलाई सही रूपमा लिन सक्छु। चित्रकलाबारे छलफल नगरौँ; त्यसमा मेरो चासो छैनँ। बरु, मैले महसुस नगरेको वा मैले थाहा नपाएको भ्रष्ट स्वभावका प्रकटीकरणहरू ममा कहाँ छन्, त्यो तिमीले भन्न सक्छौ कि सक्दैनौ, त्यसमा मेरो चासो छ। हामी यी मामिलाहरूबारे सङ्गति र छानबिन गरौँ। अनि जीवनवृद्धि पनि अनुभव गरौँ, र गहन प्रवेश पनि गरौँ—त्यो अत्यन्तै राम्रो हुनेछ! बाह्य मामिलाहरूमा छलफल गरेर के काम? त्यसले व्यक्तिलाई आफ्नो कर्तव्य राम्ररी निभाउनमा मद्दत गर्न सक्दैन। तिमीले मेरो चित्र राम्रो भने पनि नराम्रो भने पनि, त्यसको मतलब छैन। यदि तिमीले मेरो चित्रको प्रशंसा गर्छौ भने पनि, के तिमीसित गोप्य उद्देश्य नहुन सक्छ र? के तिम्रो लागि केही गर्न तिमीले मलाई प्रयोग गर्न चाहँदैनौ होला र? यदि तिमी कुनै मामिला सम्हाल्न मैले तिमीलाई मद्दत गरूँ भन्‍ने चाहन्छौ भने, म आफूले सक्ने मद्दत निःशुल्क गर्नेछु; यदि मैले मद्दत गर्न सकिनँ भने, म तिमीलाई केही सुझावहरू दिन सक्छु। मसँग त्यसरी अन्तरक्रिया गर्नु आवश्यक नै छैन। त्यो पाखण्डीपन हो, र त्यसले मलाई दिक्दार र वाकवाक पार्छ! यदि तिमीले मेरो चित्र नराम्रो छ भन्छौ भने, के तिमीले मेरो परीक्षा गर्न, र मलाई परीक्षामा फसाउन खोजेको पो हो कि? के तिमी मैले आवेगमा कार्य गरूँ, र तिमीविरुद्ध प्रतिशोध लिँदै आक्रामण गरूँ भन्‍ने चाहेको हो कि? त्यो त म गर्नेछुइनँ; म त्यति मूर्ख छुइनँ। म शैतानको छलमा पर्नेछैन।” तँलाई यस्तो मनोवृतिबारे के लाग्छ? (यो राम्रो कुरा हो।) यस्तो कार्यशैलीलाई के भनिन्छ? त्यसलाई शैतानविरुद्ध प्रतिप्रहार गर्नु भनिन्छ। कतिपय सत्यता नपछ्याउने मानिसहरूहरूसँग गर्नको लागि केही हुँदैन, र तिनीहरू अनेक खालका बेकामे कुरा बोल्छन्: “ओहो, तिम्रो पहिलेको करियर कति सफल थियो, त्यो देख्दा अरू सबै ईर्ष्याले जल्थे!” “ओहो! हेर त तिमी कति सुन्दर छौ! तिम्रो मुहार त सौभाग्यको नमुना हो।” तिनीहरू को शक्तिशाली छ, को राम्रो देखिन्छ, वा आफ्नो लागि को केही हदसम्म सहयोगी बन्न सक्छ भनेर हेर्छन्, अनि त्यसपछि सोही व्यक्तिसँग निरन्तर टाँसिएर बस्छन्, र उसको चापलूसी गर्छन्, प्रशंसा गर्छन्, र चिप्लो घस्छन्। तिनीहरूले थरीथरीका घृणित, निर्लज्ज विधिहरू प्रयोग गर्छन् र आफ्ना अकथनीय अभिप्राय र चाहनाहरू पूरा गर्छन्। के यो घिनलाग्दो कुरा होइन र? (हो।) त्यसो भए, यस्तो व्यक्तिसँग ठोक्किन पुग्दा तिमीहरूले ऊसँग कस्तो व्यवहार गर्नुपर्छ? के खुनको बदला खुन, ज्यानको बदला ज्यान लिनु ठिक हो? (होइन।) यदि तँसँग समय छैन भने, बदला लिन केही कठोर शब्दहरू मात्र बोल् र तिनीहरूलाई लज्जित तुल्या। तैँले यसो भन्न सक्छस्: “तिमी किन यति नीरस छौ? के तिमीले हेर्नुपर्ने कुनै मामिला छैनन्? यस्ता कुराहरू गफ गर्नुको के अर्थ?” यदि तँलाई तिनीहरूका चिप्ले शब्दहरू अति सतही र वाकवाकलाग्दो लाग्छ, तँलाई सुन्नै मन लाग्दैन, र विस्तारमा बोल्नको लागि तँसँग समय छैन भने, यी केही वाक्यहरूमार्फत जवाफ दे, अनि कुरा टुङ्ग्याइदे। यदि तँसँग समय छ भने, तिनीहरूसँग सङ्गति गर्। सङ्गतिको सन्दर्भमा भन्नुपर्दा, यसमा भ्रष्ट स्वभाव हुनु हुँदैन, आवेग वा प्राकृतिकता हुनु हुँदैन, आक्रामण वा प्रतिशोध हुनु हुँदैन, घृणा हुनु हुँदैन, र मानिसले तिरस्कार गर्ने एउटा पनि कुरा हुनु हुँदैन—तँबाट प्रकट हुने कुराहरू सामान्य मानवताअनुरूप हुनुपर्छ, विवेक र समझबमोजिम हुनुपर्छ, त्यसमा सत्यताको वास्तविकता हुनुपर्छ, त्यो अरूलाई मद्दत गर्न सक्‍ने हुनुपर्छ, अनि रचनात्मक र अरूको लागि लाभदायक हुनुपर्छ। यी सबै कुराहरू सकारात्मक प्रकटीकरणहरू हुन्। अनि, केही नकारात्मक प्रकटीकरणहरूचाहिँ के-के हुन्? ती सारांशीकरण गर्ने प्रयास गर्। (प्रतिशोध लिने, आक्रामण गर्ने, खुनको बदला खुन लिने।) प्रतिशोध गर्ने, आक्रामण गर्ने, खुनको बदला खुन, ज्यानको बदला ज्यान लिने, र मानिसहरूले परम्परागत रूपमा सही हुन् भनी सोच्ने विचारहरू: “जस्तालाई त्यस्तै, ढिँडोलाई निस्तै,” र “म सोझो भद्रभलाद्मी हुँ, म घृणित पनि हैन, र ढोँगी पनि हैन।” के मानिसहरूले सोच्ने यी कुराहरू ठ्याक्कै सत्यताबमोजिम छन् त? (छैनन्।) यी कुराहरू त छानबिन गर्नलायक छन्। सामान्य, प्रष्ट, र एकै नजरमा देख्न सजिला यी कुराहरू खुट्याउनको लागि अलि सजिला हुन्छन्। तर अधिकांश मानिसहरूले देख्न नसक्ने, अनि धेरै मानिसहरूले सही र राम्रा भन्ठानेका कुराहरू—मानिसहरूले ती कुरा चिन्दैनन्, त्यसैले तिनीहरू ती सत्यता नै हुन् जसरी ती कुराहरू नै स्वीकार र पालना गर्छन्। ती कुराहरू पालना गर्दा, मानिसहरूलाई आफूले सत्यताको वास्तविकता र सामान्य मानवता जिइरहेको भन्‍ने लाग्छ; तिनीहरूले आफू कति सिद्ध छु, कति असल छु, कति निष्पक्ष र सम्मानयोग्य छु, अनि कति खुला र सीधा छु भनेर सोच्छन्। प्रायजसो अधिकांश मानिसहरू आवेगपूर्ण, प्राकृतिक, दैहिक, र नैतिक कुराहरूमै जिउने गर्छन् र तिनीहरूले ती कुराहरू सत्यताको वास्तविकता नै हुन् जसरी ती कुराहरूद्वारा सत्यतालाई प्रतिस्थापित गर्ने गल्ती गर्छन्, यस्तोसम्म कि वर्षौँसम्म परमेश्‍वरमा विश्‍वास गरेका मानिसहरूले पनि ती कुराहरू चिन्न सक्दैनन्; परमेश्‍वरमा विश्‍वास गर्ने लगभग सबैजनाले यो चरण पार गर्नैपर्छ, र सत्यता पछ्याउनेहरू मात्र यस्ता गलत विचारहरूबाट उम्किन सक्छन्। त्यसैले, मानिसहरूले आवेग र प्राकृतिकताबाट आउने यी कुराहरूलाई चिनेर गहन रूपले छानबिन गर्नुपर्छ। यदि तँ यी कुराहरूको सार बुझ्न र ती समाधान गर्न सक्छस् भने, सामान्यतया तँबाट प्रकट हुने केही कुराहरू सत्यताको वास्तविकताबमोजिम हुनेछन्। सत्य अभ्यास सामान्य मानवतामार्फत हासिल गर्न सकिन्छ; सत्य अभ्यास एउटा मात्र मापदण्ड हो जसले व्यक्तिमा विवेक र समझ भएको प्रमाणित गर्छ। तिनीहरूले जति मात्रामा सत्यता अभ्यास गरे पनि, त्यो सबै कुरा सकारात्मक हुन्छ; त्यो कदापि भ्रष्ट स्वभाव हुँदैन, झन् त्यो आवेगको कार्य हुनु परै जाओस्। यदि कसैले तँलाई पहिले चोट पुर्‍याएको छ, र तैँले पनि तिनीहरूलाई उस्तै व्यवहार गर्छस् भने, के यो सत्यताका सिद्धान्तहरूबमोजिम हुन्छ? यदि तिनीहरूले तँलाई चोट पुर्‍याएकोले—नराम्रोसित चोट पुर्‍याएकोले—तैँले हरसम्भव माध्यम प्रयोग गरी तिनीहरूविरुद्ध प्रतिशोध लिन र तिनीहरूलाई दण्डित गर्न खोज्छस् भने, अविश्‍वासीहरूका अनुसार, यो न्यायोचित र उचित कुरा हुन्छ, र यसमा आलोचना गर्नुपर्ने कुनै कुरा हुँदैन; तर यो कस्तो कार्यशैली हो? यो आवेग हो। तिनीहरूले तँलाई चोट पुर्‍याए, र त्यो कार्यशैली भ्रष्ट शैतानी प्रकृतिको प्रकटीकरण हो, तर यदि तैँले तिनीहरूविरुद्ध प्रतिशोध लिइस् भने, के त्यो तेरो कार्यशैली तिनीहरूकै जस्तो भएन र? तेरो प्रतिशोधपछाडिको मानसिकता, शुरुवात बिन्दु, र स्रोत तिनीहरूकै जस्तो हुन्छ; त्यसमा केही फरक हुँदैन। त्यसैले, तेरा कार्यहरूको चरित्र पक्‍कै पनि आवेगपूर्ण, प्राकृतिक, र शैतानी छ। अनि, त्यो शैतानी र आवेगपूर्ण भएको देखेपछि, के तैँले तेरो यो कार्यशैली परिवर्तन गर्नुपर्दैन र? के तेरा कार्यहरूपछाडिका स्रोत, अभिप्राय, र प्रेरणाहरू परिवर्तन हुनुपर्छ? (पर्छ।) तैँले ती कुरा कसरी परिवर्तन गर्छस्? यदि तँलाई जे आइपर्छ त्यो सानो कुरा हो भने, र त्यसले तँलाई असहज नै बनाए पनि, जब त्यसले तेरो स्वार्थ छुँदैन, वा तँलाई नराम्रोसँग चोट पुर्‍याउँदैन, वा तँलाई त्यसप्रति घिनाउने तुल्याउँदैन, वा तँलाई प्रतिशोध लिन जीवन जोखिममा पार्ने तुल्याउँदैन भने, तैँले आवेगमा भर नपरी आफ्नो घृणा त्याग्न सक्छस्; बरु, तैँले आफ्नो तर्कसङ्गतता र मानवतामाथि भर परी उचित र शान्तसित यो मामिला सम्हाल्न सक्छस्। तैँले यो कुरा तेरो समकक्षीलाई खुलस्त र इमानदारीपूर्वक भनेर आफ्नो घृणा समाधान गर्न सक्छस्। तर यदि यो घृणा अत्यन्तै गहन छ, र तँ प्रतिशोध लिन चाहने र तिक्ततापूर्ण घृणाले भरिने हदसम्म पुग्छस् भने, के तैँले अझै पनि धैर्यधारण गर्न सक्छस् र? जब तँ आवेगमाथिको निर्भरताबाहिर रहन सक्षम हुन्छस्, र शान्त रूपमा यसो भन्न सक्छस्, “म समझदार हुनुपर्छ। म आफ्नो विवेक र समझले जिउनुपर्छ, र सत्यताका सिद्धान्तहरूले जिउनुपर्छ। मैले दुष्टताको जबाफ दुष्टताले नै दिन मिल्दैन, म आफ्नो गवाहीमा अडिग रहनुपर्छ, र शैतानलाई लज्जित तुल्याउनुपर्छ,” तब के यो भिन्न स्थिति हुँदैन र? (हुन्छ।) विगतमा तेरा कस्ता खाले स्थितिहरू थिए? यदि अरू कसैले तेरो कुनै चीज चोरी गर्छ वा खाइदिन्छ भने, यसले ठूलो, गहिरो घृणा जनाउँदैन, त्यसैले तैँले आफू रिसले चुर नहुञ्जेल तिनीहरूसँग विवाद गर्नु आवश्यक ठान्नेछैनस्—त्यो तेरो भन्दा तल्लो स्तरको कुरा हो, र त्यो विवादको लायक छैन। यस प्रकारको परिस्थितिमा, तँ तर्कसङ्गगत रूपमा उक्त मामिला सम्हाल्न सक्छस्। के यस मामिला तर्कसङ्गगत रूपमा सम्हाल्न सक्नु सत्यता अभ्यास गर्नुसरह हो? के त्यो यस मामिलामा सत्यताको वास्तविकता हुनुसरह हो? अवश्य होइन। तर्कसङ्गतता र सत्यता अभ्यास दुई अलगअलग कुरा हुन्। यदि तैँले आफूलाई विशेष क्रोधित बनाउने कुनै कुरा सामना गर्छस्, तर तैँले त्यसलाई तर्कसङ्गत र शान्त तरिकाले सम्हाल्न सक्छस्, र आफूबाट आवेग वा भ्रष्टता प्रकट हुन दिँदैनस् भने—यसको लागि तैँले सत्यताको सिद्धान्त बुझेको हुनुपर्छ र बुद्धिमा भर परी यसलाई सम्हालेको हुनुपर्छ। यस्तो परिस्थितिमा, यदि तँ परमेश्‍वरलाई प्रार्थना गर्ने वा सत्यता खोज्‍ने गर्दैनस् भने, तँमा सजिलै आवेग उत्पन्न हुनेछ—हिंसासमेत उत्पन्न हुन सक्‍नेछ। यदि तँ सत्यता खोज्दैनस्, मानव विधिहरू मात्र अँगाल्छस्, र आफ्नै प्राथमिकताअनुसार मामिलाहरू सम्हाल्छस् भने, तैँले धर्मसिद्धान्तको थोरै प्रवचन दिएर वा भूइँमा बसी हृदय उदाङ्गो पारेर त्यो समस्या समाधान गर्न सक्दैनस्। यो त्यति सजिलो छैन। 

अहिले, हामी जे कुराहरूको बारेमा सङ्गति गरिरहेका छौँ ती सबैले मानिसका भ्रष्ट स्वभावहरू र भ्रष्ट प्रकृतिहरूको समस्यालाई समेट्छन्। केही मानिसहरू सामान्य, स्पष्टवादी स्वभाव लिएर जन्मिन्छन्; जब अरूले तिनीहरूको स्वार्थमा हानि पुर्याउँछन्, वा तिनीहरूलाई केही अप्रिय कुरा भन्छन्, तिनीहरू त्यसलाई हाँसोमै उडाउँछन्। कतिपय मानिसहरू तुच्छ हुन्छन्, र त्यसलाई बिर्सनै सक्दैनन्, जिन्दगीभर खराब भावना बोकेर हिँड्छन्। यी दुई प्रकारका मानिसहरूमध्ये कुनमा भ्रष्ट स्वभाव हुन्छ? वास्तवमा, ती दुबैमा हुन्छ, तिनीहरूको जन्मसिद्ध स्वभाव मात्र फरक हुन्छ। स्वभावले व्यक्तिको भ्रष्ट स्वभावलाई प्रभाव पार्न सक्दैन, न त स्वभावले तिनीहरूको भ्रष्ट स्वभावको गहिराइ निर्धारण गर्छ। मानिसको हुर्काइ, शिक्षा, र पारिवारिक परिस्थितिहरूले तिनीहरूको भ्रष्ट स्वभावको गहिराइ निर्धारण गर्दैन। त्यसो भए के तिनीहरूको भ्रष्ट स्वभावको गहिराइ मानिसले अध्ययन गर्ने कुरासँग सम्बन्धित छ? कतिपय मानिसहरू यसो भन्छन्: “मैले साहित्य अध्ययन गरेँ र थुप्रै पुस्तकहरू पढेको छु; त्यसप्रति मेरो राम्रो झुकाव छ र म सभ्य छु, त्यसैले ममा आत्मसंयमता अपनाउने क्षमता अरूमा भन्दा बढी छ, मानिसहरूबारे मेरो बुझाइ अरूको भन्दा राम्रो छ, र मेरो दिमाग अरूको भन्दा फराकिलो छ। जब म परिस्थितिहरू सामना गर्छु, मसँग ती समाधान गर्ने तरिका हुन्छ, त्यसैले मेरो भ्रष्ट स्वभाव त्यति गहिरो नहुन सक्छ।” कतिपय मानिसहरू यसो भन्छन्: “मैले सङ्गीत अध्ययन गरेँ, त्यसैले म एक विशेष प्रतिभा हुँ। सङ्गीतले मानिसको आत्मालाई माथि उठाउँछ र शुद्ध पार्छ। प्रत्येक नोटले व्यक्तिको आत्मालाई प्रभाव पार्ने भएकाले, उसको आत्मा शुद्ध र रुपान्तरित हुन्छ। सङ्गीत सुन्नाले मानिसलाई फरक-फरक मनस्थितिमा पुर्याउँछ, र विभिन्न मूडहरू सिर्जना गर्छ। जब म नकारात्मक मूडमा हुन्छु, म त्यसलाई समाधान गर्न सङ्गीत सुन्छु, त्यसैले सङ्गीत सुन्दा मेरो भ्रष्ट स्वभावमा बिस्तारै कमी आउँछ। मेरो साङ्गीतिक क्षमतामा सुधार भएसँगै मेरो भ्रष्ट प्रकृति पनि बिस्तारै समाधान हुन्छ।” कतिपय गाउने मानिसहरू यसो भन्छन्: “मधुर गीतहरूले मानिसको आत्मामा खुसी ल्याउन सक्छ। म जति बढी गाउँछु, मेरो आवाज उति बढी उत्कृष्ट बन्छ, र म उति बढी व्यावसायिक बन्छु, यसले त्यसपछि मेरो स्थितिलाई सुधार्छ। जब मेरो स्थिति झन्झन् राम्रो बन्छ, के मेरो भ्रष्ट स्वभाव झन्झन् सानो बन्नेछैन र?” के तिमीहरूलाई यस्तै हुन्छ जस्तो लाग्छ? (लाग्दैन।) त्यसो भए, धेरै मानिसहरूसँग भ्रष्ट स्वभावबारे तिनीहरूको ज्ञान र बुझाइमा गलत विचारहरू छन्; जब तिनीहरूले थोरै शिक्षा पाएका हुन्छन्, तिनीहरू आफ्नो भ्रष्ट स्वभाव घटेको छ भन्ठान्छन्। कतिपय पाको उमेरका मानिसहरू यस्तो पनि सोच्छन्: “जब म जवान थिएँ मैले निकै कष्ट भोगेँ, र जीवन अति सामान्य थियो; मैले बचत गर्ने र खेर नफाल्नेमा ध्यान दिएँ। मैले जे काम गरेँ, म बेदाग रहेँ र मेरो बोली नम्र थियो। म खुलस्त बोल्थेँ र निष्कपट व्यक्ति थिएँ। त्यसैले, ममा त्यति धेरै भ्रष्ट स्वभावहरू छैनन्। कतिपय जवान मानिसहरू आफ्ना समाजको वातावरणबाट प्रभावित हुन्छन्: तिनीहरू नशालु पदार्थ सेवन गर्छन्, र दुष्ट प्रवृतिहरूको पछि लाग्छन्। तिनीहरू सामाजिक माहौलबाट गम्भीर रूपमा सङ्क्रमित, र गहिरो रूपमा भ्रष्ट तुल्याइएका हुन्छन्!” भ्रष्ट स्वभावबारे यी गलत बुझाइहरू र ज्ञानले मानिसलाई तिनीहरूको भ्रष्ट सार र शैतानी प्रकृतिको सम्बन्धमा फरक भावनाहरू र पूर्वाग्रहहरू राख्ने तुल्याउँछन्। यी भावनाहरू र पूर्वाग्रहहरूले अधिकांश मानिसहरूलाई तिनीहरूमा भ्रष्ट स्वभाव भए पनि, तिनीहरू अहङ्कारी, आत्म-धर्मी, र विद्रोही भए पनि, तिनीहरूको बढीजसो व्यवहार राम्रै छ भन्‍ने अनुभूति गराउँछन्। विशेषगरी, जब मानिसहरू नियमहरू हेर्न, सामान्य, विनियमित आत्मिक जीवन जिउन सक्छन्, र केही आत्मिक धर्मसिद्धान्त बोल्न सक्छन्, त्यसपछि तिनीहरू आफूले परमेश्‍वरमा विश्वास गर्ने मार्गमा उपलब्धि हासिल गरेको, र आफ्नो बढीजसो भ्रष्ट स्वभाव समाधान गरिएको भन्‍नेमा झन् बढी विश्वास्त हुन्छन्। कतिपय यस्ता मानिसहरू पनि छन् जो आफ्नो स्थिति अति खराब नहुँदा, आफ्नो कर्तव्य निर्वाहमा उपलब्धिहरू हुँदा, वा आफूले केही प्राप्त गर्दा, आफू आत्मिक भइसकेको, आफू सिद्ध र शुद्ध तुल्याइसकिएको पवित्र मानिस भएको, र आफूमा अब भ्रष्ट स्वभाव नै नभएको भन्ठान्छन्। के मानिसका यस्ता सोचहरू आफ्ना भ्रष्ट, शैतानी स्वभावहरूलाई साँच्चिकै नचिनेको परिस्थितिहरूमा उत्पन्न हुने विभिन्न गलत धारणाहरू होइनन् र? (हुन्।) के यी गलत धारणाहरू मानिसका लागि आफ्ना भ्रष्ट स्वभावहरू र कठिनाइहरू समाधान गर्नमा सबैभन्दा ठूला अवरोधहरू होइनन् र? यो सबैभन्दा ठूलो अवरोध, अर्थात मानिसलाई सम्हाल्न सबैभन्दा गाह्रो पार्ने चीज हो।

के तिमीहरू आज हामीले गरेको सङ्गति बुझ्छौ? के तिमीहरूले त्यसका प्रमुख तत्वहरू बोध गरेका छौ? यदि मानिसका भ्रष्ट स्वभावहरू समाधान गरिएनन् भने, तिनीहरू सत्यताको वास्तविकताभित्र प्रवेश गर्न सक्दैनन्। यदि तिनीहरूलाई आफूमा कुन भ्रष्ट स्वभावहरू छन्, वा आफ्ना शैतानी प्रकृति र सार के हुन् भन्‍ने थाहा छैन भने, के तिनीहरू आफूहरू नै भ्रष्ट मानवहरू भएको साँच्चिकै स्विकार्न सक्छन्? (सक्दैनन्।) यदि मानिसहरू आफू शैतानी भएको, आफू भ्रष्ट मानव जातिको सदस्य भएको साँच्चिकै स्विकार्न सक्दैनन् भने, के तिनीहरू साँच्चिकै पश्चाताप गर्न सक्छन्? (सक्दैनन्।) यदि तिनीहरू साँच्चिकै पश्चाताप गर्न सक्दैनन् भने, के तिनीहरू आफू त्यति खराब नभएको, आफू सम्मानित, उच्च ओहदाको भएको, आफूसँग हैसियत र सम्मान भएको नसोच्लान्? के तिनीहरूसँग प्रायः यस्ता स्थितिहरू नहोलान्? (हुन्छन्) त्यसो भए यी स्थितिहरू किन देखा पर्छन्? यसलाई एउटै वाक्यमा भन्न सकिन्छः यदि मानिसका भ्रष्ट स्वभावहरू समाधान गरिएन भने, तिनीहरूका हृदयहरू सधैँ अशान्त हुन्छन्, र तिनीहरूलाई सामान्य स्थिति प्राप्त गर्न कठिन हुन्छ। अर्थात, यदि कुनै पक्षमा तेरो भ्रष्ट स्वभाव समाधान गरिएन भने, तँलाई कुनै नकारात्मक स्थितिको प्रभावबाट मुक्त हुन, र उक्त नकारात्मक स्थितिबाट बाहिर निस्किन निकै गाह्रो हुन्छ, त्यस स्थितिमा तँलाई तेरो त्यो स्थिति ठिक, सही र सत्यताबमोजिम छ भन्‍ने पनि लाग्न सक्छ। तँ त्यसलाई पालना गर्नेछस् र त्यसैमा लागिपर्नेछस्, अनि स्वाभाविक रूपमा त्यसको जालमा पर्नेछस्, जसले गर्दा त्यसबाट बाहिर निस्किन निकै गाह्रो हुनेछ। त्यसपछि एक दिन, सत्यता बुझेपछि, तैँले थाहा पाउनेछस् कि यस प्रकारको स्थितिले तँलाई परमेश्‍वरलाई गलत अर्थ्याउन र उहाँको प्रतिरोध गर्नतिर डोर्याउँछ, र तँलाई परमेश्‍वरको न्यायविपरीत डोर्याउँछ, यतिसम्म कि तैँले परमेश्‍वरका वचनहरू सत्यता हुन् भन्‍ने कुरामा शङ्का गर्छस्, परमेश्‍वरको कामलाई शङ्का गर्छस्, परमेश्‍वर सबैमाथि सार्वभौम हुनुहुन्छ भन्‍नेमा शङ्का गर्छस्, र परमेश्‍वर नै सम्पूर्ण सकारात्मक चीजहरूको वास्तविकता र उत्पति भएको कुरामा शङ्का गर्छस्। तैँले आफ्नो स्थिति अत्यन्तै खतरनाक रहेको देख्नेछस्। यो गम्भीर परिणाम आयो किनकि तँमा यी शैतानी दर्शन, विचार, र वादहरूबारे साँच्चिकै ज्ञान थिएन। यस समयमा मात्र तैँले शैतान कति अशुभ र दुर्भावपूर्ण छ भन्‍ने कुरा देख्न सक्नेछस्; शैतान मानिसलाई घात गर्न र भ्रष्ट तुल्याउन, र तिनीहरूलाई परमेश्‍वरको प्रतिरोध गर्ने र उहाँलाई घात गर्ने तुल्याउन सक्षम हुन्छ। यदि भ्रष्ट स्वभावहरू समाधान गरिएन भने, परिणामहरू गम्भीर हुन्छन्। यदि तँ यो ज्ञान, यो अनुभूति प्राप्त गर्न सक्षम छस् भने, त्यो पूर्ण रूपमा तैँले सत्यता बुझ्नुको, र परमेश्‍वरका वचनहरूले तँलाई अन्तर्दृष्टि र ज्योति दिनुको परिणाम हो। जो मानिसहरू सत्यता बुझ्दैनन् तिनीहरू शैतानले मानिसलाई कसरी भ्रष्ट तुल्याउँछ, त्यसले मानिसलाई कसरी छल गर्छ र परमेश्‍वरको प्रतिरोध गर्ने तुल्याउँछ भनी बुझ्न सक्दैनन्; यो परिणाम विशेष रूपमा खतरनाक छ। मानिसहरूले परमेश्‍वरको काम अनुभव गर्दा, यदि तिनीहरू आत्म-चिन्तन गर्न, नकारात्मक कुराहरू छुट्याउन, वा शैतानी दर्शनहरू छुट्याउन जान्दैनन् भने, तिनीहरूसँग शैतानको छल र भ्रष्टताबाट मुक्त हुने मार्ग हुँदैन। परमेश्‍वर किन मानिसहरूले उहाँका बढी वचनहरू पढेको चाहनुहुन्छ? मानिसहरूले सत्यता बुझून्, आफूलाई चिनून्, के चीजले तिनीहरूको भ्रष्ट स्थितिहरू उत्पन्न गराउँछ भनी प्रष्ट देखून्, र बोल्ने, व्यवहार गर्ने, र मामिलाहरू सम्हाल्ने तिनीहरूका विचारहरू, दृष्टिकोणहरू, र विधिहरू कहाँबाट आउँछन् भन्‍ने कुरा देखून् भन्नाका लागि। जब तँसँग रहेका यी दृष्टिकोणहरू सत्यताबमोजिम छैनन्, ती परमेश्‍वरले भन्नुभएका सबै कुराको विपरीत छन्, र ती उहाँले चाहनुहुने कुराहरू होइनन् भनी तैँले थाहा पाउँछस्; जब परमेश्‍वरले तँमाथि अपेक्षाहरू राख्नुहुन्छ, जब तँ परमेश्‍वरका वचनहरू भोग्छस्, र जब तेरो स्थिति र मानसिकताले तँलाई परमेश्‍वरप्रति समर्पित हुन, उहाँले बन्दोवस्त गर्नुभएका परिस्थितिहरूप्रति समर्पित हुन, परमेश्‍वरको उपस्थितिमा स्वतन्त्र र स्वाधीन भएर जिउन र उहाँलाई सन्तुष्ट पार्न दिँदैन—यी सबै कुराले प्रमाणित गर्छ कि तँसँग जुन स्थिति छ त्यो गलत छ। के तिमीहरू पहिले यस प्रकारको परिस्थितिमा परेका छौः तँ आफूलाई सकारात्मक लाग्ने, आफूलाई सबैभन्दा उपयोगी लाग्ने कुराहरू अनुसार जिउँछस्; तर अप्रत्याशित रूपमा, जब तँलाई परिस्थितिहरू आइपर्छन्, तँलाई सबैभन्दा सही लागेका कुराहरूको प्रायः सकारात्मक प्रभाव हुँदैन—त्यसको विपरीत, ती कुराहरूले तँलाई परमेश्‍वरप्रति शङ्का गर्ने तुल्याउँछन्, तँलाई मार्गविहीन छोड्छन्, तँलाई परमेश्‍वरबारे गलत अर्थ दिन्छन्, र परमेश्‍वरको विरोध उत्पन्न गराउँछन्—के तैँले त्यस्ता समयहरू भोगेको छस्? (छु।) अवश्य, तँ आफूलाई गलत लाग्ने कुराहरूको पक्कै पनि पालना गर्नेथिनस्; तँ आफूलाई ठिक लाग्ने कुराहरूको मात्र पालना गरिरहन्छस् र त्यसमा लागिरहन्छस्, र सधैँ त्यस्तै स्थितिमा बाँचिरहन्छस्। जब एक दिन तँ सत्यता बुझ्छस्, त्यसपछि मात्र आफूले पालना गरिरहेका कुराहरू सकारात्मक छैनन् भन्‍ने कुरा तैँले थाहा पाउँछस्—ती पूरै गलत छन्, ती मानिसलाई राम्रा लाग्ने कुराहरू हुन्, तर सत्यता होइनन्। तिमीहरूलाई आफूले पालना गर्ने कुराहरू गलत हुन् भनेर कतिको महसुस र थाहा हुन्छ? यदि तिमीहरूलाई ती गलत हुन् भनेर बढीजसो थाहा हुन्छ, तर तिमीहरू चिन्तन गर्दैनौ, र तिमीहरूको हृदयमा प्रतिरोध छ, तिमीहरू सत्यता स्वीकार गर्न सक्षम छैनौ, त्यसलाई सही ढङ्गले सामना गर्न सक्षम छैनौ, र तिमीहरू आफ्नो पक्षमा तर्क दिन सक्षम छौ भने—यदि यस प्रकारको गलत स्थितिलाई उल्ट्याइएन भने, त्यो एकदमै खतरनाक हुन्छ। सधैँ यस्ता कुराहरू पालना गर्नाले तँ सजिलै दुखमा पर्छस्, सजिलै ठेस खान्छस् र असफल हुन्छस्, र साथै, तँ सत्यताको वास्तविकताभित्र प्रवेश गर्नेछैनस्। जब मानिसहरू आफ्ना पक्षमा तर्क गर्छन्, त्यो विद्रोह हो; त्यसको मतलब तिनीहरूमा समझ छैन। तिनीहरूले सुनिने गरी केही नभने पनि, यदि तिनीहरू त्यो कुरालाई मनमा राख्छन् भने, अन्तर्निहित समस्या समाधान गरिएको छैन। त्यसो भए तँ कस्ता समयमा परमेश्‍वरको विरोध नगर्न सक्षम छस्? यस सम्बन्धमा तैँले आफ्नो स्थितिलाई परिवर्तन गरी समस्याका जडहरू समाधान गर्नैपर्छ; तैँले विश्वास गर्ने दृष्टिकोणमा ठ्याक्कै कहाँनेर गल्ती छ भन्‍ने कुरामा तँ प्रष्ट हुनैपर्छ; तैँले यसमा छानबिन गर्नैपर्छ, र सत्यता खोजेर त्यसलाई समाधान गर्नैपर्छ। त्यसपछि मात्र तँ सही स्थितिमा जिउन सक्छस्। जब तँ सही स्थितिमा जिउँछस्, तँमा परमेश्‍वरबारे गलत बुझाइहरू हुनेछैन, र तैँले उहाँको विरोध गर्नेछैनस्, तँभित्र धारणा उत्पन्न हुने त परको कुरा। यो समयमा, यस सम्बन्धी तेरो विद्रोहीपन समाधान हुनेछ। जब त्यो समाधान हुन्छ, र तँलाई परमेश्‍वरको इच्छाबमोजिम कार्य गर्न आउँछ, के यस बेलाको तेरा कार्यहरू परमेश्‍वरसँग मिल्नेछैनन्? यदि यस मामिलामा तँ परमेश्‍वरसँग मिल्छस् भने, के तैँले जे गर्छस् ती सबै परमेश्‍वरको इच्छाबमोजिम हुनेछैन र? के परमेश्‍वरको इच्छाबमोजिमका कार्यशैलीहरू र अभ्यास सत्यता बमोजिम हुँदैनन् र? जब यस मामिलामा तँ अडिग उभिन्छस्, तँ सही स्थितिमा जिइरहेको हुन्छस्। जब तँ सही स्थितिमा जिउँछस्, तँबाट प्रकट हुने र तैँले जिउने कुरा बिलकुलै भ्रष्ट स्वभाव हुँदैन; तँ सामान्य मानवता जिउन सक्षम हुन्छस्, तँलाई सत्यतालाई व्यवहारमा लागू गर्न सजिलो हुन्छ, र तँ साँच्चिकै समर्पित हुन्छस्। अहिले, तिमीहरूमध्ये अधिकांशको अनुभव अझै यो बिन्दुमा पुगेको छैन, त्यसैले सायद तिमीहरू परमेश्‍वरका वचनहरू खासै राम्ररी बुझ्दैनौ, र ती वचनहरूबारे तिमीहरूको बुझाइ अस्पष्ट छ। सैद्धान्तिक रूपमा तैँले ती स्विकार्न सक्छस् र तैँले बुझ्छस् जस्तो, तर बुझ्दैनस् जस्तो पनि देखिन्छ। तैँले बुझ्ने भाग धर्मसिद्धान्त हो, र तैँले नबुझ्ने भाग स्थिति र वास्तविकताको भाग हो। जब तिमीहरूको अनुभव गहिरो बन्छ, तिमीहरूले यी वचनहरू बुझ्नेछौ, र व्यवहारमा लागू गर्न जान्नेछौ। अहिले, तेरो अनुभवको गहिराइको बाबजुद, तँलाई आइपर्ने विभिन्न परिस्थितिहरूमा तँसँग भएका कठिनाइहरू थोरै त पक्कै छैनन्, त्यसैले तँ यी कठिनाइहरू कसरी समाधान गर्न सक्छस्? पहिला, आफूले छानबिन गर्नुपर्ने भ्रष्ट स्थितिहरूमाथि तैँले चिन्तन गर्नैपर्छः त्यसमा कस्ता फरक-फरक पक्षहरू छन्? यी कुराहरू व्याख्या गर्न को चाहन्छ? (यसमा त्यस्ता पाँचवटा पक्षहरू पर्छन्: विचारहरू, दृष्टिकोणहरू, अवस्थाहरू, मूडहरू, र धारणाहरू।) तैँले धर्मसिद्धान्त बुझेपछि, आफूलाई केही आइपर्दा तैँले कसरी अभ्यास र अनुभव गर्नुपर्छ? (जब केही आइपर्छ, हामीले आफूबाट प्रकट हुने मनोवृतिहरू र विचारहरू कस्ता स्वभाव र प्रकृतिसँग सम्बन्धित छन् भनी जाँच्नुपर्छ, यी मानसिकताहरू, विचारहरू, र दृष्टिकोणहरू थाहा पाउनुपर्छ, त्यसपछि यहीबाट समाधान गर्न सुरु गर्नुपर्छ।) त्यो ठिक हो। यदि तँलाई आफ्ना साँचो स्थितिहरू, मनोवृतिहरू, विचारहरू, र दृष्टिकोणहरू पूरै थाहा छ भने, यो समस्याको आधा समाधान भइसकेको हुन्छ, र त्यसपछि सत्यता खोजेर व्यवहारमा लागू गर्दा उक्त कठिनाइ हट्छ। 

तिमीहरूमध्ये धेरै जवान मानिसहरू, साथै अहिलेसम्म परिवार नभएका मानिसहरू छन्। तिमीहरू सबैजना आफ्ना कर्तव्य निभाउनका लागि वर्षौँसम्म आफ्ना घर छाडेका छौ, त्यसैले के तिमीहरूलाई आफ्नो घरको याद आउँछ? के तिमीहरूलाई आफ्ना अभिभावकको याद आउँछ? के तिमीहरू प्रायः आफ्ना अभिभावकलाई सम्झने स्थितिमा जिउँछौ? आफ्ना अभिभावकलाई सम्झने स्थितिको बारेमा सुनौँ—यो एउटा वास्तविक अनुभव हो। (जब म भर्खरै विदेशमा आएको थिएँ, मैले विशेषगरी मेरी आमा र बहिनीलाई सम्झेँ; म सधैँ उनीहरूमाथि निर्भर रहने गर्थेँ, त्यसैले जब म आफैँ छोडेर हिँडे, मैले उनीहरूलाई बारम्बार सम्झेँ। तर विदेशको यति अनुभवपछि, मलाई अब मैले छोडेर हिँड्न नसक्ने एक्लो भनेको परमेश्‍वर हुनुहुन्छ भन्‍ने अनुभूति हुन्छ; जब केही आइपर्छ, म उहाँलाई प्रार्थना गर्छु, र म उनीहरूलाई बिलकुलै सम्झन्नँ।) यी दुई फरक स्थितिहरू हुन्। पहिलो स्थिति के हो? सधैँ घर सम्झने, आमा र बहिनी सम्झने। यस प्रकारको स्थितिमा के-के पर्छन्? जब केही आइपर्छ, तँलाई के कसरी गर्ने भन्‍ने नै थाहा हुँदैन, त्यसैले तँ असहाय महसुस गर्छस्; तँ आफ्ना प्रियजनहरू साथमा नभई रहनै सक्दैनस्, र तैँले भरोसा गर्ने कोही पनि हुँदैन। जब तैँले बिहान आफ्नो आँखा खोल्छस्, तँ उनीहरूलाई सम्झन थाल्छस्, र राती सुत्नुअघि तँ उनीहरूलाई सम्झन्छस्; तँ आफ्ना प्रियजनहरूलाई सम्झने यस्तो स्थितिमा अल्झिएको हुन्छस्। तँ उनीहरूलाई किन यति धेरै सम्झन्छस्? किनकि तेरा परिस्थितिहरू परिवर्तन भएका छन् र तैँले उनीहरूलाई छोडेर आएको छस्। तँ उनीहरूको बारेमा चिन्ता लिन्छस्, र साथै, तँलाई उनीहरूमाथि निर्भर हुने, उनीहरूसँग जिउने र जीवनयापनका लागि उनीहरूमाथि भर पर्ने बानी परेको थियो। तिमीहरू जीवनका थुप्रै कुराहरूमा पहिल्यै एकअर्काबाट छुट्नै नसक्ने थियौ, त्यसैले तँ उनीहरूलाई अति धेरै सम्झन्छस्; तँ यस प्रकारको स्थितिमा छस्। त्यसो भए अहिले तँ उनीहरूलाई नसम्झने कस्तो प्रकारको स्थितिमा छस्? (मलाई आफ्नो घर छोड्नु र आफ्नो कर्तव्य निभाउनु परमेश्‍वरको प्रेम हो, उहाँको मुक्ति हो जस्तो अनुभूति हुन्छ, जसले मलाई उहाँमांथि निर्भर हुन सिक्ने तुल्याएको छ। मेरो भ्रष्ट स्वभाव केही हदसम्म परिवर्तन भएको छ, र मेरो आत्मालाई आरामको अनुभूति हुन्छ; साथै, परमेश्‍वरको सार्वभौमिकतालाई स्विकारेर, म सबै मानिसहरूको भवितव्य उहाँकै हातमा छ भन्‍ने कुरा बुझ्छु। उनीहरूको आफ्नै मिसन छ, र मेरो आफ्नै मिसन छ, त्यसैले अब म उनीहरूलाई सम्झन्नँ।) के उक्त समस्या समाधान भयो? (मलाई त भएजस्तै लाग्छ।) सबैले के सोच्छन्, के त्यो समाधान भएको हो? (त्यो अस्थायी रूपमा समाधान भएको हो।) त्यो अस्थायी रूपमा समाधान भएको हो। यदि कुनै दिन विशेषगरी तेरी आमा वा तेरी बहिनीकै जस्तो रूप, लवज, वा तँलाई व्यवहार गर्ने शैली भएकी एउटी सिस्टरसँग तेरो जम्काभेट हुने हो भने, तैँले कस्तो अनुभूति गर्नेथिस्? (म फेरि उनीहरूलाई सम्झन थाल्नेथेँ।) तँ उनीहरूलाई सम्झने स्थितिमा फेरि एकपटक पुग्नेथिस्, त्यसैले उक्त समस्या समाधान हुन्थेन। त्यसो भए तँ यो समस्यालाई जरैदेखि कसरी समाधान गर्छस्? जब तिमीहरूलाई आफ्ना प्रियजनहरूको याद आउँछ, तिमीहरू के कुरा सम्झन्छौ? प्रायः जब तँ कसैलाई सम्झन्छस्, प्रियजन सम्झन्छस्, वा घर सम्झन्छस्, तैँले पक्कै पनि ती चीजहरू सम्झँदैनस् जसले तँलाई दुखी बनायो; तँलाई जे कुराले प्रसन्न बनायो, जे कुराले खुसी र राम्रो अनुभूति गरायो, तँ जे कुरामा रमाइस् तँ त्यसैलाई सम्झन्छस्, जस्तै जसरी तेरी आमाले तेरो ख्याल राख्नुहुन्थ्यो, तँलाई स्नेह गर्नुहुन्थ्यो, र तँलाई प्रिय ठान्नुहुन्थ्यो, वा तेरो बुबाले तेरो लागि किन्नु हुने राम्रा चीजहरू। तँ यी सबै राम्रा कुराहरू सम्झन्छस्, त्यसैले तँ आफ्ना प्रियजनहरूलाई सम्झन छोड्नै सक्दैनस्। तँ आफ्ना प्रियजनहरूलाई जति धेरै सम्झन्छस्, त्यति नै धेरै तिनीहरूलाई त्याग्न सक्दैनस्, र तँ आफूलाई नियन्त्रण गर्न सक्दैनस्। कतिपय मानिसहरू यसो भन्छन्: “यतिका वर्षपछि मैले मेरी आमालाई पहिले कहिल्यै छोडेको छैन। उहाँ जता जानुहुन्छ म उहाँकै पछि लाग्छु, म उहाँको सबैभन्दा प्रिय व्यक्ति हुँ। त्यतिका लामो समय उहाँबाट टाढा भएपछि म उहाँलाई कसरी नसम्झन सकूँ?” उहाँको याद आउनु स्वाभाविक हो; मान्छेको देह नै यस्तै हो। भ्रष्ट मानवजातिहरू आफ्ना संवेगमा जिउँछन्। तिनीहरू यस्तो सोच्छन्: “यसरी बाँच्नु मात्र मानवको झल्को हो। यदि मैले आफ्ना प्रियजनहरूलाई समेत सम्झिनँ, वा तिनीहरूका बारेमा सोचिनँ, वा तिनीहरूमा जीवन निर्वाह देखिनँ भने, के म मानव हुँ? के म कुनै जनावर जस्तै हुन्थिनँ र?” के मानिसहरू यसरी सोच्दैनन् र? यदि तिनीहरूमा स्नेह वा मित्रता छैन, र तिनीहरू अरूका बारेमा सोच्दैनन् भने, अरूले तिनीहरूमा मानवता नभएको र तिनीहरू यस तरिकाले जिउन नसक्ने भन्ठान्छन्। के यो दृष्टिकोण सही हो? (होइन।) खासमा, तैँले आफ्नो अभिभावकलाई सम्झनु वा नसम्झनु ठूलो विषय होइन। तिनीहरूलाई सम्झनु गलत होइन, न त नसम्झनु नै गलत हो। कतिपय मानिसहरू अत्यन्तै आत्मनिर्भर हुन्छन्, जबकि कतिपय आफ्ना अभिभावकसँग टाँसिएरै बस्छन्, तर तिमीहरू सबैजनाले आफ्ना घर र अभिभावक छाडेर आफ्नो कर्तव्य निभाउन सकेका छौ। सर्वप्रथम, तँसँग आफ्नो कर्तव्य निभाउने तत्परता, आफ्नो कर्तव्य निभाउने इच्छा, परमेश्‍वरका लागि समर्पित हुने र वस्तुहरू पन्छाउने इच्छा छ; तर तेरा कठिनाइहरू एक पटकको प्रयासले मात्र समाधान गर्न सकिँदैन, न त तँ आफ्ना भ्रष्ट स्वभावहरू एक पटकको असल कार्यहरू र असल आचारणको प्रयासले समाधान गर्न सक्छस्। तँ यो धर्मसिद्धान्त बुझ्छस् नि, हैन? त्यसो भए तँ आफ्नो अभिभावकलाई सम्झने मामिलालाई त्यसको जराबाटै कसरी समाधान गर्छस्? कतिपय मानिसहरू घर छाडेर दुईतीन वर्षदेखि आत्मनिर्भर भएर बाँचिरहेका छन्; तिनीहरू हुर्किसकेका छन्, र आफ्ना अभिभावकलाई त्यति धेरै सम्झँदैनन्। के उक्त समस्या समाधान भएको हो? होइन। यदि तैँले तिनीहरूलाई तिनीहरू कोसँग सबैभन्दा नजिक छन् भनी सोधिस् भने, तिनीहरू किताबी जवाफ फर्काउँछन्: “म परमेश्‍वरसँग सबैभन्दा नजिक छु, परमेश्‍वर मेरा लागि सबैभन्दा प्रिय हुनुहुन्छ!” तर हृदयमा तिनीहरू यस्तो सोच्छन्: “परमेश्‍वर मेरो पक्षमा हुनुहुन्न, न त उहाँ मेरो हेरचाह गर्न सक्नुहुन्छ। म अझै मेरी आमासँगै सबैभन्दा नजिक छु। म उनकै देहबाट आएको हुँ, उनी मलाई सबैभन्दा बढी स्नेह गर्छिन्, र उनी मलाई सबैभन्दा बढी बुझ्छिन् र बोध गर्छिन्। जब परिस्थिति सबैभन्दा कठिन र तीतो हुन्छ, मेरी आमाले जहिले पनि मलाई ढाडस् दिन्छिन्, मद्दत गर्छिन्, र मेरो ख्याल राख्छिन्। अहिले, घर छाडेपछि, म बिरामी हुँदा मेरो हेरचाह गर्ने मेरी आमाजस्ती कोही छैन। तिमी परमेश्‍वर राम्रो हुनुहुन्छ भन्छौ, तर म उहाँको मुहार देख्न सक्दिनँ, उहाँ कहाँ हुनुहुन्छ? यो व्यावहारिक छैन।” तिनीहरू परमेश्‍वरमा निर्भर हुनु व्यावहारिक होइन भन्ठान्छन्, र तिनीहरूको परमेश्‍वर आफूसँग सबैभन्दा नजिक हुनुहुन्छ भन्‍ने शब्दहरू अलि बनावटी, अलि ढोँगी छन्। खासमा, हृदयको गहिराइमा, तिनीहरूलाई आफ्नो आमा आफूसँग सबैभन्दा नजिक छिन् भन्‍ने लाग्छ। तर किन? “मेरी आमाले मलाई सुनाउनुभएको सुसमाचारकै कारण म परमेश्‍वरमा विश्वास गर्छु; उहाँबिना म यहाँ हुन्थिनँ।” के तिनीहरू यस तरिकाले सोच्दैनन्? (सोच्छन्।) के तँलाई यस्ता मानिसहरूले सत्यता बुझ्छन् भन्‍ने लाग्छ? (बुझ्दैनन्।) तेरी आमाले तँलाई जन्माएर बीस वर्षजति तेरो हेरचाह गर्ने काम मात्र गरिन्। के उनले तँलाई सत्यता प्रदान गर्न सक्छिन्? के उनले तँलाई जीवन प्रदान गर्न सक्छिन्? के उनले तँलाई शैतानको प्रभावबाट मुक्ति दिलाउन सक्छिन्? के उनले तेरो भ्रष्ट स्वभाव शुद्ध पार्न सक्छिन्? उनी यीमध्ये केही गर्न सक्दिनन्। त्यसैले अभिभावकीय अनुग्रह र अभिभावकीय प्रेम अत्यन्तै सीमित हुन्छ। परमेश्‍वरले तेरा लागि के गर्न सक्नुहुन्छ? परमेश्‍वरले मानिसलाई सत्यता प्रदान गर्न सक्नुहुन्छ, शैतानको प्रभावबाट र मृत्युबाट मुक्ति दिलाउन सक्नुहुन्छ, र अनन्त जीवन प्रदान गर्न सक्नुहुन्छ—के यो महान प्रेम होइन र? यो प्रेम स्वर्गजतिकै उच्च र पृथ्वीजतिकै गहिरो छ। यो अत्यन्तै महान छ: एउटा अभिभावकको प्रेमभन्दा सय, हैन, हजार गुणा बढी महान छ। यदि मानिसहरू परमेश्‍वरको प्रेम कति महान छ भन्‍ने कुरा साँच्चिकै जान्छन् भने, के तिनीहरू आफ्ना अभिभावकबारे उति नै बलियो भावना राख्नेछन्? के तिनीहरू नयाँ वर्ष र छुट्टीका समयमा आफ्ना अभिभावकका बारेमा अझै पनि दिनभरि नै सोचेर बस्नेछन्? यदि तिनीहरू सत्यता बुझ्छन् भने, तिनीहरू परमेश्‍वरको प्रेमबारे बढी सोच्नेछन्। यदि कसैले वर्षौँसम्म परमेश्‍वरमा विश्वास गर्छ तर पनि आफ्नो अभिभावकको प्रेम परमेश्‍वरको भन्दा ठूलो हो भन्ठान्छ भने, त्यो व्यक्ति अन्धो हो, र उसँग परमेश्‍वरमा बिलकुलै विश्वास छैन। यदि कसैले परमेश्‍वरमा विश्वास गर्छ, तर सत्यता पछ्याउँदैन भने, के उसले आफ्नो भ्रष्ट स्वभाव समाधान गर्न सक्छ? के उसले मुक्ति प्राप्त गर्न सक्छ? सक्दैन। यदि तेरो भ्रष्ट स्वभाव समाधान गरिएको छैन र तेरो आत्मिक जीवन कुनै निश्चित कदसम्म वृद्धि भएको छैन भने, तँ केही नाराहरू फलाक्न सक्छस्, तर तैँले ती काम गर्न सक्नेछैनस्, किनकि तँसँग कद छैन। तैँले आफूसँग गर्न सक्ने शक्ति जति छ त्यति ठूला कामहरू गर्न सक्छस्। तँसँग सहने कद जति ठूलो छ तैँले त्यति नै ठूला परीक्षाहरूबाट पार पाउनेछस्। तँ जति बढी बुझ्न सक्छस् उति नै बढी सत्यताको वास्तविकताभित्र प्रवेश गर्न सक्छस्; तैँले जिउन सक्ने सत्यताको वास्तविकता त्यति हो। त्यहीअनुरूप, तैँले समाधान गर्न सक्ने आफ्नो भ्रष्ट स्वभावको प्रकटीकरणको मात्रा र आफ्ना कठिनाइहरूको सङ्ख्या पनि त्यति नै हो; त्यो सदृश छ। 

एक दिन, जब तैँले केही सत्यता बुझ्छस्, तब तेरी आमा नै सबैभन्दा उत्तम व्यक्ति हुन्, वा तेरा बुबाआमा सबैभन्दा उत्तम मानिसहरू हुन् भनेर सोच्‍न छोड्नेछस्। तैँले तिनीहरू पनि भ्रष्ट मानवजातिका सदस्य नै हुन्, र तिनीहरूका भ्रष्ट स्वभावहरू सबै उस्तै छन् भन्‍ने महसुस गर्नेछस्। तिनीहरूको भिन्‍नता भनेको तँसँगको भौतिक रगतको सम्‍बन्ध मात्रै हो। यदि तिनीहरू परमेश्‍वरमा विश्‍वास गर्दैनन् भने, अविश्‍वासीसरह हुन्। तैँले तिनीहरूलाई परिवारको सदस्य वा तेरो देहको नाताको दृष्टिकोणले हेर्न छोड्नेछस्, तर सत्यताको पाटोबाट हेर्नेछस्। तैँले हेर्नुपर्ने मुख्य पक्षहरू के-के हुन्? तैँले परमेश्‍वरप्रतिको विश्‍वासमा तिनीहरूको दृष्टिकोण, संसारप्रति र परिस्थितिहरू सम्‍हाल्‍नेसम्‍बन्धी तिनीहरूको दृष्टिकोण र सबैभन्दा महत्त्वपूर्ण, परमेश्‍वरप्रति तिनीहरूको मनोवृत्तिलाई हेर्नुपर्छ। यदि तैँले यी पक्षहरूलाई सही रूपमा मूल्याङ्कन गर्छस् भने, तिनीहरू असल मानिस हुन् कि खराब हुन् भनेर स्पष्टसित देख्‍नेछस्। एक दिन तैँले तिनीहरू पनि तँजस्तै भ्रष्ट स्वभाव भएका मानिसहरू हुन् भनेर स्पष्ट देख्‍न सक्‍नेछस्। तिनीहरू तैँले कल्‍पना गरेजस्तो तँलाई साँचो प्रेम गर्ने दयालु हृदयका मानिस होइनन्, र तिनीहरूले तँलाई सत्यतामा वा जीवनको सही मार्गमा डोर्‍याउन सक्दैनन् भन्‍ने कुरा अझ स्पष्ट हुनेछ। तिनीहरूले तँलाई जे गरेका छन् त्यसबाट तँलाई खासै फाइदा पुग्दैन, र तैँले जीवनमा सही मार्ग लिन यसको कुनै काम छैन भन्‍ने कुरा पनि स्पष्टसित देख्‍न सक्‍नेछस्। अनि, तैँले तिनीहरूका धेरैजसो अभ्यास र विचारहरू सत्यताविपरीत छन्, तिनीहरू देहका हुन्, यसले गर्दा तँ तिनीहरूलाई तुच्छ ठान्छस्, र तिनीहरूप्रति तँलाई अरुचि र घृणा लाग्छ भन्‍ने कुरा पनि थाहा पाउनेछस्। यदि तैँले यी कुराहरू देख्‍न सक्छस् भने, त्यसपछि तैँले तेरा आमाबुबालाई हृदयभित्र सही व्यवहार गर्न सक्‍नेछस्, र तँलाई तिनीहरूको त्यति धेरै याद आउने, चिन्ता लाग्‍ने, र अलग हुन नसक्‍ने हुन छोड्नेछ। तिनीहरूले आमाबुबाका रूपमा आफ्‍नो मिसन पूरा गरेका छन्, त्यसैले तैँले तिनीहरूलाई तेरो सबैभन्दा नजिकका मानिस ठान्न वा तिनीहरूलाई आदर्श मान्‍न छोड्नेछस्। बरु, तैँले तिनीहरूलाई सामान्य मानिसका रूपमा लिनेछस्, र त्यो बेला, तँ भावनाहरूको बन्धनबाट पूर्ण रूपमा उम्‍केर आफ्‍नो भावना र पारिवारिक स्‍नेहबाट साँच्चै मुक्त हुनेछस्। एकपटक त्यस्तो गरिसकेपछि, तैँले ती कुराहरू प्रिय ठान्नलायक नभएको महसुस गर्नेछस्। त्यस बिन्दुमा, तैँले आफ्ना नातेदार, परिवार र देहका सम्बन्धहरू सत्यता बुझ्ने र आफूलाई संवेगबाट मुक्त पार्ने कार्यको निम्ति अवरोधहरू रहेछन् भनेर देख्‍नेछस्। यस्तो किन हुन्छ भने तिनीहरूसँग तेरो पारिवारिक सम्बन्ध छ—र त्यो यस्तो देहको सम्बन्ध हो जसले तँलाई कुँजो पार्छ, बहकाउँछ, र तिनीहरूले तँलाई सबैभन्दा राम्रो व्यवहार गर्छन्, तिनीहरू तेरा सबैभन्दा नजिकका हुन्, र तिनीहरूले तेरो ख्याल अरूले भन्दा राम्रो राख्छन् र तँलाई सबैभन्दा बढी प्रेम गर्छन् भन्‍ने विश्‍वास गराउँछ—र यो सबै कुराले तँलाई तिनीहरू राम्रा मानिस हुन् कि नराम्रा भनेर प्रष्ट रूपमा छुट्याउन असक्षम बनाउँछ। यी संवेगहरू साँचो रूपमा त्यागिसकेपछि, तैँले तिनीहरूबारे अझै बारम्बार सोच्छस् भने पनि, के तँ तिनीहरूलाई हृदयदेखि नै सम्झिरहने, तिनीहरूकै बारेमा सोचिबस्ने, र अहिलेजस्तै तिनीहरूको तृष्णा गरिरहने गर्नेछस् र? तैँले त्यस्तो गर्नेछैनस्। अनि, यस्तो भन्‍नेछैनस्: “म जोबिना साँच्चिकै रहनै सक्दिनँ उनी मेरी आमा हुन्; मलाई प्रेम गर्ने, मेरो हेरचाह गर्ने, र मेरो सबैभन्दा बढी ख्याल राख्ने उनी नै हुन्।” जब तँसित यो स्तरको अनुभूति हुन्छ, के तँ तिनीहरूबारे सोच्दा अझै रुनेछस्? अहँ। यो समस्या समाधान हुनेछ। त्यसकारण, तँलाई कठिनाइ निम्त्याउने समस्या वा मामिलाहरूको सन्दर्भमा, यदि तैँले सत्यताको त्यो पक्ष हासिल गरेको छैनस् र यदि तँ सत्यताको वास्तविकताको त्यो पक्षमा प्रवेश गरेको छैनस् भने, तँ यस्ता कठिनाइ वा स्थितिहरूको जालमा फस्नेछस्, र तँ त्यहाँबाट कहिल्यै उम्किन सक्नेछैनस्। यदि तँ यसप्रकारका कठिनाइ र समस्याहरूलाई जीवन प्रवेशका प्रमुख समस्याहरूका रूपमा लिन्छस् र त्यसपछि ती समस्या समाधान गर्न सत्यता खोज्छस् भने, तँ सत्यताको वास्तविकताको यस पक्षभित्र प्रवेश गर्न सक्षम हुनेछस्; थाहै नभई तैँले यी कठिनाइ र समस्याहरूबाट आफ्नो पाठ सिक्नेछस्। जब ती समस्याहरू समाधान हुन्छन्, तैँले आफ्ना आमाबुबा र परिवारका सदस्यहरूसँग आफू पहिलेजति नजिक नभएको अनुभूति गर्नेछस्, तैँले तिनीहरूको प्रकृति र सार अझ प्रष्ट रूपमा देख्नेछस्, र तैँले तिनीहरू साँच्चिकै कस्ता खालका मानिसहरू हुन् भनेर चिन्‍नेछस्। अनि, आफ्ना प्रियजनहरूलाई प्रष्टै चिनेपछि, तैँले यसो भन्‍नेछस्: “मेरी आमा सत्यता बिलकुलै स्वीकार गर्दिनन्; वास्तवमा उनी सत्यताबाट दिक्क छिन् र सत्यतालाई घृणा गर्छिन्। उनी सारमा एक दुष्ट व्यक्ति, अर्थात दियाबलस हुन्। मेरो बुबा मान्छे खुसी पारिहिँड्ने व्यक्ति हुन्, उनी मेरी आमाको पक्षमा उभिन्छन्। उनले सत्यता बिलकुलै स्वीकार र अभ्यास गर्दैनन्; उनी सत्यता पछ्याउने व्यक्ति होइनन्। मेरा आमा र बुबाको व्यवहारको आधारमा, उनीहरू दुबै गैरविश्‍वासीहरू हुन्; उनीहरू दुबै दियाबलसहरू हुन्। मैले उनीहरूलाई पूर्ण रूपमा त्याग्नुपर्छ, र उनीहरूसँग मेरो प्रष्ट सीमा कोर्नुपर्छ।” यसरी, तँ सत्यताको पक्षमा उभिनेछस्, र उनीहरूलाई परित्याग गर्न सक्षम हुनेछस्। जब तँ उनीहरू को हुन्, र कस्ता खालका मानिस हुन् भनेर चिन्न सक्छस्, के तब पनि तँमा उनीहरूप्रति आत्मीय भावना हुनेछ? के तैँले अझै पनि तिनीहरूप्रति स्नेह अनुभूति गर्नेछस्? के तेरो अझै पनि तिनीहरूसँग देहको सम्बन्ध हुनेछ? हुनेछैन। के तैँले अझै आफ्ना संवेगहरूलाई रोक्न आवश्यक हुनेछ? (हुनेछैन।) त्यसो भए, यी समस्याहरू समाधान गर्न वास्तवमा तँ के कुरामा निर्भर हुन्छस्? तँ सत्यता बुझ्ने, परमेश्‍वरमा भर पर्ने, र परमेश्‍वरतर्फ फर्किहेर्ने कुरामा निर्भर हुन्छस्। यदि तँ यी कुराहरूबारे आफ्नो हृदयमा प्रष्ट छस् भने, के तैँले त्यसपछि पनि आफूलाई नियन्त्रित गर्नुपर्छ र? के तैँले अझै पनि अन्यायमा परेको महसुस गर्नेछस् र? के तैँले अझै पनि यस्तो ठूलो पीडा भोग्नुपर्छ र? के तँलाई अझै पनि अरूले सङ्गति र वैचारिक काम गरिदिन आवश्यक पर्छ र? पर्दैन, किनकि तँ आफैले ती सबै समाधान गरिसकेको हुन्छस्—त्यो एकदमै सजिलो काम हो। फेरि पहिलेकै कुरामा आऔँ, तँ उनीहरूबारे सोच्न वा उनीहरूलाई सम्झन नचाहने मामिला कसरी सुल्झाउँछस्? (त्यो कुरा सुल्झाउन सत्यता खोज्छु।) ती ठूला शब्दहरू हुन्, ती एकदमै आधिकारिक सुनिन्छन्—तर अलि व्यावहारिक रूपमा बोल। (उनीहरूको सार बुझ्न परमेश्‍वरका वचनहरू लागू गर्नुपर्छ; मतलब, तिनीहरूलाई तिनीहरूको सारको आधारमा चिन्‍नुपर्छ। त्यसपछि, हामी हाम्रो स्नेह, र हाम्रो देहको सम्बन्ध पन्छाउन सक्षम हुनेछौँ।) त्यो ठिक हो। तैँले परमेश्‍वरका वचनहरूलाई मानिसको प्रकृति र सारबारे तेरो समझको आधार बनाउनुपर्छ। परमेश्‍वरको वचनको खुलासाबिना, कसैले पनि अरूको प्रकृति र सार बुझ्न सक्दैन। परमेश्‍वरका वचनहरू र सत्यतामा आधारित भएर मात्र व्यक्तिले मानिसहरूको प्रकृति र सार बुझ्न सक्छ; त्यसपछि मात्र व्यक्तिले मानव संवेगको समस्या जरैबाट समाधान गर्न सक्छ। सर्वप्रथम, आफ्ना स्नेहहरू र देहका सम्बन्धहरूबाट टाढिँदै काम सुरु गर्; जसको लागि तेरो संवेग सबैभन्दा बलियो छ, तैँले सर्वप्रथम उसैलाई विश्‍लेषण गर्नु र चिन्‍नुपर्छ। यस्तो समाधानबारे तेरो के विचार छ? (यो राम्रो छ।) कतिपय मानिसहरू यसो भन्छन्: “आफूमा जो मानिसहरूको लागि सबैभन्दा बलियो संवेग हुन्छ उनीहरूलाई खुट्याउनु र विश्‍लेषण गर्नु—यो अति कठोर कुरा हो!” तँलाई उनीहरूलाई खुट्याउन लगाउनु भनेको तैँले उनीहरूसँग सम्बन्ध तोड् भनेर होइन—त्यो तैँले आमाबुबा र बच्चाबीचको तेरो सम्बन्ध तोड् भनेर होइन, न त त्यो तैँले उनीहरूलाई पूर्ण रूपमा त्याग्, उनीहरूसँग फेरि कहिल्यै कुरा नगर् भनेर नै हो। तैँले आफ्ना प्रियजनहरूप्रतिको जिम्मेवारी पूरा गर्नुपर्छ, तर तँ उनीहरूको बन्धन वा जालोमा पर्नु हुँदैन, किनकि तँ परमेश्‍वरको अनुयायी होस्; तँमा यो सिद्धान्त हुनैपर्छ। यदि तँ अझै पनि उनीहरूको बन्धन वा जालोमा पर्न सक्छस् भने, तैँले आफ्नो कर्तव्य राम्ररी निभाउन सक्दैनस्, न त बाटोको अन्त्यसम्मै परमेश्‍वरलाई पछ्याउने प्रत्याभूति नै गर्न सक्छस्। यदि तँ परमेश्‍वरको अनुयायी वा सत्यताप्रेमी नहुँदो हो त कसैले पनि तँबाट यस्तो कुनै अपेक्षा राख्‍ने थिएनन्। कतिपय मानिसहरू यसो भन्छन्: “अहिले म सत्यता बुझ्दिनँ; म अरूलाई खुट्याउन जान्दिनँ।” यदि तँसँग यो कद छैन भने, समझशक्तिको कुरा अहिलेलाई पन्छाएर राख्। जब तँसँग पर्याप्त कद हुन्छ, र तँ त्यस्ता परीक्षाहरू पार गर्न, र यसरी अभ्यास गर्नहेतु आफै पहल गर्न सक्षम हुन्छस्, सत्यताको यो पक्ष अभ्यास गर्न तेरो लागि त्यति ढिला हुनेछैन। 

धेरै मानिसहरूले नचाहिँदो रूपमा भावनात्मक कष्ट भोग्छन्; वास्तवमा, त्यो सब अनावश्यक र अर्थहीन कष्ट हो। म किन त्यसो भन्दै छु? मानिसहरू सधैँ आफ्‍ना भावनाहरूको बन्धनमा हुन्छन्, त्यसकारण तिनीहरू सत्यता अभ्यास गर्न र परमेश्‍वरमा समर्पित हुन सक्दैनन्; यसअलावा, भावनाहरूको बन्धनमा पर्नु कर्तव्य निभाउने वा परमेश्‍वर पछ्याउने कार्यको लागि कदापि फाइदाजनक हुँदैन, र अझ भन्‍ने हो भने यो जीवन प्रवेशको लागि पनि ठूलो बाधा हो। त्यसकारण, भावनात्मक बन्धनहरूको कष्ट भोग्‍नुको कुनै अर्थ छैन, र परमेश्‍वरले यसलाई स्मरण गर्नुहुन्‍न। त्यसैले, तैँले कसरी यी अर्थहीन कष्टबाट आफैलाई मुक्त गराउँछस्? तैँले सत्यता बुझ्‍नुपर्छ, र तैँले यी देहगत सम्‍बन्धहरूको सार देख्‍नु र बुझ्‍नुपर्छ; त्यसपछि तँलाई देहका संवेगहरूको बन्धनहरूबाट मुक्त हुन सजिलो हुनेछ। परमेश्‍वरमा विश्‍वास गर्ने कतिपय मानिसहरूलाई तिनीहरूका अविश्‍वासी आमाबुबाले गम्भीर उत्पीडन दिन्छन्; तिनीहरूलाई कहिले जीवनसाथी खोज्न र कहिले जागिर खोज्न बाध्य पारिन्छ। तिनीहरूले चाहेको जे पनि गर्न पाउँछन्, तर तिनीहरूलाई परमेश्‍वरमा विश्‍वास गर्न दिइँदैन। कतिपय आमाबुबाले त परमेश्‍वरविरुद्ध ईशनिन्दा पनि गर्छन्, अनि यी मानिसहरूले आफ्ना आमाबुबाको साँचो दियाबलस रूप देख्छन्। त्यसपछि मात्र तिनीहरूको हृदय रुन्छः “उनीहरू साँच्चिकै दियाबलस हुन्, त्यसैले म उनीहरूलाई प्रियजनका रूपमा हेर्न सक्दिनँ!” त्यसपछि, तिनीहरू आफ्ना संवेगहरूको बन्धन र जन्जिरबाट मुक्त हुन्छन्। शैतानले मानिसहरूलाई बाधा र बन्धनमा पार्न स्नेह प्रयोग गर्न चाहन्छ। यदि मानिसहरू सत्यता बुझ्दैनन् भने, तिनीहरू सजिलै छलमा पर्छन्। बारम्बार आफ्ना आमाबुबा र प्रियजनहरूको लागि, तिनीहरू बेखुसी हुन्छन्, रुन्छन्, कठिनाइहरू सहन्छन्, र त्यागहरू गर्छन्। यो तिनीहरूको अनाडी अज्ञानता हो; तिनीहरूले यही दुर्भाग्य स्विकार्छन्, र आफ्नो कार्यको फल भोग्छन्। यी कुराहरूको कष्ट भोग्नुको अर्थ छैन—यो अनर्थ प्रयास हो जुन परमेश्‍वरले बिलकुलै सम्झनुहुन्न—र यसलाई नारकीय अनुभव भोगेको भन्न सकिन्छ। जब तैँले साँच्चिकै सत्यता बुझ्छस् र तिनीहरूको सार देख्छस्, तँ स्वतन्त्र बन्नेछस्; तँलाई तेरो पहिलाको कष्ट अज्ञानी र अनाडी भएको थाहा हुनेछ। तैँले अरू कसैलाई दोष दिनेछैनस्; बरु आफ्नै अन्धोपन, आफ्नो मूर्खता, र आफूले सत्यता नबुझेको वा मामिलाहरू प्रष्ट नबुझेको तथ्यलाई दोष दिनेछस्। के संवेगको समस्या समाधान गर्न सजिलो छ? के तिमीहरूले त्यसलाई समाधान गरेका छौ? (छैनौँ। हामीले अझै पनि परमेश्‍वरले तोक्नुभएको अभ्यासको मार्ग अभ्यास वा प्रवेश गरेका छैनौँ; यस प्रकारका कुराहरू आइपर्दा, हामीसँग सन्दर्भको लागि एउटा आधार मात्र छ।) यसो भनिरहँदा, व्यावहारिक मामिलाहरूबारे बोल्दा होस् वा तिमीहरूले मार्गका रूपमा व्याख्या गरेका कुराहरूबारे बोल्दा होस्, म तिमीहरूलाई भन्दै छुः जब तिमीहरू यस प्रकारको कुरा सामना गर्छौ, त्यसलाई सम्हाल्ने सबैभन्दा उत्तम विधि परमेश्‍वरलाई प्रार्थना गर्नु र सत्यता खोज्नु हो, त्यसपछि तिमीहरूसँग त्यसलाई समाधान गर्ने मार्ग हुनेछ। जब तिमीहरूले देहका संवेगहरूको सार बुझेका हुन्छौ, तिमीहरूलाई सत्यताका सिद्धान्तहरूअनुसार मामिलाहरू सम्हाल्न सजिलो हुनेछ। यदि तँ सधैँ आफ्ना प्रियजनहरूसँगको देहगत सम्बन्धको बन्धनमा हुन्छस् भने, तँसँग सत्यता अभ्यास गर्ने कुनै मार्ग हुँदैन; यदि तँ धर्सिद्धान्त बुझ्छस् र नाराहरू फलाक्छस् नै भने पनि, तैँले अझै आफ्ना वास्तविक समस्याहरू समाधान गर्न सक्नेछैनस्। कतिपय मानिसहरूलाई सत्यता कसरी खोज्ने भन्‍ने नै थाहा हुँदैन। अन्यले सत्यता खोज्न सक्छन्, तर जब मानिसहरूले तिनीहरूसँग प्रष्ट रूपमा सत्यता सङ्गति गर्छन्, तिनीहरू त्यसमा पूरा विश्‍वास गर्दैनन् र त्यसलाई पूरा स्विकार्न सक्दैनन्; तिनीहरूले त्यो धर्मसिद्धान्त नै हो जसरी केवल सुन्ने मात्र गर्छन्। त्यसैले, संवेगहरूको बन्धनमा पर्ने तेरो समस्या कहिल्यै सुल्झाउन सकिँदैन; यदि त्यो सुल्झाउन सकिँदैन भने, तँ त्यसबाट बाहिर निस्कन कहिल्यै सक्‍नेछैनस्, र तँ बाधित भइरहनेछस् र बाँधिइरहनेछस्। यदि तँ परमेश्‍वरमा विश्‍वास गर्छस् तर उहाँलाई पछ्याउन वा आफूले गर्नुपर्ने कर्तव्य गर्न सक्दैनस् भने, अन्त्यमा, तँ परमेश्‍वरको प्रतिज्ञा प्राप्त गर्नलायक हुनेछैनस्, तँ विपत्तिमा फस्नेछस् र दण्डित हुनेछस्—रोएर, दाह्रा किटेर केही हुनेवाला छैन, र तँलाई कसैले मुक्ति दिन सक्नेछैन। के अब तँ भ्रष्ट स्वभावहरू नसुल्झाउनुका परिणामहरूबारे प्रष्ट भइस्? 

आज हामीले केको बारेमा सङ्गति गर्‍यौँ? हामीले मानिसहरूका स्थितिहरू, तिनीहरूका भ्रष्ट स्वभावहरू, साथै सत्यताको वास्तविकताभित्र कसरी प्रवेश गर्ने, आफूलाई आइपर्ने मामिलाहरूलाई सही तरिकाले कसरी लिने, आफूले कस्ता दृष्टिकोणहरू अपनाउनुपर्छ, र आफ्नो भ्रष्ट स्वभाव कसरी पहिचान, विश्‍लेषण र समाधान गर्ने भन्‍नेबारेमा सङ्गति गर्‍यौँ। जीवन प्रवेशको पाठ सदैव सिक्‍नुपर्छ; सिक्न वा शुरुवात गर्नलाई धेरै ढिलो कहिल्यै हुँदैन। अनि, धेरै ढिलोचाहिँ कहिले हुन्छ? यदि तँ मरिसकेको छस् भने, त्यो धेरै ढिलो हो; यदि तँ जीवितै छस् भने, धेरै ढिलो भएको छैन। अहिले तिमीहरू सबै जीवितै छौ, मरेका छैनौ, तर के तिमीहरू जीवित र मृत भनेको के हो भनेर साँच्चिकै प्रष्ट छौ? अंग्रेजीमा, मानिसहरू सधैँ “I’m still alive” भन्छन्। त्यसो भन्नुको अर्थ के हो? जब कुनै परिस्थिति आइपरेरर तँ केही सोच्नै नसक्ने अवस्थामा पुग्छस्, वा समाजको लहरमा तानिन्छस्, वा आफू पतित भएको अनुभूति गर्छस्, र त्यसपछि जब तँ सियोले आफैलाई घोच्छस् र त्यसलाई महसुस गर्न सक्छस्—तब तैँले आफू अझै जीवितै रहेको, आफ्नो हृदय अझै नमरेको अनुभूति गर्नेछस्। यदि तँ अझै जीवितै छस् भने, तैँले खोजहरू गर्नुपर्छ र मानव स्वरूपमा जिउनुपर्छ। पहिले, तँ पतित थिइस्, सांसारिक चीजहरूको पछि लागिस् र दुष्टताको लहरमा बाँचिस्; के तैँले आफूलाई सम्हाल्ने र थप पतित हुनबाट बच्ने बेला भएन र? तैँले देख्‍न सक्छस्, पश्‍चिमाहरूले साँचो मार्ग भेट्टाएका छैनन्, र मानव जीवन र आफ्नो जीवनशैलीको सम्बन्धमा तिनीहरूले निराशा अनुभूति गर्छन्, त्यसैले तिनीहरूको बोलीवचन गहिरो संवेगले भरिएको छ, र त्यसमा एकप्रकारको उदासीनता र आशाहीनता छ—त्यसको मतलब, त्यसमा निराशाजनक भाव छ। जिउँने क्रममा, तिनीहरू प्रायः आफू मानव नभएको अनुभूति गर्छन्, तर तिनीहरू यसरी नै जिउनुपर्छ; तिनीहरूलाई भूत, जन्तु, वा पशुझैँ अनुभूति भए पनि, यस तरिकामै जिइरहनुपर्छ। यसमा के गर्न सकिन्छ? तिनीहरूले यसमा गर्न सक्ने केही छैन। यदि तिनीहरू मरेनन् भने, तिनीहरूले यसरी नै जिउनुपर्छ; तिनीहरूको लागि अरू कुनै मार्ग छैन, र तिनीहरू दयनीय रूपमा जिउँछन्। के तिमीहरू सबैजना यस्तै छौ? यदि एक दिन तिमीहरू गहिरो संवेगले भरिन्छौ, र “ओहो, म अझै जीवितै छु, मेरो हृदय अझै मरेको छैन” भनेर सोच्‍छौ भने—यदि कुनै व्यक्ति त्यो हदसम्म पुग्छ भने, उसको नियति के हुनेछ? ऊ पहिल्यै ठूलो खतरामा परिसकेको हुन्छ! एउटा विश्‍वासीको लागि यो पहिल्यै धेरै खतरनाक भइसकेको हुन्छ। तिमीहरूले “म अझै जीवितै छु, तर मेरो देह एक खोल हो, र म हिँड्ने लाश हुँ। मेरो हृदय जीवितै छ, र मेरो हृदयका थोरै चाहना र आदर्शहरूले मात्र मेरो देह अड्याइरहेका छन्” भन्‍नेजस्ता कुराहरू कदापि भन्न मिल्दैन। त्यो हदसम्म नपुग! यदि तिमीहरू त्यो हदसम्म पुग्यौ भने, तिमीहरूलाई मुक्ति दिन निकै कठिन हुनेछ। अहिले तिमीहरू सबैलाई हेर्दा, तिमीहरूको परिस्थिति खराब छैन। यदि तिमीहरूले कुनै अविश्‍वासीलाई परमेश्‍वरको वचन पढेर सुनाउँछौ भने, उसलाई कुनै चेतानचेतना हुनेछैन; अनि, यदि अहिले मैले तिमीहरूलाई काटछाँट र निराकरण गर्न गम्भीर वचनहरू प्रयोग गरेँ भने, के तिमीहरूलाई त्यसबारे बिलकुलै चेतना हुनेछ? (हुनेछ।) तिमीहरूमध्ये कति जना काटछाँट र निराकरण गरिएपछि मात्र आफूबारे एउटा बुझाइमा पुग्छौ; त्यसपछि मात्र तिमीहरूलाई पछुतो हुनेछ। यसको मतलब तिमीहरूमा अझै चेतना छ, र तिमीहरूको हृदय अझै पूरै मरेको छैन, र यसले प्रमाणित गर्छ कि तिमीहरू अझै जागै छौ, अझै जीवितै छौ! यदि तिमीहरू सत्यता स्विकार्न र व्यवहारमा लागू गर्न सक्छौ भने, तिमीहरूले मुक्ति पाउने आशा रहन्छ। यदि कोही सिधै सत्यता अस्वीकार गर्ने अवस्थामा पुग्छ भने, ऊ पूर्ण रूपले मरेको छ, ऊ मुक्ति पाउनै नसक्‍ने अवस्थामा पुगेको छ। सत्यता स्वीकार नगर्ने मानिसहरू मण्डलीमा थुप्रै छन्। ती मानिसहरू सास फेरिरहेका भए पनि, तिनीहरूमा वास्तवमा आत्मा छैन। तिनीहरू आत्माविहीन मृत मानिसहरू र हिँड्ने लाशहरू हुन्। यस्ता मानिसहरू पूर्ण रूपमा खुलासा भएर हटाइएका छन्।

अक्टोबर ५, २०१६


परमेश्‍वरमाथिको विश्‍वासमा सबैभन्दा महत्त्वपूर्ण कुरा उहाँका वचनहरू अभ्यास र अनुभव गर्नु हो

जब परमेश्‍वरमाथिको तिमीहरूको विश्‍वासको कुरा आउँछ, आफ्‍नो कर्तव्य राम्ररी निर्वाह गर्ने बाहेक, मुख्य कुरा भनेको सत्यतालाई बुझ्‍नु, सत्यताको वास्तविकतामा प्रवेश गर्नु, र जीवनमा प्रवेश गर्न थप प्रयत्न लगाउनु हो। जेसुकै भए पनि, यसमा सिक्‍नुपर्ने पाठहरू छन्, त्यसैले यसलाई त्यतिकै हल्कासित जान नदेऊ। तिमीहरूले यसबारे आपसमा सङ्गति गर्नुपर्छ, र त्यसपछि पवित्र आत्माले तिमीहरूलाई अन्तर्दृष्टि र ज्योति दिनुहुनेछ, र तिमीहरूले सत्यता बुझ्न सक्‍नेछौ। तिमीहरूले सङ्गतिमार्फत अभ्यासको मार्ग प्राप्त गर्नेछौ र परमेश्‍वरको काम कसरी अनुभव गर्ने सो जान्‍नेछौ, अनि तिमीहरूले थाहै नपाई तिमीहरूका कतिपय समस्या समाधान हुनेछन्, तैँले स्पष्टसित देख्‍न नसक्‍ने कुराहरू झन्झन् कम हुँदै जानेछन्, र तैँले झन्झन् धेरै सत्यता बुझ्नेछस्। यसरी, तँलाई थाहै नभई तेरो कद बढ्नेछ। तैँले सत्यतामा लागिपर्न पहल गर्नैपर्छ र सत्यतमा आफ्नो हृदय लगाउनैपर्छ। कतिपय मानिसहरूले भन्छन्, “मैले परमेश्‍वरलाई विश्‍वास गरेको धेरै वर्ष भयो र मैले धेरै धर्मसिद्धान्त बुझेको छु। अब मसँग एउटा जग छ। अहिले, हाम्रो विदेशका मण्डलीहरूमा जीवन राम्रो छ, दाजुभाइ-दिदीबहिनीहरू परमेश्‍वरमाथिको विश्‍वासका मामलाहरूमा सङ्गति गर्न दिनभरि भेला हुन्छन्, यसरी म जे देख्छु र जे सुन्छु त्यसबाट प्रभावित हुन्छ, र त्यसबाट भरणपोषण प्राप्त गर्छु—र त्यो नै पर्याप्त छ। मैले मेरो आफ्‍नै जीवन प्रवेशका समस्याहरूलाई वा मेरो आफ्‍नै विद्रोहीपनका समस्याहरूलाई समाधान गर्नको लागि प्रयास गर्नु पर्दैन। यदि मैले हरेक दिन प्रार्थना गर्ने, परमेश्‍वरको वचन खाने र पिउने, भजनहरू गाउने, आफ्नो कर्तव्य निर्वाह गर्ने, र आफूले गर्नुपर्ने कर्तव्य पूरा गरेँ भने, मेरो जीवनमा स्वाभाविक रूपले वृद्धि हुनेछ।” अलमलिएका विश्‍वासीहरूले यही सोच्छन्। यी मानिसहरूले सत्यता फिटिक्‍कै स्वीकार गर्दैनन्। तिनीहरू केवल धार्मिक अनुष्ठानहरूमा संलग्‍न हुन्छन्, धाराप्रवाह रूपमा बोल्छन्, रित्तो नारा लाउँछन्, धर्मसिद्धान्तका कुरा फलाक्छन् र आफूले राम्रो गरेको महसुस गर्छन्। फलस्वरूप, अरू मानिसले केही सत्यता अभ्यास गरेर आफूमा केही परिवर्तन ल्याउँदा, यी अलमलिएका विश्‍वासीहरूसँग चाहिँ अनुभव वा गवाही फिटिक्‍कै हुँदैन। तिनीहरू आफ्नो ज्ञानबारे समेत बोल्‍न सक्दैनन्। तिनीहरू खाली हात हुन्छन् र केही प्राप्त गर्दैनन्। के तिनीहरू गरिब र दयनीय छैनन् र? मुक्ति पाउनका लागि सत्यता स्विकार्नु र सत्यता पछ्याउनुभन्दा बढी वास्तविक वा व्यावहारिक मार्ग अर्को छैन। यदि तैँले सत्यता प्राप्त गर्न सक्दैनस् भने, परमेश्‍वरप्रतिको तेरो विश्‍वास रित्तो हुन्छ। धर्मसिद्धान्तका रित्तो शब्दहरू बोल्ने, सधैँ नाराहरू फलाक्‍ने, आडम्बरी कुरा गर्ने, नियमहरू पालन गर्ने तर सत्यता अभ्यास गर्नमा कहिल्यै ध्यान नदिनेहरूले जति नै धेरै वर्षदेखि विश्‍वासमा रहे पनि, केही प्राप्त गर्दैनन्। केही प्राप्त गर्ने मानिसहरूचाहिँ को हुन् त? तिनीहरू ती व्यक्तिहरू हुन्, जो आफ्नो कर्तव्य इमानदारीसाथ निर्वाह गर्छन् र सत्यता अभ्यास गर्न इच्छुक हन्छन्, जो आफूलाई परमेश्‍वरले सम्पिनुभएको कुरालाई मिसनको रूपमा लिन्छन्, जो आफ्नो सारा जीवन खुसीसाथ परमेश्‍वरमा समर्पण गर्दै बिताउँछन् र आफ्नो फाइदाको खातिर षड्यन्त्र रच्दैनन्, जो एकदमै व्यावहारिक हुन्छन् र जो परमेश्‍वरका योजनाबद्ध कार्यहरू पालन गर्छन्। तिनीहरू आफ्नो कर्तव्य निर्वाह गर्दा सत्यताका सिद्धान्तहरू बुझ्न सक्षम हुन्छन् र हरेक काम उचित रूपमा गर्न जोरदार प्रयास गर्छन्, र त्यसरी तिनीहरू परमेश्‍वरको गवाहीको प्रभाव हासिल गर्न, र परमेश्‍वरको इच्छा सन्तुष्ट पार्न सक्छन्। आफ्नो कर्तव्यपालनको दौरान कठिनाइहरू आइपर्दा, तिनीहरूले परमेश्‍वरलाई प्रार्थना गर्छन् र परमेश्‍वरको इच्छा बुझ्ने प्रयास गर्छन्, तिनीहरू परमेश्‍वरका योजनाबद्ध कार्य र बन्दोबस्तहरू पालन गर्न सक्षम हुन्छन्, र आफूले गर्ने सबै कुरामा सत्यताको खोजी र अभ्यास गर्छन्। तिनीहरूले नाराहरू सुगारटाइ गर्ने वा आडम्बरी कुरा गर्ने गर्दैनन्, बरु एकदमै व्यावहारिक भई कामकुरा गर्न र सावधानीपूर्वक सिद्धान्तहरू पछ्याउन ध्यान दिन्छन्। तिनीहरू आफूले गर्ने सबै कुरामा हृदय लगाउँछन्, र हरेक कुरालाई पूर्ण हृदयसाथ बुझ्न सिक्छन्, र धेरै कुरामा सत्यता अभ्यास गर्न सक्षम हुन्छन्, र त्यसपछि तिनीहरूले ज्ञान र बुझाइ प्राप्त गर्छन्, र पाठहरू सिक्‍न र साँचो अर्थमा केही प्राप्त गर्न सक्षम हुन्छन्। अनि आफूमा गलत विचार आउँदा वा गलत स्थिति हुँदा, तिनीहरू परमेश्‍वरलाई प्रार्थना गर्छन् र ती विचार हटाउन सत्यता खोजी गर्छन्; तिनीहरूले जुनै सत्यता बुझे पनि, तिनलाई आफ्नो हृदयमा कदर गर्छन्, र आफ्ना अनुभव र गवाहीबारे बोल्न सक्छन्। यस्ता मानिसहरूले अन्त्यमा सत्यता प्राप्त गर्छन्। ती मानिसहरू जो लापरवाह र सतही छन्, तिनीहरूले कसरी सत्यता अभ्यास गर्ने भनेर कहिल्यै सोच्दैनन्। तिनीहरूले प्रयास खर्चन र काम गर्न, अनि आफ्नो प्रदर्शन र देखावटी गर्न मात्रै ध्यान दिन्छन्, तर तिनीहरू कसरी सत्यता अभ्यास गर्न भनी कहिल्यै खोजी गर्दैनन्, जसले गर्दा तिनीहरूलाई सत्यता प्राप्त गर्न गाह्रो हुन्छ। यसबारे सोच्, कस्ता प्रकारका मानिसहरू सत्यताको वास्तविकतामा प्रवेश गर्न सक्छन्? (तिनीहरू जो वास्तविक धरातलमा उभिने, व्यावहारिक र कामकुरामा मन लगाउने खालका छन्।) वास्तविकतामा उभिएर कामकुरामा मन लगाउने, र हृदय भएका मानिसहरू: यस्ता मानिसहरूले कार्य गर्दा वास्तविकतामा र सत्यताका सिद्धान्तहरूको प्रयोगमा धेरै ध्यान दिन्छन्। साथै, तिनीहरू सबै कुरामा व्यावहारिकतालाई ध्यान दिन्छन्, तिनीहरू यथार्थपरक हुन्छन्, र तिनीहरू सकारात्मक कुराहरू, सत्यता, र वास्तविक कुराहरू मन पराउँछन्। अन्त्यमा सत्यता बुझ्‍न र प्राप्त गर्न सक्‍ने मानिसहरू यिनै हुन्। तिमीहरू कस्तो खाले व्यक्ति हौ? (अव्यावहारिक, जो सधैँ देखाउनको लागि कामकुराहरू गर्न चाहन्छ, र जो छलकपटमा भर पर्छ।) के यसो गरेर केही प्राप्त गर्न सकिन्छ? (सकिँदैन) के तिमीहरूले आफ्ना समस्याहरू हल गर्ने उपाय फेला पारेका छौ? यदि तँ यसलाई महसुस गरेर परिस्थिति बदल्न सुरु गर्न सक्छस् भने, के तँलाई आफ्ना धारणा र कल्पनाहरू, अनि विभिन्‍न कुराहरूबारे आफ्नो दृष्टिकोण बदलिएको छ कि छैन भनेर थाहा हुनेछ? (मलाई ती अलिअलि बदलिएका छन् जस्तो लाग्छ।) परिणाम र प्रगति आउन्जेलसम्म, तैँले यसबारे सङ्गति गर्नुपर्छ र अरूलाई सुध्रने मौका दिनुपर्छ। तेरो अनुभव सीमित भए पनि, यो अझै पनि जीवनवृद्धिकै अनुभव हो। जीवनवृद्धिको प्रक्रिया भनेकै परमेश्‍वरमाथि तैँले विश्‍वास गरेको अनुभव हो, यो परमेश्‍वरको वचन अनुभव गरेर तेरो जीवन वृद्धि हुँदै जाने कुरा हो। यी अनुभवहरू सबैभन्दा बहुमूल्य हुन्छन्।

तिनीहरू सबै परमेश्‍वरमा विश्‍वास गर्ने, परमेश्‍वरको वचन पढ्ने र आफ्नो कर्तव्य निभाउने भएकाले, किन केही वर्षपछि तिनीहरू एकअर्काभन्दा भिन्न हुन्छन्, तिनीहरूमा राम्रो र नराम्रो स्थिति देखापर्छ र तिनीहरूको वास्तविक रूप खुलासा हुन्छ? वास्तवमा, प्रत्येक व्यक्ति आफ्नो प्रकारअनुसार वर्गीकृत हुन्छ। केही मानिसहरू आफ्नो अनुभव र गवाहीबारे कुरा गर्न सक्छन्, जबकि केहीसँग अनुभव वा गवाही नै हुँदैन। केही मानिसहरू धेरै सत्यताहरू बुझ्न र वास्तविकतामा प्रवेश गर्न सक्षम हुन्छन्, जबकि केही मानिसहरूले कुनै पनि सत्यता प्राप्त गरेका वा आफ्नो स्वभाव अलिकति पनि परिवर्तन गरेका हुँदैनन्। केही मानिसहरूले आफ्नो कर्तव्यमा परिणामहरू प्राप्त गर्छन्, तिनीहरू समस्या समाधान गर्न सत्यता खोज्न सक्षम हुन्छन्, र बिस्तारै आफ्ना कर्तव्यहरू पर्याप्त रूपमा निभाउँदै जान्छन्। कतिपय मानिसहरू आफ्नो कर्तव्य निभाउँदा भरहीन र लापरवाह बन्छन्, झारा मात्रै टार्छन् र सत्यता बुझे पनि सत्यता अभ्यास गर्दैनन्। तिनीहरू सबै भेलामा उपस्थित हुने, परमेश्‍वरको वचन पढ्ने र आफ्नो कर्तव्य निभाउने गर्छन्, तर परिणामहरूचाहिँ किन फरक हुन्छन् त? किन केही मानिसहरू सत्यता पछ्याउने मार्गमा लाग्न सक्छन् जबकि केही मानिसहरू आफ्नै बाटोमा हिँड्छन्? किन केही मानिसहरू सत्यता स्विकार्न सक्छन् जबकि केहीले सक्दैनन्? यो कसरी हुन सक्छ? किन केही व्यक्तिहरू काटछाँट र निराकरण सामना गर्दा त्यो स्विकार्न र आज्ञाकारी हुन सक्छन्, जबकि केही मानिसहरू प्रतिरोध महसुस गर्दै तर्क, विद्रोह र बखेडासमेत गर्छन्? तिनीहरू सबै भेलाहरूमा परमेश्‍वरका वचनहरू खाने र पिउने, प्रवचन र सङ्गतिहरू सुन्‍ने, मण्डली जीवन बिताउने र आ-आफ्ना कर्तव्यहरू निभाउने गर्छन्, तैपनि तिनीहरूबीच किन यति ठूलो भिन्नता हुन्छ? के तँ यो समस्या बुझ्न सक्छस्? यो असल र खराब मानवताबीचको भिन्नता हो, र यो मानिसहरूले सत्यतालाई प्रेम गर्छन् कि गर्दैनन् भन्ने कुरासँग प्रत्यक्ष सम्बन्धित हुन्छ। वास्तवमा, व्यक्तिको क्षमता जतिसुकै होस्, जबसम्म उसले सत्यता स्विकार्न, आफ्नो कर्तव्य लगनसाथ निभाउन र आफैबारे चिन्तन गर्न अनि आफैलाई चिन्न सक्छ, तबसम्म उसले जीवन प्रवेश हासिल गर्नेछ, उसले साँचो परिवर्तन अनुभव गर्नेछ, र ऊ आफ्नो कर्तव्य पर्याप्त रूपमा निभाउन सक्षम हुनेछ। यदि तँ परमेश्‍वरका वचनहरू पढ्नमा लगनशील छैनस्, र तँ सत्यता बुझ्दैनस् भने, तैँले आफ्‍नो बारेमा मनन गर्न सक्दैनस्; तँ नाममात्रको प्रयास गर्न र कुनै दुष्कर्म वा अपराध नगरी बस्‍न पाउँदा मात्रै पनि सन्तुष्ट हुन्छस्, र यसलाई पूँजीको रूपमा प्रयोग गर्छस्। तँ हरेक दिन झारा टार्दै बिताउँछस्, अन्योलको स्थितिमा जिउँछस्, समयतालिकाअनुसार मात्रै काम गर्छस्, आत्मचिन्तन गर्न हृदय प्रयोग गर्ने वा आफूलाई चिन्न प्रयत्‍न लगाउने कहिल्यै गर्दैनस्, सधैँ सतही र असावधान हुनेछैनस्। यसरी, तैँले कहिल्यै पनि स्वीकार्य मापदण्डको स्तरमा आफ्‍नो कर्तव्य पूरा गर्नेछैनस्। कुनै कुरामा आफ्‍नो सम्पूर्ण प्रयास लगाउनको लागि, तैँले सुरुमा यसमा आफ्‍नो सारा हृदय लगाउनुपर्छ; तैँले कुनै कुरामा आफ्‍नो सारा हृदय लगाइस् भने मात्रै तैँले यसमा आफ्‍नो सम्पूर्ण प्रयास लगाउन, अनि सक्दो राम्रो गर्न सक्छस्। आज, कतिपय व्यक्तिहरू आफ्‍नो कर्तव्यपालनमा लगनशील हुन थालेका छन्, तिनीहरूले परमेश्‍वरको हृदय सन्तुष्ट पार्नको लागि सृष्टि गरिएको प्राणीको कर्तव्य कसरी उचित रूपमा पूरा गर्ने भनी विचार गर्न थालेका छन्। तिनीहरू नकारात्मक र अल्छी बन्दैनन्, निष्क्रिय भई माथिबाट आदेशहरू जारी गरियोस् भनेर पर्खिँदैनन्, बरु केही अग्रसरता देखाउँछन्। तिमीहरूको कर्तव्यपालनको मूल्याङ्कन्‌ गरेर हेर्दा, तिमीहरू पहिलेभन्दा अलिक बढी प्रभावकारी भएका छौ, र यो अझै मापदण्डको स्तरमा पुग्‍न नसकेको भए पनि, थोरै वृद्धिचाहिँ भएको छ—जुन राम्रो कुरा हो। तर तिमीहरू यथास्थितिमै सन्तुष्ट भएर बस्‍नु हुँदैन, तिमीहरूले खोजी गरिरहनुपर्छ, तिमीहरू वृद्धि भइरहनुपर्छ—त्यसपछि मात्रै तिमीहरूले आफ्‍नो कर्तव्य अझै राम्ररी पूरा गर्नेछौ, र स्वीकार्य मापदण्डमा पुग्‍नेछौ। तथापि, आफ्‍नो कर्तव्य निर्वाह गर्दा, कतिपय मानिसहरू कुनै कसर बाँकी नछोडी तनमन दिएर लागिपर्दैनन्, केवल ५० देखि ६० % प्रयास मात्रै लगाउँछन्, र आफूले गर्दै गरेको काम पूरा भइञ्‍जेलसम्‍म कामचालउ प्रयास मात्र गर्छन्। तिनीहरूले कहिल्यै पनि सामान्य स्थिति कायम राख्दैनन्: तिनीहरूलाई रेखदेख गर्ने वा सहयोग गर्ने कोही नहुँदा, तिनीहरू सुस्त हुन्छन् र जाँगर गुमाउँछन्; जब सत्यताको सङ्गति गर्ने कोही हुन्छ, तब तिनीहरू उत्साहित हुन्छन्, तर केही समयसम्‍म सत्यताको बारेमा सङ्गति दिइएन भने, तिनीहरू उदासीन बन्छन्। यसरी तिनीहरू सधैँ घरि यता, घरि उता गरिरहनुमा के समस्या छ? मानिसहरूले सत्यता प्राप्त नगरेको अवस्थामा, तिनीहरू यस्तै हुन्छन् र यसरी नै जोसमा जिउँछन्, जुन जोस कायम राखिराख्‍न गाह्रो हुन्छ: तिनीहरूलाई हरदिन कसै न कसैले प्रचार र सङ्गति गर्नुपर्छ; तिनीहरूलाई मलजल र भरणपोषण गर्ने, र तिनीहरूलाई साथ दिने कोही छैन भने, तिनीहरूको हृदय फेरि चिसो भइहाल्छ, र तिनीहरू फेरि सुस्त बन्छन्। अनि, तिनीहरूको हृदय सुस्त हुँदा, तिनीहरू आफ्‍नो कर्तव्यमा कम प्रभावकारी हुन्छन्; यदि तिनीहरूले थप परिश्रम गरे भने, प्रभावकारितामा वृद्धि हुन्छ, तिनीहरूको कर्तव्यपालनका नतिजाहरू अझ राम्रा हुनेछन्, र तिनीहरूले अझै धेरै कुरा प्राप्त गर्छन्। के तिमीहरूको अनुभव यस्तै छ? सायद तिमीहरू यसो भन्छौ होला, “किन हामीलाई आफ्‍नो कर्तव्य पूरा गर्न सधैँ समस्या हुन्छ? यी समस्याहरू समाधान हुँदा, हामीमा जोसजाँगर आउँछ; यी समाधान नहुँदा, हामी उदासीन बन्छौँ। हामीले आफ्‍नो कर्तव्य निर्वाह गर्दा केही नतिजा हात लाग्यो भने, हाम्रो वृद्धिको लागि हामीलाई परमेश्‍वरले प्रशंसा गर्नुभयो भने, हामी प्रसन्‍न हुन्छौँ, र हामी बल्‍ल वृद्धि भएका छौँ भन्‍ने हामीलाई अनुभूति हुन्छ, तर चाँडै नै, हामीले कुनै कठिनाइको सामना गर्नुपर्छ, र हामी फेरि पनि नकरात्मक बन्छौँ—किन हाम्रो स्थिति सधैँ प्रतिकूल रहन्छ?” वास्तवमा, यसका मुख्य कारणहरू के हुन् भने, तिमीहरूले अत्यन्तै थोरै मात्र सत्यता बुझेका छौ, तिमीहरूमा अनुभव र प्रवेशको गहिराइको कमी छ, तिमीहरूले अझै पनि धेरै सत्यता बुझ्दैनौ, तिमीहरूमा इच्‍छाशक्तिको कमी छ, र आफ्‍नो कर्तव्य निर्वाह गर्न सकेकोमै तिमीहरू सन्तुष्ट हुन्छौ। यदि तिमीहरू सत्यता बुझ्दैनौ भने, कसरी आफ्‍नो कर्तव्य पर्याप्त रूपमा पूरा गर्न सक्छौ? वास्तवमा, परमेश्‍वरले मानिसहरूलाई जे गर्न लगाउनुहुन्छ त्यो सबै कुरा मानिसहरूले गर्न सक्छन्; जबसम्म तिमीहरूले आफ्‍नो विवेक लगाउन सक्छौ, र आफ्‍नो कर्तव्य पूरा गर्दा विवेकलाई पछ्याउन सक्छौ, तबसम्म तिमीहरूलाई सत्यता स्वीकार गर्न सजिलो हुनेछ—र यदि तिमीहरूले सत्यता स्वीकार गर्न सक्छौ भने, पर्याप्त रूपमा आफ्‍नो कर्तव्य पूरा गर्न सक्छौ। तिमीहरूले यसरी सोच्‍नुपर्छ: “यतिका वर्षमा परमेश्‍वरमा विश्‍वास गरेर, यतिका वर्षसम्‍म परमेश्‍वरका वचनहरू खाएर-पिएर, मैले धेरै कुरा प्राप्त गरेको छु, र परमेश्‍वरले मलाई ठूला अनुग्रह र आशिष्‌हरू दिनुभएको छ। म परमेश्‍वरको हातमा जिउँछु, उहाँको अधीन र सार्वभौमिकतामा जिउँछु, र उहाँले मलाई यो सास दिनुभएको हो, त्यसैले मैले मेरो मनमस्तिष्क लगाउनुपर्छ, र सारा शक्तिले आफ्‍नो कर्तव्य पूरा गर्न लागिपर्नुपर्छ—यही नै मुख्य कुरा हो।” मानिसहरूमा इच्‍छाशक्ति हुनैपर्छ; इच्‍छाशक्ति भएकाहरू मात्रै सत्यताप्रति लागिपर्न सक्छन्, र तिनीहरूले सत्यता बुझेपछि मात्रै आफ्‍नो कर्तव्य राम्ररी पूरा गर्न, परमेश्‍वरलाई सन्तुष्ट पार्न, अनि शैतानलाई लाजमा पार्न सक्छन्। यदि तँमा यस्तो इमानदारिता छ, र आफ्‍नै खातिर योजना बनाउँदैनस्, बरु सत्यता प्राप्त गर्ने र आफ्‍नो कर्तव्य उचित रूपमा पूरा गर्ने योजना मात्रै बनाउँछस् भने, तेरो कर्तव्यपालन सामान्य बन्छ, र सधैँ एकसमान रहिरहन्छ; तैँले जस्तोसुकै परिस्‍थितिको सामना गर्नुपरे पनि, तँ आफ्‍नो कर्तव्य पूरा गर्नमा लागिरहन सक्छस्। तँलाई बहकाउन वा बाधा दिन जोसुकै आए पनि, र तेरो मनस्थिति राम्रो भए पनि नराम्रो भए पनि, तैँले सामान्य रूपमै आफ्‍नो कर्तव्य पूरा गर्न सक्‍नेछस्। यसरी, परमेश्‍वर तँप्रति ढुक्‍क बन्‍नुहुनेछ, र पवित्र आत्‍माले तँलाई सत्यता सिद्धान्तहरू बुझ्‍न अन्तर्दृष्टि दिन सक्‍नुहुनेछ, र सत्यता वास्तविकतामा प्रवेश गर्न तँलाई अगुवाइ गर्नुहुनेछ, फलस्वरूप, तेरो कर्तव्यपालन अवश्य नै मापदण्डको स्तरमा पुग्‍नेछ। जबसम्म तँ इमानदारीपूर्वक परमेश्‍वरमा समर्पित हुन्छस्, आफ्‍नो कर्तव्य व्यावहारिक रूपमा पूरा गर्छस्, र धूर्त तरिकाले काम वा चलाकी गर्ने प्रयास गर्दैनस्, तबसम्म तैँले परमेश्‍वरको मापदण्ड पूरा गर्नेछस्। परमेश्‍वरले मानिसहरूको मनमस्तिष्क, विचार, र मनसायहरूलाई हेर्नुहुन्छ। यदि तेरो हृदयले सत्यताको तृष्णा गर्छ र तँ सत्यताको खोजी गर्न सक्छस् भने, परमेश्‍वरले तँलाई अन्तर्दृष्टि र ज्योति दिनुहुनेछ। कुनै पनि मामलामा, तैँले जबसम्म सत्यता खोजी गर्छस्, तबसम्म परमेश्‍वरले तँलाई अन्तर्दृष्टि दिनुहुनेछ। उहाँले ज्योतिको निम्ति तेरो हृदय खोलिदिनुहुनेछ र तँलाई अभ्यासको मार्ग दिनुहुनेछ, अनि तेरो कर्तव्यपालनले फल फलाउनेछ। परमेश्‍वरको अन्तर्दृष्टि उहाँको अनुग्रह र आशिष्‌ हो। मामूली कुराहरूमा पनि, यदि परमेश्‍वरले अन्तर्दृष्टि दिनुहुन्न भने, मानिसहरूले कहिल्यै प्रेरणा पाउनेछैनन्। प्रेरणाबिना मानिसहरूलाई आफ्ना समस्याहरू समाधान गर्न गाह्रो हुन्छ, र तिनीहरूले आफ्नो कर्तव्यमा परिणाम हासिल गर्नेछैनन्। मानिसहरूले मानव प्रज्ञा, बुद्धि र क्षमताले मात्र, वर्षौँको अध्ययनपछि पनि, कैयौँ कुराहरू पार गर्नै सक्दैनन्। किन सक्दैनन्? किनभने परमेश्‍वरद्वारा तोकिएको समय अझै आएको छैन। यदि परमेश्‍वरले कार्य गर्नुहुन्न भने, मानिस जतिसुकै सक्षम भए पनि त्यो बेकार हुन्छ। यो कुरा स्पष्ट रूपमा बुझ्नैपर्छ। तँमा यो विश्‍वास हुनुपर्छ कि सबैथोक परमेश्‍वरको हातमा छ, र मानिसहरूले केवल उहाँसँग सहकार्य मात्र गर्दै छन्। यदि तेरो हृदय इमानदार छ भने, परमेश्‍वरले त्यो देख्‍नुहुनेछ, र उहाँले हरेक परिस्थितिमा तेरो लागि मार्ग खोलिदिनुहुनेछ। कुनै पनि कठिनाइ पार गर्न नसकिने हुँदैन, र यही विश्‍वास तँमा हुनुपर्छ। त्यसकारण, कर्तव्य पूरा गरिरहेको बेला, तँमा कुनै पनि आशङ्का हुनु जरुरी छैन। जबसम्म तैँले पूर्ण हृदयले आफ्नो सम्पूर्ण बल त्यसमा लगाउँछस्, तबसम्म परमेश्‍वरले तँलाई कठिनाइ प्रदान गर्नुहुनेछैन, न त तँलाई तैँले सम्हाल्नै नसक्‍ने कुराहरू नै जिम्‍मा लगाउनुहुन्छ। यदि तँ गम्भीर नभई बोल्छस्, कुरा मात्रै गर्छस् र काम गर्दैनस्, र राम्रो सुनिने कुराहरू बोल्छस् तर साँचो रूपमा आफ्ना कर्तव्यहरू निभाउँदैनस् भने मात्र तैँले चिन्ता लिनुपर्छ—किनकि त्यसपछि त सबै सक्‍किनेछ। यदि तेरो कर्तव्य र परमेश्‍वरप्रतिको मनोवृत्ति यस्तो हुन्छ भने, के तैँले परमेश्‍वरको आशिष् प्राप्त गर्नेछस् र? बिल्कुलै गर्नेछैनस्। यदि तँ झारा टारेर परमेश्‍वरलाई धोका दिन्छस् भने, परमेश्‍वरले तँलाई वास्ता गर्नुहुनेछैन र हटाइदिनुहुनेछ; परिणाम त्यही हुनेछ। यदि तैँले परमेश्‍वरलाई धोका दिन्छस् भने, आफैलाई धोका दिन्छस्। परमेश्‍वरले भन्नुहुनेछ, “यो व्यक्तिको हृदय अति छली छ, र त्यसमा इमानदारीको कुनै निशान छैन। यसलाई कुनै पनि कुरामा भरोसा गर्न वा कुनै पनि कुरा जिम्‍मा दिन सकिँदैन। यसलाई अलग राखियोस्।” यसको अर्थ के हो? यसको अर्थ तँलाई एक्लै छोडिनेछ र बेवास्ता गरिनेछ। यदि पश्‍चात्ताप नगरे, तँलाई पूर्णतया त्यागिनेछ। तँलाई दण्ड दिन शैतान, दुष्टात्मा र अशुद्ध आत्माहरूको हातमा सुम्पिइनेछ। यसरी एक्लै छोडेर बेवास्ता गर्दा व्यक्ति कस्तो स्थितिमा हुन्छ? यसको अर्थ पवित्र आत्माले अबउप्रान्त तँमा काम गरिरहनुभएको छैन भन्‍ने हो। तैँले स्पष्ट रूपमा केही देख्नेछैनस्, र अरूले सधैँ अन्तर्दृष्टि र ज्योति पाउँदा, तैँले पाउनेछैनस्; तँ भावशून्य रहनेछस्। सत्यता र जीवन प्रवेशबारे कसैले सङ्गति गर्दा तँ सधैँ झुल्दै निदाउनेछस्। यो कस्तो घटना हो? परमेश्‍वरले काम नगरिरहनुभएको घटना। यदि परमेश्‍वर काम गरिरहनुभएको छैन भने, के मान्छे जिउँदो लास बन्दैन र? परमेश्‍वरमा विश्‍वास गर्नु तर उहाँको उपस्थिति महसुस नगर्नु निकै डरलाग्दो हुन्छ। यस्तो व्यक्तिले आफ्नो जिउने आत्मविश्‍वास र आफ्नो प्रेरणा गुमाउँछ। आफ्नो जिउने सबै पुँजी गुमाउँछ। यस्तो जीवनको के मूल्य हुन्छ? के तँ सुँगुर र कुकुरभन्दा पनि नराम्रो हुँदैनस् र? तेरा कार्यहरू र व्यवहारको कारण, परमेश्‍वरले तँ भर र विश्‍वास गर्न लायक छैनस् भन्ने देख्नुहुन्छ। परमेश्‍वरले हृदयको गहिराइबाटै तँलाई घृणा गर्नुहुन्छ, र यसरी तँलाई या त त्याग्‍नुहुन्छ या त केही समयको लागि पन्छ्याउनुहुन्छ। मलाई अचम्म लाग्छ, यस्तो व्यक्तिलाई आफ्नो मनको पीडा र असहजता किन थाहा हुँदैन? तिनीहरूको हृदयमा के खराबी छ? के त्यहाँ विवेकको बोध त छ? तैँले परमेश्‍वरमा जति नै वर्षसम्म विश्‍वास गरेको भए पनि, वा तेरो विश्‍वास चाहे साँचो वा झूटो नै भए पनि, तैँले आचरणका केही धर्मसिद्धान्तहरू पहिल्यै बुझिसकेको छस्, र तँ कसैको भर नपरी जिउन र बाँच्न सक्छस्, तर यदि तैँले तेरो खुलासा भएको र परमेश्‍वरले पहिल्यै तँलाई त्यागिसक्नुभएको कुरा थाहा पाइस् भने, के तँ अझै जिइरहन सक्छस्? के तेरो जीवनको अझै अर्थ हुन्छ? त्यसबेला तँ रुनेछस् र अँध्यारोमा दाह्रा किट्नेछस्। मण्डलीमा, प्रायः हामी त्यस्ता मानिसहरू देखिरहन्छौँ, जो आफूहरूलाई खुलासा र निष्कासित गरिएपछि र मण्डलीले खेदाउन लागेपछि, आँखा रातो हुने गरी रुन्छन् र जिउने इच्छा गुमाई मर्नेसमेत सोच बनाउँछन्। तिनीहरूले रुँदै पश्‍चात्ताप गर्ने कसम खान्छन्, तर त्यति बेलासम्म, धेरै ढिलो भइसकेको हुन्छ। यो कफिनबक्स नदेखेसम्म आँसु नबगाउनुजस्तै हो। त्यसैले, यदि तँ पश्‍चात्ताप गर्न चाहन्छस् भने, अहिल्यै गर्नुपर्छ। तुरुन्तै तेरो कर्तव्यपालनमा के समस्या बाँकी छ, तँ लापरवाह र झारातिरुवा छस् कि छैनस्, र तँ गैरजिम्मेवार भएको कुनै क्षेत्र छ कि छैन, मनन गर्। तैँले आफ्नो कर्तव्य निभाएर वास्तवमै नतिजाहरू प्राप्त गरेको छस् कि छैनस्, सोच्—यदि गरेको छस् भने, तैँले त्यो किन हासिल गरिस्, र यदि गरेको छैनस् भने, किन हासिल गरेको छैनस्, चिन्तन गर्। चिन्तनमार्फत यी कुराहरूमा स्पष्टता प्राप्त गर्, र यदि समस्याहरू बाँकी छन् भने, ती हल गर्न सत्यता खोज्। यसो गर्दा, तँलाई कर्तव्य निभाउन कुनै कठिनाइ हुनेछैन। समस्या आइपर्दा त्यसलाई सुल्झाउन सत्यता खोज्न सक्‍नेहरू सबैलाई कर्तव्य निभाउन झन् कम कठिनाइ हुने मात्र होइन, तिनीहरू ती कर्तव्य निभाउन झन् प्रभावकारीसमेत हुनेछन्, र त्यस दौरान तिनीहरूले जीवन प्रवेश पनि हासिल गर्नेछन्। उदाहरणमार्फत, केही मानिसहरूले धेरै चरणको काटछाँट र निराकरण भोगेपछि सत्यता बुझ्न थाल्छन्। तिनीहरू प्रायः आफैबारे चिन्तन गर्न सक्षम हुन्छन्, र जबजब आफूले केही गल्ती गरेको भेट्टाउँछन्, तिनीहरूलाई आफूबाट सत्यताका सिद्धान्तहरू उल्लङ्घन भएको थाहा हुन्छ, अनि तिनीहरू परमेश्‍वरलाई प्रार्थना गर्छन्, र विशेष रूपले पछुताउँछन्। कहिलेकाहीँ, तिनीहरू आफैलाई घृणा पनि गर्छन् र आफैलाई थप्पड हान्दै यसो भन्छन्: “मैले फेरि गल्ती गरेर परमेश्‍वरलाई कसरी दुःख दिन सकेँ? म अति हृदयहीन छु! परमेश्‍वरले कति धेरै बोल्नुभएको छ—म किन ती कुरा लामो समयसम्म याद राख्न सक्दिनँ? म किन परमेश्‍वरप्रति समर्पित हुन र उहाँको इच्छा पूरा गर्न सक्दिनँ? म साँच्चै शैतानद्वारा निकै गहन रूपमा भ्रष्ट पारिएको छु। मेरो हृदयमा परमेश्‍वरको लागि कुनै ठाउँ छैन, र म सत्यताको कदर गर्दिनँ। म सँधै शैतानी दर्शनसाथ जिइरहेको हुन्छु, र म परमेश्‍वरको इच्छालाई विचार गर्दिनँ। मसँग साँच्चै विवेक वा समझ छैन। म परमेश्‍वरप्रति अति विद्रोही छु!” यसरी, तिनीहरूले पश्‍चात्ताप गर्नमा ध्यान केन्द्रित गर्छन् र सत्यता अभ्यास गर्ने, आफ्नो कर्तव्य राम्रोसँग निभाउने र परमेश्‍वरलाई सन्तुष्ट पार्ने अठोट गर्छन्। तिनीहरूसँग साँच्चै पश्‍चात्ताप गर्ने हृदय हुन्छ, तर भ्रष्ट स्वभाव त्याग्नु त्यति सजिलो कुरा होइन—अलिअलि परिवर्तित हुन सक्षम हुनुअघि पनि व्यक्तिले केही परीक्षा र शोधन अनुभव गर्नुपर्छ। अहिले धेरै मानिसहरू छन् जसले सत्यतामा आफ्नो ध्यान केन्द्रित गर्न थालेका छन्, जो सत्यताको वास्तविकतामा प्रवेश गर्ने र परमेश्‍वरको आज्ञापालन गर्ने मानिसहरू बन्न इच्छुक छन्। त्यसोभए, साँच्चै पश्‍चात्ताप गर्ने हृदय हुने व्यक्तिले कसरी अभ्यास गर्नुपर्छ? यसको एउटा पक्ष भनेको उसले आफूमा भएका समस्याहरू समाधान गर्दै र आफ्नो कर्तव्यनिर्वाहमा अभ्यासको मार्ग खोज्दै परमेश्‍वरलाई प्रार्थना गर्नुपर्छ र अझ बढी सत्यता खोज्‍नुपर्छ। यसको अर्को पक्ष भनेको उसले आफ्नै विद्रोहीपन, आफ्नै प्रकृति र सार, अनि आफूले परमेश्‍वरको प्रतिरोध गर्ने क्षेत्रहरू विश्‍लेषण गर्नुपर्छ, र उसले आफूसँग सङ्गति गर्नको लागि सत्यता बुझ्‍ने व्यक्ति खोज्‍नुपर्छ। उसले यी समस्याहरू स्पष्ट रूपमा चिन्‍नुपर्छ, त्यसपछि परमेश्‍वरका वचनहरूलाई राम्ररी विचार गर्नुपर्छ र ती आफैमा कसरी लागू हुन्छन्‌ भनेर हेर्नुपर्छ; बारम्बार, उसले परमेश्‍वरका ती महत्त्वपूर्ण वचनहरूलाई विचार गरिहनुपर्छ, र साँचो ज्ञान प्राप्त नगरेसम्म, आफ्नै समस्याहरू र प्रकृति अनि सारतर्फ आफ्नो आत्मचिन्तन लक्षित गरिरहनुपर्छ। यसरी, उसले साँचो पश्‍चाताप प्राप्त गर्न र आफैलाई घृणा गर्न सक्छ। त्यसपछि, उसले कर्तव्य निभाउँदा आइपर्ने कठिनाइहरू खुलासा गर्नुपर्छ र ती समाधान गर्न सत्यता प्रयोग गर्नुपर्छ। यसरी, उसले कर्तव्य निभाउँदा कठिनाइहरू कम हुँदै जानेछन्, र यसमा एक प्रभाव पनि हासिल भइसकेको हुनेछ। यदि व्यक्ति साँच्चै पश्‍चात्ताप गर्न चाहन्छ भने, उसले यसरी नै अभ्यास गर्नुपर्छ। साँचो पश्‍चात्तापको एकमात्र मार्ग यही हो।

सत्यता पछ्याउँदा कस्तो प्रभाव हासिल हुनेछ? यसको एउटा पक्ष भनेको व्यक्तिको भ्रष्ट स्वभाव त्याग्नको लागि सत्यता पछ्याइन्छ; अर्को पक्षचाहिँ के हो भने, कर्तव्य निभाउँदा व्यक्तिलाई सत्यता अभ्यास गर्ने र साँच्चै परमेश्‍वरको आज्ञापालन गर्ने व्यक्ति बन्ने तुल्याउन यसो गरिन्छ। यो साँचो पश्‍चात्तापको गवाही हो। साँच्चै पश्‍चात्ताप गर्नको लागि, प्रभाव हासिल नहुन्जेलसम्म व्यक्तिले सत्यता बुझ्नु र अभ्यास गरिरहनुपर्छ। यदि तँ समस्या समाधान गर्न सत्यता खोज्दैनस् भने, र यदि तेरो पश्‍चात्ताप तैँले भन्ने कुरा मात्र हो भने, यसले प्रभाव हासिल गर्न सक्दैन। यसरी तँ शान्त वा स्थिर महसुस गर्नेछैनस्। यदि तँ प्रार्थनामा साँच्चै पश्‍चात्ताप गर्न चाहन्छु भनेर मात्र भन्छस् तर आफ्नो कर्तव्य निभाउँदा, समस्या समाधान गर्न र सन्तोषजनक रूपमा कर्तव्य निभाउन सत्यता खोज्दैनस् भने, तँ परमेश्‍वरलाई धोका दिन खोज्दै छस्। साँचो पश्‍चात्ताप मुख्यतया बफादारी, सिद्धान्तहरूअनुसारको व्यवहार, सत्यता अभ्यास, र कर्तव्य निभाउँदाको साँचो गवाहीको रूपमा प्रकट हुन्छ। यी साँचो पश्‍चात्तापका सङ्केतहरू हुन्, र ती साँचो पश्‍चात्तापका गवाही पनि हुन्। यदि व्यक्तिले आफ्नो कर्तव्य राम्रोसँग ननिभाई प्रार्थनामा परमेश्‍वरसँग पश्‍चात्तापको कुरा मात्र गर्छ भने, के उसले परमेश्‍वरलाई धोका दिन खोजिरहेका छैन र? यदि कुनै कुराले कम्तीमा व्यक्तिको विवेक पनि पार गर्न सक्दैन भने, त्यो कुरा परमेश्‍वरसम्म कसरी पुग्‍न सक्छ? तेरो वर्तमान परिस्थिति जस्तोसुकै होस्, तैँले परमेश्‍वरको लागि तेरो कर्तव्य इमानदारीपूर्वक निभाउन नसकेसम्म, र तेरो कर्तव्यपालनमा धेरै समस्याहरू रहिरहेसम्म, र त्यो समाधान गर्न तैँले सत्यता खोज्दैनस् भने, तेरो समस्या ठूलो छ र तैँले यसबारे इमानदारीपूर्वक प्रार्थना र आफैबारे चिन्तन गर्नुपर्छ। यदि तँ साँच्चै पश्‍चात्ताप गर्न सक्दैनस् र सधैँ आफ्नो कर्तव्य खराब तरिकाले निभाउँछस् भने, तैँले निश्‍चित रूपमा निष्कासित हुने खतरा सामना गर्नेछस्। तैँले परमेश्‍वरमा कति वर्ष विश्‍वास गरेको छस् भन्ने कुराले फरक पार्दैन—तँ आफ्नो कर्तव्य निभाउनमा सधैँ लापरवाह र झारातिरुवा रहुञ्जेल, सधैँ आफ्नो फाइदाको पछि लागुञ्जेल, तैँले अलिअलि पनि सत्यता स्वीकार वा अभ्यास नगरी सधैँ परमेश्‍वरको घरको फाइदा उठाउञ्जेल, तँ परमेश्‍वरको साँचो विश्‍वासी हुँदैनस्। तँ सत्यतादेखि दिक्क मान्‍ने व्यक्ति हुन्छस्, केवल आफ्नो पेट भर्ने अभिप्राय भएको अविश्‍वासी हुन्छस्। तँ अझै परमेश्‍वरको घरमा जिइरहेको हुन सक्छस्, र तैँले अझै पनि परमेश्‍वरको विश्‍वासी हुँ भन्न सक्छस्, तर तथ्य यो हो कि तेरो अब परमेश्‍वरसँग कुनै सम्बन्ध हुँदैन। परमेश्‍वरले लामो समयदेखि तँलाई एक छेउमा पन्छाइदिनुभएको हुन्छ, र तँ आत्माहीन भूस, एक जिउँदो लास बनेको हुन्छस्। तब, जिउनुको अर्थ के नै हुन्छ र? साँच्‍चै भन्‍ने हो भने, यस चरणमा पुगेका कसैसँग पनि कुनै गन्तव्य नै हुँदैन। तिनीहरूको एउटै निकास भनेको झट्टै परमेश्‍वरसामु आएर पाप स्विकार्नु मात्र हो। यदि तँ साँच्चै इमानदार छस् र साँच्चै पश्‍चात्ताप गर्छस् भने, परमेश्‍वरले तेरा अपराधहरू बिर्सिदिनुहुनेछ। तर तैँले एउटा कुरा याद गर्नुपर्छ: चाहे जुनसुकै बेला होस्, र चाहे तँसँग परमेश्‍वरबारे ज्ञान होस् वा नहोस्, वा उहाँबारे धारणा वा गलत अवधारणाहरू होस् वा नहोस्, तैँले कहिल्यै उहाँविरुद्ध लड्नु वा चुनौती दिनु हुँदैन। नत्र तैँले पक्कै पनि प्रतिशोध भोग्नेछस्। यदि तैँले आफ्नो हृदय हठी भएको पाउँछस्, र “म यो काम यसरी नै गर्नेछु, हेरौँ, परमेश्‍वरले मलाई के गर्न सक्नुहुन्छ। म कसैसँग डराउँदिनँ, मैले पहिला पनि सधैँ यसरी नै काम गरेको छु” भन्ने स्थितिमा हुन्छस् भने, तँ समस्यामा हुन्छस्। यो शैतानी प्रकृतिको प्रकटीकरण हो; यो हठीपन हो। तँलाई तैँले गरिरहेको कुरा गलत र खतरनाक छ भनेर पहिले नै राम्रोसँग थाहा हुन्छ, तर तैँले यसलाई गम्भीरतापूर्वक लिँदैनस्। तेरो हृदयले डर मान्दैन, कुनै आरोप वा दोष स्विकार्दैन, र चिन्तित वा दुःखी पनि हुँदैन—तँलाई पश्‍चात्ताप गर्न पनि आउँदैन। यो हठी स्थिति हो, र यसले तँलाई समस्या ल्याउनेछ। यसले परमेश्‍वरलाई तँलाई पन्छाउन सजिलो बनाउँछ। यदि व्यक्ति यो बिन्दुमा पुग्छ र अझै पनि अति भावशून्य हुन्छ, र सुध्रनुपर्छ भनेर जान्दैन भने, के परमेश्‍वरसँगको उसको सम्बन्ध पुनर्स्थापित गर्न सकिन्छ र? यो सजिलैसँग पुनर्स्थापित हुनेछैन। त्यसोभए, तैँले परमेश्‍वरसँगको सामान्य सम्बन्ध कसरी पुनर्स्थापित गर्न सक्छस्, जसले तँलाई उहाँको नजिक जान न्यायोचित महसुस गराउँछ? तैँले कहाँ आज्ञापालन गर्न, झुक्न र आफूसँग भएका सबै कुरा उहाँलाई अर्पण गर्न, उहाँको डर मान्न र तैँले बुझे वा नबुझे पनि उहाँका वचनहरूलाई सत्यताको रूपमा स्विकार्न, अनि सत्यता खोज्न र आज्ञाकारिता अभ्यास गर्न सक्छस्? तँ कहिले यो स्थितिमा पुनर्स्थापित हुन सक्छस्? यो स्थिति पुनर्स्थापित गर्न तैँले कुन हदसम्म जानुपर्छ? मलाई डर छ, यो निश्‍चित रूपमा गाह्रो हुनेछ किनभने यो समयावधि, वा यात्राको लम्बाइ वा पार गर्नुपर्ने दूरीको सवाल होइन। यो तेरो जीवन स्थिति, र तैँले साँच्चै सत्यताको वास्तविकतामा प्रवेश गरेको छस् कि छैनस् भन्ने कुराको सवाल हो। यदि तैँले वर्षौँदेखि परमेश्‍वरमा विश्‍वास गरेको छस्, तैपनि तँ आफूभित्रका समस्याहरू समाधान गर्न सत्यता प्रयोग गर्न सक्षम छैनस् भने, र यदि यी समस्याहरूको गम्भीरताबारे अनजान छस्, प्रायः बिनाकुनै चेतना विद्रोही स्थितिमा मक्ख परेर जिउँछस्, गलत कामहरू गर्छस्, गलत शब्दहरू बोल्छस्, परमेश्‍वरविरुद्ध हठी हृदयले विरोध, प्रतिरोध र विद्रोह गर्छस्, अनि आफ्नै धारणा, कल्पना, विचार र दृष्टिकोणहरूमा अडिग रूपमा अल्झिरहन्छस् तर यसबारे तँलाई पत्तै हुँदैन भने, तँसँग सत्यताको कुनै वास्तविकता छैन, तँ परमेश्‍वरको आज्ञापालन गर्ने व्यक्ति होइनस्, र तँ अझै पनि परमेश्‍वरका मापदण्डहरू पूरा गर्नबाट धेरै टाढा छस्। तँ आफ्नो हृदयमा यसबारे स्पष्ट हुनुपर्छ। यदि तँ आफ्नो साँचो स्थिति स्पष्ट रूपमा देख्न सक्दैनस् भने, र सधैँ आफूले विश्‍वास गर्ने तरिका ठीक छ, परमेश्‍वरप्रति अर्पित हुन सक्षम छु, दुःख भोगेको छु र मूल्य चुकाएको छु भन्ठान्छस्, र आफू स्वर्गको राज्यमा प्रवेश गर्ने कुरा निश्‍चित छ भन्ने विश्‍वास गर्छस् भने, तँ समझरहित छस्। तँमा सत्यताको कुनै वास्तविकता छैन, तर तँलाई त्यो थाहा पनि छैन। यसको मतलब, तँसँग अस्पष्ट मन छ, तँ अन्योलमा छस्, तँ बेबकुफ व्यक्ति होस्, र तँ सत्यता बुझ्न वा आफैलाई चिन्न पर्याप्त क्षमताको छैनस्, र तसर्थ तँलाई परमेश्‍वरद्वारा मुक्ति दिन सकिँदैन।

के तिमीहरूलाई परमेश्‍वरले अन्ततः कस्ता मानिसहरूलाई त्याग्नुहुन्छ भनेर थाहा छ? (जो निरन्तर हठी हुन्छन् र परमेश्‍वरसामु पश्‍चात्ताप गर्दैनन्।) यस्ता प्रकारका मानिसहरूको खास स्थिति के हुन्छ? (तिनीहरू आफ्ना कर्तव्यहरू निभाउँदा सधैँ लापरवाह र झारातिरुवा हुन्छन्, र समस्याहरू सामना गर्दा समाधान पत्ता लगाउन सत्यता खोज्दैनन्। तिनीहरू सत्यता अभ्यास कसरी गर्ने भनेर गम्भीर हुँदैनन्, र सबै कुरालाई लापरवाह रूपमा सम्हाल्छन्। तिनीहरू दुष्ट वा खराब काम नगरेर मात्र पनि सन्तुष्ट हुन्छन् र सत्यता पछ्याउँदैनन्) लापरवाह र झारातिरुवा व्यवहार परिस्थितिमा निर्भर हुन्छ। केही मानिसहरू सत्यता नबुझेको कारण त्यसो गर्छन्, र तिनीहरू लापरवाह र झारातिरुवा हुनु सामान्य हो भनेर पनि सोच्छन्। केही मानिसहरू जानाजान लापरवाह र झारातिरुवा हुन्छन्, जानाजान यस्तो तरिकामा कार्य गर्न रोज्छन्। तिनीहरू सत्यता नबुझेको बेला यसरी व्यवहार गर्छन्, र बुझेपछि पनि आफ्नो व्यवहार सुधार्दैनन्। तिनीहरू सत्यता पालना गर्दैनन्, अलिकति पनि परिवर्तित नभई निरन्तर यसरी नै कार्य गर्छन्। कसैले आलोचना गर्दा तिनीहरूले सुन्दैनन्, न काँटछाँट वा निराकरण नै स्विकार्छन्। बरु, जिद्दी भई आफ्नो कुरामा अन्त्यसम्मै दृढ रहन्छन्। यसलाई के भनिन्छ? यसलाई हठीपन भनिन्छ। सबैलाई थाहा छ कि “हठीपन” एक नकारात्मक र अपमानजनक शब्द हो। यो राम्रो शब्द होइन। अनि, यदि कुनै व्यक्तिमा “हठीपन” शब्द लागू भयो भने, र ऊ त्यसको व्याख्यासँग मिल्यो भने, उसको परिणाम के हुनेछ, तिमीहरूलाई के लाग्छ? (ऊ परमेश्‍वरद्वारा तिरस्कृत, अस्वीकृत र उपेक्षित हुन्छ।) म तिमीहरूलाई बताउन चाहन्छु, परमेश्‍वरले यसप्रकारका हठी मानिसहरूलाई नै सबैभन्दा बढी घृणा गर्नुहुन्छ र त्याग्न चाहनुहुन्छ। तिनीहरू आफ्ना गल्तीहरूबारे पूर्ण रूपमा सचेत हुन्छन् तर पश्‍चात्ताप गर्दैनन्, आफ्ना गल्तीहरू कहिल्यै स्विकार्दैनन् र सधैँ आफैलाई सही ठहर्‍याउन र दोष पन्छाउन बहाना र तर्कहरू बनाउँछन्, अरूको नजरबाट आफ्ना कार्यहरू लुकाउँदै, हृदयमा अलिकति पनि पश्‍चात्ताप वा पाप-स्वीकार नगरी, निरन्तर गल्तीहरू गर्दै, कुरा टार्न सहज र छली तरिकाहरू खोजिहिँड्छन्। यस्तो व्यक्ति निकै झन्झटिया हुन्छ, र उसलाई मुक्ति प्राप्त गर्न सजिलो हुँदैन। तिनीहरू ती मानिसहरू हुन् जसलाई परमेश्‍वर त्याग्न चाहनुहुन्छ। परमेश्‍वर त्यस्ता मानिसहरूलाई किन त्याग्नुहुन्छ? (किनभने तिनीहरूले सत्यता बिलकुलै स्विकार्दैनन्, र तिनीहरूको विवेक भावशून्य भएको हुन्छ।) त्यस्ता मानिसहरूलाई मुक्ति दिन सकिँदैन। परमेश्‍वरले यी ती मानिसहरूलाई मुक्ति दिनुहुन्न; उहाँ यस्तो बेकार काम गर्नुहुन्न। बाहिरबाट हेर्दा, परमेश्‍वरले नै तिनीहरूलाई मुक्ति दिनुहुन्न, र चाहनुहुन्न जस्तो देखिन्छ, तर वास्तवमा त्यहाँ एउटा व्यावहारिक कारण छ, र त्यो के हो भने, ती मानिसहरूले नै परमेश्‍वरको मुक्ति स्विकार्दैनन्; तिनीहरूले नै परमेश्‍वरको मुक्तिलाई अस्वीकार र प्रतिरोध गर्छन्। तिनीहरू सोच्छन्, “तपाईँको आज्ञापालन गरेर, सत्यता स्विकारेर, र सत्यता अभ्यास गरेर मलाई के लाभ हुन्छ? यसमा के फाइदा छ? मेरो लागि केही फाइदा हुन्छ भने मात्र, म त्यसो गर्नेछु। यदि कुनै फाइदा हुँदैन भने, म गर्नेछैनँ।” ती कस्ता मानिसहरू हुन? तिनीहरू स्वार्थद्वारा सञ्‍चालित मानिसहरू हुन्, र सत्यतालाई प्रेम नगर्नेहरू सबका सब स्वार्थद्वारा सञ्‍चालित हुन्छन्। स्वार्थद्वारा सञ्‍चालित मानिसहरूले सत्यता स्विकार्न सक्दैनन्। यदि तैँले स्वार्थद्वारा सञ्‍चालित व्यक्तिसँग सत्यताबारे सङ्गति गर्ने प्रयास गर्छस्, र उसलाई आफूलाई चिन्न र आफ्नो गल्ती स्विकार्न आग्रह गर्छस् भने, उसले कस्तो प्रतिक्रिया दिनेछ? “आफ्ना गल्तीहरू स्विकारेर मलाई के फाइदा हुन्छ? यदि तिमी मलाई आफ्ना गल्ती र पापहरू स्विकार्न, अनि पश्‍चात्ताप गर्न लगाउँछौ भने, मैले के आशिष्‌ पाउनेछु? मेरो प्रतिष्ठा र हितहरूमा मात्र क्षति पुग्नेछ। मलाई घाटा हुनेछ। मलाई क्षतिपूर्ति कसले दिनेछ?” तिनीहरूको मानसिकता यस्तो हुन्छ। तिनीहरू व्यक्तिगत लाभ मात्र खोज्छन्, र परमेश्‍वरको आशिष् पाउन निश्‍चित तरिकामा व्यवहार गर्नुलाई अति अस्पष्ट मान्छन्। तिनीहरू यो सम्भव हुन्छ भनेर विश्‍वास नै गर्दैनन्; आफ्नो आँखाले देखेको कुरा मात्र विश्‍वास गर्छन्। त्यस्ता मानिसहरू स्वार्थद्वारा सञ्‍चालित हुन्छन् र तिनीहरू “अरूको होइन, आफ्नो दुनो सोझ्याउनुपर्छ” भन्ने शैतानी दर्शनअनुसार जिउँछन्। तिनीहरूको स्वभावको सार नै यही हो। तिनीहरूलाई हृदयमा लाग्छ कि परमेश्‍वरलाई र सत्यतालाई स्विकार्नु भनेकै परमेश्‍वरमा विश्‍वास गर्नु हो। दुष्टता नगर्नु भन्दा त्यो तिनीहरूलाई स्वीकार्य हुन्छ, तर फाइदाचाहिँ तिनीहरूलाई हुनैपर्छ र नोक्सानी हुनै हुँदैन। तिनीहरू आफ्नो हितमा असर नपुग्दा मात्र सत्यता अभ्यास र परमेश्‍वरको आज्ञापालनबारे केही बोल्छन्। तिनीहरूको हितमा क्षति पुग्यो भने, तिनीहरूले सत्यता अभ्यास वा परमेश्‍वरको आज्ञापालन गर्न सक्दैनन्। तिनीहरूलाई परमेश्‍वरमा अर्पित हुन, परमेश्‍वरको लागि कष्ट भोग्न वा मूल्य चुकाउन आग्रह गर्नु त झनै असम्भव हुन्छ। त्यस्ता मानिसहरू साँचो विश्‍वासी होइनन्। तिनीहरू आफ्नै स्वार्थको लागि जिउँछन्, आशिष् र फाइदाहरू मात्र खोज्छन्, र कष्ट सहन वा मूल्य चुकाउन इच्छुक हुँदैनन्, तैपनि तिनीहरू अझै पनि मृत्युको दुष्परिणामबाट उम्कन परमेश्‍वरको घरमा स्थान पाउन चाहन्छन्। त्यस्ता मानिसहरूले अलिकति पनि सत्यता स्विकार्दैनन् र तिनीहरूले परमेश्‍वरबाट मुक्ति पाउन सक्दैनन्। के परमेश्‍वरले अझै पनि तिनीहरूलाई मुक्ति दिन सक्नुहुन्छ र? परमेश्‍वरले निश्‍चय नै तिनीहरूलाई तिरस्कार र अस्वीकार गर्नुहुनेछ, र तिनीहरूलाई हटाइदिनुहुनेछ। के यसको मतलब परमेश्‍वरले तिनीहरूलाई मुक्ति दिनुहुन्न भन्‍ने हो? तिनीहरू आफैले आफूलाई त्यागेका हुन्छन्। तिनीहरू सत्यता पछ्याउने, परमेश्‍वरलाई प्रार्थना गर्ने वा परमेश्‍वरमा भर पर्ने गर्दैनन्, त्यसैले परमेश्‍वरले तिनीहरूलाई कसरी मुक्ति दिन सक्नुहुन्छ? एउटै बाटो भनेको तिनीहरूलाई त्याग्नु र पन्छ्याउनु, अनि तिनीहरूलाई आत्मचिन्तन गर्न दिनु हो। यदि मानिसहरू मुक्ति पाउन चाहन्छन् भने, तिनीहरूको एउटै मार्ग भनेको सत्यता स्विकार्नु, आफूलाई चिन्नु, पश्‍चात्ताप अभ्यास गर्नु र सत्यताको वास्तविकता जिउनु हो। यसरी तिनीहरूले परमेश्‍वरको स्वीकृति प्राप्त गर्न सक्छन्। तिनीहरूले सत्यता अभ्यास गर्नुपर्छ ताकि तिनीहरू परमेश्‍वरको आज्ञापालन गर्न र डर मान्न सक्षम होऊन्, र त्यही नै मुक्तिको अन्तिम उद्देश्य हो। मानिसहरूमा र तिनीहरूको जीवन जिउने तरिकामा आज्ञापालन र परमेश्‍वरको डर समावेश हुनैपर्छ। यदि तँ सत्यता पछ्याउने बाटोमा हिँड्दैनस् भने, तैँले कुनै दोस्रो बाटो रोज्न सक्दैनस्। यदि व्यक्ति यो मार्गमा हिँड्दैन भने, यति मात्र भन्न सकिन्छ कि ऊ सत्यताले उसलाई मुक्ति दिन सक्छ भनेर विश्‍वास गर्दैन। ऊ परमेश्‍वरले बोल्नुभएका सबै वचनहरूले उसलाई रूपान्तरित गर्न र वास्तविक व्यक्ति बन्ने तुल्याउन सक्छ भनेर विश्‍वास गर्दैन। यसबाहेक, ऊ आधारभूत रूपमा परमेश्‍वर सत्य हुनुहुन्छ भनेर विश्‍वास गर्दैन, न त सत्यताले मानिसहरूलाई परिवर्तन गर्न र मुक्ति दिन सक्छ भन्ने तथ्यमै विश्‍वास गर्छ। तसर्थ, तैँले यसलाई जतिसुकै विश्‍लेषण गरे पनि, त्यस्तो व्यक्तिको हृदय अति नै हठी हुन्छ। उसले जेसुकै भए पनि सत्यता स्विकार्न मान्दैन, र उसलाई मुक्ति दिन सकिँदैन।

के तिमीहरूमध्ये कसैमा हठी स्थिति छ? (छ।) त्यसोभए के तिमीहरू सबै हठी मानिसहरू हौ? हठी स्थिति हुनु र हठी व्यक्ति हुनुमा के फरक हुन्छ? यी दुई फरक कुराहरू हुन्, त्यसैले यी दुईलाई फरकफरक हिसाबले नै लिनुपर्छ। हठी स्थिति हुनु भनेको यस प्रकारको भ्रष्ट स्वभाव हुनु हो। यदि तिमीहरू सत्यता स्विकार्न सक्छौ भने मुक्ति प्राप्त गर्न सक्छौ, तर यदि तिमीहरू हठी व्यक्ति हौ भने तिमीहरूलाई समस्या हुनेछ। हठी मानिसहरूले सत्यता पटक्कै स्विकार्दैनन्; तिनीहरू मुक्ति प्राप्त गर्न असमर्थ हुनेछन्। यी दुई प्रकारका मानिसहरूबीचको भिन्नता यही हो। हठी स्थिति भएकाहरूले केही विद्रोही व्यवहार देखाउँछन्, र आफूमा केही भ्रष्टता प्रकट गर्छन्। यद्यपि, भ्रष्टता प्रकट गर्ने प्रक्रियामा, तिनीहरू निरन्तर आफ्ना पापहरू स्विकार्छन् र परमेश्‍वरको अगाडि पश्‍चात्ताप गर्छन्, अनि निरन्तर परमेश्‍वरको न्याय, सजाय र ताडना स्विकार्छन्। तिनीहरूले जतिपटक असफलता वा ठेस अनुभव गरे पनि, तिनीहरू आत्मचिन्तन गर्न, समस्याहरू समाधान गर्न, फेरि उठ्न, अनि परमेश्‍वरलाई पछ्याउन जारी राख्‍न सक्छन्। यस यात्रामार्फत, तिनीहरूले आफ्नो भ्रष्ट स्वभावको साँचो बुझाइ प्राप्त गर्छन्, र परमेश्‍वरको न्याय र सजाय अनुभव गर्नु वास्तवमै मुक्तिको एक रूप हो, र तिनीहरू परमेश्‍वरको न्याय र सजायबिना रहन सक्दैनन् भनेर महसुस गर्छन्। निरन्तर पश्‍चात्ताप, अनवरत पाप-स्वीकार, अनि परमेश्‍वरको न्याय र सजाय स्विकारमार्फत, तिनीहरूको जीवन क्रमशः बढ्दै जान्छ, र तिनीहरूको आत्मिक स्थिति पनि निरन्तर बदलिँदै जान्छ। यस प्रक्रियामा, व्यक्तिको भ्रष्ट स्वभाव बिस्तारै हटाउन सकिन्छ, अनि उसले वृद्धि र रूपान्तरण अनुभव गर्नेछ। तिनीहरूको विद्रोही व्यवहार हेर्दा, त्यस्ता मानिसहरू निकै हठी पनि हुन्छन् जस्तो लाग्न सक्छ, र तिनीहरू कहिलेकाहीँ हठी स्थितिमा पनि हुन्छन्, तर तिनीहरू त्यस प्रकारका मानिस होइनन्। तिनीहरू त्यस प्रकारका मानिस नभएकाले, तिनीहरूले त्यसपछि निश्‍चय नै सकारात्मक व्यवहार र प्रगति देखाउँछन्। त्यस्ता मानिसहरूलाई मुक्ति दिन सकिन्छ। तिमीहरू कस्तो प्रकारका व्यक्ति हौ? (हामी आफूले गल्ती गर्दा थाहा पाउँछौँ, र परमेश्‍वरसामु पश्‍चात्ताप गर्न र आफ्ना गल्तीहरू सुधार्न इच्छुक छौँ।) यदि तँ आफ्ना गल्ती, विद्रोह र भ्रष्ट स्वभावहरूबारे सचेत हुन्छस्, र तँ आफ्नो हृदयमा पश्‍चाताप र पछुतो महसुस गर्छस् भने, यो राम्रो कुरा हो र तँसँग मुक्तिको आशा हुन्छ। यद्यपि, यदि तँ व्यक्तिगत रूपमा आफ्नो विद्रोह वा भ्रष्टताबारे अलिकति पनि सचेत हुँदैनस्, र कसैले यो कुरा औँल्याउँदा, तँ जिद्दी र अस्वीकारी प्रवृत्तिको बनिरहन्छस्, अनि वाक्छ्ल र स्व-औचित्य पुस्ट्याइको समेत साहारा लिन्छस् भने, तँ समस्यामा हुनेछस् र तँलाई मुक्ति पाउन सजिलो हुनेछैन। यदि तैँले परमेश्‍वरमा थोरै समयदेखि मात्र, मानौँ तीन देखि पाँच वर्षदेखि मात्र विश्‍वास गरेको छस्, र तँ अझै पनि विश्‍वासबारे धेरै कुरा बुझ्दैनस् भने, यो तेरो कद अति सानो भएकोले गर्दा भएको हो। यद्यपि, यदि तँ दस वर्षभन्दा बढी समयदेखि विश्‍वासी रहेको छस् र अझै पनि आफैलाई चिन्दैनस्, वा काँटछाँट वा निराकरण स्विकार्दैनस् भने, तँ समस्यामा छस्। यस्तो त एक हठी स्वभाव भएको व्यक्ति हो जो सत्यता स्विकार्नै मान्दैन। सत्यता नबुझ्ने र वास्तविकता नभएकाहरूको कुरा आउँदा, तैँले तिनीहरू कुन समय बिन्दुमा छन् भनेर हेर्नुपर्छ। कतिपय मानिसहरूमा राम्रा गुणहरू हुन्छन्, तिनीहरू सत्यतामा छिट्टै प्रवेश गर्छन्, र विश्‍वास गरेको एक वा दुई वर्षपछि नै तिनीहरूले जीवन प्रवेश गर्नु भनेको के हो भनेर बुझिसक्छन्। तिनीहरूको सम्पर्क राम्रोसँग जीवन प्रवेश गरेका, सत्यताको वास्तविकता भएका र धेरै सत्यता बुझेका मानिसहरूसँग हुन पनि सक्छ। नयाँ विश्‍वासीहरू पनि यी कुराहरूको तृष्णा गर्छन्, त्यसैले तिनीहरूले पनि धेरै सुन्छन्, र धेरै प्राप्त गर्छन्, र यसरी छिट्टै जीवन प्रवेश गर्छन्। कतिपय मानिसहरू कम गुणस्तरका हुन्छन्, र तिनीहरू राम्रो गुणस्तर भएका मानिसहरूको सम्पर्कमा भए पनि तिनीहरूको प्रगति सुस्त हुन्छ। कतिपय मानिसहरू अन्तर्निहित रूपमै सत्यता मन नपराउने हुन्छन्, र तिनीहरूले जतिसुकै वर्ष विश्‍वास गरे पनि सत्यता अभ्यास गर्नेछैनन्, न त तिनीहरूले आफ्नो जीवनमा प्रगति नै गर्नेछन्। केही मानिसहरू काम गर्न मात्र मन पराउँछन् र निकै उत्साही हुन्छन्, तर सत्यता पछ्याउन इच्छुक हुँदैनन्। तिनीहरू हरेक दिन व्यस्त हुन्छन् तर जीवनमा प्रगति गर्दैनन्। परमेश्‍वरमा विश्‍वास गर्ने मानिसहरू अनेक प्रकारका परिस्थितिहरूमा हुन सक्छन्। यद्यपि, सत्यता प्रेम गर्नेहरूले मात्र सत्यता अभ्यास गर्न, सत्यता प्राप्त गर्न र मुक्ति पाउन सक्छन्। विश्‍वासीहरूको लागि सबैभन्दा ठूलो चिन्ता भनेको हठी स्वभाव हुनु र सत्यता नस्विकार्नु हो। त्यस्ता मानिसहरू सबैभन्दा समस्याजनक हुन्छन् र यो तिनीहरूको प्रकृतिको समस्या हो। तिनीहरूले धर्मसिद्धान्त स्विकार्न सक्छन्, तर सत्यता स्विकार्न मान्दैनन्। यिनीहरू मुक्ति पाउने सम्भावना सबैभन्दा कम भएका मानिसहरू हुन्। सत्यतालाई प्रेम नगर्ने र सत्यतासँग दिक्क मान्ने यी मानिसहरूलाई त्याग्न मात्र सकिन्छ।

म ढाँट्नुका दुइटा उदाहरणहरू दिन्छु। ढाँट्न सक्ने मानिसहरू दुई प्रकारका हुन्छन्। तिमीहरूले कुन मानिसहरू हठी र छुटकारा दिन नसकिने हुन्छन् भनेर छुट्याउनु आवश्यक हुन्छ। तिमीहरूले कुन मानिसहरूलाई मुक्ति दिन सकिन्छ भनेर छुट्याउनु पनि आवश्यक हुन्छ। मुक्ति दिन सकिनेहरूले प्रायः भ्रष्टता प्रकट गरे पनि, जबसम्म तिनीहरूले सत्यता स्विकार्न र आत्मचिन्तन गर्न अनि आफैलाई चिन्न सक्छन्, तबसम्म आशा हुन्छ। पहिलो उदाहरणमा, एक व्यक्ति छ जो बारम्बार ढाँट्थ्यो। तर सत्यता बुझेपछि अर्कोपटक ढाँट्दा, उसको प्रतिक्रिया फरक भयो। उसले गहिरो पीडा र वेदना महसुस गऱ्यो, र सोच्यो, “मैले फेरि झूट बोलेँ। म किन परिवर्तित हुन सक्दिनँ? यसपटक, जे भए पनि, मैले यो कुरा खुलासा गर्नैपर्छ, आफ्नो वास्तविक रूप पर्दाफास र विश्‍लेषण गर्न आफैलाई खुलस्त पार्नैपर्छ। मैले आफ्नो इज्जत जोगाउन ढाँटेको हुँ भन्ने तथ्यमा म स्पष्ट हुन आवश्यक छ।” खुलस्त भएर सङ्गति गरेपछि, उसले सहज महसुस गऱ्यो र बुझ्यो, “यो झूट निकै पीडादायी हुँदो रहेछ, जबकि इमानदार बन्‍नु कति सहज र गजब हुँदो रहेछ! परमेश्‍वरले मानिसहरूलाई इमानदार हुनैपर्ने मापदण्ड दिनुभएको छ; मानिसहरूमा यही रूप हुनुपर्छ।” यस्तो असल स्थिति अलिअलि अनुभव गरेपछि, त्यसउप्रान्त ऊ कम ढाँट्ने, सकेसम्म नढाँट्ने, भन्नुपर्ने कुराहुरू हुँदा भन्ने, इमानदारीसाथ बोल्ने, इमानदार कार्य गर्ने र इमानदार व्यक्ति बन्नेबारे सचेत भयो। तर उसले आफ्नो गर्वसँग सम्बन्धित परिस्थिति सामना गर्नुपर्दा, स्वतः ढाँट्यो र पछि पछुतायो। त्यसपछि, उसले आफूलाई राम्रो देखाउन सक्ने स्थितिमा हुँदा, फेरि पनि ढाँट्यो। उसले यस्तो सोच्दै भित्रभित्रै आफैलाई घृणा गऱ्यो, “म किन आफ्नो मुख नियन्त्रण गर्न सक्दिनँ? के यो मेरो प्रकृतिको समस्या हुन सक्छ? के म अति छली छु?” उसले यो समस्या समाधान गरिनैपर्छ; अन्यथा, परमेश्‍वरले उसलाई घृणा र अस्वीकार गर्नुहुनेछ, र हटाउनुहुनेछ भनी महसुस गऱ्यो। उसले परमेश्‍वरलाई प्रार्थना गऱ्यो, र उसले फेरि ढाँटेमा उसलाई अनुशासनमा राख्‍न आग्रह गऱ्यो, र ऊ दण्ड स्विकार्न इच्छुक भयो। उसले भेलाहरूमा आफूलाई विश्‍लेषण गर्ने साहस जुटायो, र भन्यो, “मैले यी परिस्थितिहरूमा ढाँटे, किनकि मेरो मनसाय स्वार्थी थियो र म आफ्नो अभिप्रायद्वारा नियन्त्रित थिएँ। मैले आत्मचिन्तन गर्दा, के महसुस गरेँ भने, मैले हरेकपटक ढाँट्दा, त्यो आडम्बर वा मेरो व्यक्तिगत लाभको लागि थियो। मलाई अहिले स्पष्ट भयो: म मेरो घमण्ड र व्यक्तिगत हितहरूको लागि जिउँदो रहेछु, र त्यसले नै मलाई हरक्षण र हरकुरामा ढाँट्ने तुल्यायो।” आफ्नो झुटको विश्‍लेषण गर्दा, उसले आफ्नो अभिप्राय पनि खुलासा गऱ्यो र आफ्नो भ्रष्ट स्वभावको समस्या पनि पत्ता लगायो। यो त दोहोरो फाइदा हुने अवस्था हो; एकातिर उसले इमानदार व्यक्ति बन्ने अभ्यास गर्न सक्छ र सोही समयमा उसले अन्तर्दृष्टि प्राप्त गर्न र आफ्नो भ्रष्ट स्वभाव चिन्न पनि सक्छ। पछि, उसले मनन गऱ्यो, “म परिवर्तित हुनु आवश्यक छ! मेरो यो समस्या छ भनेर मैले भर्खरै पत्ता लगाएँ। यो परमेश्‍वरबाट आएको साँचो अन्तर्दृष्टि हो। सत्यता अभ्यास गर्ने मानिसहरू परमेश्‍वरद्वारा आशिषित हुन्छन्!” उसले सत्यता अभ्यासको मीठो स्वाद पनि अनुभव गऱ्यो। तर एक दिन त्यो व्यक्तिले अनजानमा फेरि ढाँट्यो। उसले परमेश्‍वरको ताडना माग्दै, फेरि एकपटक उहाँलाई प्रार्थना गऱ्यो। यसका साथै, उसले ऊ बोल्दा किन उसँग सधैँ गुप्त अभिप्राय हुन्छ, र उसले किन सधैँ परमेश्‍वरको इच्छाको सट्टा आफ्नै आडम्बर र घमण्डलाई ध्यान दिन्छ भन्ने कुरामा विचार गऱ्यो। चिन्तन गरेपछि, उसले आफ्नो भ्रष्ट स्वभावबारे केही बुझ्यो र आफैलाई घृणा गर्न थाल्यो। उसले यसरी सत्यता खोज्‍न र पछ्याउन जारी राख्यो। तीनदेखि पाँच वर्षपछि, उसका झूटहरू साँच्चै कमकम हुँदै गए, र उसले सोचेकै कुरा बोल्ने र इमानदारीपूर्वक व्यवहार गर्ने क्रम बढेर गयो। उसको हृदय बिस्तारै शुद्ध भयो र अझ बढी शान्त र आनन्दित भयो। उसले परमेश्‍वरको उपस्थितिमा अझ बढी समय बिताउँदै गयो र उसको स्थिति अझ बढी सामान्य भयो। यो भनेको इमानदार बन्ने अनुभव गर्दैगर्दा व्यक्तिले बारम्बार ढाँटेको वास्तविक स्थिति हो। त्यसोभए, के अब यो व्यक्तिले अझै पनि ढाँट्छ? के ऊ अझै पनि ढाँट्न सक्षम हुन्छ? के ऊ साँच्चै इमानदार व्यक्ति हो? ऊ इमानदार व्यक्ति नै हो भनेरचाहिँ भन्न सकिँदैन। के मात्र भन्‍न सकिन्छ भने, उसले इमानदार व्यक्ति हुने सत्यता अभ्यास गर्न सक्छ र ऊ इमानदार व्यक्ति हुने अभ्यास गर्ने प्रक्रियामा छ, तर अझै पनि ऊ पूर्ण रूपमा इमानदार व्यक्तिमा रूपान्तरित भएको छैन। अर्को शब्दमा भन्दा, यो व्यक्ति सत्यता अभ्यास गर्न इच्छुक व्यक्ति हो। के सत्यता अभ्यास गर्न इच्छुक व्यक्तिलाई सत्यता प्रेम गर्ने व्यक्ति भनेर भन्न सकिन्छ? उसले सत्यता अभ्यास गरेको छ र तथ्यहरू खुलासा भइसकेका छन्, त्यसैले के उसलाई सत्यता प्रेम गर्ने व्यक्ति भनेर परिभाषित गर्नु स्वाभाविक होइन र? निस्सन्देह नै, उसले इमानदार व्यक्ति बन्ने अभ्यास गर्दैगर्दा, ऊ तुरुन्तै शुद्ध र खुलस्त सङ्गति अभ्यास गर्न वा केही नलुकाई आफूभित्र भएका सबै कुराहरू खुलासा गर्न सक्षम भएन। उसले अझै पनि केही कुराहरू लुकायो र सावधानीपूर्वक अगाडि बढ्ने प्रयास गऱ्यो। यद्यपि, आफ्नो प्रयास र अनुभवहरूमार्फत, उसले के महसुस गर्‍यो भने, जतिजति इमानदारीपूर्वक बाँच्यो, त्यतित्यति नै राम्रो महसुस हुने रहेछ, त्यतित्यति नै मनको शान्ति, त्यतित्यति नै सत्यता अभ्यास गर्न अझ सजिलो, अनि कुनै ठूलो कठिनाइ नहुने रहेछ। तब मात्र उसले इमानदार व्यक्ति हुनुको मिठास चाख्यो र उसको परमेश्‍वरमाथिको विश्‍वास बढ्यो। इमानदार व्यक्ति हुनु भनेको के हो, त्यो अनुभव गरेर, ऊ सत्यता अभ्यास मात्र गर्न सक्षम हुँदैन, उसले हृदयमा शान्ति र आनन्द पनि अनुभव गर्छ। साथमा उसले इमानदारिता अभ्यास गर्ने मार्गको अझ स्पष्ट बुझाइ हासिल गर्छ। उसलाई इमानदार व्यक्ति बन्न धेरै गाह्रो हुँदैन रहेछ भन्ने अनुभूति हुन्छ। उसले मानिसहरूको लागि परमेश्‍वरका मापदण्डहरू व्यावहारिक र प्राप्य छन् भनेर देख्छ, र परमेश्‍वरको कामको केही बुझाइ पनि हासिल गर्छ। यो सबै कुनै अतिरिक्त लाभ होइन, बरु, यो त व्यक्तिले आफ्नो जीवन प्रवेशको यात्रामा हासिल गर्नुपर्ने कुरा हो, र तिनीहरू यो सब हासिल गर्न सक्षम हुन्छन्।

दोस्रो उदाहरण ढाँट्न मन पराउने व्यक्तिको बारेमा छ—यो उसको प्रकृतिमै हुन्छ। ऊ नबोल्दा ठिकै हुन्छ, तर मुख खोल्नेबित्तिकै उसको बोलीमा धेरै दूषित कुराहरू भरिन्छ। चाहे उसले यो जानाजानी गरोस् वा नगरोस्, छोटकरीमा भन्दा, उसले भनेका अधिकांश कुराहरू विश्‍वास गर्न सकिँदैन। एक दिन, झूट बोलेपछि, उसले सोच्न थाल्यो, “झूट बोल्नु गलत हो र यसले परमेश्‍वरलाई असन्तुष्ट बनाउँछ। मैले झूट बोलेको कुरा मानिसहरूले थाहा पाए भने म बदनाम हुनेछु! तर मैले झूट बोलेको कसैले थाहा पाएजस्तो छ। खैर, म यसलाई सजिलै व्यवस्थापन गर्न सक्छु। म अर्को विषय खोज्नेछु, र विभिन्न शब्दहरू प्रयोग गर्दै तिनीहरूको सतर्कता कम गर्नेछु, तिनीहरूलाई अन्योलमा पार्नेछु, र मेरा झूटहरू देख्न असमर्थ तुल्याउनेछु। के त्यो झन् ठूलो चलाखी होइन र?” अनि उसले आफ्नो अघिल्लो झूट ढाकछोप गर्न र प्वालहरू टालटुल पार्न झन् ठूलो झूट बोल्यो, र सफलतापूर्वक मानिसहरूलाई धोका दियो। उसले मक्ख पर्दै र आत्मसन्तुष्ट महसुस गर्दै, यस्तो सोच्यो, “हेर् म कति चलाख छु! मैले कुनै भुलबिना झूट बोलेँ, र यदि केही भुल भएछन् भने पनि, म ढाकछोप गर्न फेरि झूट बोल्न सक्छु। धेरै मानिसहरूले त्यो देख्नै सक्दैनन्। झूट बोल्न सीप चाहिन्छ!” कतिपय मानिसहरू भन्छन्, “झूट बोल्नु गाह्रो काम हो। एउटा झुट बोलिसकेपछि ढाकछोप गर्न अरू धेरै झुट बोल्नुपर्छ। यसको लागि धेरै सोच र प्रयास चाहिन्छ।” यद्यपि, यो निपुण ढँटुवाले त्यस्तो महसुस गरेन। त्यो क्षण, उसको झूट खुलासा भएन। अरूलाई धोका दिन उसले सफलतापूर्वक झूट बोल्यो, त्यसपछि जब उसलाई खुलासा हुने डर भयो, उसले अघिल्लो झूट ढाक्न फेरि अर्को झूट बोल्यो। उसले गर्व महसुस गऱ्यो, र उसलाई हृदयमा कुनै ग्लानि वा आत्मनिन्दा महसुस भएन। उसको विवेकमा अलिकति पनि असर परेन। यो कसरी सम्भव हुन्छ? उसलाई झूट बोल्नु आफ्नो लागि कति हानिकारक हुन्छ भन्ने थाहै छैन। ऊ अघिल्लो झूटहरू ढाक्नहेतु अर्को झूट प्रयोग गर्दा उसलाई आफ्नो छवि सुधार्ने र फाइदाहरू प्राप्त गर्न मदत मिल्छ भन्ने विश्‍वास गर्छ। कठिनाइ र थकानको बावजूद, ऊ यसो गर्नु सार्थक हुन्छ भन्ने सोच्छ। यसो गर्नु उसलाई सत्यता बुझ्नु र अभ्यास गर्नुभन्दा मूल्यवान लाग्छ। किन ऊ ग्लानि महसुस नगरी बारम्बार झूट बोल्छ? किनभने उसको हृदयमा सत्यताप्रति प्रेम नै हुँदैन। ऊ आफ्नो आडम्बर, प्रतिष्ठा र हैसियतलाई महत्त्व दिन्छ। उसले अरूसँगको सङ्गतिमा आफ्नो हृदय कहिल्यै खोल्दैन; बरु, ऊ आफ्नो झूट लुकाउन झूटो रूप र ढोंग प्रयोग गर्छ। उसले यसरी नै मानिसहरूसँग अन्तरक्रिया र उठबस गर्छ। उसले जति नै झूट बोले पनि, जति नै ढाकछोप गरे पनि, वा जति नै स्वार्थी र तुच्छ अभिप्राय लुकाएर राखे पनि, आफ्नो हृदयमा कुनै असहजता वा ग्लानि महसुस गर्दैन। सामान्यतया, विवेक र अलिअलि मानवता भएका मानिसहरूले झूट बोल्दा अप्ठ्यारो महसुस गर्छन्, र तिनीहरूलाई आफ्नो मन बुझाउन एकदमै गाह्रो हुन्छ। तिनीहरूमा लज्जाको भावना हुन्छ; तर यो व्यक्तिले यसरी सोच्दैन। उसले झूट बोलेपछि, आत्मसन्तुष्टि महसुस गर्दै भन्छ, “मैले आज अर्को झूट बोलेर त्यस पाजीलाई मुर्ख बनाएँ। मलाई निकै असहज भइरहेको थियो, तर त्यसले यादै गरेन!” के ऊ यो लगातार झुट बोल्ने र झुट ढाक्ने जीवनबाट थाकेका छैन? यो कस्तो प्रकृति हो? यो दियाबलसको प्रकृति हो। दियाबलसहरू हरेक दिन झूट बोल्छन्। तिनीहरू कुनै असहजता वा पीडाको भावनाबिना झूटको जीवन जिउँछन्। यदि तिनीहरूले असहजता वा पीडा महसुस गर्थे भने परिवर्तन हुन्थे होला, तर तिनीहरूले पीडा महसुस गर्नै सक्दैनन् किनभने झूट नै तिनीहरूको जीवन हो—यो तिनीहरूको प्रकृतिमै हुन्छ। जब तिनीहरूले आफूलाई प्राकृतिक रूपमै व्यक्त गर्छन्, तिनीहरूले कुनै संयम देखाउँदैनन् र कुनै आत्मचिन्तन गर्दैनन्। तिनीहरूले जतिसुकै ढाँटे पनि वा धोका दिए पनि आफ्नो हृदयमा कुनै ग्लानि महसुस गर्दैनन्, र तिनीहरूको विवेक कति पनि पिरोलिँदैन्। तिनीहरू परमेश्‍वरले मानिसहरूको हृदयको गहिराइ जाँच्नुहुन्छ भनेर अनजान हुन्छन्; तिनीहरूले झूट बोलेर छलपूर्ण व्यवहार गरेपछि आफूमाथि उत्पन्‍न हुने जिम्मेवारी र आफूमाथि आइपर्ने प्रतिशोध महसुस गर्नै सक्दैनन्। तिनीहरूको सबैभन्दा ठूलो डर भनेको कसैले तिनीहरूको छली योजनाहरू खुलासा गरिदेला कि भन्ने हो, त्यसैले तिनीहरू ती छली योजनाहरू ढाक्नको लागि झन् धेरै झूट बोल्छन्, र साथमा तिनीहरू आफ्नो झूट र आफ्नो वास्तविक रूप लुकाउने कुनै न कुनै तरिका र माध्यम खोज्‍न थाकुन्जेल लागिपर्छन्। के यस्तो व्यक्तिले यो पूरै प्रक्रियाको दौरान पश्‍चात्ताप गरेको हुन्छ? के उसले कुनै दोष वा दुःख महसुस गर्छ? के उसमा आफूलाई परिवर्तन गर्ने इच्छा हुन्छ? हुँदैन। ऊ झूट बोल्नु वा झूट ढाक्नु पाप होइन, र अधिकांश मानिसहरू यसरी नै जिउँछन् भन्ने सोच्छ, र उसमा बदलिने कुनै अभिप्राय हुँदैन। जहाँसम्म इमानदार व्यक्ति बन्‍ने कुरा छ, ऊ हृदयमा यस्तो सोच्छ, “मैले किन इमानदार व्यक्ति बन्नुपर्ने, किन हृदयबाटै र किन सत्य बोल्नुपर्ने? म त्यसो गर्दिनँ। त्यो मूर्खहरूको लागि हो र म त्यस्तो मूर्ख छैन। यदि मैले झूट बोलेँ र खुलासा हुने डर लाग्यो भने, त्यसलाई ढाक्न अन्य कारण र बहानाहरू फेला पार्नेछु। म इमानदारीपूर्वक बोल्न सक्ने मान्छे होइन। यदि त्यसरी बोलेँ भने त, म पूरै बेवकूफ हुनेछु!” उसले सत्यता स्वीकार वा अनुमोदन गर्दैन। अनि, सत्यता नस्विकार्ने मानिसहरूले सत्यतालाई प्रेम गर्न सक्दैनन्। यस्तो व्यक्तिको सुरुदेखि अन्त्यसम्मको स्थिति कस्तो हुन्छ? (ऊ आफूलाई परिवर्तन गर्न इच्छुक हुँदैन।) परिस्थिति नबदल्ने उसको इच्छा त वस्तुगत दृष्टिकोणबाट हेर्दा स्पष्ट हुन्छ, तर उसको वास्तविक स्थितिचाहिँ कस्तो हुन्छ? ऊ इमानदार व्यक्ति हुनु जीवनको सही मार्ग हो भनेर आधारभूत रूपमै इन्कार गर्ने खालको हुन्छ। उसले सत्यताको अस्तित्व इन्कार गर्छ, र आखिरी दिनहरूमा परमेश्‍वरले मानवजातिको न्याय गर्नुहुन्छ, मानिसको अन्तिम परिणाम निर्धारण गर्नुहुन्छ र व्यक्तिको कार्यको निम्ति ऊमाथि व्यक्तिगत प्रतिशोध लिनुहुन्छ भन्ने कुरा पनि इन्कार गर्छ। यसो गर्नु अविवेकी, मूर्ख र जिद्दी हुनु हो। यस्तो सोचले उसको हठी स्थिति, कार्य र व्यवहारहरू उत्पन्न गराउँछ। यी कुराहरू व्यक्तिको स्वभाव र सारबाट आउँछन्। ऊ यस्तै व्यक्ति हो—साँच्चै छली व्यक्ति हो—र ऊ परिवर्तित हुन सक्दैन। केही मानिसहरूलाई त्यस्तो व्यक्तिले सत्यता स्विकार्न नमानेको र सत्यता नबुझेको देख्दा अचम्‍म लाग्न सक्छ। वास्तवमा, यस्ता मानिसहरूमा सामान्य मानवताको कमी हुन्छ र तिनीहरूको विवेकले काम गरिरहेको हुँदैन। यसबाहेक, तिनीहरूमा सामान्य मानवताको समझ हुँदैन। सत्यता र न्यायका वचनहरू सुन्दा, सामान्य मानवता र समझ भएको व्यक्तिले कम्तीमा आत्मचिन्तन र साँचो पश्‍चात्ताप गर्छ, तर यो व्यक्तिले साँचो मार्गको कुरा सुनेपछि कुनै प्रतिक्रिया जनाउँदैन। ऊ परमेश्‍वरमाथिको आफ्नो वर्षौंको विश्‍वास कति पनि नबदली, अझै शैतानी दर्शनअनुसार जीवन जिउनमै जोड दिन्छ। यस्तो व्यक्तिमा सामान्य मानवताको समझ हुँदैन, र यस्तो व्यक्तिले मुक्ति पाउन गाह्रो हुन्छ।

तिमीहरूलाई यी दुई प्रकारका मानिसहरूमध्ये परमेश्‍वरले कसलाई मुक्ति दिनुहुन्छ भन्ने लाग्छ? (पहिलो प्रकारकोलाई, किनभने तिनीहरूले झूट बोले पनि, तिनीहरू सत्यता स्विकार्न र इमानदार बन्न सक्छन्।) मानिसहरूले यो देखेर सोध्न सक्छन्, “परमेश्‍वरले मुक्ति दिनुहुने मानिसहरूले कसरी अझै पनि सधैँ झूट बोल्न र गलत काम गर्न सक्छन्? के तिनीहरू अझै पनि भ्रष्ट छैनन् र? तिनीहरू सिद्ध मानिसहरू होइनन्!” तिनीहरूले यहाँ “सिद्ध” शब्द प्रयोग गरे। तिमिहरू यसबारे के सोच्छौ? यी जीवनको सामान्य प्रक्रिया नबुझ्ने व्यक्तिका शब्दहरू हुन्। परमेश्‍वरले शैतानद्वारा भ्रष्ट तुल्याइएका र भ्रष्ट स्वभाव भएका मानिसहरूलाई मुक्ति दिनुहुन्छ, त्रुटिरहित सिद्ध मानिसहरू वा शून्यतामा जिउने मानिसहरूलाई होइन। केही मानिसहरू, थोरै भ्रष्टाता प्रकट गर्दा पनि, यस्तो सोच्छन्, “मैले फेरि परमेश्‍वरको विरोध गरेँ। मैले धेरै वर्षदेखि परमेश्‍वरमा विश्‍वास गरेको छु तर अझै पनि परिवर्तित भएको छुइनँ। पक्कै पनि अब परमेश्‍वरले मलाई चाहनुहुन्न!” त्यसपछि तिनीहरू निराश हुन्छन् र सत्यता पछ्याउन अनिच्छुक हुन्छन्। तिमीहरूलाई यो मनोवृत्ति कस्तो लाग्छ? तिनीहरू आफैले सत्यता त्यागेका हुन्छन्, र अब परमेश्‍वरले तिनीहरूलाई चाहनुहुन्न भनेर विश्‍वास गर्छन्। के यो परमेश्‍वरबारे गलतबुझाइ होइन? यस्तो नकारात्मकता शैतानद्वारा शोषित हुने सबैभन्दा सजिलो तरिका हो। शैतानले तिनीहरूको खिल्ली उडाउँदै भन्छ, “तँ मूर्ख! परमेश्‍वर तँलाई मुक्ति दिन चाहनुहुन्छ, तर तँ अझै यसरी कष्ट भोगिरहेको छस्! त्यसैले, बस हार मान्! यदि तैँले हार मानिस् भने, परमेश्‍वरले तँलाई हटाउनुहुनेछ्, र यो उहाँले तँलाई मेरो हातमा सुम्पिनुभएजस्तै हो। तँलाई त म पीडा दिएरै मार्नेछु!” एकपटक शैतान सफल भएपछि, परिणामहरू अकल्पनीय हुनेछन्। तसर्थ, व्यक्तिले जस्तोसुकै कठिनाइ वा नकारात्मकता सामना गरे पनि, हार मान्नै हुँदैन। उसले समाधान पाउन सत्यता खोज्नुपर्छ, र निष्क्रिय रूपमा पर्खर्नु हुँदैन। जीवन वृद्धिको प्रक्रिया र मानव मुक्तिको दौरान, मानिसहरूले कहिलेकाहीँ गलत मार्ग लिन, विचलित बन्‍न, वा कहिलेकाहीँ जीवनको अपरिपक्व स्थिति र व्यवहारहरू प्रदर्शन गर्न सक्छन्। तिनीहरू कहिलेकाहीँ कमजोर र नकारात्मक हुन सक्छन्, र कहिलेकाहीँ तिनीहरूले गलत कुराहरू बोल्‍न, ठोकर खान, वा असफलता भोग्‍न सक्छन्। यो सबै नै परमेश्‍वरको नजरमा सामान्य हुन्छ। यो कुराको कारण उहाँ तिनीहरूसँग द्वेष राख्नुहुन्न। केही मानिसहरू आफ्नो भ्रष्टता अति गहन छ, र आफूले परमेश्‍वरलाई कहिल्यै सन्तुष्ट गर्न सक्दिनँ भन्‍ने सोच्छन्, त्यसैले तिनीहरू दुःखी महसुस गर्छन् र आफैलाई घृणा गर्छन्। ठ्याक्‍कै यस्तो पश्‍चात्ताप गर्ने हृदय भएकाहरूलाई नै परमेश्‍वरले मुक्ति दिनुहुन्छ। अर्कोतर्फ, आफूलाई परमेश्‍वरको मुक्ति जरुरी छैन भनेर विश्‍वास गर्नेहरू, जो आफूलाई असल मानिस र आफूमा केही गल्ती छैन भन्‍ने सोच्छन्, तिनीहरूलाई सामान्यतया परमेश्‍वरले मुक्ति दिनुहुन्न। मैले तिमीहरूलाई भनिरहेको यो कुरापछाडि के अर्थ छ? जसले बुझ्छ, बोल। (आफ्नो भ्रष्टताको प्रकटीकरण उचित रूपमा सम्हाल्न, सत्यता अभ्यासमा ध्यान देऊ, अनि तिमीहरूले परमेश्‍वरको मुक्ति प्राप्त गर्नेछौ। यदि तिमीहरूले निरन्तर परमेश्‍वरलाई गलत बुझ्यौ भने, तिमीहरू सजिलै निराश हुनेछौ।) तँमा विश्‍वास हुनुपर्छ र तैँले यसो भन्नुपर्छ, “म अहिले कमजोर भए पनि, मैले ठेस खाए पनि र असफल भए पनि, म वृद्धि हुनेछु, र एकदिन सत्यता बुझ्नेछु, परमेश्‍वरलाई सन्तुष्ट पार्नेछु, र मुक्ति हासिल गर्नेछु।” तँसँग यस्तो सङ्कल्प हुनैपर्छ। तैँले जतिसुकै बाधा, कठिनाइ, असफलता, वा ठोकर सामना गर्नुपरे पनि तँ नकारात्मक हुनु हुँदैन। तँलाई परमेश्‍वरले कस्ता खालका मानिसहरूलाई मुक्ति दिनुहुन्छ भनेर थाहा हुनुपर्छ। यसबाहेक, यदि तँ अझै पनि परमेश्‍वरबाट मुक्ति पाउन योग्य छैनस् भन्‍ने महसुस गर्छस् भने, वा यदि तँ परमेश्‍वरले घृणा गर्नुहुने वा उहाँ असन्तुष्ट हुनुहुने स्थितिमा हुन्छस् भने, वा कहिलेकाहीं तँ खराब व्यवहार गर्छस्, र परमेश्‍वरले तँलाई स्विकार्नुहुन्न, वा घृणा र अस्वीकार गर्नुहुन्छ भने, केही फरक पर्दैन। अब तँलाई थाहा छ, र धेरै ढिलो भएको छैन। जबसम्म तँ पश्‍चात्ताप गर्छस्, तबसम्म परमेश्‍वरले तँलाई अवसर दिनुहुनेछ।

परमेश्‍वरमा विश्‍वास गर्दा सबैभन्दा महत्त्वपूर्ण कुरा के हुन्छ? (सत्यता बुझ्नु र जीवन प्रवेश गर्नु।) त्यो सही हो, जीवन प्रवेश गर्नु सबैभन्दा महत्त्वपूर्ण कुरा हो—यो सुरुमा आउँछ। तैँले जुनसुकै कर्तव्य निभाए पनि, तेरो उमेर जतिसुकै भए पनि, तैँले परमेश्‍वरमा जति लामो समयदेखि विश्‍वास गरेको भए पनि, र तैँले जति सत्यता बुझे पनि, जीवन प्रवेश गर्नु सबैभन्दा पहिला आउँछ। तँ “केही मानिसहरूले बीस वर्षदेखि परमेश्‍वरमा विश्‍वास गरेका छन्, तर मैले पाँच वर्षदेखि मात्र विश्‍वास गरेको छु। म तिनीहरूभन्दा निकै पछाडि छु। के मैले मुक्ति पाउने आशा अझै छ? कतै म धेरै पछाडि पो छु कि?” भनेर नसोच्। केही वर्ष ढिलोदेखि विश्‍वास गर्नु ठूलो समस्या होइन। यदि तँ सत्यता पछ्याउने व्यक्ति होस् भने, तैँले अझै पनि परमेश्‍वरमा विश्‍वास गर्नेहरूलाई भेट्टाउन सक्छस्। के बाइबलले, “तर धेरै जो पहिलो छन् ती अन्तिम हुनेछन्; र अन्तिमचाहिँ पहिलो हुनेछ” (मत्ती १९:३०)? भन्दैन र? यदि व्यक्तिले सधैँ सत्यता नपछ्याउन कारण र बहानाहरू खोजिरहन्छ भने, उसले आफ्नो जीवनभर विश्‍वास गरे पनि, व्यर्थ हुनेछ, र उसले केही पनि प्राप्त गर्नेछैन। परमेश्‍वरको घरमा, धेरै मानिसहरू छन् जसले बीस वा तीस वर्षसम्म परमेश्‍वरमा विश्‍वास गरे, तर मापदण्डअनुसार आफ्नो कर्तव्य निभाएनन्, र तिनीहरू हटाइए। यस्ता धेरै मानिसहरू छन् जो सधैँ प्रसिद्धि, नाफा र हैसियत पछ्याउँछन्, र झूटा अगुवा र ख्रीष्टविरोधी बन्छन्, र हटाइन्छन्। जिद्दी भई सत्यता स्विकार्न नमान्‍ने अविश्‍वासीहरू पनि धेरै छन् र तिनीहरू सबैलाई हटाइएको छ। यो साँचो हो नि? (हो।) यसबाहेक, केही मानिसहरू यस्ता पनि छन्, जो केवल तीनदेखि पाँच वर्षसम्म विश्‍वास गरेपछि नै आफ्नो अनुभव र गवाहीहरूबारे बोल्न सक्छन्। तिनीहरूको गवाही र विश्‍वासले धेरै वर्षदेखि परमेश्‍वरमा विश्‍वास गर्नेहरूलाई समेत उछिन्छ। यी मानिसहरूले परमेश्‍वरको आशिष् पाएका हुन्छन्। धेरै वर्षसम्म परमेश्‍वरमा विश्‍वास गर्ने यस्ता धेरै मानिसहरू छन्, जसले सत्यता पटक्कै पछ्याएनन् र तिनीहरूलाई हटाइयो। यसले मानिसहरूको लागि एउटा तथ्य स्पष्ट पार्छ: परमेश्‍वर सबैको लागि धर्मी र न्यायोचित हुनुहुन्छ। परमेश्‍वरले तँ पहिला कस्तो थिस् वा तेरो हालको कद कस्तो छ त्यो हेर्नुहुन्न, उहाँले तँ सत्यता पछ्याउँछस् कि पछ्याउँदैनस् र सत्यता पछ्याउने मार्गमा हिँड्छस् कि हिँड्दैनस् भनेर हेर्नुहुन्छ। तैँले कहिल्यै पनि परमेश्‍वरलाई गलत बुझेर यस्तो भन्‍नु हुँदैन, “परमेश्‍वरबाट मुक्ति पाउन सक्नेहरूले किन अझै पनि झूट बोल्न र भ्रष्टता प्रकट गर्न सक्छन्? परमेश्‍वरले झूट नबोल्नेहरूलाई मुक्ति दिनुपर्छ।” के यो भ्रम होइन र? के भ्रष्ट मानवजातिमध्ये नढाँट्ने कोही छ र? के झूट नबोल्ने मानिसहरूलाई अझै पनि परमेश्‍वरको मुक्तिको खाँचो पर्छ र? मानवजाति, जो शैतानद्वारा भ्रष्ट तुल्याइएको छ, त्यही मानवजातिलाई परमेश्‍वरले मुक्ति दिनुहुन्छ। यदि तँ यो तथ्य पनि स्पष्टसँग बुझ्न सक्दैनस् भने, तँ अज्ञानी र मूर्ख छस्। परमेश्‍वरले भन्नुभएजस्तै, “यस पृथ्‍वीमा कोही पनि धर्मी छैन, धर्मीहरू यस संसारमा छैनन्।” मानवजाति शैतानद्वारा भ्रष्ट तुल्याइएकोले गर्दा नै, यी भ्रष्ट मानिसहरूलाई मुक्ति दिन परमेश्‍वर पृथ्वीमा देहधारी हुनुभयो। परमेश्‍वरले स्वर्गदूतहरूलाई मुक्ति दिनेबारेमा किन केही बोल्‍नुहुन्न? किनभने स्वर्गदूतहरू स्वर्गमा छन्, र शैतानद्वारा भ्रष्ट तुल्याइएका छैनन्। परमेश्‍वरले सँधै सुरुदेखि नै यसो भन्नुभएको छ, “मैले मुक्ति दिने मानवजाति भनेको शैतानद्वारा भ्रष्ट तुल्याइएको मानवजाति हो, शैतानको हातबाट फिर्ता लिइएको मानवजाति हो, शैतानको भ्रष्ट स्वभाव भएको मानवजाति हो, र मेरो विरोध, प्रतिरोध र मेरो विरुद्ध विद्रोह गर्ने मानवजाति हो।” अनि, मानिसहरूले किन यो तथ्य स्विकार्दैनन्? के तिनीहरूले परमेश्‍वरलाई गलत बुझ्दैनन् र? परमेश्‍वरको प्रतिरोध गर्ने सबैभन्दा सजिलो मार्ग भनेकै परमेश्‍वरबारे गलतबुझाइ हुनु हो र यसलाई तुरुन्तै समाधान गरिनुपर्छ। यस समस्या हल गर्न असफल हुनु निकै खतरनाक हुन्छ किनभने यसको परिणामस्वरूप तँ सजिलै परमेश्‍वरद्वारा पन्छाइन सक्छस्। मानिसहरूका गलतबुझाइहरू तिनीहरूका धारणा र कल्पनाहरूमा गाडिएका हुन्छन्। यदि तिनीहरू सधैँ आफ्ना धारणा र कल्पनाहरूमै टाँसिइरहन्छन् भने, तिनीहरूले सत्यता स्विकार्न नमान्ने सम्भावना सबैभन्दा बढी हुन्छ। परमेश्‍वरलाई गलत बुझ्दा, यदि तैँले समाधान पाउन सत्यता खोजिनस् भने, परिणामहरू के हुन्छ, थाहै होला। परमेश्‍वरले तँलाई ठोकर खान, असफल हुन र गल्तीहरू गर्न दिनुहुन्छ। परमेश्‍वरले तँलाई सत्यता बुझ्न, सत्यता अभ्यास गर्न, उहाँको इच्छा क्रमशः बुझ्दै जान, उहाँको इच्छाअनुसार सबै काम गर्न, परमेश्‍वरको साँचो आज्ञापालन गर्न, र परमेश्‍वरले मानिसहरूमा हुनैपर्ने भनी तोक्‍नुभएको सत्यताको वास्तविकता हासिल गर्न असवरहरू दिनुहुनेछ। तर परमेश्‍वरले सबैभन्दा बढी घृणा गर्नुहुने व्यक्ति को हो? यो त्यो व्यक्ति हो, जसलाई आफ्नो हृदयमा सत्यता के हो भन्‍ने थाहा हुन्छ तैपनि ऊ सत्यता स्विकार्न मान्दैन, सत्यता अभ्यास गर्ने कुरै नगरौँ। त्यस्ताहरू बरु अझै पनि शैतानी दर्शनसाथ जिइरहेका हुन्छन्, तर त्यसको बाबजुद पनि तिनीहरू आफूलाई निकै असल र परमेश्‍वरप्रति आज्ञाकारी रहेको ठान्छन्, जबकि त्यति नै बेला तिनीहरू अरूलाई धोका दिन र परमेश्‍वरको घरमा स्थान प्राप्त गर्न खोज्दै हुन्छन्। परमेश्‍वरले यस प्रकारको व्यक्तिलाई सबैभन्दा बढी घृणा गर्नुहुन्छ, तिनीहरू ख्रीष्टविरोधीहरू हुन्। हरेक व्यक्तिमा भ्रष्ट स्वभाव हुने भए पनि, यी व्यवहारहरू फरकफरक प्रकृतिका हुन्छन्। यो कुनै सामान्य भ्रष्ट स्वभाव वा भ्रष्टताको सामान्य प्रकटीकरण होइन; तैँले सचेत रूपमै र जिद्दीपूर्वक अन्त्यसम्मै परमेश्‍वरको प्रतिरोध गर्छस्। तँलाई परमेश्‍वर हुनुहुन्छ भनेर थाहा छ, तँ परमेश्‍वरमा विश्‍वास गर्छस्, तैपनि जानाजानी उहाँको विरोध गर्न रोज्छस्। यो परमेश्‍वरबारे धारणाहरू र गलतबुझाइ हुने समस्या होइन; तैँले जानाजानी अन्त्यसम्‍मै परमेश्‍वरको विरोध गर्छस्। के परमेश्‍वरले यस्तो व्यक्तिलाई मुक्ति दिन सक्नुहुन्छ? परमेश्‍वरले तँलाई मुक्ति दिनुहुन्न। तँ परमेश्‍वरको शत्रु होस्, त्यसैले तँ दियाबलस शैतान होस्। के परमेश्‍वरले अझै पनि दियाबलस शैतानलाई मुक्ति दिन सक्नुहुन्छ?

तिमीहरूलाई मेरो आजको सङ्गति कस्तो लाग्यो? के तिमीहरूले यो सङ्गति बुझ्यौ? (हजुर, हामीले बुझ्यौँ।) यदि तिमीहरूले केही बुझ्छौ भने, केही प्राप्त गर्नेछौ, र सत्यतामा केही प्रवेश गर्नेछौ। अनि, तँ सत्यतामा प्रवेश गर्छस् भने, तेरो जीवन वृद्धि हुनेछ, तर यदि सत्यतामा प्रवेश गर्दैनस् भने, तेरो जीवन वृद्धि हुनेछैन। यो एउटा टुसाइरहेको बीउजस्तै हो, जसलाई पानी हाल्नुपर्छ, मल हाल्नुपर्छ र घामको किरणको सम्पर्कमा राख्नुपर्छ। यदि तँ त्यसलाई सावधानीपूर्वक मलजल गर्दैनस् भने, यो बढ्न सक्‍नेछैन र अन्ततः ओइलाउनेछ र मर्नेछ। मैले यसो भन्नुको अर्थ के हो? त्यो के हो भने, परमेश्‍वरलाई चिन्न र उहाँको राज्यमा प्रवेश गर्न योग्य हुनको लागि परमेश्‍वरको देहधारणलाई मौखिक रूपमा स्विकार्नु र हृदयमा विश्‍वास गर्नु मात्र पर्याप्त हुँदैन। यो निश्‍चित हुँदैन; यो त प्राथमिक चरण मात्र हो। तैँले अझै पनि मुक्ति प्राप्त गरेको हुँदैनस्, तँ रूपान्तरित भएको हुँदैनस्, र तैँले अझै धेरै लामो यात्रा गर्नुपर्ने हुन्छ। आखिरी दिनहरूमा, परमेश्‍वरले मानवजातिलाई पूर्ण रूपमा मुक्ति दिन सत्यता घोषणा गर्नुहुन्छ। जब तँ परमेश्‍वरमा विश्‍वास गर्ने मार्गमा लाग्छस्, तँसँग सुरुदेखि नै परमेश्‍वरबाट मुक्ति पाउने अवसर हुन्छ। यो ठूलो आशिष् हो! यसलाई त्याग्‍न मिल्दैन। आखिरी दिनहरूमा परमेश्‍वरद्वारा मानवजातिलाई मुक्ति दिइनु र सिद्ध पारिनु अत्यन्तै दुर्लभ अवसर हो। मानवजातिले हजारौँ पुस्ता जिएको छ, तर यसअघि कसैलाई पनि यस्तो अवसर मिलेको थिएन। मुक्ति पाउनु ठूलो कुरा हो; तैँले यो अवसर गुमाउनै हुँदैन। तिमीहरूको पुस्ताले देहधारी परमेश्‍वरलाई भेटेको छ; यो एक आशिष् हो! यो आशिष् बाह्य संसारको लागि अदृश्य हुन्छ, तर तिमीहरूले यसलाई देखेका र यसको आनन्द लिएका छौ, र यही नै परमेश्‍वरको आशिष् हो। सायद केही मानिसहरू दर्शनहरूबारे अझै पनि अस्पष्ट नै छन्; तिनीहरू केही धर्मसिद्धान्तहरू मात्र बुझ्छन्, तर तिनीहरूसँग साँचो विश्‍वास छैन। तिनीहरूलाई परमेश्‍वरमा विश्‍वास गर्नु राम्रो कुरा हो भन्ने लाग्छ, र परमेश्‍वरका वचनहरू पढ्दा तिनीहरूको हृदय उज्यालो हुन्छ, त्यसैले तिनीहरू यो जीवनको सही मार्ग हो भनेर विश्‍वास गर्छन् र तिनीहरूको हृदयमा शक्ति छ। तिनीहरू अविश्‍वासीहरूको विनाशको मार्ग र परमेश्‍वरविरोधी धार्मिक मानिसहरूको मार्ग नपछ्याउन कटिबद्ध छन्। तिनीहरू केवल परमेश्‍वरको पछि लाग्‍न, सत्यता पछ्याउन, शुद्धता प्राप्त गर्न, मुक्ति हासिल गर्न र केवल परमेश्‍वरको पछि लाग्‍ने मार्ग हिँड्न कटिबद्ध छन्। यस्तो सङ्ककल्प हुनु मानिसहरूको लागि राम्रो हो, र यसको मतलब त्यहाँ आशा छ। परमेश्‍वरको पछि लागेसँगै परमेश्‍वरको सुरक्षा आउँछ। कम्तीमा पनि, अहिले यो जीवनमा तिनीहरू खुसी हुनेछन्। तिनीहरूलाई शैतान, समाज वा मानवजातिले अबउप्रान्त हानि पुऱ्‍याउनेछैन, र तिनीहरू पूर्णतया र साँचो रूपमा परमेश्‍वरको प्रभुत्वमुनि जिउनेछन्। यो सम्मानजनक कुरा हो र यो यही जीवनकालमा महसुस गर्न सकिने खुसी हो। अब, अर्को जीवनको कुराचाहिँ के छ नि? परमेश्‍वरले एउटा प्रतिज्ञा गर्नुभएको छ। उहाँले तँलाई मुक्ति दिनु अनि सत्यता र जीवन प्रदान गर्नुबाहेक, यस जीवनमा सय गुणा बढी दिने र अर्को जीवनमा अनन्त जीवन दिने प्रतिज्ञा पनि गर्नुभएको छ। त्यसैले यो मामलालाई कम नठान्। तैँले सत्यता र मुक्ति प्राप्त गर्न चुकाउने मूल्य र भोग्ने कष्टहरू अस्थायी हुन्। भविष्यमा, जब मानिसहरूले सत्यता बुझ्छन् र सत्यता हासिल गर्छन्, तिनीहरूले उपभोग गर्ने खुसी, आनन्द र आशिष् अवर्णनीय हुन सक्छ। यसको मतलब, जब तैँले सत्यता बुझ्छस् र प्राप्त गर्छस्, तब मात्र तँ परमेश्‍वरको प्रतिज्ञा प्राप्त गर्न योग्य हुनेछस्। परमेश्‍वरले प्रचुर रूपमा तँलाई सबै सत्यता र जीवनको आपूर्ति दिनुहुन्छ। यो साँचो हो कि परमेश्‍वरले तँलाई मुक्ति दिन सक्नुहुन्छ, तर तैँले अन्ततः जीवन र सत्यता प्राप्त गर्छस् कि गर्दैनस् भन्ने कुरा तँ सत्यता पछ्याउने मार्ग रोज्छस् कि रोज्दैनस् भन्‍ने कुरामा भर पर्छ। के यो छनौट गर्ने निर्णय तेरो आफ्नै हातमा हुन्छ? (हुन्छ।) अर्को शब्दमा, तैँले जीवन र सत्यता प्राप्त गर्न सक्छस् कि सक्दैनस्, तँ परमेश्‍वरको प्रतिज्ञा प्राप्त गर्न योग्य छस् कि छैनस्, र तैँले यो आशिष्, अर्थात् “यस जीवनमा सय गुणा बढी र अर्को जीवनमा अनन्त जीवन” पाउने यो आशिष्‌ पाउन सक्छस् कि सक्दैनस्, यो तेरै हातमा हुने अवसर हो। अरू कसैले तँलाई प्रभाव पार्न, मद्दत गर्न, वा नियन्त्रित गर्न सक्दैन। तँसँग यो अधिकार हुन्छ; परमेश्‍वरले तँलाई पहिल्यै यो प्रदान गरिसक्नुभएको छ। यो अन्ततः तँ सत्यता पछ्याउने मार्ग हिँड्न रोज्छस् कि रोज्दैनस् भन्ने कुरामा भर पर्छ। सबैभन्दा महत्वपूर्ण कुरा यही हो।

नोभेम्बर ९, २०१६


परमेश्‍वरको व्यवस्थापन योजनाको सबैभन्दा ठूलो हितग्राही मानिस नै हो

अहिले, अधिकांश मानिसहरू कुनै दुष्टता नगरी तिनीहरूको कार्यप्रदर्शनमा अडिन सक्छन्, तर के तिनीहरू समर्पित हुन्छन्? के तिनीहरू स्वीकार्य स्तरमा आफ्ना कर्तव्य निभाउन सक्छन्? तिनीहरू अझै पनि ठुलो अन्तरले पछि पर्छन्। मानिसहरूले आफ्ना कर्तव्य राम्ररी निभाउन सक्नु वा नसक्नु मानवताको विषयसँग सम्बन्धित हुन्छ। त्यसोभए तिनीहरूले कसरी आफ्ना कर्तव्यहरू राम्ररी निभाउन सक्छन्? तिनीहरूले आफ्ना कर्तव्यहरू राम्ररी निभाउन तिनीहरूमा के कुरा हुनैपर्छ? तिनीहरूले जे कर्तव्य निभाउने भए पनि वा तिनीहरूले जे गर्ने भए पनि, मानिसहरू तिनीहरूले सूक्ष्म र गहन रूपमा नै आफ्ना जिम्मेवारीहरू पूरा गर्नुपर्छ; त्यसपछि मात्र तिनीहरूका हृदयलाई स्थिर र शान्त अनुभूत हुनेछ। आफ्ना जिम्मेवारीहरू पूरा गर्नु भन्नुको अर्थ के हो? त्यसको अर्थ लगनशील हुनु, आफ्ना जिम्मेवारीहरूमा आफ्नो पूरै हृदय दिनु, र तैँले गर्नुपर्ने सबै कुराहरू गर्नु हो। उदाहरणको लागि, मानिलिऊँ कुनै मण्डली अगुवाले तँलाई कुनै कर्तव्य निभाउन लगाए र त्यसका सामान्य सिद्धान्तहरूमा तँलाई सङ्गति गराए, तर विस्तारमा चर्चा गरेन—यो कर्तव्य राम्ररी निभाउनको निम्ति तैँले कसरी कार्य गर्नुपर्छ? (आफ्नो विवेकमाथि भरोसा गर्ने।) त्यो काम गर्न तैँले कम्तीमा पनि तेरो विवेकमाथि भरोसा गर्नैपर्छ। “तेरो विवेकमाथि भरोसा गर्ने”—तैँले यी वचनहरू कसरी लागू गर्न सक्छस्? तैँले कसरी यी वचनहरू लागू गर्छस्? (परमेश्वरको घरका हितहरूबारे सोचेर, र परमेश्वरको अपमान हुने कुनै कार्य नगरेर।) यो एउटा पक्ष हो। त्यसैगरी, तैँले कुनै कार्य गर्दा त्यसमाथि नियमित रूपमा चिन्तन गर्नुपर्छ, त्यसलाई सत्यता सिद्धान्तहरूअनुसार मापन गर्नुपर्छ। यदि त्यो काम सकाएपछि तेरो हृदयलाई शान्तिको आभास हुँदैन, र तँलाई त्यसमा अझै पनि एउटा समस्या छ जस्तो लाग्छ, र त्यसलाई जाँच गरेपछि वास्तवमै एउटा समस्या पत्ता लाग्छ भने, त्यस अवस्थामा तैँले के गर्नुपर्छ? तैँले त्यसलाई झट्टै सुल्झाउनुपर्छ र त्यस समस्यालाई समाधान गर्नुपर्छ। यो कस्तो खाले मनोवृति हो? (यो सूक्ष्मता र मसिनो कुरामा ध्यान दिनु हो।) यो सूक्ष्मता र मसिनो कुरामा ध्यान दिनु हो, जुन गहन र परिष्कृत मनोवृति हो। आफ्नो कर्तव्य निभाउने काम गहन, जिम्मेवार मनोवृतिमा आधारित हुनैपर्छ, र यसो भन्नुपर्छः “यो काम मलाई सुम्पिएको छ, त्यसैले मैले यसलाई आफूले जान्न र हासिल गर्न सक्ने दायराभित्रै रहेर आफूले सकेको गर्नैपर्छ। मैले कुनै गल्तीहरू गर्न मिल्दैन।” तैँले “नजिक-नजिक पुगे पनि हुन्छ” भन्ने मानसिकता राख्न मिल्दैन। यदि तँ सधैँ लापर्बाह र झाराटारुवा तरिकाले सोच्छस् भने, के तैँले आफ्नो कर्तव्य राम्ररी निर्वाह गर्न सक्छस्? (सक्दिनँ।) के कुराले लापर्बाह र झाराटारुवा बनाउँछ? के त्यो तेरो शैतानी, भ्रष्ट स्वभावले होइन र? लापर्बाह र झाराटारुवा हुनु भनेको भ्रष्ट स्वभावको प्रकटीकरण हो; मानिसहरूलाई तिनीहरूका भ्रष्ट स्वभावहरूद्वारा बाध्य तुल्याइएपछि यस्तो हुन्छ। तिनीहरूले आफ्ना कर्तव्यमा प्राप्त गर्ने नतिजालाई यसले प्रत्यक्ष प्रभाव पार्छ, यसले तिनीहरूलाई आफ्नो काम भद्रगोल बनाउनेसमेत तुल्याउँछ, र मण्डलीको कामलाई असर पुर्याउँछ। यो परिणाम अत्यन्तै गम्भीर हुन्छ। यदि तँ आफ्नो कर्तव्यमा निरन्तर रूपले लापर्बाह र झाराटारुवा हुन्छस् भने, यो कस्तो समस्या हो? यो तेरो मानवतासँग सम्बन्धित समस्या हो। विवेक र मानवता नभएका मानिसहरू मात्र निरन्तर रूपले लापर्बाह र झाराटारुवा हुन्छन्। के तिमीहरूलाई सधैँ लापर्बाह र झाराटारुवा हुने मानिसहरू भरपर्दा हुन्छन् जस्तो लाग्छ? (लाग्दैन।) तिनीहरू भरपर्दा नै हुँदैनन्। जसले लापर्बाह र झाराटारुवा तरिकाले काम गर्छ त्यो व्यक्ति गैरजिम्मेवार व्यक्ति हो, र जो आफ्ना कार्यहरूमा गैरजिम्मेवार हुन्छ त्यो इमान्दार व्यक्ति होइन—त्यो भरोसायोग्य व्यक्ति होइन। उसले जे कर्तव्य निभाए पनि, भरोसा नभएको व्यक्ति लापर्बाह र झाराटारुवा नै हुन्छ, किनकि उसको चरित्र स्वीकार्य स्तरको हुँदैन, उसले सत्यतालाई प्रेम गर्दैन, र ऊ निश्चय नै इमान्दार व्यक्ति होइन। के परमेश्वरले भरोसा नभएका मानिसहरूलाई कुनै पनि कुरा गराउन सक्नुहुन्छ? कदापि सक्नुहुन्न। किनभने परमेश्वरले मानिसहरूको हृदयको गहिराइ खोज्नुहुन्छ, उहाँले कर्तव्यहरू निभाउन छली मानिसहरू कदापि प्रयोग गर्नुहुन्न; परमेश्वरले इमान्दारहरूलाई मात्र आशिष् दिनुहुन्छ, र उहाँले इमान्दार र सत्यतालाई प्रेम गर्नेहरूमाथि मात्र काम गर्नुहुन्छ। जबजब कुनै छली व्यक्तिले कुनै कर्तव्य निभाउँछ, त्यो मान्छेद्वारा गरिएको बन्दोबस्त हो, र त्यो मान्छेको गल्ती हो। लापर्बाह र झाराटारुवा हुन मन पराउने मानिसहरूमा विवेक र समझ हुँदैन, तिनीहरूको मानवता कमजोर हुन्छ, तिनीहरू भरोसायोग्य हुँदैनन्, र तिनीहरू भरपर्दा हुँदै हुँदैनन्। के पवित्र आत्माले त्यस्ता मानिसहरूमाथि काम गर्नुहुनेछ? कदापि गर्नुहुनेछैन। त्यसैले, जो मानिसहरू आफ्ना कर्तव्यमा लापर्बाह र झाराटारुवा हुन रुचाउँछन् तिनीहरू परमेश्वरद्वारा कहिल्यै सिद्ध पारिनेछैनन्, र तिनीहरू उहाँद्वारा कहिल्यै प्रयोग गरिनेछैनन्। जो मानिसहरू लापर्बाह र झाराटारुवा हुन रुचाउँछन् ती सबै छली, दुष्ट मनसायले भरिएका हुन्छन्, र तिनीहरूमा विवेक र समझ बिलकुलै हुँदैन। तिनीहरू सिद्धान्त वा सीमाहरूविना कार्य गर्छन्; तिनीहरू तिनीहरूका आफ्नै रुचिअनुसार कार्य गर्छन्, र हरप्रकारका खराब कुराहरू गर्न सक्षम हुन्छन्। तिनीहरूका सबै कार्यहरू तिनीहरूको मुडमै आधारित हुन्छन्: यदि तिनीहरू राम्रो मुडमा छन् र खुसी छन् भने, तिनीहरूले अलि राम्रो गर्नेछन्। यदि तिनीहरू खराब मुडमा छन् र बेखुसी छन् भने, तिनीहरू लापर्बाह र झाराटारुवा हुनेछन्। यदि तिनीहरू रिसाएका छन् भने, तिनीहरू मनमौजी र असावधान् हुन र महत्त्वपूर्ण कुराहरूमा ढिलाइ गर्न सक्छन्। तिनीहरूका हृदयमा परमेश्वर बिलकुलै हुनुहुन्न। तिनीहरू यतिकै मृत्यु पर्खेरै मात्र दिन कटाउँछन्। त्यसैले, लापर्बाहीपूर्वक र झाराटारुवा तरिकाले कर्तव्य निभाउने मानिसहरूलाई जसरी प्रोत्साहित गरिए पनि, त्यो काम लाग्दैन, र तिनीहरूसित सत्यताबारे सङ्गति गर्नु बेकार छ। बारम्बार चेतावनी दिँदा पनि तिनीहरू आफ्नो मार्ग परिवर्तन गर्न अस्वीकार गर्छन्, तिनीहरू हृदयहीन छन्; तिनीहरूलाई हटाउन मात्र सकिन्छ, त्यही नै सबैभन्दा उचित कार्य हो। हृदयहीन मानिसहरूको व्यवहारमा कुनै सीमा हुँदैन; तिनीहरूलाई केही कुराले रोक्न सक्दैन। के यस्ता मानिसहरूले विवेकको आधारमा मामिलाहरू सम्हाल्न सक्छन्? (सक्दैनन्।) किन सक्दैनन्? (तिनीहरूमा विवेकको स्तर हुँदैन, न त तिनीहरूमा मानवता वा सीमा नै हुन्छ।) ठिक भनिस्। तिनीहरूको व्यवहारमा विवेकको स्तर हुँदैन; तिनीहरू आफ्ना रुचिको आधारमा कार्य गर्छन्, आफ्नो मुडअनुसार आफूले जे चाह्यो त्यही गर्छन्। तिनीहरूले आफ्ना कर्तव्यबाट प्राप्त गर्ने नतिजाहरू राम्रा वा नराम्रा हुने कुरा तिनीहरूको मुडमै भर पर्छ। तिनीहरूको मुड राम्रो छ भने, नतिजाहरू राम्रा हुन्छन्, तर मुड खराब छ भने, नतिजाहरू खराब हुन्छन्। के व्यक्तिले आफ्नो कर्तव्य यस तरिकाले निभाउँदा त्यो स्वीकार्य स्तरमा पुग्छ? तिनीहरू सत्यता सिद्धान्तहरूको आधारमा नभई तिनीहरूको मुडको आधारमा आफ्ना कर्तव्यहरू निभाउँछन्; यसर्थ, तिनीहरूका लागि सत्यतालाई व्यवहारमा लागू गर्नु र परमेश्वरको अनुमोदन प्राप्त गर्नु अत्यन्तै कठिन हुन्छ। जो शारीरिक सहजताका आधारमा कार्य गर्छन् तिनीहरूले बिलकुलै सत्यतालाई व्यवहारमा लागू गर्दैनन्।

मानिसले गर्ने हरेक काम सत्यता खोजी गर्ने र त्यसलाई व्यवहारमा लागू गर्नेसँग सम्बन्धित हुन्छ; जे कुरा सत्यतासँग सम्बन्धित हुन्छ त्यो मानिसहरूको मानवताको गुणस्तर र तिनीहरूले जुन मनोवृतिले कामकुरा गर्छन् त्योसँग सम्बन्धित हुन्छ। बढीजसो समय, यदि मानिसहरूले सिद्धान्तपरक तरिकाले कामहरू गर्दैनन् भने त्यसको कारण तिनीहरूले तिनका पछाडिका सिद्धान्तहरू नबुझ्नु हो। तर बढीजसो, मानिसहरूले सिद्धान्तहरू नबुझ्ने मात्र नभई तिनीहरू ती बुझ्ने इच्छासमेत गर्दैनन्। तिनीहरूलाई तिनका बारेमा अलिअलि थाहा भए पनि, तिनीहरू अझै राम्रो गर्ने इच्छा गर्दैनन्। तिनीहरूको हृदयमा यो मानक र यो मापदण्ड छैनन्। त्यसैले, कामकुरा राम्ररी गर्न तिनीहरूलाई निकै कठिन हुन्छ, सत्यताअनुरूप र परमेश्वरलाई सन्तुष्ट तुल्याउने किसिमले कामकुरा गर्न तिनीहरूलाई निकै कठिन हुन्छ। मानिसहरूले आफ्ना कर्तव्यहरू स्वीकार्य स्तरमा निर्वाह गर्न सक्छन् कि सक्दैनन् भन्नुको कडी तिनीहरूले के कुराको लागि कोसिस गर्छन्, तिनीहरूले सत्यता पछ्याउँछन् कि पछ्याउँदैनन्, र तिनीहरूले सकारात्मक कुराहरूलाई प्रेम गर्छन् कि गर्दैनन् भन्नेमा भर पर्छ। यदि मानिसहरूले सकारात्मक कुराहरूलाई प्रेम गर्दैनन् भने, तिनीहरूलाई सत्यता स्विकार्न सजिलो हुँदैन, जुन निकै समस्याजनक हुन्छ—तिनीहरूले कुनै कर्तव्य निभाए पनि तिनीहरू सेवा मात्र गरिरहेका हुन्छन्। तैँले सत्यता बुझे पनि वा नबुझे पनि, र तैँले सिद्धान्तहरू बोध गर्न सके पनि वा नसके पनि, यदि तैँले तेरो विवेकको आधारमा आफ्नो कर्तव्य निभाइस् भने, तैँले कम्तीमा पनि औसत नतिजा हासिल गर्नेछस्। यो मात्र स्वीकार्य हुन्छ। यदि तैँले त्यसपछि सत्यता खोज्न र सत्यता सिद्धान्तहरूअनुसार कामकुरा गर्न सकिस् भने, तैँले परमेश्वरका मापदण्डहरू पूर्णतया पूरा गर्न र परमेश्वरको इच्छाबमोजिम हुन सक्नेछस्। परमेश्वरका मापदण्डहरू के-के हुन्? (कर्तव्य निर्वाहमा मानिसहरूले तिनीहरूका सारा हृदय र शक्ति दिनुपर्ने।) “तिनीहरूका सारा हृदय र शक्ति दिनु” लाई कसरी बुझ्नुपर्छ? यदि मानिसहरूले आफ्नो कार्यप्रदर्शनमा तिनीहरूको सारा मन समर्पित गर्छन् भने, तिनीहरूले सारा हृदय दिइरहेका हुन्छन्। यदि तिनीहरूले आफ्नो कार्यप्रदर्शनमा तिनीहरूको भएभरको शक्ति प्रयोग गर्छन् भने, तिनीहरूले तिनीहरूको सारा शक्ति दिइरहेका हुन्छन्। के तेरो सारा हृदय र शक्ति दिनु सजिलो छ र? विवेक र समझविना यो हासिल गर्न सजिलो छैन। यदि कुनै व्यक्तिमा हृदय छैन, यदि उसमा बौद्धिकता छैन र उसले मनन गर्न सक्दैन, र कुनै समस्या सामना गर्नुपर्दा सत्यता कसरी खोज्ने भनी यदि उसलाई थाहा छैन र उसँग त्यसो गर्ने तरिका वा स्रोतसाधन छैन भने, के उसले आफ्नो सारा हृदय दिन सक्छ? पक्कै पनि सक्दैन। त्यसोभए, यदि कुनै व्यक्तिसँग हृदय छ भने, के उसले आफ्नो सारा हृदय दिन सक्छ र? (सक्छ।) यदि कुनै व्यक्तिमा हृदय छ, तर उसले आफ्नो कार्यप्रदर्शनमा त्यसलाई प्रयोग गर्दैन, बरु नीच र कुटिल मार्गहरूबारे मात्र सोच्छ, र ती प्रयोग गरेर अनुचित कुराहरू गर्छ भने, के उसले आफ्नो कर्तव्यमा सारा हृदय दिन सक्छ? (सक्दैन।) मानिलिऊँ तिनीहरूले काँटछाँट र निराकरण भोग्छन् र आफ्नो भ्रष्ट स्वभाव चिन्छन्, अनि तिनीहरू पश्चात्ताप गर्न इच्छुक रहेको र तिनीहरूसँग आफ्नो कर्तव्य राम्ररी निभाउने सङ्कल्प भएको भनी परमेश्वरसामु कसम खान्छन्, तर जब तिनीहरू कठिनाइ वा परीक्षाहरूमा पर्छन्, तिनीहरूको हृदय हल्लिन्छ, तिनीहरू आफ्नो कर्तव्य आधा मनले गर्छन्, वा तिनीहरूमा नकारात्मकता पैदा हुन्छ र तिनीहरू भाग्छन्—यो समयमा, के तिनीहरूले आफ्नो सारा हृदय दिन सक्छन्? (सक्दैनन्।) तिमीहरूले भर्खरै भन्यौ कि यदि कसैसँग हृदय छ भने उसले आफ्नो सारा हृदय दिन सक्छ। के यो मान्य कथन हो र? (होइन।) तैँले जे गरे पनि, तैँले तेरो आवेग र कल्पनाहरूमाथि भरोसा गर्नु हुँदैन, तेरो जोशमाथि त झनै भरोसा गर्नु हुँदैन; तैँले तेरा भावनाहरूको आधारमा वा मानव विचारहरूलाई पछ्याएर प्रक्रिया अगाडि बढाउनु हुँदैन—बरु, तैँले निरन्तर रूपले सत्यताको खोजी र अभ्यास गर्नुपर्छ। उत्साह र भावनामा, वा जोश र क्षणिक आवेगमा भरोसा गरेर तैँले तेरो कर्तव्य राम्ररी निभाउनेछस् भन्ने कुराको सुनिश्चितता हुन सक्दैन। यो हरव्यक्तिले सानो छँदा, उसले हुर्किएपछि अभिभावकप्रति सन्तानको धर्म देखाउन चाहनुजस्तै हो। जब तँ हुर्किन्छस् र तैँले त्यो आकाङ्क्षा पूरा गर्ने समय आउँछ, तब त्यो गर्नबाट तँलाई के-कस्ता कठिनाइहरूले बाधा पुर्याउन सक्लान्? यो वास्तविक समस्याहरूसँग सम्बन्धित छ; हरव्यक्तिको लागि, वास्तविकता के हो भने तिनीहरूका कठिनाइहरू तिनीहरूका आदर्शहरूभन्दा ठुला हुन्छन्। उदाहरणको लागि, तैँले कलेज पढाइ सकाएर पैसा कमाउन थालेपछि, यस्तो सोच्छस्, “अब त मैले पैसा कमाइरहेको छु, त्यसैले पहिला केही राम्रा कपडाहरू किनेर मेरा आमाबुबालाई लगाईदिनुपर्छ, र उनीहरूलाई केही स्वास्थ्य सेवासम्बन्धी सामग्रीहरू प्रदान गर्नुपर्छ र अबउप्रान्त मैले उनीहरूलाई सन्तानको धर्म देखाउनुपर्छ। म उनीहरूलाई मेरो पैसा खर्च गर्न दिनेछु, ताकि उनीहरूले हरेक दिन खुसीका साथ कटाउन सकून्।” तर तैँले तेरो ज्याला लिएर हिसाब गरेपछि, तेरो भाडा, खानेबस्ने खर्च, र अन्य विविध खर्चहरू कटाएपछि, खासै केही बाँकी रहँदैन, र तैँले अझै आफ्नै लागि केही राम्रा कपडाहरू किन्नुपर्ने हुन्छ। तेरो सबै पैसा खर्च गरिसकेपछि, तँलाई असजिलो अनुभूति हुन्छ, किनभने तैँले तँ हुर्केपछि पैसा कमाएर तेरा आमाबुबालाई सन्तानको धर्म देखाउनेछु भनी तैँले गरेको वाचा तोडिस्। त्यसपछि तैँले यस्तो सोच्छस्, “म मेरा आमाबुबाप्रति कर्तव्यनिष्ठ भइरहेको छैनँ, मैले अर्को महिना त पैसा बचाउनैपर्छ।” त्यसपछि अर्को महिना आउँछ, र तैँले कमाएको पैसा अझै पनि पर्याप्त नभएपछि तैँले यस्तो सोच्छस्, “मेरा आमाबुबालाई मैले देखाउनुपर्ने धर्म देखाउन प्रचुर समय छ।” बिस्तारै, समयक्रमसँगै तैँले साथी भेट्टाउँछस्, पारिवारिक जीवन सुरु गर्छस्, र बालबच्चा जन्माउँछस्, र पैसा झनै सीमित हुँदै जान्छ। तेरो अवस्था र जीवनका परिस्थितिहरूका आधारमा, आमाबुबाप्रति सन्तानको धर्म देखाउने तेरो चाहना महसुस गर्न निकै कठिन बन्छ, किनभने तैँले तेरो परिवारलाई पनि हेर्नुपर्छ र जीवन धान्नुपर्छ, र तेरा बालबच्चाको शिक्षामा खर्च गर्नुपर्छ; बाँच्नको लागि तैँले स्थानीय तानाशाह र भ्रष्ट अधिकारीहरूसँग पनि घुलमिल हुनुपर्छ, जसले तँलाई दुखित तुल्याउँछ। तैँले तेरा आमाबुबालाई सन्तानको धर्म देखाउन चाहिस् भने पनि, त्यो बेकार छ; वास्तविक जीवनका विविध कठिनाइहरू तँमाथि भारी पर्नेछ, र तेरा आमाबुबाप्रति सन्तानको धर्म देखाउने तेरो चाहनालाई वास्तविकताले बिस्तारै नष्ट पारिदिन्छ। त्यसोभए, के सन्तानको धर्म देखाउने तेरो चाहना न्यायोचित छ? (छैन।) त्यसोभए तँ सानो छँदा आमाबुबाप्रति कर्तव्यनिष्ठ हुन्छु भन्ने तेरो चाहना साँचो थियो कि झूट थियो? (साँचो।) त्यस समयमा तेरो चाहना साँचो थियो, तर त्यो भोलाभाला, बेवकुफ र मूर्खतापूर्ण पनि थियो; त्यो भरपर्दो थिएन। तेरो वास्तविकता कुन हो? तँबाट प्रकट हुने कुराहरू र तैँले तेरो वास्तविक जीवनमा खुलासा गर्ने कुराहरू तेरो साँचो मानवता र तैँले तेरा प्रियजनहरूलाई देखाउने वास्तविक मनोवृति हुन्। तैँले अन्जानमा तेरो विवेकको ज्ञान, तेरो आत्मालोचना, र तेरो जिम्मेवारी र दायित्वबोध गुमाइन्जेल् आमाबुबालाई देखाउनुपर्ने सन्तानको धर्मलाई तैँले निरन्तर रूपले थाती राख्छस्। त्यसपछि तैँले यस्तो सोच्छस्: “हरव्यक्ति यस्तै हुन्छ। म अरू कोहीभन्दा खराब भइरहेको छैनँ, र त्यसका साथै, मसँग वास्तविक कठिनाइहरू पनि छन्!” तेरा हरेक निहुँ, तर्क, र बहानाहरू—ती के हुन्? ती तेरो भ्रष्ट स्वभावकै पाटो हुन्। तेरो लागि वास्तविकता जति नै कठिन भए पनि, तैँले लिनुपर्ने जिम्मेवारीहरूलाई पन्छाउन त्यसले जति कारण र निहुँहरू दिए पनि, र तेरा तर्क र निहुँहरू जति बलिया भए पनि, अन्त्यमा, तैँले प्रकट गर्ने कुराहरू नै तेरो पूर्ण र साँचो रूप हो। त्यसोभए तैँले कसरी सकारात्मक आदर्शलाई पूरा गर्न सक्छस्? वास्तविक जीवनमा सत्यता बुझ्नु वा प्राप्त गर्नुअघि मानिसहरूले प्रकट गर्ने कुराहरू के-के हुन्? के ती धर्मी र सकारात्मक हुन्छन्? (हुँदैनन्।) यदि तैँले सत्यता बुझ्दैनस् भने, तेरा व्यवहारहरू जति नै राम्रा भए पनि वा तेरा विचारहरू जति नै सही देखिए पनि, ती भ्रष्ट स्वभावहरू नै हुन्, र ती सत्यतासँग मिल्दैनन्। त्यसैले, यदि तँ सत्यता पछ्याउँदैनस् वा बुझ्दैनस् भने, सत्यता अभ्यास गर्न तँलाई निकै कठिन हुनेछ, र तैँले भ्रष्ट स्वभावका प्रकटीकरणहरू जिउनेछस्। तैँले आफूलाई जति राम्रो, जति महान्, जति सोझो छु भन्ठाने पनि, तैँले यो जगमा गर्ने कामकुराहरू सम्भवत सत्यतासँग नमिल्न सक्छन्। बुझ्यौ? (मैले अलिअलि बुझेँ।) तिमीहरूले के बुझ्यौ? (सबै मानिसहरू आफ्ना कर्तव्यहरू राम्ररी निभाउन चाहन्छन्, तर तिनीहरू आफ्ना भ्रष्ट स्वभावहरूको नियन्त्रणमा हुने भएकाले तिनीहरूले आफ्ना विवेकअनुसार आफ्ना कर्तव्यहरू निभाउने इच्छा गरे पनि, यो हासिल गर्न सक्दैनन्। त्यसकारण, आफ्ना कर्तव्यहरू राम्ररी निभाउन तिनीहरूले आफ्ना भ्रष्ट स्वभावहरू समाधान गर्नैपर्छ।) अरू कोही, यो बाहेक अरू के बुझिस्? (सत्यता नबुझ्दा व्यक्तिले गर्ने कुराहरू सत्यताको अभ्यास होइनन्, चाहे मानिसहरूले त्यसलाई जसरी हेरून्। यी कार्यहरू निकै राम्रा छन् भनेर मानिसहरूले सोचे पनि, ती कार्यहरू सम्भवत परमेश्वरको इच्छासँग मिल्दैनन्, त्यसैले सत्यता बुझ्नु निकै महत्त्वपूर्ण छ भन्ने कुरा मैले बुझेको छु।) निकै राम्रो कुरा गरिस्! यो समयको दौरान तिमीहरू सबैले केही प्रगति गरेका छौ जस्तो देखिन्छ। सत्यता प्राप्त गर्नु सजिलो कुरै होइन; त्यसको लागि मानिसहरूले धेरै मूल्यहरू चुकाउनुपर्छ। दैहिकता त्याग्नु अनि सत्यता खोजी र अभ्यास गर्नुका साथै, मानिसहरूले धेरै पीडा र शोधन पनि भोग्नुपर्छ, र तिनीहरूले शैतानबाट हुने उत्पीडन र क्रूर दुर्व्यवहारको अनुभव गर्नैपर्छ—नमरे पनि तिनीहरूले ठुलो कष्ट भोग्नैपर्छ—तिनीहरूले त्यसपछि मात्र आफ्ना भ्रष्ट स्वभावहरूलाई हटाउन र सत्यता प्राप्त गर्न सक्छन्। सत्यता प्राप्त गर्नु भनेको न्याय र सजाय अनुभव गर्ने, र धोइने एउटा प्रक्रिया हो भन्न सकिन्छ। तैँले तँसँग भ्रष्ट स्वभाव भएको कुरा स्विकार्लास्, र सत्यता पनि स्विकार्लास्, तर जब तैँले सत्यता स्विकार्छस्, के तेरो भ्रष्ट स्वभाव प्रकट भएर त्यसले तँलाई अवरोध र बाधा पुर्याउनेछैन र? (पुर्याउनेछ।) त्यस समयमा मानिसहरूको हृदयमा के-कस्ता कुराहरू पैदा हुन्छन्? (तिनीहरू विवाद गर्छन् र बहानाहरू खोज्छन्। तिनीहरूबाट स्वार्थीपन प्रकट हुन्छ, र तिनीहरू आफ्नै घमण्ड र आडम्बरबारे सोचविचार गर्छन्।) यो मानिसका स्वभावहरूसँग सम्बन्धित समस्या हो। कतिपय मानिसहरू बिलकुलै केही पनि भन्दैनन् वा प्रकट गर्दैनन्, तर तिनीहरूको स्वभाव हेरिस् भने, तिनीहरूका हृदयमा विद्रोहीपन भएको कुरा तैँले प्रस्ट रूपमा देख्न सक्छस्। विद्रोहीपन एक प्रकारको भ्रष्ट स्वभाव हो। तिनीहरू विवाद गरिरहेका वा बहानाहरू खोजिरहेका भए पनि, त्यो सबै तिनीहरूका आफ्नै हित, गौरव, हैसियत, र आडम्बर कायम राख्न, अर्थात कुनै आशय वा उद्देश्य हासिल गर्नको निम्ति गरिएका हुन्। यदि कुनै व्यक्तिमा यस प्रकारको विद्रोही स्वभाव छ भने, त्यसले थरीथरीका भ्रष्ट स्वभावहरू पैदा गराउनेछ जुन परमेश्वरप्रति शत्रुतापूर्ण र विरोधी हुन्छन्। विद्रोहीपन भनेको के हो? सामान्य रूपमा भन्नुपर्दा, विद्रोहीपन भनेको व्यक्तिको हृदयभित्रै प्रतिरोध हुनु, उसले आफूलाई परमेश्वरविरुद्ध उतार्नु, र यसो भन्नु होः “तपाईंले बोल्ने वचनहरू किन मैले सोच्नेभन्दा फरक छन्? मलाई किन ती मन पर्दैनन्? मलाई ती मनै पर्दैनन्, त्यसैले म तिनलाई स्विकार्नै सक्दिनँ, र म तपाईंले बोल्नुभएको सुन्न अनिच्छुक छु।” तिनीहरू आफ्ना हृदयलाई परमेश्वरविरुद्ध राख्छन्, र तिनीहरू यतिसम्म अनाज्ञाकारी हुन्छन् कि वास्तविकतालाई नै विरोध गर्छन्, तिनीहरू परमेश्वरले गर्नुभएका सबैकुरा र तिनीहरूका लागि उहाँका मापदण्डहरूको विरोध गर्छन्। मानिसहरू यहीँनेर विद्रोही हुन्छन्, र सत्यता स्विकार्न र अभ्यास गर्नमा मानिसहरूको लागि सबैभन्दा ठुलो कठिनाइ यही हो। चाहे तैँले बहानाहरू खोजिरहेको होस् वा विविध वस्तुगत तर्क वा सर्तहरू खोजिरहेको होस्, जेसुकै भए पनि, तँभित्रै रहेको र तँलाई समस्या निम्त्याउने विद्रोही स्वभाव यही नै हो। मानौँ तैँले यो विद्रोही स्वभाव समाधान गर्न, यस प्रकारको स्थितिलाई उल्ट्याउन, र तँलाई जे आइपरे पनि तैँले यसो भन्छस्, “मलाई यस्तो भएको छ, न त म सत्यता बुझ्छु, न मलाई त्यो कसरी अभ्यास गर्ने भन्ने नै थाहा छ। मैले गर्न सक्ने भनेकै अभ्यासको मार्ग भेट्टाउन परमेश्वरलाई प्रार्थना गर्ने र परमेश्वरको वचन पढ्नमा भरोसा गर्ने, वा सत्यता बुझ्ने व्यक्तिबाट खोजी गर्ने मात्र हो। यदि मैले सत्यताबमोजिम, परमेश्वरले रुचाउनुहुने, र उहाँलाई सन्तुष्टि मिल्ने तरिकाले अभ्यास गर्न सिकेँ भने, म त्यसरी नै अभ्यास गर्नेछु।” त्यस्तो मानसिकता राख्नु ठिक हो; यो सत्यतालाई प्रेम गर्ने व्यक्ति हो। यदि तैँले यस तरिकाले सत्यता पछ्याउँछस्, सबै झट्काहरूका बाबजुद पनि राम्रो गर्न खोज्छस्, नकारात्मक र निरुत्साहित बन्दैनस् भने, तैँले तेरो भ्रष्ट स्वभाव हटाउन र परमेश्वरको मुक्ति प्राप्त गर्न सक्नेछस्।

जब परमेश्वरले पहिलो पटक अय्यूबको परीक्षा लिनुभयो, के अय्यूबले त्यसबेलाको उसको बुझाइको आधारमा परमेश्वरको इच्छालाई सही रूपमा चिन्न सके? त्यसोभए अय्यूबले के प्रकट गरे? के उसले समर्पण गरे कि विद्रोह, प्रतिरोध र गुनासो गरे? (उसले समर्पण गरे।) उसको भित्रीदेखि बाहिरीसम्म ऊ कस्तो स्थितिमा थिए? के उसले कहिल्यै थोरै अनिच्छा वा प्रतिरोध देखाए? देखाएन। बाइबलको अभिलेखमा एक सामान्य वर्णन मात्र देखिए पनि अय्यूबले कहिल्यै विद्रोही स्थिति प्रकट गरेको बिलकुलै देखिदैन। यी वचनहरूबाट, के तैँले अय्यूबले थुप्रै सत्यता बुझेको कुरा देख्न सक्छस्? (सक्दिनँ।) वास्तवमा, अय्यूबले त्यसवखत के सत्यता बुझे? के परमेश्वरले समर्पणको सत्यताबारे भन्नुभयो? के उहाँले मानिसहरूले कसरी उहाँविरुद्ध विद्रोह गर्नु हुँदैन भन्नेबारे भन्नुभयो? उहाँले यीध्ये कुनै कुराको बारेमा बोल्नुभएन। अय्यूबको स्थिति के थियो? त्यसवखत उसको जगको रूपमा परमेश्वरको अहिलेको वचन नभए तापनि, उसको आचारण र उसले गरेका सबै कुराहरूले उसको हृदयका सोचहरू र उसको हृदयभित्रको स्थिति सबै मानिसहरूलाई देखाइदिए। के यो मानिसहरूले देख्न र अनुभूत गर्न सक्ने कुरा होइन र? (हो।) कतिपय मानिसहरू यसो भन्छन्: “उसले मनमा के सोचिरहेको थियो, हामीलाई थाहा छैन।” तैँले त्यो जान्नु आवश्यक छैन; तैँले उसका बाहिरी व्यवहारहरू देख्न सक्नुपर्छ। जब ऊ परीक्षाहरूमा प्रवेश गरे, उसले विद्रोहरहित र परमेश्वरप्रति पूर्णतया समर्पित भएको व्यक्तिको व्यवहार देखाएः ऊ आफ्ना कपडाहरू च्यातेर लम्पसार परे। उसको लम्पसार उसको हृदयभित्रैबाट आएको थियो, र त्यो उसका सबै सोचहरू र त्यसबेला उसले व्यक्त गर्न चाहेका सबै कुराहरूसित पूर्णतया मिलेको थियो। यसले उसको पछ्याइ र परमेश्वरप्रति उसको मनोवृति जनाउँथ्यो। त्यसोभए परमेश्वरप्रति उसको के मनोवृति थियो? परमेश्वरले उसलाई गर्नुभएका कामकुराप्रति उसको के प्रतिक्रिया थियो? उसको पहिलो प्रतिक्रिया भनेको कुनै आपत्ति वा असहमतिविना स्वीकार र समर्पण गर्नु थियो। आत्मिक मामिलाहरू नबुझ्ने कतिपय मानिसहरू संदेहपूर्वक यसो भन्छन्: “संसारमा कसरी त्यस्तो व्यक्ति हुन सक्छ? के ऊ सन्त होइन र? यो झूट नै हुनुपर्छ।” वास्तविकता के हो भने, अय्यूबजस्ता मानिसहरू साँच्चै छन्, तर अय्यूब त एकजना मात्र थिए, र मलाई त अर्को कहिल्यै हुनेछैन जस्तो लाग्छ। अय्यूबको स्थिति अविश्वासीहरूले भन्ने गरेको “निःस्वार्थ र चाहनारहित” थियो। ऊमाथि परमेश्वरका परीक्षाहरू आइपर्दा उसले केही भनेन; बरु, उसले आफ्ना कार्यहरूद्वारा परमेश्वरप्रति उसको मनोवृति व्यक्त गर्यो। ऊमाथि परीक्षाहरू आइपर्दा, उसले साँच्चै स्विकार्थ्यो र ऊ साँच्चै समर्पित थियो, अनि बिलकुलै प्रतिरोधी थिएन भन्ने कुरा उसको लम्पसारले प्रमाणित गर्यो। ऊ देखाउनको लागि कुनै बहाना वा नाटक गरिरहेको थिएन; उसले अरू मानिसले देखून् भन्नाका लागि नभई परमेश्वरले देख्नुहोस् भन्नाका लागि यसो गरे। त्यसोभए अय्यूबले कसरी यस प्रकारको समर्पण हासिल गरे? उसले एउटा परीक्षा भोगेर अनि समर्पण बुझेर मात्र यस प्रकारको समर्पण हासिल गर्न सकेको थिएन। धर्तीमा जिउने भ्रष्ट मानवजातिको हरसदस्य शैतानद्वारा भ्रष्ट तुल्याइएको छ; तिनीहरू सबैमा विद्रोही स्वभावहरू छन्। मानिसहरू स्वार्थी छन्, र तिनीहरू सबैजना परमेश्वरविरुद्ध विद्रोह गर्छन्। यो शैतानद्वारा भ्रष्ट तुल्याइएको प्रकृति हो; सम्पूर्ण भ्रष्ट मानवजाति यही प्रकृतिका हुन्छन्। तर के अय्यूबले रातारात यो हदसम्म परमेश्वरप्रति समर्पित हुन सके? अवश्य सकेन। उसले पछ्याउनुपर्थ्यो, र त्यसैगरी, पछ्याउनको लागि ऊसँग स्पष्ट लक्ष्य, र सही मार्ग हुनुपर्थ्यो। साथसाथै, ऊसित परमेश्वरको मार्गदर्शन पनि हुनुपर्थ्यो, र उसलाई परमेश्वरले हेरचाह र सुरक्षा दिनुपर्थ्यो। अय्यूबले सही मार्गमा हिँड्न र परमेश्वरको डर मान्न अनि दुष्टताबाट अलग बस्न खोजेकाले मात्र उसले परमेश्वरको अनुग्रह, करुणा, र आशिष् प्राप्त गर्न सके; त्यसपछि, उसले निरन्तर रूपले परमेश्वरको हात र मार्गदर्शन देखे, र निरन्तर रूपले परमेश्वरको हेरचाह प्राप्त गरे। त्यसपछि मात्र ऊ बढ्न सक्यो। तिमीहरूलाई परमेश्वरले किन अय्यूब बीस वर्षको हुँदा उसको त्यस्तो परीक्षा लिनुभएन जस्तो लाग्छ? (त्यस समयमा ऊसित कद थिएन।) समय आइसकेकै थिएन। उसले किन चालिस् वर्षको उमेरमा त्यस्तो ठुलो परीक्षा भोगेन? समय आइसकेकै थिएन। परमेश्वरले किन ऊ सत्तरी वर्षको हुँदा मात्र उसको परीक्षा लिनुभयो? (परमेश्वरको समय आएको थियो।) ठिक भनिस्, समय आएको थियो। के अब तिमीहरू सबैजनाले सत्तरी वर्ष पुगुन्जेल पर्खनु आवश्यक छ? (छैन।) किन छैन? (अहिले, हामी हाम्रै कानले परमेश्वरका वचनहरू सुन्न सक्छौँ। परमेश्वरले निकै प्रस्ट रूपमा उहाँको इच्छा र उहाँका मापदण्डहरू चर्चा गर्नुहुन्छ।) त्यो युगको काम र यो युगको काम फरक हुन्छन्। त्यो युगमा, परमेश्वरले मान्छेसँग बोल्नुहुन्थेन, र मान्छेले सत्यता बुझ्थेन; परमेश्वरले केही सरल प्रतिनिधि काम मात्र गर्नुहुन्थ्यो। जसले परमेश्वरमा विश्वास गर्थे तिनीहरूले अगमवक्ताहरूले सुनाएका परमेश्वरका वचनहरू पालना गर्थे, र परमेश्वरको डर मान्नेहरूले उहाँको आशिष प्राप्त गर्थे। परमेश्वरमा साँच्चै विश्वास नगर्नेहरू अन्यौलमा हुन्थे; बढीमा, तिनीहरूले त्याग र प्रार्थना गर्थे, जुन त्यति नराम्रो थिएन। त्यस समयमा, के अय्यूबका साथीहरू पनि परमेश्वरका विश्वासीहरू थिएनन् र? के तिनीहरूको विश्वास अय्यूबकोभन्दा धेरै कमजोर थिएन र? तिनीहरू र अय्यूब एउटै युगका थिए, तर के अय्यूब तिनीहरू भन्दा निकै राम्रो थिएन र? (थियो नि।) किन त्यस्तो ठुलो भिन्नता थियो? (यो मानिसहरूको प्रकृति र तिनीहरूको पछ्याइसँग सम्बन्धित छ।) ठिक भनिस्, यो मानिसहरूको पछ्याइसँग सम्बन्धित छ। तैँले जे रोप्छस् त्यसैको बाली उठाउँछस्। यदि तैँले केही रोपिनस् भने, समय आएपछि तँसँग बिलकुलै केही बाली हुनेछैन। ती केही अलमल्याउने मानिसहरूले पछ्याउँदैनथे; तिनीहरू आजको मण्डलीका अविश्वासीहरू जस्तै थिए। तिनीहरूले नियमहरू मात्र पालना गर्थे, र हरकुरामा नियमहरू पालना गर्न रुचाउँथे। तिनीहरूले सत्यता बुझ्दैनथे, र तिनीहरूलाई आफू सधैँ सही छु र सबै कुरा बुझेको छु भन्ने लाग्थ्यो। जब अय्यूबमाथि परीक्षाहरू आइपर्यो, तिनीहरूले उसलाई यसो भनेः “तिमीले तुरुन्तै प्रायश्चित गर्नुपर्छ। हेर त, परमेश्वरले दण्ड दिने समय आएको छ।” अन्त्यमा, तिनीहरूप्रतिको परमेश्वरको मनोवृति के थियो? परमेश्वरले यसो भन्नुभयोः “तिमीहरू यस महान युगसम्म जिएका छौ, र तिमीहरूले मेरा व्यवहारहरू वा मानिसहरूप्रति मेरो मनोवृति प्रस्ट रूपले देख्न सक्दैनौ, न त मेरो कार्यशैली नै देख्छौ। तिमीहरू वास्तवमै अलमल्याउने मानिसहरू हौ; अय्यूबले प्रस्ट रूपमा देखे।” त्यसैले, परमेश्वर अय्यूबसामु देखिनुभयो, तर तिनीहरूसामु देखिनुभएन; तिनीहरू त्यसको लायक थिएनन्। तिनीहरूले परमेश्वरको ज्ञान पछ्याएनन्, र न त तिनीहरूले परमेश्वरको डर माने न तिनीहरू दुष्टताबाट अलग बसे, त्यसैले परमेश्वर तिनीहरूसामु देखिनुभएन।

अहिले, हरव्यक्ति परमेश्वरको डर मान्ने र दुष्टताबाट अलग बस्ने व्यक्ति बन्न चाहन्छ। त्यसोभए परमेश्‍वरको डर मान्‍ने र दुष्टताबाट अलग बस्‍ने मार्गको अर्थ के हो? यसमा परमेश्‍वरप्रति समर्पित हुन खोज्‍ने, र उहाँमा पूर्ण र ठोस रूपमा समर्पित हुने कार्य समावेश हुन्छ भन्न सकिन्छ। यसमा धोका, विरोध, वा विद्रोहका तत्वहरूविना, परमेश्‍वरप्रति सच्‍चा रूपमा डराउने र उहाँको भय मान्‍ने कार्य पर्छ। यो पूर्ण रूपमा शुद्ध हृदय हुनु र परमेश्‍वरप्रति पूर्ण रूपमा निष्ठावान र आज्ञाकारी हुनु हो। यस्तो बफादारीता र आज्ञापालन निरपेक्षित हुनुपर्छ, सापेक्षित होइन; यो समय वा स्थान वा व्यक्तिको उमेरमा निर्भर हुँदैन। परमेश्‍वरको डर मान्‍ने र दुष्टताबाट अलग बस्‍ने तरिका यही हो। यस्तो पछ्याइको क्रममा, तैँले क्रमिक रूपमा परमेश्‍वरलाई चिन्‍नेछस् र उहाँका कार्यहरूलाई अनुभव गर्नेछस्; तैँले उहाँको हेरचाह र सुरक्षा अनुभव गर्नेछस्, उहाँको अस्तित्वको सत्यतालाई अनुभूति गर्नेछस्, र उहाँको सार्वभौमिकतालाई अनुभव गर्नेछस्। अन्त्यमा सबै थोकमा परमेश्‍वर हुनुहुन्छ र उहाँ तेरो नजिकै हुनुहुन्छ भन्‍ने कुराको तँलाई वास्तवमै अनुभूति हुनेछ; तँलाई यस प्रकारको महसुस हुनेछ। यदि तैँले परमेश्वरको डर मान्ने र दुष्टताबाट अलग बस्ने मार्ग पछ्याउँदैनस् भने, तैँले यी कुराहरूको ज्ञान कहिल्यै प्राप्त गर्नेछैनस्। मानिसहरू यसो भन्छन्, “परमेश्वर सबै कुराहरूमाथि सार्वभौम हुनुहुन्छ; उहाँ सर्वव्यापी र सर्वशक्तिमान् हुनुहुन्छ।” तेरो हृदयमा तैँले यो कुरा पूर्णतया स्विकार्छस्, तर तैँले यी कुराहरू देख्न वा अनुभव गर्न सक्दैनस्, त्यसैले तैँले कसरी परमेश्वरलाई चिन्न सक्छस्? परमेश्वरमा विश्वास गरेको यतिका वर्षसम्म तैँले के गर्दै आएको छस्? तँ प्रायः भेलाहरूमा सहभागी हुन्छस् र प्रवचनहरू सुन्छस्, अनि तैँले सधैँ आफ्नो कर्तव्य निभाउँछस्; तैँले धेरै नै बाटोहरूमा यात्रा गरेको छस् र सुसमाचार फैलाउनमा केही मानिसहरूको साथ पाएको छस्। त्यसोभए परमेश्वर सबथोकमाथि सार्वभौम हुनुहुन्छ भनेर तँ किन बुझ्दैनस्? तैँले सत्यता बिलकुलै बुझ्दैनस्। के तैँले केही देख्दै देख्दैनस्? यो नै साँचो मार्ग हो भन्ने कुरा तँलाई प्रस्ट रूपमा थाहा छ, तर तँ सत्यता पछ्याउँदैनस्। तँ भेलाहरूमा सहभागी हुन्छस्, प्रवचनहरू सुन्छस्, र मण्डली जीवन जिउँछस् भने पनि, तैँले सत्यता बुझ्दैनस्, र तँ बिलकुलै परिवर्तन भएको छैनस्। तँ त दयनीय छस्! गैरविश्वासीहरूको स्थिति यस्तै हो, मानौँ तिनीहरू परमेश्वरका घरका मानिस होइनन्; परमेश्वरको नजरमा, तँ भाडाको व्यक्ति, अर्थात सेवा गर्ने व्यक्ति होस्। तैँले यसो भन्लास्: “म मेरो कर्तव्य निभाइरहेको छु। परमेश्वर, तपाईंले मलाई स्विकार्नुपर्छ!” अनि परमेश्वरले यसो भन्नुहुनेछः “म तेरो हृदयमा छँदै छैनँ, र तैँले कुनै सत्यता स्विकार्दैनस्। तँ एक दुष्टकर्ता होस्। मबाट गैहाल्!” यी परमेश्वरका सबैभन्दा भित्री सोचहरू हुन्। तँ सत्यतालाई प्रेम गर्दैनस्, परमेश्वर नै सत्यता, मार्ग, र जीवन हुनुहुन्छ भन्ने कुरा तैँले बुझ्दैनस्, र तँसँग अनुभवात्मक ज्ञान छैन। तँ तैँले विश्वास गर्ने परमेश्वर नै सत्यता, मार्ग र जीवन हुनुहुन्छ भनी गवाही दिने कुनै वास्तविक अनुभव दिन सक्दैनस्। त्यसोभए के तैँले परमेश्वरको अनुमोदन प्राप्त गर्न सक्छस्? तैँले परमेश्वरको गवाही दिन सक्दैनस्। तँ अझै भ्रष्ट स्वभावअनुसार जिउँछस्, जे मन लाग्यो त्यही गर्छस्; तँ र अविश्वासीबीच कुनै स्पष्ट भिन्नता छैन। तैँले तँमा भएको अलि स्वार्थी र नीच क्षुद्रता त्याग्न सक्दैनस्, र तेरा धारणा र विद्रोहीपनहरू समाधान गर्न तँलाई कठिन लाग्छन्। हरेक पटक परमेश्वरले तेरो लागि परिस्थितिहरूको बन्दोबस्त गर्नुहुँदा तँ तेरो पाठ सिक्दैनस्, र दशकौँको अनुभवपछि पनि तैँले कुनै प्रस्ट फल प्राप्त गरेको छैनस्, त्यसैले तेरो भ्रष्ट स्वभाव पखाल्न असम्भव छ। तैँले परमेश्वरमा बीस वर्ष, तीस वर्ष, वा त्योभन्दा बढी बिश्वास गरे पनि, यदि तेरो विद्रोहीपन, प्रतिरोध, र तेरो भ्रष्ट स्वभाव बिलकुलै समाधान गरिएन वा पखालिएन भने, तँ नहड्बडाउने बुढो दियाबलस होस्, जो बिलकुलै परिवर्तन भएको छैन। तँ गैरविश्वासी होस् र तँलाई सजिलै हटाइनेछ भन्ने कुरा यसैले प्रमाणित गर्छ।

कतिपय मानिसहरू वर्षौँसम्म परमेश्वरमा विश्वास गर्छन्, धेरै प्रवचनहरू सुन्छन्, र धेरै धर्मसिद्धान्तहरू बुझ्छन्, त्यसैले तिनीहरू आफूले साँचो मार्ग, परमेश्वर र जीवन प्राप्त गरेको छु भन्ठान्छन्; तर साधारण मामिलाहरूमा तिनीहरू अझै प्रसिद्धि र लाभको लागि कोसिस गर्छन्। तिनीहरू अरूलाई चोट पुर्याउने र अलग्याउने समेत गर्छन्, र पूर्णतया तिनीहरूको स्वार्थी र नीच कुरूपताको पर्दाफास गर्छन्। तिनीहरू किन सत्यता स्विकार्न वा अभ्यास गर्न बिलकुलै सक्दैनन्? तिनीहरूलाई केही वचन र धर्मसिद्धान्तहरू भन्न मात्र आउँछ, र तिनीहरू भुलवश जीवन प्राप्त गरेको छु भन्ठान्छन्। के यो मान्छेको दयनीय स्थिति होइन र? तिनीहरू आफ्ना हितहरूभन्दा बाहिरको केही कुरामा वास्ता समेत गर्न सक्दैनन्, न त यति सानो कुरा भोग्न सक्छन्; त्यसोभए तिनीहरूले के भोग्न सक्छन्? सुरुवातदेखि अन्त्यसम्म, तिनीहरू आफ्नै हित र स्वार्थी चाहनाहरूलाई अरू कुनै कुराभन्दा बढी महत्त्वपूर्ण देख्छन्। तिनीहरू परमेश्वरमा विश्वास गर्न थालेदेखि यस्तै हुन्छन्, हालसम्म परिवर्तन भएका छैनन्; तिनीहरू अझै आफू राम्रो छु भन्ने अनुभूति गर्छन्। किन त्यसो गर्छन्? तिनीहरू आफूले परमेश्वरमा धेरै वर्ष विश्वास गरेको छु, हालसम्म आफ्नो कर्तव्य निभाएको छु भन्ठान्छन्; तिनीहरू आफूले केही हदसम्म कष्ट भोगेको छु, र उल्लेखनीय योगदान गरेको छु, हररूपले आफू अरूभन्दा उच्च छु भन्ठान्छन्—विशेष गरी, धेरै वर्ष प्रवचनहरू सुनेका यी मानिसहरूमा उच्चताको भावना हुन्छ, र भुलवश तिनीहरूले परमेश्वर प्राप्त गरेको छु भन्ठान्छन्। तिनीहरूले खाने कसम र व्यक्त गर्ने दृढता ठ्याक्कै तिनीहरूले परमेश्वरमा विश्वास गर्न सुरु गर्नेबेलाको जस्तै नै छन्। न त तिनीहरूको दृढता र कसम न तिनीहरूको उत्साह र इच्छा नै परिवर्तन भएका छन्। तिनीहरूले परमेश्वरप्रति अर्पित गर्ने ऊर्जा अझै ठुलै छ, तर परिवर्तन नभएका कुराहरू पनि छन्, अर्थात, तिनीहरूका अहङ्कारी, विद्रोही, छली, हठी स्वभावहरू बिलकुलै परिवर्तन भएका छैनन्। त्यसैले यतिका वर्षदेखि यी मानिसहरूले के गर्दै आएका छन् भन्ने कुरा जान्न म उत्सुक छु। तिनीहरू परमेश्वरमा विश्वास गर्छन् र बिहान उज्यालो भएदेखि बेलुका अँध्यारो नभइञ्जेल आफ्ना कर्तव्यहरू निभाउँछन्, तिनीहरूको बढीजसो जीवनकाल अर्पित गर्छन्, र तिनीहरू आफूले परमेश्वर र साँचो मार्ग प्राप्त गरिसकेको छु भन्ठान्छन्। के तथ्य यही हो त? के तिनीहरूका भावनाहरू परमेश्वरद्वारा पुष्टि गरिएका छन् र? परमेश्वर के देख्न चाहनुहुन्छ? के यो मननयोग्य कुरा होइन र? यदि कुनै व्यक्तिले आफू राम्रो छु भन्ने भावना र ऊप्रति परमेश्वरको हेराइबीच प्रस्ट भिन्नता छ भने, समस्या कसमा छ? (व्यक्तिमा।) त्यो निश्चित छ, किनभने परमेश्वर गलत हुनै सक्नुहुन्न। परमेश्वरले मान्छेको लागि बनाउनुभएको मापदण्ड कहिल्यै परिवर्तन भएको छैन; बरु, मान्छेले त्यसलाई निरन्तर रूपमा गलत व्याख्या गरिरहेको छ, त्यसलाई निरन्तर रूपमा आफूलाई फाइदा पुग्ने किसिमले बुझिरहेको छ। कतिपय मानिसहरू यस्तो सोच्छन्: “यी मानिसहरूले तिनीहरूको बढीजसो जीवनकाल परमेश्वरमा विश्वास गरेका छन्। यदि परमेश्वरले वास्तवमै तिनीहरूको अनुमोदन गर्नुहुन्न भने, के तिनीहरू अत्यन्तै दयनीय छैनन् र?” के यस्ता मानिसहरू दया र सहानुभूति पाउन लायकका हुन्छन् र? यदि तँ तिनीहरू दया र सहानुभूति पाउन लायकका छैनन् भन्छस् भने, के यो तिनीहरूप्रति अत्यन्तै निर्दय हुँदैन र? हुँदैन। म किन यसो भनिरहेको छु? (किनभने परमरेश्वरले मानिसहरूलाई पर्याप्त अवसरहरू पहिल्यै दिइसक्नुभएको छ। तिनीहरू आफैले पछ्याउँदैनन्, र तिनीहरूका खुट्टाका ठेलाहरू तिनीहरूकै गल्तीले उठेका हुन्।) अलि निर्मम रूपमा भन्नुपर्दा, तिनीहरू यसको योग्य छन्, र तिनीहरू दया पाउन लायक छैनन्। मैले अरू मानिसहरूका बारेमा बोलेँ भने, तिमीहरू सबैले यस्तो सोच्छौः “तिमी त्यसैको लायक छौ! तिम्रा खुट्टाका ठेलाहरू तिम्रै कारणले उठेका हुन्। परमेश्वरका वचनहरू सुन्नबाट तिमीलाई कसैले रोकेको थिएन! परमेश्वरले तिमीलाई चाहनुहुन्न, र म पनि तिमीलाई न त सहानुभूति न दया दिन्छु। तिमी त्यसैको लायक छौ!” तर यदि यो कुरा तिमीहरूलाई नै हुने हो भने, के तिमीहरूले आफ्ना विवेकहरू जाँच्ने र आत्मनिरीक्षण गर्नेथियौ? तिमीहरूले के सोच्नुपर्छ? तिमीहरूले कसरी चेतना, समझ र विवेकपूर्वक, सृष्टि गरिएका प्राणीहरूको भूमिकामा, र तिनीहरूमा हुनुपर्ने सोच र मनोवृतिले सोच्नुपर्छ? परमेश्वर र मान्छेलाई सबैभन्दा तर्कसङ्गत र निष्पक्ष वर्णन सुनाउनको निम्ति तिमीहरूले कसरी सोच्नु र व्यवहार गर्नुपर्छ? (परमेश्वर, म मेरो आफ्नै भावनाहरूबारे थोरै कुरा भन्न चाहन्छु। मलाई के लाग्छ भने, मैले परमेश्वरमा धेरै वर्ष विश्वास गरेको छु, तर सत्यता प्राप्त गरेको छुइनँ। यो परमेश्वरले केही गलत काम गर्नुभएर वा परमेश्वरका कामहरूले परिणाम हासिल नगरेर भएको होइन, बरु मैले सत्यता नपछ्याउनाले भएको हो। म प्रभु येशूले दिनुभएको उदाहरण सोच्छुः अङ्गुरको बगैचामा चाँडै पस्नेहरूको र ढिला पस्नेहरूको ज्याला बराबर नै हुन्छ। परमेश्वरको काम चाँडो स्विकार्ने र ढिलो स्विकार्नेहरूलाई परमेश्वरले जे दिनुहुन्छ त्यसमा उहाँ अत्यन्तै निष्पक्ष र तर्कसङ्गत हुनुहुन्छ। यदि व्यक्तिले सत्यता पछ्याउँदैन, र अन्ततः परमेश्वरले मानिसहरूलाई दिनुहुने सत्यताहरू प्राप्त गर्दैन भने, त्यो उहाँले तिनीहरूलाई पर्याप्त समय नदिनुभएकोले त्यसो भएको होइन, बरु तिनीहरूले सत्यतालाई बहुमूल्य नठानेर वा नस्विकारेर त्यसो भएको हो; परमेश्वरले तिनीहरूलाई दिनुभएका अवसरहरूलाई तिनीहरूले एकाएक गुमाउँछन्। कतिपय मानिसहरूले परमेश्वरमा छोटो समय मात्र विश्वास गरेका छन्, तर पनि सत्यता स्विकार्न र पछ्याउन सकेका छन्। धेरै वर्षसम्म परमेश्वरका वचनहरूको न्याय, सजाय, काँटछाँट र निराकरण अनुभव गरेपछि, तिनीहरूले केही रूपान्तरण प्राप्त गर्छन्, र मुक्ति प्राप्त गर्न सक्छन्। परमेश्वरले गर्नुभएको यो सबै न्यायसंगत छ। यिनीहरू परमेश्वरको सङ्गति सुनेपछिका मेरा केही भावनाहरू हुन्।) धेरै राम्रो! यसलाई पहिला मानव दृष्टिकोणबाट सम्बोधन गरौँ। यदि मानवजातिलाई मुक्ति दिन परमेश्वर देहधारी नहुनुभएको भए, परमेश्वरमा विश्वास गर्ने ती सबै कुन अवस्थामा हुनेथिए? तिनीहरू पूर्णतया शैतानको पकडमा, दुष्टताका छालहरूमा, र भ्रष्ट मानवजातिमाझ जिउनेथिए। भ्रष्ट मानवजातिहरूमाझ जिउनु भनेको दियाबलसहरूको जेलमा जिउनु, पिशाचहरूको गुफामा जिउनु, वा रङ्गको ठुलो भाँडामा जिउनुसरह हो। यदि कुनै व्यक्तिले परमेश्वरमा विश्वास गर्दैन भने, उसले स्वाभाविक रूपमा आफूले जे चाह्यो त्यही गर्छ, नीच काम र दुष्टता गर्छ। उसको भ्रष्टता झन्झन् गहिरिँदै जान्छ, र ऊ झन्झन् नीच, अनुचित बन्दै जान्छ, र अन्त्यमा ऊ जिउँदो पिशाच बन्छ। उसका वचन र कार्यहरूलाई हेर्दा ऊ मानव देखिन्छ, तर उसको पूरै मानसिकता र स्वभाव पहिल्यै जिउँदो पिशाचको जस्तो बनिसकेको हुन्छ। यस्ता मानिसहरूको अन्त्य कस्तो हुन्छ? के तिनीहरूको अन्त्य शैतानको जस्तै नै हुँदैन र? (हुन्छ।) तिनीहरू शैतानद्वारा बन्दी बनाइएका छन्। तिनीहरू शैतानका साथीहरू हुन्, शैतानका सहयोगी र दास बनेका छन्, र शैतानजतिकै परमेश्वरको प्रतिरोधी छन्। यसर्थ तिनीहरूसित कुनै विकल्प हुँदैनन्, र अन्त्यमा, तिनीहरूको दण्डित र विनाश हुने गन्तव्य हुनेछ। यो मानवहरूसम्बन्धी कुरा हो। यदि तँ परमेश्वरमा विश्वास गर्दैनस् भने, परमेश्वरले तँलाई मुक्ति दिनुहुनेछैन। तँ यस संसारमा निकै स्वतन्त्र होलास्, तैँले आफूले चाहेको जे पनि गर्न र जस्तो चाह्यो त्यस्तै व्यवहार गर्न सक्लास्; तँलाई विवेक र समझले बाधित गर्नु र तैँले सत्यता स्वीकार र अभ्यास गर्नु आवश्यक नहोला, काँटछाँट, निराकरण र अनुशासन त झनै स्विकार्नु नपर्ला। तँसित समझ, विवेकको ज्ञान नहुने गरी पूर्णतया परिवर्तन भइञ्जेल तँ तेरा आफ्नै रुचिहरूअनुसार मात्र अर्थात संसारका चलनहरूलाई पछ्याएर जिउँछस्। तँ पूर्णतया जिउँदो पिशाचमा, जिउँदो शैतानमा, भित्री र बाहिरी रूपमै जिउँदो दियाबलसमा पतित हुन्छस्; तेरो भेष बदल्न वा तँलाई बेर्न आवश्यक छैन—तँ साँचो शैतान, अर्थात दियाबलस होस्। अविश्वासीहरू शैतानको पकडमा जिउनुको परिणाम यही हो, र अन्त्यमा, तिनीहरू विपदहरूद्वारा नष्ट पारिनैपर्छ। मानौँ कुनै व्यक्तिले परमेश्वरमा विश्वास गर्छ, तर उसले कहिल्यै सत्यता स्विकार्न र आफूलाई चिन्न सक्दैन, र उसले साँच्चै पश्चात्ताप गर्दैन; उसले धेरै वर्ष परमेश्वरमा विश्वास गरेको छ, तर ऊ बिलकुलै परिवर्तन भएको छैन; उसको विवेक र समझ फिर्ता आएको छैन, अनि उसको जीवनशैली कुनै अविश्वासीकै जस्तो छ। परमेश्वरले मानिसहरूलाई जसरी न्याय र सजाय दिनुभए पनि, र परमेश्वरको घरले सत्यतामाथि जसरी सङ्गति गरे पनि, उसले त्यसप्रति बिलकुलै ध्यान दिँदैन। त्यस्ता मानिसहरू गैरविश्वासी, अर्थात परमेश्वरको घरमा घुसपैठ गरेका नीच मानिसहरू हुन्। सत्यता र मुक्ति प्राप्त गर्न परमेश्वरले थुप्रै अवसरहरू दिनुभएको छ, र मानिसहरू परमेश्वरको इच्छालाई कुनै ध्यान नदिई वर्षौँसम्म विश्वास गर्छन्; तिनीहरू अझै पनि सधैँझैँ देहसुखहरू पछ्याउँछन्, खान्छन्, पिउँछन्, र रमाइलो गर्छन्। तिनीहरूमा कुनै विवेक हुँदैन, मानवताका सकारात्मक तत्वहरू हुँदैनन्; तिनीहरू पहिल्यै मुक्ति प्राप्त गर्ने बिन्दुबाहिर, फर्किनै नसकिने बिन्दुमा गइसकेका हुन्छन्। परमेश्वरले तिनीहरूलाई त्याग्नुहुन्छ, र मुक्ति दिनुहुन्न; तिनीहरूको अन्त्यको बारेमा भन्नै पर्दैन। यस बिन्दुमा, तिनीहरूको परमेश्वरमा विश्वास गर्ने जीवन अन्त्य हुन्छ; परमेश्वरमा विश्वास गर्ने तिनीहरूको प्रक्रिया सकिन्छ। तिनीहरूको अन्त्य पूर्वनिर्धारित हुन्छ—यो नै तिनीहरूको अन्त्य हो। कुनै व्यक्तिको यस्तो अन्त्य हुँदा उसको हृदयमा कस्ता भावनाहरू हुन्छन्? उसको हृदय मन्द रूपमा दुख्छ, उसलाई परमेश्वरले त्याग्नुभएको अनुभूति भएर ऊ साँच्चै विक्षिप्त र दुखी हुन्छ, मानौँ ऊ कुनै असीमित सागरमा छ, जीवनरेखालाई समात्न सकिरहेको छैन, र पूरै दुखित र पूरै असहाय अनुभूति गर्छ। जब तँ त्यो हदसम्म डुबेको हुँदैनस्, तैँले त्यस प्रकारको पीडा अनुभूत गर्न सक्दैनस्, तर त्यस बिन्दुमा पुगेलगत्तै तँ फर्किनै सक्दैनस्। परमेश्वरले मानिसहरूलाई मुक्ति नदिने यो अवस्थामा, मानिसहरू अन्ततः यसरी नै यस प्रकारको नियतितर्फ, र यस प्रकारको अन्त्यतर्फ हिँड्छन्। तर के मानिसहरूको यस प्रकारको नियति अर्थात यस प्रकारको अन्त्य हुनु परमेश्वरको लागि कुनै घाटा हो? यदि परमेश्वरले सृष्टि गर्नुभएका मानिसहरू शैतानद्वारा भ्रष्ट तुल्याइए भने, यदि तिनीहरूले उहाँको मुक्ति बिलकुलै स्विकारेनन्, र तिनीहरू विनाशको बाटोमा लागे भने, के त्यो परमेश्वरको लागि कुनै घाटा हो? कदापि होइन। के परमेश्वरका सृष्टिहरूमध्ये एउटाको विनाश भएकै कारण उहाँ परमेश्वर हुन छोड्नुहुनेछ? के उहाँले परमेश्वरको रूपमा उहाँको पहिचान र हैसियत, अर्थात परमेश्वरको रूपमा उहाँको सार गुमाउनुहुनेछ? के यसले उहाँ सबै कुराहरूमाथि सार्वभौम हुनुभएको तथ्यलाई परिवर्तन गर्नेछ? (अहँ।) गर्नेछैन। यसको अर्थ के हो? मानिसहरूले परमेश्वरको वचन स्विकारे पनि वा नस्विकारे पनि, तिनीहरूले मुक्ति प्राप्त गर्न सके पनि वा नसके पनि, यो परमेश्वरको लागि घाटा होइन। यो कामकुराकै एउटा पक्ष हो। मानिसहरूले परमेश्वरमा विश्वास गर्दैनन् र परमेश्वरले मानिसहरूलाई मुक्ति दिन काम गर्नुहुन्न भने पनि, परमेश्वरले बिलकुलै केही गुमाउनुहुन्न। शैतान शैतान नै रहन्छ; परमेश्वर परमेश्वर नै रहनुहुन्छ। सबै कुराहरूमाथि प्रभुत्व भएको एउटै व्यक्ति परमेश्वर नै हुनुहुन्छ, अझै पनि सबै कुराहरूको सृष्टि गर्ने परमेश्वर नै हुनुहुन्छ, र अझै पनि सबै कुराहरू सञ्चालन गर्ने परमेश्वर नै हुनुहुन्छ। मानवजातिको, शैतानको र सबै कुराहरूको नियति परमेश्वरकै हातमा छ। परमेश्वरको पद, विशिष्टता, स्वभाव र सार परिवर्तन हुनै सक्दैन। परमेश्वरको पवित्रता पनि कलङ्कित हुनेछैन, र उहाँको काममा घाटा पुग्नेछैन। परमेश्वर अझै परमेश्वर नै हुनुहुन्छ। यसले मानिसहरूलाई एउटा तथ्य बुझ्न मद्दत गर्छः मानवजाति जति नै धेरै भए पनि, परमेश्वरको नजरमा त्यो एउटा सङ्ख्या मात्र हो। त्यो कुनै शक्तिसरह हुँदैन र त्यसबाट परमेश्वरलाई कुनै डर हुँदैन। मानवजातिले जस्तो मार्ग पछ्याए पनि, तिनीहरू परमेश्वरकै हातमा हुन्छन्। मानवजातिले जस्तो अन्त्य भोगे पनि, तिनीहरूले परमेश्वरमा विश्वास गर्छन् कि गर्दैनन् वा उहाँको अस्तित्व र सार्वभौमिकता स्विकार्छन् कि स्विकार्दैनन्, ती केहीले पनि न त परमेश्वरको अन्तर्निहित पहिचान र पदलाई न परमेश्वरको सारलाई नै प्रभाव पार्न सक्छ। यो कसैले परिवर्तन गर्नै नसक्ने तथ्य हो। मानिसहरूले सायद अझै प्रस्ट रूपमा नबुझेको वा अनुभव नगरेको एउटा कुरा छ। यदि मानवजातिमध्ये कसैलाई परमेश्वरले त्याग्नुभयो, र उहाँले उसलाई मुक्ति दिनुभएन भने, उसको अन्त्य भनेको विनाश हुनेछ, र यो अपरिवर्तनीय छ। पूरै ब्रह्माण्ड र सम्पूर्ण कुराहरूमा, ती जति नै ठुला भए पनि, जति नै ग्रहहरू भए पनि, जति नै जीवनहरू भए पनि, तिनले परमेश्वरको अस्तित्वबारे तथ्य परिवर्तन गर्न सक्दैनन्, र ब्रह्माण्डको र सम्पूर्ण कुराहरूको नियति एउटै परमेश्वरको हातमा मात्र हुन्छ। कुनै जीवित जीवाणुदेखि तारासम्मको कुनै कुराले पनि परमेश्वरको अस्तित्व र प्रभुत्वलाई प्रभाव पार्न सक्दैन, कुनै कुराले परमेश्वरको कुनै विचारलाई नियन्त्रण गर्न त झनै सक्दैन। यो तथ्य हो। कतिपय मानिसहरू यस्तो विश्वास गर्छन्: “म तपाईंमाथि विश्वास गर्दिनँ, त्यसैले तपाईं परमेश्वर हुनुहुन्न।” “खासै धेरै मानिसले तपाईंमाथि विश्वास गर्दैनन्, त्यसैले तपाईं परमेश्वर हुनुहुन्न।” के यसो भन्नु न्यायोचित कुरा हो? (अहँ, होइन।) अन्य केहीले यसो भन्छन्: “तपाईंमाथि हामीले मात्र विश्वास गर्छौँ, त्यसैले सबै कुराहरू र मानवजातिमाथि प्रभुत्व जमाउने तपाईंको शक्ति यति मात्र ठुलो छ, यो हदसम्म मात्र छ।” के यो साँचो हो? (होइन।) यस्ता विचारहरू भएका मानिसहरू अत्यन्तै अज्ञानी र मूर्ख हुन्छन्!

मैले भर्खरै यदि परमेश्वरले मानिसहरूलाई मुक्ति दिनुभएन भने कसरी मानवजाति विनाशतर्फ जान्छन्, तर परमेश्वरको पहिचान र हैसियत बिलकुलै प्रभावित हुँदैनन्, उहाँको सार त झनै प्रभावित हुँदैन भन्नेबारे सङ्गति गरेँ। तैँले यो तथ्य प्रस्टसित देख्छस् हैन? (देख्छु।) मानवजातिले सत्यता स्विकारे पनि नस्विकारे पनि वा तिनीहरूले मुक्ति प्राप्त गर्न सक्ने वा नसक्ने भए पनि, परमेश्वर परमेश्वर नै रहनुहुन्छ—उहाँको हैसियत, पहिचान, र सार परिवर्तन हुनेछैन। तर मानवजातिको नियतिमा ठुलो विभिन्नता छ। त्यो विभिन्नता कसको नियन्त्रणमा हुन्छ? के त्यो मानिसहरूकै नियन्त्रणमा हुन्छ? कुनै देशको नियन्त्रणमा हुन्छ? कुनै शासकको नियन्त्रणमा हुन्छ? कुनै शक्तिको नियन्त्रणमा हुन्छ? हुँदैन। तेरो र मानवजातिको नियतिको रेखदेखकर्ता परमेश्वर नै हुनुहुन्छ—सबथोक उहाँकै हातमा हुन्छ। त्यसोभए, तैँले यो तथ्य प्रस्ट रूपमा देख्नुपर्छः मानवजातिलाई र तँलाई मुक्ति दिएर, परमेश्वरले तँलाई अनुग्रह देखाइरहनुभएको छ; यो ठुलो मुक्ति हो, जुन अनुग्रहहरूमध्येकै सबैभन्दा ठुलो हो। यो अनुग्रहहरूमध्येकै सबैभन्दा ठुलो हो भनेर मैले किन भनिरहेको छु? किनभने परमेश्वरले मानवजातिलाई दिनुहुने मुक्ति रोक्नै नसकिने व्यवस्था होइन, न त यो अपरिहार्य चलन हो, न यो आवश्यकता हो। परमेश्वरले त्यो स्वतन्त्र रूपमा गर्न खोज्नुहुन्छ। यदि परमेश्वरले तँलाई मुक्ति दिनुभएन भने के त्यो ठिक हुनेछ? के उहाँले मानिसहरूलाई पक्कै मुक्ति दिनै पर्दैन र? सुरुमा, परमेश्वरले तेरो नियति पूर्वनिर्धारित गर्नुभएको हुन सक्छ, तर यदि उहाँले अहिले तँलाई रोज्न चाहनुहुन्न, र तँलाई मुक्ति दिनुहुन्न भने, तैँले यो अनुग्रह प्राप्त गर्न सक्दैनस्। त्यसोभए, तैँले के गर्नुपर्छ? तैँले राम्रो भूमिका निभाउनुपर्छ, र हरेक तरिकाले तेरा व्यवहार, हृदय र साँचो आस्था प्रयोग गरेर परमेश्वरको मन जित्ने र उहाँको अनुग्रह प्राप्त गर्ने कोसिस गर्नुपर्छ। निश्चय नै यो असम्भव छैन। विगतमा जब प्रभु येशू सुसमाचार फैलाउँदै हुनुहुन्थ्यो, एउटी कनानी महिला थिइन्—उनले के गरिन्? (उनकी छोरी पिशाचको पकडमा रहेकीले उनले प्रभु येशूलाई सहयोग मागिन्। प्रभुले यसो भन्नुभयोः “बालबालिकाको रोटी खोसेर कुकुरहरूलाई फ्याँकी दिनु उचित होइन।” महिलाले यसो भनिन्: “तैपनि कुकुरहरूले मालिकको टेबलबाट खसेका टुक्राटुक्री खान्छन्।” प्रभु येशूले उक्त महिलाको आस्था ठुलो छ भन्नुभयो र उनका इच्छाहरू पूरा गरिदिनुभयो।) प्रभु येशूले उनको के कुरालाई अनुमोदन गर्नुभयो? (उनको आस्थालाई।) वास्तवमा उनको आस्था के थियो? उनको आस्थालाई हामीले कसरी बुझ्नुपर्छ? (प्रभु येशू परमेश्वर हुनुहुन्छ भनेर उनले स्विकारिन्।) प्रभु येशूले उनी कुकुर्नी हुन् भन्नुभयो, तर उनी किन निराश भइनन्? तिमीहरू यो विषयबारे खासै प्रस्ट रूपमा बोल्न सक्दैनौ। तथ्यहरू यिनै हुन्: प्रभु येशूले किन यस व्यक्तिको आस्थालाई अनुमोदन गर्नुभयो? उनी कुकुर्नी हुन इच्छुक भएको तथ्यलाई उहाँले अनुमोदन गर्नुभएन, न त उहाँले रोटीका टुक्राहरू खाने उनको तत्परतालाई नै अनुमोदन गर्नुभयो—यी सबै गौण थिए। त्यसोभए, प्रभु येशूले के कुरालाई अनुमोदन गर्नुभयो? त्यो के थियो भने, प्रभु येशूले उनलाई एक कुकुर्नी, एक व्यक्ति, वा एक दियाबलस, अर्थात शैतानको रूपमा व्यवहार गर्नुभए पनि वा नभए पनि उनलाई मतलब थिएन—उहाँले उनलाई जस्तो व्यवहार गर्नुभए पनि उनलाई फरक पर्दैनथ्यो। सबैभन्दा महत्त्वपूर्ण कुरा त उनले प्रभु येशूलाई परमेश्वरको रूपमा व्यवहार गरिन्, उहाँ नै प्रभु र परमेश्वर हुनुहुन्छ भन्ने विश्वासमा अडिग रहिन्, र यो कहिल्यै परिवर्तन हुन नसक्ने सत्यता र तथ्य थियो। प्रभु येशू नै परमेश्वर र प्रभु हुनुहुन्छ, र उनले हृदयमा चिनेको उहाँ नै हुनुहुन्थ्यो। त्यो नै पर्याप्त थियो। प्रभु येशूले उनलाई मुक्ति दिनभए पनि नभए पनि, उहाँले उनलाई उहाँसँगै खाने व्यक्ति, प्रेरित, अनुयायी, वा कुकुर्नीको रूपमा व्यवहार गर्नुभए पनि, त्यो कुराले उनलाई फरक परेन। छोटकरीमा भन्नुपर्दा, उनले हृदयमा प्रभु येशूलाई परमेश्वरको रूपमा स्विकार्नु नै पर्याप्त थियो—त्यो नै उनको सबैभन्दा ठुलो आस्था थियो। के तिमीहरूसँग यस प्रकारको आस्था छ? यदि कुनै दिन मैले तिमीहरू सबैजना परमेश्वरको घरका सुरक्षा कुकुरहरू हौ भनेँ भने, के तिमीहरू यो स्विकार्न इच्छुक हुनेथ्यौ? यदि मैले तिमीहरू परमेश्वरको घरका स-साना प्रियजनहरू, परमेश्वरका मानिसहरू, र स्वर्गदूतहरू हौ भनेँ भने, तिमीहरूलाई यो सन्तोषजनक लाग्नेथ्यो, तर यदि मैले तँ कुकुर होस् भनेँ भने, तँ बेखुसी हुनेथिस्। तँ किन बेखुसी हुनेथिस्? किनकि तैँले आफूलाई निकै महत्त्वपूर्ण ठान्छस्। तैँले यस्तो सोच्छस्: “तपाईं परमेश्वर हुनुहुन्छ भन्ने कुरा मैले स्विकार्दा पनि तपाईं कसरी मलाई कुकुर भन्न सक्नुहुन्छ? तपाईं परमेश्वर हुनुहुन्छ भन्ने कुरा म स्विकार्छु, त्यसैले तपाईंले जे गर्नुभए पनि, तपाईं निष्पक्ष र तर्कसंगत हुनैपर्छ। हामी दुबैजना बराबर हौँ, हामी नजिकका साथीहरू हौँ! म तपाईंमाथि विश्वास गर्छु, यसले देखाउँछ कि ममा ठुलो साहस, प्रेम, र आस्था छ। तपाईं कसरी मलाई कुकुर होस् भन्न सक्नुहुन्छ? तपाईं मान्छेलाई प्रेम गर्नुहुन्न! हामी नजिकका साथीहरू हौँ, हामी दुबै समान हुनुपर्छ। म तपाईंलाई सम्मान गर्छु, तपाईंको डर मान्छु, र म तपाईंको प्रशंसा गर्छु—तपाईंले मलाई सम्मान गर्नुपर्छ, र व्यक्तिलाई जस्तो व्यवहार गर्नुपर्छ। म एउटा व्यक्ति हुँ!” तँलाई यो मनोवृतिबारे के लाग्छ? (त्यसमा समझ छैन।) जब मानिसहरू परमेश्वरसित समान स्तरमा हुन र परमेश्वरलाई साथीको रूपमा व्यवहार गर्न चाहन्छन, के यसले समस्या निम्त्याउँदैन र? तैँले यसो भन्छस्: “तपाईं त सामान्य देखिनुहुन्छ—वास्तवमा म तपाईंभन्दा राम्रो देखिन्छु, र म तपाईंभन्दा अग्लो छु। तपाईंलाई चिसो लाग्दा तपाईं पनि खोक्नुहुन्छ, र तपाईं पनि धेरै बोल्नुभयो भने थाक्नुहुन्छ—म तपाईंभन्दा स्वस्थ छु। तपाईंसँग सत्यता भएको मात्र हो, र त्यस अर्थमा तपाईं मभन्दा बलियो हुनुहुन्छ। यदि मैले परमेश्वरमा धेरै वर्षसम्म विश्वास गरेँ र बढी सत्यताहरू बुझेँ भने, म तपाईंभन्दा त्यति धेरै नराम्रो हुनेछैनँ। साथै, ममा तपाईंसँग नभएको सीप छ! त्यसरी तुलना गर्दा, तपाईं मभन्दा त्यति धेरै महान् हुनुहुन्न।” तँलाई यो दृष्टिकोणबारे के लाग्छ? (यो गलत छ।) तुलना गर्ने यो विधिबारे तँलाई के लाग्छ? सम्भवत मानवलाई परमेश्वरसित तुलना गर्न मिल्दैन। तुलना गर्ने यो विधिबाट कस्तो प्रकारको गल्ती गरिँदै छ? (त्यो व्यक्ति उसको उचित ठाउँमा उभिरहेको छैन, र उसले परमेश्वरलाई परमेश्वरको रूपमा व्यवहार गरिरहेको छैन। उसले उहाँलाई साधारण व्यक्तिको रूपमा व्यवहार गरिरहेको छ। उसले देहधारी परमेश्वरको मानवता मात्र देख्छ, तर उहाँको देवत्व देख्दैन।) सरल रूपमा भन्नुपर्दा, उसमा न त विवेक न समझ छ—उसमा मानवता छैन। साथै, मानिसहरूले परमेश्वरको आत्मिक शरीर देखेका छैनन्, त्यसैले तिनीहरू उहाँको देहधारणलाई मानवको रूपमा हेर्छन्, र यो साधारण व्यक्ति न त महान् छ न प्रभावशाली छ, र उहाँलाई सजिलै सताउन र मूर्ख बनाउन सकिन्छ भन्ठान्छन्। साँचो कुरा यही हो। मानवहरू त्यस्ता भ्रष्ट कुराहरू मात्र हुन्। यदि तैँले सत्यता पछ्याइनस् भने, समय बित्दै जाँदा यस्तै हुनेछ; तेरो हृदयमा परमेश्वरप्रति डर वा श्रद्धा हुनेछैन। मानिसहरूले सत्यता पछ्याउनुको सार भनेको तिनीहरू परमेश्वरप्रति समर्पित हुन सकून् भन्नाका लागि हो। उहाँले जस्तो व्यवहार गर्नुभए पनि, उहाँ जस्तो स्वरूपमा देखा पर्नुभए पनि, वा उहाँले तँसित जुन तरिकाले बोल्नुभए पनि, तेरो हृदयमा परमेश्वरको स्थान परिवर्तन हुनेछैन, न त उहाँप्रतिको तेरो डर, उहाँसँगको तेरो सम्बन्ध, उहाँमाथिको तेरो आस्था नै परिवर्तन हुनेछ। तेरो हृदयमा परमेश्वरको सार र हैसियत परिवर्तन हुनेछैन। तँ र परमेश्वरबीचको सम्बन्धलाई तैँले राम्ररी, उचित ढङ्गले, र चेतनापूर्वक, मापदण्डअनुसार र संयमतापूर्वक सम्हाल्नेछस्। तर यदि तैँले सत्यता पछ्याइनस् भने, यो हासिल गर्न तँलाई निकै कठिन हुनेछ—त्यसो गर्न तँलाई सजिलो हुनेछैन। यदि मानिसहरूले सत्यता पछ्याएनन् भने, तिनीहरूले परमेश्वरको सार र उहाँको देवत्व कहिल्यै देख्न सक्नेछैनन्। उहाँको स्वभाव वा उहाँको साँचो प्रकटीकरणहरूमा के कुराहरू पर्छन् भन्ने कुरा तिनीहरूलाई थाहा हुनेछैन। मानिसहरूले यी कुराहरू देख्न सक्नेछैनन्। ती कुराहरू तँलाई भनिए पनि, तैँले न त ती देख्न न चिन्न सक्नेछस्।

हामीले भर्खरै परमेश्वरले मानिसहरूलाई मुक्ति दिनुभएन भने तिनीहरूको नतिजा के हुनेछ भन्नेबारे कुरा गर्र्यौँ। त्यो कस्तो नतिजा हो? (विनाश।) अनि परमेश्वरको नतिजा के हुनेछ? (परमेश्वरमाथि त्यसले बिलकुलै प्रभाव पार्नेछैन।) यो परमेश्वरले मानिसहरूलाई मुक्ति नदिने दृष्टिकोणबाट बोलिएको हो; परमेश्वर बिलकुलै प्रभावित हुनुहुनेछैन, तर मानिसहरूको नियति र नतिजा दुखदायी—अय्यूब र अब्राहम् जस्ता मानिसहरूको नतिजाभन्दा ज्यादै फरक हुनेछ। यदि परमेश्वरले व्यक्तिलाई मुक्ति दिनुभएन भने, तिनीहरू उहाँका शत्रु शक्ति र उहाँका प्रतिद्वन्दीहरूको दर्जामा गनिन्छन्। यो नतिजा स्पष्ट रूपमा भयावह हुन्छ। अब परमेश्वरले व्यक्तिलाई मुक्ति दिन र ऊमाथि काम गर्न चाहनुभयो भने उसले के प्राप्त गर्नेछ भन्नेबारे कुरा गरौँ। मानिसहरू किन परमेश्वरमा विश्वास गर्छन्? परमेश्वरका विश्वासीहरू के कुराको पछि लागिरहेका छन्? के तिनीहरू परमेश्वरको सन्तुष्टिको पछि लागिरहेका छन्? के तिनीहरू सृष्टि गरिएका प्राणीको कर्तव्य पूरा गर्न लागिपरेका छन्? के तिनीहरू शैतानलाई लज्जित तुल्याउन र परमेश्वरको गवाही दिन लागिपरेका छन्? यी सबै तर्कहरू अलि भयङ्कर सुनिने र अति अव्यावहारिक छन्। यदि मैले तँलाई तैँले परमेश्वरमा विश्वास गर्न सुरु गर्दाको तेरो मूल आशयबारे भन्न लगाउने हो भने तैँले गल्ती गरेको महसुस गर्नेथिस् र यी वचनहरू बोल्दा तँ रातोपिरो हुन्थिस्; तँलाई बोल्न कठिन हुनेथ्यो, किनकि यिनीहरू तथ्य होइनन्। त्यसोभए, वास्तवमा तथ्यहरू के हुन्? (मानिसहरू परमरेश्वरमा विश्वास गर्छन् किनभने तिनीहरू आशिषका पछि लागिरहेका छन्।) (तिनीहरू राम्रो गन्तव्य, वा आत्मिक भरणपोषणको स्रोतको पछि लागिरहेका छन्।) सारांशमा, यस्ता आशयहरू थोरै अशोभनीय छन् र खासै देखाउन लायक छैनन्। तर, यदि तिनीहरू सुरुमै यो उद्देश्यको पछि नलागे, के मानिसहरूले परमेश्वरमा विश्वास गर्नेथिए? परमेश्वरमा विश्वास गर्नु तिनीहरूको आशय थिएन, न त तिनीहरूको चाहना नै थियो; यदि तिनीहरूले त्यसबाट केही लाभ प्राप्त गरेनन् भने, परमेश्वरमाथि कसले विश्वास गर्नेथ्यो र? जब परमेश्वरमा विश्वास गर्ने कुरा आउँछ, मानिसहरू सोच्छन् कि यदि तिनीहरूलाई त्यसबाट थोरै लाभ मिल्दैन भने, तिनीहरूले कम्तीमा पनि एउटा वाचा प्राप्त गर्नुपर्छ। कस्तो वाचा? कतिपय मानिसहरू यसो भन्छन्: “परमेश्वरको वाचा के हो भने, हामीले यो जुनीमा सयगुणा प्राप्त गर्नेछौँ, र अर्को जुनीमा शाश्वत जीवन प्राप्त गर्नेछौँ—यसको मतलब हामी सधैँभरी जीवित रहनेछौँ, कहिल्यै मर्नेछैनौँ। यो युगौँभरी पहिले कसैले कहिल्यै आनन्द लिन नपाएको वा प्राप्त नगरेको एक प्रकारको चरम खुसी र आशिष् हो। साथै, यदि मानिसहरूले परमेश्वरमा विश्वास गरेमा, उहाँले तिनीहरूलाई यो जुनीमा केही अनुग्रह, आशिष्, र सुरक्षा दिनुहुनेछ।” छोटकरीमा भन्नुपर्दा, जब कसैले भर्खरै परमेश्वरमा विश्वास गर्न थालेको हुन्छ, उसको हृदय अशुद्ध र फोहोरी हुन्छ। सृष्टि गरिएका प्राणीको कर्तव्य निभाउन, मानव जस्तै भएर जिउन, अन्त्यमा परमेश्वरको प्रिय व्यक्तिको छवि जिउन, उहाँको महिमा गाउने र गवाही दिने तरिकाले जिउन, र उहाँको बेइज्जत नगर्न, र मृत्युपछि पनि उहाँको गवाही दिनका निम्ति तिनीहरूले परमेश्वरमा विश्वास गरेका हुँदैनन्—बरु, तिनीहरूको सारा हृदय र प्राणबाटै तिनीहरू आशिषित् हुन र यो जुनीमा परमेश्वरका धेरैभन्दा धेरै अनुग्रह र आशिषहरूमा रमाउन चाहन्छन्। यदि तिनीहरूले अर्को जुनी प्राप्त गरे भने, तिनीहरू झन् ठुला आशिषहरू प्राप्त गर्न चाहन्छन्। मानिसहरूले पहिलोपटक परमेश्वरमा विश्वास गर्दा तिनीहरूले बोक्ने इच्छा, आशय, र उद्देश्यहरू यिनै हुन्; तिनीहरू स्वर्गको राज्यका आशिषहरू र परमेश्वरको वाचा प्राप्त गर्नको निम्ति परमेश्वरमा विश्वास गर्छन्। भ्रष्ट मानवजातिको लागि यो स्विकार्य हुन्छ, र त्यसको लागि परमेश्वरले मानिसहरूलाई दोष दिनुहुनेछैन। मानिसहरूले पहिलोपटक परमेश्वरमा विश्वास गर्न थाल्दा, तिनीहरू सबै अज्ञानी हुन्छन् र तिनीहरूले केही पनि बुझ्दैनन्। परमेश्वरका वचनहरू पढेर अनि उहाँको अन्तर्दृष्टि अनुभव गरेर तिनीहरूले बिस्तारै परमेश्वरमा विश्वास गर्नेबारे सत्यताहरू र परमेश्वरमा विश्वास गर्नुको महत्त्व, साथसाथै मान्छेका लागि परमेश्वरका मापदण्डहरू बुझ्न थाल्छन्। यस प्रक्रियाको क्रममा मानिसहरूले परमेश्वरको हेरचाह र सुरक्षाको आनन्द लिन्छन्; कतिपय मानिसका रोगहरू निको हुन्छन्, तिनीहरूका शरीर स्वस्थ हुन्छन्, तिनीहरूका परिवारमा शान्ति हुन्छ, र तिनीहरूका वैवाहिक सम्बन्धहरू खुसी हुन्छन्—विविध तरिकाले तिनीहरूले परमेश्वरको अनुग्रह र आशिषहरूको फरक-फरक मात्रामा आनन्द लिन्छन्। अवश्य, यिनीहरू सबै गौण हुन्। परमेश्वरको दृष्टिकोणमा, यी उहाँका सबैभन्दा ठुला प्रयत्नहरू होइनन्। उहाँको सबैभन्दा ठुलो प्रयत्न के हो? (उहाँले मानिसहरूमा राख्नुभएका अपेक्षाहरू, र उहाँका मिहीन प्रयासहरू।) “उहाँका मिहीन प्रयासहरू” मा केही ठोस कुरा छ, जबकि “अपेक्षाहरू” अलि खोक्रो छ। सबैभन्दा व्यावहारिक फाइदा, अर्थात तिमीहरूले परमेश्वरबाट प्राप्त गरेको सबैभन्दा अमूल्य कुरा के हो? (सत्यताको भरणपोषण।) (केही सत्यता बुझ्नु, र केही मामिलाहरू छर्लङ्गै देख्न सक्नु।) त्यो निश्चय नै ती तथाकथित अनुग्रह र आशिषहरू होइनन्। के परमेश्वरको जीवन, वचन, र सत्यताहरू, साथसाथै सृष्टि गरिएका प्राणीहरूले हिँड्नुपर्ने मार्ग जुन परमरेश्वरले तिनीहरूलाई बुझ्ने तुल्याउनुहुन्छ, ती नै मानवहरूले परमेश्वरबाट प्राप्त गर्ने सबैभन्दा अमूल्य कुराहरू होइनन् र? सारांशमा, मानिसहरूले परमेश्वरबाटै सत्यता, मार्ग र जीवन प्राप्त गरेका छन्—के यी सबैभन्दा अमूल्य कुराहरू होइनन् र? (हुन्।) के तिमीहरूले ती कुराहरू प्राप्त गरेका छौ? (हामीले अहिलेसम्म ती साँच्चै प्राप्त गरेका छैनौँ।) त्यो तँ गरिब हुँदा तँलाई कसैले सय डलर दिएको, वा भोक लागेको बेलामा तँलाई कसैले दुईवटा रोटी दिएको जति व्यावहारिक रूपले लाभदायक नलाग्ला, तर सच्चा रूपले उहाँमा विश्वास गर्ने हरव्यक्तिलाई परमेश्वरबाट आउने सत्यता, मार्ग र जीवन साँच्चिकै प्रदान गरिन्छ। के यो तथ्य होइन र? (हो।) यो तथ्य हो। तैँले परमेश्वरको जति वचन सुनेको भए पनि, जति बढी सत्यता स्विकार्न सक्ने वा बुझेको भए पनि, जति बढी वास्तविकता जिएको भए पनि, वा जति धेरै नतिजाहरू प्राप्त गरेको भए पनि, तैँले बुझ्नैपर्ने एउटा तथ्य छः सत्यता, मार्ग र परमेश्वरको जीवन प्रत्येक व्यक्तिलाई निःशुल्क प्रदान गरिन्छ, र यो सबैको लागि निष्पक्ष हुन्छ। परमेश्वरले कहिल्यै पनि मानिसहरूले परमेश्वरमा कति समय विश्वास गरेका छन् वा कति कष्ट भोगेका छन् भन्ने आधारमा कसैलाई पूर्वाग्रह गर्नुहुनेछैन, र कसैले उहाँमा लामो समयदेखि विश्वास गरेको वा धेरै कष्ट भोगेकै भरमा उहाँले उसलाई कहिल्यै निगाह गर्नुहुनेछैन वा आशिष् दिनुहुनेछैन। न त परमेश्वरले कसैलाई उसको उमेर, रूप, लिङ्ग, पारिवारिक पृष्ठभूमि, आदिको आधारमा फरक व्यवहार गर्नुहुन्छ। हरेक व्यक्तिले परमेश्वरबाट उही कुरा प्राप्त गर्छ। उहाँले कसैलाई पनि कम वा बढी प्राप्त गर्न दिनुहुन्न। हरेक व्यक्तिको लागि परमेश्वर निष्पक्ष र न्यायोचित हुनुहुन्छ। उहाँले मानिसहरूलाई तिनीहरूलाई आवश्यक परेकै कुरा, आवश्यक परेकै बेलामा दिनुहुन्छ, भोक, जाडो वा तिर्खामा छोड्नुहुन्न, र उहाँले मान्छेका हृदयका सम्पूर्ण आवश्यकताहरू पूरा गरिदिनुहुन्छ। परमेश्वरले यी कुराहरू गर्नुहुँदा, उहाँ मानिसहरूले के गरेको चाहनुहुन्छ? परमेश्वरले मानिसहरूलाई यी कुराहरू प्रदान गर्नुहुन्छ, त्यसोभए के परमेश्वरसित केही स्वार्थी मनसायहरू छन्? (छैनन्।) परमेश्वरसित स्वार्थी मनसायहरू बिलकुलै छैनन्। परमेश्वरका सबै वचनहरू र काम मानवजातिकै लागि हुन्, र तिनको उद्देश्य मानिसहरूका सम्पूर्ण दुःख र कठिनाइहरू समाधान गर्नु हो, ताकि तिनीहरूले उहाँबाट वास्तविक जीवन प्राप्त गर्न सकून्। यो तथ्य हो। तर के तिमीहरूले यसलाई तथ्यहरूद्वारा प्रमाणित गर्न सक्छौ? यदि तिमीहरूले यसलाई तथ्यहरूद्वारा प्रमाणित गर्न सक्दैनौ भने, यसो भनेर तिमीहरू निकै गलत साबित भइरहेका छौ र यो अभिव्यक्ति एउटा भन्ने कुरा मात्र हो। के मैले यसलाई यसरी भन्न मिल्छ? उदाहरणको लागि, परमेश्वरले मानिसहरूलाई इमानदार हुनू, इमानदारीका साथ बोल्नू र इमानदार कामकुरा गर्नू, र छली नहुनू भन्नुहुन्छ। परमेश्वरले यसो भन्नुको उद्देश्य मानिसहरूलाई साँचो मानव रूप राख्न, र शैतानजस्तो नहुन, जमिनमा घस्रिहिँड्ने सर्पको जस्तो बोली नगर्न, अनेकार्थक कुरा नगर्न, र अरू मानिसहरूलाई विषयको सत्यता बोध गर्नबाट नरोक्न सक्षम तुल्याउनु हो। अर्थात, त्यो कुरा भन्नुको उद्देश्य मानिसहरूले वचन र कर्म दुबैमा मानव स्वरूप जिऊन्, र तिनीहरू सम्मानयोग्य, ठिक र शालिन होऊन्, गोप्य र लज्जास्पद कुराहरू नराखून्, र तिनीहरूको सफा हृदय होऊन् भन्ने हो। त्यसो भन्नुको उद्देश्य मानिसहरू बाहिरी रूपमा पनि भित्री रूपमा जस्तै होऊन्, मनमा जे छ त्यही भनून्, परमेश्वर वा अन्य कसैलाई पनि नठगून्, कुनै कुरा नलुकाऊन्, शूद्ध भूमिजस्तो हृदय होऊन् भन्ने हो। परमेश्वरले माग्नुहुने कुरा यही हो, र परमेश्वरले मानिसहरू इमानदार हुनुपर्ने मापदण्ड राख्नुको उद्देश्य यही नै हो। मानिसहरू इमानदार हुनुपर्ने मापदण्डअनुसार, परमेश्वर मानिसहरूले के प्राप्त गरेको चाहनुहुन्छ? उहाँ मानिसहरूले कस्तो स्वरूप जिएको चाहनुहुन्छ? यो कुराको सबैभन्दा ठुलो हितग्राही को हो? (मान्छे।) कतिपय मानिसहरू परमेश्वरको इच्छा कहिल्यै बुझ्दैनन्, र तिनीहरू सधैँ परमेश्वरलाई शङ्का गर्छन्, र यसो भन्छन्: “परमेश्वर हामी इमानदार भएको, र हामीले उहाँसित सरल र खुला रूपमा बोलेको चाहनुहुन्छ, ताकि उहाँले हाम्रो साँचो अवस्था पत्ता लगाउन, र त्यसपछि हामीलाई नियन्त्रण गर्न र आफूअनुकूल प्रयोग गर्न, उहाँका योजनाबद्ध कार्यहरू र बन्दोबस्तहरूप्रति पूर्णतया समर्पित गराउन सक्नुहोस्।” के यो सोच सही छ? यो सोच अत्यन्तै नकारात्मक र निर्लज्ज छ, र दियाबलसहरूले मात्र परमेश्वरको बारेमा अनुमान लगाउनेछन् र यसरी उहाँमाथि शङ्का गर्नेछन्। परमेश्वरले मानिसहरू इमानदार हुनुपर्ने, र कुनै स्वार्थी मनसाय, आशय, स्वेच्छा, वा दुषण र नकारात्मक पाटो नभएको मानिस बन्नुपर्ने मापदण्ड राख्नुको उद्देश्य के हो? यसको उद्देश्य मानिसहरूलाई तिनीहरूको भ्रष्ट स्वभावहरूबाट शुद्ध हुन, बिस्तारै पवित्रता प्राप्त गर्न, ज्योतिमा जिउन, र बढी स्वतन्त्र रूपमा र मुक्त भएर जिउन, आनन्दले भरिन, खुसी र शान्तिले भरिपूर्ण हुन दिनु हो—यी सबैभन्दा आशिषित् मानिसहरू हुन्। परमेश्वरको उद्देश्य मानिसहरूलाई सिद्ध पार्नु, र सबैभन्दा ठुला आशिषहरूमा रमाउन दिनु हो। यदि तँ यस प्रकारको व्यक्ति बनिस् भने, परमेश्वरले तँबाट के-कस्ता लाभहरू प्राप्त गर्न सक्नुहुन्छ? के परमेश्वरसित केही गोप्य मनसायहरू छन् र? के उहाँले यो कुराबाट बिलकुलै लाभ लिनुहुन्छ र? (लिनुहुन्न।) त्यसोभए यदि एउटा व्यक्ति इमानदार छ भने, यसको सबैभन्दा ठुलो हितग्राही को हुन्छ? (व्यक्ति स्वयम् हुन्छ।) व्यक्तिले यसबाट के-कस्ता लाभ र फाइदाहरू प्राप्त गर्न सक्छ? उसको हृदय स्वतन्त्र र मुक्त हुनेछ, र उसको जीवन झन्झन् सजिलो बन्दै जानेछ; अरूसँग अन्तरक्रिया गर्ने क्रममा अरूले तिनीहरूलाई झन्झन् बढी विश्वास गर्नेछन्, र अन्य मानिसहरूसँग तिनीहरूको सामान्य सम्बन्ध हुनेछ।) अनि अरू? जब मानिसहरू परमेश्वरका वचन र मापदण्डहरूबमोजिम व्यवहार गर्छन्, तब तिनीहरू त्यसउप्रान्त पीडामा हुनेछैनन्, बरु, तिनीहरूले आरामदायी, शान्त, र खुसी जीवन जिउनेछन्।) यो साँचो भावना हो। त्यसोभए, परमेश्वरले मान्छेलाई मुक्ति दिनुको उद्देश्य के हो? (मानिसहरूलाई रूपान्तरण र शुद्धिकरण गर्नु हो, ताकि अन्त्यमा उहाँले तिनीहरूलाई अपनाउन सक्नुहुनेछ।) परमेश्वरद्वारा अपनाइनुको परिणाम के हुन्छ? यो परमेश्वरले वाचा गर्नुभएको अद्भुत गन्त्व्यमा पुग्नु हो। त्यसोभए, यो कुराको सबैभन्दा ठुलो हितग्राही को हो? (मान्छे।) मान्छे नै सबैभन्दा ठुलो हितग्राही हो!

यतिका वर्षसम्म परमेश्वरलाई पछ्याएर मानिसहरूले के हासिल गरेका छन्? धेरैजसो मानिसहरू तिनीहरूले ठुलो इनाम प्राप्त गरेको भन्नेछन्। अहिलेको लागि हामी ती राम्रो क्षमता भएका र सत्यता पछ्याउनेहरूले कति ठुलो इनाम पाएका छन् भन्नेबारे कुरा गर्नेछैनौँ; साधारण क्षमता भएकाहरूले समेत धेरै इनाम प्राप्त गर्छन्। पहिलो कुरा, के मानिसहरूमा यो दुष्ट र भ्रष्ट संसारसम्बन्धी केही बुझाइ छ? (छ।) अविश्वासीहरूमाझ मिसिँदा तँलाई कस्तो अनुभूति हुने गर्थ्यो? हरेक दिन तँलाई थकान, रिस, क्रोध, दुख, र अवसाद अनुभूति हुन्थ्यो; कुनै दुष्ट व्यक्तिसँग तेरो मुठभेड हुने र उसले तँलाई सताउने, अनि तैँले उसलाई हराउने नसक्ने डरले तैँले आफ्नो भावना व्यक्त गर्ने आँटै गरिनस्, त्यसैले तैँले आफ्नो घमण्डलाई दबाउनुपर्यो। त्यसको मतलब, अविश्वासी संसार अर्थात यस दुष्ट संसारमा जिउँदा, तँसित सम्पर्कमा आएका मानिसहरू दियाबलस थिए; तिनीहरू एकअर्कासँग मारामार गर्थे, त्यसैले तेरो हृदय ठुलो पीडामा थियो। सबैभन्दा स्पष्ट अनुभूति यही हो। परमेश्वरमा विश्वास गरेपछि, यो स्पष्ट अनुभूति केमा परिणत भयो? तेरो यो झिनो विवेक र नैतिक चेतना के बन्यो? त्यो यस दुष्ट युगको साँचो विवेक र साँचो ज्ञान बन्यो। धेरै उत्पीडनहरू भोगेर तैँले दियाबलस राजाहरूको डरलाग्दो मुहारका साथै यस युगको अन्धकार र दुष्टता देख्न सक्छस्। के यो इनाम होइन र? यदि तँ परमेश्वरमाथि विश्वास गर्दैनस् र सत्यता स्विकार्दैनस् भने, के तैँले यस्तो इनाम पाउन सक्छस्? तँलाई पहिले “मानिसहरू कसरी झन्झन् दुष्ट बनेका हुन्? बुझ्नै नसकिने” भन्ने मात्र अनुभूति हुन्थ्यो। के तैँले अझै पनि त्यसै भन्नेथिस्? अहिले, तँसित दुष्ट मानिसहरू, नीच र सांसारिक दियाबलसहरूबारे केही ज्ञान र विवेक छ। के तँ तिनीहरूसँग सम्पर्कमा आएर अन्तर्क्रिया गर्न इच्छुक हुनेथिस्? (अहँ।) तँ निश्चय नै इच्छुक हुनेथिनस्। यदि तँलाई तिनीहरूको संगत गर्न र तिनीहरूसँग घुलमिल हुन भनियो भने, तैँले बरु हिच्किचाउँदै यसो भन्नेथिस्: “मलाई डर लाग्छ। म तिनीहरूलाई हराउन सक्दिन। ती सबै शैतानका मानिसहरू हुन्, तिनीहरू अति दुष्ट छन्!” तँलाई के कुराले यति धेरै परिवर्तन गरायो? के यो परमेश्वरको वचनको प्रभाव होइन र? के सधैँ दुष्ट मानिसहरू, दुष्ट युग, र दुष्ट चलनहरू चिन्ने तरिकाबारे बोल्नले तँलाई यस युग र मानवजाति चिन्ने तुल्याउँदैन र? तँसित यो ज्ञान भएरै तँ तिनीहरूसित घुलमिल हुन अनिच्छुक छस्; तँभित्रका नैतिक समझ र विवेकलाई तिनको दिगदिगी हुन्छ, र तैँले विवेक प्रयोग गर्न थाल्छस्। तैँले बिस्तारै तिनको प्रकृति सार छर्लङ्गै देख्छस्; तिनीहरू दियाबलस् हुन् भनेर तैँले तेरो हृदयको गहिराइबाटै देख्न सक्छस्। तिनीहरूसँग सम्बन्धमा रहिरहँदा त्यसले तेरो हृदयलाई पीडा हुन्छ र तँलाई यति निराश बनाउँछ कि तैँले त्यो जियाइलाई निरन्तरता दिनै सक्दैनस्; तेरो एउटै मात्र इच्छा भनेको आफूलाई तिनीहरूबाट अलग्याउनु हो। कतिपय मानिसहरू पहिलोपटक मण्डली प्रवेश गरेर दाजुभाइ-दिदीबहिनीहरूसँग भेट्दा यस्तो अनुभूति गर्छन्: “यी मानिसहरू कसरी फरक छन्? तिनीहरू सबैजना परिवारका सदस्यहरू झैँ गरेर तिनीहरूका सबैभन्दा भित्री सोचहरू सरल तरिकाले र खुलस्त रूपमा बोल्छन्। तिनीहरू कसरी अरूबाट आफ्नो बिलकुलै प्रतिरक्षा गर्दैनन्? के तिनीहरू मूर्ख हुन् कि कसो? म नै अक्कली हुँ। म हरेकको विरुद्धमा प्रतिरक्षा गर्छु, र म कसैलाई पनि मेरा सबैभन्दा भित्री सोचहरू बताउँदिन।” समय बित्दै जाँदा, तिनीहरूले थोरैथोरै सत्यता बुझ्छन्; तिनीहरू सोच्छन् कि यदि तिनीहरूले इमानदार व्यक्ति बन्न खोजेनन्, बरु सधैँ आफ्ना भेष बदले, झूट बोले र छल गरे भने, के तिनीहरू दियाबलस, शैतान हुन्थेनन् र? तिनीहरूलाई निश्चय नै हटाइनेथ्यो। “मैले सत्यता स्विकारेर इमानदार व्यक्ति हुनैपर्छ।” त्यसपछि तिनीहरू आफ्ना दाजुभाइ-दिदीबहिनीहरूसित आफ्नो हृदय खोल्न र तिनीहरूका सबैभन्दा भित्री कुराहरू बताउन कोसिस गर्छन्। जब तिनीहरू बेलाबेलामा झूट बोल्छन्, तब तिनीहरू परमेश्वरलाई प्रार्थना गर्छन्, र तिनीहरूका झूटहरू त्याग्छन्, अनि इमानदार व्यक्तिको आचारणको अभ्यास गर्छन्। तिनीहरू सधैँ यसरी नै अभ्यास गर्छन्, र त्यसपछि एक दिन तिनीहरूलाई यस तरिकाले जिउनु साँच्चै राम्रो लाग्छ; तिनीहरू थकित नहुने मात्र नभई उदास पनि हुँदैनन्, र तिनीहरूसँग पीडा हुँदैन। तिनीहरूको हृदय स्वतन्त्र र मुक्त हुन्छ, र तिनीहरूमा साँच्चै शान्ति र आनन्दको अनुभूति हुन्छ। यस बिन्दुपछि, तिनीहरू दाजुभाइ-दिदीबहिनीहरूसित आफ्ना सोच र विचारहरू खुलस्त रूपले सङ्गति गर्न सक्छन्। “परमेश्वरको घरमा मात्र सत्यताको वातावरण हुन्छ, त्यहाँमात्र परमेश्वरको वचनको अख्तियार चल्छ, र त्यहाँमात्र शुद्ध भूमि हुन्छ। मानिसहरू निरन्तर जिइरहँदा तिनीहरूले परमेश्वरको घरमा मात्र मानवको बढी झल्को पाउँछन्!” यदि तँसित साँच्चै यस्ता भावनाहरू छन् भने, तैँले परमेश्वरलाई छोड्नेछैनस्, किनकि तैँले परमेश्वर प्रेम हुनुहुन्छ भन्ने कुरा बुझ्छस्, र तैँले उहाँको प्रेममा आनन्द लिन्छस्। मानिसहरूले परमेश्वरमा विश्वास गरेको र यसरी नै उहाँलाई पछ्याएको देख्दा अविश्वासीहरूले यो कुरा बुझ्दैनन्। यी मानिसहरू के गरिरहेका छन् तिनीहरूमा परमेश्वरमाथि किन त्यति ठुलो आस्था छ, वा तिनीहरू यस्ता कठिन परिस्थितिहरूमा पनि किन भेला हुन लागिपर्छन् भन्ने कुरा तिनीहरूले बुझ्दैनन्—हटाएर निष्कासन गरिएपछि पनि तिनीहरू परमेश्वरलाई छोड्दैनन्, तिनीहरू अझै सेवा गर्न लागिपर्छन्, र तिनीहरू सुसमाचार फैलाउँछन् र असल कार्यहरू तयार गर्छन्। तिनीहरूमध्ये कतिपय मानिसहरूले डरको कारण परमेश्वरलाई छोड्ने आँट नगर्न सक्छन्; परमेश्वरलाई छोडियो भने तिनीहरूले परमेश्वरको दण्ड भोग्नुपर्ने कुराले तिनीहरू डर मान्छन्। म तँलाई साँचो कुरा भन्छुः तँ ढुक्क भएर निस्केर जान सक्छस्, परमेश्वरले तँलाई दण्डित गर्नुहुनेछैन। परमेश्वरले मानिसहरूलाई स्वतन्त्रता दिनुहुन्छ, र परमेश्वरको घरमा जाने ढोका सधैँभरी खुला रहन्छ; जो जान चाहन्छ ऊ रोकतोकविना जुनसुकै समय र स्थानमा जान सक्छ। तर यदि कुनै व्यक्ति छोडेर गएपछि पुनः प्रवेश गर्न चाहन्छ भने, त्यो त्यति सरल छैन, किनकि त्यसो गर्नु भनेको परमेश्वरविरुद्ध विश्वासघात गर्नु हो। तिनीहरूले कठोर परीक्षा पार गर्नैपर्छ; तिनीहरूले साँच्चै पश्चात्ताप गरेका भए पनि नभए पनि, तिनीहरू राम्रा व्यक्ति भए पनि नभए पनि, तिनीहरूको छानबिन हुनैपर्छ। त्यसपछि मात्र तिनीहरूलाई मण्डलीमा पुनः स्विकार्न सकिन्छ। तर परमेश्वरलाई त्यागेर संसारमा फर्किन चाहनेहरूको लागि परमेश्वरको घरले कहिल्यै कुनै रोकतोक गरेको छैन। के निश्चित मानिसहरूलाई निस्केर जाने अनुमति दिइँदैन भन्ने मण्डलीको कुनै प्रशासनिक नियमहरू छन्? (छैनन्।) त्यस्तो नियम कहिल्यै आएको छैन। परमेश्वरको घरले जोकोहीलाई मण्डली छोडेर जाने अनुमति दिन्छ; यदि कुनै दुष्ट व्यक्तिले मण्डली छोड्यो भने, परमेश्वरले घरले उसलाई खुसीसाथ बिदाइ समेत गर्नेछ। तर त्यस्ता केही मानिसहरू हुन्छन् जो मण्डली छोड्न चाहने मानिसहरूलाई सधैँ आफ्ना असल अभिप्रायहरू व्यक्त गर्न चाहन्छन्, र यसो भन्छन्: “तिमी जान मिल्दैन, तिमीसित अझै केही वरदानहरू र केही क्षमता छ। मण्डलीमा अझै पनि तिम्रो भविष्य छ, र तिमी भविष्यमा निकै आशिषित हुन सक्छौ।” कतिपय राम्रा अभिप्राय भएका मानिसहरू हुन्छन् जो अरूलाई यसरी नै मनाउने कोसिस गर्छन्, र त्यो प्रेम हो भन्ठान्छन्। के मानिसहरूलाई यसरी बस्नू भन्नुको कुनै अर्थ छ? तैँले मानिसहरूलाई बसाउन सक्छस्, तर तिनीहरूको हृदयलाई बसाउन सक्दैनस्। सत्यतालाई प्रेम नगर्नेहरू परमेश्वरको घरमा खरो उत्रिन सक्दैनन्; तैँले तिनीहरूलाई बस्न बाध्य पारे पनि, तिनीहरू सत्यता पछ्याउने व्यक्ति होइनन्, त्यसैले तिनीहरूले के आशिष् प्राप्त गर्न सक्लान् र? यदि तिनीहरू समर्पित सेवाकर्ताहरू हुन् भने, बाँच्न सक्नु पनि सानोतिनो आशिष होइन; तर सत्यतालाई प्रेम नगर्नेहरूलाई परमेश्वरमा विश्वास गर्नु थकानयुक्त लाग्छन्, त्यसैले के तिनीहरू सेवा गर्न इच्छुक हुन्छन्? त्यसैले, असल अभिप्रायमा आधारित यो अनुनयको विधिले असल व्यक्तिमा केही नतिजा दिन्छ, तर दुष्ट व्यक्तिमा लागू गरियो भने त्यो अलि मूर्खता हुन्छ। अरूलाई उपदेश दिनका लागि सिद्धान्तहरू छन्। पश्चात्ताप गर्न सक्नेहरूलाई उपदेश दिइयो भने त्यसले केही नतिजाहरू दिनेछ, तर दुष्ट मानिसहरूलाई उपदेश दिनु बेकार छ। तैँले तिनीहरूलाई जति बढी मनाउने कोसिस गर्छस्, तिनीहरूले तँलाई त्यति बढी घिनाउनेछन्, र तिनीहरूको सरम रिसमा परिणत हुन्छ। यसले मूर्खपन देखाउँछ—दुष्ट व्यक्तिलाई उपदेश दिनु मूर्खता हो। त्यस्ता केही मानिसहरू हुन्छन् जसले लामो समयसम्म परमेश्वरमा विश्वास नगरेका भए पनि, विगत केही वर्षमा परमेश्वरका वचनहरू पढ्नाले तिनीहरूलाई थुप्रै सत्यताहरूबारे अनुभूतिजनक, आधारभूत ज्ञान दिएको, र तिनीहरूले सत्यता पूर्णतया प्राप्त नगरेका भए पनि, तिनीहरू धेरथोर परिवर्तन भएको, र परमेश्वरबाट साँच्चै धेरै कुरा प्राप्त गरेको भनी तिनीहरूलाई हृदयको गहिराइमा अनुभूति हुन्छ। तँलाई अनुभवात्मक ज्ञान र गवाहीबारे बोल्न लगाउँदा तैँले त्यसबारे प्रस्ट रूपले कुरा गर्न नसक्ने भए पनि, तँलाई आफू राम्रो र सकारात्मक दिशामा अघि बढिरहेको छु, र खराब वा नकारात्मक दिशातर्फ पछि फर्किरहेको छैनँ भन्ने अनुभूति हुन्छ—अनि तैँले निरन्तर आफूलाई यसो भनिरहेको हुन्छस्, “म असल व्यक्ति हुन आवश्यक छ, म इमानदार व्यक्ति हुन आवश्यक छ। म कदापि छली व्यक्ति हुन मिल्दैन, परमेश्वरले घृणा गर्ने दुष्टताको अहङ्कारी प्रेरित हुन त झनै मिल्दैन। म परमेश्वरलाई खुसी पार्ने व्यक्ति हुन आवश्यक छ।” यसरी तैँले प्रायः आफूलाई धिक्कार्छस् र काबुमा राख्छस्, र केही वर्षपछि, अन्ततः तँलाई लाग्छ कि तैँले अलिकति मानव स्वरूप जिउन सक्छस्। मानिसहरूको सबैभन्दा साँचो भावना, अनुभव र बुझाइहरूमार्फत भन्नुपर्दा, मान्छे नै परमेश्वरको कामको सबैभन्दा ठुलो हितग्राही हो किनकि उहाँले मानवजातिलाई मुक्ति दिनुहुन्छ। हालसम्म परमेश्वरमाथि विश्वास गरेर तिमीहरूले के कुरा गुमाएका छौ? म त्यो कुरा तँलाई देखाउनेछु। तैँले आत्मभोग, अर्थात आफूले चाहेको कुरा गर्ने अवसर गुमाएको छस्, हृदयहीन भएर जिउने, रात्रीकालिन क्लब र बारहरूमा गई नाचगान र पार्टी गर्ने अवसरहरू गुमाएको छस्, र तैँले दुष्टताका छालहरूमा खाएर अनि पिएर आत्मभोग गर्ने अवसर गुमाएको छस्। तैँले यी दिनहरूको अनुभव गरेको छैनस्। तैँले त्योभन्दा अरू के हासिल गरेको छस्? मानिसहरू प्रायः परमेश्वरमाथिको विश्वासले तिनीहरूलाई निकै खुसी र मस्त तुल्याउने अनुभूति गर्छन्। पूरै जीवनकाल यसरी नै जिउनु निकै राम्रो हुनेथ्यो। तैँले धेरैजसो प्राप्त गर्ने भनेको खुसी, आनन्द र शान्ति हुन्। के यी वास्तविक लाभहरू होइनन् र? (हुन्।) कतिपय मानिसहरूले यसो भन्लान्: “विगत दुई वर्षदेखि म मेरो कर्तव्य गराइबाट अलि थकित भए पनि, मलाई ढुक्क महसुस हुन्छ।” यो सजिलोपन र शान्तिलाई पैसाले किन्न सकिँदैन, न त तिनलाई हैसियत, प्रसिद्धि, नाफा, वा शैक्षिक उपाधीसँग साट्न नै मिल्छ।

एउटा परमेश्वरको विश्वासीको लागि सत्यता प्राप्त गर्नु भनेको जीवन प्राप्त गर्नु हो, अनि जीवन प्राप्त गर्नु भनेको वास्तविक लाभहरू प्राप्त गर्नु हो। मान्छेले वास्तविक लाभहरू प्राप्त गरिरहँदा परमेश्वरले तिनीहरूबाट के प्राप्त गर्नुहुन्छ? मान्छेका लागि परमेश्वरका के-कस्ता मापदण्डहरू छन्? परमेश्वरले मान्छेबाट के प्राप्त गर्नु आवश्यक छ? के परमेश्वर कारोबारमा संलग्न हुनुहुन्छ। (हुनुहुन्न।) परमेश्वरका बोली र व्यवहारहरूमा, के उहाँले कहिल्यै “मैले यी वचनहरू भनेको छु, त्यसैले तिमीहरूले मलाई यति पैसा दिनुपर्छ” भन्नुभएको छ? के परमेश्वरले कहिल्यै तिमीहरूसित एक पैसा माग्नुभएको छ? (छैन।) कतिपय अविश्वासपूर्ण मानिसहरू परमेश्वरले मानवजातिलाई अति निःस्वार्थ र निःशुल्क रूपले यति धेरै सत्यताहरू प्रदान गर्नुहुन्छ जुन मान्छेको जीवन हुन सक्छ भन्ने कुरा कहिल्यै विश्वास गर्दैनन्; तिनीहरू यो तथ्यमा विश्वास गर्दैनन्। तिनीहरू संसारमा भएका सबै मामलाहरू कारोबारमा आधारित छन्, सित्तैमा केही पनि पाइँदैन भन्ठान्छन्, त्यसैले तिनीहरू परमेश्वरका सबै वचन र कार्यहरू मानवजातिलाई निःशुल्क, कुनै मूल्यविना प्रदान गरिन्छन् भन्नेमा विश्वास गर्दैनन्। त्यस्तो देखिए पनि, तिनीहरू त्यो निश्चय नै पासो हो भन्ठान्छन्। तिनीहरूले यसरी परमेश्वरमाथि शङ्का गर्नु अनौठो कुरै होइन, किनकि परमेश्वरले कसलाई मुक्ति दिनुहुन्छ र सिद्ध पार्नुहुन्छ भन्ने कुरा तिनीहरूलाई थाहा हुँदैन, कसलाई सत्यता प्रदान गर्नुहुन्छ भन्ने कुरा त झनै थाहा हुँदैन। तर परमेश्वरले जे गर्नुहुन्छ त्यो निःशुल्क हो। मानिसहरूले जे गरेको उहाँले चाहनुभए पनि, यदि तिनीहरूले गर्छन् भने उहाँ खुसी हुनुहुन्छ, र मानिसहरूले उहाँको सराहना पाउन सक्छन्। यदि मानिसहरू परमेश्वरले व्यक्त गर्नुहुने सत्यताहरूलाई स्विकार्न सक्छन्, र उहाँका वचनहरूअनुसार जिउन सक्छन् भने, यो नै परमेश्वरले अपेक्षा गर्नुभएको नतिजा हो, र मानिसहरूलाई मुक्ति दिँदा उहाँले मानिसहरूबाट चाहनुहुने कुरा हो। परमेश्वरले यति सानो कुरा चाहनुहुन्छ, तर के मानिसहरूले उहाँलाई त्यो कुरा दिन सक्छन् त? कतिजना मानिसहरू छन् जो परमेश्वरको ऋण तिर्न उहाँको यो मापदण्ड नै सबैभन्दा अमूल्य कुरा ठान्न सक्छन्? परमेश्वरको हृदय कसले बुझ्न सक्छ? कसैले पनि सक्दैन, र मानिसहरू आफूले सबैभन्दा अमूल्य कुरा प्राप्त गरेको छु भन्ने पत्तै पाउँदैनन्। म किन तिनीहरूले सबैभन्दा अमूल्य कुरा प्राप्त गरेका छन् भनिरहेको छु? परमेश्वरले मान्छेलाई उहाँको जीवन, उहाँको सार र सम्पति प्रदान गर्नुभएको छ, ताकि तिनीहरूले त्यो जिउन सक्नेछन्, ताकि तिनीहरूले उहाँको सार र सम्पति, र उहाँले मान्छेलाई प्रदान गर्नुभएका सत्यताहरू लिन, र तिनलाई तिनीहरूको जीवन मार्गदर्शन र लक्ष्यमा परिणत गर्न सक्नेछन्, ताकि तिनीहरू उहाँका वचनहरूअनुसार जिउन र उहाँका वचनहरूलाई तिनीहरूको जीवन बनाउन सक्नेछन्। यसरी, के परमेश्वर मानिसहरूको जीवन बन्न सकूँ भन्नका लागि उहाँले तिनीहरूलाई उहाँको जीवन सित्तैमा प्रदान गर्नुभएको छ भन्न सकिन्न र? (सकिन्छ।) त्यसोभए मानिसहरूले परमेश्वरबाट के प्राप्त गर्छन्? उहाँका अपेक्षाहरू? उहाँका वाचाहरू? कि के? मानिसहरूले परमेश्वरबाट खोक्रो वचन होइन, परमेश्वरको जीवन प्राप्त गर्छन्! परमेश्वरले मानिसहरूलाई जीवन प्रदान गर्ने बेलामा, उहाँ तिनीहरूले उहाँको जीवन तिनीहरूकै जस्तो गरेर जिऊन् भन्ने चाहनुहुन्छ। तँले यो जीवन जिएको परमेश्वरले देख्नुभयो भने, उहाँ कृतज्ञ हुनुहुन्छ; उहाँको एउटै मात्र मापदण्ड यही हो। त्यसोभए, मानिसहरूले परमेश्वरबाट प्राप्त गर्ने कुरा अमूल्य हुन्छ, तर उहाँले तिनीहरूलाई यो अमूल्य कुरा प्रदान गर्दा उहाँले केही पाउनुहुन्न। सबैभन्दा ठुलो हितग्राही मान्छे नै हो; मान्छेले सबैभन्दा ठुलो इनाम प्राप्त गर्छ, र मान्छे नै सबैभन्दा ठुलो हितग्राही हो। मानिसहरूले परमेश्वरका वचनहरूलाई तिनीहरूको जीवनको रूपमा स्विकार्दा, तिनीहरूले सत्यता बुझ्छन् र व्यवहारका सिद्धान्तहरू र जग बसाल्छन्, त्यसैले तिनीहरूसित आफ्नो जीवन मार्गको मार्गदर्शन मिल्छ। तिनीहरू शैतानको छल वा बन्धनमा पर्न छोडेका हुन्छन्, र तिनीहरूलाई दुष्ट मानिसहरूले छल्न र प्रयोग गर्न छाडेका हुन्छन्; तिनीहरू दुष्ट चलनद्वारा दुषित र प्रलोभित हुन छाडेका हुन्छन्। तिनीहरू स्वर्ग र धर्तीबीच स्वतन्त्र र मुक्त भएर जिउँछन्, र परमेश्वरको प्रभुत्वमा जिउन सक्छन्, अनि कहिल्यै पनि कुनै दुष्ट वा नकारात्मक शक्तिको क्रूरतामा पर्दैनन्। यसको मतलब, व्यक्तिले यस प्रकारको जीवन जिउँदा, उसले पीडा भोग्न छोडेको हुन्छ, र उसमा कुनै कठिनाइहरू हुँदैनन्; ऊ खुसीसाथ, स्वतन्त्र र सजिलो जीवन जिउँछ। परमेश्वरसित उसको सामान्य सम्बन्ध हुन्छ; ऊ उहाँविरुद्ध विद्रोह वा प्रतिरोध गर्दैन। साँच्चै उहाँको सार्वभौमिकतामा जिउँदा, ऊ भित्री र बाहिरी रूपले पूर्णतया न्यायसंगत ढङ्गले जिउँछ; उसमा सत्यता र मानवता हुन्छ, र ऊ मानवजाति भन्न लायक हुन्छ। यस्तो ठुलो लाभ प्राप्त गर्नुलाई मान्छेको कल्पनामा परमेश्वरले मान्छेलाई दिनुभएका वाचाहरू वा मान्छेले प्राप्त गर्न इच्छा गर्ने आशिषहरूसँग तुलना गर्—कुन राम्रो छ? मानिसहरूलाई कुनचाहिँ सबैभन्दा बढी आवश्यक पर्छ? मानिसहरूलाई कुनचाहिँले परमेश्वरप्रति समर्पित हुने र उहाँको आराधना गर्ने, सधैँभरी जिउने, परमेश्वरले नष्ट नपार्ने वा दण्डित नगर्ने तुल्याउन सक्छ? के आशिषित हुने तेरो चाहना महत्त्वपूर्ण छ, कि परमेश्वरले तँलाई दिनुभएको जीवन जिउनु महत्त्वपूर्ण छ? तँलाई परमेश्वरसामु आउन, उहाँलाई तँलाई घृणा नगर्ने, नत्याग्ने, वा दण्डित नगर्ने तुल्याउन कुनचाहिँले बढी मद्दत गर्न सक्छ? के कुराले तेरो जीवनको रक्षा गर्न सक्छ? परमेश्वरबाट आउने सत्यता स्विकारेर मात्र तैँले अनन्त जीवन प्राप्त गर्न सक्छस्। तैँले यो जीवन प्राप्त गरिसकेपछि, तेरो जीवनको समयसीमा हुँदैन—यो शाश्वत जीवन हो। तात्पर्य के हो भने, यदि कुनै व्यक्तिले परमेश्वरबाट आउने जीवन प्राप्त गर्दैन भने, ऊ मर्नैपर्छ; मानव जीवनको समयसीमा हुन्छ। के समयसीमा भएको जीवन पनि शाश्वत जीवन हो र? होइन। के परमेश्वरबाट शाश्वत जीवन प्राप्त गर्नुले आशिषित हुने तेरो चाहनाको ठाउँ लिन सक्छ? के व्यक्तिको आशिषित हुने चाहनाले उसलाई मर्नबाट रोक्न सक्छ? सक्दैन, त्यो निश्चित छ।

परमेश्वर अति धेरै सत्यता व्यक्त गर्न आउनुभएको छ। मानिसहरूले परमेश्वरबाट जीवन प्राप्त गर्छन् र तिनीहरूले परमेश्वरबाट आउने अनन्तकालिन जीवन, अर्थात शाश्वत जीवन प्राप्त गर्छन्। के परमेश्वर परिवर्तन हुनुभएको छ? (छैन।) सैद्धान्तिक रूपमा भन्नुपर्दा, मानवजातिलाई मुक्ति दिने परमेश्वरको ठुलो प्रजेक्टले अन्ततः मानिसहरूलाई नमरीकन अनन्तसम्म जिउने तुल्याएको छ; यस स्तरमा, परमेश्वरले उहाँका इच्छाहरू पूरा गर्नुभएको छ, उहाँको छ हजार वर्षे व्यवस्थापन योजना—अर्थात मानवजातिलाई मुक्ति दिने काम पूरा गर्नुभएको छ। परमेश्वरको महान् काम पूरा भएको छ, र त्यसबाट परमेश्वरलाई केही लाभ प्राप्त भएजस्तो देखिन्छ, तर वास्तवमा, अनन्तकालसम्म को जिउनेछ? सबैभन्दा ठुला आशिषहरू प्राप्त गर्ने कसले हो? (मान्छेले।) मानवजातिले हो। यदि परमेश्वरले यी मानिसहरूलाई अपनाउनुभएन भने, के उहाँको हैसियत परिवर्तन हुनेछ? (हुनेछैन।) परमेश्वरको हैसियत परिवर्तन हुनेछैन, न त उहाँको सार न अरू केही कुरा परिवर्तन हुनेछ। बरु, मान्छेको नियति उल्लेखनीय रूपले परिवर्तन हुनेछ; सानोतिनो नभएर स्वर्ग र धर्तीबीचको फरक आउनेछ! एउटा सदाको लागि मर्नेछ, अर्को सदाको लागि जिउनेछ। मानिसहरूले कुन रोज्नुपर्छ? (सदाको लागि जिउने।) परमेश्वरले के हेर्न इच्छा गर्नुहुन्छ? मानवजातिबाट उहाँको सबैभन्दा ठुलो अपेक्षा के हो? उहाँले किन यस्तो ठुलो मूल्य चुकाउनुहुन्छ? परमेश्वरले मान्छेलाई निःशुल्क रूपमा, कुनै माग वा लेनदेनविना, र कुनै अतिरिक्त मापदण्डहरूविना उहाँको जीवन प्रदान गर्नुभयो। परमेश्वर मानिसहरूले उहाँका वचनहरूलाई तिनीहरूको हृदयमा स्विकारेको र उहाँका मापदण्डहरूअनुसार मानवको झल्को जिएको मात्र चाहनुहुन्छ, र त्यसपछि उहाँको कामले नतिजाहरू हासिल गर्नेछ, र उहाँका इच्छाहरू पूरा हुनेछन्। तर मानवहरू सङ्कीर्ण सोंचका हुन्छन्; तिनीहरू यी सबै वचनहरू भनेर अनि मानिसहरूलाई ती वचनहरू खान र पिउन अनि तिनमा प्रवेश गर्न लगाएर, मानिसहरूलाई कुराहरू त्याग्न र आफूलाई अर्पित गर्न, आफूलाई त्याग्न, आफूलाई छेउ लगाउन र निरन्तर रूपमा परमेश्वरको आराधना गर्न लगाएर परमेश्वरले केही ठुलै लाभ प्राप्त गरिरहेको हुन सक्ने भन्ठान्छन्। खासमा के वास्तविकता यही हो त? (होइन, परमेश्वर निःस्वार्थ हुनुहुन्छ। उहाँले मानिसहरूलाई मागहरू नराखी, र उहाँको ऋण तिर्न नलगाई निःशुल्क रूपमा सत्यता प्रदान गर्नुहुन्छ।) यी मामलाहरू हेर्दा, के “परमेश्वर निःस्वार्थ हुनुहुन्छ” भन्ने वाक्यांश साँचो हो? (हो।) परमेश्वर निःस्वार्थ हुनुहुन्छ। परमेश्वरले गर्नुहुने कुनै कुराहरूमा पनि स्वार्थीपन छैन। के परमेश्वरले कहिल्यै मान्छेको लागि नभई उहाँकै लागि मात्र भनेर केही गर्नुभएको छ? कहिल्यै गर्नुभएको छैन। हालसम्म, परमेश्वरले कहिल्यै त्यस्तो काम गर्नुभएको छैन, जुन मानिसहरूले तिनीहरूका अनुभवहरूमार्फत जान्न सक्छन्। परमेश्वरले मानिसहरूलाई सत्यता बुझ्न र उहाँबाट आउने जीवन प्राप्त गर्न दिनुहुँदा, उहाँले अत्यधिक परिस्थिति, मानिस, घटना र कामकुराहरूको बन्दोबस्त गर्नुहुन्छ, र मानिसहरूलाई तिनीहरूका कर्तव्यहरू निभाउने उचित अवसरहरू प्रदान गर्नुहुन्छ; ताकि उहाँका वचनहरूको साँचोपन र त्यसभित्रको सत्यता पर्याप्त रूपले अनुभव गर्न र बुझ्न तिनीहरूले उचित परिस्थिति र अवस्थाहरू पाउन सक्छन्। उहाँले निराकरण, अनुशासन, परीक्षा, शोधन, उक्साहट, प्रोत्साहन, साथै मण्डली जीवन र पारस्परिक सङ्गति, साथ, र दाजुभाइ-दिदीबहिनीहरूको सहयोग जस्ता सबै प्रकारका विधिहरू प्रयोग गरेर मानिसहरूलाई उहाँको इच्छा बुझ्न, उहाँको हृदयलाई गलत रूपमा नअर्थ्याउन मद्दत गर्नुहुन्छ, र मानिसहरूलाई सही मार्गमा पुर्याउनुहुन्छ। परमेश्वरले यी सबै गर्नुहुँदा, के मानिसहरूका लागि उहाँका केही अतिरिक्त मापदण्डहरू छन्, के उहाँले तिनीहरूलाई उहाँको लागि विशेष कामकुरा गराउनुहुन्छ? (गराउनुहुन्न।) सारांशमा, परमेश्वरले मानिसहरूलाई मुक्ति दिनुहुँदा, उहाँले तिनीहरूलाई पर्याप्त अवसर र पर्याप्त ठाउँ दिनुहुन्छ, र हरेक व्यक्तिलाई बलियो बनाउनका लागि उहाँले विविध फाइदाजनक र सुविधाजनक अवस्था र परिस्थितिहरू प्रदान गर्नुहुन्छ। साथसाथै, उहाँले हरेक व्यक्तिलाई धुनुहुन्छ, र अन्त्यमा, सिद्ध पार्न सकिनेहरूलाई उहाँले सिद्ध पार्नुहुन्छ; सत्यतालाई प्रेम गर्ने र पछ्याउनेहरूलाई उहाँले सिद्ध पार्नुहुन्छ। छोटकरीमा, परमेश्वरले गर्नुहुने यो सबै, चाहे उहाँले मानिसहरूलाई भन्ने वचनहरू हून्, उहाँले गर्नुहुने काम हून्, वा उहाँले तिर्ने मूल्य, ती सबै निःशुल्क रूपमा गरिन्छन्।

वास्तवमा, परमेश्वरले जति वर्ष काम गर्नुभए पनि, मानिसहरूले परमेश्वरको वचन जति बुझ्न सके पनि, तिनीहरूले जति सत्यतालाई व्यवहारमा लागू गर्न सके पनि, वा तिनीहरूले परमेश्वरबाट जति जीवन भरणपोषण पाउने भए पनि, के मानवजातिमध्ये कसैले परमेश्वरसित कुरा गर्न सक्छ? कुराकानीलाई अहिलेको लागि थाती राखौँ—अहिले यो मापदण्ड तिमीहरूको लागि अलि उच्च भयो—के परमेश्वरको हृदय साँच्चै बुझ्न सक्ने कोही छ? उहाँलाई सन्तुष्ट तुल्याउनेबारे कुरा नगरौँ—के तैँले उहाँको हृदय बुझ्न सक्छस्? कसैले पनि सक्दैन। कतिपय मानिसहरू यसो भन्छन्: “परमेश्वर अत्यन्तै महान् हुनुहुन्छ, र हामी मानवहरू अत्यन्तै साना छौँ। परमेश्वर स्वर्गमा हुनुहुन्छ, र हामी धर्तीमा छौँ। परमेश्वरको एउटा विचारले नै हामीलाई वर्षौँसम्म मनन गर्न पुग्छ—हामी कसरी उहाँलाई बुझ्न सक्छौँ? यो कुरा हासिल गर्न सजिलो छैन, र उहाँसँग कुराकानी हासिल गर्न झनै असम्भव छ।” के यो हासिल गर्नु कठिन् मामला हो? के यसमा एक स्तरको कठिनाइ छ? उक्त कठिनाइ कहाँनेर आइपर्छ? परमेश्वरका सोचहरू उहाँका सबै वचनहरूमा, उहाँले व्यक्त गर्नुभएको सत्यतामा, र उहाँको स्वभावमा हुन्छन्। यदि कसैले सत्यता पछ्याउँदैन, सत्यता बुझ्न सक्दैन, र परमेश्वरबाट आउने सत्यता र जीवन प्राप्त गर्न सक्दैन भने, उसले उहाँलाई कहिल्यै बुझ्न सक्दैन। यदि कसैले परमेश्वरलाई बुझ्दैन भने, ऊ कहिल्यै पनि उहाँसित कुराकानी गर्न उहाँसामु आउन सक्दैन, न त ऊ त्यसो गर्न सक्षम हुनेछ। मैले कुराकानी गर्नु भन्नुको अर्थ के हो? त्यसको अर्थ आफ्नो हृदयलाई उदाङ्गो पार्नु, हृदयबाट बोल्नु हो। के तिमीहरूलाई यसो गर्न आउँछ? तँलाई कसरी तेरा अभिभावक, दाजुभाइ र दिदीबहिनी, अनि तेरा इष्टमित्रहरूसँग हृदयबाट बोल्ने भन्ने थाहा छ, तर तँलाई कसरी परमेश्वरसित हृदयबाट बोल्ने भन्ने कहिल्यै थाहा हुँदैन। यो समस्याको स्रोत के हो? (परमेश्वरको हृदय नबुझ्नु।) तैँले किन परमेश्वरको हृदय बुझ्न सक्दैनस्? (मान्छेमा परमेश्वरबारे साँचो ज्ञान हुँदैन।) यो एउटा मूख्य कारण हो। मानिसहरू परमेश्वरको हृदय बुझ्दैनन्; तिनीहरूलाई उहाँको हृदयबारे थाहा हुँदैन, र तिनीहरूलाई उहाँ के सोचिरहनुभएको छ, उहाँ के कुरालाई प्रेम गर्नुहुन्छ र के कुरालाई घृणा गर्नुहुन्छ, उहाँ किन दुखदायी हुनुहुन्छ, वा उहाँ किन दुखी हुनुहुन्छ भन्ने कुरा थाहा हुँदैन। तैँले यी कुराहरूको कदर गर्न सक्दैनस्, र यसले प्रमाणित गर्छ कि तैँले परमेश्वरका वचनहरूबाट सत्यता वा जीवन प्राप्त गरेको छैनस्, र अझै पनि तेरो हृदय परमेश्वरदेखि टाढा छ। व्यक्तिको हृदय परमेश्वरदेखि टाढा हुनुको अर्थ के हो? पहिलो, यसको अर्थ मानिसहरूको हृदयमा परमेश्वरको लागि ठाउँ छैन; तिनीहरू अझै तिनीहरूको आफ्नै मालिक हुन चाहन्छन् भन्ने हो। यस्तै जारी रह्यो भने त्यसले तिनीहरूलाई जताततै, सधैँभरी परमेश्वरविरुद्ध विद्रोह र प्रतिरोध गर्ने तुल्याउँछ; तिनीहरूले परमेश्वरलाई त्याग्ने र छोड्नेसमेत गर्छन्। कतिपय मानिसहरू प्रकोप र विपत्तिको सामना गर्छन् र परमेश्वरलाई गलत अर्थ्याउँछन्, अनि उहाँविरुद्ध गुनासो गर्छन्; तिनीहरू परमेश्वरलाई मूल्याङ्कन् गर्ने र नकार्ने कुराहरू भन्छन्। यस्ता मानिसहरू पहिले नै परमेश्वरको प्रतिरोध र विश्वासघात गरिरहेका हुन्छन्। साँचो परिस्थिति यही नै हो। परमेश्वरको नजरमा, यस्तो स्थितिमा जिउनु राम्रो हो कि नराम्रो? (नराम्रो।) यो किन नराम्रो हो? (परमेश्वरले यस्तो चाहनुभएको होइन, र उहाँले त्यस्तो देख्ने आशा गर्नुभएको पनि होइन।) यो एउटा पक्ष हो, र परमेश्वरले त्यस्तो देख्ने आशा गर्नुहुन्न। त्यसोभए परमेश्वरलाई हृदयमा कस्तो अनुभूति होला? (अफसोस र चोट।) पहिला, उहाँलाई चोट पुग्नेछ। यदि कुनै व्यक्तिप्रति तँ अपेक्षाहरूले भरिपूर्ण थिइस्, र उसले आफ्नो हृदय तँसामु उदाङ्गो पार्नेछ भनेर तैँले आशा गरिस्, तर बरु ऊ तँबाट टाढियो र उसले तँलाई गलत अर्थ्यायो, तँबाट सधैँ लुकेर हिँड्यो र तँलाई पन्छायो भने, तैँले के सोच्नेथिस्? उसले तँसित आफ्नो मन खोल्यो र कुराकानी गर्यो भने पनि, उसले तैँले सुन्न चाहेको कुरा भनेन भने, तैँले के सोच्नेथिस्? के तँलाई एक्लो महसुस हुन्थेन र? (हुनेथ्यो।) पहिला तँलाई एक्लो र अलग्याइएको महसुस हुनेथ्यो, मानौं तेरा कोही प्रियजन र विश्वासपात्रहरू छैनन्, तँसित हृदयबाटै बोल्ने कोही छैन, विश्वासयोग्य र भरोसायोग्य कोही छैन; तेरो हृदयलाई एक्लो महसुस हुनेथ्यो। तँलाई एक्लो महसुस हुँदा, तैँले के सोच्नेथिस्? तँलाई कस्तो अनुभूति हुनेथ्यो? के तेरो हृदयमा चोट पुग्थेन र? (पुग्थ्यो।) त्यसले चोट पुर्याउनेथ्यो। के यो पीडा समाधान गर्न सजिलो छ? कस्ता प्रकारका कुराहरूले यो पीडा कम गर्न सक्थ्यो? तैँले कसरी यो परिस्थितिलाई परिवर्तन गर्न सक्नेथिस्? के यो चाहना त्यागेर अनि यो तथ्य नदेखेझैँ गरेर परिस्थिति परिवर्तन गर्न सकिनेथ्यो? (सकिँदैनथ्यो।) त्यसोभए तैँले अन्त्यमा के गर्नुपर्थ्यो? अन्तिम निर्णय के हुनुपर्छ? यस्तो परिस्थितिलाई कसरी परिवर्तन गर्न सकिन्छ? परमेश्वरले दुईवटा कुराहरू गर्न सक्नुहुन्छ। मान्छेसँग अन्य विधिहरू हुन सक्छन्, तर भ्रष्ट मानवजातिका निर्णयहरू निश्चय नै परमेश्वरको कार्ययोजनाबाट फरक हुन्छन्। मान्छेको निर्णय यस्तो हुनेथ्यो, “यदि तिमीले मेरो इच्छाअनुरूप कार्य गरेनौ भने, मैले तिम्रो कुनै चासो राख्नेछैन। यदि यो व्यक्ति काम लागेन भने, म त्यो व्यक्ति छान्नेछु। पहिलो खराब छ भने, म दोस्रो छान्नेछु।” के परमेश्वरले यस तरिकाले कार्य गर्नुहुन्थ्यो? निश्चय नै गर्नुहुन्थेन। परमेश्वर उहाँले गर्न चाहनुभएको कुरामा हार मान्नुहुन्न। त्यसोभए परमेश्वरले के गर्नुहुन्थ्यो? यो परमेश्वरको निःस्वार्थ सारको मूर्त मामला हो। एकातिर, परमेश्वरले निरन्तर रूपमा मान्छेका आवश्यकताहरू, तिनीहरूका जीवन र आत्माका आवश्यकताहरू, साथै तिनीहरूका परिस्थितिहरूका विविध आवश्यकताहरूको निःशुल्क रूपले भरणपोषण गर्नुहुनेछ। साथै, परमेश्वरले दोस्रो कुरा गर्नुहुनेछ, जुन उहाँले विगत हजारौँ वर्षदेखि गर्दै आउनुभएको छ। के तिमीहरू त्यो के होला भनेर सोच्न सक्छौ? (उहाँले प्रतीक्षा गर्नुहुनेछ।) अरू केही? (परमेश्वरले प्रतीक्षा गरिरहनुहुनेछ र तिनीहरूलाई मार्गदर्शन दिनुहुनेछ।) तिमीहरूमा केही बुझाइ अर्थात यो मानसिकता भएजस्तो देखिन्छ। ठिक भनिस्, उहाँले प्रतीक्षा गर्नुहुनेछ। परमेश्वरले दोस्रो विधि रोज्नुहुनेछैन, चाहे त्यो भाग्ने, हार मान्ने, वा उहाँको दुख कम गर्ने होस्। उहाँले मानवजातिलाई निःशुल्क रूपमा जीवन भरणपोषण प्रदान गर्नुहुँदा निःशुल्क रूपमा प्रतीक्षा पनि गर्नुहुन्छ। उहाँले यही नै गर्नुहुन्छ। उहाँले यो कतिको राम्ररी गर्नुहुन्छ? मान्छेको शब्दमा भन्नुपर्दा, के परमेश्वर साँच्चै केही न केही हुनुहुन्न र? (परमेश्वर उहाँले सक्ने र गर्नुपर्ने सबै गर्नुहुन्छ।) परमेश्वरले यो सब निःशुल्क रूपमा गर्नुहुन्छ, ताकि मानिसहरूले शाश्वत जीवन प्राप्त गर्न सकून्। उहाँका अरू मापदण्डहरू छैनन्; कम्तीमा, उहाँसँग मान्छेका लागि अनुचित मापदण्डहरू छैनन् भन्न सकिन्छ। उहाँले मान्छेलाई यी सबै प्रदान गर्नुहुँदा, उहाँले मान्छेलाई निःशुल्क रूपमा र अलिअलि गर्दै उहाँको सबैभन्दा अमूल्य र मूल्यवान् चीज पनि प्रदान गर्नुहुन्छ, जुन मान्छेले सबैभन्दा बढी महत्त्व दिनुपर्ने र प्रिय ठान्नुपर्ने चीज हो। मानिसहरूले यी सबै कुराहरू प्राप्त गरेसँगै तिनीहरूले खुसी, शान्ति, अस्तित्व र मानव आचारणको जग, र सबैभन्दा ठुला सम्भाव्य लाभहरू प्राप्त गर्छन्। तर यो सँगसँगै, के यी मानिसहरूमध्ये कसैले परमेश्वरबारे सोचेको हुन्छ? के तिनीहरूले उहाँ के गरिरहनुभएको र सोचिरहनुभएको छ भनेर सोचेका हुन्छन्? तिनीहरूले यसबारे सोचेका हुँदैनन् नि, हुन्छन् त? मानिसहरूले यो सब प्राप्त गरेपछि, के तिनीहरूमध्ये कसैले आफैलाई “परमेश्वरले हामीलाई प्रदान गर्नुभएका सम्पूर्ण कुराहरूको लागि हामीले उहाँलाई के दियौँ? परमेश्वरले हामीबाट के पाउनुहुन्छ? के हामीले आनन्द र खुसी प्राप्त गर्दा परमेश्वर खुसी हुनुहुन्छ?” भनेर प्रश्न गर्छन्? मानिसहरूले यसबारे सोध्ने वा सोच्ने काम नगर्ला। जब मानिसहरू परमेश्वरका वचनहरूबारे एकअर्कासँग सङ्गति गर्छन्, अनि खुसी र रमाइलो अनुभव गरिरहेका हुन्छन्, के तिनीहरूमध्ये कसैले परमेश्वरबारे सोचेको हुन्छ? तिनीहरू सोच्दैनन्; तिनीहरूले कहिल्यै सोचेका हुँदैनन्, र कसरी सोच्ने भनेर तिनीहरूलाई थाहा हुँदैन। यस्ता कुराहरू तिनीहरूका हृदयमा हुँदैनन्। मानिसहरूले परमेश्वरबाट यो सब पाउँदा, तिनीहरू यस्तो सोच्छन्: “म अत्यन्तै भाग्यमानी छु! यो सब पाउनु अत्यन्तै राम्रो हो, म साह्रै आशिषित् छु! मजति आशिषित् कोही पनि छैन। यो वास्तवमा परमेश्वरकै कारणले भएको हो!” मानिसहरू धन्यवादको एक शब्द मात्र बोल्छन्; तिनीहरूमा एकखाले आभारी मुड मात्र हुन्छ। तिनीहरू जति नै इमानदार भए पनि, वा तिनीहरूको हृदय जति नै उत्कण्ठित भए पनि, वा तिनीहरूलाई आफूले जति ठुलो बोझ बोक्न सक्छु भन्ने लागे पनि, र तिनीहरूलाई आफूले जति सत्यता बुझ्छु वा परमेश्वरको लागि जे गर्न सक्छु भन्ने लागे पनि, परमेश्वर मान्छेनजिक नै हुँदा पनि, उहाँ एक्लो नै हुनुहुन्छ! म किन उहाँ एक्लो हुनुहुन्छ भनिरहेको छु? किनभने, सुरुदेखि अन्त्यसम्म, परमेश्वरले मान्छेलाई जे प्रदान गर्नुभए पनि, उहाँले तिनीहरूलाई जे गर्नुभए पनि, तिनीहरूको अगाडि उहाँ जुन रूपमा देखा पर्नुभए पनि, वा उहाँले तिनीहरूमाथि जस्तो शैलीले काम गर्नुभए पनि, परमेश्वरलाई तिनीहरूद्वारा अलग्याइन्छ। वास्तविकता यही होइन र? (हो।) त्यसोभए यो परिस्थिति कस्तो अवस्थामा परिवर्तन हुनेछ, ताकि परमेश्वरले त्यसउप्रान्त प्रतीक्षा गर्न आवश्यक नपर्नुहोस् र एक्लो महसुस नगर्नुहोस्? यो परिस्थितिलाई परिवर्तन गर्न, अर्थात यो स्थितिलाई परिवर्तन गर्नको निम्ति मानिसहरूले कुन कुराहरू गर्नु आवश्यक छ र तिनीहरूको कद कुन स्तरको हुनु आवश्यक छ? यो के कुरामा निर्भर हुन्छ? (यो मानिसहरूको पछ्याइमाथि निर्भर हुन्छ।) यो मामला अन्त्यमा परमेश्वरमा नभई मान्छेमै भर पर्छ। मैले भनेजस्तै, जब मानिसहरूले परमेश्वरसित आमनेसामने भएर हृदयबाट बोल्न सक्छन्, र तिनीहरूको हृदय टाढिएको हुँदैन, जब तिनीहरू परमेश्वरसित कुराकानी गर्न र उहाँको हृदय बुझ्न सक्छन्, जब तिनीहरूलाई उहाँ के सोचिरहनुभएको छ र के गर्न चाहनुहुन्छ, उहाँ के मन पराउनुहुन्छ र के कुरालाई घृणा गर्नुहुन्छ, उहाँ किन दुखित हुनुहुन्छ र किन खुसी हुनुहुन्छ भन्ने कुरा थाहा हुन्छ, तब परमेश्वर एक्लो हुनुहुनेछैन। यदि मानिसहरूले यसो गर्न सके भने, तिनीहरू परमेश्वरद्वारा साँच्चै अपनाइनेछन्। परमेश्वरले उहाँ र मान्छेबीच हेर्न चाहनुभएको साँचो सम्बन्ध यही हो। बुझिस्? (थोरै बुझेँ।) के परमेश्वरको हृदय बुझ्न सजिलो छ? जब तैँले मन लगाएर परमेश्वरको वचन पढ्छस् र उहाँले व्यक्त गर्नुभएका प्रत्येक वचन र हरेक सत्यतालाई लगनका साथ सोचविचार र अनुभव गर्छस्, तब तैँले बिस्तारै परमेश्वरको हृदयमा प्रवेश गर्नेछस् र त्यसलाई बुझ्नेछस्। परमेश्वरको हृदय बुझे सँगसँगै, तैँले उहाँको हृदयलाई कसरी सन्तुष्ट पार्ने भनेर जान्नेछस्। यदि कसैले परमेश्वरको हृदय बुझ्न सक्दैन भने, उसले कसरी उहाँलाई सन्तुष्ट पार्न सक्छ? यो असम्भव छ। परमेश्वरलाई सन्तुष्ट पार्नुको पूर्वशर्त के हो? (बोध।) बुझाइ र बोध पहिलो हुन्, त्यसपछि तैँले सन्तुष्टिबारे भन्न सक्छस्। के तिमीहरूको लागि यो मामला कठिन छ? (प्रयत्न गरियो अनि लगनका साथ सोचविचार गरियो भने, त्यो कठिन छैन।) वास्तवमा यो मामला कठिन छैन। मानिसहरू परमेश्वरले बोल्नुहुने वचनहरू सुन्न र उहाँले गर्नुहुने काम देख्न सक्छन्; तिनीहरू हृदयमा यी वचनहरूलाई स्विकार्छन्, र तिनलाई कसैले पनि नकार्दैनन्। यो मानिसहरूको हृदयमा भर पर्छ; यदि तिनीहरूमा तत्परता छ भने, त्यो हासिल गर्न सजिलो हुन्छ। यदि तँलाई त्यसो गर्ने मनै छैन भने, त्यो समस्याजनक हुन्छ। तँलाई जतिवटा वचनहरू भनिए पनि तिनको अर्थ हुँदैन—ती सबै व्यर्थ हुन्छन्।

मैले भर्खरै मान्छे कसरी परमेश्वरको व्यवस्थापन योजनाको सबैभन्दा ठुलो हितग्राही हो भन्नेबारे सङ्गति गरेँ। के त्यो तथ्य होइन र? के तिमीहरूले यो तथ्य देखेका छौ? (देखेका छौँ।) कतिपय मानिसहरूले सुनेका र बुझेका छन्, र अहिले यस्तो मनन गरिरहेका छन्, “त्यसोभए मैले वास्तविक लाभहरू प्राप्त गर्न सक्दिनँ। यो बच्चाहरूलाई सुनाइने कथा मात्र होइन, म साँच्चै शाश्वत जीवन प्राप्त गर्न सक्छु!” तिमीहरूले कसरी शाश्वत जीवन प्राप्त गर्न सक्छौ? (परमेश्वरका मापदण्डहरूअनुसार अभ्यास गरेर।) तिमीहरूलाई परमेश्वरले व्यक्त गर्नुभएका यी सत्यताहरू कसलाई सबैभन्दा बढी आवश्यक छन् जस्तो लाग्छ? के ती परमेश्वरलाई आवश्यक पर्छन्? (परमेश्वरलाई ती आवश्यक पर्दैनन्, मान्छेलाई आवश्यक पर्छन्।) ती सबैभन्दा बढी आवश्यक पर्ने मान्छेलाई हो; परमेश्वरलाई ती आवश्यक पर्दैनन्। परमेश्वरले मान्छेलाई तिनीहरूलाई सबैभन्दा बढी आवश्यक पर्ने कुरा प्रदान गर्नुभएको छ। के तिनीहरू सबैभन्दा बढी आशिषित होइनन् र? (हुन्।) अहिले, यदि तँलाई पूरै संसार र शाश्वत जीवनबीच एउटा रोज्न लगाइयो भने, तैँले कुन रोज्नेथिस्? कतिपय मूर्ख मानिसहरूले यसो भन्नेथेः “मलाई शाश्वत जीवन चाहिँदैन, किनकि म त्यो देख्न वा अनुभूत गर्न सक्दिन। त्यसलाई पछ्याउनु एकदमै थकानयुक्त देखिन्छ। म पैसा, महल, र फेन्सी कार चाहन्छु—ठोस लाभहरू तिनै हुन्!” के यस्ता मानिसहरू हुन्छन्? हुँदैनन् भन्न सकिन्न, थरीथरीका मूर्खहरू हुन्छन्। मैले जसरी बोले पनि तिनीहरूले बुझ्दैनन्, त्यसैले तिनीहरूलाई जान दे। तिनीहरूमा यो आशिष् छैन। तिनीहरू आफैले निर्णय लिएका छन्। अन्त्यमा, तैँले जे रोज्छस् त्यही प्राप्त गर्छस्; तैँले गरेका निर्णयहरूका लागि तँ आफै जिम्मेवार हुनुपर्छ। तेरा आफ्ना निर्णयहरूको मूल्य तैँले नै तिर्नुपर्छ; जीवन वा मृत्यु प्राप्त गर्ने कुरा तैँले रोजेको मार्गमा भर पर्छ। यदि तँ अन्त्यसम्मै परमेश्वरको प्रतिरोध गर्न चाहन्छस् भने, तँ मृत्युको बाटोमा छस्। यदि तैँले “म परमेश्वरले मेरो लागि तोक्नुभएको मार्ग पछ्याएर जिउनेछु” भन्छस् भने, तँ सधैँभरी जिउन सक्नेछस्—वास्तवमै यस्तो हुनेछ। परमेश्वरको हरेक वचन पूरा हुनेछ र वास्तविकता बन्नेछ, यसलाई नकार्न सकिँदैन। कतिपय मानिसहरू यसो भन्छन्: “मलाई कसरी यो मामला थाहा भएन?” यदि तँलाई थाहा छैन र मैले भनेँ भने, के तँलाई त्यो कुरा थाहा हुँदैन र? अन्य कतिपयले यसो भन्छन्: “मैले त्यसबारे सुनेको भए पनि, मेरो आफ्नै आँखाले देखेको छैन, त्यसैले मलाई त अझै यो वास्तविक हो जस्तो लाग्दैन।” त्यसोभए त्यसमा गर्नुपर्ने केही छैन। यदि कुनै व्यक्तिमा आस्था नै छैन भने, उसको आफ्नै आँखाले देखे पनि उसले विश्वास गर्नेछैन। आत्मिक मामलाहरू नबुझ्नेहरूले देखे पनि थाहा पाउँदैनन्, र सुने पनि बुझ्दैनन्। आत्मिक मामलाहरू र सत्यता बुझ्नेहरूले मात्र हरेक दिन परमेश्वरको वचन हासिल भएको र पूरा भएको देख्न सक्छन्। यदि तँ परमेश्वरका वचनहरूमार्फत सबथोक हासिल हुन्छ, परमेश्वर सर्वशक्तिमान् हुनुहुन्छ, उहाँका सबै वचनहरू पूरा हुनेछन् भनी विश्वास गर्छस् भने, तैँले सत्यता पछ्याउनुपर्छ। यदि तैँले परमेश्वरका वचनहरू तँमा पूरा भएको र हासिल भएको देख्छस् भने, तँसित उहाँमाथि आस्था हुनेछ। तँ निश्चित भए हुन्छ, तेरो लागि परमेश्वरका वाचा र आशिषहरू निश्चय नै तैँले माग्न वा कल्पना गर्न सक्नेभन्दा बढी हुनेछ।

डिसेम्‍बर ११, २०१६


भ्रष्ट स्वभावलाई सत्यता स्विकारेर मात्र हटाउन सकिन्छ

परमेश्‍वरमा विश्‍वास गर्नु जीवनको सही मार्ग हो। परमेश्‍वरले तिमीहरू सबैलाई चुन्नुभएको छ, र तिमीहरू सबैले उहाँलाई पछ्याउने र जीवनको सही मार्गमा हिँड्ने छनौट गरेका छौ। निस्सन्देह, तिमीहरू परमेश्‍वरको इच्छा पूरा गर्न, आफ्नो कर्तव्य उचित तरिकाले निर्वाह गर्न, सत्यता प्राप्त गर्न, र परमेश्‍वरद्वारा सिद्ध पारिन सक्नेछौ। के यही तेरो सपना र आकाङ्क्षा होइन र? (हो।) एक विश्‍वासीले यस्तो सपना राख्नु राम्रो, सकारात्मक कुरा हो, र परमेश्‍वर मानिसहरूको सकारात्मक सपना र आकाङ्क्षाहरू पूरा गर्नुहुन्छ। के कहिलेकाहीँ मानिसहरू नकारात्मक वा गलत सपना र आकाङ्क्षा राख्छन्? यो सम्भव छ, किनभने मानिसहरूको अवस्था सत्यता प्राप्त गर्नुअघि स्थिर हुँदैन, कहिलेकाहीँ पछिसमेत हट्छ। ती नकारात्मक कुराहरू देखा पर्दा, के तिनले तेरो जीवन प्रवेशमा परमेश्‍वरसँगको सामान्य सम्बन्धमा प्रभाव पार्दैनन्? यदि मानिसहरू ती अवस्थाहरूमा जिउँछन् भने, के तिनीहरूको अवस्था झन् खराब भएर नकारात्मक र कमजोर हुनेछैन र? यस्तो बेला तिनीहरूले के गर्नुपर्छ? (परमेश्‍वरलाई प्रार्थना गर्नुपर्छ।) हो, के यस्तो समय आउँदैन जतिबेला मानिसहरू प्रार्थना गर्न चाहँदैनन्, आफूमाथि शैतानलाई उसको इच्छाअनुसार हाबी हुन दिन्छन्, पतित अवस्थामा जिइरहन इच्छा गर्छन्, आफैमा लिप्त भएर आफूखुसी गर्छन् र तिनको परिणाम के होला भन्ने सोच्दैनन्? के यस्तो अवस्था हुन्छ? (हुन्छ।) यो कस्तो समस्या प्रकट भएको हो? (तिनीहरू परमेश्‍वरबाट तर्केका छन्।) अनि केले गर्दा तिनीहरू परमेश्‍वरबाट तर्किएका छन्? के यो तिनीहरूको अपर्याप्त कद र सत्यताको कमी प्रकट भएको होइन र? वास्तवमै यो त तिनीहरूले सत्यता राम्ररी नबुझ्नाले र तिनीहरूको कद पर्याप्त नहुनाले गर्दा हुन्छ। हरेकपल्ट यस्तो परिस्थिति आउँछ र व्यक्तिले आफूलाई यस्तो अवस्थामा पाउँदा, उसले परमेश्‍वरलाई प्रार्थना गर्ने, उहाँमा भर पर्ने, र सत्यता खोज्ने गर्नैपर्छ। यदि उसको कद एकदमै सानो छ र उसमा सत्यताको कमी छ भने, उसले सत्यता बुझ्ने व्यक्तिलाई खोजेर ऊसँग सङ्गति गर्नुपर्छ, र उसबाट भरणपोषण र सहयोग लिनुपर्छ। कहिलेकाहीँ, उसले अर्को व्यक्तिबाट निराकरण र काटछाँट वा परमेश्‍वरबाट अनुशासन पनि पाउनुपर्नेछ। यदि ऊ आफ्नो खुट्टामा उभिन सक्दैन भने, यो उसले सत्यता राम्ररी नबुझेकोले र उसमा कदको कमी भएकोले गर्दा हो। अपर्याप्त कदले गर्दा मानिसहरू सबै प्रकारका नकारात्मक, पतित अवस्था र सोचको प्रतिरोध गर्न असमर्थ बन्छन्। के यो थकित तरिकाले जिउनु होइन र? कदको कमी भएकाहरू सामान्यतया कुन अवस्थामा जिउँछन्? के तिमीहरूमध्ये कसैले यसलाई व्यक्तिगत तवरमा अनुभव गरेका छौ? कस्ता अवस्थाहरूले तिमीहरूलाई एक्लो, दयनीय, अनिर्णायक, एकदमै थकित र बेहाल, अघाडि कुनै मार्ग नभएको जस्तो, दिनभरि हताश लाग्ने, प्रार्थना गर्न वा सत्यता पछ्याउन मुड नचल्ने बनाउँछन्? पार पाउन नसकिने जस्तो देखिने समस्या आइपर्दा, के तिमीहरूलाई लत्तो छोडूँ जस्तो कहिल्यै लाग्छ? (लाग्छ।) त्यसोभए, केले गर्दा यी अवस्थाहरू पैदा हुन्छन्? के मानिसहरूले तीबारे मनमा जानाजानी सोच्छन् र तिनको योजना बनाउँछन्? अवश्य होइन। त्यसोभए, यो प्रश्नलाई मनन गर—तिमीहरूलाई ती के कारणले हुन्छन् भन्ने लाग्छ? मलाई बताऊ, यदि कुनै व्यक्तिले सत्यता बुझ्छ भने, उसले आफ्नो भ्रष्ट स्वभाव साँच्चै बुझ्नेछ, उसले आफ्नो भ्रष्टताको सत्यता स्पष्टसित देख्न सक्नेछ, उसले मानव स्वभावमा जिउनका लागि कुन सत्यताहरूले सुसज्जित हुनुपर्छ भनेर थाहा पाउनेछ, र उसले विभिन्‍न परिस्थितिमा परमेश्‍वरलाई कसरी सन्तुष्ट तुल्याउने, साथै निश्चित मामिलाहरू सम्हाल्ने उचित तरिका र त्यसो गर्दा पालन गर्नैपर्ने सिद्धान्तहरू जान्नेछ—यस्तो कद भएको व्यक्तिले कठिनाइहरू सामना गर्दा, उसको अवस्था कस्तो हुनेछ? निश्चय नै, उसलाई अझै केही हदसम्म नकारात्मक र कमजोर महसुस हुनेछ, होइन त? (हो।) त्यसोभए, यो नकारात्मकता र कमजोरीपन कहाँबाट आउँछ, अनि यसलाई कसरी समाधान गर्न सकिन्छ? के तिमीहरूले पहिले कहिल्यै यी मामिलाहरूबारे मनन गरेका छैनौ? (बिरलै मात्र।) त्यसोभए, तिमीहरूले कठिनाइहरू आइपर्दा अनि आफू कमजोर र नकारात्मक भएको बेला झारा टारेका छौ, यी मामिलालाई कहिल्यै गम्भीरतापूर्वक लिएका छैनौ। त्यस मामिलामा, यस हदसम्म पुग्नु नै तिमीहरू एकदमै भाग्यशाली हुनु हो, र यो परमेश्‍वरको अनुग्रहले मात्र भएको थियो, जसले तिमीहरूलाई यी कठिनाइहरू पार गर्न अगुवाइ गर्नुभयो। अहिले भर्खरै मैले सोधेको प्रश्न के थियो? (केले गर्दा मानिसहरू नकारात्मक र कमजोर अवस्थामा जिउँछन्?) यसबारे केही क्षण सोच; के तिमीहरूसँग उत्तर छ? सैद्धान्तिक रूपमा भन्दा, यो उसले सत्यता नबुझ्नाले गर्दा हो। त्यस स्थितिमा, सत्यता बुझ्नुअघि केले मानिसहरूलाई जिउन डोऱ्याउँछ? (तिनीहरूको भ्रष्ट शैतानी स्वभावहरूले।) हो, के त्यही तिमीहरूको उत्तर होइन? के तिमीहरूले अहिले उत्तर पायौ? मानिसहरूलाई कठिनाइ आइपर्दा, तिनीहरू लत्तो छोड्न चाहन्छन्, चिन्तित, कमजोर, दयनीय, बन्धनमा परेको र बाँधिएको, आफूअघाडि कुनै बाटो छैन जस्तो महसुस गर्छन्, त्यसपछि नकारात्मक बन्छन्, तिनीहरूमा विश्‍वासको कमी हुन्छ, र परमेश्‍वरमा विश्‍वास गर्नु अर्थहीन रहेछ भन्ने सोच्छन्। यसको कारण के हो? (तिनीहरूको भ्रष्ट शैतानी स्वभावहरू।) मानिसहरूले सत्यता नुबुझ्दा, तिनीहरू कस्तो स्वभावमा जिउँछन्? तिनीहरू कुन प्रकृति लिएर जिउँछन्? तिनीहरूको जीवनलाई केले डोऱ्याउँछ? (तिनीहरूको भ्रष्ट शैतानी स्वभावहरूले।) भ्रष्ट शैतानी स्वभावको कारण व्यक्तिभित्र कस्ता कुराहरू उत्पन्‍न हुन सक्छन्? अहङ्कार, परमेश्‍वरको प्रतिरोध गर्ने, परमेश्‍वरलाई विश्‍वासघात गर्ने, र परमेश्‍वरको विरोध गर्ने कुरा उत्पन्‍न हुन्छन्। यी सबै भ्रष्ट स्वभावहरूले मानिसहरूलाई दुःख, नकारात्मकता र कमजोरीबाहेक अरू केही दिँदैनन्। अहिले, किन भ्रष्ट शैतानी स्वभावहरूले मानिसहरूलाई दुःख, नकारात्मकता र कमजोरीपनि दिन सक्छन्, तर मानिसको मनमा शान्ति, हर्ष, सान्त्वना, वा खुसी दिन सक्दैनन्? किन यी नकारात्मक कुराहरूले व्यक्तिलाई नकारात्मक बनाउन सक्छन्? भ्रष्ट स्वभावहरू नकारात्मक कुरा हुन्, र ती सत्यताका शत्रु हुन्, त्यसैले तिनले कुनै सकारात्मक कार्य गर्न सक्दैनन्, केवल नकारात्मक कार्य गर्न सक्छन्। तिनले मानिसहरूलाई सकारात्मकता, प्रेरणा, वा उत्थानदायी मनस्थिति दिन सक्दैनन्, तिनले मानिसहरूलाई कमजोरी, नकारात्मकता, र दुःख मात्र दिन सक्छन्। जब शैतानी स्वभावले मानिसहरूमा जरा गाढेको हुन्छ र ती तिनीहरूको प्रकृति बनेको हुन्छ, तब त्यो तिनीहरूको हृदयमा अन्धकार र दुष्टताको बीउ रोप्न अनि तिनीहरूले गलत मार्ग पछ्याउन र छान्‍न पर्याप्त हुन्छ। भ्रष्ट शैतानी स्वभावको प्रेरक शक्तिअन्तर्गत मानिसहरूका आदर्श, आशा, महत्वाकाङ्क्षा, र जीवनका लक्ष्य र दिशाहरू के हुन्? के उनीहरू सकारात्मक कुराहरूको विपरीत दगुर्दैनन् र? उदाहरणका लागि, मानिसहरू सधैँ यश प्राप्त गर्न वा प्रसिद्ध व्यक्ति बन्‍न चाहन्छन्; उनीहरू ठूलो ख्याति र इज्‍जत प्राप्त गर्न चाहन्छन्, र उनीहरूका पुर्खाहरूको गौरव बढाउन चाहन्छन्। के यी सकारात्मक कुराहरू हुन्? यी सबै सकारात्मक कुराहरूसँग पटक्‍कै मेल खाँदैनन्; यसबाहेक, ती कुराहरू मानवजातिको भवितव्यमाथि परमेश्‍वरको प्रभुत्वको विपरीत छन्। म किन त्यसो भन्दै छु त? परमेश्‍वर कस्तो किसिमको व्यक्ति चाहनुहुन्छ? के उहाँ महान्, प्रसिद्ध, वा कुलीन वा संसार-हल्लाउने व्यक्ति चाहनुहुन्छ? (होइन।) त्यसोभए, परमेश्‍वर कस्तो किसिमको व्यक्ति चाहनुहुन्छ? (दृढ व्यक्ति जसले सृष्टि गरिएको प्राणीको भूमिका पूरा गर्छ।) हो, अनि अरू को? (परमेश्‍वर इमानदार व्यक्ति चाहनुहुन्छ जसले उहाँको भय मान्छ र शैतानलाई त्याग्छ, अनि उहाँप्रति समर्पित हुन्छ।) (त्यस्तो व्यक्ति जो सबै मामिलामा परमेश्‍वरको पक्षमा उभिन्छ, जसले परमेश्‍वरलाई प्रेम गर्ने प्रयास गर्छ।) ती उत्तरहरू पनि सही छन्। यो जो कोही हुन्छ जसको हृदय र मन परमेश्‍वरको जस्तै छ। मानिसहरूले मानवको रूपमा आफ्नो स्थान कायम राखिराख्नैपर्छ भनेर के परमेश्‍वरका वचनहरूले भन्छन्? (भन्छन्।) के भन्छन्? (“प्राणीहरूमध्येकै एक भएकोले, मानिसले आफ्‍नो तह कायम राख्‍नुपर्छ, र विवेकशील व्यवहार गर्नुपर्छ। सृष्टिकर्ताले तँलाई सुम्‍पनुभएको कुरालाई तैँले कर्तव्यनिष्ठ भई रक्षा गर्। नियमभन्दा बाहिर काम गर्ने, वा तेरो क्षमताभन्दा बाहिरका कुराहरू गर्ने वा परमेश्‍वरको लागि घिनलाग्दो कार्य गर्ने नगर्। महान् बन्‍ने, वा महामानव बन्‍ने, वा अरूभन्दा ठूलो हुन खोज्‍ने, वा परमेश्‍वर बन्‍ने प्रयास नगर्। मानिसहरूले यस्तो हुने इच्‍छा गर्नु हुँदैन। महान् वा महामानव बन्‍ने प्रयास गर्नु मूर्खता हो। परमेश्‍वर बन्‍ने प्रयास गर्नु अझै अपमानजनक कुरा हो; यो घृणास्पद, र तुच्‍छ कुरा हो। तारिफयोग्य कुरा, र प्राणीहरूले अरू कुनै पनि कुरालाई भन्दा बढी पक्रिराख्‍नुपर्ने कुरा भनेको नै एक साँचो प्राणी बन्‍नु हो; सबै मानिसहरूले पछ्याउनुपर्ने एक मात्र लक्ष्य यही नै हो” (वचन, खण्ड २। परमेश्‍वरलाई चिन्‍ने विषयमा। परमेश्‍वर स्वयम् अद्वितीय १)।) परमेश्‍वरका वचनहरूले मानिसहरूबाट के माग गर्छन् भनेर तिमीहरूलाई थाहा भएकोले, के तिमीहरू आफ्नो मानव आचरण पछ्याउने सन्दर्भमा परमेश्‍वरका मापदण्डहरू पालन गर्न सक्छौ? के तिमीहरू सधैँ आफ्‍नो पखेटा फैलाउन र उड्न चाहन्छौ, के तिमीहरू सधैँ एक्लै उड्न चाहन्छौ, फिस्टोको सट्टा चील बन्‍न चाहन्छौ? यो कस्तो स्वभाव हो? के यो मानव आचरणको सिद्धान्त हो? मानव आचरणसम्‍बन्धी तिमीहरूको खोजी परमेश्‍वरका वचनहरूमा आधारित हुनुपर्छ; परमेश्‍वरका वचनहरू मात्र सत्यता हुन्। तिमीहरूलाई शैतानले अत्यन्तै गहन रूपमा भ्रष्ट तुल्याएको छ, र तिमीहरूले सधैँ परम्‍परागत संस्कृति अर्थात् शैतानका वचनहरूलाई सत्यताको रूपमा, तिमीहरूको खोजीको लक्ष्यको रूपमा लिन्छौ, जसले गर्दा तिमीहरूले सहजै गलत मार्ग, परमेश्‍वरलाई विरोध गर्ने मार्ग लिन सक्छौ। भ्रष्ट मानवजातिका विचार र दृष्टिकोणहरू, र तिनीहरू लागिपर्ने कुराहरू परमेश्‍वरको इच्‍छा, सत्यता, र सबै थोकमाथिको परमेश्‍वरको शासन, सबै थोकमाथिको उहाँको योजनाबद्ध कार्य, र मानवजातिको नियतिमाथिको उहाँको नियन्त्रणका नियमहरूको विपरीत हुन्छन्। त्यसकारण यस्तो पछ्याइ मानव सोचाइ र धारणाहरूअनुसार जति नै उचित र मनासिब भए पनि, परमेश्‍वरको दृष्टिकोणमा ती सकारात्मक कुरा हुँदैनन्, र ती उहाँको इच्‍छाअनुरूप हुँदैनन्। किनभने तँ मानवजातिको भाग्यमाथि परमेश्‍वरको हैकम चल्छ भन्ने तथ्यविरुद्ध जान्छस्, र किनभने तँ एक्लै जान चाहन्छस्, आफ्नो भाग्य हातमा लिन्छस्, तँ सधैँ यति नराम्रोसँग थन्को लाग्छस् कि अगाडि पाइला सार्न सक्दैनस्, अनि कुनै कुरा तेरो लागि काम लाग्दैन। किन कुनै कुरा तेरो लागि काम लाग्दैन? किनभने परमेश्‍वरद्वारा स्थापित नियमहरू सृष्टि गरिएको कुनै प्राणीले परिवर्तन गर्न सक्दैन। परमेश्‍वरको अख्तियार र शक्ति अरू सबै कुराभन्दा माथि छन्, सृष्टि गरिएको कुनै प्राणीले उल्लङ्घन गर्न सक्दैन। मानिसहरू आफ्नो क्षमताले भ्याउनेभन्दा बढी सोच्छन्। के कुराले गर्दा मानिसहरू सधैँ परमेश्‍वरको सार्वभौमिकतबाट मुक्त हुन, आफ्‍नो भाग्यलाई अँठ्याएर भविष्यको योजना बनाउन, अनि आफ्‍ना सम्‍भाव्यता, दिशा, र जीवन उद्देश्यलाई वशमा राख्‍न चाहन्छन्? यसको सुरुवात कहाँबाट हुन्छ? (भ्रष्ट शैतानी स्वभावबाट।) त्यसोभए, भ्रष्ट शैतानी स्वभावले मानिसहरूमा के ल्याउँछ त? (परमेश्‍वरको विरोध।) मानिसहरूले परमेश्‍वरको विरोध गर्नुको परिणाम के हुन्छ? (पीडा।) पीडा? यो विनाश हो! पीडा यसको आधा पनि हुँदैन। तँ आफ्नो आँखाको अगाडि जे देख्छस् त्यो पीडा, नकारात्मकता, र कमजोरी हो, र यो प्रतिरोध र गुनासो हो—यी कुराहरूले कस्ता परिणामहरू ल्याउँछन्? सर्वनाश! यो सानो कुरा होइन, र यो कुनै खेल होइन। परमेश्‍वरको डर मान्‍ने हृदय नभएका मानिसहरूले यो कुरा देख्‍न सक्दैनन्।

कतिपय मानिसहरू समस्या आइपर्नेबित्तिकै नकारात्मक र कमजोर बन्छन्, तर कुनै समस्या नहुँदा, तिनीहरूमा महत्त्वाकाङ्क्षा र चाहनाहरू टन्नै भरिन्छन्, र यसरी सधैँ सेलेब्रेटी वा कुनै प्रकारको विशेषज्ञ बन्ने आशा साँच्छन्। मानिसहरू यस्तो मनस्थिति लिएर जिउँदा, तिनीहरू शैतानी प्रकृतिको वशमा परिरहेका हुन्छन्। मानिसहरूमा सधैँ महत्त्वाकाङ्क्षा र चाहनाहरू भरिँदा, के तिनीहरू आनन्दित जीवन जिउन सक्नेछन्? यदि तैँले यी कुराहरू हटाइनस् भने, तेरो कष्ट कम हुनेछैन। जहिले पनि कष्ट तेरो पछि लाग्नेछ; यो तेरो मुटुमा छुरा वारपार घोपेजस्तै लाग्नेछ। यो समस्यालाई कसरी हल गर्न सकिन्छ? (सत्यता खोजेर र पछ्याएर।) तिमीहरू सबै जना कम वा धेरै सत्यता खोज्ने फराकिलो अवधारणाबारे बोल्न सक्छौ, र तिमीहरू सबैलाई यसबारे थाहा छ। समस्या आइपर्दा, तैँले सर्वप्रथम सत्यता खोज्नैपर्छ। मानिसका भ्रष्ट स्वभावहरू सत्यता खोजेर, बुझेर, र प्राप्त गरेर मात्र हटाउन सकिन्छ। मानिसहरूले आफ्ना भ्रष्ट स्वभाव हटाएपछि मात्र साँचो हर्ष, शान्ति, आराम, र खुसी अनुभव गर्न सक्छन्, र त्यसपछि तिनीहरू साँचो अर्थमा परमेश्‍वरसामु आउन सक्छन्। यसो गर्दा समस्या जरैदेखि उखेलिन्छ। अहिले, सत्यता खोज्न कसरी सुरु गर्नुपर्छ? केकस्ता कुराहरू समावेश छन्? कसले बताउन सक्छ? (तँलाई आफूले हैसियत र प्रतिष्ठाबारे सोचिरहेको वा सक्रियतासाथ ती पछ्याइरहेको महसुस हुँदा, यी सोचाइ र व्यवहारलाई बेवास्ता नगर्। तिनलाई परमेश्‍वरको वचनअनुसार बुझ्ने र विश्लेषण गर्ने प्रयास गर्। यो त शैतानी भ्रष्ट स्वभावहरूले मानिसहरूमाथि ल्याएको हानि हो भनेर पहिचान गर्। तँ हिँडिरहेको गलत मार्गलाई चिन्, अनि त्यसपछि परमेश्‍वरको वचन खाने र पिउने गर्, परमेश्‍वरलाई प्रार्थना गर्, अनि शैतानले मानिसलाई बाँध्न प्रयोग गर्ने यो जन्जिरलाई तोड्न उहाँमा भर पर्।) (सबैभन्दा महत्त्वपूर्ण कुराचाहिँ तैँले पछ्याउनुपर्ने कुराबारे आफूले राख्ने गलत दृष्टिकोणलाई चिन्नु, शैतानी भ्रष्ट स्वभावहरूले मानिसहरूलाई गर्ने हानिलाई बुझ्नु, र कामकुराप्रतिको तेरो दृष्टिकोणलाई परिवर्तन गर्नु हो। त्यसपछि, तैँले अझ धेरै परमेश्‍वरलाई प्रार्थना गर्नैपर्छ, उहाँसँग घनिष्ठ हुनैपर्छ, र क्रमिक रूपमा उहाँसँग सामान्य सम्बन्ध बनाउनैपर्छ।) अरू केही? (यदि तँलाई कहिलेकाहीँ कमजोर र नकारात्मक महसुस हुन्छ, र तैँले यी अनुभूतिको कारण वा भ्रष्ट स्वभावलाई पहिचान गर्न सक्दैनस् भने, सर्वप्रथम परमेश्‍वरलाई प्रार्थना गर्नुपर्छ, र उहाँलाई अन्तर्दृष्टि माग्नुपर्छ। साथै, तैँले केही दाजुभाइ-दिदीबहिनीहरूसामु आफूलाई उदाङ्गो पारेर तिनीहरूसँग सङ्गति गर्न सक्छस्। तिनीहरूले आफ्नो अनुभवबारे दिएको सङ्गति सुनेर तैँले यस अवस्थालाई स्पष्टसँग बुझ्न सक्छस्, त्यसपछि तैँले यसलाई समाधान गर्न परमेश्‍वरको वचनमा सान्दर्भिक खण्डहरू खोज्नुपर्छ।) जारी राख्। (आफूले चाहेको जस्तो कुनै कुरा नहुँदा, यदि तैँले सधैँ नाटीकुटी गर्दै को सही र को गलत भनेर विश्लेषण गर्छस् भने, यी समयमा तैँले पहिले परमेश्‍वरसामु आफ्नो हृदय शान्त पारेर परिस्थितिलाई स्विकार्नुपर्छ—परमेश्‍वरलाई प्रार्थना गर् र उहाँको सार्वभौकितमा विश्‍वास गर्दै उहाँबाट मदत ले। त्यसपछि परमेश्‍वरले तँलाई अन्तर्दृष्टि दिएर उहाँको इच्छा बुझ्न मदत गर्नुहुनेछ। त्यसपछि, जब तँ परिस्थितिलाई पुनः जाँच्छस्, तब तैँले आफूले कस्तो प्रकारको भ्रष्टता देखाउँदै रहेछस् र परमेश्‍वरको इच्छा के रहेछ भनेर बुझ्नेछस्। यसरी म सत्यतामा प्रवेश गरेँ।) तिमीहरू सबैले सत्यतामा सङ्गति गर्ने अभ्यास गर्नुपर्छ—आफ्नो ज्ञान, अनुभव, र विचारहरू बाँड्, अनि आफूलाई सङ्गतिमा कसरी उदाङ्गो पार्ने भनेर सिक्। यदि तैँले यसो गरिस् भने, झन्-झन् धेरै प्राप्त गर्नेछस्, र झन्-झन् धेरै बुझ्नेछस्। तिमीहरूमध्ये कतिपयले भर्खरै आफ्नो व्यक्तिगत अनुभव र ज्ञान बाँड्यौ, अनि तिमीहरू सबैसँग भन्नुपर्ने बेग्लाबेग्लै कुरा थियो। राम्रो गऱ्यौ, तिमीहरू सबैले एकदमै व्यावहारिक कुरा बाँड्यौ। मैले तिमीहरूको सङ्गति सुनेपछि, तिमीहरू सबै वृद्धि भएका रहेछौ र तिमीहरूले विगत केही वर्षदेखि आफ्नो कर्तव्य निर्वाह गर्दै केही जीवन प्रवेश पाएका रहेछौ भन्ने देख्न सकेँ। तिमीहरूसँग सामान्य घोषणा मात्र नभई, परमेश्‍वरप्रति विश्‍वासको मामिलाबारे केही ज्ञान र अनुभव छ, अनि तिमीहरूले जग बसालेको छौ। यो उत्कृष्ट कुरा हो। परमेश्‍वरमा विश्‍वास गर्नु त्यति कठिन छैन जस्तो देखिन्छ: व्यक्ति इमानदार छ, परमेश्‍वरका वचनहरू सुन्छ, परमेश्‍वर जे भन्नुहुन्छ त्यही गर्छ, र सत्यता अभ्यास गर्न सक्छ भने, उसले परमेश्‍वरका मागहरू पूरा गर्न सक्नेछ। निष्कर्षमा, अरू सबैभन्दा महत्त्वपूर्ण, परमेश्‍वरप्रतिको तिमीहरूको विश्‍वासमा तिमीहरूले बुझ्‍नुपर्ने एउटा तथ्य छ: परमेश्‍वरमाथिको विश्‍वासको अर्थ परमेश्‍वरको नाउँमा विश्‍वास गर्नु मात्रै हुँदैन, यो तेरो कल्‍पनाको अस्पष्ट परमेश्‍वरलाई विश्‍वास गर्नु हो भन्‍ने त कुरै नगरौं। परमेश्‍वरलाई विश्‍वास गर्नुको अर्थ, तैँले परमेश्‍वरको सार, उहाँको स्वभाव, र उहाँसँग जे छ र उहाँ जे हुनुहुन्छ त्यसलाई विश्‍वास गर्नुपर्छ; परमेश्‍वरले मानवजातिको गन्तव्यमाथि शासन गर्नुहुन्छ, र उहाँले तेरो गन्तव्यमाथि शासन गर्नुहुन्छ भन्‍ने तथ्यमा तैँले विश्‍वास गर्नैपर्छ। त्यसोभए, विश्‍वास गर्नु भनेको के हो? के यसको अर्थ, मानिसहरूले वास्तवमै सहकार्य गरेर यसलाई अभ्यास गर्नु होइन र? उदाहरणका लागि, कतिपय मानिसलाई प्रतिकूल परिस्थिति आइपर्दा, तिनीहरू गुनासो गर्न र अरू मानिसलाई दोष दिन थाल्छन्। यो परिस्थिति आफैले निम्ताएको हुन सक्छ भन्ने तिनीहरू कहिल्यै विचार गर्दैनन्, बरु सधैँ अरू कसैलाई जिम्मेवार ठहराउँछन्। त्यसपछि, तिनीहरू सन्तुष्ट र ढुक्‍क महसुस गर्छन्, र सोच्छन्, “समस्या हल भयो। यसरी परमेश्‍वरमा विश्‍वास गर्नु एकदमै रमाइलो र सहज हुन्छ!” समस्याहरू समाधान गर्ने यो विधि तिमीहरूलाई कस्तो लाग्छ? के कसैले यसरी अभ्यास गरेर सत्यता प्राप्त गर्न सक्छ? के यसले परमेश्‍वरप्रति आज्ञापालनको मनोवृत्ति देखाउँछ? त्यस्ता मानिसहरूले कस्तो दृष्टिकोणद्वारा, र के-कस्ता माध्यमद्वारा परमेश्‍वरमा विश्‍वास गर्छन्? के तिनीहरूले “परमेश्‍वरले मानवजातिको नियतिमाथि शासन गर्नुहुन्छ, सबै थोक र सबै घटना उहाँकै हातमा छन्” भन्‍ने वचनहरूलाई आफ्‍नो दैनिक जीवनमा लागू गरेका छन्? जब तिनीहरूले मानिसको दिमाग प्रयोग गरी समस्याको विश्‍लेषण गर्छन्, जब तिनीहरूले मानव माध्यमहरू प्रयोग गरेर मामलाको सम्‍बोधन गर्छन्, तब के तिनीहरूले परमेश्‍वरको सार्वभौमिकतामा विश्‍वास गरिरहेका हुन्छन्? के तिनीहरू मानिस, मामिला, र कामकुरामाथि परमेश्‍वरको सार्वभौमिकता र बन्दोबस्तमा समर्पित भइरहेका हुन्छन्? अवश्य हुँदैनन्। पहिलो कुरा, तिनीहरू समर्पित हुँदैनन्; यो एउटा गल्ती हो। दोस्रो कुरा, परमेश्‍वरले तिनीहरूका लागि बन्दोबस्त गर्नुहुने परिस्थिति, मानिसहरू, मामिला, र कामकुराहरूलाई तिनीहरू स्वीकार गर्न सक्दैनन्; तिनीहरू सतहभन्दा भित्र हेर्न सक्दैनन्। तिनीहरू परिस्थिति बाहिरबाट कसरी देखा पर्छ भनेर मात्र हेर्छन्, त्यसपछि आफ्‍नो मानव दिमाग प्रयोग गरी यसलाई विश्‍लेषण गरेर मानव विधिहरूद्वारा समाधान गर्ने प्रयास गर्छन्। के यो अर्को गल्ती होइन र? के यो ठूलो गल्ती हो? (हो।) यो कसरी त्यस्तो भयो त? तिनीहरू सबै थोकमाथि परमेश्‍वरले नै शासन गर्नुहुन्छ भन्‍ने विश्‍वास गर्दैनन्। तिनीहरू सबै थोक त्यतिकै हुन आउँछन् भन्ने सोच्छन्। तिनीहरूको दृष्टिमा, एउटा कुरा पनि परमेश्‍वरद्वारा शासित छैन र मानिसका कार्यहरूकै कारण धेरैजसो कुरा हुन आउँछन्। के यो परमेश्‍वरमा विश्‍वास गर्नु हो? के तिनीहरूमा साँचो विश्‍वास छ? (छैन।) किन छैन? सबै कुरामाथि परमेश्‍वरले शासन गर्नुहुन्छ भनेर तिनीहरू विश्‍वास गर्दैनन्। सबै मामिला र सबै वस्तुमाथि परमेश्‍वरले शासन गर्नुहुन्छ—अर्थात् परमेश्‍वर हरेक परिस्थितिमाथि शासन गर्नुहुन्छ भनेर तिनीहरू विश्‍वास गर्दैनन्। यदि कुनै कुरा आफूले सोचेजस्तो भएन भने, तिनीहरू यो परमेश्‍वरबाट प्राप्त गर्न असक्षम हुन्छन्। परमेश्‍वरले यी परिस्थितिहरू योजनाबद्ध गर्न सक्नुहुन्छ भनेर तिनीहरू विश्‍वास गर्दैनन्। किनभने तिनीहरू परमेश्‍वरलाई देख्न सक्दैनन्, यी परिस्थितिहरू परमेश्‍वरद्वारा योजनाबद्ध नभएर मानिसहरूको कार्यको नतिजास्वरूप त्यतिकै हुन आउँछन् भन्ने तिनीहरू सोच्छन्। तिनीहरू परमेश्‍वरको सार्वभौमिकतामा विश्‍वास गर्दैनन्। त्यसोभए, तिनीहरूको विश्‍वासको सार के हो? (तिनीहरू गैरविश्‍वासी हुन्।) त्यो सही हो, तिनीहरू गैरविश्‍वासी हुन्! गैरविश्‍वासीहरू परमेश्‍वरबाट केही पनि प्राप्त गर्दैनन्। बरु, तिनीहरू परिस्थिति सम्हाल्न मानव दृष्टिकोण, दिमाग र तरिका चलाएर आफ्नो दिमाग खियाउँछन्। जब तैँले भविष्यमा यस प्रकारको व्यक्तिलाई भेट्छस्, तैँले तिनीहरू कस्ता हुन् भनी खुट्याउने विवेक विकास गर्नुपर्छ। समस्याहरू पैदा हुँदा गैरविश्‍वासीहरू आफ्‍नो मष्तिष्कको प्रयोग गरी उपाय निकाल्‍न सिपालु हुन्छन्; तिनीहरूले देखा परेको समस्यालाई निरन्तर अध्ययन गर्छन्, र यसलाई मानव विधिहरू प्रयोग गरी समाधान गर्ने प्रयास गर्छन्। तिनीहरू सधैँ मानव समझ र शैतानी दर्शनहरू प्रयोग गरेर, वा नियमको आधारमा मानिसहरूलाई हेर्ने गर्छन्, परमेश्‍वरको वचन सत्यता हो वा परमेश्‍वरको सार्वभौमिकताले सबै कुरा समेट्छ भनेर विश्‍वास गर्दैनन्। सबै कुरा परमेश्‍वरले हुन दिनुहुन्छ, तर गैरविश्‍वासीहरूले परमेश्‍वरबाट यी कुरा प्राप्त गर्न सक्दैनन्, र तिनीहरू सधैँ परिस्थितिलाई मानव धारणा र कल्पनाको आधारमा हेर्छन्। सामान्यतया गैरविश्‍वासीहरूले मान्छेको भाग्य परमेश्‍वरको हातमा हुन्छ, र तिनीहरू परमेश्‍वरको सार्वभौकिता र बन्दोबस्तप्रति समर्पित हुन इच्छुक छन् भन्ने गरे पनि, आफूमाथि साँच्चै परिस्थिति आइपर्दा, तिनीहरूले ती कुरा परमेश्‍वरबाट प्राप्त गर्न सक्दैनन् र परमेश्‍वरबारे धारणाहरू विकास गर्छन्। गैरविश्‍वासीहरूको व्यवहार यही हो। के तिमीहरूको जीवनमा यस्तो कुनै मानिस छ? के तिमीहरू आफै यस्तो व्यवहार कहिल्यै गर्छौ? (गर्छौँ।) तिमीहरू गैरविश्‍वासीजस्तो व्यवहार गर्छौ, तर के तिमीहरू वास्तवमै गैरविश्‍वासी हौ? सबै कुरामाथि परमेश्‍वर सार्वभौम हुनुहुन्छ भनेर के तिमीहरू विश्‍वास गर्छौ? हरेक व्यक्ति, मामिला, कामकुरा, र परिस्थिति परमेश्‍वरको हातमा हुन्छ भनेर के तिमीहरू मानिलिन्छौ? तिमीहरू कतिवटा कुरा परमेश्‍वरबाट प्राप्त गर्न सक्छौ? तिमीहरूले मानव तरिका प्रयोग गरेर कतिवटा मामिला समाधान गरेका छौ? अनि तिमीहरू कतिपटक भ्रष्ट स्वभावअनुसार जिउँछौ? तिमीहरू कतिपटक परमेश्‍वरमा समर्पित हुन सक्छौ? यी प्रश्नहरूलाई मनन गर, तिमीहरूले अवश्य आफ्नो हृदयमा तिनको उत्तर थाहा पाउँछौ। के परमेश्‍वरबाट कामकुरा प्राप्त गर्नु सजिलो छ? (त्यसमा आन्तरिक संघर्ष हुनेछ।) साँचो हो, त्यहाँ संघर्ष हुनेछ, तर त्यो संघर्षको परिणाम के हुन्छ? यो सफलता हुन्छ कि विफलता? (कहिलेकाहीँ विफलता, कहिलेकाहीँ सफलता। यदि यो बराबर भयो भने, तिमीहरूका लागि अझै आशा छ, तर तिमीहरू प्रायः विफल हुन्छौ र बिरलै सफल हुन्छौ भने, तिमीहरू सत्यतालाई प्रेम गर्ने व्यक्ति होइनौ भन्ने प्रमाणित हुन्छ। विफलता सामान्य कुरा हो—विफलतादेखि नडराऊ, हतोत्साहित नबन, नकारात्मक नहोऊ वा हरेश नखाऊ र अथक प्रयास गर। विफलता नराम्रो कुरा होइन; मानिसहरूले विफलताबाट कम्तिमा पनि लाभ उठाउन सक्छन्, जुन राम्रो कुरा हो!

मानिसहरूले सत्यता प्राप्त गर्ने प्रक्रिया एक साहसी योद्धाले कुनै पनि क्षण सबै प्रकारका शत्रुविरुद्ध लड्न तयार भएर युद्धभूमिमा पाइला टेक्नुजस्तै हो। सत्यता पछ्याइका शत्रुहरू शैतानका विभिन्‍न भ्रष्ट स्वभावहरू हुन्। यी मानिसहरू आफ्नो भ्रष्ट देहसँग लडिरहेका छन्; वास्तवमा तिनीहरू शैतानसँग युद्ध गरिरहेका छन्। अनि शैतानसँग लडन कुन हतियार प्रयोग गरिन्छ? निस्सन्देह, सत्यता प्रयोग गरिन्छ, परमेश्‍वरको वचन पछ्याउनुपर्छ। शैतानलाई पराजित गर्न, पहिला सत्यताको कुन पक्ष अभ्यास गर्नैपर्छ? त्यो हो, परमेश्‍वरप्रति, उहाँको वचनप्रति, र सत्यताप्रति समर्पित हुनु। यो त शैतानसँग युद्ध गर्दा सर्वप्रथम लिनैपर्ने पाठ हो। यदि तैँले परमेश्‍वरबाट आउने कुराहरू स्विकार्न सकिनस् भने, परमेश्‍वरसामु समर्पित हुन सक्नेछैनस्, र त्यसैले तैँले प्रार्थना गर्न वा सत्यता खोज्न आफूलाई परमेश्‍वरसामु शान्त पार्न सक्नेछैनस्। यदि तैँले परमेश्‍वरलाई प्रार्थना गर्न वा सत्यता खोज्न सकिनस् भने, सत्यता वा तँलाई किन परमेश्‍वरले ती परिस्थितिहरूमा मानिसहरू, मामिला र कामकुरासँगै राख्नुहुन्छ भनेर बुझ्नेछैनस—तँ अन्योलमा पर्नेछस्। यदि तैँले सत्यता खोज्न सकिनस् भने, आफ्नो भ्रष्ट स्वभावलाई जित्न सक्दैनस्। तैँले आफ्नो भ्रष्ट स्वभाव र देहलाई जितेर मात्र आत्मिक संसारको शैतान अर्थात् दियाबलसलाई लज्ज्जित तुल्याउन सक्लास्। शैतानसँगको युद्ध मुख्यतः सत्यताको खोजीमा निर्भर हुन्छ; यदि तैँले सत्यता बुझिनस् भने, तँमा पैदा हुने कुनै पनि समस्या वा धारणाले तँलाई कमजोर र नकारात्मक बनाउन सक्छ। यदि तेरो भ्रष्ट स्वभावका अभिव्यक्तिहरू कहिल्यै समाधान गरिएन भने, तँ सम्भवतः पतन र विफल हुन्छस्, अनि फेरि खडा हुन तँलाई गाह्रो हुनेछ। कतिपय मानिस प्रलोभन आइपर्दा ठेस खान्छन्, कतिपय पीडादायी रोग लाग्दा नकारात्मक बन्छन्, र कतिपयचाहिँ परीक्षा आइपर्दा पूर्ण रूपले विफल हुन्छन्। यी कुरा सत्यता कहिल्यै नपछ्याउनुका र आफूले प्रकट गर्ने भ्रष्ट स्वभावहरू हटाउन सत्यता नखोज्नुका परिणाम हुन्। तिमीहरू के सोच्छौ: के शैतानी स्वभावहरूले मानिसहरूलाई धेरै समस्यामा पार्छन्? (पार्छन्।) कति धेरै समस्या? (तिनले मानिसहरूलाई परमेश्‍वरसामु आउन रोक्छन्, परमेश्‍वरप्रति समर्पित हुन असक्षम बनाउँछन्।) यदि मानिसहरू परमेश्‍वरप्रति समर्पित हुन सकेनन् भने, तिनीहरू केअनुसार जिउनेछन्? (तिनीहरू शैतानी भ्रष्ट स्वभावहरूअनुसार जिउनेछन्।) जब मानिसहरू शैतानी भ्रष्ट स्वभावअनुसार जिउँछन्, तब तिनीहरू प्रायः धारणाहरू प्रकट गर्छन् र गरम मिजास देखाउँछन्। उदाहरणका लागि, यदि तैँले केही गल्ती गरिस् र कुनै दाजुभाइ वा दिदीबहिनीले तँलाई खुलासा गर्छन् वा निराकरण गर्छन् भने, तैँले कसरी परमेश्‍वप्रति समर्पित भएर सत्यता खोज्नुपर्छ? यहाँ सिक्नुपर्ने पाठ छ। सायद तैँले यसबारे यसरी सोच्दै मनन गर्न थाल्छस्: “त्यो व्यक्तिले सधैँ मलाई होच्याउँछ, र यसपटक उसले मविरुद्ध प्रयोग गर्ने केही पाएको छ। उसले मलाई निशाना बनाउँदै छ, त्यसैले म राम्रो व्यवहार गर्दिनँ। म समस्यामा पर्नु हुँदैन!” के यो गरम मिजास होइन र? (हो।) गरम मिजास भनेको के हो? गरम मिजास भनेको व्यक्तिको हितलाई घात हुँदा, वा उसको प्रतिष्ठा र हैसियतमा धक्‍का पुग्दा उसको शैतानी स्वभाव विष्फोट भएर निस्कनु, अनि उसले आवेशमा केही कुरा भन्नु वा केही कुरा गर्नु हो। गरम मिजासलाई मैले त्यसरी बुझेको छु।) त्यो बुझाइ मुख्यतः सही छ। त्यसमा कसले केही थप्न सक्छ? (व्यक्तिमाथि कुनै कुरा आइपर्दा, उसले सत्यता खोज्नुको सट्टा ऊभित्र स्वभाविक रूपमा हुने कुराहरू प्रकट गर्छ, त्यो गरम मिजास हो।) उसले प्रयोग गरेको शब्द “स्वभाविक रूपमा” एकदमै उपयुक्त छ। शैतानले मानिसहरूलाई भ्रष्ट पारेपछि, जब तिनीहरूको जडबाट आउने सबैभन्दा प्राकृतिक, सबैभन्दा पुरानो स्वभाव प्रकट हुन्छ, यसलाई गरम मिजास भनिन्छ। यो कुनै सोचाइ, मानसिक प्रक्रिया, मनन वा प्याकेजिङ मार्फत् हुने कुरा होइन, तर यो स्वतः बाहिर निस्कन्छ। त्यो गरम मिजास हो। गरम मिजास भनेको भ्रष्ट स्वभावभित्र जिउने मानिसहरूबाट निस्कने कुरा हो। त्यसोभए, मानिसको प्रकृतिबाट स्वभाविक रूपले निस्कने यो कुरा किन सत्यताअनुरूप हुँदैन? किन मानिसहरू गरम मिजास देखाउँछन्? कारण के हो? यो मान्छेको शैतानी प्रकृतिले गर्दा हुन्छ। मान्छेको अन्तर्निहित स्वभाव गरम मिजाससँग सम्बन्धित छ। व्यक्तिको हित, घमण्ड वा आत्मगौरवमा हानि पुग्दा, यदि उसले सत्यता बुझ्दैन वा उसमा यसको वास्तविकता छैन भने, उसले आफ्नो भ्रष्ट स्वभावअनुसार त्यो हानिलाई सम्हाल्नेछ, र उसले आवेशमा आएर हतारमा काम गर्छ। त्यसोभए, तिनीहरूले देखाउने र प्रकट गर्ने कुरा गरम मिजास हो। गरम मिजास सकारात्मक कुरा हो कि नकारात्मक कुरा? स्पष्टतः यो नकारात्मक कुरा हो। गरम मिजासले जिउनु राम्रो कुरा होइन; यसले विपत्ति निम्त्याउँछ। परिस्थिति आइपर्दा यदि कसैको गरम मिजास र भ्रष्टता प्रकट हुन्छ भने, के ऊ सत्यता खोज्ने र परमेश्‍वरको आज्ञापालन गर्ने व्यक्ति हो? स्पष्टतः यस्तो व्यक्ति निश्चय नै परमेश्‍वप्रति बफादार हुँदैन। परमेश्‍वरले मानिसहरूका लागि बन्दोबस्त गर्ने विभिन्‍न मानिस, घटना, परिस्थिति, र वातावरणको सन्दर्भमा भन्नुपर्दा, यदि कसैले ती परमेश्‍वरबाट स्विकार्न सक्दैनन, बरु तिनलाई मानव तरिकामा सामना र समाधान गर्छ भने, अन्त्यमा त्यसको परिणाम के हुनेछ? (परमेश्‍वरले त्यो व्यक्तिलाई तिरस्कार र इन्कार गर्नुहुनेछ।) अनि के त्यसले मानिसहरूलाई गर्नेछ? (अहँ, गर्नेछैन।) उसले आफ्नो जीवन गुमाउने मात्र होइन, तर अरूलाई पनि सुधार गर्नेछैन। त्योभन्दा पनि, उसले परमेश्‍वरलाई अपमान गर्नेछ अनि उसलाई तिरस्कार र इन्कार गर्न परमेश्‍वरलाई लगाउनेछ। यस्तो व्यक्तिले आफ्नो गवाही गुमाएको हुन्छ र ऊ जहाँ गए पनि अस्वीकृत हुन्छ। यदि तँ परमेश्‍वरको घरको सदस्य होस्, र पनि आफ्‍नो कार्य-व्यवहारमा सधैँ गरम मिजास देखाउँछस्, सधैँ आफूभित्रको प्राकृतिक कुरा प्रकट गर्छस्, र मानव माध्यम र भ्रष्ट, शैतानी स्वभावअनुसार कामकुरा गर्दै सधैँ आफ्नो भ्रष्ट स्वभाव प्रकट गर्छस् भने, यसको अन्तिम परिणाम तैँले दुष्कर्म गर्नु र परमेश्‍वरको विरोध गर्नु हुनेछ—अनि यस पूरै अवधिभर तँ पश्‍चात्तापविहीन रहन्छस् र सत्यताको खोजी गर्ने मार्गमा हिँड्न सक्दैनस् भने, तँलाई खुलासा गरेर हटाइनेछ। के शैतानी स्वभावमा भर परेर जिउने अनि यसलाई समाधान गर्न सत्यता नखोज्ने समस्या गम्भीर होइन र? यो समस्याको एउटा पक्ष के हो भने, व्यक्ति आफ्नो जीवनमा वृद्धि वा परिवर्तन हुँदैन; त्योभन्दा पनि, उसले अरूलाई प्रतिकूल प्रभाव पार्नेछ। उसले मण्डलीमा कुनै असल उद्देश्यले सेवा गर्नेछैन, र समयको दौरान मण्डली र परमेश्‍वरका चुनिएका मानिसहरूलाई ठूलो समस्यामा पार्नेछ, ऊ दुर्गन्धित झिँगाजस्तै खानेकुराको टेबलवरिपरी घिनलाग्दो पाराले भुनभुन उडिहिँड्छ। के तिमीहरू यस्तो व्यक्ति बन्‍न चाहन्छौ? (चाहँदैनौँ।) त्यसोभए, तिमीहरूले परमेश्‍वरलाई खुसी पार्न र अरूलाई सुधार गर्न कसरी कार्य गर्नुपर्छ? तिमीहरूले जस्तोसुकै भ्रष्ट स्वभाव प्रकाट गरेको भए पनि, सर्वप्रथम आफूलाई शान्त पार्नैपर्छ, तुरुन्तै परमेश्‍वरलाई प्रार्थना गर्नैपर्छ, र यसलाई समाधान गर्न सत्यता खोज्नैपर्छ। तैँले आफ्नो इच्छा र गरम मिजासलाई पछ्याएर भ्रष्टता प्रकट गरिरहनु पटक्कै हुँदैन। तैँले तेरो दैनिक जीवनको हरेक मिनेट, हरेक सेकेण्ड, जेसुकै गरे पनि र जेसुकै सोचे पनि, परमेश्‍वरले तँलाई जाँचिरहनुभएको र हेरिरहनुभएको हुन्छ। परमेश्‍वरले के अवलोकन गरिरहनुभएको छ? (व्यक्तिले के सोच्छ, परमेश्‍वरले उसको लागि बन्दोबस्त गरेका मानिस, मामिला वा परिस्थिति आइपर्दा उसले कस्तो प्रतिक्रिया देखाउँछ, उहाँ त्यो अवलोकन गर्नुहुन्छ।) त्यो सही हो, र परमेश्‍वरले यी कुराहरू अवलोकन गर्नुको उद्देश्य के हो? (यो व्यक्ति परमेश्‍वरको भय मान्ने र दुष्टतादेखि अलग बस्ने व्यक्ति हो कि होइन भनेर हेर्न।) त्यो एउटा कारण हो। मुख्य कारण के हो? यसबारे होसियारीपूर्वक मनन गर्। (ऊसँग सत्यता खोज्ने र परमेश्‍वरप्रति समर्पित हुने हृदय छ कि छैन भनेर हेर्न।) चाहे यो परमेश्‍वरको भय मानेर दुष्टतादेखि अलग बस्नु होस् वा सत्यता खोज्ने हृदय प्राप्त गरेर परमेश्‍वरप्रति समर्पित हुनु, यी सबै कुरामा व्यक्तिले हिँड्ने मार्ग के रोजेको छ भन्ने प्रश्न समेटिएको हुन्छ। किन परमेश्‍वरले मानिसहरूलाई निरन्तर जाँचिरहनुभएको छ? तँ कस्तो मार्गमा हिँडिरहेको छस्, तेरो जीवनको उद्देश्य र दिशा के हुन्, तैँले सत्यता पछ्याउने मार्ग रोजेको छस् कि ढोँगी फरिसीहरूको मार्ग रोजेको छस् भनेर हेर्नका लागि। तँ यी मार्गहरूमध्ये ठ्याक्कै कुन मार्गमा छस् भनेर हेर्नका लागि। यदि तैँले सही मार्ग रोजेको छस् भने, परमेश्‍वरले तँलाई मार्गदर्शन गर्नुहुनेछ, अन्तर्दृष्टि दिनुहुनेछ, भरणपोषण र सहयोग गर्नुहुनेछ। यदि तैँले गलत मार्ग रोजेको छस् भने, तैँले परमेश्‍वरतर्फ आफ्नो पिठ्यूँ पुरै फर्काएको छस् भन्ने प्रमाणित हुन्छ, त्यसैले उहाँले तँलाई स्वभाविक रूपमा त्याग्नुहुनेछ।

यस्ता मानिसहरू छन् जो सधैँ धर्मसिद्धान्तका शब्द र वाक्यांशहरू प्रचार गर्छन् अनि आफूले गर्ने हरेक कुरामा सत्यताका सिद्धान्तहरू उल्लङ्घन गर्छन्, यहाँसम्म कि परमेश्‍वरको घरका हितहरूलाई हानि गर्ने कुराहरू गर्छन्, तर किन तिनीहरूलाई अनुशासनमा राखिँदैन वा निन्दा गरिँदैन? कतिपय मानिसहरू यो मामिला बुझ्न सक्दैनन्। परमेश्‍वरले यस्ता मानिसहरूलाई त्यागिसक्नुभएको छ भनेर म तिमीहरूलाई बताउन चाहन्छु। कुनै व्यक्ति जति नै वर्षदेखि विश्‍वासमा भएको भए पनि, यदि परमेश्‍वरले उसलाई त्याग्ने निर्णय गर्नुहुन्छ भने, त्यो अति गम्भीर मामिला हो! मानिसहरू कस्तो मार्गमा हिँडेको परमेश्‍वर आशा गर्नुहुन्छ भन्ने सम्बन्धमा उहाँको इच्छा र चाहना के हो? परमेश्‍वरले मानिसहरूलाई निश्चित परिस्थितिमा राख्नहुँदा, उहाँ तिनीहरूले आज्ञापालन गर्ने छन् कि विद्रोह गर्ने छन् भन्ने आशा गर्नुहुन्छ? के उहाँ तिनीहरूले सत्यता खोजेर प्राप्त गर्ने छन्, वा यसलाई बेवास्ता गरेर सुस्त हुने छन् भनेर आशा गर्नुहुन्छ? यसप्रति परमेश्‍वरको मनोवृत्ति कस्तो छ? उहाँ मानिसहरूबाट के आशा गर्नुहुन्छ? तिनीहरूले समर्पित भएर उहाँको कार्यमा सक्रियतासाथ सहकार्य गर्न सक्ने छन्, निष्क्रिय र सुस्त हुने छैनन् वा यसलाई बेवास्ता गर्ने छैनन् भन्ने आशा गर्नुहुन्छ। कतिपय मानिसहरू आफ्नो कर्तव्यमा मनतातो छन्: तिनीहरूलाई कुनै काम दिँदा, तिनीहरू त्यो आफूलाई ठिक लागेअनुसार गर्छन्, तर सत्यता वा परमेश्‍वरको इच्छा खोज्दैनन्। यसो गर्नु कुनै गलत होइन भन्ने तिनीहरूलाई लाग्छ—तिनीहरूले कुनै प्रशासनिक आदेश उल्लङ्घन गरिरहेका, परमेश्रको स्वभावलाई चिढ्याइरहेका वा मण्डलीको काममा बाधा वा अवरोध पुऱ्याइरहेका हुँदैनन्, र झन् आफ्नो कर्तव्य निर्वाह गरिरहेका हुन्छन्, त्यसैले तिनीहरूलाई आफ्नो निन्दा गरिने छैन भन्‍न लाग्छ। तँलाई यस्तो मनोवृत्ति कस्तो लाग्छ? (यो राम्रो होइन। यो नकारात्मक, निष्क्रिय र मनतातो मनोवृत्ति हो, जुन परमेश्‍वरलाई घृणा लाग्छ।) मनतातो मनोवृत्ति भनेको के हो? किन परमेश्‍वर यसलाई घृणा गर्नुहुन्छ? यस्तो मनोवृत्तिको सार के हो? (म यसबारे आफ्नो अनुभव अलिकति बाँड्न सक्छु। मैले भर्खरै आफ्नो कर्तव्यमा आफ्नै इच्छा पछ्याइरहेको र सिद्धान्तहरू उल्लङ्घन गरिरहेको थिएँ। काटछाँट र निराकरणमा परेपछि, मेरो आत्म-सम्मान गुम्यो, र मैले परमेश्‍वरलाई गलत बुझेँ र उहाँदेखि सावधान भएँ। मेरो हृदय परमेश्‍वरका लागि बन्द भयो, मलाई उहाँको नजिक हुन मन लागेन, र मैले उहाँलाई प्रार्थना गरिनँ। मेरो मनोवृत्ति मनतातो थियो, र यसले गर्दा म त्यस अवधिमा नकारात्मक, निष्क्रिय, र दयनीय बनेँ। किनभने मेरो हृदय परमेश्‍वरका लागि बन्द भएपछि, मेरो जीवनको मूल खम्बा नै ढलेसरह भयो र मलाई साह्रै दुःख लाग्यो। यसो हेर्दा, मैले कुनै स्पष्ट विद्रोही व्यवहार नगरी आफ्नो कर्तव्य निर्वाह गरिरहेको जस्तो देखिन्थ्यो, तर मैले पवित्र आत्माबाट कुनै अन्तर्दृष्टि प्राप्त गरिनँ र ममा परमेश्‍वरसँग सक्रिय रूपले सहकार्य गर्ने मनस्थिति थिएन। यो मनतातो, नकारात्मक, र उत्प्रेरणारहित मनोवृत्ति कायम राख्नु आफूलाई बिस्तारै मार्नुसरह थियो। परमेश्‍वरदेखि टाढिने मानिसहरू जरा सुकेको रूखजस्तै हुन्। यसको जीवनको डोरी नै काटिएकोले, बिस्तारै यसका हाँगबिँगा सुक्दै र पातहरू ओइलाउँदै जान्छन् र अन्त्यमा पुरै रूख मर्छ।) त्यो एकदमै राम्रो व्याख्या थियो। सायद अधिकांश मानिसहरू यो स्थितिमा छन्: तिनीहरू जे गर् भनिएको छ त्यही कुरा कुनै समस्या खडा नगरी, वा खराबी नगरी, वा कामकुरामा बाधा नपुऱ्याई गर्छन्—तिनीहरू केवल मनतातो छन्। किन परमेश्‍वर यस्तो मनोवृत्तिलाई घृणा गर्नुहुन्छ? यस्तो मनोवृत्तिले देखाउने सार के हो? नकारात्मकता, अवाज्ञा र सत्यतालाई इन्कार गर्नु हो। तिमीहरूको विचारमा पहिला परमेश्‍वरले मानिसहरूलाई त्याग्नुभयो कि पहिला मानिसहरूले परमेश्‍वरलाई त्यागे, के भन्छौ? (मानिसहरूले पहिला परमेश्‍वरलाई त्यागे।) यदि पहिला तैँले परमेश्‍वरलाई त्यागिस् बने, तेरो हृदय परमेश्‍वरका लागि बन्द हुन्छ, जुन गम्भीर समस्या हो। “बन्द हुन्छ” भन्ने एउटा तरिका हो। वास्तवमा, मानिसहरूले आफ्नो हृदय बन्द गर्नु, परमेश्‍वरलाई बाहिर राख्नुको अर्थ हो: “मलाई अब तपाईं चाहिँदैन। म तपाईंसँग सबै नाता तोड्दै छु, र हामीबीचको सबै सम्पर्क टुटाउँदै छु।” सृष्टि गरिएको प्राणीमा आफ्ना सृष्टिकर्ताप्रति यस्तो मनोवृत्ति हुँदा, परमेश्‍वर यसलाई कसरी सम्हाल्नुहुन्छ? उहाँको मनोवृत्ति के हुन्छ? मानिसहरूलाई यस्तो अवस्थमा देख्दा, उहाँलाई हर्ष, घृणा वा दुःख, के लाग्छ? सर्वप्रथम, उहाँलाई दुःख लाग्छ। परमेश्‍वरले मानिसहरू सत्यता स्विकार्न उदासिन र एकदमै अनिच्छुक भएको देख्दा, उहाँलाई निराश लाग्छ, र त्यसपछि उहाँ तिनीहरूलाई घृणा गर्नुहुन्छ। व्यक्तिको हृदय परमेश्‍वरका लागि बन्द हुँदा, उहाँ यसलाई कसरी लिनुहुन्छ? (परमेश्‍वरले केही परिस्थिति मिलाउनुहुन्छ, जसले तिनीहरूलाई उहाँको इच्छा बुझ्न र उहाँका लागि आफ्नो हृदय खोल्न मदत गर्छ।) हो, यो परमेश्‍वरको सक्रिय तरिकामध्ये एक हो, उहाँ कहिलेकाहीँ त्यस्तो कामकुरा गर्नुहुन्छ, तर कहिलेकाहीँ उहाँ त्यसो गर्नुहुन्छ। कहिलेकाहीँ उहाँले आफ्नो अनुहार लुकाएर समयलाई कुर्नुहुने छ, तैँले उहाँका लागि हृदय खोल्छस् भनेर प्रतीक्षा गर्नुहुन्छ। जब तैँले उहाँलाई आफ्नो हृदयमा स्विकारेको हुन्छस् र सत्यता स्विकार्न सक्छस्, तब उहाँले तँलाई निरन्तर अनुकम्पा देखाउनुहुने छ र अन्तर्दृष्टि दिनुहुने छ। तर, सामान्यतया यदि तँमा परमेश्‍वरका लागि आफ्नो हृदय पूर्णतया बन्द गर्ने यस्तो मनोवृत्ति छ, र यसरी तैँले उहाँसँग सामान्य सम्बन्ध राख्न इन्कार गर्छस् भने, तैँले तँमाथिको परमेश्‍वरको सार्वभौकितालाई र उहाँको मार्गर्शनलाई इन्कार गरिरहेको हुन्छस्। यो तैँले उहाँलाई तेरो परमेश्‍वरको रूपमा इन्कार गर्नु बराबर, र उहाँलाई तेरो प्रभु मान्‍न नचाहनु हो। यदि तैँले उहाँलाई तेरो परमेश्‍वर र प्रभुको रूपमा इन्कार गर्छस् भने, के उहाँले तँमा अझै काम गर्नुहुन्छ? (गर्नुहुन्‍न।) त्यसपछि, उहाँले तँलाई त्याग्‍न मात्र सक्नुहुन्छ। के भएको छ तैँले त्यो बुझेपछि र तेरो मार्गका गल्तीहरू महसुस गरेपछि, र पश्चात्ताप गर्न जानेपछि मात्र परमेश्‍वरले तँमा फेरि काम थाल्न सक्नुहुन्छ। त्यसैले, यस्तो मनतातो मनोवृत्तिको सामना गर्दा, परमेश्‍वरले अवश्य नै काम गर्नुहुने छैन, उहाँले यस्ता मानिसहरूलाई पन्छाउनुहुने छ। के तिमीहरूसँग यस्तो कुनै अनुभव छ? यस्तो अवस्था शान्तिपूर्ण र हर्षमय कि असहनीय र दुःखदायी हुन्छ? (असहनीय र दुःखदायी।) कति दुःखदायी? (यो मरेतुल्य हुन्छ। यो पशुजस्तो सोचरहित, प्राणरहित अस्तित्व हो।) यदि परमेश्‍वर व्यक्तिको हृदयमा हुनुहुन्‍न भने, उसको हृदय खोक्रो हुन्छ; यो त उसमा आत्मा नहुनु बराबर हो। के यसको अर्थ ऊ आत्मविहीन मृत व्यक्ति बनेको होइन र? कत्ति भायवह! व्यक्तिले कहीँ पनि र कुनै पनि समय परमेश्‍वरलाई धोका दिन सक्छ। अलिकति पनि लापरवाहीको कारण, उसले परमेश्‍वरलाई आफ्नो हृदयमा इन्कार गर्न सक्छ, त्यसपछि उसको अवस्था तुरुन्तै परिवर्तन हुन्छ: उसको आत्माको अवस्था तुरन्तै खस्किन्छ, उसलाई परमेश्‍वरको उपस्थिति महसुस हुन छोड्छ, अनि परमेश्‍वरमाथिको उसको भरोसा र उहाँसँगको सम्बन्ध पुरै मेटिएर जान्छ, मुटुको धड्कन बन्द भएसरह हुन्छ। यो खतरनाक स्थिति हो। यस्तो अवस्थालाई के गर्न सकिन्छ? तैँले सही मनोवृत्ति राख्नुपर्छ र तुरुन्तै परमेश्‍वरलाई प्रार्थना गरेर पश्चात्ताप गर्नुपर्छ। यदि कुनै व्यक्ति परमेश्‍वरले उसलाई पूर्णतया त्याग्ने र उसले परमेश्‍वरलाई भेट्टाउन नसक्ने नकारात्मक, अवाज्ञाकारी अवस्थामा सधैँ जिउँछ भने, त्यो खतरनाक हो! यो खतराले कस्तो प्रतिकूल नतिजाहरू निम्त्याउन सक्छ भन्ने के तिमीहरूले बुझेका छौ? यो घाटा बेहोर्ने कुरा मात्र होइन—अरू कस्ता नजिताहरू हुन सक्लान्? (उसमा दुष्ट आत्माहरू हुन सक्लान्।) त्यो एउटा हो। अरू थुप्रै कुरा हुने सम्भावना छ। (उसले घोर दुष्टता गर्ला र परमेश्‍वरद्वारा खुलासा भएर हटाइएला।) यो पनि सम्भव छ। अरू केही छन्? (परमेश्‍वरसँगको उसको सम्बन्ध झन्-झन् टाढिएला।) अहिले, यो अवस्था रहिरह्यो भने, के यस व्यक्तिले अन्त्यमा परमेश्‍वरलाई अबउसो विश्‍वास नगर्ने विचार गर्ने छ भन्ने तिमीहरूलाई लाग्छ? (हो, त्यस्तै लाग्छ।) के त्यो डरलाग्दो कुरा होइन र? (हो।) यदि व्यक्तिमा आफ्नो विश्‍वास त्याग्ने यो दुष्ट चाहना छ भने, त्यो सबैभन्दा डरलाग्दो कुरा हो, किनभने उसले परमेश्‍वरलाई हृदयमा धोका दिइसकेको हुन्छ, र परमेश्‍वरले यस्तो व्यक्तिलाई मुक्ति दिनुहुने छैन।

व्यक्तिले विश्‍वासीको हैसियतमा परमेश्‍वरसँग सामान्य सम्बन्ध कायम राख्नैपर्छ; यो एकदमै महत्त्वपूर्ण छ। जब परमेश्‍वरसँग व्यक्तिको सम्बन्ध सामान्य हुन्छ, तब ऊ राम्रो अवस्थामा हुने छ; जब उसको अवस्था खराब हुन्छ, तब परमेश्‍वरसँगको उसको सम्बन्ध सामान्य हुने छैन। व्यक्तिको हृदय ऊ राम्रो अवस्थामा छ वा खराब अवस्थामा, त्यसको आधारमा पूर्ण रूपले दुई भिन्‍न परिस्थितिमा हुने छ। जब व्यक्ति राम्रो अवस्थामा हुन्छ, तब उसलाई आफ्नो हृदयमा निश्चित शक्ति महसुस हुन्छ, त्यस्तो शक्ति जसले उसलाई कहिल्यै विवाह नगर्न, जतिसुकै कष्ट भोग्नुपरे पनि अन्त्यसम्म परमेश्‍वरलाई पछ्याउन, र अन्त्यसम्म, मृत्युसम्म परमेश्‍वरप्रति समर्पित रहन बल दिन्छ। यस्तो सङ्कल्प कसरी आउँछ? (यो मानिसहरूमा हुने एक प्रकारको जोसबाट आउँछ।) के परमेश्‍वर यो जोसलाई स्विकार्नुहुन्छ? यस्तो सङ्कल्प सकारात्मक कुरा हो कि नकारात्मक कुरा? (सकारात्मक कुरा।) के परमेश्‍वर सकारात्मक कुराहरू स्विकार्नुहुन्छ? (स्विकार्नुहुन्छ।) परमेश्‍वर मानिसहरूको हृदय जाँच्नुहुन्छ। उहाँ मानिसहरूले हृदयभित्र के सोच्छन् र त्यहाँ तिनीहरूको अवस्था कस्तो छ भनेर जाँच्नुहुन्छ। त्यसैले, तैँले यस्तो चाहना व्यक्त गर्दा र हृदयमा सङ्कल्प लिँदा, त्यो पनि परमेश्‍वर जाँच्नुहुन्छ। यो सङ्कल्प कहाँबाट आउँछ? के यो व्यक्तिको स्वभाविकता र गरम मिजासबाट आउँछ? (आउँदैन, यो मानिसहरूमा पवित्र आत्माको कामद्वारा हालिएको हुन्छ।) त्यो सही हो। जब मानिसहरू सही अवस्थामा जिउँछन्, तब पवित्र आत्माले तिनीहरूलाई यस्तो शक्ति दिनुहुन्छ, जसले तिनीहरूलाई त्यो सङ्कल्प गर्न मद्दत दिन्छ। यो सकारात्मक कुरा हो, र यो मानिसहरूलाई तिनीहरूको सहकार्य र त्यागको कारण पवित्र आत्माले दिनुहुन्छ। के मानिसहरू आफैले यस्तो विश्‍वास कहिल्यै राखेका छन्? अवश्य छैन, होइन त? मानिसहरूमा अलिकति पनि सहकार्य गर्ने सङ्कल्प छ भने, पवित्र आत्माले तिनीहरूलाई यस्तो शक्तिशाली उत्प्रेरणा दिनुहुन्छ! यसबाट तैँले अहिले के बुझिस्? (मानिसहरू परमेश्‍वरसँग बस्नैपर्छ। परमेश्‍वरबिना, मृत्यु मात्रै छ।) “मानिसहरू परमेश्‍वरसँग बस्नैपर्छ,” त्यो साँचो हो। यो अनुभवबाट प्राप्त ज्ञान हो। यदि तैँले परमेश्‍वरका निम्ति आफ्नो हृदय खोलिस्, यदि तँमा त्यो सानो सङ्कल्प छ, र यदि तँ परमेश्‍वरलाई प्रार्थना गरेर आफ्नो हृदय उदाङ्गो पार्न सक्छस् भने, उहाँले तँलाई यो शक्ति दिनुहुने छ। यो शक्ति तेरो जीवनभरि रहने छ र यसले तँलाई यस्तो गहन सङ्कल्प गर्न मद्दत गर्ने छ र यसो भन्नेछस्, “म आफ्नो सारा जीवन परमेश्‍वरमा अर्पण गर्छु, म यो जीवन आफूलाई उहाँमा सुम्पेर र उहाँका निम्ति जिएर बिताउने छु!” यो तथ्य हो; मानिसहरू यसरी सोच्छन्, र मानिसहरूले गर्ने यही हो। तर, यदि कसैले परमेश्‍वरलाई पछ्याउँछ र आफ्नो दिमाग, सोच, क्षमता र प्रतिभामा भर परेर आफ्नो कर्तव्य निर्वाह गर्छ भने, उसले कति शक्ति प्राप्त गर्ने छ? यदि तँमा सत्यता पछ्याउने इच्छा छैन भने, जति नै कडा परिश्रम गरे पनि व्यर्थ हुने छ। यो भित्री शक्ति मानिसले प्राप्त गर्न सक्दैन; यो त परमेश्‍वरले दिनुहुन्छ। कसरी मानिसहरूले यो शक्ति गुमाउँछन्? यसको कारण के हो? परमेश्‍वर तिनीहरूको हृदयमा बस्न छोड्नुभएपछि, यो शक्ति गुम्छ। मानिहरूमा यो शक्ति हुनु त पवित्र आत्माको काम हो, यो त परमेश्‍वरले मानिसहरूलाई दिने शक्ति हो—यो सब परमेश्‍वरको कार्य हो। यदि तेरो हृदय परमेश्‍वरका निम्ति बन्द छ, यदि तँ परमेश्‍वरलाई “हुँदैन” भन्छस्, र तेरो जीवनमाथिको उहाँको सार्वभौमिकता र योजना, साथै परमेश्‍वरले तेरो वरपर बन्दोबस्त गर्ने वातावरण, मानिसहरू, घटना र परिस्थितिलाई इन्कार गर्छस् भने, तँमा सत्यता पछ्याउने हृदयसमेत हुने छैन। मानिसहरूले परमेश्‍वरलाई गुमाउनु त वास्तवमा भयानक कुरा हो; यो तथ्य हो। परमेश्‍वरलाई गुमाउनेहरू केही पनि होइनन्। यदि व्यक्तिले आफ्नो हृदय परमेश्‍वरका लागि बन्द गर्छ भने, उसले परमेश्‍वरमा विश्‍वास गर्नेबारे फेरि सोच्ला, जुन उसले कुनै पनि समय र कुनै पनि ठाउँमा प्रकट गर्न सक्छ। यसको सबैभन्दा डरलाग्दो पाटो के हो भने, उसका यी सोचाइहरू झन्-झन् दह्रिलो बन्दै जाने छ, यहाँसम्म कि आफूले त्यागेका र खर्चेका सबै कुरा, अनि आफूले एकपटक गरेको सङ्कल्प र भोगेको कष्टको लागि पछुतोसमेत गर्ला। उसको अवस्था पहिलेको भन्दा एकदमै फरक हुने छ, मानौँ ऊ बिलकुलै बेग्लै व्यक्ति हो। यो कसरी हुन्छ? यदि कुनै व्यक्तिले परमेश्‍वरले उसको लागि प्रबन्ध गरेका मानिसहरू, घटना, परिस्थिति र, वातावरणलाई स्विकार्न हुन सक्यो भने, उसले शान्तिमय र आनन्दित जीवन जिउन सक्छ। यदि ऊ परमेश्‍वरले उसको लागि प्रबन्ध गरेका मानिसहरू, घटना, र परिस्थितिदेखि उम्कन खोज्छ, अनि आफू रहेको वातावरणलाई, जसमाथि परमेश्‍वरको सार्वभौकिता छ, स्विकार्न चाहँदैन भने यसबाट कस्तो अवस्था सिर्जना हुने छ? (दुःख र अन्धकार।) उसले अन्धकार, दुःख, वेदना, निरन्तर चिन्ता र उदासी अनुभव गर्ने छ। के यो आकाशपातालको फरक होइन र? (हो।) मानिसहरू राम्रो अवस्थामा हुनु त स्वर्गमा परमेश्‍वरसामु जिउनुसरह हो। तिनीहरू खराब अवस्थामा हुँदा, तिनीहरूको अवस्था झनै अन्धकार हुन्छ, र परमेश्‍वर तिनीहरूको पहुँचबाहिर रहनुहुन्छ। अन्धकार अवस्थामा जिउनु नरकमा जिउनु बराबर हो। के तिमीहरूले नरकको कष्ट कहिल्यै महसुस गरेका छौ? यो आनन्दायी हुन्छ कि असहनीय? (असहनीय।) कसरी तिमीहरू यसलाई एक वाक्यमा व्याख्या गर्छौ? (यो मृत्युभन्दा खराब हुन्छ।) सही हो, यो मृत्युभन्दा खराब हुन्छ। जिउनुभन्दा मर्नु निकै आनन्दायी हुन्छ, जिउनु एकदमै कष्टदायी हुन्छ। तैँले यसलाई एकदमै राम्ररी व्याख्या गरिस्; तरिका त्यही हो।

मानिसहरूले सामना गर्ने सबै कठिनाइ, अनि तिनीहरूको सबै नकारात्मकता र कमोजीर सिधै तिनीहरूको भ्रष्ट स्वभावसँग सम्बन्धित छन्। यदि तिनीहरूको भ्रष्ट स्वभाव हटाउन सकियो भने, तिनीहरूको विश्‍वासमा आइपर्ने सबै कठिनाइ कम वा धेरै हल हुने छ भनेर भन्‍न सकिन्छ: कुनै कुराले तिनीहरूलाई सत्यता खोज्न रोकावट दिने छैन, तिनीहरूले सत्यता अभ्यासमा कठिनाइहरू सामना गर्ने छैनन्, अनि तिनीहरूलाई परमेश्‍वरमा समर्पित हुन कुनै कुराले रोक्ने छैन। त्यसैले, भ्रष्ट स्वभावहरू हटाउनु महत्त्वपूर्ण छ। मानिसहरू सत्यताको पछि लागून् र इमानदार व्यक्ति बनून् भन्ने परमेश्‍वरको माग भ्रष्ट स्वभाव हटाउनु र स्वभाव परिवर्तन गर्नुसँग सम्बन्धित छ। सत्यता खोज्नुको उद्देश्य भ्रष्ट स्वभावको समस्या हल गर्नु हो, अनि स्वभाव परिवर्तन गर्न सत्यता पछ्याइन्छ। त्यसोभए, सत्यता कसरी खोज्ने? सत्यता कसरी प्राप्त गर्न सकिन्छ? मैले एकछिन अघि के भनेँ? (सबै थोकमाथि परमेश्‍वर सार्वभौम हुनुहुन्छ भनेर विश्‍वास गर्, अनि उहाँले बन्दोबस्त गरेको वातावरणलाई स्विकार्।) हो, विश्‍वास गर्, आज्ञापालन गर्, पाठ सिक्ने प्रयास गर्, सत्यता खोज्, र परमेश्‍वरले सिर्जना गरेको वातावरणमा आफ्नो कर्तव्य कायम राख्। परमेश्‍वरले सिर्जना गरेको वातावरणबाट तैँले पाठ सिक्न सकिस् भने, के तँलाई आज्ञापालन गर्न सजिलो हुने छैन र? (हुने छ।) तैँले सत्यता खोज्दा र पाठ सिक्दा, भ्रष्ट स्वभाव प्रकट गर्न छोड्ने छस् र गरम मिजास देखाउन आफूलाई रोक्ने छस्, के यो साँचो होइन र? यो प्रक्रियाको क्रममा, के तैँले तेरो लागि परमेश्‍वरले बन्दोबस्त गरेका मानिसहरू, घटना र परिस्थितिसँग व्यवहार गर्न मानव विधि र मानव सोचाइ प्रयोग गर्न छोड्ने छस्? यसरी, के तँ सामान्य अवस्थामा हुने छैनस् र? अनि जब तँ सामान्य अवस्थामा हुन्छस्, तब के तैँले परमेश्‍वरसामु निरन्तर जिउन सक्ने छैनस् र? त्यसपछि तँ सुरक्षित हुने छस्। यदि तँ प्रायः परमेश्‍वरसामु आउन, उहाँसामु निरन्तर जिउन, उहाँले तेरो लागि प्रबन्ध गरेको वातावरणमा उहाँको इच्छा बारम्बर खोज्न, अनि उहाँले बन्दोबस्त गरेका सबै मानिस, घटना र परिस्थितिलाई स्विकार्न सक्छस् भने, के तँ सदैव उहाँको आँखाको सामुन्ने, उहाँको हेरचाहमा जिउने छैनस् र? (जिउने छु।) जब तेरो भाग्य परमेश्‍वरको सार्वभौकिता अन्तर्गत हुन्छ, अनि उहाँद्वारा रेखदेख र व्यवस्थित गरिएको हुन्छ, जब तैँले हरेक दिन परमेश्‍वरको सुरक्षा पाउँछस्, तब के तँ सबैभन्दा आनन्दित व्यक्ति बन्ने छैनस् र? (त्यो सही हो।) यस विषयबारेको हाम्रो सङ्गति त्यसैमा टुङ्गिन्छ। अगाडि बढ्दै जाँदा, तिमीहरू सबैले यसबारे सँगै सङ्गति गर्न, अनि यसलाई सारसङ्क्षेप गरेर आफ्नो बुझाइ बाँड्न सक्छौ। आनन्दित जीवन कसरी जिउने र परमेश्‍वरमा कसरी स्वीकार्य हुने भनेर अय्यूबले जस्तै पत्ता लगा, ताकि परमेश्‍वरले तँलाई आफ्नो हृदयमा राख्नुहोओस् र तँ उहाँलाई मन पर्ने व्यक्ति होस् भनेर भन्नुहोओस्; अय्यूबले जस्तै जीवनको सही मार्गमा कसरी हिँड्ने भनेर पत्ता लगा, जुन परमेश्‍वरको भय मान्नु र शैतानदेखि अलग रहनु हो।

जनवरी २५, २०१७


जीवन वृद्धिका छ वटा सूचकहरू

के अहिले तिमीहरू सबैले आफ्‍नो जीवन प्रवेश सम्‍बन्धी मार्ग र वृद्धि पाएका छौ? के तिमीहरूलाई जीवन प्रवेशमा वृद्धि हुनुका लक्षणहरू के-के हुन् भन्‍ने थाहा छ? तेरो आत्मिक अवस्थामा आएका के-कस्ता परिवर्तनले, वा तेरो पहिलेको भन्दा फरक कुन प्रकटीकरणले तँलाई तँमा जीवन-वृद्धि छ भनेर महसुस गराउँछ, वा तँ वृद्धि भएको छस्, र तेरो स्वभाव परिवर्तन हुन थालेको छ भनेर तेरा विश्‍वासी दाजुभाइ-दिदीबहिनीहरूलाई देखाउँछ? आत्मिक स्थितिलाई हेर्दा, जब कसैले आफ्‍नो जीवन प्रवेशमा वृद्धि अनुभव गर्छ, तब उसले परमेश्‍वरमा विश्‍वास गर्नेबारे अस्पष्ट महसुस गर्न छोड्छ, ऊ हिचकिचाउँदैन, र उसँग पछ्याउने मार्ग हुन्छ; उसलाई परमेश्‍वरमाथिको विश्‍वास मुक्तिका लागि हो भन्‍ने थाहा हुन्छ, र सत्यतालाई पछ्याउने मानिसहरूले मात्र मुक्ति पाउन सक्छन् भन्‍ने थाहा हुन्छ। सुरुमै यो मार्गलाई स्पष्टसँग देखेर त्यसमा पाइला चाल्दा यसले मानिसहरूको हृदयलाई शान्ति र आराम दिन्छ। के अहिले तिमीहरूको हृदयमा यो शान्ति र आराम छ? (छ। जब हामी मानिस, घटना, वा परिस्‍थितिहरू सामना गर्छौँ, र परमेश्‍वरको इच्छा बुझेर, हामीमा रहेका कमीहरूका लागि नै यी परिस्थितिहरूको बन्दोबस्त गरिएको—यी हामीलाई चाहिने कुरा हुन् भन्ने—देख्छौँ, त्यस बेला, हामीलाई मनमा शान्ति हुन्छ। तर जब हामीलाई कठिनाइहरू आइपर्छ र तिनलाई कसरी सम्‍हाल्‍ने भन्‍ने थाहा हुँदैन, तब हामी तर्सिन्छौँ।) तिमीहरूले कठिनाइहरू सामना गर्दा सामान्यतया तिमीहरूमा जस्तो स्थिति भए पनि, पहिले समग्र चित्रलाई हेर: आफ्‍नो हृदयमा, के तिमीहरूलाई परमेश्‍वरमा विश्‍वास गर्ने मार्ग छनौट गर्नु सही हो, र यो स्वर्ग र पृथ्वी दुवैका सिद्धान्तहरू अनुरूप छ भन्‍ने लाग्दैन र? के तिमीहरूले यो मार्ग जीवनको सही मार्ग हो भन्‍ने निर्धारित गरिसकेका छैनौ र? के तिमीहरूमा दोधारमा नपरी निरन्तरता दिने सङ्कल्प र इच्छा छैन र? के तिमीहरूको स्थिति यस्तै छैन र? (छ।) यो एउटा बदलिँदो पक्ष हो, जुन तेरो जीवन वृद्धि भइरहेको छ भन्‍ने कुराको पहिलो सङ्केत हो। यसका साथै, विभिन्‍न मामलाहरूका सन्दर्भमा भन्—उदाहरणका लागि, मानिस संसार, यो समाज, जीवनको बाटो, जीवनको लक्ष्य र दिशा, जीवनप्रतिको तेरो अर्थ र मूल्य-मान्यताहरू—के यी कुराहरूका बारेमा तिमीहरूको विचार र दृष्टिकोणमा कुनै परिवर्तन आएका छन्? (केही परिवर्तनहरू आएका छन्।) जब मानिसहरूले नियमित रूपमा प्रवचनहरू सुन्छन्, तब तिनीहरूको कर्तव्य निर्वाहमा, आनीबानी र व्यवहारमा, र सोचाइहरूमा केही परिवर्तन आएका हुन्छन्; तर के तिनीहरूले मानिस, मामला, र जीवनका लक्ष्य र उद्देश्यप्रतिको आफ्‍नो दृष्टिकोण साँच्‍चै परिवर्तन गरिरहेका हुन्छन्? यदि तिनीहरू यस सन्दर्भमा परिवर्तन हुन्छन् भने, यो जीवन प्रवेशसँग सम्‍बन्धित हुन्छ। तँ जुन हदसम्‍म परिवर्तन भएको छस्, त्यो तँमा जीवन प्रवेश कति मात्रामा छ भन्‍ने कुराको प्रमाण हो। यस पक्षका बारेमा धेरै मानिसहरू अझै पनि भ्रमित हुन्छन्। तिनीहरू मानिस वा परिस्‍थितिहरूलाई हेर्न जान्दैनन्, न त तिनीहरू आफूले सामना गर्ने परिस्‍थिति र अवस्थाहरू अनुभव गर्न भन्ने नै जान्दछन्। तिनीहरूले परमेश्‍वरलाई विश्‍वास गर्नुभन्दा पहिलेको समयको तुलनामा, झट्ट हेर्दा, तिनीहरूले सत्यतासँग मिल्ने केही सही दृष्टिकोणहरू स्विकारेका छन् भन्‍ने देखिन्छ, तर परिस्थितिहरू सामना गर्दा, तिनीहरू तिनलाई लागु गर्न जान्दैनन्, र तिनीहरूले ती कुराहरूलाई परिस्थितिहरूसँग मिलाउन सक्दैनन्। के यो साँचो परिवर्तन हो? (होइन।) यो साँचो परिवर्तन होइन। व्यक्तिले आफ्‍नो जीवन प्रवेशमा वृद्धि अनुभव गरेको छ कि छैन भनेर हेर्नका लागि कति वटा सूचकहरू उल्‍लेख गरिएको छ? (दुई वटा।) दर्शन र सिद्धान्तहरूको सत्यतासँग सम्‍बन्धित पहिला दुई सूचकहरू यिनै हुन्।

कसैले आफ्‍नो जीवन प्रवेशमा वृद्धि अनुभव गरेको छ कि छैन भनेर मूल्याङ्कन गर्दा, अभ्याससँग सम्‍बन्धित अरू धेरै सूचकहरूलाई हेर्न सकिन्छ,। पहिलो, सबैभन्दा प्रारम्‍भिक र आधारभूत सूचक यो हो: हरेक दिन, तँ जुन काममा व्यस्त भए पनि वा तैँले जुन कर्तव्य निर्वाह गरिरहेको भए पनि, परमेश्‍वरको अघि तेरो हृदय कति समय शान्त हुन्छ, र उहाँको उपस्थितिमा जिउँछ। यो अनुपात अत्यन्तै महत्त्वपूर्ण छ। यदि तैँले परमेश्‍वरका वचनहरू पढ्न वा उहाँलाई प्रार्थना गर्न केही समय नछुट्टयाइ, सत्यतामा मनन नगरी आफूलाई बाहिरी मामलाहरूमा व्यस्त राखेर अनि आफ्‍नो हातमुख जोड्न काम गरेर नै लगभग सारा दिन बिताउँछस् भने, परमेश्‍वरसँगको तेरो सम्‍बन्ध अस्वाभाविक छ; परमेश्‍वरका निम्ति तेरो हृदयमा कुनै ठाउँ छैन, र परमेश्‍वरमाथिको विश्‍वासलाई तँ महत्त्वपूर्ण कुराका रूपमा लिँदैनस्। यदि तेरो हृदय सधैँ यस्तो स्थितिमा रहन्छ भने, तँ परमेश्‍वरबाट झन्-झन् टाढा हुनेछस्, उहाँमाथिको तेरो विश्‍वास घट्दै जानेछ, र परिस्थितिहरू आइपर्दा तँ निष्क्रिय र कमजोर हुनेछस्। यस्तो भयो भने, तेरो भित्री स्थिति झन्-झन् अस्वाभाविक हुँदै जानेछ। भन्‍नुको अर्थ, तँ परमेश्‍वरलाई विश्‍वास गर्ने स्थितिमा भए पनि वा नभए पनि, तँमा परमेश्‍वरमा विश्‍वास गर्ने व्यक्तिमा हुनुपर्ने सामान्य स्थिति भए पनि वा नभए पनि, तँ यस्तो सामान्य स्थितिमा कति समय जिउँछस्, र तेरो हृदयलाई ओगट्ने भौतिक जीवनका धेरै मामलाबाहेक, तैँले परमेश्‍वरको अघि कति समय बिताउँछस्—अभ्याससम्‍बन्धी पहिलो सूचक यही हो। कतिपय मानिसहरूले आफ्‍नो भौतिक जीवनमा बाहेक, परमेश्‍वरका वचनहरू पढ्नमा वा सत्यतामा सङ्गति गर्नमा निकै थोरै समय खर्चन्छन्न्। प्रायजसो, तिनीहरू सांसारिक मोजमस्तीका लागि जिउँदै बाहिरी मामलाहरूमा आफ्‍नो जीवन व्यतित गर्छन्। के यो भ्रष्ट स्वभावमा जिउनु होइन र? यदि कुनै व्यक्ति प्रायजसो भ्रष्ट स्वभावमा जिउँछ भने, परमेश्‍वरविरुद्धको उसको प्रतिरोध र विद्रोह बढ्नेछ, जसले गर्दा परमेश्‍वरसँगको उसको सम्‍बन्ध अस्वाभाविक हुनेछ, जुन उहाँसँग कुनै सम्‍बन्ध नहुनु बराबर हो। त्यसोभए, परमेश्‍वरसँगको सामान्य सम्बन्ध जगेर्ना गर्नु र त्यसलाई कायम राख्‍नु महत्त्वपूर्ण छ कि छैन? (महत्त्वपूर्ण छ।) यो कति महत्त्वपूर्ण छ? यो कहाँ महत्त्वपूर्ण छ? (यदि व्यक्तिले कर्तव्य पूरा गर्ने क्रममा उसको हृदयमा परमेश्‍वरका निम्ति कुनै ठाउँ हुँदैन भने, उसले आफैमा भर परिरहेको हुन्छ, र यो सत्यताको अभ्यास गर्नु हुँदै होइन। तिनीहरूले यसरी जीवन प्रवेश पाउन सक्दैनन्।) सायद तिमीहरूले सैद्धान्तिक हिसाबमा यसलाई बुझ्‍न सक्छौ होला, तर तिमीहरूले व्यावहारिक पक्षबारे स्पष्ट रूपमा बोल्न सक्दैनौ; मेरो तात्पर्य के हो भने, धेरैजसो मानिसहरूले सत्यताको यो पक्ष स्पष्टसँग बुझेका र जानेका हुँदैनन्, र तिनीहरूसँग यसबारे थोरै अवधारणागत ज्ञान मात्रै छ, होइन र? (हो।) त्यसोभए, म तिमीहरू सबैलाई सोध्छु, यदि परमेश्‍वरको विश्‍वासीले आफ्‍नो व्यवहार, बोलीवचन, आनीबानीमा, वा आफ्‍नो कर्तव्य पूरा गर्ने क्रममा परमेश्‍वरमाथिको विश्‍वाससँग वा परमेश्वर स्वयम्‌सँग प्रायजसो कुनै सरोकार राख्दैन भने, के उसले गर्ने कुराहरू सत्यतासँग सम्‍बन्धित हुन्छ? (हुँदैन।) तिनीहरूले यो सब कसका लागि गरिरहेका हुन्छन्? तिनीहरू कुन जगमा बसालिएका हुन्छन्? तिनीहरूको सुरुवाती विन्दु, उत्प्रेरणा, उद्देश्य, र सिद्धान्तहरू कहाँबाट आएका हुन्छन्? यदि कुनै व्यक्तिले परमेश्‍वरसँग सामान्य सम्‍बन्ध राख्‍न सक्दैन, र उसले गर्ने कुनै पनि कार्य परमेश्‍वरसँग सम्‍बन्धित छैन भने, उसले कार्य गर्नका लागि के कुरामा भर परिरहेको हुन्छ? उसको कार्यको स्रोत के हुन्छ? (शैतानिक दर्शनहरू।) तिनीहरू कार्य गर्नका लागि शैतानी दर्शनहरूमा भर पर्छन्, यति कुरा स्पष्ट छ। व्यक्तिले कार्य गर्ने र आफ्‍नो कर्तव्य पूरा गर्ने क्रममा गर्ने कार्य र देखाउने व्यवहार परमेश्‍वरसँग सम्‍बन्धित छैन भने—र यसको तात्पर्य सत्यतासँग तिनीहरूको कुनै सम्‍बन्ध छैन भन्‍ने हुन्छ भने—तिनीहरू दैनिक रूपमा व्यस्त हुँदा तिनीहरूले के कुरामा भर परिरहेका हुन्छन्? तिनीहरूले कार्य गर्न, आफ्‍नो कर्तव्य पूरा गर्न, जिउन, र आफ्‍नो आचरणमा शैतानका विषहरू र तिनीहरूको शैतानी, भ्रष्ट स्वभावमा भर परिरहेका हुन्छन्। व्यक्तिको जीवन प्रवेशमा वृद्धि भइरहेको छ कि छैन भनेर मापन गर्ने तेस्रो सूचक यही हो—छोटकरीमा भन्दा, यो कपरमेश्‍वरसँग व्यक्तिको सम्‍बन्ध सामान्य छ कि छैन भन्‍ने कुरा हो।

व्यक्तिले आफ्‍नो जीवन प्रवेशमा वृद्धि र परिवर्तन अनुभव गरेको छ कि छैन भनेर मूल्याङ्कन गर्नका लागि प्रयोग गर्न सकिने अभ्यासको थप एउटा सूचक छ। यो के हो सोच्‍न सक्छौ? (के यो तिनीहरूको जीवनमा परिस्थितिहरू आइपर्दा, तिनीहरूले यो परमेश्‍वरले योजनाबद्ध र बन्दोबस्त गर्नुभएको हो भनेर विश्‍वास गर्छन्, र हृतिनीहरूसँग समर्पित हृदय हुन्छ भन्‍ने तथ्य होइन र?) ठीक भन्यौ, त्यो सूचक भनेको समर्पित हृदय हुनु हो; कुनै व्यक्ति मानिस, परिस्थिति, र घटनाहरूप्रति कति समर्पित छ, र ऊ कुन हदसम्‍म समर्पित हुन सक्छ भन्ने कुरालाई हेरेर यसको मूल्याङ्कन हुन्छ। कुनै कुरा आइपर्दा व्यक्ति समर्पित हुन सक्छ कि सक्दैन, कुन हदसम्‍म समर्पित हुन सक्छ, र परमेश्‍वरका सबै योजनाबद्ध कार्यहरूमा समर्पित भएपछि उसले के-कस्ता सत्यताहरू प्राप्त गर्न सक्छ—यो तथ्यले व्यक्तिको जीवन प्रवेशको कुन पक्षलाई जाँच गर्छ? (यसले तिनीहरूमा साँचो विश्‍वास छ कि छैन भन्‍ने कुरालाई जाँच गर्छ।) यसले तिनीहरूले परमेश्‍वरमा साँचो विश्‍वास गर्छन् कि गर्दैनन् भन्ने कुरालाई जाँच गर्छ, र परमेश्‍वरमाथिको तिनीहरूको विश्‍वास कति विशाल छ भन्ने कुरालाई जाँच गर्छ; त्यो यसको एउटा पक्ष हो। अरू केही छ? (परमेश्‍वरको डर।) यसले मानिसहरूमा परमेश्‍वरको डर छ कि छैन भन्‍ने जाँच गर्छ, त्यो अर्को पक्ष हो। अरू के छ? (तिनीहरूले सत्यतालाई प्रेम गर्छन् कि गर्दैनन्।) ठीक भन्यौ, यसले तिनीहरूले सत्यतालाई प्रेम गर्छन् कि गर्दैनन्, तिनीहरूले सत्यता अभ्यास गर्छन् कि गर्दैनन् भन्‍ने कुरालाई पनि जाँच गर्छ। समग्रमा, यी तीन वटा पक्षहरू हुन्। तँ समर्पित हुन सक्छस् कि सक्दैनस् भन्‍ने कुरा तँलाई केही कुरा आइपर्दा तेरो मनोवृत्ति कस्तो हुन्छ, तँ प्रतिरोधी हुन्छस् कि स्वीकार गर्ने हुन्छस् भन्ने कुरामा निर्भर हुन्छ; सबैभन्दा आधारभूत कुरा त्यही हो। कहिलेकाहीँ, कुनै कुरा आइपर्दा, तँमा समर्पित मनोवृत्ति हुनसक्छ, तर कुराहरू तेरा धारणाहरू अनुरूप भएनन् भने, समर्पित हुनका लागि तैँले केही प्रयास गर्नुपर्ने हुन्छ; यदि यो कार्य तेरो स्वाद अनुरूप छ र तैँले यसबाट फाइदा लिन सक्छस् भने, तँलाई समर्पित हुन सहज हुनेछ। के यसको अर्थ तँ पर्याप्त रूपमा समर्पित छैनस् भन्‍ने हुँदैन र? के कहिलेकाहीँ वा क्षणिक रूपमा हुने समर्पणले परमेश्‍वरप्रतिको साँचो समर्पणलाई जनाउँछ? परमेश्‍वरबाट र परमेश्‍वरका बन्दोबस्तहरूबाट आउने कुराहरूका हकमा, तैँले केही कुरा स्विकार्न सक्छस्, र अरू कुरा स्विकार्न सक्दैनस्। यो एउटा समस्या हो। के यो परमेश्‍वरविरुद्धको स्पष्ट विद्रोह होइन र? उदाहरणका लागि, मानौँ परमेश्‍वरले तँलाई मूर्ख भन्‍नुभयो, तब तैँले कस्तो प्रतिक्रिया दिन्छस्? तैँले एक क्षण, “परमेश्‍वरका वचनहरू पक्‍कै त्रुटिपूर्ण छैनन्” भन्‍ने सोच्छस्, त्यसपछि यसलाई आफ्‍नो हृदयमा स्विकारेर, परमेश्‍वरका वचनहरूप्रति आमेन भन्छस्। यसरी, तँ लगभग असी-नब्‍बे प्रतिशत समर्पित भएको हुनेछस्, तर यस अनुभवको प्रक्रियामा, तँलाई कहिलेकाहीँ म निकै बाठो छु, र मूर्ख छैनँ भन्‍ने लाग्‍न सक्छ—यो बाँकी दश प्रतिशत हो, जसले तँलाई पूर्ण रूपमा समर्पित हुनबाट रोक्छ। यस्तो सामान्य स्थिति हो। अनुभवको कुन विन्दुमा तैँले यो भनाइलाई राम्ररी बुझ्नेछस्? (एक दिन, जब हामीलाई खुलासा गरिन्छ, हामीले आफू मूर्ख भएको महसुस गर्नेछौँ, र आफ्‍नो बारेमा साँचो ज्ञान पाउनेछौँ, त्यस बेला।) ठीक भन्यौ। जब तिमीहरूले आफ्‍नो प्रकृति, स्वभाव, र व्यवहारका सिद्धान्तहरूका बारेमा, साथै तिमीहरूको मानवताको गुणस्तर र तिमीहरूको क्षमताका बारेमा केही ज्ञान प्राप्त गरेका हुन्छौ, तब तिमीहरूले यो महसुस गर्नेछौ: “म मूर्ख हुँ! मेरा सोचाइहरू स्पष्ट छँदै छैनन्, न त म स्पष्ट रूपमा बोल्छु; म मामलाहरूलाई त्यति राम्ररी सम्‍हाल्दिनँ, र म आफूलाई आइपरेका कुराहरूलाई अलमल्ल पर्दै सम्‍हाल्छु; म कुनै पनि कुरालाई गम्‍भीरताका साथ लिँदिनँ, र लिए पनि, म बुझ्दिनँ—मूर्ख व्यक्ति त्यस्तै हुन्छ!” तैँले जति अनुभव गर्छस्, परमेश्‍वरका वचनहरू सही छन्, र उहाँले तेरो बारेमा नै बोलिरहनुभएको हो भन्‍ने कुरा त्यति नै महसुस गर्नेछस्; तँ झन्-झन् यी वचनहरूप्रति समर्पित हुँदै जानेछस्। यी वचनहरूका हकमा मानिसहरूमा स्विकार गर्ने प्रक्रिया हुन्छ, तर परमेश्‍वरले चाहनुहुने पहिलो कुरा के हो? परमेश्‍वरले तँलाई मूर्ख भन्‍नुहुँदा, उहाँले तँबाट विरोधी र लापरवाह मनोवृत्ति चाहनुहुन्छ कि स्वीकार गर्ने मनोवृत्ति चाहनुहुन्छ? (स्वीकार गर्ने मनोवृत्ति।) परमेश्वर मानिसहरूमा स्वीकार गर्ने मनोवृत्ति होस् भन्‍ने चाहनुहुन्छ। मानिसहरूमा त्यस्तो स्थिति हुनैपर्छ, अर्थात् तिनीहरूलाई जति धेरै थाहा भए पनि, तिनीहरूले सुरुमा स्वीकार गर्न र समर्पित हुन सिक्‍नुपर्छ। तैँले आफू थोरै मात्रै मूर्ख छु, परमेश्‍वरले भन्‍नुभएको जस्तो पूरै मूर्ख छैनँ भन्‍ने सोच्छस् होला, तैपनि तैँले यो कुरालाई स्विकार्नुपर्छ। अनुभवको क्रममा, स्वभाव परिवर्तनको खोजी गर्ने क्रममा, तैँले क्रमिक रूपमा आफ्‍नो मानवता, आफ्‍नो भ्रष्ट स्वभावको प्रस्फुटन, आफ्‍नो मनोवृत्ति र कार्यका परिणामहरू, र आफ्‍नो कर्तव्य पूरा गर्दा तँमा आउने सबै स्थितिहरूको ज्ञान प्राप्त गर्दै जानेछस्। तैँले तँ थोरै मात्रै होइन, र सानो होइन, तर साँच्‍चै मूर्ख रहेको थाहा पाउनेछस्। यो बेला, परमेश्‍वरले खुलासा गर्नुभएको मूर्ख व्यक्तिप्रति तँमा कुनै विचार वा प्रतिरोध हुनेछैन, न त तँसँग कुनै धारणा हुनेछ, अनि तैँले यस कुरालाई स्विकार्न सक्‍नेछस्। परमेश्‍वरले मानिसहरूको हृदयको गहिराइमा खोज्‍नुहुन्छ। परमेश्‍वरले गर्नुभएको खुलासालाई तँ तथ्यका रूपमा स्विकार्छस् कि निन्दाका रूपमा? (तथ्यका रूपमा।) त्यसोभए तँ यसलाई सत्यताका रूपमा स्विकार्छस्? वास्तवमा, परमेश्‍वरले गर्नुभएको मानिसका खुलासाहरू सबै सत्यताअनुरूप छन्, ती सत्यता हुन्, र मानिसहरूले तिनलाई सत्यताको रूपमै स्विकार्नुपर्छ। कतिपय मानिसहरूले भन्छन्: “के ‘मूर्ख’ भन्‍ने शब्‍द सत्यता हो?” यसलाई कसरी व्याख्या गर्ने? वास्तवमा, यो शब्‍द सत्यता होइन, तर यो शब्‍दको सार चाहिँ सत्यता हो—परमेश्‍वरले यस्तो स्वभावबारे दिनुहुने परिभाषा र गर्नुहुने मूल्याङ्कनचाहिँ सत्यता हो। तथ्य त्यही हो। तिमीहरू मूर्ख हौ भनेर भन्दा, तिमीहरूले यसलाई तिमीहरूको हालको कदअनुसार स्विकार्न सक्‍छौ। के “मूर्ख” भन्‍ने शब्‍द अपमानजनक छ? (छैन।) किन छैन? (किनभने यो तथ्य हो।) कतिपय मानिसहरूले हृदयमा यस्तो नसोच्‍न सक्छन्, र तिनीहरूले भन्छन्: “मूर्ख भन्‍ने शब्‍द लगभग सुन्दर र सभ्य छ, र यो श्राप होइन, त्यसैले हामीले किन यसलाई नस्विकार्ने? हामीले योभन्दा कठोर शब्‍दहरू सुनेका छौँ—हामीले तिनलाई स्विकार्न सक्छौँ, त्यसैले हामीले यस्तो शिष्ट शब्‍दलाई अझै कतिसम्‍म स्विकार्न सक्‍नुपर्छ?” के यसको तात्पर्य तिमीहरूलाई केही कुराले पनि असर गर्दैन, त्यसकारण त्यस्तो शिष्ट र सभ्य शब्‍द तिमीहरूलाई बल्छीको काँडा जस्तो लाग्दैन भन्‍ने हुँदैन र? के यस्तै होइन र? वास्तवमा, त्यस्तो होइन। कुनै शब्‍द शिष्ट भए पनि वा कठोर भए पनि, यदि तँलाई तँ त्यस्तो व्यक्ति होइनस् भन्‍ने लाग्छ, यदि तँलाई मूल्याङ्कनका शब्‍दहरू सही हुन् कि होइनन् भन्ने थाहा छैन, त्यो तेरो सार हो कि होइन भन्ने थाहा छैन भने, शब्‍द मीठो र शिष्ट भए पनि, तैँले त्यसलाई स्विकार्न सक्दैनस्। यो कुरा व्यक्तिले सत्यतालाई स्विकार्न सक्छ कि सक्दैन भन्ने समस्यासँग, र ऊसँग आफ्‍नो प्रकृति र सारबारे साँचो ज्ञान छ कि छैन भन्ने समस्यासँग पनि सम्‍बन्धित छ। तिमीहरूले यसभन्दा पहिले योभन्दा कठोर शब्‍दहरू सुनेका छौ, र तिमीहरूले झनै कठोर शब्‍दहरू स्विकारेका, भोगेका, र मानिलिएका छौ, त्यसकारण “मूर्ख” भन्‍ने कम कठोर शब्‍दले तिमीहरूलाई झिज्याउँदैन, तर वास्तवमा तिमीहरूले साँचो रूपमा यो शब्‍दलाई आफूमा लागू गरिरहेका छैनौ। यो साँचो समर्पण र स्वीकारको मनोवृत्ति होइन। यदि तैँले यो वचनलाई साँच्‍चै सत्यताका रूपमा स्विकारेर आफूमा लागू गर्न सकेको भए, तेरो आत्मज्ञान अझै गहन हुनेथियो। जब परमेश्‍वरले तँलाई मूर्ख भन्‍नुहुन्छ, तब उहाँले तँलाई कुनै अभिव्यक्ति, वा शब्‍द, वा परिभाषा स्विकार्न लगाइरहनुभएको हुँदैन—उहाँले तँलाई यसभित्र रहेको सत्यतालाई बुझ्न लगाइरहनुभएको हुन्छ। त्यसकारण जब परमेश्‍वरले कसैलाई मूर्ख भन्‍नुहुन्छ, तब त्यसभित्र कुन सत्यता लुकेको हुन्छ? सबैले “मूर्ख” भन्‍ने शब्‍दको सतही अर्थ बुझेका हुन्छन्। तर जहाँसम्‍म मूर्खका प्रकटीकरण र स्वभावहरू के-के हुन्, मानिसहरूले गर्ने के-के कुरा मूर्ख हुन् र के-के कुरा मूर्ख होइनन्, परमेश्‍वरले किन मानिसहरूलाई यसरी खुलासा गर्नुहुन्छ, मूर्खहरू परमेश्‍वरको अघि आउन सक्छन् कि सक्दैनन्, मूर्खहरूले सिद्धान्तअनुसार काम गर्न सक्छन् कि सक्दैनन्, तिनीहरूले सही के हो र गलत के हो भन्‍ने कुरा बुझ्‍न सक्छन् कि सक्दैनन्, परमेश्‍वरले के कुरालाई प्रिय ठान्‍नुहुन्छ र के कुरालाई घिनाउनुहुन्छ भन्ने कुरा तिनीहरूले खुट्ट्याउन सक्छन् कि सक्दैनन्—प्रायजसो, मानिसहरूलाई यी कुराहरूका बारेमा स्पष्टसँग थाहा हुँदैन; तिनीहरूका लागि यी कुराहरू अस्पष्ट र गलत रूपमा परिभाषित अनि पूर्ण रूपमा अपारदर्शी हुन्छ। उदाहरणका लागि: मानिसहरूलाई प्रायजसो यो कुरा थाहा हुँदैन—यो कुरा तिनीहरूलाई स्पष्ट रूपमा थाहा हुँदैन—निश्‍चित तरिकाले कुनै काम गर्नु भनेको नियमहरू पालना गर्नु हो कि सत्यताको अभ्यास गर्नु हो, यो कुरा थाहा हुँदैन। कुनै कुरा परमेश्‍वरका लागि प्रिय हुन्छ कि त्यसलाई परमेश्‍वरले घृणा गर्नुहुन्छ, त्यो पनि तिनीहरूलाई थाहा हुँदैन—स्पष्ट हुँदैन। निश्‍चित तरिकाले अभ्यास गर्दा त्यो मानिसहरूलाई नियन्त्रणमा राख्‍नु हो कि सामान्य रूपमा मानिसहरूलाई सत्यतामा सङ्गति दिएर सहयोग गर्नु हो भन्ने कुरा तिनीहरूलाई थाहा हुँदैन। मानिसहरूप्रति तिनीहरूले गर्ने व्यवहारको पछाडि रहेका सिद्धान्तहरू सही छन् कि छैनन्, र तिनीहरूले मित्रहरू बनाउने प्रयास गरिरहेका छन् कि मानिसहरूलाई सहयोग गर्ने प्रयास गरिरहेका छन् भन्ने कुरा तिनीहरूलाई थाहा हुँदैन। निश्‍चित तरिकाले कार्य गर्नु भनेको सिद्धान्त पालना गर्नु र आफ्‍नो स्थानमा खडा हुनु हो कि, अहङ्कारी र आत्म-धर्मी हुनु, अनि धाक देखाउनु हो भन्ने कुरा तिनीहरूलाई थाहा हुँदैन। कतिपय मानिसहरूसँग अरू केही काम नहुँदा, तिनीहरूलाई ऐनामा हेरिरहन मन पर्छ; तिनीहरूलाई यो आत्ममोह र घमण्ड हो कि सामान्य कुरा हो भन्ने थाहा हुँदैन। कतिपय मानिसहरू झडङ्ग रिसाउँछन् र अनौठो व्यवहार गर्छन्; के तिनीहरूले यो तिनीहरूमा खराब स्वभाव हुनुसँग सम्बन्धित छ कि छैन भन्‍ने कुरा छुट्याउन सक्छन्? मानिसहरूले यी आम रूपमा देखिने र सामना गरिने कुराहरूका बीचमा समेत भिन्‍नता छुट्याउन सक्दैनन्—तैपनि तिनीहरूले परमेश्‍वरमा विश्‍वास गरेर धेरै कुरा प्राप्त गरेका छौँ भनी भन्छन्। के यो मूर्खता होइन र? त्यसोभए के तिमीहरूले आफूलाई मूर्ख भनिने कुरास्विकार्न सक्छौ? (सक्छौँ।) अहिले, धेरैजसो मानिसहरूले यो कुरा स्विकार्न सक्छन् जस्तो देखिन्छ। तिमीहरूले यो कुरा स्विकारेपछि के गर्नुपर्छ? तिमीहरूले यसलाई तिमीहरूको आफ्‍नै स्थितिसँग तुलना गर्नुपर्छ र तिमीहरू कुन-कुन कुराहरूमा मूर्ख भइरहेका छौ, र कुन-कुन कुरामा स्पष्ट भइरहेका छौ भनेर विशेष रूपमा मनन गर्नुपर्छ। यस कुरालाई आफ्‍नै स्थितिसँग तुलना गर, आफ्‍नै भ्रष्टतालाई खोतलेर निकाल, त्यसपछि यी मामलाहरूमा आफूलाई चिन, अनि मूर्खहरूको दर्जामा राखिन पनि इच्छुक बन। तिमीहरूलाई यस्तो अभ्यास कस्तो लाग्छ? के यो ज्ञान पूर्ण छ? (छैन। हामीले सत्यतालाई पछ्याउनुपर्छ, र यस पक्षमा परिवर्तन अनुभव गर्नुपर्छ।) ठीक भन्यौ। अनि के तिमीहरू आफ्‍नो सारा जीवन मूर्ख बन्‍न चाहन्छौ? (चाहँदैनौँ।) कोही पनि मूर्ख बन्‍न चाहँदैन। वास्तवमा, यसरी सङ्गति र विश्‍लेषण गर्नुको उद्देश्य तिमीहरूलाई मूर्खका रूपमा आफूलाई वर्गीकरण गर्न लगाउनका लागि होइन; परमेश्‍वरले तिमीहरूलाई जसरी परिभाषित गर्नुभए पनि, तिमीहरूबारे जे-जस्तो खुलासा गर्नुभए पनि, तिमीहरूलाई जसरी न्याय गर्नुभए र सजाय दिनुभए पनि, वा निराकरण र काटछाँट गर्नुभए पनि, अन्तिम उद्देश्य भनेको तिमीहरूलाई ती स्थितिहरूबाट उम्‍कन, सत्यता बुझ्‍न, सत्यता प्राप्त गर्न, र मूर्ख नहुने प्रयास गर्न लगाउनु हो। त्यसकारण तिमीहरू मूर्ख हुन चाहँदैनौ भने तिमीहरूले के गर्नुपर्छ? तिमीहरूले सत्यताको खोजी गर्नैपर्छ। सर्वप्रथम, तिमीहरू कुन-कुन विषयमा मूर्ख छौ, कुन-कुन विषयमा तिमीहरूले सधैँ धर्मसिद्धान्त प्रचार गरिरहेका हुन्छौ, सधैँ धर्मसिद्धान्तका सिद्धान्त र शब्‍दहरूमा अलमलिरहेका हुन्छौ, र तथ्यहरूको सामना गर्दा हक्‍का न बक्‍क भएर हेरिरहेका हुन्छौ भन्ने कुरा जान्‍नुपर्छ। जब तिमीहरूले यी समस्याहरू समाधान गर्छौ र सत्यताको हरेक पक्षबारे स्पष्ट हुन्छौ, तब तिमीहरू मूर्ख हुने समय घट्दै जानेछ। जब तँ हरेक सत्यतालाई स्पष्ट रूपमा बुझ्छस्, जब तँ आफूले गर्ने कार्यमा बन्धनमा परेको हुँदैनस्, जब तँमाथि लगाम लगाइएको वा तँ सीमिततामा परेको हुँदैनस्—जब तँलाई केही कुरा आइपर्दा, तँ अभ्यास गर्ने सही सिद्धान्तहरू खोज्न र परमेश्‍वरलाई प्रार्थना गरेपछि सिद्धान्तअनुसार साँचो रूपमा कार्य गर्न सक्छस्, सत्यताको खोजी गर्छस्, वा सङ्गति गर्नका लागि कसैलाई भेट्छस्, तब तँ मूर्ख बन्‍न छोड्नेछस्। यदि कुनै कुरा तँलाई स्पष्ट भयो, र तैँले सही रूपमा सत्यताको अभ्यास गर्न सक्छस् भने, त्यस विषयमा तँ मूर्ख हुनेछैनस्। मानिसहरूले आफ्‍नो हृदयमा स्वाभाविक अन्तर्दृष्टि पाउन चाहन्छन् भने तिनीहरूले सत्यता नबुझी हुँदैन।

परमेश्‍वरले मानिसहरू मूर्ख छन् भनी भन्‍नुहुन्छ, र सायद सुरुमा तिनीहरूले यसलाई स्विकार्न नसक्लान्सक्दैनन्, तर केही समय बितेपछि, तिनीहरूले साँच्‍चै केही पनि स्पष्टसँग बुझेका छैनन् भन्‍ने कुरा महसुस गर्छन्; तिनीहरू झूटा अगुवा र ख्रीष्ट-विरोधीहरूलाई खुट्ट्याउन जान्दैनन्; तिनीहरूलाई आफू निकै मूर्ख छु, र आफ्‍नो क्षमता कमजोर छ भन्‍ने लाग्छ, त्यसकारण तिनीहरू यसलाई स्विकारेर यसमा समर्पित हुन्छन्। “मूर्ख” भन्‍ने शब्‍द तुलनात्मक रूपमा राम्रो सुनिने, सुन्दर शब्‍द हो, र मानिसहरूले केही समय बिताएपछि मात्रै यसलाई स्विकार्न सक्छन्; तिनीहरूलाई योभन्दा नराम्रो सुनिने र खराब शब्‍दहरू स्विकार्न गाह्रो हुन सक्छ। परमेश्‍वरका वचनहरूमध्ये, कति वचनले मानिसहरूको खुलासा र न्याय गर्दा त्यसले व्यक्तिगत रूपमा घोच्‍न सक्छ; ती वचनहरू अझै कठोर हुन्छन्। प्रायजसो मानिसहरूमा अत्यन्तै कमजोर कद हुने हुनाले यसलाई स्विकार्न सक्दैनन्। यी वचनहरू सुनेपछि, तिनीहरूलाई पिडा हुन्छ र दुःख लाग्छ; तिनीहरूलाई तिनीहरूको इज्‍जतमा चोट पुगेको छ, तिनीहरूको अपरिपक्‍व हृदय उद्दीप्त भएको छ र त्यसमा घाउ भएको छ भन्‍ने महसुस हुन्छ। तिमीहरूलाई कुन शब्‍दहरू सुन्न निकै असहज लाग्छ, कुन शब्दहरूले परमेश्‍वरले ती बोल्‍नु हुँदैन भन्‍ने महसुस गराउँछ, र तिमीहरूले कुन शब्दहरू स्विकार्न सक्दैनौ? उदाहरणका लागि: फोहोर, कीरा, फोहोरी पिशाच, सुँगुरभन्दा पनि खराब, वा कुकुर, पशु, इत्यादि। धेरैजसो मानिसहरूलाई यी शब्‍दहरू स्विकार्न सहज हुँदैन जस्तो लाग्छ। के सभ्य मानिसहरूले यस्ता शब्‍दहरू सहजै बोल्छन्? तिमीहरू सबै सुशिक्षित छौ। तिमीहरू सबैले आफ्नो बोलीमा परिष्कृत र सन्तुलित हुनमा र आफूले बोल्नेतरिकामा ध्यान दिन्छौ: तिमीहरू चतुर छौ, र तिमीहरूले अरूको मर्यादा र स्वाभिमानमा हानि नपुर्‍याउन सिकेको छौ। आफ्ना वचन र कार्यहरूमा तिमीहरू मानिसहरूका निम्ति चलाकी गर्ने ठाउँ छोड्छौ। मानिसहरूलाई सहज महसुस गराउन तिमीहरू सबै कुरा र्छौ। तिमीहरू उनीहरूका दाग वा कमीकमजोरीहरू प्रकट गर्दैनौ, र तिमीहरू उनीहरूलाई दुःखी बनाउने वा लज्‍जित पार्ने कोसिस गर्दैनौ। धेरै मानिसहरूले व्यवहार गर्ने पारस्परिक सिद्धान्त यही हो। अनि, यो कस्तो सिद्धान्त हो? (यो मान्छेलाई खुसी पार्ने बन्‍नु हो; यो छली र कुटिल कुरा हो।) यो षड्यन्त्रकारी, कुटिल, विश्‍वासघाती र कपटी कुरा हो। मानिसहरूका हँसिला अनुहारहरूपछाडि धेरै दुर्भावनापूर्ण, कपटी र घृणित कुराहरू लुकेका हुन्छन्। उदाहरणका लागि, केही मानिसहरू अरूसँग कुराकानी गर्दा, त्यो व्यक्तिको अलिकति हैसियत छ भन्ने देख्‍नेबित्तिकै तिनीहरूले हृदयमा सोच्छन्: “जब म तिनीहरूसँग बोल्छु, तब मैले राम्रो सुनिने शब्‍दहरू चुन्नुपर्छ, नत्र मैले तिनीहरूको मर्यादामा चोट पुर्‍याउन सक्छु—तिनीहरूले मलाई सजाय दिए भने के गर्ने?” तिनीहरू केही बोल्दैनन्, वा बोले पनि, युक्ति लगाएर, मीठो शैलीमा चापलुसी गर्दै बोल्छन्। भेट्दा, तिनीहरूले भन्छन्: “अँ! मैले तपाईं जस्तो सुन्दर व्यक्ति कहिल्यै देखेको छैनँ। तपाईं त परी हो कि क्या हो? तपाईं यति सुन्दर हुनुहुन्छ कि तपाईंलाई मेकअप पनि चाहिँदैन; तपाईंले मेकअप गर्नुभयो भने त अतुलनीय रूपमा सुन्दर देखिनुहुनेछ। तपाईंको ज्यान हेरौँ न,तपाईंलाई जे लगाए पनि सुहाउँछ! यस्तो सुन्दर, राम्रो लुगा त तपाईं जस्तै मानिसहरूका लागि बनाइएको होला!” तिनीहरू निकै मीठो बोल्छन्, त्यसैले तिनीहरूलाई सुन्‍ने कुनै पनि व्यक्तिले सहज महसुस गर्छन्, तर के तिनीहरूले साँच्‍चै हृदयमा यस्ता कुराहरू सोचेका हुन्छन् र? (हुँदैनन्।) तिनीहरूले वास्तवमा के सोचिरहेका हुन्छन्? तिनीहरूसँग अवश्य नै अभिप्राय र गुप्त मनसायहरू हुन्छन्, जुन अवश्य नै लाजमर्दो कुरा हो; तिनीहरू विशेष गरी कपटी, दुष्ट, वा घृणास्पद हुन सक्छन्, जुन अरूका लागि घिनलाग्दो कुरा हुनसक्छ। तिनीहरू आ-आफ्नो बाटो लागेपछि, तिनीहरूले अर्को व्यक्तिबारे अरूसित नराम्रा कुरा गर्छन्, आफूले सोच्न सक्ने जुनै पनि अपमानजनक र घृणास्पद कुराहरू बोल्छन्। तिनीहरूका शब्दहरूमा आक्रमण र विष हुन्छ! तिनीहरूले भर्खरै बोलेका चापलुसी शब्दहरूले गर्दा तिनीहरूलाई झर्को लाग्छ र अनिच्छा हुन्छ; पिठिउँ पछाडि अरूलाई तुच्छ देखाउँदा र बदनाम गर्दा तिनीहरू सन्तुलनमा फर्कन्छन्। त्यस्ता मानिसहरूको हृदयमा अन्धकार हुन्छ; तिनीहरू स्वार्थी र घृणास्पद हुन्छन्। त्ययस्तो आचरण घिनलाग्दो र तिरस्‍कारयोग्य हुन्छ। यो कस्तो खालको व्यक्ति हो? यो छली व्यक्ति हो। अविश्‍वासीहरूका बीचमा त्यस्ता मानिसहरू धेरै हुन्छन्, र परमेश्‍वरको घरमा समेत यस्ता केही मानिसहरू हुन्छन्। जब तिनीहरूले मीठो शब्‍द बोल्छन्, तब तिनीहरूमा लाजमर्दो र घृणास्पद अभिप्राय र गुप्त मनसाय हुन्छ; तिनीहरूलाई जुन कुराले आफ्‍नो उद्देश्य हासिल गर्न सहायता गर्छ, त्यही कुरा भन्छन्। तिनीहरू तथ्यअनुसार कदापि बोल्दैनन्, र तिनीहरू बढाइ-चढाइ गर्छन्; तिनीहरूका मीठा शब्‍दहरूको पछाडि अभिप्राय र उद्देश्यहरू लुकेको हुन्छ। तिनीहरूले आपत्तिजनक कुरा बोल्दा, कुनै पनि घृणास्पद कुरा बोल्छन्, र तिनीहरूले सबै किसिमका विषालु शब्दहरू बोल्‍न सक्छन्। यो कस्तो प्रकारको व्यक्ति हो? तिनीहरूको ढोङ्गी, कपटी र छली स्वभावको प्रकटीकरणबाहेक, तिनीहरूको प्रकृतिमा अरू के हुन्छ? ती विषालु हुन्छन्—अत्यन्तै विषालु! जब तिनीहरूले अरूको तारिफ गर्छन्, तब के अरूले यसो गर्न अनुरोध गरेका हुन्छन्? (हुँदैनन्।) तिनीहरूले किन तिनीहरूको तारिफ गर्छन्? (तिनीहरूसँग उद्देश्य हुन्छ।) ठीक भन्यौ। चाहे उचित तरिकाले होस वा अनुचित, तिनीहरूले आफ्‍ना अभिप्राय र उद्देश्यहरू हासिल गर्नका लागि मानिसहरूसँग खेल खेल्छन्; जति नै घिनलाग्दो भए पनि तिनीहरूले जे पनि भन्छन्। के यो विषालु कुरा होइन र? त्यसपछि आफ्‍नो हृदयको असन्तुलनलाई समाधान गर्नका लागि, तिनीहरूले मानिसहरूलाई धोका दिन्छन्, तिनीहरूलाई सराप्छन् र निन्दा गर्छन्, अनि आफूले भन्न सक्‍ने जुनसुकै अपमानजनक र घृणास्पद कुरा भन्छन्। के यो विषालु कुरा होइन र? यो अत्यन्तै विषालु कुरा हो! यस मामलाबाट तिमीहरूले मानिसको प्रकृतिलाई देख्‍न सक्छौ। तिनीहरूले मानिसहरूको अगाडि वा पछाडि गर्ने कुनै पनि कार्य सच्‍चा वा निष्कपट हुँदैन, न त कुनै पनि कार्य सत्यता वा मानवताअनुरूप नै हुन्छ; यो सबै दुष्ट र विषालु हुन्छ। के भ्रष्ट मानवजातिले बोल्‍ने हरेक कुरामा विषालु तत्त्व हुँदैन र? (हुन्छ।) यसैले, के मानिसहरूका वचन भरपर्दो हुन्छन्? के तिनीहरूको शब्‍दहरूमा भरोसा गर्न सकिन्छ? मानिसहरू अत्यन्तै अविश्वसनीय, निकै भरोसा गर्न नसकिने छन्! किन? किनभने तिनीहरू जिउने क्रममा, तिनीहरूको व्यवहार र बोलीवचनबाट आउने कुराहरू, तिनीहरूको हरेक काम र व्यवहार, हरेक सोच, र विचार सबै शैतानी स्वभावबाट आएका हुन्छन्, र तिनले शैतानी प्रकृति र सारको पूर्ण प्रतिनिधित्व गर्छन्।

मानिसहरूले किन परमेश्‍वरमा विश्‍वास गर्छन्, तर उहाँका वचनहरू सत्यता हुन् भनेर विश्‍वास गर्दैनन्? किनभने तिनीहरूको आँखा अन्धो छ, तिनीहरूले सत्यता के हो बुझ्दैनन्, र तिनीहरूसँग परमेश्‍वरको बारेमा कुनै ज्ञान छैन। कैयौँ मानिसहरूले परमेश्‍वरका वचनहरू पढेर उहाँका वचनहरू सत्यता हुन् भन्‍ने कुरालाई स्विकार्न सक्छन्, तर तिनीहरूमा परमेश्‍वरले “कीराहरू,” “फोहोर,” “दियाबलस,” र “पशुहरू” का विषयमा बोल्‍नुभएका कुराहरूबारे यति धारणाहरू र प्रतिरोध हुन्छ कि तिनीहरू यी कुराहरूलाई पटक्‍कै स्विकार्न सक्दैनन्। किनभने तिनीहरूले आफ्‍नो प्रकृतिलाई चिनेका हुँदैनन्। मानिसहरूले मानव प्रकृति र सारलाई कसरी हेर्छन्? (तिनीहरू आफूमा शैतानी स्वभाव छ भनी स्वीकार त गर्छन् तर अझै पनि आफूमा असल पक्ष छ भन्‍ने सोच्छन्, र तिनीहरू आफै पनि जीवित शैतान हुन् भन्‍ने कुरा देख्दैनन्।) के मानिसहरूले आफ्‍नो प्रकृति र सारलाई परमेश्‍वरले जत्तिकै सटीक, स्पष्ट र साँचो रूपमा बुझ्‍न सक्छन्? (सक्दैनन्।) वास्तवमा, मानव प्रकृति र सार परमेश्‍वरको पूर्ण विपरीत हुन्छन्। परमेश्‍वरले मानिसको सार र प्रकृतिलाई हेर्नुहुन्छ। उहाँले मानिसहरूले बाहिरी रूपमा के भन्छन् वा गर्छन् भन्ने कुरालाई नभएर तिनीहरूको हृदय, सार, र प्रकृतिलाई हेर्नुहुन्छ। परमेश्‍वरले मानिसको लागि अघि सार्नुभएका यी परिभाषा र बोलाउने शैलीहरू कहाँबाट आएका हुन्? मानव प्रकृति र सारको आधारमा, साथै मानिसबाट प्रकट हुने भ्रष्ट स्वभावको आधारमा तिनलाई परिभाषित गरिएको हो। यस बिन्दुसम्‍म बोलिसक्दा, के तिमीहरूले “परमेश्‍वरले मानिसहरूको हृदयको गहिराइमा खोज्‍नुहुन्छ” भन्‍ने भनाइको अर्थ बुझ्यौ? मानिसहरूले सधैँ “परमेश्‍वरले मानिसहरूको हृदयको गहिराइमा खोज्‍नुहुन्छ” भनेर भन्छन्, तिमीहरूसँग चाहिँ यी वचनहरूको बारेमा के-कस्ता अनुभवहरू छन्? के तिमीहरूले साँच्‍चै यी वचनहरूलाई अनुभव गरेका छौ? यी वचनहरूका बारेमा तिमीहरूसँग कस्तो ज्ञान र बुझाइ छ? कतिपय मानिसहरू भ्रमित हुन्छन्; तिनीहरू यसको अर्थ भनेको परमेश्‍वरलाई तिनीहरूबाट प्रकट हुने सोच र विचारहरू थाहा हुन्छ, तिनीहरूले गर्ने तर सत्यतासँग नमिल्‍ने कुराहरू उहाँलाई थाहा हुन्छ, उहाँलाई तिनीहरूको हृदयमा रहेको फोहोर, भ्रष्टता, र लालची इच्छाहरूको बारेमा थाहा हुन्छ; तिनीहरूले कसैलाई नभनी खराब कुराहरू गरे भने पनि परमेश्‍वरलाई थाहा हुन्छ भन्ने हो भनी सोच्छन्। परमेश्‍वरले मानिसहरूको बारेमा खोजी गर्दा, के उहाँले साँच्‍चै सतही स्तरमा, र मानिसहरूलाई थाहा हुने कुराहरू मात्रै जाँच्‍नुहुन्छ? के त्यसलाई मानिसहरूको हृदयको गहिराइमा खोज्नु भनेर भन्‍न सकिन्छ? (सकिँदैन।) व्यक्तिको हृदयको सबैभन्दा गहिरो भाग के हो? (तिनीहरूको प्रकृति र सार।) के मानिसहरूले आफ्‍नो प्रकृति र सारको बारेमा थाहा पाउन सक्छन्? के तिनीहरूले ती कुरा महसुस गर्न सक्छन्? के तिनीहरूले ती कुरा चिन्‍न सक्छन्? (सक्दैनन्।) यदि मानिसहरूले यी कुराहरू महसुस गर्न सक्दैनन् भने, तिनीहरूले कसरी आफूलाई साँचो रूपमा चिन्‍न सक्छन्? (तिनीहरूले परमेश्‍वरका वचनहरूको प्रकाश र उहाँले गर्नुहुने खुलासाद्वारा मात्रै आफूलाई चिन्‍न सक्छन्।) परमेश्‍वरले मानिसहरूको प्रकृति र सारलाई जाँच्‍नुहुन्छ, जुन कुरा तिनीहरूले न त महसुस गर्न सक्छन् न त जान्‍न नै सक्छन्; जब परमेश्‍वरले मानिसहरूको प्रकृति र सारको खुलासा गर्नुहुन्छ, जब तथ्यहरूले तिनीहरूलाई खुलासा गर्छन्, तब तिनीहरू इमानदारीतापूर्वक विश्‍वस्त हुन्छन्। मानिसहरूको सोचाइ, विचार, र दृष्टिकोणहरू सबै सतही स्तरका कुराहरू हुन्। कहिलेकहीँ तिनको बारेमा सुन्‍ने गरी बोलिन्छ, र कहिलेकहीँ ती कुरा क्षणिक विचार, हृदयबाट निस्केको सोचाइ, वा क्षणिक जिउँदो सोच मात्रै हुन्छन्, तर ती सबै सतही स्तरका हुन्छन्। यी जिउँदो सोचहरूले क्षणिक रूपमा तेरो व्यवहारलाई प्रभाव पार्न र अगुवाइ गर्न सक्छन्, तर के तिनले तेरो जीवनको दिशा र उद्देश्यहरूलाई प्रभाव पार्न वा अगुवाइ गर्न सक्छन्? सक्दैनन्। त्यसोभए तेरा व्यवहारहरूलाई, साथै तेरो जीवनको दिशा र उद्देश्यलाई केले प्रभाव पार्न र अगुवाइ गर्न सक्छ? के तैँले यो मामिलालाई स्पष्ट रूपमा देख्न सक्छस्? मानिसहरूको हृदयको सबैभन्दा गहिराइमा, तिनीहरूको मनमा यही लुकेको हुन्छ। मानिसहरूको सोचाइ र कार्यहरूलाई नियन्त्रण गर्ने कुरा, र तिनीहरूको दृष्टिकोण पैदा गर्ने कुरा यही हो। कतिपय मानिसहरूले “परमेश्‍वरले मानिसहरूको हृदयको गहिराइमा खोज्‍नुहुन्छ” भन्‍ने वाक्यांशको अर्थ बुझ्दैनन्। यहाँ “मानिसहरूको हृदयको गहिराइ” भनेको के हो? व्यक्तिको हृदयको गहिराइमा के-कस्ता कुराहरू पैदा हुन्छन्? के यो तिनीहरूको सबैभन्दा गहन र भित्री सोचाइ हो? झट्ट हेर्दा यस्तै देखिन्छ, तर वास्तविकतामा यो के हो? यो भनेको कसैले पनि हटाउन नसक्‍ने मानिसको प्रकृति र सारका कुराहरू, मानिसहरूले कसैलाई पनि कहिल्यै नबताउने तिनीहरूका सबैभन्दा वास्तविक विचारहरू हुन्; कहिलेकहीँ, तिनीहरू स्वयम्‌लाई पनि ती के हुन् भन्‍ने थाहा हुँदैन। मानिसहरू यी कुराहरू अनुसार जिउँछन्। तिनीहरूलाई के लाग्छ भने, यदि तिनीहरूले यी कुराहरू गुमाए भने, यदि यी कुराहरूले तिनीहरूलाई दिने उत्प्रेरणा गुमाए भने, तिनीहरू त्यसपछि परमेश्‍वरमा विश्‍वास गर्न नसक्ने हुन सक्छन्। त्यसोभए तिमीहरूलाई मानिसहरूको हृदयको गहिराइमा के-कस्ता कुराहरू लुकेका हुन्छन् भन्‍ने थाहा छ? (आशिषहरू पाउनका लागि परमेश्‍वरमाथि गरिने विश्‍वास; यो मानिसहरूको हृदयमा लुकेर रहने कुरा हो।) ठीक भन्यौ, मानिसहरूले आशिष्‌, इनाम, र मुकुट पाउन परमेश्‍वरमा विश्‍वास गर्छन्। के हरेकको हृदयमा यही कुरा हुँदैन र? हुन्छ, र यही तथ्य हो। मानिसहरूले यसबारेमा त्यति कुरा नगरे पनि, र तिनीहरूले आशिष्‌हरू पाउने आफ्‍नो मनसाय र इच्‍छालाई प्रायजसो लुकाउने भए पनि, मानिसहरूको हृदयभित्र हुने यो इच्‍छा र मनसाय सधैँ नै अटल रूपमा रही आएको छ। मानिसहरूले जति धेरै आत्मिक सिद्धान्तहरू बुझेका भए पनि, तिनीहरूसँग जे-जस्तो अनुभव वा ज्ञान भए पनि, तिनीहरूले जे-जस्तो कर्तव्य पूरा गरे पनि, जति धेरै कष्ट भोगे पनि, वा जति धेरै मूल्य चुकाए पनि, तिनीहरूले आफ्‍नो हृदयमा लुकेको आशिष्‌ पाउने मनसाय कहिल्यै त्याग्‍न सक्दैनन्, र सधैँ चुपचाप यसको लागि परिश्रम गर्छन्। के मानिसहरूको हृदयको गहिराइमा गाडिएको कुरा यही हुँदैन र? आशिष्‌ प्राप्त गर्ने यो प्रेरणाविना, तिमीहरू कस्तो महसुस गर्नेथियौ? तिमीहरू कस्तो मनोवृत्तिले आफ्नो कर्तव्य गर्नेथियौ र परमेश्‍वरलाई पछ्याउनेथियौ? यदि यो आशिष्‌ प्राप्त गर्ने प्रेरणालाई मनबाट निकालेर फाल्न सके मानिसहरू कस्ता हुनेथिए? सायद धेरै मानिसहरू नकारात्मक हुनेथिए, र उनीहरूमध्ये धेरैजना आफ्नो कर्तव्यमा प्ररेरणारहित बन्‍नेथिए। उनीहरूले आफ्नो हंस हराएझैँ परमेश्‍वरमाथिको विश्‍वासमा आफ्नो रुचि गुमाउने थिए। उनीहरू हृदय थुतिएका प्राणीजस्तै देखिने थिए। त्यसैले त म भन्छु, आशिष्‌ पाउने मनसाय भनेको मानिसहरूको हृदयको गहिराइभित्र लुकेको कुरा हो। सायद, उनीहरूले आफ्नो कर्तव्य पूरा गर्दा वा मण्डली जीवन जिउँदा, उनीहरूले आफूलाई परिवार त्याग्‍न र खुसीसाथ परमेश्‍वरमा समर्पित हुन सक्षम रहेको, र अब आफूमा आशिष्‌हरू पाउने अभिप्रेरणाको ज्ञान भएको, र अहिले त्यो प्रेरणालाई पन्छाउन सकेको, र उनीहरू अबउप्रान्त यस प्रेरणाद्वारा सञ्‍चालित वा नियन्त्रित नभएको महसुस गर्नेथिए। अनि उनीहरूले आफूमा अबउप्रान्त आशिषित हुने अभिलाषा छैन भन्‍ने सोच्नेथिए तर परमेश्‍वरले भने त्यस्तो विश्‍वास गर्नुहुनेथिएन। मानिसहरूले विभिन्‍न कुराहरूलाई सतही रूपमा मात्रै हेर्छन्। परीक्षाहरूविना, तिनीहरूले आफ्‍नो बारेमा राम्रै अनुभव गर्छन्। जबसम्म तिनीहरूले मण्डली छोडेका वा परमेश्‍वरको नामलाई इन्कार गरेका हुँदैनन्, र तिनीहरू परमेश्‍वरको लागि समर्पित भइरहन्छन्, तबसम्म तिनीहरूले आफू परिवर्तन भएको छु भन्‍ने विश्‍वास गर्छन्। तिनीहरूलाई अबउप्रान्त आफ्‍नो कर्तव्यमा व्यक्तिगत जोस वा क्षणिक आवेगद्वारा उत्प्रेरित नभएजस्तो अनुभूति हुन्छ। यसको साटो, तिनीहरूलाई आफूले सत्यताको खोजी गर्न सक्छु, र आफ्नो भ्रष्ट स्वभाव शुद्ध होस् र आफूले केही साँचो परिवर्तन हासिल गर्न सकूँ भनेर आफ्‍नो कर्तव्य पूरा गर्दा आफूले निरन्तर सत्यताको खोजी र अभ्यास गरिरहेको छु भन्‍ने विश्‍वास हुन्छ। तैपनि, जब मानिसहरूको गन्तव्य र अन्त्यसँग प्रत्यक्ष रूपमा सम्‍बन्धित हुने कुनै घटना घट्छ, तब तिनीहरूले कस्तो व्यवहार गर्छन्? सत्यताको पूर्ण खुलासा हुन्छ। त्यसोभए दिनको अन्त्यमा, जहाँसम्‍म मानिसहरूको कुरा छ, के यो मानिसहरूको मुक्ति र सिद्धतासँग सम्‍बन्धित परिस्थिति हो कि खुलासा हुने र हटाइने परिस्थिति हो? यो असल कुरा हो कि खराब कुरा हो? सत्यतालाई पछ्याउनेहरूका हकमा, यसको अर्थ मुक्ति र सिद्धता भन्‍ने हुन्छ, जुन असल कुरा हो; सत्यतालाई नपछ्याउनेहरूका हकमा, यसको अर्थ खुलासामा पर्नु र हटाइनु हो, जुन खराब कुरा हो। केही समय बिताएपछि, के सबै मानिसहरूले परीक्षा र शोधनका परिस्थितिहरूको सामना गर्दैनन् र? परमेश्‍वरले किन यसो गर्नुहुन्छ? यसको अवश्य नै अर्थ हुन्छ, किनभने परमेश्‍वरले मानिसहरूको हृदयको गहिराइ खोज्‍नुहुन्छ; उहाँलाई मानिसहरूको अन्‍तस्‍करणको वास्तविक स्थिति थाहा हुन्छ, उहाँले मानिसहरूलाई बुझ्‍नुहुन्छ, र उहाँले तिनीहरूको प्रकृति र सारलाई स्पष्ट र पूर्ण रूपमा देख्नुहुन्छ। केही समयपछि, कसैले केही सफलता प्राप्त गर्न सक्छन्, तिनीहरूले केही असल कार्य गरेका हुन सक्छन्, ठूलो गल्ती नगरेका हुन सक्छन्, र तिनीहरूले निराकरण र काटछाँटलाई स्विकार्न सक्छन्। जब तिनीहरूलाई केही आइपर्छ, तब तिनीहरूमा अलिक समर्पित मनोवृत्ति हुनसक्छ। त्यसकारण तिनीहरूले आफूलाई निकै असल छु, परमेश्‍वरमाथिको विश्‍वासको सही मार्गमा हिँडेको छु, मुक्ति पाएको र सिद्ध पारिएको छु भन्‍ने सोच्छन्। जब तिनीहरू आफूप्रति निकै सन्तुष्ट र ढुक्‍क भएका हुन्छन्, तब परमेश्‍वरबाट अनुशासन, न्याय र सजाय आउँछ। यी परिस्थितिहरूले मानिसहरूलाई, तिनीहरूको कद, तिनीहरूको भ्रष्ट स्वभाव, तिनीहरूको प्रकृति र सारलाई, र परमेश्‍वरप्रतिको तिनीहरूको मनोवृत्तिलाई खुलासा गर्छन्। यो खुलासा वास्तवमा मानिसहरूको लागि असल हुन्छ। तिनीहरूले सत्यता पछ्याए भने, यो खुलासा र परिस्थितिले तिनीहरूलाई शुद्ध पार्छ। केबाट शुद्ध पार्छ? यसले परमेश्‍वरप्रतिको तेरा अनुचित माग र तेरा लालची इच्छाहरूबाट तँलाई धुन्छ, र तँलाई सही दृष्टिकोण लिने बनाउँछ; तैँले आफ्‍ना लालची इच्छाहरूका लागि परमेश्‍वरसँग विनिमय गर्न वा उहाँसँग मागहरू गर्न छोड्छस्; बरु, तेरो हृदय परमेश्‍वरप्रति झन्-झन् साँचो रूपमा समर्पित हुँदै जानेछ। तैँले केही पनि माग्‍नेछैनस्, सत्यता पछ्याउने र परमेश्‍वरको हृदयलाई सन्तुष्ट पार्ने प्रयास मात्रै गर्नेछस्, जसले गर्दा तँ झन्-झन् शुद्ध हुँदै जानेछस्, र अन्तिममा तैँले मुक्ति पाउन सक्‍नेछस्। के यो परमेश्‍वरको कामले हासिल गर्ने परिणाम होइन र? (हो।) के परमेश्‍वरले यो सब गर्नुको पछाडि अर्थ हुँदैन र? के यसले मानिसहरूलाई धुँदैन र? के मानिसहरूलाई यसरी धोइनुपर्छ? (पर्छ।) यदि परमेश्‍वरले मानिसहरूलाई यसरी खुलासा वा शुद्ध नगर्नुहुने भए, के मानिसहरूले सत्यता प्राप्त गर्न सक्थे? (सक्दैनथिए।) तिनीहरूले सत्यता प्राप्त गर्न सक्दैनथिए। मानिसहरूको शैतानी प्रकृतिको आधारमा हेर्दा, तिनीहरू कस्तो मार्गमा हिँड्न सक्छन्? (शैतानलाई पछ्याउने र परमेश्‍वरलाई विरोध गर्ने मार्गमा।) के त्यस्तो व्यक्तिले आशिष् पाउन सक्छ? सक्दैन, उसलाई हटाइने मात्रै छ।

वास्तवमा फरिसी के हो भन्‍ने कुरा के तिमीहरूलाई थाहा छ? के तिमीहरूको छेउछाउमा कुनै फरिसीहरू छन्? यी मानिसहरूलाई किन “फरिसीहरू” भनिन्छ? फरिसीहरूलाई कसरी व्याख्या गरिन्छ? तिनीहरू ढोङ्गी, पूर्ण रूपमा बनावटी मानिसहरू हुन्, र तिनीहरूले आफूले गर्ने हरेक काममा नाटक गर्छन्। तिनीहरूले के नाटक गर्छन्? आफू असल, दयालु, र सकारात्मक भएको नाटक गर्छन्। के तिनीहरू वास्तवमा यस्तै हुन्छन् त? बिलकुलै हँदैनन्। तिनीहरू ढोङ्गीहरू भएका हुनाले, तिनीहरूमा देखिने र प्रकट हुने हरेक कुरा झूटो हुन्छ; यो सबै बहाना हो—यो तिनीहरूको साँचो रूप होइन। तिनीहरूको साँचो अनुहार कहाँ लुकेको हुन्छ? यो अरूले कहिल्यै नदेख्‍ने गरी तिनीहरूको हृदयभित्रको गहिराइमा लुकेको हुन्छ। बाहिर देखिने हरेक कुरा नाटक हुन्छ, यो सबै बनावटी हुन्छ, तर तिनीहरूले मानिसहरूलाई मात्र मूर्ख बनाउन सक्छन्; परमेश्‍वरलाई मूर्ख बनाउन सक्दैनन्। यदि मानिसहरूले सत्यताको खोजी गर्दैनन् भने, यदि तिनीहरूले साँचो रूपमा परमेश्‍वरका वचनहरू अभ्यास र अनुभव गर्दैनन् भने, तिनीहरूले साँचो रूपमा सत्यता बुझ्न सक्दैनन्, र तिनीहरूका वचनहरू सुन्दा जति नै मीठा लागे पनि, ती वचनहरू सत्यताका वास्तविकता होइनन्, केवल धर्मसिद्धान्तका वचनहरू हुन्। केही मानिसहरूले धर्मसिद्धान्तलाई सुगारटाइ गर्नमा मात्र ध्यान दिन्छन्, तिनीहरूले उच्‍च प्रवचन दिने जोकोहीको नक्‍कल गर्छन्, र नतिजास्वरूप केही वर्षभित्रमै तिनीहरूको धर्मसिद्धान्त वाचन कला झन्-झन् व्यापक बन्दै जान्छ र तिनीहरूलाई धेरै मानिसहरूले आदर र श्रद्धा गर्छन्, र त्यसपछि त तिनीहरूले छलावरण धारण गर्न थाल्छन्, अनि आफूले भन्‍ने र गर्ने कुरामा एकदमै धेरै ध्यान दिन र आफूलाई विशेष रूपमा धर्मी र आत्मिक देखाउन थाल्छन्। तिनीहरूले छलावरण धारण गर्नका लागि यी तथाकथित आत्मिक सिद्धान्तहरूको प्रयोग गर्छन्। तिनीहरू जहाँ-जहाँ जान्छन्, तिनीहरूले बोल्ने कुरा यही हो, जुन बाहिरबाट हेर्दा आकर्षक हुन्छन् र ती मानिसहरूका धारणाहरूसित मिल्छन्, तर तिनमा सत्यताको वास्तविकता हुँदैन। यी कुराहरूको प्रवचनमार्फत—मानिसहरूका धारणा र रुचिसँग मिल्दा यी कुराहरूमार्फत—तिनीहरूले धेरै मानिसहरूलाई उल्लू बनाउँछन्। अरूको लागि, यस्ता मानिसहरू अत्यन्तै भक्त र नम्र देखिन सक्छन्, तर यो वास्तवमा देखावटी मात्र हो; तिनीहरू सहनशील, धैर्य, र प्रेमिलो देखिन्छन्, तर यो वास्तवमा बहाना मात्र हो; तिनीहरूले परमेश्‍वरलाई प्रेम गर्छौं भनी भन्छन्, तर त्यो वास्तवमा नाटक मात्र हो। अरूले यस्ता मानिसहरूलाई पवित्र सोच्छन्, तर यो वास्तवमा नौटङ्की मात्र हुन्छ। साँचो रूपमा पवित्र व्यक्तिलाई कहाँ भेट्न सकिन्छ? मानव पवित्रता सबै देखावटी हो। यो सबै नाटक र बहाना मात्र हो। बाहिरी रूपमा, तिनीहरू परमेश्‍वरप्रति निष्ठावान देखिन्छन्, तर वास्तवमा तिनीहरूले अरूले देखून् भनेर मात्रै कार्य प्रदर्शन गरिरहेका हुन्छन्। जब कसैले हेरिरहेका हुँदैनन्, तिनीहरू अलिकति पनि निष्ठावान हुँदैनन्, र तिनीहरूले गर्ने हरेक कुरा झारा टार्ने शैलीका हुन्छन्। सतही रूपमा, तिनीहरूले आफैलाई परमेश्‍वरमा समर्पित गरेका छन्, र आफ्‍ना परिवार र जागिर छोडेका छन्। तर गोप्य रूपमा तिनीहरूले के गरिरहेका हुन्छन्? तिनीहरूले परमेश्‍वरको लागि काम गर्ने नाउँमा गोप्य रूपमा मण्डलीमा आफ्नै उद्यम सञ्‍चालन गरिरहेका र आफ्‍नै कारोबार अघि बढाइरहेका हुन्छन्, र मण्डलीबाट लाभ लिइरहेका र भेटी चोरिरहेका हुन्छन्…। यी मानिसहरू आधुनिक ढोङ्गी फरिसीहरू हुन्। फरिसीहरू कहाँबाट आउँछन् त? के तिनीहरू सबै अविश्‍वासीहरूबाट आउँछन्? होइन, तिनीहरू सबै नै विश्‍वासीहरूका माझबाट आउँछन्। किन यी मानिसहरू फरिसी बन्छन्? के कसैले तिनीहरूलाई त्यस्तो बनाएको हो? त्यस्तो अवश्य होइन। त्यसो भए, कारण के हो त? तिनीहरूको सार र प्रकृति नै त्यस्तै हुने भएकोले र तिनीहरूले लिएको मार्गको कारणले यस्तो भएको हो। तिनीहरूले परमेश्‍वरका वचनहरूलाई प्रचार गर्ने साधन र मण्डलीबाट फाइदा लिने औजारको रूपमा मात्र प्रयोग गर्छन्। तिनीहरूले आफ्नो दिमाग र जिब्रोलाई परमेश्‍वरका वचनहरूले सुसज्‍जित पार्छन्, नक्‍कली आत्मिक सिद्धान्तहरू प्रचार गर्छन्, आफैलाई पवित्र व्यक्तिको रूपमा प्रस्तुत गर्छन्, र यी कुरालाई मण्डलीबाट फाइदा लिने उद्देश्य हासिल गर्ने पूँजीको रूपमा प्रयोग गर्छन्। तिनीहरूले धर्मसिद्धान्तहरूको प्रचार मात्रै गर्छन्, तर तिनीहरूले कहिल्यै पनि सत्यता अभ्यास गरेका हुँदैनन्। परमेश्‍वरको मार्ग कहिल्यै नपछ्याए पनि वचन र धर्मसिद्धान्तहरूलाई प्रचार गर्ने कार्यलाई जारी राख्‍ने यी कस्ता प्रकारका मानिसहरू हुन् त? यी ढोङ्गी फरिसीहरू हुन्। तिनीहरूको सानोतिनो, र कथित असल व्यवहार र आचरण, र तिनीहरूले त्यागेको र समर्पित गरेको त्यो थोरै कुरा, ती सबै आफूलाई नियन्त्रण गरेर अनि आफ्‍नै हिसाबले आफूलाई राम्रो देखाएर आएका कुरा हुन्; ती कार्यहरू पूर्ण रूपमा देखावटी हुन्, र ती सबै नाटक हुन्। यी मानिसहरूका हृदयमा, परमेश्‍वरको लागि अलिकति पनि श्रद्धाभाव हुँदैन, न त तिनीहरूसँग कुनै सच्‍चा विश्‍वास नै हुन्छ। त्योभन्दा पनि बढी, तिनीहरू गैरविश्‍वासीहरू हुन्। यदि मानिसहरूले सत्यताको खोजी गर्दैनन् भने, तिनीहरू यस्तो प्रकारको मार्गमा हिँड्नेछन्, र तिनीहरू फरिसीहरू बन्‍नेछन्। के त्यो कुरा डरलाग्दो छैन र? फरिसीहरू भेला हुने धर्मका स्थानहरू बजार बन्छन्। परमेश्‍वरको नजरमा, यो धर्म हो; त्यो परमेश्‍वरको मण्डली होइन, न त त्यो उहाँलाई आराधना गरिने ठाउँ नै हो। तसर्थ, यदि मानिसहरूले सत्यताको खोजी गर्दैनन् भने, तिनीहरूले परमेश्‍वरका वाणीहरूका जति नै ठेट शब्‍दहरू र सतही धर्मसिद्धान्तहरूले आफूलाई सुसज्‍जित पारे पनि, यसको कुनै काम हुनेछैन। केही मानिसहरू भन्छन्: “मैले आफूलाई जति सुसज्‍जित गरे पनि त्यसको केही काम छैन, त्यसकारण म आफूलाई सुसज्‍जित गर्नेछैनँ।” तिनीहरू के भनिरहेका छन्? के यो निरर्थक कुरा होइन र? के त्यो मूर्ख बोली होइन र? यी वचनहरूमा मैले सङ्गति गर्नुको उद्देश्य के हो? के तिमीहरूलाई परमेश्‍वरका वचनहरूले सुसज्‍जित गर्न नदिनको लागि हो? (होइन।) तैँले आफूलाई परमेश्‍वरका वचनहरूले सुसज्‍जित गर्नु अनिवार्य हुन्छ, तर तँ के कुरामा स्पष्ट हुनुपर्छ भने तैँले राम्रो देखावटी रूप धारण गर्न परमेश्‍वरका वचनहरूलाई कुनै पनि हालतमा प्रयोग गर्नु हुँदैन, न त तैँले तिनलाई मण्डलीबाट फाइदा लिने पूँजीको रूपमा प्रयोग गर्नु हुन्छ, न त अरूलाई प्रहार गर्ने हतियारको रूपमा प्रयोग गर्नु हुन्छ। परमेश्‍वरका वचनहरू के हुन्? परमेश्‍वरका वचनहरू सत्यता, बाटो, र जीवन हुन्, जसले मानिसहरूको भ्रष्ट स्वभाव समाधान गर्छन्। यदि तैँले यी वचनहरूलाई पूर्ण रूपमा लागू गरिस् र अभ्यास गरिस् भने, तैँले सत्यता प्राप्त गर्नेछस्; तेरो लागि सत्यता, धर्मसिद्धान्तमा वा वचनहरूमा मात्रै सीमित हुनेछैन, तर त्यो तेरो जीवनको वास्तविकता बन्‍नेछ। तैँले सत्यता प्राप्त गरेपछि, जीवन प्राप्त गरेको हुनेछस्।

परमेश्‍वरले मानिसहरूको हृदयको गहिराइमा खोजी गर्नुहुन्छ भन्‍ने विषयमा मैले उल्‍लेख गरेको कुरासँग सम्‍बन्धित, म एउटा कथा भन्‍नेछु: एउटी सुन्दर महिला थिइन् जो एक जना धनी मानिससँग विवाहित थिइन्। संसारले त्यस्तो विवाहलाई प्रायजसो कसरी लिन्छ? यो सुन्दर महिला धनी मानिसको पैसाको पछि लागेकी छिन्, धनी मानिस त्यस सुन्दर महिलाको सुन्दरताको पछाडि लागेको छ; तिनीहरू प्रत्येकले आफूलाई चाहिएको कुरा लिन्छन्, र कुनै वास्तविक प्रेम हुँदैन—यो लेनदेनमा आधारित विवाह हो। संसारको कल्‍पना अनुसार, यो सुन्दर महिलाले अवश्य नै फजुल गरेर विलासिताको जीवन जिउँदै पैसा उडाउँछिन् भन्‍ने हुन्छ, तर उनले त्यसो गरिनन्। उनले साधारण गृहिणीको रूपमा घरको काम गर्दै जीवन बिताइन्; हरेक दिन, उनी लगनशील र विवेकशील थिइन्, आफ्‍नो श्रीमान र परिवारसँग राम्रो व्यवहार गरिन्, जसले गर्दा उनलाई चरित्रवान् र दयालु भनेर भन्‍न सकिन्थ्यो। तर धनी मानिसले उनीसँग कस्तो व्यवहार गऱ्यो? पहिलो, यस व्यक्तिले यो सुन्दर महिला उसँगसाँचो रूपमा जिउन सक्दिनन् भन्‍ने चिन्ता गऱ्यो, र तिनीहरूको विवाह दृढ रहनेछैन भनेर चिन्ता गऱ्यो, त्यसकारण उसले आफ्‍नो सारा सम्पत्ति र महत्त्वपूर्ण कुराहरू आफैसँग राख्यो। उसले आफ्‍नो सबै कुरा श्रीमतीको हातमा दिनुको सट्टा आफ्‍नो नाममा राख्यो। तर त्यस सुन्दर महिलाले यसको बारेमा केही वास्ता गरिनन्। श्रीमानले जसरी व्यवहार गरे पनि—उनलाई भरोसा नगरे पनि, वा आर्थिक रूपमा प्रतिबन्ध गरेर राखे पनि—उनले कुनै अनिच्छा वा अप्रसन्‍नता देखाइनन्। बरु, उनी अझै लगनशील भइन्। केही वर्ष बितेपछि, सुन्दर महिलाका धेरै जना बालबच्‍चा भए, र उनले पहिले जस्तै आफ्‍नो सारा परिवारलाई एउटा असल श्रीमती र माया गर्ने आमाको रूपमा निरन्तर हेरचाह गरिरहिन्; उनी आफ्‍नो श्रीमानप्रति आज्ञाकारी, नम्र, र बुझकी थिइन्। अन्तिममा, एक दिन, धनी मानिसलाई उनकी श्रीमती उनले सोचेको जस्तो छैनन् भन्‍ने महसुस भयो: उनी तिनका सम्‍पत्तिको पछि लागेकी थिइनन्, न त उनी तिनका भौतिक कुराहरूको पछि लागेकी थिइन्। ती सामान्य जीवन बाहेक उनका कुनै थप मागहरू थिएनन्, यसको साथै, आफ्‍नो परिवारलाई व्यवस्थित गर्न उनले धेरै कुरा सुम्पिइन्—उनको जवानी, सुन्दरता, र समय। उनी आफ्‍नो परिवारप्रति परिश्रमी र विवेकशील थिइन्, र उनले कहिल्यै गनगन गरिनन्। धनी मानिसको मन छोयो। तिनको मन छोएपछि, तिनले सुरुमा के विचार गरे? के तिनले यस्तो सोच्दैनथिए र: “अहो, मेरी श्रीमती साह्रै विश्‍वासयोग्य छिन्, तर मैले उनलाई शङ्का गरेँ र उनीप्रति सतर्क भएँ। मैले उनीसँग त्यस्तो व्यवहार गर्नु अनुचित थियो। मैले उनलाई मेरो सबै सम्पत्ति र मेरा थोकहरू दिएर हेरचाह गर्न लगाउनुपर्छ, किनभने उनी मेरो साँचो प्रेम हुन्, मैले सबैभन्दा बढी भरोसा गर्नुपर्ने व्यक्ति, र मेरो भरोसाको योग्य व्यक्ति। यदि मैले उनलाई विश्‍वास गरिनँ, म उनको विरुद्धमा सतर्क भएँ भने, मैले उनीसँग अनुचित व्यवहार गरिरहेको हुनेछु। त्यस्तो व्यवहारमा कुनै राम्रो चरित्र हुँदैन। उनले धेरै वर्ष परीक्षा सामना गरिसकिन्, त्यसकारण मैले अबदेखि उनलाई शङ्का गर्नु हुँदैन।” यी सबै तथ्यहरू देखेपछि यस्तो विचार पैदा भएको होइन र? (हो।) यस्तो सोचाइ मानव मूल्याङ्कनबाट आउँछ। उनको जीवनमा परिस्थितिहरू आइपर्दा उनले कस्तो व्यवहार देखाइन् हेरेर उसको मूल्याङ्कन आएको हो, जसबाट उनको बारेमा उसको परिभाषा आयो। त्यसकारण, जब धनी मानिसको मन छोयो, तब तिनले आफ्‍ना सबै सम्पत्ति श्रीमतीको नाम गरेर उनीप्रतिको आफ्‍नो भरोसा देखाए, र उनले धेरै वर्ष देखाएको बफादारिता र लगानीको प्रत्युत्तर दिए। धेरैजसो मानिसहरूका हकमा, यो मानव विवेक, मूल्याङ्कन, नैतिकता, र सदाचारहरू अनुरूप छ। के यो मामिला यहीँ समाप्त हुन्छ? (हुँदैन।) कानुनी पद्धतिहरू पूरा गरेपछि, धनी मानिसले आफ्‍नो सबै सम्‍पत्ति श्रीमतीको नाम गरिदियो। एक दिन, धनी मानिस खाना खान घर आयो, र घरमा प्रवेश गर्ने बित्तिकै, उसलाई केही गडबडी छ भन्‍ने लाग्यो। उसकी श्रीमतीले उसलाई घरमा स्वागत गरिनन् वा ऊसँग बोलिनन्, र घर सुनसान थियो। प्रायजसो अहिलेसम्‍म खानेकुराले भरिने टेबल किन रित्तो थियो? उसले आफ्‍नो पछाडि हेऱ्यो, र डाइनिङ टेबलमा एउटा कागज देख्यो, जसमा ठूला-ठूला दुई वटा अक्षर लेखिएको थियो—बिदा छ!

अब कथा समाप्त भयो। तिमीहरूले पक्‍कै पनि केही हदसम्‍म यसको तात्पर्य बुझ्यौ होला, त्यसकारण यो कथा भन्‍नुको उद्देश्य के हो? (मानिसहरूलाई विश्‍वास गर्न सकिँदैन, र तिनीहरू नाटक गर्न सिपालु हुन्छन्।) त्यस धनी मानिस देखावटी व्यवहारद्वारा छलमा परे। यो सुन्दर महिलाले राम्ररी नाटक गरिन्; यतिका वर्षसम्‍म, उनले कुनै पनि कमजोरी देखाएकी थिइनन्, र उनीसँग जिएको त्यतिका वर्षको अवधिमा, त्यस धनी मानिसले सानो भन्दा सानो सङ्केत पनि देखेनन्। यो सुन्दर महिला कस्तो व्यक्ति हुन्? (उनी कुटिल र छली, र निकै कपटी हुन्।) उनले सुरुदेखि नै यो अभिप्राय राखेकी थिइन् कि उनले सबै सम्‍पत्ति पाएपछि अन्तिममा मात्रै यसो गर्ने निर्णय गरिन्? (सुरुदेखि नै।) धनी मानिसलाई विवाह गर्दा उनको मुख्य अभिप्रायहरू के थिए? के उनले ती अभिप्राय देखाइन्? (देखाइनन्, तर लुकाइन्।) त्यसोभए बाहिरी रूपमा उनले के प्रकट गरिन्? (देखावटी व्यवहार।) पूर्ण रूपमा देखावटी व्यवहार। यो देखावटी व्यवहारको पछाडि के लुकेको थियो? (उनले सम्पत्ति र नाफा प्राप्त गर्न चाहन्थिन्।) उनले त्यस धनी मानिससँग इमानदारिताको साथ विवाह गरेकी थिइनन्, तर तिनको धन मात्रै लिन चाहन्छिन्। दश वर्ष लागे पनि बीस वर्ष लागे पनि, उनले तिनको धन लिन पाइन् भने, उनले तिनलाई विवाह गर्नु परे पनि वा आफ्‍नो जवानीका ती वर्षहरू बिताएर मेहनत गर्नु परे पनि त्यसले उनको लागि केही फरक पार्दैनथियो। त्यो उनको हृदयको गहिराइमा लुकेको विचार थियो। यो सोच पूरा गर्नको लागि उनले गरेका कुराहरूको विशेषता के थियो? (नाटक र धोका।) के यो कुरा स्मरण लायक छ कि मानिसहरूले उनलाई धिक्‍कार्नुपर्छ? (धिक्‍कार्नुपर्छ।) यो भलाइ हो कि दुष्टता हो? (दुष्टता।) यो सब दुष्टता हो। उनका सबै कार्य र उनले बाहिरी रूपमा चुकाएका सबै मूल्य केको आधारमा दुष्टता हो? यो निष्कर्ष कहाँबाट आएको हो? (यो उनको कार्यका अभिप्राय र सुरुवाती विन्दुको आधारमा हो।) त्यसोभए तिमीहरूले यो कथाबाट के बुझ्यौ? (मानिसहरूले बाहिरी रूप हेर्छन्, तर परमेश्‍वरले मानिसहरूको सारलाई हेर्नुहुन्छ।) यो कुरा निश्‍चित छ। किन मानिसहरूले बाहिरी रूप हेर्छन्? के मानिसहरूले बोलीवचन र व्यवहारबाट अरूको अभिप्राय र मनसाय पत्ता लगाउन सक्छन्? के ती कुरा कसरी पत्ता लगाउने तिमीहरूलाई थाहा छ? (हामीले केही स्पष्ट र सतही कुराहरूलाई देख्‍न सक्छौँ।) तिमीहरूले केही बाहिरी प्रकटीकरणहरू देख्‍न सक्छौ, तर जब तिमीहरूले सत्यता बुझेका र सत्यताका केही वास्तविकता प्राप्त गरेका हुन्छौ, तब के तिमीहरूले मानिसहरूको सारलाई अझै स्पष्ट रूपमा देख्‍न सक्छौ? (सक्छौँ।) किन परमेश्‍वरले मानिसहरूको हृदयको कुरा स्पष्ट रूपमा देख्‍न सक्‍नुहुन्छ? किनभने परमेश्‍वर सत्यता हुनुहुन्छ, सर्वशक्तिमान् हुनुहुन्छ, र उहाँले मानिसहरूको हृदयको गहिराइमा खोज्‍न सक्‍नुहुन्छ। के मानिसहरूमा पनि परमेश्‍वरले जस्तै अरूलाई मूल्याङ्कन गर्ने सही मापदण्ड हुन्छ भन्‍ने तिमीहरूलाई लाग्छ? (तिनीहरूसँग त्यस्तो मापदण्ड हुँदैन, किनभने सबै मानिसहरू उस्तै हुन्छन्, तर परमेश्‍वर सृष्टिकर्ता हुनुहुन्छ।) मानिसहरू सबै उस्तै प्रकारका हुन्छन् भने, के मानिसहरूका बीचमा केही भिन्‍नता हुन्छ? के सत्यता भएको व्यक्ति र नभएको व्यक्तिको बीचमा कुनै भिन्‍नता हुन्छ? के परमेश्‍वरलाई चिन्‍ने र नचिन्‍ने व्यक्तिको बीचमा कुनै भिन्‍नता हुन्छ? के परमेश्‍वरको डर मान्‍ने र नमान्‍ने व्यक्तिको बीचमा कुनै भिन्‍नता हुन्छ? (हुन्छ।) कस्तो व्यक्तिले अर्को व्यक्तिको सारलाई देख्‍न सक्छ? (परमेश्‍वरलाई चिन्‍ने र उहाँको डर मान्‍ने व्यक्तिले।) अन्तिम विश्‍लेषण गर्दा, कुनै व्यक्तिले कसरी अर्को व्यक्तिको सारलाई स्पष्ट रूपमा देख्‍न सक्छ? मानिसहरूका हकमा भन्दा, तिनीहरूले सत्यता बुझेका छन् र तिनीहरूमा सत्यताको वास्तविकता छ भने मात्रै तिनीहरूले यसलाई पत्ता लगाउन सक्छन्। त्यसोभए परमेश्‍वरको हकमा भन्दा, उहाँले किन मानिसहरूको सारलाई देख्‍न सक्‍नुहुन्छ? तिमीहरूले यो कुरालाई कसरी स्पष्ट पार्छौ? के परमेश्‍वर सबै मानिसहरू, घटना, र परिस्थितिहरूलाई मूल्याङ्कन गर्ने मापदण्ड हुनुहुन्छ, उहाँ सबै सकारात्मक र नकारात्मक कुराहरू मूल्याङ्कन गर्ने आधार हुनुहुन्छ भनेर भन्‍न सकिन्छ? (सकिन्छ।) यी वचनहरूको व्यावहारिक तत्व के हो? व्यक्तिको बाहिरी आचरण असल र सिद्ध हुन सक्छ, तर यदि तँमा सत्यताको वास्तविकता छ भने, तिनीहरूले सत्यताको अभ्यास गर्छन् कि गर्दैनन् भन्‍ने कुरा तैँले पत्ता लगाउन सक्छस्। तैपनि, यदि तँमा सत्यताको वास्तविकता छैन भने, जब तैँले सिद्ध आचरण भएको व्यक्ति भेट्छस्, जसले बाहिरी व्यवहारले आफ्‍नो वास्तविक रूप राम्ररी लुकाउँछ, आफ्‍नो खास रूप राम्ररी लुकाउँछ, तब के त्यस व्यक्तिले सत्यताको अभ्यास गर्छ कि गर्दैन भनेर तैँले देख्‍न सक्छस्? तिनीहरूलाई कसरी चिन्‍ने तँलाई थाहा हुँदैन। सत्यताको वास्तविकताविना, तँमा अरूलाई मूल्याङ्कन गर्ने मापदण्ड हुँदैन, न त तिनीहरूलाई कसरी मूल्याङ्कन गर्ने त्यो नै तँलाई थाहा हुन्छ। यदि तैँले देखावटी आचरण देखाउन सिपालु, मिलनसार तरिकाले बोल्‍ने, निकै धेरै कष्ट भोग्‍ने र मेहनत गर्ने, बाहिरी रूपमा कुनै समस्या नदेखाउने, र कुनै कमजोरी नभएको व्यक्ति देखिस् भने, त्यो व्यक्ति असल व्यक्ति हो कि खराब व्यक्ति हो, त्यस व्यक्ति सत्यतालाई प्रेम गर्छ कि यसप्रति दिक्‍क मान्छ, तैँले त्यो कुराको मूल्याङ्कन कसरी गर्छस्? तैँले यो कुरा कसरी पत्ता लगाउँछस्। यदि तँसँग मूल्याङ्कन गर्ने मापदण्ड छैन भने, तँ तिनीहरूको बाहिरी आचरण र व्यवहारद्वारा सहजै अन्धो बन्‍नेछस्। यदि तँ तिनीहरूद्वारा अन्धो भइस् र धोकामा परिस् भने, के तँ त्यो व्यक्ति असल छ कि खराब छ, दयालु छ कि दुष्ट छ भनेर पत्ता लगाउन सक्छस्? सक्दैनस्। कतिपय मानिसहरूले भन्छन्: “के सत्यता बुझ्‍न सक्‍ने मानिसहरूले परमेश्‍वरले जस्तै अरूको हृदय जाँच गर्न सक्छन्?” मानिसमा यस्तो क्षमता हुँदैन। तिनीहरूसँग सत्यता सम्‍बन्धी गहन बुझाइ नै छ भने पनि, त्यसको अर्थ तिनीहरूमा सत्यताको वास्तविकता छ भन्‍ने हुँदैन। तैपनि, यदि व्यक्तिले सत्यता बुझ्छ भने, उसले कुनै व्यक्ति असल छ कि खराब छ, सत्यतालाई प्रेम गर्छ कि गर्दैन, इमानदारी छ कि छली छ, परमेश्‍वरको डर मान्छ कि परमेश्‍वरप्रति विद्रोही र विरोधी छ, र इमानदारिताको साथ परमेश्‍वरलाई पछ्याउँछ कि ढोङ्गी छ भनेर पत्ता लगाउन सक्छ। तैँले यी सबै कुराहरू पत्ता लगाउन सक्‍नेछस्। अन्तिम विश्‍लेषण गरी भन्दा, सबैभन्दा महत्त्वपूर्ण कुरा के हो? (सत्यताको वास्तविकता हुनु।) सत्यताको वास्तविकता नभएका मानिसहरूले कुनै पनि कुरा राम्ररी बुझ्‍न सक्दैनन्; तिनीहरूले सधैँ मूर्ख तरिकाले व्यवहार गर्छन् र सत्यतासँग बाझिने तरिकाले र परमेश्‍वरलाई विरोध गर्ने तरिकाले काम गर्छन्। त्यस्ता मानिसहरू दयनीय मानिसहरू हुन्। यो कुरा व्यक्तिले सत्यता प्राप्त गर्न र सत्यताको वास्तविकतामा प्रवेश गर्न सक्छ कि सक्दैन भन्‍ने कुरासँग सम्‍बन्धित छ। मानिसहरूले आफै सत्यता बुझेका छैनन् भने तिनीहरूले अरूलाई कसरी हेर्छन्? तिनीहरूले अरूलाई आफ्‍ना धारणा र कल्‍पनाहरूद्वारा मात्रै हेर्छन्। जब तिनीहरूले अर्को व्यक्तिलाई मूल्याङ्कन र वर्गीकरण गर्छन्, तब तिनीहरूले त्यस व्यक्तिको क्षमता र ज्ञानलाई मात्रै हेर्छन्; त्यस व्यक्तिको बाहिरी आचरण नैतिक छ कि छैन, यो परम्‍परागत संस्कृति र मानव नैतिकता अनुरूप छ कि छैन, र तिनीहरूको कार्यले अरूलाई फाइदा गर्छ कि गर्दैन भन्‍ने कुरालाई मात्रै हेर्छन्। यदि तिनीहरूले त्यो व्यक्तिको बोलीवचन र व्यवहार आधारभूत रूपमा उचित छ, पूर्ण रूपमा नैतिकता र सदाचार सम्‍बन्धी मानव धारणाहरू अनुरूप छ, र हरेक व्यक्तिको स्वाद अनुरूप छ भन्‍ने देखे भने, तिनीहरूले त्यस व्यक्तिलाई असल व्यक्तिको रूपमा वर्गीकरण गर्नेछन्। तर परमेश्‍वरले मानिसहरूलाई कसरी वर्गीकरण गर्नुहुन्छ? के मानिसहरूले निष्कर्ष निकाल्‍नका लागि र मूल्याङ्कनको आधारको रूपमा प्रयोग गर्ने यी विधिहरू परमेश्‍वरले व्यक्तिको सार निर्धारित गर्ने मापदण्डहरू हुन्? (होइनन्।) परमेश्‍वरले केको आधारमा यस्तो कुरा निर्धारित गर्नुहुन्छ। परमेश्‍वरले व्यक्तिको हृदयको सोचाइ र विचारहरू, र तिनीहरूको बोलीवचन र व्यवहारको मनसाय, अर्थात् तिनीहरूको अभिप्राय र उद्देश्यको आधारमा उसको प्रकृति र सारलाई निर्धारित गर्नुहुन्छ। यही कारणले गर्दा परमेश्‍वरले मानिसहरूको हृदयको गहिराइमा खोजी गर्नुहुन्छ भनेर भनिएको हो। के एउटा मानिसले अरूको हृदयको गहिराइमा खोज्‍न सक्छ? (सक्दैन।) मानिसहरूले अरूको बाहिरी प्रकटीकरणहरू, र तिनीहरूले आफ्‍नो बोलीवचनलाई हेरेर वा तिनीहरूको मूल्याङ्कन गरेर मात्रै तिनीहरूको अभिप्रायहरू देख्‍न सक्छन्; मानिसहरूले बढीमा, यी कुराहरू देख्‍न सक्छन्, त्यसकारण तिनीहरूले आफूले देखेको र सुनेको कुराको आधारमा मात्रै अरूको व्यवहारलाई निर्धारित गर्न सक्छन्। अर्कोतर्फ, जब परमेश्‍वरले मानिसहरूको बारेमा निर्धारण गर्नुहुन्छ, तब उहाँले तिनीहरूको व्यवहार, तिनीहरू अघि बढिरहेको दिशा, वा कुनै निश्‍चित कार्यको गुणस्तरलाई मात्रै हेर्नुहुन्‍न। परमेश्‍वरले तिनीहरूको सबैभन्दा वास्तविक विचारहरू हेर्न, तिनीहरूले व्यवहार गर्दा तिनीहरूको अभिप्राय र उद्देश्य सामान्यतया कस्तो हुन्छ, तिनीहरूको प्रकृति र सारले के-कस्ता कुराहरू पैदा गर्छन्, यी कुराहरूले तिनीहरूलाई कुन मार्गतर्फ अघि बढाउँछन् त्यो कुरा हेर्न चाहनुहुन्छ। परमेश्‍वरले हेर्नुहुने कुराहरू यिनै हुन्। त्यसकारण म तिमीहरूलाई सोध्छु, परमेश्‍वरले मानिसहरूको हृदयको गहिराइमा खोज्‍नुहुन्छ भने—“मानिसहरूको हृदयको गहिराइ” ले केलाई जनाउँछ? यसलाई सरल रूपमा भन्दा, यो मानिसहरूको हृदयको सबैभन्दा वास्तविक विचार हो। त्यसकारण परमेश्‍वरको उपस्थितिमा, तैँले जस्तो देखावटी रूप धारण गरे पनि, आफूलाई जसरी ढाक-छोप गरे पनि, वा आफ्‍नो लागि जति कुरा बढाए पनि, परमेश्‍वरले तेरो सबै वास्तविक सोचाइ र तैँले आफ्‍नो सबैभन्दा गहिराइमा, र अन्‍तस्‍करणमा लुकाएर राखेका सबै कुरा स्पष्ट रूपमा बुझ्‍न सक्‍नुहुन्छ; कुनै पनि व्यक्तिको गुप्त र भित्री कुराहरू परमेश्‍वरको छानबिनबाट उम्‍कन सक्दैनन्। मैले के भनिरहेको छु तिमीहरूले बुझ्यौ? दशकौँ जीवन बिताएर अनि व्यवहार गरेर, त्यस सुन्दर महिलाले आफ्‍नो सबैभन्दा नजिकको व्यक्तिलाई धोका दिइन्—के तिमीहरूलाई पनि यस्तै भयो भने, तिमीहरू पनि धोकामा पर्नेथिएनौ र? (पर्नेथियौँ।) त्यसोभए के तिमीहरूले उनले आफ्‍नो श्रीमानलाई मात्रै होइन, तर तिमीहरू र अरू सबैलाई पनि धोका दिइन् भनेर भन्‍न सक्दैनौ र? (सक्छौँ।) उनले आफ्‍नो हृदयको सबैभन्दा वास्तविक विचारहरू कसैलाई खोलिनन्—उनले कसैलाई बताइनन्—यसको साथै, उनको देखावटी व्यवहारमा कुनै खोट देखिँदैनथियो, र कसैलाई पनि वास्तविकता थाहा भएन। तैपनि, उनले एउटा कुरालाई बेवास्ता गरिन्—मानिसहरूले गर्ने हरेक कुरा परमेश्‍वरले हेर्नुहुन्छ। उनले अरू कसैलाई छल गर्न सकेकी होलिन्, तर उनले परमेश्‍वरलाई धोका दिन सकिनन्। त्यो धनी मानिस बाहिरबाट हेर्दा चलाख जस्तो देखिन्थ्यो, तिनले धेरै पैसा कमाउन सकिन्, तर तिनी त्यस महिलाको सिकार बनिन्। के त्यो तिनको क्षणिक लापरवाही थियो? (थिएन।) त्यसोभए के कारणले यस्तो भयो? तिनले उनको वास्तविकतालाई देख्‍न नसकेकोले यस्तो भएको थियो। यो कथाद्वारा मैले तिमीहरूलाई के-कस्ता तथ्यहरू बताइरहेको छु? म तिमीहरूलाई के भनिरहेको छु भने, परमेश्‍वरमा विश्‍वास गर्ने क्रममा तिमीहरू सही मार्गमा हिँड्नुपर्छ र उचित आचरण प्रस्तुत गर्नुपर्छ कुटिल र दुष्ट मार्गहरूमा संगल्‍न हुनु हुँदैन। कुटिल र दुष्ट तरिहरू के-के हुन्? परमेश्‍वरका विश्‍वासीहरू सधैँ सानातिना युक्तिहरूमा, छली र कुटिल खेलहरूमा, र चलाकीहरूमा भरोसा गरेर आफ्‍नो भ्रष्टतालाई, खराबीहरू, कमीहरू र समस्याहरूलाई ढाकछोप गर्न चाहन्छन्, जस्तै तिनीहरूको आफ्‍नै कमजोर क्षमता; तिनीहरूले सधैँ शैतानी दर्शनहरू अनुसार मामलाहरूलाई सम्‍हाल्छन् जुन तिनीहरूलाई खराब होइन भन्‍ने लाग्छ। झट्ट हेर्दा, तिनीहरूले परमेश्‍वर र आफ्‍ना अगुवाहरूलाई प्रिय ठान्छन् भन्‍ने देखिन्छ, तर तिनीहरूले सत्यताको अभ्यास गर्दैनन्, न त सिद्धान्तहरू अनुसार नै काम गर्छन्। तिनीहरूले सधैँ अरूको शब्‍दहरू र अभिव्यक्तिहरूलाई ध्यान दिइरहेका हुन्छन्, र सधैँ यस्तो सोचिरहन्छन्, “मेरो हालैको कार्य प्रस्तुति कस्तो रह्यो? के सबैले मलाई समर्थन गर्छन्? के परमेश्‍वरलाई मैले गरेका सबै असल कुराहरूको बारेमा थाहा छ? यदि उहाँले थाहा छ भने, के उहाँले मेरो प्रशंसा गर्नुहुनेछ? परमेश्‍वरको हृदयमा मेरो स्थान के हो? के त्यहाँ मेरो महत्त्व छ?” यसको तात्पर्य के हो भने, परमेश्‍वरलाई विश्‍वास गर्ने व्यक्तिको रूपमा, तिनीहरूले आशिषहरू पाउनेछन् कि तिनीहरूलाई हटाइनेछ? के यी मामलाहरूमा सधैँ सोचविचार गर्नु कुटिल र दुष्ट तरिका होइन र? यो वास्तवमा नै कुटिल र दुष्ट तरिका हो, सही मार्ग होइन। त्यसोभए, सही मार्ग के हो? (सत्यतालाई पछ्याउने र स्वभाव परिवर्तन गर्ने सम्‍बन्धी तथ्य।) ठीक भन्यौ। परमेश्‍वरमा विश्‍वास गर्नेहरूका लागि, एउटै मात्र सही मार्ग भनेको सत्यतालाई पछ्याउनु, सत्यता प्राप्त गर्नु, र स्वभाव परिवर्तन हासिल गर्नु हो। परमेश्‍वरले मानिसहरूलाई मुक्ति प्राप्त गर्ने मार्गमा डोर्‍याउने एउटै मात्र तरिका भनेको साँचो मार्ग, अर्थात् सही मार्ग मात्रै हो।

परमेश्‍वरले मानिसहरूको हृदयको गहिराइमा खोज्‍नुहुन्छ; उहाँले मानिसहरूको हृदयको सबैभन्दा गहिरो भाग, अर्थात् तिनीहरूको वास्तविक सोचाइहरू देख्‍न सक्‍नुहुन्छ। “मानिसहरू कीराहरू हुन्” भनी भन्‍नुहुँदा, उहाँले कुन आधारमा बोलिरहनुभएको हुन्छ? (मानिसहरूको प्रकृति र सारको आधारमा।) के तिमीहरूले कहिल्यै परमेश्‍वरले उल्‍लेख गर्नुहुने “कीराहरू” को सार, स्थिति, र प्रकटीकरणहरूलाई विश्‍लेषण गरेर हेरेका छौ? मानिसको सारका के-कस्ता तत्वहरूले गर्दा परमेश्‍वरले तिनीहरूलाई यसो भन्‍नुहुन्छ? परमेश्‍वरले किन मानिसहरू किरा हुन् भन्नुहुन्छ? परमेश्‍वरको नजरमा, भ्रष्ट मानवजाति स्पष्ट रूपमा नै उहाँका सृष्टि हुन्; तर के उनीहरूले सृष्टि गरिएका प्राणीहरूले पूरा गर्नुपर्ने जिम्मेवारी र कर्तव्यहरू पूरा गर्छन्? धेरै मानिसहरूले आफ्‍नो कर्तव्य निर्वाह गर्छन्, तर तिनीहरूले आफ्‍नो कर्तव्य पूरा गर्दा त्यो कस्तो हुन्छ? तिनीहरूले आफ्नो कर्तव्य पूरा गर्दा अग्रसरता जनाउँदैनन्; यदि तिनीहरूलाई काँटछाँट, निराकरण वा अनुशासित गरिएन, तिनीहरू अघि बढ्दैनन्; तिनीहरूमा थोरै विश्‍वास जगाउनको लागि, केही सक्रियता बढाउनको लागि तिनीहरूलाई सधैँ भेटेर सङ्गति र भरणपोषण दिनुपर्छ—के यो तिनीहरूको भ्रष्ट स्वभाव होइन र? (हो।) मानिसहरूलाई आफ्‍नो स्थान थाहा छैन, न त तिनीहरूले के गर्नुपर्छ, के पछ्याउनुपर्छ, वा कुन मार्गमा हिँड्नुपर्छ भन्‍ने नै थाहा छ; प्रायजसो, तिनीहरूले आफ्‍नै इच्छा अनुसार काम गर्छन् र पागलले जस्तो जथाभाबी व्यवहार गर्छन्। यदि बारम्‍बार मलजल, निराकरण, र काट-छाँट गरिएन भने, यदि परमेश्‍वरले मानिसहरूलाई आफूकहाँ फर्काइ ल्याउन निरन्तर परिस्‍थितिहरू तय गर्नुभएन भने, मानिसहरूले के गर्नेथिए? के भन्‍न सकिन्छ भने, त्यस्तो व्यक्तिले आफ्‍नो कर्तव्य राम्ररी पूरा गर्न नसक्‍ने मात्रै होइन, तर त्यो व्यक्ति यति हदसम्‍म अपभ्रष्ट हुनेथियो कि ऊ नकारात्मक हुनेथियो, आफ्‍नो काममा सुस्त हुनेथियो, लापरवाही भई परमेश्‍वरलाई छल गर्नेथियो। यदि कसैले आफूले गर्नुपर्ने कर्तव्य पूरा गर्न सक्दैन भने, त्यस व्यक्तिका सबै कार्यहरूको गुणस्तर कस्तो हुन्छ? ती सबै दुष्ट कार्यहरू बन्छन्—तिनीहरूले दुष्ट कार्य मात्रै गर्न सक्छन् भनेर भन्‍न सकिन्छ! सारा दिन तिनीहरूको सोचाइ सत्यतासँग पटक्‍कै सम्‍बन्धित हुँदैन, परमेश्‍वरको मार्गमा हिँड्ने कुरासँग पटक्‍कै सम्‍बन्धित हुँदैन। केही नसोची वा कुनै प्रयास नगरी तिनीहरू हरेक दिन तीन छाक खान्छन्; तिनीहरूले थोरै सोचे पनि, यो सत्यताको सिद्धान्त अनुरूप हुँदैन, न त परमेश्‍वरले मानिसलाई दिनुभएका मापदण्डहरूसँग नै य सको कुनै सम्‍बन्ध हुन्छ। तिनीहरूले परमेश्‍वरको साक्षी नै नदिई बाधा र व्यवधानको कार्य गर्छन्। तिनीहरूको हृदय कसरी भौतिक हितको खोजी गर्ने, हैसियत र ख्यातिको लागि कसरी लागिपर्ने, अरूको बीचमा कसरी दह्रिलो गरी खडा हुने, अनि हैसियत र प्रसिद्धि पाउने भन्‍ने सोचाइहरूले भरिएको हुन्छ। तिनीहरू परमेश्‍वरले दिनुभएको खानेकुरा खान्छन् र उहाँले प्रदान गर्नुभएका कुराहरूमा नै रमाउँछन्, तर मानव मामलाहरूमा सहभागी हुँदैनन्। परमेश्‍वरले त्यस्ता मानिसहरूलाई मन पराउनुहुन्‍न—उहाँले तिनीहरूलाई घृणा गर्नुहुन्छ। कतिपय मानिसहरूले औपचारिकता पूरा गर्नको लागि मात्रै आफ्‍नो कर्तव्य पूरा गर्छन्। तिनीहरू अविश्‍वासी अगुवाजस्तो कामको अवलोकन गर्न मण्डली आउँछन्; तिनीहरू एक पटक यताउता घुम्छन्, केही नाराका शब्‍दहरू फलाक्छन्, विश्‍वासी दाजुभाइ-दिदीबहिनीहरूलाई भाषण दिन्छन्, सबैलाई आज्ञाकारी भएर सुन्‍न बाध्य गर्छन्, त्यसपछि तिनीहरू जान्छन्। जब तिनीहरूले जिम्‍मेवारी नलिई झारा टारेर आफ्‍नो कर्तव्य पूरा गर्ने व्यक्तिलाई देख्छन्, तब तिनीहरूले सोच्छन्: “मसँग त्यस कुराको कुनै सम्‍बन्ध छैन, र यसले मेरो हैसियतमा कुनै खतरा ल्याउँदैन, त्यसकारण म यसको बारेमा वास्ता गर्नेछैनँ।” दिन-प्रतिदिन, तिनीहरू यसरी कुनै वास्तविक काम नगरी, कुनै वास्तविक समस्या समाधान नगरी अल्याङटल्याङ गरिरहन्छन्। यो कस्तो प्रकारको व्यक्ति हो? (केही नसोची वा कुनै मेहनत नगरी दिनमा तीन पटक खाने व्यक्ति।) हरेक दिन तिनीहरूले के गर्नुपर्छ त्यो तिनीहरूलाई थाहा हुँदैन, त्यसकारण तिनीहरूसँग परमेश्‍वर खुसी हुनुहुन्छ कि उहाँले तिनीहरूलाई घृणा गर्नुहुन्छ, वा उहाँले तिनीहरूलाई जाँचिरहनुभएको छ कि छैन भन्‍ने कुरा थाहा नपाई तिनीहरू लापरवाही रूपमा दिनहरू बिताइरहन्छन्। के तिनीहरूले गर्ने कुरा सत्यता अनुरूप हुन्छन्? के तिनीहरूले आफ्‍ना जिम्‍मेवारीहरू पूरा गरिरहेका हुन्छन्? के तिनीहरू बफादार हुन्छन्? के तिनीहरूले झारा टारिरहेका हुन्छन्? के तिनीहरूले आफूले गर्ने कुराहरूमा आफूलाई उचालिरहेका हुन्छन्? के तिनीहरूले परमेश्‍वरको गवाही दिइरहेका हुन्छन्? तिनीहरूलाई यस्तो केही कुरा थाहा हुँदैन। केही नसोची वा कुनै मेहनत नगरी दिनमा तीन पटक खाने व्यक्तिलाई “सित्तैँमा खानेहरू” भनिन्छ। तिनीहरूले कुनै वास्तविक काम गर्दैनन्; आफ्‍नो लागि एक थाल खाना पस्किन पनि तिनीहरू अल्छी गर्छन्, र अरूको आस गरेर बस्छन्। यो कस्तो प्रकारको व्यक्ति हो? हरेक दिन तिनीहरू जहाँ पुगेका हुन्छन्, त्यहीँ बस्छन्, जहाँ मीठो खान पाइन्छ त्यहीँ खान्छन्, जहाँ सुत्‍न सहज हुन्छ त्यहीँ जान्छन्, र मानिसहरूले जहाँ तिनीहरूको चापलुसी गर्छ त्यहीँ जान्छन्। त्यस्तो व्यक्ति र कीराको बीचमा कुनै भिन्‍नता छैन, होइन र? (छैन।) कुनै भिन्‍नता छैन। यी मानव व्यवहारहरूका आधारमा, के मानिसहरूलाई “कीराहरू” भनी भन्‍नु अनुचित छ? (अनुचित छैन।) मानिसहरू निरन्तर रूपमा यस्तो नीच प्रकृतिमा जिउँछन्; तिनीहरूले थोरै वास्तविक काम गरेपछि, आफ्‍नो उपलब्धिको पहिचान खोज्छन्। कतिपय मानिसहरूले भन्छन्: “मैले आफ्‍नो कर्तव्य पूरा गरेको पाँच-छ वर्ष भयो। म हरेक दिन आफ्‍नो कर्तव्यमा लागिपर्छु, र मेरो कपाल फुल्‍न थालिसकेको छ।” के यो बोल्‍ने घृणित तरिका होइन र? कसरी तैँले पावलले जस्तै बोल्‍न सकिस्? आफ्‍ना उपलब्धिहरूको लागि पहिचान प्राप्त गर्ने प्रयास गर्नुको पछाडि के उद्देश्य छ? के तैँले परमेश्‍वरबाट इनाम प्राप्त गर्न चाहेर होइन? इनाम पाउन चाहने मानिसहरूलाई हामी सामान्यतया के भन्छौँ? के यो “भिखारी” भन्‍ने शब्‍द होइन र? के त्यस्ता मानिसहरू लाज पचेकाहरू होइनन् र? के तैँले सृष्टि गरिएको प्राणीको कर्तव्य पूरा गरिरहेको छस्, अनि तेरो परिश्रम कसको लागि हो? के यो परमेश्‍वरको लागि हो? परमेश्‍वरले त्यस्तो कार्यलाई बहुमूल्य ठान्‍नुहुन्‍न। वास्तवमा, तैँले आफ्‍नो खातिर काम गरिरहेको हुन्छस्, मुक्ति पाउन सकूँ, आफूले चाहेको पहिचान पाउन सकूँ, र मागेको इनाम पाउन सकूँ भनेर काम गरिरहेको हुन्छस्, होइन र? के परमेश्‍वरले तँलाई थोरै अनुग्रह वा थोरै आशिष मात्रै दिनुभएको छ? के तैँले इनाम मागोस् भनेर परमेश्‍वरले तँलाई यो जीवन दिनुभएको हो? के तैँले हात पसारेर परमेश्‍वरलाई खाने कुरा माग्‍न सक् भनेर हो? अहिले तैँले आफ्‍नै कर्तव्य पूरा गरिरहेको छस्। यो तेरो दायित्व र जिम्‍मेवारी हो। परमेश्‍वरले तँलाई एउटा कर्तव्य सुम्पनुभएको छ, जुन उहाँले तँलाई गर्नुभएको अनुग्रह नै हो, त्यसकारण तैँले केही पनि माग्‍नु हुँदैन; मागिस् भने, परमेश्‍वरले तँलाई घृणा गर्नुहुनेछ र तँदेखि घिनाउनुहुनेछ। मानिसहरूले सधैँ परमेश्‍वरसँग अनुग्रह र इनाम माग्‍न चाहन्छन्। तिनीहरू कस्ता प्रकारका मानिसहरू हुन्? के तिनीहरू नीच चरित्र भएका लाज पचेका मानिसहरू होइनन् र? के तिमीहरू सबै त्यस्तो स्थितिमा छौ? (छौँ।) तिमीहरूले यो स्थितिलाई कसरी सुधार्नुपर्छ? तैँले तेरा कुन-कुन बोलीवचन र व्यवहार यो स्थितिमा पर्छ त्यो पहिचान गर्नु नै पर्छ, त्यसपछि, प्रार्थना गर्न तुरुन्तै परमेश्‍वरको अघि आएर उहाँको छानबिनलाई स्विकार्नुपर्छ; आफ्‍नो कुरूपता, प्रकृति, र सारलाई चिरफार गर्नुपर्छ। तैँले केही ज्ञान र बुझाइ प्राप्त गरेपछि, यी कुराहरूलाई आफ्‍ना विश्‍वासी दाजुभाइ-दिदीबहिनीहरूका अघि लगेर तिनीहरूसँग सङ्गति गर्नुपर्छ, र तिनीहरूका अघि आफूलाई उदाङ्गो पार्नुपर्छ। तैँले यसरी सङ्गति गरेर आफूलाई उदाङ्गो पार्ने बाहेक, तैँले वास्तवमा नै परमेश्‍वरको छानबिनलाई स्विकारिरहेको हुनेछस्, अनि यसरी, तेरो स्थिति बिस्तारै सुधार हुनेछ। तैँले आफ्‍नो भ्रष्ट स्वभाव समाधान गर्नको लागि, सुरुमा आफ्‍नो भ्रष्ट स्वभाव कति दुष्ट र घृणित छ भन्‍ने कुरालाई स्पष्ट रूपमा जान्‍नुपर्छ; त्यसपछि मात्रै तैँले आफूलाई हृदयमा घृणा र तिरस्कार गर्न सक्‍नेछस्—यदि तैँले आफूलाई घृणा गरिनस् भने, समस्या समाधान गर्न सक्दैनस्। यदि तँ सधैँ भ्रष्ट स्वभाव अनुसार जिउनु गलत होइन, अरूलाई यसले असर गर्दैन, र तैँले कुनै दुष्कर्म गरिनस् भने, तँ ठीकठाक हुन्छस् भनेर सोच्छस् भने—के त्यो निरर्थक कुरा होइन र? के त्यस्ता मानिसहरूले सत्यता प्राप्त गर्न सक्छन्? के तिनीहरूले परमेश्‍वरको मुक्ति पाउन सक्छन्? परमेश्‍वरले किन मानिसहरूको भ्रष्ट स्थिति खुलासा गर्नुहुन्छ? तैँले परमेश्‍वरका वचनहरूमा इमानदारिताको साथ सङ्गति गर्नुपर्छ, मानिसहरूको भ्रष्ट स्थिति र भ्रष्ट प्रकटीकरणहरूलाई जोडेर त्यसलाई भ्रष्ट मानवजाति कीराहरू हुन् भनेर परमेश्‍वरले प्रकट गर्नुभएका वचनहरूसँग तुलना गर्नुपर्छ—के तिमीहरूले यो समस्या अत्यन्तै गम्‍भीर छ भन्‍ने कुरा देख्‍न सक्छौ? के तिमीहरूले यसलाई स्विकार्न सक्छौ? (सक्छौँ।) परमेश्‍वरले मानिसहरू कीराहरू हुन् भनी भन्‍नुहुँदा, उहाँले मुख्य रूपमा कसलाई सम्‍बोधन गरिरहनुभएको छ? मानिसको कुन स्थिति र भ्रष्ट स्वभावलाई उहाँले मुख्य रूपमा सम्‍बोधन गरिरहनुभएको छ? मानिसको भ्रष्ट प्रकृतिको कुन पक्षलाई उहाँले प्रकट गरिरहनुभएको छ? सबैभन्दा महत्त्वपूर्ण कुरा, जो किरा हो, त्यो व्यक्ति कुनै लाज नभएको बेकम्‍मा हुन्छ; परमेश्‍वरको नजरमा, तिनीहरूको मूल्य एक पैसाको जति पनि हुँदैन! म किन तिनीहरूको मूल्य एक पैसाको जति पनि हुँदैन भनेर भनिरहेको छु? परमेश्‍वरले तँलाई बनाउनुभयो र तँलाई जीवन दिनुभयो, तापनि तँ आफूले गर्नुपर्ने न्यूनतम कर्तव्य पूरा गर्न सक्दैनस्; तँ केवल सित्तैंमा खाने व्यक्ति होस्। परमेश्‍वरको नजरमा, तँ केही न कामको छस्, र तेरो जीवनको कुनै अर्थ छैन। के त्यस्ता मानिसहरू किराहरू होइनन् र? (हुन्।) यसैले, यदि मानिसहरू किरा हुन चाहँदैनन् भने तिनीहरूले सबैभन्दा पहिले के गर्नुपर्छ? सबभन्दा पहिले, तैँले आफ्नो स्थान खोज्‍नुपर्छ, र कुनै पनि हालतमा आफ्‍नो कर्तव्य पूरा गर्ने उपाय खोज्‍नुपर्छ, ताकि तैँले सृष्टिकर्तासँग सामान्य सम्‍बन्ध स्थापित गर्न सक्, र तैंले परमेश्‍वरलाई तेरो लेखा दिन सक्। त्यसपछि, आफ्‍नो कर्तव्य पूरा गर्दा झारा नटारी कसरी बफादारिता हासिल गर्ने सो विचार गर्नुपर्छ; तैँले आफ्नो सम्पूर्ण हृदय त्यसमा लगाउनुपर्छ। सृष्टिकर्तालाई मूर्ख बनाउने कोसिस नगर्। परमेश्‍वरले तँलाई जे गर्न लगाउनुहुन्छ त्यो गर्नुपर्छ, सुन्‍नुपर्छ र समर्पित हुनुपर्छ। अब, के मानिसहरूलाई कीराहरू भन्‍ने परमेश्‍वरका वचनहरूप्रति तिमीहरूसँग अरू कुनै विचार वा विरोध छ? के तिमीहरूले यसलाई आफूमा लागू गर्न सक्छौ? कतिपय मानिसहरूले भन्छन्: “मैले धेरै वर्षदेखि आफ्‍नो कर्तव्य पूरा गर्दै आइरहेको छु, त्यसकारण म पक्‍कै पनि कीरा होइन?” के तिनीहरू सही छन्? (छैनन्।) किन तिनीहरू गलत छन्? तँ कीरा होस् कि होइनस् भन्‍ने कुरा बाहिरी रूपमा तैँले जे गर्छस् त्योसँग सम्‍बन्धित हुँदैन। तैँले आफ्‍नो कर्तव्य कसरी पूरा गर्छस्, कर्तव्य पूरा गर्दा तँ कुन स्थितिमा हुन्छस्, आफ्‍नो कर्तव्य पूरा गर्न तँ के कुरामा भर पर्छस्, आफ्‍नो कर्तव्य पूरा गर्दा तैँले परिणामहरू हासिल गर्छस् कि गर्दैनस्, आफ्‍ना जिम्‍मेवारीहरू पूरा गर्छस् कि गर्दैनस्, र तैँले आफ्‍नो काम गर्न सक्छस् कि सक्दैनस्, परमेश्‍वरले यिनै कुराहरू हेर्न चाहनुहुन्छ। यदि तैँले सत्यताका सिद्धान्तहरू अनुसार आफ्‍नो कर्तव्य पूरा गर्छस्, बफादारिता हासिल गर्छस्, स्वीकार्य मापदण्ड अनुसार आफ्‍नो कर्तव्य पूरा गर्न सक्छस्, र परमेश्‍वरलाई सन्तुष्ट पार्न सक्छस् भने, तँ “कीरा” भनिनबाट जोगिनेछस्।

परमेश्‍वरको कामको अनुभव गर्ने क्रममा, तिमीहरूले पहिले मानिसको प्रकृति र सारलाई खुलासा गर्ने उहाँका वचनहरू स्विकार्नुपर्छ। यदि तिमीहरूले मानिसहरूको भ्रष्ट स्वभाव र तिनीहरूको भ्रष्टताको सत्यतालाई स्पष्ट रूपमा देख्‍न सक्यौ, र आफूलाईसाँचो रूपमा चिन्यौ भने, के यो तिमीहरूले मुक्ति हासिल गर्ने मार्ग होइन र? मानिसलाई न्याय र खुलासा गर्ने परमेश्‍वरका वचनहरूलाई तिमीहरूले कसरी लिन्छौ भन्ने कुरा महत्त्वपूर्ण छ। सर्वप्रथम, तिमीहरूले मानिसको प्रकृति खुलासा गर्ने परमेश्‍वरका वचनहरू मनन गरेर बुझ्‍नुपर्छ; यदि तिमीहरूले परमेश्वरका वचनले खुलासा गरेका कुराहरू पूर्णतः आफ्‍नो स्थितिअनुरूप नैछन् भन्‍ने कुरा स्पष्ट रूपमा देख्‍न सक्यौ भने, फसल प्राप्त गर्नेछौ। कतिपय मानिसहरूले परमेश्‍वरका वचनहरू पढिसकेपछि ती वचनलाई सधैँ अरूसँग दाँज्छन्; तिनीहरूले सधैँ ती वचनहरू अरूप्रति लक्षित छन्, र परमेश्‍वरले बोल्‍नुभएका वचनहरू जति नै कडा भए पनि तीसँग तिनीहरूको कुनै सम्‍बन्ध छैन भन्‍ने सोच्छन्। यो समस्याको कुरा हो—यस्तो व्यक्तिले सत्यता स्विकार्दैन। त्यसोभए तिमीहरूले परमेश्‍वरका वचनहरूलाई कसरी लिनुपर्छ? तिमीहरूले हरेक पटक परमेश्‍वरका कुनै पनि वचनहरू पढ्दा, तिनलाई आफूसँग तुलना गर्नुपर्छ, आफ्‍नै स्थिति, आफ्‍नै सोच र दृष्टिकोणहरूसँग, अनि आफ्‍नै व्यवहारसँग दाँज्नुपर्छ। यदि तँ साँच्‍चै तीसँग तुलना गर्न लायक छस्र आफ्‍ना समस्याहरू समाधान गर्न सत्यताको खोजी गर्छस् भने, यसरी तैँले आफ्‍नो फसल पाउनेछस्। त्यसपछि तैँले अरूलाई सहयोग गर्नका लागि आफूले बुझेको सत्यताको वास्तविकता प्रयोग गर्नुपर्छ; तिनीहरूलाई सत्यता बुझ्‍न र समस्याहरू समाधान गर्न सहयोग गर्नुपर्छ, तिनीहरूलाई परमेश्‍वरको अघि आउन, र उहाँका वचनहरू र सत्यता स्विकार्न सहयोग गर्नुपर्छ। यसले अरूप्रतिको प्रेम देखाउँछ, र यसबाट तैँले फसल पाउन सक्छस्; यसले तँ र अरू दुवै पक्षलाई फाइदा गर्छ, यो दुई गुणा फसल हो। यसरी कार्य गरिस् भने तँ परमेश्‍वरको घरमा उपयोगी व्यक्ति बन्छस्; यदि तँमा त्यस्तो सत्यताको वास्तविकता छ भने, तैँले परमेश्‍वरको गवाही दिन सक्छस्। के त्यसपछि तँलाई परमेश्‍वरले स्विकार्नुहुने छैन र? परमेश्‍वरले मानिसहरूलाई खुलासा गर्ने बाँकी वचनहरू स्विकार्न र तिनमा समर्पित हुनका लागि पनि तैँले त्यही विधि प्रयोग गर्नुपर्छ, त्यसपछि आफ्नो विश्‍लेषण गरेर आफैलाई चिन्‍नुपर्छ। के तिमीहरू आफूलाई यसरी तुलना गर्न जान्दछौ? (अलिअलि जान्दछौँ।) यदि परमेश्‍वरले तँ शैतान होस्, दियाबलस होस्, तँमा भ्रष्ट स्वभाव छ, र तैँले उहाँको विरोध गर्छस् भनेर भन्‍नुभयो भने, तैँले यी ठूला कुराहरूलाई आफूसँग तुलना गर्न सक्लास्; तर जब उहाँका वचनहरूले तँ कस्तो व्यक्ति होस् भन्ने कुरा पत्ता लगाउन अरू निश्‍चित स्थिति र अभिव्यक्तिलाई छुन्छन् भने, तैँले तिनलाई आफूसँग तुलना गर्न सक्दैनस्, र तिनलाई स्विकार्न सक्दैनस्—यो अत्यन्तै समस्याको कुरा हो। यसको अर्थ के हो? (यसको अर्थ हो, हामीले आफूलाई साँचो रूपमा चिनेका छैनौँ।) तैँले आफूलाई साँचो रूपमा चिनेको छैनस्, र तैँले सत्यता स्विकार्दैनस्, वास्तविकता त्यही होइन र? (हो।) मानिसहरूलाई खुलासा गर्नका लागि परमेश्‍वरले प्रयोग गर्नुहुने वचनहरू मानिसहरूले बिस्तारै बुझ्दै जानुपर्छ, जस्तै “कीराहरू,” “फोहोरी पिशाच,” “एक पैसाको पनि मूल्य नभएको,” “फोहोर,” र “केही न कामको।” के परमेश्‍वरले मानिसहरूलाई खुलासा गर्नुको उद्देश्य तिनीहरूको निन्दा गर्नु हो? (होइन।) त्यसोभए के हो त? (मानिसहरूलाई आफूलाई चिन्‍न, र आफ्‍नो भ्रष्टता त्याग्‍न लगाउन हो।) ठीक भन्यौ। परमेश्‍वरले यी कुराहरू खुलासा गर्नुको उद्देश्य भनेको तिमीहरूलाई आफूलाई चिन्‍न, यसै क्रममा सत्यता प्राप्त गर्न, र उहाँको इच्‍छा बुझ्‍न दिन हो। यदि परमेश्‍वरले तँलाई कीराको रूपमा, नीच व्यक्तिको रूपमा, केही काम नलाग्‍ने व्यक्तिको रूपमा खुलासा गर्नुभयो भने, तैँले कसरी अभ्यास गर्नुपर्छ? तैँले सायद यसो भन्छस् होला, “परमेश्‍वरले मलाई कीरा भन्‍नुभयो, त्यसकारण म कीरा नै हुनेछु। परमेश्‍वरले मलाई केही काम नलाग्‍ने भन्‍नुभयो, त्यसकारण म केही काम नलाग्‍ने नै बन्‍नेछु। परमेश्‍वरले मलाई एक पैसाको जति पनि मूल्य नभएको भन्‍नुहुन्छ, त्यसकारण म कुनै मूल्य नभएको कसिङ्गर बन्‍नेछु। परमेश्‍वरले मलाई फोहोरी पिशाच र शैतान भन्‍नुहुन्छ, त्यसकारण म फोहोरी पिशाच र शैतान बन्‍नेछु।” के यो सत्यता प्राप्त गर्ने तरिका हो? (होइन।) परमेश्‍वरले यी शब्‍दहरू भन्‍नुको पछाडिको उहाँको उद्देश्य, उहाँको सबै न्याय, सजाय, र खुलासाको अन्तिम उद्देश्य भनेको मानिसहरूलाई उहाँको इच्छा बुझ्‍न,अनि सत्यता अभ्यास गर्ने, परमेश्‍वरलाई चिन्‍ने, र उहाँमा समर्पित हुने मार्गमा पाइला चाल्‍न दिनु हो। यो मार्गमा हिँड्ने क्रममा यदि मानिसहरूले परमेश्‍वरलाई सधैँ गलत रूपमा बुझ्छन् भने, यदि तिनीहरूले प्रायजसो उहाँको न्याय र सजायलाई पूर्ण रूपमा स्विकार्न सक्दैनन् भने, र तिनीहरूको विद्रोहीपन साह्रै ठूलो छ भने, तिनीहरूले के गर्न सक्छन्? तँ धेरैभन्दा धेरै पटक परमेश्‍वरको अघि आउनुपर्छ, उहाँको छानबिनलाई स्विकार्नुपर्छ, आफ्नो बारम्‍बारको परीक्षा र शोधनमा उहाँलाई तेरो अगुवाइ गर्न दिनुपर्छ, र उहाँलाई तँलाई शुद्ध पार्ने परिस्‍थितिहरूको बन्दोबस्त गर्न दिनुपर्छ। मानिसहरूको भ्रष्टता अत्यन्तै गहन छ, त्यसलाई पखाल्‍न तिनीहरूलाई परमेश्‍वर चाहिन्छ। यदि मानिसहरूमा यसो गर्ने इच्छा छैन भने, यदि तिनीहरू सधैँ ऐसआराममा लिप्त हुन्छन् भने, यदि तिनीहरू सधैँ अलमल्ल पर्छन् भने, र तिनीहरूले सत्यताको खोजी गर्दै गर्दैनन् भने, सत्यता प्राप्त गर्ने तिनीहरूको आशा अत्यन्तै थोरै हुन्छ। परमेश्‍वरले मानिसहरूको हृदयको गहिराइलाई जाँच्‍नुभएको तथ्यका धेरै व्यावहारिक प्रकटीकरणहरू छन्, जसलाई परमेश्‍वरले खुलासा गर्नुहुने मानिसहरूको भ्रष्ट स्वभावका विभिन्‍न कुराहरूबाट देख्‍न सकिन्छ। मानिसको प्रकृति र सारभित्र रहेका कुराहरूलाई परमेश्‍वरले मात्रै देख्‍न सक्‍नुहुन्छ। त्यसकारण, यदि तँ परमेश्‍वरका वचनहरू सुन्दैनस्, परमेश्‍वरले तँलाई भनेबमोजिम जिउँदैनस्, उहाँमा विश्‍वास गर्दैनस् वा उहाँले तँलाई अह्राएअनुसार आफ्‍नो कर्तव्य पूरा गर्दैनस् भने, तँ कुनै पनि हालतमा परमेश्‍वरको इच्छा पूरा गर्ने मार्गमा हिँड्न सक्नेछैनस्; तँ परमेश्‍वरमाथिको विश्‍वासको सही मार्गमा हिँड्न सक्नेछैनस्, र तँलाई मुक्ति प्राप्त गर्न अत्यन्तै गाह्रो हुनेछ। के मैले भनेको कुरा सही छ? (छ।) के मानिसहरूले आफ्‍नै विधिहरूअनुसार परमेश्‍वरमा विश्‍वास गरेर उहाँलाई सन्तुष्ट पार्न सक्छन्? (सक्दैनन्।) मानिसहरूका विधि, कल्‍पना, तरिका र माध्यमहरू सत्यताअनुरूप हुँदैनन्, त्यसकारण परमेश्‍वरमाथिको यस्तो विश्‍वासले उहाँलाई कहिल्यै सन्तुष्ट तुल्याउन सक्दैन।

मैले भर्खरै व्यक्तिले आफ्‍नो जीवन प्रवेशमा वृद्धि अनुभव गरेको छ कि छैन भनेर मूल्याङ्कन कसरी गर्ने भन्ने विषयको चौथो सूचकबारे बताएँ, जुन सूचक कसैले मानिस, घटना, र परिस्थितिहरू सामना गर्दा परमेश्‍वरमा समर्पित हुन सक्‍ने हद हो। तँ परमेश्‍वरमा कुन हदसम्‍म समर्पित हुन सक्छस् भन्ने कुरालाई केले निर्धारित गर्छ? यदि तैँले परमेश्‍वरका वचनहरू ग्रहण गर्न वा बुझ्‍न सक्दैनस् भने, यदि तँ परमेश्‍वरले भन्‍नुहुने र माग गर्नुहुने कुराहरू पटक्‍कै जान्‍न सक्दैनस् भने, के तँ उहाँमा समर्पित हुन सक्छस्? (सक्दिनँ।) यो अत्यन्तै कठिन कार्य हो। त्यसकारण, अन्तिम विश्‍लेषणमा भन्दा, कुनै व्यक्तिलाई समर्पणता हासिल गर्नका लागि के चाहिन्छ? (सत्यताको बुझाइ।) यदि व्यक्तिले सत्यता बुझ्छ भने, के त्यो परमेश्‍वरको इच्छा बुझ्‍नु सरह होइन र? (हो।) तिनीहरूले परमेश्‍वरको इच्छा बुझेपछि मात्रै क्रमिक रूपमा परमेश्‍वरमा समर्पित भएर उहाँको इच्छा पूरा गर्न सक्छन्।

व्यक्तिले आफ्‍नो जीवन प्रवेशमा वृद्धि अनुभव गरेको छ कि छैन भनेर मूल्याङ्कन गर्ने अर्को मुख्य सूचक पनि छ, र त्यो सूचक भनेको, तैँले आफूले सामना गर्ने कुराहरूका बीचमा परमेश्‍वरको इच्छा बुझ्‍न र सत्यता प्राप्त गर्न सक्छस् कि सक्दैनस् भन्‍ने हो। अब, जब तिमीहरूमध्ये धेरैले कुनै मामला वा परिस्‍थिति सामना गर्छौ, तब तिमीहरूले त्यसबाट कति सत्यता बुझ्न सक्छौ? के तिमीहरूले त्यसबाट सत्यता प्राप्त गर्न सक्छौ? के तिमीहरूले अधिकांश मामलाहरूमा सत्यता प्राप्त गर्छौ, कि सधैँ अलमल्ल परेर अनि काम अपूरो छोडेर प्राय: सत्यता प्राप्त गर्न सक्दैनौ? (प्रायजसो, हामी काम अपूरो छोड्छौँ।) तिमीहरूको साँचो स्थिति यही हो: प्रायजसो, तिमीहरूले सत्यता प्राप्त गर्न सक्दैनौ। यसले के देखाउँछ? यसले तेरो कद अत्यन्तै सानो छ, र जब तैँले विभिन्‍न मामलाहरू सामना गर्छस्, तब तँमा समस्याहरू समाधान गर्न आवश्यक कद वा सत्यताको वास्तविकता हुँदैन भन्‍ने देखाउँछ। तैँले परीक्षा वा जाँचको सामना गरे पनि नगरे पनि, तँ आफ्‍नो गवाहीमा दह्रिलो गरी खडा हुँदैनस्, त्यसकारण तँसँग सत्यताको वास्तविकता छैन। यदि तैँले आफ्‍नै समस्याहरूलाई बुझ्न सक्दैनस्, र तँ आफ्‍ना समस्याहरू समाधान गर्न सत्यताको खोजी गर्न जान्दैनस् भने, तँ पूर्ण रूपमा असफल भएको छस्। यदि तैँले फेरि यस्तै खालको परीक्षाको सामना गरिस् भने, तँ अझै पनि अलमल्ल पर्नेछस्, र तैँले यसलाई समाधान गर्न उही विधि प्रयोग गर्नेछस् र यसलाई सम्‍हाल्न उस्तै मनोवृत्ति लिनेछस्। के यसले वृद्धिको कमी देखाउँदैन र? (देखाउँछ।) अहिले तिमीहरूको कद कुन हदसम्म रोकिएको छ? जब तिमीहरू,माथि कुनै परिस्थिति आइपर्छ, तब तिमीहरू अन्योलमा पर्छौ, त्यसपछि परमेश्‍वरका वचन, भजन, प्रवचन र सङ्गतिहरू, साथै तिमीहरूले प्रायजसो प्रयोग गर्ने विभिन्‍न सिद्धान्तहरू खोज्छौ, वा सङ्गति गर्न मानिसहरूकहाँ जान्छौ—के तिमीहरूको अहिलेको कद यस्तै छ? (हो।) त्यसोभए तिमीहरूको कद ठूलो छ कि सानो हो? (सानो।) के यस्तो कद लिएर तिमीहरू स्वतन्त्र रूपमा जिउन सक्छौ? के तिमीहरूले आफ्‍ना समस्याहरू आफै समाधान गर्न सक्छौ? (सक्दैनौँ।) यदि तिमीहरूको अहिलेको कद यस्तो छ भने, तिमीहरू मण्डली छोडेर, आफ्‍ना विश्‍वासी दाजुभाइ-दिदीबहिनीहरूलाई छोडेर, आफ्‍नो कर्तव्य पूरा गर्ने परिस्‍थिति र स्थान छोडेर जानेबित्तिकै, के तिमीहरूले अझै पनि परमेश्‍वरलाई पछ्याउन सक्छौ? के तिमीहरूले साँच्‍चै उहाँलाई अन्त्यसम्‍मै पछ्याउन सक्छौ? यो कुरा थाहा भइसकेको छैन। तीन वर्ष वा पाँच वर्षपछि पनि तिमीहरूले अझै परमेश्‍वरलाई पछ्याइरहेका हुनसक्छौ, तर तिमीहरूको व्यवहार र आचरण, तिमीहरूले पछ्याउने लक्ष्य, तिमीहरूको जीवनको दिशा, तिमीहरूको दृष्टिकोण, अरूसँगको तिमीहरूको सम्‍बन्ध, र तिमीहरूले परिस्थितिलाई हेर्ने मनोवृत्ति केही पनि परिवर्तन भएको हुनेछैन, र तिमीहरू अविश्‍वासीभन्दा फरक हुनेछैनौ। एउटै भिन्‍नता के हुनेछ भने तैँले आफूलाई विश्‍वासी भन्छस्, परमेश्‍वरमा मुखले मात्रै विश्‍वास गर्छस्, र आफूलाई अझै पनि उहाँको अनुयायी भन्छस्। तैपनि, सारगत रूपमा, परमेश्‍वर अब तेरो हृदयमा हुनुहुन्‍न, तैँले अब आफ्‍नो हृदयमा उहाँको मार्ग पछ्याउँदैनस्, र उहाँसँग तेरो कुनै सम्‍बन्ध हुँदैन। प्रार्थनामा परमेश्‍वरलाई के भन्‍ने वा के कुराको खोजी गर्ने, त्यो थाहा नपाई तँ प्रायजसो उहाँको अघि आउने हुनाले र तेरो हृदयमा उहाँलाई भन्न केही पनि नभएको नहुनाले, तँ परमेश्‍वरबाट झन्-झन् टाढा हुन्छस्। जब तँलाई परिस्थितिहरू आइपर्छन्, तब परमेश्‍वरका वचनहरूले तेरो मार्गदर्शकको गर्दैनन्, न त तँ सत्यताको खोजी गर्न नै जान्दछस्, अनि तँ आफ्‍नै कल्‍पनाहरूअनुसार व्यवहार गर्छस्। के यसरी तँ पूर्ण रूपमा गैर-विश्‍वासी बनेको हुँदैनस् र? मेरा यी वचनहरूको अर्थ के हो? व्यक्तिले सत्यता प्राप्त गर्नुभन्दा पहिले, उसलाई परिस्थितिहरू आइपर्दा, ऊ सधैँ अन्योलमा पर्छ, उसले सत्यता लागु गर्न जान्दैन, र उसले परमेश्‍वरको इच्छाअनुसार परिस्थितिहरू सम्‍हाल्न पनि जान्दैन। तँ राम्रो परिस्‍थितिमा भए पनि, भयानक परिस्‍थितिमा भए पनि, तँलाई परीक्षा गरिए पनि वा जाँच गरिए पनि, तँ सधैँ अन्योलमा हुन्छस्; तँ यसलाई निष्क्रिय रूपमा सामना मात्रै गर्छस्, र तैँले कामकुरा समाधान गर्न सकारात्मक मनोवृत्ति वा सत्यताको प्रयोग गर्न सक्दैनस्। तैँले जस्तोसुकै परिस्‍थितिको सामना गर्नुपरे पनि, तँमा त्यसलाई रोक्‍ने क्षमता हुँदैन, र तैँले समस्याहरू समाधान गर्न सत्यता प्रयोग गर्ने पहल गर्न सक्दैनस्। तैँले त्यसलाई समाधान गर्न त्यही बेला नै सत्यताको खोजी गरे पनि र यस विषयमा परमेश्‍वरको इच्छा पूरा गर्ने प्रयास गरे पनि, तैँले त्यसो गर्न सक्दैनस्। त्यसैले तेरो आचरण र जीवन परमेश्‍वरसँग कति सम्‍बन्धित छ, विश्‍वासीमा हुनुपर्ने आचरण र जीवनसँग कति सम्बन्धित छ? औपचारिकता र तेरो हृदयको व्यक्तिपरक इच्छाहरूको हिसाबमा तेरो हृदयको एक प्रतिशत मात्रै परमेश्‍वरसँग सम्‍बन्धित छ, र उनान्‍सय प्रतिशत सत्यतासँग सम्‍बन्धित छैन भने, तँ परमेश्‍वरले भन्‍नुभएको जस्तै छस्: “तिमीहरूले तिमीहरूको जीवनमा सत्यतासँग सान्दर्भिक नहुने धेरै कुराहरू गरेका छौ।” के यो डरलाग्दो र खतरनाक छैन र? (छ।) यो अत्यन्तै डरलाग्दो, र अत्यन्तै खतरनाक छ। त्यसोभए मानिसहरूले सामना गर्ने समस्याहरू के-के हुन्? यदि मानिसहरूले परमेश्‍वरले बन्दोबस्त गर्नुभएका परिस्‍थितिहरूलाई छोडे भने, तिनीहरूले परमेश्‍वरले तिनीहरूलाई सिद्ध बनाउने अवसर गुमाउँछन्, परमेश्‍वरका गम्भीर अभिप्रायहरूप्रति तिनीहरू अयोग्य बन्छन्, र परमेश्‍वरले तिनीहरूकै लागि भनेर बन्दोबस्त गर्नुभएका पाठहरूलाई त्याग्छन्। परमेश्‍वरलाई सबैभन्दा बढी दुःखित तुल्याउने कुरा यही हो। मानिसहरूले सत्यतालाई पछ्याउन सकून् भनेर परमेश्‍वरले उचित परिस्‍थितिहरूको बन्दोबस्त गर्नुहुन्छ। यदि मानिसहरूले आफ्‍नो कर्तव्य त्यागे, सत्यतालाई पछ्याउन छोडे, परमेश्‍वरका वचनहरू पढ्न छोडे, र कुनै पनि स्थान र समयमा परमेश्‍वरबाट टाढा हुन सक्‍ने छन् भने, के तिनीहरू परमेश्‍वरका इमानदार अनुयायी हुन्? अवश्य नै होइनन्। तिमीहरूले सायद यो कुरा स्पष्ट रूपमा देख्‍न सक्छौ—अहिले तिमीहरूको वास्तविक कद यही हो। सत्यतालाई नपछ्याउने मानिसहरूले परमेश्‍वरको इच्छा पटक्‍कै बुझ्दैनन्। यदि मानिसहरूले परमेश्‍वरले तिनीहरूका लागि बन्दोबस्त गर्नुभएका परिस्‍थितिहरू पटक्‍कै बुझ्दैनन्, अनि परमेश्‍वरसँग प्रार्थना वा कुराकानी गर्न जान्दैनन् भने, यी मानिसहरूको कद कस्तो हुन्छ? तिनीहरूको कद अत्यन्तै सानो हुन्छ, अनि तिनीहरू सत्यता पछ्याउन जान्दैनन्, होइन र? यदि तिनीहरू सत्यता पछ्याउन जान्दैनन् भने, तिनीहरूले कसरी यो प्राप्त गर्न सक्छन्? व्यक्तिपरक दृष्टिकोणबाट हेर्दा, तैँले सबै कुरा त्यागेको छु र परमेश्‍वरमाथिको तेरो विश्‍वास साँचो छ भन्‍ने सोच्छस् होला, तर वास्तवमा तँ सत्यता स्विकार्दैनस्, र तैँले परमेश्‍वरलाई आफ्नो हृदय अर्पण गरेको छैनस्—के वास्तविकता यही होइन र? (हो।) तैँले परमेश्‍वरलाई आफ्नो हृदय अर्पण गरेएको छैनस्, जसको अर्थ तैँले धेरै मामलाहरूमा अझै पनि परमेश्‍वरलाई विरोध गर्न र धोका दिन सक्छस्, र तँ परमेश्‍वरबाट टाढा हुन सक्छस्, यहाँसम्‍म कि तैँले परमेश्‍वरको अस्तित्वलाई समेत इन्कार गर्न सक्छस्। तँ परमेश्‍वरमा समर्पित नहुने, उहाँप्रति बफादार नहुने, र उहाँलाई आदर नगर्ने मात्रै होइन, तर तँ कुनै पनि बेला र कुनै पनि स्थानमा परमेश्‍वरलाई विरोध गर्न र धोका दिन सक्छस्। मानिसहरूले सत्यता प्राप्त गर्नुभन्दा पहिले तिनीहरू यही स्थितिमा हुन्छन्। मैले तिमीहरूलाई यो सब भन्‍नुको उद्देश्य के हो? म किन यी वचनहरू भन्छु? के तिमीहरूलाई चिसो पानी छ्याप्‍नका लागि मैले त्यसो भनेको हो? (होइन, हामीलाई आफ्‍नो साँचो कद चिनाउनका लागि हो।) यी वचनहरू तिमीहरूका लागि चेतावनीको घण्टी हुन् र त्यसले तिमीहरूलाई फाइदा पुर्‍याउनेछ। विश्‍वासीको रूपमा, यदि तैँले सत्यता प्राप्त गर्दैनस् भने, तैँले कहिल्यै पनि परमेश्‍वरलाई प्राप्त गर्नेछैनस्, र उहाँले तँलाई कुनै पनि हालतमा प्राप्त गर्नुहुनेछैन। त्यसकारण, परमेश्‍वरमाथिको तेरो विश्‍वासमा सत्यता पछ्याउनु नै सबैभन्दा महत्त्वपूर्ण कुरा हो।

सत्यता पछ्याउनका लागि, व्यक्तिले सत्यता अभ्यास गर्ने कार्यमा ध्यान दिनुपर्छ, तर कहाँबाट सत्यताको अभ्यास गर्न सुरु गर्ने त? यसको कुनै नियम छैन। तैँले सत्यताको जुन पक्ष बुझेको छस् त्यही अभ्यास गर्नुपर्छ। यदि तैँले कर्तव्य निर्वाह गर्न सुरु गरेको छस् भने, आफ्‍नो कर्तव्य निर्वाह गर्ने क्रममा सत्यता अभ्यास गर्न थाल्‍नुपर्छ। आफ्‍नो कर्तव्य निर्वाह गर्ने क्रममा, अभ्यास गर्नलाई सत्यताका विभिन्‍न पक्षहरू हुन्छन्, र तैँले सत्यताको जुन पक्ष बुझेको छस् त्यही अभ्यास गर्नुपर्छ। उदाहरणका लागि, तैँले एक इमानदार व्यक्ति बनेर इमानदारीपूर्वक बोल्दै र आफ्नो हृदय खोल्दै यस कार्यको सुरुवात गर्नुपर्छ। यदि त्यहाँ कुनै कुरा छ जसको बारेमा तँ आफ्ना दाजुभाइ र दिदीबहिनीहरूलाई भन्‍न धेरै अप्ठ्यारो मान्छस् भने, तैँले घुँडा टेकेर प्रार्थनामार्फत त्यो कुरा परमेश्‍वरलाई भन्‍नुपर्छ। तैंले परमेश्‍वरलाई के भन्‍नुपर्छ त? तेरो हृदयमा जे छ त्यो परमेश्‍वरलाई भन्; खोक्रा गफहरू नगर् वा उहाँलाई धोका दिने कोसिस नगर्। इमानदार भएर सुरु गर्। यदि तँ कमजोर भएको छस् भने, म कमजोर भएको छु भन्; यदि तँ खराब भएको छस् भने, म खराब भएको छु भन्; यदि तँ छली भएको छस् भने, म छली भएको छु भन्; यदि तँमा दुष्ट र हानि गर्ने विचारहरू छन् भने, त्यसबारे परमेश्‍वरलाई भन्। यदि तँ सधैं हैसियतका लागि प्रतिस्पर्धा गर्छस् भने, उहाँलाई यो कुरा पनि भन्। परमेश्‍वरबाट तँमाथि अनुशासन कारबाही हुन दे; उहाँलाई तेरो निम्ति वातावरणहरूको बन्दोबस्त गर्न दे; परमेश्‍वरलाई तेरा सबै कठिनाइहरू पार गर्न र तेरा सबै समस्याहरू समाधान गर्न तँलाई सहयोग गर्न दे। तैँले परमेश्‍वरको लागि आफ्नो हृदय खोल्नुपर्छ; त्यसलाई बन्द नगर्। यदि तैँले उहाँलाई आउन दिइनस् भने पनि उहाँले तँभित्र देख्‍न सक्‍नुहुन्छ। तैपनि, यदि तैँले उहाँको लागि आफ्नो हृदय खुला गरिस् भने, तैँले सत्यता प्राप्त गर्न सक्छस्। त्यसो भए तैँले कुन बाटो रोज्नुपर्छ त? तैँले आफ्नो हृदय खोल्नुपर्छ र परमेश्‍वरलाई आफ्‍नो हृदयको कुरा भन्‍नुपर्छ। तैँले कुनै पनि हालतमा झुटो बोल्नु र छदम् भेष धारण गर्नु हुँदैन। तैँले इमानदार ब्यक्ति बनेर सुरुवात गर्नुपर्छ। हामीले वर्षौंदेखि इमानदार व्यक्ति बन्‍नेसम्‍बन्धी सत्यताहरूमा सङ्गति गर्दैआएका छौं, तैपनि आज पनि यहाँ धेरै मानिसहरू छन् जो उदासीन छन्, जो आफ्ना अभिप्राय, चाहना र उद्देश्‍यहरूअनुसार मात्र बोल्छन् र काम गर्छन्, र जसलाई कहिल्यै पश्‍चात्ताप गर्न मन लाग्दैन। यो इमानदार मानिसहरूको मनोवृत्ति होइन। परमेश्‍वरले मानिसहरूलाई किन इमानदार हुने आग्रह गर्नुहुन्छ? के यो तिनीहरूको लागि मानिसहरूलाई बुझ्न सजिलो होस् भनेर हो? अवश्य होइन। परमेश्‍वरले मानिसलाई इमानदार हुन लगाउनुहुन्छ किनभने उहाँले इमानदार मानिसहरूलाई प्रेम गर्नुहुन्छ र इमानदारहरूलाई नै आशिष्‌ दिनुहुन्छ। इमानदार व्यक्ति हुनु भनेको विवेक र समझ भएको व्यक्ति हुनु हो। यसको अर्थ भरोसायोग्य व्यक्ति, परमेश्‍वरले प्रेम गर्नुहुने व्यक्ति, र सत्यता अभ्यास गर्न र परमेश्‍वरलाई प्रेम गर्न सक्‍ने व्यक्ति बन्‍नु हो। इमानदार व्यक्ति बन्‍नु सामान्य मानवता हुनु र साँचो मानव रूपमा जिउनुको सबैभन्दा आधारभूत प्रकटीकरण हो। यदि कुनै व्यक्ति कहिल्यै इमानदार भएको छैन, वा उसले कहिल्यै इमानदार हुने कुरा सोचेको छैन भने, उसले सत्यता बुझ्न सक्दैन, सत्यता प्राप्त गर्न सक्‍नु त परको कुरा हो। यदि तँ मलाई विश्‍वास गर्दैनस् भने, तँ आफै गएर हेर्, वा गएर आफै अनुभव गर्। इमानदार व्यक्ति बनेमा मात्र परमेश्‍वरको लागि तेरो हृदय खुल्न सक्छ, तैँले सत्यता स्वीकार गर्न सक्छस्, सत्यता तेरो जीवन बन्‍न सक्छ, र तैँले सत्यता बुझ्न र प्राप्त गर्न सक्छस्। यदि तेरो हृदय सधैं बन्द छ भने, यदि तँ कसैलाई आफ्‍नो कुरा खुलस्त भन्दैनस् वा हृदयमा भएको कुरा बताउँदैनस्, जसले गर्दा तँलाई कसैले पनि बुझ्दैन भने, तेरो पर्खाल अत्यन्तै मोटो छ, र तँ सबैभन्दा छली मानिस होस्। यदि तैँले परमेश्‍वरमा विश्‍वास गर्छस् तैपनि परमेश्‍वरको अघि आफ्‍नो मन साँचो रूपले खोल्‍न सक्दैनस् भने, यदि तैँले परमेश्‍वरलाई ढाँट्न वा परमेश्‍वरलाई छल गर्न बढाइचढाइ कुरा गर्न सक्छस् भने, र यदि तैँले परमेश्‍वरको अघि आफ्‍नो हृदय खोल्‍न सक्दैनस्, तर अझै घुमाउरो कुरा गरेर आफ्‍ना अभिप्रायहरूलाई लुकाउन सक्छस् भने, तैँले आफैलाई हानि मात्रै गर्नेछस्, र परमेश्‍वरले तँलाई बेवास्ता गर्नुहुनेछ र तँमा काम गर्नुहुनेछैन। तैँले कुनै पनि सत्यता बुझ्‍नेछैनस्, र तैँले कुनै सत्यता प्राप्त गर्नेछैनस्। अब के तिमीहरूले सत्यता पछ्याउनु र प्राप्त गर्नुको महत्त्व बुझ्‍न सक्यौ? सत्यता पछ्याउनका लागि तिमीहरूले गर्नुपर्ने पहिलो कुरा के हो? तिमीहरू इमानदार व्यक्ति बन्‍नुपर्छ। यदि मानिसहरू इमानदार हुन खोज्छन् भने मात्र तिनीहरूले आफू कति गहन रूपमा भ्रष्ट छु र आफूमा वास्तवमै कुनै मानव स्वरूप छ कि छैन भनेर जान्‍न सक्छन्, र तिनीहरूले स्पष्टसित आफैलाई तौलन वा आफ्ना कमीकमजोरीहरू देख्‍न सक्छन्। जब तिनीहरूले इमानदारीसाथ अभ्यास गरिरहेका हुन्छन् तब मात्र तिनीहरूले कति धेरै झूटो बोल्छन् र तिनीहरूको छलकपट र बेइमानी कतिसम्म गम्भीर रूपमा लुकेका छन् सो थाहा पाउनेछन्। इमानदार बन्ने अभ्यासको अनुभव प्राप्त गरेपछि मात्र मानिसहरूले बिस्तारै उनीहरूको आफ्नै भ्रष्टताको सत्यता जान्न सक्छन् र आफ्नै प्रकृति र सार चिन्न सक्छन्, अनि मात्र तिनीहरूका भ्रष्ट स्वभावहरूलाई निरन्तर शुद्ध पार्न सकिनेछ। तिनीहरूको भ्रष्ट स्वभाव निरन्तर रूपमा शुद्ध भइरहेको बेला मात्र मानिसहरूले सत्यता प्राप्त गर्न सक्नेछन्। तिमीहरूको समय निकालेर यी वचनहरू अनुभव गर। परमेश्‍वरले तिनीहरूलाई सिद्ध पार्नुहुन्न जो छली छन्। यदि तेरो हृदय इमानदार छैन भने—यदि तँ इमानदार व्यक्ति होइनस् भने—तँलाई परमेश्‍वरले प्राप्त गर्नुहुनेछैन। त्यसरी नै, तैँले सत्यता प्राप्त गर्न सक्नेछैनस्, र तँ परमेश्‍वरलाई प्राप्त गर्न पनि असमर्थ हुनेछस्। तैँले परमेश्‍वरलाई प्राप्त गर्दैनस् भन्‍नुको अर्थ के हो? यदि तैँले परमेश्‍वरलाई प्राप्त गर्दैनस् र तैँले सत्यतालाई बुझेको छैनस् भने, तैँले परमेश्‍वरलाई चिन्‍नेछैनस्, त्यसकारण तँ कुनै पनि हालतमा परमेश्‍वर अनुरूप हुनेछैनस्, जसले गर्दा तँ परमेश्‍वरको शत्रु हुन्छस्। यदि तँ परमेश्‍वर अनुरूप छैनस् भने, परमेश्‍वर तेरो परमेश्‍वर हुनुहुन्‍न; र यदि परमेश्‍वर तेरो परमेश्‍वर हुनुहुन्न भने, तैँले मुक्ति पाउनेछैनस्। यदि तैँले मुक्ति प्राप्त गर्ने खोजी गर्दैनस् भने, तँ किन परमेश्‍वरमा विश्‍वास गर्छस्? यदि तैँले मुक्ति प्राप्त गर्न सक्दैनस् भने तँ सधैँका निम्ति परमेश्‍वरको घोर शत्रु बन्नेछस्, र तेरो परिणाम निश्चित भएको हुनेछ। यसैले, यदि मानिसहरू मुक्ति पाउन चाहन्छन् भने, तिनीहरू इमानदार बनेर यो काम सुरु गर्नुपर्छ। अन्त्यमा, परमेश्‍वरद्वारा प्राप्त गरिनेहरूमा एउटा चिन्‍ह लगाइनेछ। यो के हो भन्‍ने के तिमीहरूलाई थाहा छ? यसको बारेमा बाइबलमा प्रकाशको पुस्तकमा लेखिएको छ: “तिनीहरूका मुखमा कुनै झुट पाइएन; तिनीहरू निष्खोट छन्” (प्रकाश १४:५)। यहाँ “तिनीहरू” भनेका को हुन्? तिनीहरू परमेश्‍वरद्वारा मुक्ति दिइने, सिद्ध पारिने र प्राप्त गरिने व्यक्तिहरू हुन्। परमेश्‍वरले यी मानिसहरूको वर्णन कसरी गर्नुहुन्छ? तिनीहरूका आचरणका विशेषता र अभिव्यक्तिहरू के-के हुन्? तिनीहरू निष्खोट छन्। तिनीहरू कुनै झूटो कुरा बोल्दैनन्। झूटो कुरा नबोल्नुको अर्थ के हो सो सम्भवतः तिमीहरू सबैले जान्‍न र बुझ्न सक्छौ होला: यसको अर्थ इमानदार हुनु हो। “निष्खोट” ले केलाई जनाउँछ? यसले कुनै दुष्कर्म नगर्ने कार्यलाई जनाउँछ। अनि, कुनै दुष्कर्म नगर्ने कार्य कुन जगमा आधारित हुन्छ? यो कार्य अवश्य नै परमेश्‍वरको डर मान्‍ने जगमा आधारित हुन्छ। त्यसकारण, कुनै खोट नहुनु भनेको परमेश्‍वरको डर मान्‍नु र दुष्टताबाट अलग बस्‍नु हो। कुनै खोट नभएको मानिसलाई परमेश्‍वरले कसरी परिभाषित गर्नुहुन्छ? परमेश्‍वरको नजरमा, परमेश्‍वरको डर मान्‍ने र दुष्टताबाट अलग बस्‍ने व्यक्ति मात्र सिद्ध व्यक्ति हो; तसर्थ, कुनै खोट नभएका मानिसहरू भनेका परमेश्‍वरको डर मान्‍ने र दुष्टताबाट अलग बस्‍ने व्यक्तिहरू हुन्, र सिद्ध व्यक्तिहरू मात्र निष्खोट हुन्छन्। यो पूर्ण रूपमा सही कुरा हो। यदि कसैले हरेक दिन झूट बोल्छ भने, के त्यो खोट होइन र? यदि तिनीहरूले आफ्‍नै इच्छाअनुसार बोल्छन् र व्यवहार गर्छन् भने, के त्यो खोट होइन र? यदि तिनीहरूले काम गर्दा सधैँ कदर पाउन खोज्छन्, परमेश्‍वरसँग सधैँ इनाम माग्छन् भने, के त्यो खोट होइन र? यदि तिनीहरूले कहिल्यै परमेश्‍वरको बढाइ गरेका छैनन्, सधैँ आफ्‍नै गवाही दिन्छन् भने, के त्यो खोट होइन र? यदि तिनीहरूले लापरवाहीपूर्वक आफ्‍नो कर्तव्य पूरा गर्छन्, अवसरवादी तरिकाले काम गर्छन्, दुष्ट अभिप्रायहरू राख्छन्, र सुस्त हुन्छन् भने, के त्यो खोट होइन र? भ्रष्ट स्वभावका यी सबै प्रस्फुटनहरू खोट हुन्। यति मात्र हो कि मानिसहरूले सत्यता बुझ्‍नुभन्दा पहिले, तिनीहरूलाई यो कुरा थाहा हुँदैन। अहिले, तिमीहरू सबैलाई यी भ्रष्ट प्रस्फुटनहरू खोट र फोहोर हुन् भन्‍ने थाहा भयो; तिमीहरूले थोरै सत्यता बुझेपछि मात्रै तिमीहरूमा यस्तो समझशक्ति हुन सक्छ। भ्रष्ट प्रस्फुटनहरूसँग सम्‍बन्धित सबै कुरा झूटसँग सम्‍बन्धित हुन्छन्; “कुनै झूट पाइएन” भन्‍ने बाइबलका वचनहरू तँमा खोट छ कि छैन भनेर मनन गर्ने कार्यको मुख्य तत्त्व हो। त्यसकारण, कुनै व्यक्तिले आफ्‍नो जीवनमा वृद्धि अनुभव गरेको छ कि छैन भनेर मूल्याङ्कन गर्नका लागि, थप एउटा सूचक छ, र त्यो हो: तँ इमानदार व्यक्ति बन्‍ने कार्यमा प्रवेश गरेको छस् कि छैनस्, तैँले भन्‍ने कुराहरूमा कति वटा झूट हुन्छ, र तेरो झूटहरू क्रमिक रूपमा घटिरहेका छन् कि पहिलेको जस्तै छन्। तेरो छल र धोकाका शब्‍दहरू लगायत तेरा झूटहरू क्रमिक रूपमा घटिरहेका छन् भने, यसले तँ वास्तविकतामा प्रवेश गर्न थालेको छस्, र तेरो जीवन वृद्धि भइरहेको छ भन्‍ने कुरालाई प्रमाणित गर्छ। के यो व्यावहारिक दृष्टिकोण होइन र? (हो।) यदि तँलाई वृद्धि अनुभव गरिसकेको छु जस्तो लाग्छ, तर तेरा झूटहरू पटक्‍कै घटेका छैनन्, र तँ आधारभूत रूपमा अविश्‍वासी जस्तै छस् भने, के यो सत्यताको वास्तविकतामा प्रवेश गर्नुको सामान्य प्रकटीकरण हो? (होइन।) जब कुनै व्यक्ति सत्यताको वास्तविकतामा प्रवेश गरेको हुन्छ, तब उसले कम्तीमा पनि झूट बोल्‍न कम गरेको हुन्छ; ऊ लगभग इमानदार व्यक्ति बनिसकेको हुन्छ। यदि तैँले धेरै झूट बोल्छस् र तेरा शब्‍दहरू अत्यन्तै दूषित छन् भने, यसले तँ फिटिक्कै परिवर्तन भएको छैनस्, र तँ अझै इमानदार व्यक्ति भएको छैनस् भन्‍ने प्रमाणित गर्छ। यदि तँ इमानदार व्यक्ति होइनस् भने, तँसँग जीवन प्रवेश हुँदैन, त्यसकारण तैँले कस्तो वृद्धि अनुभव गर्न सक्छस् र? तेरो भ्रष्ट स्वभाव अझै पनि जस्ताको त्यस्तै छ, र तँ अविश्‍वासी र दियाबलस होस्। इमानदार व्यक्ति हुनु भनेको व्यक्तिले आफ्‍नो जीवनमा वृद्धि अनुभव गरेको छ कि छैन भनेर मूल्याङ्कन गर्ने एउटा सूचक हो; मानिसहरूले आफूलाई यी कुराहरूसँग तुलना गर्न जान्नुपर्छ र आफैले आफ्नो मापन गर्न जान्नुपर्छ।

समग्रमा, व्यक्तिले आफ्‍नो जीवन प्रवेशमा वृद्धि अनुभव गरेको छ कि छैन भन्‍ने कुराको कति वटा सूचकका बारेमा हामीले सङ्गति गर्‍यौँ? (छ वटा।) यी छ वटा कुराहरू के-के हुन्, त्यसलाई सारांशमा बताओ। (कुनै व्यक्तिले हृदयमा परमेश्‍वरमा विश्‍वास गर्ने मार्ग छनौट गर्नु भनेको ठीक, सही, र उचित हो भनेर विश्‍वास गर्छ कि गर्दैन, यो मार्ग जीवनको सही मार्ग हो भनेर उसले निर्धारित गरिसकेको छ कि छैन, र उसँग दोधारमा नपरी परमेश्‍वरलाई पछ्याउने सङ्कल्प र इच्छा छ कि छैन, त्यो नै पहिलो कुरा हो। दोस्रो कुरा भनेको, तिनीहरूले मानिस, संसार, यो समाज, जीवनको मार्ग, उद्देश्य, दिशा, र जीवनको अर्थ र मूल्यसम्‍बन्धी आफ्‍नो दृष्टिकोण परिवर्तन गरेका छन् कि छैनन् भन्‍ने हो। तेस्रो कुरा, परमेश्‍वरसँग मानिसहरूको सम्‍बन्ध सामान्य छ कि छैन भन्‍ने हो। चौथो, तिनीहरू आफूले सामना गर्ने मानिस, घटना, कामकुरा, र परिस्‍थितिहरूमा परमेश्‍वरमा समर्पित हुन सक्छन् कि सक्दैनन्, र सक्छन् भने कुन हदसम्‍म सक्छन् भन्‍ने हो। पाँचौँ, मानिसहरूलाई केही आइपर्दा तिनीहरूले परमेश्‍वरको इच्छा बुझ्‍न र सत्यता प्राप्त गर्न सक्छन् कि सक्दैनन् भन्‍ने हो। छैटौँ, तिनीहरू इमानदार व्यक्ति बन्ने कुरामा प्रवेश गरेका छन् कि छैनन् भन्‍ने हो।) तिमीहरू यी कुरामा प्रवेश गरेका छौ कि छैनौ भनेर हेर्नका लागि तिमीहरूले आफूलाई बारम्‍बार जाँच्‍नुपर्छ, र यी कुराहरूबारे भेलाहरूमा सङ्गति गर्नुपर्छ। यदि तैँले सधैँ यी कुराहरूमा ध्यान दिइनस् भने, तेरो जीवन कुनै पनि हालतमा वृद्धि हुनेछैन, र तेरो स्वभावमा कुनै परिवर्तन हुनेछैन। मानिसहरूले जुन कुरामा ध्यान दिन्छन्, जुन कुरामा मेहनत गर्छन्, त्यही कुरामा परिणामहरू प्राप्त गर्छन्। यदि तँ सधैँ धर्मसिद्धान्तमा ध्यान दिन्छस् भने, धर्मसिद्धान्त मात्रै प्राप्त गर्नेछस्; यदि तँ सधैँ हैसियत र शक्तिमा ध्यान दिन्छस् भने, तेरो हैसियत र शक्ति स्थिर त होला, तर तैँले सत्यता प्राप्त गरेको हुनेछैनस्, र तँलाई हटाइनेछ। तैँले जुन कर्तव्य निर्वाह गरे पनि, जीवन प्रवेश नै महत्त्वपूर्ण कुरा हो। तँ यस विषयमा ढुक्‍क हुनु हुँदैन, न त तैँले बेवास्ता नै गर्न मिल्छ।

जनवरी ३१, २०१७


परमेश्वरका वचनहरू बारम्बार पढ्दा अनि सत्यता मनन गर्दा मात्र मार्ग प्राप्त हुन्छ

यदि तँ आफ्‍नो कर्तव्य राम्ररी पूरा गर्न चाहन्छस् भने, तैँले सुरुमा सत्यता बुझ्नैपर्छ। तैँले सारा मनले सत्यता खोज्नैपर्छ। सत्यता खोजीमा, परमेश्वरका वचनहरू मनन गर्न सिक्नु नै कडी हो। परमेश्वरका वचनहरूको मनन गर्नुको उद्देश्य भनेको तिनको अर्थ बुझ्नु हो। तैँले खोजीमार्फत् नै परमेश्वरका वचनहरूको अर्थ, परमेश्वरले मानिसबाट माग गर्ने कुरा, र उहाँको वचनमा पाउन सकिने उहाँका अभिप्रायहरू बुझ्नेछस्। जब तँ त्यस्तो बुझाइमा पुग्छस्, तब सत्यता बुझ्नेछस्। तैँले सत्यता बुझेपछि तेरो अभ्यासलाई मार्गदर्शन गर्ने सिद्धान्तहरू बुझ्न सजिलो हुन्छ, र त्यसपछि सत्यता अभ्यास गर्न सक्छस्। तैँले सत्यता अभ्यास गर्न सिकेपछि, सत्यता वास्तविकतामा प्रवेश गर्न थाल्नेछस्। त्यस्तो बेला, तैँले पहिले बुझ्न नसकेका कुराहरू बुझ्नेछस्, पहिले प्रस्टसित देख्न नसकेका कुराहरू देख्नेछस्, र पहिले सुल्झाउन असम्भव समस्याहरू सुल्झाउनेछस्। तैँले धेरै कुरामा प्रेरणा र नयाँ अन्तर्ज्ञान पाउनेछस्, तेरा लागि कार्यान्वयनका मार्गहरू खुल्नेछन्, र तँ लगातार सत्यता अभ्यास गर्न सक्षम हुनेछस्। यसरी तँ सत्यता वास्तविकतामा पूर्ण रूपले प्रवेश गर्नेछस्। तापनि, यदि तँ आफ्नो हृदयलाई आफ्नो कर्तव्यमा लगाउँदैनस्, न त सत्यताका सिद्धान्तहरू खोज्छस्, यदि तँ अलमलमा वा दुविधामा छस्, र तैँले सक्दो सजिलो तरिकाले कामहरू गर्छस् भने त्यो कस्तो प्रकारको मानसिकता हो? यो झारातिरुवा शैलीमा काम गर्ने एउटा तरिका हो। यदि तँ आफ्नो कर्तव्यप्रति प्रतिबद्ध छैनस्, यदि तँसित त्यसप्रति जिम्मेवारी बोध, वा मिसनको कुनै बोध छैन भने, के तँ आफ्नो कर्तव्य राम्ररी निर्वाह गर्न सक्नेछस्? के तैँले स्वीकार्य स्तरमा आफ्नो कर्तव्य निभाउन सक्नेछस्? अनि यदि तैँले आफ्नो कर्तव्य स्वीकार्य स्तरमा निभाउन सकिनस् भने, के तँ सत्यता वास्तविकतामा प्रवेश गर्न सक्नेछस्? अवश्य सक्नेछैनस्। यदि, प्रत्येक पटक आफ्नो कर्तव्य निभाउँदा, तँ उदासीन हुन्छस्, कुनै कोसिस गर्दैनस्, र कुनै गेम खेलिरहेको जस्तो सोचविचार नगरी अल्याङटल्याङ गर्छस् भने, के त्यो समस्या होइन? तैँले यसरी आफ्नो कर्तव्य निर्वाह गरेर के हासिल गर्न सक्छस्? अन्त्यमा, मानिसहरूले तँ आफ्नो कर्तव्य निभाउँदा, तँमा जिम्मेवारी बोध नभएको, लापरवाही र झाराटारुवा बनेको, अनि तैँले झारा मात्र टार्ने गरेको देख्छन्—जुन अवस्थामा तँई हटाइने खतरामा हुन्छस्। तैँले आफ्नो कर्तव्य निभाउँदाको सम्पूर्ण प्रक्रिया परमेश्वरले हेरिरहनुभएको हुन्छ, अनि परमेश्वरले के भन्नुहुनेछ? (यो व्यक्ति उहाँको आज्ञा वा भरोसाको लायक छैन।) परमेश्वरले तँ भरपर्दो छैन र तँलाई हटाउनुपर्छ भनेर भन्नुहुनेछ। त्यसकारण, तैँले महत्त्वपूर्ण वा सामान्य जुनै कर्तव्य निर्वाह गरे पनि, यदि तँ आफूलाई सुम्पिएको काममा हृदय लगाउँदैनस् वा आफ्नो जिम्मेवारी पूरा गर्दैनस्, अनि त्यसलाई परमेश्वरको आज्ञाको रूपमा हेर्दैनस्, वा आफ्नो कर्तव्य र दायित्वको रूपमा लिँदैनस् र सधैँ लापरवाह तरिकाले कामकुरा गर्छस् भने, यो समस्या बन्नेछ। “भरोसायोग्य छैन”—यी दुई शब्दले तँ आफ्नो कर्तव्य कसरी गर्छस् भन्ने स्पष्ट पार्छन्। ती शब्दहरूको अर्थ के हो भने तेरो कर्तव्य गराइ मापदण्डअनुसार भएको छैन, र तँलाई निकालिएको छ अनि परमेश्‍वरले तेरो चरित्र ठिक छैन भन्नुहुन्छ। यदि तँलाई कुनै एउटा विषय सुम्पिइएको छ, तापनि त्यसप्रति तँ यस्तै मनोवृत्ति राख्छस् र तँ त्यसरी नै त्यसलाई सम्हाल्छस् भने, के भविष्यमा तँलाई अरू कुनै कामहरू दिइन्छ? के तँलाई कुनै महत्त्वपूर्ण कुरा सुम्पन सकिन्छ? तैँले साँचो पश्‍चात्ताप नदेखाउञ्जेल त्यसो गर्न बिलकुलै सकिँदैन। तर, परमेश्‍वरले भित्र मनमा तँप्रति सधैँ केही अविश्‍वास, र असन्तुष्टि राख्‍नहुनेछ। यो एउटा समस्या हुनेछ, हुनेछैन र? तैँले आफ्नो कर्तव्य निभाउने कुनै पनि अवसर गुमाउन सक्छस्, र तैँले मुक्ति नपाउलास्।

जब मानिसहरूले आफ्‍नो कर्तव्य पूरा गर्छन्, तब तिनीहरूले वास्तवमा आफूले जे गर्नुपर्ने हो त्यही गरिरहेका हुन्छन्। यदि तैँले यो कार्य परमेश्‍वरको अघि गर्छस् भने, यदि तैँले आफ्‍नो कर्तव्य इमानदारिताको मनोवृत्तिसहित हृदयबाटै गर्छस् र तँ परमेश्‍वरमा समर्पित हुन्छस् भने, के यो मनोवृत्ति धेरै नै सही हुँदैन र? त्यसो भए, तैँले यो मनोवृत्तिलाई कसरी तेरो दैनिक जीवनमा लागू गर्नुपर्छ त? तैँले “परमेश्‍वरलाई हृदय र इमानदारिताका साथ आराधना गर्ने” कार्यलाई तेरो वास्तविकता बनाउनुपर्छ। जब-जब तँ सुस्त हुन र झारा टार्न चाहन्छस्, जब-जब तँ अल्याङटल्याङ गर्न र अल्छी बन्‍न चाहन्छस्, र जब-जब तेरो ध्यान भड्किन्छ वा तैँले आफै मस्ती गरिरहेको हुन्छस्, तैँले यो सोच्नुपर्छ: “यस्तो व्यवहार गर्दा, के म अविश्‍वसनीय भइरहेको छु? के यसले मेरो हृदयलाई कर्तव्य पूरा गर्नमा लगाइरहेको छ? के यसो गरेर म निष्ठाहीन भइरहेको छु? यसो गरेर, के म परमेश्‍वरले मलाई सुम्‍पनुभएको कार्यभार पूरा गर्नमा खरो उत्रन असफल भइरहेको छु?” तैँले यसरी नै आफ्‍नो बारेमा मनन गर्नुपर्छ। यदि तैँले आफू कर्तव्यमा सधैँ लापरवाह र झाराटारुवा भएको, वफादार नभएको, र आफूले परमेश्‍वरलाई चोट पुर्‍याएको थाहा पाइस् भने, तैँले के गर्नुपर्छ? तैँले यसो भन्‍नुपर्छ, “मलाई त्यो बेला केही गलत छ भन्‍ने लागेको थियो, तर मैले यसलाई समस्याको रूपमा लिइनँ; मैले यसलाई लापरवाहीसाथ ढाकछोप गर्न खोजेँ। अहिले मात्रै मलाई म साँच्‍चै लापरवाह र झाराटारुवा बनेँ, र आफ्‍नो जिम्‍मेवारीको स्तरमा जिइनँ भन्‍ने थाहा भयो। ममा साँच्‍चै नै विवेक र समझको कमी रहेछ!” तैँले समस्या पत्ता लगाएको छस् र आफ्नो बारेमा थोरै भए नि थाहा पाएको छस्—त्यसकारण अब, तैँले आफूलाई परिवर्तन गर्नुपर्छ! कर्तव्य निभाउनेबारे तेरो मनोवृत्ति गलत थियो। अतिरिक्त काम गरेजस्तै तँ यो काममा लापरवाह थिइस्, र तैँले यसमा आफ्‍नो मन लगाइनस्। यदि तँ यसरी नै फेरि पनि लापरवाह र झाराटारुवा भइस् भने, तैँले परमेश्‍वरलाई प्रार्थना गर्नुपर्छ र आफूलाई अनुशासनमा राख्‍न र ताडना दिन लगाउनुपर्छ। आफ्‍नो कर्तव्य निभाउँदा तँसित यस्तो इच्‍छाशक्ति हुनुपर्छ। त्यसपछि मात्रै तैँले साँचो रूपमा पश्‍चात्ताप गर्न सक्छस्। तेरो विवेक सफा छ र कर्तव्य निभाउनेबारे तेरो मनोवृत्ति रूपान्तरित हुन्छ भने मात्रै तैँले आफूलाई परिवर्तन गर्न सक्छस्। जब तँ पश्चात्ताप गर्छस्, तैँले साँच्चै आफ्नो सारा हृदय, सारा मन, र सारा शक्ति कर्तव्य निर्वाह गर्नमा लगाउँछस् कि लगाउँदैनस् भनेर अक्सर चिन्तन गर्नैपर्छ; त्यसपछि, तैँले परमेश्वरका वचनहरू मापनका रूपमा प्रयोग गरेर र ती आफूमा लागू गरेर आफ्नो कर्तव्य निर्वाहमा अझै कस्ता समस्याहरू रहेछन् भनेर जान्नेछस्। यसरी निरन्तर समस्याहरू सुल्झाएर, के तैँले परमेश्वरको वचनअनुसार सारा हृदय, मनर शक्तिले आफ्नो कर्तव्य निर्वाहलाई वास्तविकतामा उतारिरहेको हुँदैनस् र? यस्तो तरिकामा आफ्नो कर्तव्य निर्वाह गर्नु भनेको: के तैँले पहिल्यै सम्पूर्ण हृदय, मन, र शक्तिले त्यसो गरिसकेको होइनस् र? यदि विवेकले पटक्कै घोच्दैन, यदि तेरो योग्यता पुग्छ र तैँले आफ्नो कर्तव्य निर्वाहमा वफादारी देखाउन सक्छस् भने, तब मात्र तेरो हृदयमा साँच्चै शान्ति र खुसी छाउनेछ। आफ्नो कर्तव्य निर्वाह थप बोझ र अरू कसैका लागि गरिएको कामजस्तो बिलकुलै नभई एकदमै प्राकृतिक र जायज जिम्मेवारीझैँ लाग्नेछ। यस तरिकाले कर्तव्य निर्वाह गर्नाले तँलाई सन्तुष्ट र आफू परमेश्वरको उपस्थितिमा जिइरहेको अनुभूति हुनेछ। यस्तो व्यवहार गर्दा तँलाई मनमा शान्ति मिल्छ। के यसले तँलाई बढी मानव र कम जिउँदो लासजस्तो बनाउनेछैन र? के यस्तो व्यवहार गर्नु सजिलो हुन्छ? वास्तवमै हुन्छ, तर सत्यता नस्विकार्नेका लागि चाहिँ सजिलो हुँदैन।

खासमा, व्यक्तिले साँच्चै आफ्नो कर्तव्य पूरा गर्न सक्ने वा नसक्ने दुवै अवस्था उसको हृदयमा निर्भर हुन्छ। यदि उसले निरन्तर प्रवचनहरू सुन्छ, परमेश्वरको वचन निरन्तर पढछ, र अरूसित निरन्तर कुराकानी गर्छ भने, उसले सतही रूपमा सत्यता बुझे पनि, कम्तीमा निश्चित धर्मसिद्धान्तहरू बुझ्न सक्नेछ। उसले यी धर्मसिद्धान्तहरूलाई आफ्नो मापनको रूपमा लिएर आफूले कर्तव्य कति राम्ररी पूरा गरिरहेको छ र सही सिद्धान्तहरू पालना गरिरहेको छ कि छैन भनेर पनि मूल्याङ्कन गर्न सक्छ। विवेक र समझ भएका सबै मानिसहरूले यो बुझाइ हासिल गर्न सक्छन्। मानिसहरू कैयौँपटक झारा टार्दै र लापरवाहीसाथ आफ्नो कर्तव्य निर्वाह गर्छन्। तिनीहरू आफ्नो सारा शक्ति लगाउँदैनन्, झन् सत्यता खोज्ने र सिद्धान्तबमोजिम कार्य गर्ने त कुरै छाडौँ। तिनीहरू जुनसुकै कर्तव्यलाई पनि बेवास्ता गर्छन्। तिनीहरूले समस्या देख्लान्, तर समाधान भेट्टाउन खोजी गर्दैनन्, बरु त्यो आफ्नो सरोकारको कुरा होइन जस्तो गर्छन् र त्यो सुल्झाउन केही झाराटारुवा प्रयास गर्छन्। तिनीहरूलाई हृदयमा आफूलाई गाह्रो परिस्थितिहरूमा हाल्नुपर्छ, यस मामिलामा आफू गम्भीर हुनुपर्छ भन्ने लाग्दैन। तर, तिनीहरूले यस तरिकाले आफूलाई समायोजन गर्नाले तिनीहरूको भित्री अवस्था थाहै नपाई खराब हुन्छ। यदि तैँले आफ्नो कर्तव्य जिम्मेवारी बोध नगरी निभाउँछस् भने, तेरो हृदय नि झाराटारुवा र लापरवाह हुन्छै हुन्छ। जिम्मेवारीहरू लिन सकिनेछैन, झन् विश्वासी बन्नु त झन् परको कुरा हो। परिणामस्वरूप, पवित्र आत्माको अन्तर्दृष्टि र मार्गदर्शन अस्वीकृत हुनेछ। तँ सधैँ कुनै नयाँ ज्योति र अन्तर्ज्ञानविना स्थापित नियम र नियामनहरू पालना गरिरहेको हुन्छस्, अनि झारा टार्नु सिवाय केही गरिरहेको हुँदैनस्। यसरी आफ्नो कर्तव्य पूरा गर्नु व्यर्थ हो, तैँले सेवा चढाउँदा पनि त्यो अपर्याप्त हुन्छ। यदि तैँले अपर्याप्त सेवा चढाइस् भने पनि के तँ विश्वासयोग्य सेवाकर्ता बन्न सक्छस्? पक्कै सक्दैनस्। अपर्याप्त सेवा चढाउने मानिसहरूलाई हटाउन मात्र सकिन्छ। केही बेसुद्धी मानिसहरू अलिकति पनि सत्यता बुझ्दैनन्। तिनीहरू आफ्नो कर्तव्य पूरा गर्नु नै सत्यता अभ्यास गर्नु हो भन्ठान्छन्। तिनीहरू केवल आफ्नो कर्तव्य निर्वाह गरेर नै आफूले सत्यता अभ्यास गरिरहेको हुन्छ भन्ने सोच्छन्। यदि तैँले त्यस्तो व्यक्तिलाई “के तिमी सत्यता अभ्यास गर्न सक्छौ?” भनेर सोधिस् भने, उसले यसो भन्नेछ, “के मैले आफ्नो कर्तव्य निर्वाह गरेर सत्यता अभ्यास गरिरहेको छुइनँ र?” के ऊ सही हो? ती त बेसुद्धी व्यक्तिका शब्दहरू हुन्। तैँले आफ्नो कर्तव्य निर्वाह गर्दा प्रभावकारी रूपले सत्यता अभ्यास गर्न कम्तीमा पनि आफ्नो सारा हृदय, मन, र शक्ति त्यसमा लगाउनैपर्छ। तैँले प्रभावकारी रूपले सत्यता अभ्यास गर्न सिद्धान्तहरूअनुसार कार्य गर्नैपर्छ। यदि तैँले लापरवाह तरिकाले आफ्नो कर्तव्य निभाउँछस् भने त्यसको वास्तविक प्रभाव पर्दैन। तँ यसलाई सत्यता अभ्यास हो भन्न सक्दैनस्, त्यो सेवा गर्नुबाहेक अरु केही होइन। प्रस्टै छ, तँ सेवा मात्र गरिरहेको छस्, यो सत्यता अभ्यासभन्दा फरक कुरा हो। सेवा गर्नु भनेको केवल आफ्नै इच्छाअनुसार आफूलाई खुसी तुल्याउने काम गर्नु र आफूलाई गर्न मन नलाग्ने हर कुराको उपेक्षा गर्नु हो। तँ आफूले सामना गर्ने कठिनाहरूका बाबजुद कहिल्यै सत्यता सिद्धान्तहरू खोज्दैनस्। यसो हेर्दा, तैँले आफ्नो कर्तव्य पूरा गरिरहेको जस्तो देखिएला, तर त्यो सबै सेवा गरेको मात्र हो। सत्यता सिद्धान्तहरूअनुसार कार्य गरेर आफ्नो कर्तव्य निर्वाह नगर्ने जो कोहीले सेवा गर्नुबाहेक केही हासिल गरिरहेको हुँदैन। परमेश्वरको परिवारमा, धेरै मानिस मानव धारणा र कल्पनाहरूको भरमा आफ्नो कर्तव्य निर्वाह गर्ने कोसिस गर्छन्। तिनीहरू वर्षौसम्म जोतिन्छन् तर केही नतिजा देखिँदैन, तिनीहरू आफ्नो कर्तव्य निर्वाह गर्ने क्रममा सत्यता अभ्यास गर्न वा सिद्धान्त अनुसार कार्य गर्न सक्दैनन्। त्यसकारण, यदि मानिसहरू अक्सर आफ्नै इच्छाअनुसार कार्य गर्छन् र आफ्नै इच्छाअनुसार कर्तव्य निर्वाह गर्छन् भने, तिनीहरूले कुनै दुष्टता नगरे पनि, यसलाई सत्यता अभ्यास मानिँदैन। अन्त्यमा, तिनीहरूले आफ्नो वर्षौँको कामबाट सत्यताको कुनै कुरा बुझ्न सक्दैनन्, र तिनीहरूसित बाँड्न सक्ने कुनै अनुभव वा गवाहीहरू हुँदैनन्। किन यसो? किनभने मानिसहरूलाई आफ्नो कर्तव्य निर्वाह गर्न डोऱ्याउने अभिप्राय नै सही हुँदैन। तिनीहरू निश्चय आशिष् पाउनका लागि नै आफ्नो कर्तव्य पूरा गर्छन्, तिनीहरू परमेश्वरसित सौदा गर्न चाहन्छन्। तिनीहरू सत्यता प्राप्त गर्नकै लागि भनेर आफ्नो कर्तव्य निर्वाह गर्दैनन्। तिनीहरू आफूसँग अरू विकल्प नै नभएकाले कर्तव्य निभाउँछन्। यसै कारण, तिनीहरू सधैँ दुविधामा हुन्छन् अनि लापरवाह र अव्यवस्थित तरिकाले झारा टारिरहेका हुन्छन्। तिनीहरू सत्यता खोज्दैनन्, त्यसकारण त्यो सब सेवा चढाइरहेको मात्र हुन्छ। तिनीहरूले जति नै धेरै कर्तव्यहरू निभाए पनि, तिनीहरूका कार्यहरूले वास्तविक प्रभाव पार्दैनन्। मनमा परमेश्वरको डर हुनेहरूको हकमा भने कुरा फरक हुन्छ। तिनीहरू परमेश्वरको इच्छाबमोजिम कसरी कार्य गर्ने अनि परमेश्वरको परिवार र उहाँका चुनिएका मानिसहरूका फाइदाका लागि कसरी कार्य गर्ने भनेर निरन्तर मनन गरिरहेका हुन्छन्। तिनीहरू सधैँ सिद्धान्त र परिणामबारे गहन रूपले सोचिरहेका हुन्छन्। तिनीहरू जहिले पनि सत्यता अभ्यास गर्ने र परमेश्वरप्रति आज्ञाकारिता देखाउने कोसिस गरिरहेका हुन्छन्। यो हृदयको सही मनोवृति हो। यिनीहरू नै सत्यता खोज्ने र सकारात्मक कुराहरूलाई प्रेम गर्ने मानिस हुन्। यस्तो व्यक्ति आफ्नो कर्तव्य निर्वाह गर्ने क्रममा परमेश्वरद्वारा स्वीकृत हुन्छ र उसले उहाँको प्रशंसा पाउँछ। सत्यतालाई प्रेम नगर्ने मानिसहरू बाहिरी रूपमा आफ्नो कर्तव्य निभाइरहेको देखिए पनि, अलिकति पनि सत्यता खोज्दैनन्। तिनीहरू आफ्नै इच्छाअनुसार कार्य गर्छन् अनि आफूलाई बेफाइदा नहुने र फाइदा हुने कामहरू मात्र गर्छन्। तिनीहरू न्यूनतम कोसिस मात्र गर्छन् र कुनै पनि कठिनाइबाट टाढा बस्छन्, तर पनि परमेश्वरका चुनिएका मानिसहरूको अनुमोदन पाउन र राम्रो ख्याति कमाउन चाहन्छन्। यदि तिनीहरूको हृदय यसैमा केन्द्रित छ भने, के तिनीहरूले स्वीकार्य स्तरमा आफ्नो कर्तव्य निभाउन सक्नेछन्? अवश्यै सक्नेछैनन्। बाहिरी रूपमा तिमीहरू आफ्नो कर्तव्य निभाइरहेको देखिए पनि, खासमा तिमीहरूको हृदय परमेश्वरसामु जिइरहेको हुँदैन। तिमीहरूको सम्पूर्ण ध्यान स्वार्थी षड्यन्त्र र योजनामा केन्द्रित भएकाले, तिमीहरूले धेरै वर्षसम्म आस्था राखेका भए पनि बिलकुलै कुनै प्रगति गर्नेछैनौ। तिमीहरूले अक्सर भेला हुने, सँगै परमेश्वरका वचनहरू खाने र पिउने, प्रवचनहरू सुन्ने र सङ्गति गर्ने गरे पनि, परमेश्वरको वचन बन्द गरेर भेला स्थलबाट छुट्नेबित्तिकै तिमीहरूको हृदयमा त्यो केही रहँदैन। तेरो हृदयमा परमेश्वरको कुनै वचन, सत्यताको कुनै वचन रहँदैन। तिमीहरू कहिलेकाहीँ उहाँका वचनहरू नोटबुकमा लेख्छौ, तर ती मनमा राख्दैनौ, र सबै थोक तुरुन्तै बिर्सन्छौ। त्यसबाहेक, तिमीहरूले आफ्नो दैनिक जीवनमा परमेश्वरको वचनको सत्यतालाई कहिल्यै मनन गर्दैनौ। तिमीहरू आफ्नो कर्तव्य पूरा गर्दा सत्यता सिद्धान्तहरू कहिल्यै खोज्दैनौ। तिमीहरू आफूलाई जुनै कठिनाइ आइपरे पनि, लापरवाह र झाराटारुवा मनोवृति अपनाउँछौ। काँटछाँट र निराकरणमा पर्दासमेत, तिमीहरू कहिल्यै परमेश्वरलाई प्रार्थना गर्दैनौ वा सत्यता खोज्दैनौ। यो कुरामा तिमीहरू अविश्वासीहरू भन्दा केही फरक देखिँदैनौ। तिमीहरूले परमेश्वरमा विश्वास गरेको धेरै वर्ष भइसकेकोछ, तर तिमीहरूसित जीवन प्रवेश छ, नत सत्यता वास्तविकता नै छ। तिमीहरूको कर्तव्य निर्वाह नै सेवा गर्नु हो, र तिमीहरूको अभिप्राय भनेकै त्यस्तो सेवा र स्वर्गको राज्यको आशिष साटासाट गर्नु हो। यसमा कुनै शङ्का छैन। यस तरिकाले परमेश्वरमा विश्वास गर्दा, तिमीहरूलाई सत्यता वास्तविकतामा प्रवेश गर्न, जीवन र सत्यता हासिल गर्न कठिन हुन्छ। तिमीहरूमाझ राम्रो क्षमता भएकाहरू छन्, तर तिनीहरूको विश्वास एक दशकभन्दा पुरानो भए पनि, तिनीहरू धर्मसिद्धान्तका केही शब्दहरू फलाक्न मात्र सक्छन्, र धर्मसिद्धान्तका सतही शब्दहरूमै रोकिन्छन्। तिनीहरू थोरै धर्मसिद्धान्त बुझेकैमा सन्तुष्ट हुन्छन् र नियमहरू पालना गरे पुगिहाल्छ भन्ठान्छन्। तिनीहरूलाई गहिराइमा जान कठिन हुनेछ। यस्ता मानिसहरूको हृदयले सत्यता बुझ्ने प्रयास नगरेकाले तिनीहरू सत्यता वास्तविकतामा प्रवेश गर्न सक्ने हद एकदमै सीमित हुन्छ। तिनीहरू निश्चित नियमहरू पालना गर्न मात्र सक्छन्। यदि तिमीहरूलाई आफ्नो कर्तव्य पूरा गर्ने क्रममा कसरी अभ्यास गर्नुपर्छ भनी सोधियो भने, सायद तिमीहरू यसो भन्नेथियौ, “बढी प्रार्थना गर्ने, स्वेच्छाले कष्ट भोग्ने, आफ्नो कर्तव्य निर्वाह गर्दा अल्छी वा लापरवाह नबन्ने, सिद्धान्तहअनुसार कार्य गर्ने, र परमेश्वरको परिवारले माग गर्ने जुनै कुरमा पनि आज्ञापालन गर्ने।” तिमीहरू आफ्नो कर्तव्य निर्वाहको बाहिरी, धर्मसैद्धान्तिक पक्षहरूमा छलफल गर्न सक्षम छौ, तर सत्यता सिद्धान्तहरू मुछिएका विशेष समस्याहरूमा, तिमीहरूसित थोरै मात्र बुझाइ छ। यसले के देखाउँछ भने अधिकांश मानिसहरू सत्यताको शाब्दिक अर्थ मात्र बुझ्छन्, तर सत्यताको वास्तविकता बुझ्दैनन्। जस्तो कि, तिनीहरू साँच्चै सत्यता बिलकुलै बुझ्दैनन्। सत्यता नबुझ्ने मानिसहरूले सत्यताबारे केही शब्द र धर्मसिद्धान्तहरू बताउलान्, तर के हामीले तिनीहरूलाई सत्यता हासिल गरेको ठान्नुपर्छ? (पक्कै पर्दैन।) त्यसोभए, तिमीहरूले भविष्यमा के कुरामा ध्यान दिनैपर्छ? तिमीहरूले प्रार्थना गर्दै, भेला हुँदै, परमेश्वरका वचनहरू खाँदै र पिउँदै, प्रवचनहरू सुन्दै अनि परमेश्वरको प्रशंसाका भजनहरू गाउँदै सामान्य आत्मिक जीवन जिउनुपर्छ। तिमीहरूले नियमहरू बाहिरी रूपमा पालन गर्नुको अलावा आफ्नो कर्तव्य पटक्कै थाती राख्नु हँदैन, बरु त्यो राम्ररी निभाउनुपर्छ। तिमीहरूले बुझ्नुपर्ने सबैभन्दा महत्त्वपूर्ण कुरा पनि छः यदि तँलाई सत्यता पछ्याउने, सत्यता बुझ्ने र हासिल गर्ने इच्छा छ भने, तैँले परमेश्वरसामु शान्त रहन, सत्यता र परमेश्वरका वचनहरूलाई मनन गर्न सिक्नैपर्छ। के सत्यतालाई मनन गर्दा ध्यान दिनुपर्ने केही औपचारिकता छन्? कुनै नियमहरू छन्? कुनै समयसीमा हुन्छ? के तैँले त्यो निश्चित ठाउँमा गर्नुपर्छ? होइन—तैँले परमेश्वरका वचनहरूलाई जुनसुकै समय वा जुनसुकै ठाउँमा मनन गर्न सक्छस्। तिमीहरूले सामान्यतया फुर्सद वा दिवास्वप्नमा खर्चने समयलाई बचाएर परमेश्वरका वचनहरू र सत्यतालाई मनन गर्नमा खर्च गर, ताकि दिन खेर नजाओस्। मानिसहरू कसरी समय खेर फाल्छन्? तिनीहरू व्यर्थको गफ गर्दै, आफूलाई रूचि लाग्ने कामकुरा गर्दै, वा सत्यतासित कुनै सम्बन्ध नभएका झिनोमसिनो कुरामा संलग्न हुँदै दिन बिताउँछन्, र गर्ने कुरा केही नहुँदा, तिनीहरू बेतुकका कुरा र पहिल्यै भइसकेका कुराहरूबारे सोच्छन्। तिनीहरू भविष्य होला, भावी राज्य कहाँ हुनेछ र नरक कहाँ छ आदि कुराहरूको कल्पना गर्छन्। के यी झिनामसिना कुरा होइनन् र? यदि तैँले यो समयलाई सकारात्मक कुराहरूमा खर्चिस् भने—यदि तँ परमेश्वरसामु शान्त हुन्छस्, परमेश्वरका वचनहरूलाई मनन गरेर र सत्यतामा सङ्गति गरेर बढी समय बिताउँछस्, आफ्नो प्रत्येक कार्यबारे चिन्तन गर्छस्, ती कार्यलाई जाँच्नका लागि परमेश्वरसामु राख्छस् भने; त्यसपछि यदि तैँले आफूभित्र कुन-कुन समस्या सुल्झिएका छैनन् र आफ्नो कर्तव्य निभाउने क्रममा कस्ता कठिनाइहरू सुल्झाउन बाँकी छन्, र बारम्बार प्रकट हुने तेरा भ्रष्ट स्वभावहरूलाई—विशेष गरी परमेश्वरविरुद्ध सबैभन्दा विद्रोही र सबैभन्दा घातक—परमेश्वरका वचनहरूमा सत्यता खोजेर सुल्झाइएको छ कि छैन भनेर चिन्तन गरिस् भने; यदि यी सम्पूर्ण समस्याहरू तोकिएको समयाववधिमा सुल्झाउन सकिन्छ भने, तँ बिस्तारै सत्यता वास्तविकतामा प्रवेश गरिरहेको हुनेछस्।

परमेश्वरका वचनहरूलाई कसरी मनन गर्नुपर्छ? पहिला, तैँले सामान्यतया प्रयोग गर्ने आत्मिक शब्दहरू र अभिव्यक्तिहरूबारे बारम्बार सोच् र सङ्गति गर्। आफैलाई सोध्: “मलाई यी कुराहरूको शाब्दिक र सैद्धान्तिक अर्थ थाहा होला, तर व्यावहारिक रूपमा तिनको अर्थ के हो? तिनले कस्तो व्यावहारिक पक्षलाई समेट्छन्? कसरी म ती आत्मिक अभिव्यक्तिहरूमा निहित वास्तविकता हासिल गर्न सक्छु? मैले कहाँबाट ती अभ्यास गर्न र तिनमा प्रवेश गर्न थाल्नुपर्छ?” तैँले यसरी मनन गर्नुपर्छ। परमेश्वरको वचनको मनन यहीँ सुरु हुन्छ। यदि व्यक्तिले परमेश्वरमा विश्वास गर्छ तर परमेश्वरका वचनहरू मनन गर्न सिकेको छैन भने सत्यता बुझ्न र अभ्यास गर्न कठिन हुन्छ। यदि व्यक्तिले सत्यता बुझ्न सक्दैन भने, के ऊ सत्यता वास्तविकतामा प्रवेश गर्न सक्छ? (सक्दैन।) के उसले सत्यता वास्तविकतामा प्रवेश नगरी सत्यता हासिल गर्न सक्छ? के उसले सत्यता हासिल नगरी परमेश्वरको इच्छा पूरा गर्न सक्छ? (सक्दैन।) उसले सक्दैन—त्यो निश्चित छ। मानिसहरूले सत्यता नबुझ्ने हुनाले तिनीहरू आफ्नो भ्रष्ट स्वभावअनुसार मात्र जिउँछन्, र परमेश्वरको प्रतिरोध गर्छन्। के त्यस्ता मानिसहरूले कसरी कहिल्यै परमेश्वरको इच्छा पूरा गर्न सक्छन्? त्यो हुनै सक्दैन। त्यसोभए, व्यक्तिले परमेश्वरका वचनहरू कसरी मनन गर्नुपर्छ? उदाहरणका लागि, जब तँ बारम्बार उल्लेख गरिने वाक्यांश “परमेश्वरको डर मान्ने र दुष्टताबाट अलग रहने” बारे सोच्छस्, तब तैँले यो कुरा मनन गर्नुपर्छः परमेश्वरको डर मान्नु भनेको के हो? केही गलत कुरा भन्नु भनेको परमेश्वरको डर नमान्नु बराबर हो? के यसरी बोल्नु दुष्टता हो? के परमेश्वर त्यसलाई पाप मान्नुहुन्छ? कुन-कुन कार्यहरू दुष्ट हुन्? मेरो सोच, अभिप्राय, विचार, राय, मेरो बोली र कार्यको मनसाय र स्रोत, र ममा प्रकट हुने विविध स्वभाव—के यी सबै सत्यताबमोजिम छन्? परमेश्वर यीमध्ये कुन-कुन कुराहरूको प्रशंसा गर्नुहुन्छ र कुन-कुन कुराहरूलाई घृणा गर्नुहुन्छ? उहाँ कुन कुराको निन्दा गर्नुहुन्छ? मानिसहरूले कुन मामिलाहरूमा गल्ती गर्ने सम्भावना हुन्छ। यी सबै मनन गर्न योग्य छन्। के तिमीहरू सामान्यतया सत्यता मनन गर्छौ? (हामी सत्यता मनन गर्न धेरै समय खर्चदैनौँ; धेरैजसो समय हाम्रो मस्तिष्क स्वचालित हुन्छन्।) तिमीहरूले वर्षौँको दौडान कति समय खेर फालेका छौ त्यसबारे सोच त! तिमीहरूले सत्यता, परमेश्वरप्रतिको विश्वास, जीवन प्रवेश, अनि परमेश्वरको डर मान्ने र दुष्टताबाट अलग बस्ने मामिलाहरूबारे कत्तिका सोचेका छौ? के तिमीहरूले यी मामिलाबारे गम्भीर रूपमा सोचेका छौ? जब तिमीहरूले सत्यता बुझ्ने गरी र त्यसलाई सिद्धान्तबमोजिम अभ्यास गर्ने गरी परमेश्वरका वचनहरू मनन गरेका हुन्छौ, तब प्रतिफल देख्न थाल्नेछौ, र जीवन प्रवेश गर्नेछौ। तिमीहरूलाई अझै परमेश्वरका वचनहरू मनन गर्ने तरिका थाहा छैन, न त तिमीहरूले सत्यता बुझेका नै छौ। तिमीहरू अझै जीवनमा प्रवेश गरेका छैनौ। यसपछि तँ लागिपर्नैपर्छ र तैँले पटक्कै समय खेर फाल्नु हुँदैन। जस्तो कि, कुनै व्यक्तिले जुनै उमेरको भए पनि, कसरी व्यापार गर्न सिक्ने, कसरीजीवन धान्ने र परिवार पाल्ने, कसरी राम्रो जीवन जिउने, अरूलाई कसरी व्यवहार गर्ने, आफ्नो भविष्य कस्तो होला आदि कुराबारे सोच्न थाल्नुको मतलब उसको दिमाग परिपक्व भएको छ र ऊ स्वतन्त्र जीवन जिउन सुरु गर्दै छ भन्ने हो। यस्ता कुराहरूबारे नसोच्ने र कहिल्यै नसोचेको व्यक्ति कुनै सोच र स्वतन्त्र विचार नभएको व्यक्ति हो। उसले जीवनसम्बन्धी यी कुराहरू बुझ्न सक्दैन, त्यसैले ऊ हरेक कुराका लागि आफ्नो आमाबुबामा भर पर्नैपर्छ। ऊ पैसा, खानेकुरा र लत्ता कपडाका लागि उनीहरूमा भर पर्छ। यदि आफ्ना आमाबुबाले उसको हेरचाह नगरेका भए, ऊ निस्सहाय, भोको र नाङ्गो हुनेथियो। के यस्तो व्यक्ति स्वतन्त्र रूपले जिउन सक्छ? के यो परिपक्व व्यक्ति हो? (पक्कै होइन।) तिमीहरू अहिले कुन चरणमा छौ? के तिमीहरू आफ्नो विश्वासमा वयस्क चरणमा पुगेका छौ? अहिले, यदि तिमीहरूलाई कसैले मलजल नगरेको भए, माथिले तिमीहरूलाई प्रचार नगरेको भए, कसैले तिमीहरूलाई अगुवाइ नगरेर बरु तिमीहरू आफैलाई परमेश्वरका वचनहरू खान र पिउन अनि भजनहरू सुन्न दिएको भए, के तिमीहरू जीवनमा प्रवेश गर्न सक्नेथियौ? के तिमीहरू सत्यता अभ्यास गर्न, आफ्नो कर्तव्य राम्ररी निर्वाह गर्न, र सिद्धान्तअनुसार कार्य गर्न सक्नेथियौ? (अहँ, सक्नेथिएनौ।) समस्या यसैमा छ। यसको मतलब तिमीहरू कदमा एकदमै साना छौ। तिमीहरू आफ्नो कर्तव्यसमेत राम्ररी निभाउन सक्दैनौ र अझै वयस्क अवस्थामा पुगेका छैनौ। वर्तमान परिस्थितिमा, यदि कसैले तँलाई अगुवाइ र गोठालो गर्छ भने, तैँले परमेश्वरमा विश्वास गर्न र आफ्नो कर्तव्य निर्वाह गर्न सक्छस्। तँमा विश्वासी व्यक्तिको स्वरूप हुन्छ। तर यदि भविष्यमा तिमीहरूलाई मार्गदर्शन गर्ने कोही भएन भने, के तिमीहरू अडिग रहेर आफ्नो कर्तव्य राम्ररी पूरा गर्न सक्छौ कि सक्दैनौ, र तिमीहरूले सत्यता वास्तविकता कति हासिल गरेका छौ भन्ने कुरा खुलासा हुनेछैन र? यदि तिमीहरूले, त्यो समय नआइञ्जेल आफूमा कुनै सत्यता वास्तविकता नभएको थाहा पाएनौ भने, के यो चिन्ताजनक कुरा होइन? त्यो एकदमै खतरनाक कुरा हो! तँलाई परीक्षाहरू आइपर्दा, आफ्नो गवाही कसरी अडिग रहने भनेर थाहा हुनेछैन, र तँलाई परमेश्वरको इच्छा कसरी पूरा गर्ने भन्ने थाहा हुनेछैन। तँसित मार्ग हुनेछैन, तेरो हृदय दिशाहीन हुनेछ, र सत्यताले तँभित्र जरा गाड्नेछैन। त्यसोभए, तँ कसरी अडिग रहन सक्नेछस्? यदि तँमा सत्यता वास्तविकता छैन भने, प्रलोभनहरू आइपर्दा तैँले ठेस खानेछस्। तैँले दुष्ट काम गर्ने र मण्डलीको काम विफल पार्न खोज्ने झूटा अगुवाहरू वा ख्रीष्टविरोधीहरूको सामना गर्दा, तिनीहरूको वास्तविकता थाहा पाउन र तिनीहरूको पकडबाट फुत्किन सक्नेछैनस्। यदि तँ अझै त्यस्ता झूटा अगुवाहरू र ख्रीष्टविरोधीहरूलाई पछ्याउन सक्छस् भने, तँ समस्यामा पर्नेछस्। यी दुइटा प्रश्नले तेरो खुलासा गरेको हुनेछ, र तँ हटाइने खतरामा हुनेछस्। त्यसकारण, परमेश्वरमा विश्वास गर्नका लागि तैँले उहाँको वचन निरन्तर मनन गर्नुपर्छ र सत्यताबारे सोच्नुपर्छ। तैँले यसरी नै सत्यता वास्तविकतामा प्रवेश गर्न र सत्यता हासिल गर्न सक्छस्।

अहिले, के यस समाजमा जिउने मानिसहरूलाई धेरै प्रलोभन आइपर्छ? तँलाई चारैतिरबाट प्रलोभन, हर थरिका दुष्ट प्रवृत्ति, सबै थरिका संवाद, सबै थरिका सोच र दृष्टिकोण, सबै थरिका मानिसबाट सबै खाले लालचमा पार्ने र लोभ्याउने कुरा, सबै थरिका मानिसहरूका सबै थरिका शैतानी स्वरूपले तँलाई चारैतिरबाट घेर्छन्। यी सबै तैँले भोग्ने प्रलोभनहरू हुन्। उदाहरणका लागि, मानिसहरूले तँलाई उपकार गर्लान्, धनी बनाउलान्, तिनीहरू तँसित साथी बन्लान्, तँसित रोमान्टिक भेटघाट गर्लान्, तँलाई पैसा देलान्, जागिर देलान्, नाचगान गर्न बोलाउलान्, तँलाई शिष्टाचार देखाउलान्, वा उपहार देलान्। यी सबै कुरा सम्भवतः प्रलोभन हुन्। यदि परिस्थिति राम्रा भएन भने, तँ पासोमा फस्नेछस्। यदि तँ आन्तरिक रूपमा केही सत्यताले सुसज्जित छैनस् र तँमा कुनै वास्तविक कद छैन भने, तैँले यी चीजहरूको वास्तविकता देख्न सक्नेछैनस्, र ती सबै तेरा लागि पासो र प्रलोभन बन्नेछन्। एक तरिकाले, यदि तँमा सत्यता छैन भने, तैँले शैतानका चालहरू बुझ्न सक्नेछैनस्, र फरक-फरक मानिसहरूको शैतानी स्वरूप देख्न सक्नेछैनस्। तैँले शैतानलाई जित्न, देहगत कुरा त्याग्न, परमेश्वरप्रति आज्ञाकारी हुन सक्नेछैनस्। अर्को तरिकाले, सत्यता वास्तविकता छैन भने, तैँले सम्पूर्ण विविध दुष्ट प्रवृत्ति, दुष्ट दृष्टिकोण, र हास्यास्पद सोच र भनाइहरूको प्रतिरोध गर्न सक्नेछैनस्। यी कुरा आइपर्दा, एक्कासी मौसम चिसो भएजस्तो हुनेछ। सायद तँलाई हल्का चिसो मात्र लाग्नेछ, वा अलि बढी गम्भीर केही हुनेछ—सम्भवतः तँलाई घातक कोल्ड स्ट्रोक[क] होला। सम्भवतः तैँले पूर्ण रूपले विश्वास गुमाउनेछस्। यदि तँमा सत्यताको कमी छ भने, अविश्वासीहरूको संसारका शैतान र दियाबलसहरूको केही शब्दहरूले मात्र पनि तँलाई दुविधा र अलमल्लमा पार्नेछन्। तँमा आफूले परमेश्वरमा विश्वास गर्नुपर्छ कि पर्दैन र त्यस्तो विश्वास सही हो कि होइन भनेर प्रश्न उठ्नेछ। सायद, आज भेला हुँदा तँ राम्रो स्थितिमा छस्, तर भोलि घर जान्छस् अनि टिभी कार्याक्रमको दुईवटा श्रृङ्खला हेर्छस्। तँलाई लोभ्याइएको हुन्छ। तैँले राती सुत्नुअघि तैँले प्रार्थना गर्न बिर्सिन्छस्, र तेरो पूरै दिमाग उक्त टिभी कार्याक्रमको कथाले भरिएको हुन्छ। यदि तँ निरन्तर दुई दिनसम्म टिभी हेर्छस् भने, तेरो हृदय परमेश्वरबाट टाढिसकेको हुन्छ। तँलाई परमेश्वरको वचन पढ्न वा सत्यताबारे सङ्गति गर्न इच्छा लाग्न छोड्छ। तँ परमेश्वरलाई प्रार्थना गर्नसमेत चाहँदैनस्। तैँले मनमा जहिले पनि यसो भनिरहेको हुन्छस्, “म कहिलेचाहिँ केही गर्न सक्षम हुनेछु? म कहिले केही महत्त्वपूर्ण काम सुरु गर्न सक्छु? मेरो जीवन व्यर्थ हुनु हुँदैन!” के त्यो मन परिवर्तन भएको हो? सुरुमा, तँ सुसमाचार सुनाउन र परमेश्वरको गवाही दिन सक्न भनी सत्यताबारे अझ धेरै बुझ्न चाहन्थिस्। तँ अहिले किन परिवर्तन भएको छस्? तैँले चलचित्र र टिभी कार्याक्रमहरू हेरेरै शैतानलाई आफ्नो मन कब्जा गर्न दिइस्। तेरो कद वास्तवमै सानो छ। के तँलाई आफूमा यी दुष्ट प्रकोपहरू रोक्ने कद छ भन्ने लाग्छ? अहिले परमेश्वर तँलाई अनुग्रह देखाउनुहुन्छ र तँलाई तेरो कर्तव्य निभाउन उहाँको घरमा लानुहुन्छ। आफ्नो कद नबिर्सी। अहिले, तँ हरितगृहभित्रको फूल होस्, जसले बाहिरको हावा र वर्षा थेग्न सक्दैन। यदि मानिसहरू यी प्रलोभनहरू चिन्न र सामना गर्न सक्दैनन् भने, शैतानले तिनीहरूलाई जतिसुकै बेला कुनै पनि समय नियन्त्रण गर्न सक्छ। मान्छेको यस्तो सानो कद र दयनीय स्थिति छ। तँमा सत्यता वास्तविकता र सत्यताको बुझाइ नभएको कारण शैतानका सबै शब्दहरू तेरा लागि विषजस्तै हुन्। यदि तैँले यी कुराहरू सुनिस् भने, ती तेरो हृदयमा हटाउन नसकिने गरी टाँसिनेछन्। तैँले मनमा “म आफ्नो कान र आँखाहरू बन्द गर्नेछु” भन्छस्, तर तँ शैतानको प्रलोभनबाट उम्कन सक्दैनस्। तँ अरूबाट अलग्गै बस्दैनस्। यदि तैँले शैतानका शब्दहरू सुनिस् भने त्यसको प्रतिरोध गर्न सक्नेछैनस्। तँ पासोमा फस्नेछस्। तैँले आफ्नै लागि गरेको प्रार्थना र श्रापहरू काम लाग्नेछैन। तैँले प्रतिरोध गर्न सक्दैनस्। यस्ता कुराहरूले तेरो सोच र कार्यलाई प्रभाव पार्न सक्छन्। ती कुराले तेरो सत्यता पछ्याउने मार्ग छेक्न सक्छन्। तिनले तँलाई नियन्त्रण गर्न, परमेश्वरमा समर्पित हुनबाट रोक्न, निष्क्रिय र कमजोर पार्न, र परमेश्वरबाट टाढा राख्न सक्छन्। अन्त्यमा, तँ निकम्मा र बिलकुलै आशाहीन बन्नेछस्।

अहिले तँ आफू परमेश्वरप्रति समर्पित छु भन्ठान्छस्। तँसित महत्त्वाकाङ्क्षा, अठोट, र परमेश्वरलाई सन्तुष्ट तुल्याउने लक्ष्य छ। तर तँ परमेश्वरबाट परीक्षाहरू आउँदा कसरी त्यसको सामना गर्नेछस्? तैँले आफू आज्ञाकारी बन्नेछु भन्छस्, तर जब परमेश्वर तेरो धारणा र कल्पनासित नमिल्ने कठिनाइ तेरोसामु राख्दिनुहुन्छ, तब तँ आफूले उहाँको आज्ञा पालना गर्न नसक्दा के गर्न सक्छस्? जब परमेश्वर मानिसहरूलाई इनाम दिनुहुन्छ, त्यो तिनीहरूको मनोवैज्ञानिक आवश्यकता सुहाउँदो हुन्छ र तिनीहरूको धारणा र रुचिसित मिल्छ, त्यसकारण मानिसहरू उहाँको आज्ञापालन गर्न सक्छन्। तर जब परमेश्वर तँबाट कुराहरू लिनुहुन्छ, तब तैँले कस्तो प्रतिक्रिया देखाउनेछस्? के तँ परमेश्वरका परीक्षाहरूमाझ र तेरा लागि उहाँले तयार गरेको वातावरणमा आफ्नो गवाहीमा दृढ रहन सक्छस्? के यो समस्या हुनेछ? जब तँ “म आफ्नो गवाहीमा निश्चय दृढ हुनेछु” भन्छस्, तब तेरा शब्दहरू देखावटीपन, बेवकुफी, अज्ञानता, र मूर्खता हुन्छन्। परमेश्वर तँलाई के गर्न चाहनुहुन्छ भन्ने कुरा के तँलाई थाहा छ? के तँलाई परमेश्वरले तेरो परिक्षण गर्न चाहनुको कारण थाहा छ? परमेश्वर तँमा के खुलासा गर्न चाहनुहुन्छ? तँ यसो भन्छस्, “ममा कष्ट स्विकार्ने इच्छा छ, म तयार छु, परमेश्वरले मलाई दिन सक्ने कुनै पनि परीक्षादेखि म डराउँदिन,” तर त्यसपछि अचानक तैँले कहिल्यै नसोचेको कुरा हुन्छ, जसका लागि कहिल्यै तयार तयार थिइनस्। त्यसोभए तेरो तयारीको के काम हुन्छ? केही काम हुँदैन। मानिलिऊँ तेरो स्वास्थ्य सधैँ राम्रो रहेको छ। तैँले आफ्नो कर्तव्य निर्वाह गरेको धेरै वर्ष भएको छ र परमेश्वरले तँलाई सबै रोगबाट जोगानुभएको छ। तेरो मार्ग सजिलो हुँदै आएको छ। अचानक, तँ एक दिन स्वास्थ्य परिक्षण गर्न जान्छस् र चिकित्सकहरूले तँलाई कुनै अनौठो रोग लागेको पत्ता लगाउँछन्, जसलाई पछि उनीहरूले निको नहुने रोगका रूपमा निदान गर्छन्। तेरो मनमा, कुनै शक्तिले ठूलो भेलबाढी ल्याएको जस्तो हुन्छ। तँ भन्छस्, “मण्डलीका कुनै दाजुभाइ-दिदीबहीनीलाई यो रोग लागेको छैन। मैले परमेश्वरमा सबैभन्दा लामो समय विश्वास गरेको छु, आफ्नो कर्तव्य निर्वाहमा सबैभन्दा सक्रिय हुँदै आएको छु, र सबैभन्दा धेरै कष्ट भोगेको छु। अनि मलाई नै यो रोग कसरी लाग्न सक्छ?” यस मामिलाबारे विचार गरेपछि, तँलाई यो परमेश्वरबाटको परीक्षा हो र त्यसप्रति समर्पित हुनुपर्छ भन्ने थाहा हुन्छ। अहिले, तँमा अझै परमेश्वरलाई प्रार्थना गर्ने विश्वास छ। तर तैँले केही समय प्रार्थना गरेर निको नभएपछि यस्तो सङ्कल्प गर्छस्, “परमेश्वर मलाई मर्न दिँदै हुनुहुन्छ। परमेश्वर मेरो जीवन लिन चाहनुहुन्छ!” के अब पनि तँ परमेश्वरप्रति समर्पित हुनेछस्? (सम्भवत हुनेछैनस्।) तँ यसो भन्दै रुनेछस्, “हे मेरा परमेश्वर! म मर्न चाहन्नँ। मैले पर्याप्त जीवन जिएको छैनँ। म अझै जवानै छु। मैले मेरो आधा जीवन मात्र अनुभव गरेको छु। मलाई थप केही वर्ष बाँच्न दिनुस्। मैले गर्न सक्ने अझै धेरै छ!” परमेश्वरलाई निको पारिमाग्न प्रार्थना गर्नु बेकार छ। तैँले जति नै जाँच गरिस् भने पनि, त्यसमा तेरो रोग निको नहुने प्रकारको नै भएको निस्कनेछ। उपचार गर्दा पनि तँ मर्नेछस्। उपचार नगर्दा पनि तँ मर्नेछस्। त्यसोभए तैँले के गर्नेछस् त? कैयौँपटक, जब परमेश्वर मानिसहरूको परीक्षा लिनुहुन्छ, तब तिनीहरू सुरुमा परमेश्वरका कार्यहरू सही र राम्रा छन् भन्ने सोच्छन्, तर जब निष्कर्ष प्रस्ट हुन्छ, तब तिनीहरू यस्तो सोच्छन्, “सायद परमेश्वर म मरेको चाहनुहुन्छ। यदि परमेश्वर म मरेको चाहनुहुन्छ भने, मलाई मर्न देऊ!” त्यसैले तिनीहरू निष्क्रिय र असहाय भई मृत्यु पर्खेर बस्छन्। मृत्यु पर्खेर बस्ने यो कस्तो मनोवृति हो? के त्यसमा आज्ञाकारिताको कुनै तत्व छ? (छैन, त्यो भाग्य स्विकार्नु मात्र हो।) के यस्ता मानिसहरू वास्तवमा मर्ने इच्छा गरिरहेका हुन्छन्? (हुँदैनन्।) त्यसोभए तिनीहरू किन मृत्यु पर्खिरहेका हुन्छन्? मृत्यु आएपछि तिनीहरूसित मर्नुबाहेक कुनै विकल्प हुँदैन। विकल्पै छैन भने, तिनीहरूले त्यो स्विकार्नुबाहेक केही गर्न सक्दैनन्। यो “स्वीकार” निष्क्रिय विरोधको मनोवृति हो, गवाही दिने काम होइन। कतिपय मानिस भन्छन्, “परमेश्वरले मलाई मर्न दिइसक्नुभएको छ, त्यसैले मसँग गवाही दिन के बाँकी छ र?” परमेश्वरले तँलाई मर्न दिनुभए पनि, के तँ परमेश्वरको सृष्टि हैनस् र? के तँ आफ्नो कर्तव्य त्याग्नेछस्? के तैँले आफ्नो कर्तव्य पूरा गरेको छस्? के तैँले आफ्नो कर्तव्य राम्ररी निर्वाह गरेको छस्? सुष्टि गरिएका प्राणीले दिनुपर्ने गवाहीमा दृढ हुनका लागि तँमा कस्तो खालको हृदय हुनैपर्छ? (म आफ्नो अनुभव बताउन चाहन्छु। केही दिनअघि, मेरो दाँत यति साह्रो दुख्यो कि त्यसले गर्दा म तीन दिनसम्म सुत्नै सकिनँ। तैपनि मैले प्रत्येक दिन आफ्नो कर्तव्य निभाउनुपरेको थियो। दिग्भ्रमित तुल्याउने मेरो टाउको दुखाइ साँच्चै असह्य थियो। मैले मनमनै अलि गुनासो गरेँ। मलाई आफ्नो कर्तव्य धेरै राम्ररी निर्वाह गरेको छु भन्ने लाग्थ्यो, तर मलाई यस्तो किन भइरहेको थियो? त्यस बेला, मलाई परमेश्वरको इच्छा बुझ्न सकिनँ भन्ने लागेको थियो। केही दाजुभाइ-दिदीबहीनीहरूले मलाई आफ्नो हृदय खोजी गर्न र आफूलाई चिन्न आग्रह गरे, त्यसैले मैले परमेश्वरलाई प्रार्थना गरिरहेँ र उहाँलाई खोजिरहेँ। मैले आफूले परमेश्वरलाई कुनै कुरामा अवज्ञा गरेको पाइनँ। पछि, मलाई अय्यूबले परीक्षा भोग्दा श्रीमतीलाई भनेका यी वचनहरू सम्झेँ, “के हामीले परमेश्‍वरको हातबाट असल कुराचाहिँ ग्रहण गर्ने र दुष्टताचाहिँ ग्रहण नगर्ने?” (अय्यूब २:१०)। अय्यूबले आफ्नो परीक्षाको बेला परमेश्वरको गवाही दिन सके। मैले आत्मचिन्तन गरेँ र आफूलाई राम्रो हुँदा मैले परमेश्वरको कसरी प्रशंसा गर्न सक्ने थिएछु, तर प्रतिकूल अवस्थामा नकारात्मक बनेँ र परमेश्वरविरुद्ध विद्रोह गरेँभन्ने बुझेँ। मलाई यो परमेश्वरले सृष्टि गरेको उचित प्राणीको तरिका होइन भन्ने लाग्यो। अन्त्यमा यसले गर्दा मलाई आफ्नो विवेकले घोच्यो। देहगत कुरा त्यागेर परमेश्वरलाई सन्तुष्ट तुल्याउने मेरो इच्छा थियो। मैले सोच्थेँ, म बिरामी परेँ भने पनि परमेश्वरप्रति समर्पित हुनैपर्छ। जतिसुकै पीडा भए पनि, मैले आफ्नो कर्तव्य निर्वाहमा स्वेच्छाले लागिपर्नैपर्छ। यो मेरो आफ्नै अनुभव थियो।) तैँले जस्तोसुकै परीक्षाहरू सामना गर्नुपरे पनि, तँ परमेश्‍वरको अघि आउनैपर्छ—ठीक कुरा यही हो। तैँले आफ्‍नै बारेमा मनन गर्नुपर्छ र आफ्‍नो कर्तव्यमा ढिलाइ गर्नु हुँदैन। मनन मात्रै गर्ने र कहिल्यै पनि आफ्‍नो कर्तव्य पूरा नगरी निरर्थक कुरामा ध्यान दिने र जरूरी कुरालाई बेवास्ता गर्ने काम नगर्—त्यो मूर्ख तरिका हो। तँमाथि जे-जस्तो परीक्षा आइपरे पनि, तैँले यसलाई परमेश्‍वरले तँलाई दिनुभएको बोझको रूपमा लिनुपर्छ। मानौं कतिपय मानिसहरू रोग र सहनै नसकिने कष्टले थलिएका छन्, कतिले त मृत्युको समेत सामना गर्छन्। यस्तो परिस्थितिलाई तिनीहरूले कसरी लिनुपर्छ? धेरैजसो अवस्थाहरूमा, परमेश्‍वरले दिनुभएका परीक्षाहरू उहाँले मानिसहरूलाई दिनुहुने बोझ हुन्। परमेश्‍वरले तँमाथि जति नै गह्रौं बोझ दिनुभए पनि, त्यो तैँले बोक्‍नुपर्ने बोझ हो, किनभने परमेश्‍वरले तँलाई बुझ्‍नुहुन्छ, र तैँले यसलाई बोक्‍न सक्छस् भन्‍ने उहाँलाई थाहा छ। परमेश्‍वरले तँलाई दिनुहुने बोझ तेरो कद वा तेरो सहनशीलताको सीमा नाघ्‍ने हदको हुनेछैन, त्यसकारण तैँले यसलाई बोक्‍न सक्छस् भन्‍ने कुरामा कुनै प्रश्‍न उठ्दैन। परमेश्‍वरले तँलाई जे-जस्तो बोझ, जे-जस्तो परीक्षा दिनुभए पनि, एउटा कुरा याद राख्: तैँले परमेश्‍वरको इच्‍छालाई बुझे पनि नबुझे पनि र तैँले प्रार्थना गरेपछि पवित्र आत्माको अन्तर्दृष्टि र ज्योति प्राप्त गरे पनि नगरे पनि, परमेश्‍वरले तँलाई यो परीक्षाद्वारा अनुशासनमा राखिरहनुभएको भए पनि वा चेतावनी दिइरहनुभएको भए पनि, तैँले यसलाई बुझ्दैनस् भने त्यसको कुनै अर्थ हुनेछैन। जबसम्‍म तैँले आफ्नो कर्तव्यपालनमा ढिलाइ गर्दैनस् र विश्‍वासयोग्य भएर कर्तव्यमै लागिपर्छस्, तबसम्‍म परमेश्‍वर सन्तुष्ट हुनुहुनेछ, र तँ तेरो गवाहीमा दह्रिलो गरी खडा हुनेछस्। आफूलाई गम्‍भीर रोग लागेको र आफू मर्न लगेको देखेपछि, कतिपय मानिसहरूले मनमनै विचार गर्छन्: “मैले मृत्युबाट बच्‍नको लागि परमेश्‍वरमा विश्‍वास गर्न सुरु गरेको हो—तर यतिका वर्ष मेरो कर्तव्य पूरा गरेपछि पनि, उहाँले मलाई मर्न दिन लाग्‍नुभएको छ जस्तै यस्तो देखिन्छ। म मेरो आफ्‍नै काम-काजमा लाग्‍नुपर्छ, मैले सधैँ गर्न चाहेका कुराहरू गर्नुपर्छ, र मैले यो जीवनमा नरमाएका कुराहरूमा रमाउनुपर्छ। म आफ्नो कर्तव्य थाती राख्न सक्छु” यो कस्तो मनोवृत्ति हो? तैँले यतिका वर्षदेखि आफ्‍नो कर्तव्य पूरा गर्दै आइरहेको छस्, तैँले यी सबै प्रवचनहरू सुनेका छस्, र अझै पनि तैँले सत्यतालाई बुझेको छैनस्। एउटै परीक्षाले तँलाई थिच्छ, तँलाई घुँडा टेकाउँछ, र तँलाई उदाङ्गो पार्छ। के यस्तो मानिस परमेश्‍वरको वास्ता पाउन योग्य हुन्छ? (तिनीहरू त्यसको लायक हुँदैनन्।) तिनीहरू पूर्ण रूपमा बफादारिताहीन छन्। त्यसो भए, तिनीहरूले यतिका वर्ष पूरा गर्दै आएको कर्तव्यलाई के भनेर चिनिन्छ? यसलाई “सेवा गर्नु” भनेर भनिन्छ, र तिनीहरूले आफूलाई समर्पित मात्रै गर्दै आएका थिए। यदि, परमेश्‍वरमाथिको तेरो विश्‍वासमा र सत्यको खोजीमा, तँ यसो भन्न सक्छस् भने, “परमेश्‍वरले ममाथि जुनसुकै बिमारी वा मन नपर्ने घटना आउन दिनुभए पनि—परमेश्‍वरले चाहे जे नै गर्नुभए पनि—मैले आज्ञापालन गर्नैपर्छ, र सृष्टि गरिएको एक प्राणीको रूपमा मेरो ठाउँमा रहनुपर्छ। सबै कुराभन्दा पहिले, मैले सत्यको यो पक्ष—आज्ञापालन—लाई व्यवहारमा उतार्नैपर्छ, मैले यसलाई लागू गर्नैपर्छ र परमेश्‍वरप्रतिको आज्ञापालनको वास्तविकतामा जिउँनुपर्छ। यसबाहेक, परमेश्‍वरले मलाई आज्ञा गर्नुभएको कुरा र मैले गर्नुपर्ने कर्तव्यलाई मैले पन्साउनुहुँदैन। मेरो अन्तिम सासमा पनि, मैले आफ्नो कर्तव्य पालन गर्नैपर्छ,” के यो गवाही दिनु होइन र? जब तँसँग यस्तो सङ्कल्प र यस्तो स्थिति हुन्छ, के तैँले अझै पनि परमेश्‍वरको बारेमा गुनासो गर्न सक्छस्? अहँ, सक्दैनस्। त्यस्तो बेला, तैँले मनमनै विचार गर्नेछस्, “परमेश्‍वरले मलाई यो सास दिनुहुन्छ, उहाँले मलाई यतिका वर्षदेखि भरणपोषण र सुरक्षा गर्दै आउनुभएको छ, मबाट धेरै पीडा हटाउनुभएको छ, मलाई धेरै अनुग्रह, र धेरै सत्यताहरू दिनुभएको छ। मानिसहरूले पुस्तौं-पुस्तादेखि नजानेका सत्यता र रहस्यहरू मैले बुझेको छु। मैले परमेश्‍वरबाट धेरै कुरा प्राप्त गरेको छु, त्यसकारण मैले परमेश्‍वरको ऋण तिर्नैपर्छ! पहिले, मेरो कद अत्यन्तै सानो थियो, मैले केही पनि बुझेको थिइन, र मैले गर्ने हरेक कुरा परमेश्‍वरलाई चोट पुर्‍याउने किसिमका थिए। मैले भविष्यमा परमेश्‍वरको ऋण तिर्नको लागि अर्को मौका नपाउन सक्छु। मेरो जिउने समय जति नै बाँकी भएको भए पनि, मैले आफूसँग भएको थोरै शक्ति लगाएर परमेश्‍वरको लागि आफूले सक्दो गर्नुपर्छ, ताकि मेरो लागि यतिका वर्षसम्‍म गरिएको भरणपोषण व्यर्थमा गएन, यसले फल फलायो भन्‍ने कुरा परमेश्‍वरले देख्‍न सक्‍नुहोस्। म परमेश्‍वरलाई चैन दिन चाहन्छु, र अबउप्रान्त उहाँलाई चोट पुर्‍याउने वा निराशा तुल्याउने काम गर्नेछैन।” यसरी विचार गर्दा कसो होला? आफूलाई कसरी बचाउने वा कसरी उम्कने भनेर यस्तो विचार नगर्, “यो रोग कहिले निको हुन्छ? जब यो निको हुन्छ, म मेरो कर्तव्य पूरा गर्न सक्दो प्रयास गर्नेछु र समर्पित हुनेछु। म बिरामी हुँदा कसरी समर्पित हुन सक्छु र? मैले कसरी सृष्टि गरिएको प्राणीको कर्तव्य पूरा गर्न सक्छु र?” जबसम्‍म तँसँग एक मुठ्ठी सास बाँकी हुन्छ, के तँ आफ्‍नो कर्तव्य पूरा गर्न सक्दैनस् र? जबसम्‍म तँसँग एक मुठ्ठी सास बाँकी हुन्छ, के तँ परमेश्‍वरलाई लज्जित नपार्न सक्दैनस् र? जबसम्‍म तँसँग एक मुठ्ठी सास बाँकी हुन्छ, जबसम्‍म तेरो मन स्पष्ट हुन्छ, के तँ परमेश्‍वरलाई गनगन नगरी बस्‍न सक्छस्? (सक्छु।) अहिले “सक्छु” भनेर भन्‍नु सजिलो छ, तर जब तँमा साँच्‍चै यो कुरा आइपर्छ त्यो बेला “सक्छु” भन्नु यति सजिलो हुनेछैन। त्यसकारण, तिमीहरूले सत्यताको खोजी गर्नैपर्छ, धेरैपटक सत्यतामा कठिन परिश्रम गर्नुपर्छ, र यस्तो विचार गर्दै अझै बढी समय बिताउनुपर्छ, “म परमेश्‍वरको इच्‍छालाई कसरी सन्तुष्ट तुल्याउन सक्छु? म कसरी परमेश्‍वरको प्रेमको ऋण तिर्न सक्छु? मैले कसरी सृष्टि गरिएको प्राणीको कर्तव्य पूरा गर्न सक्छु?” सृष्टि गरिएको प्राणी भनेको के हो? के सृष्टि गरिएको प्राणीको जिम्‍मेवारी परमेश्‍वरका वचनहरू सुन्‍नु मात्रै हो? होइन—यो त परमेश्‍वरका वचनहरूमा जिउनु हो। परमेश्‍वरले हामीलाई यति धेरै सत्यता, यति धेरै मार्ग, र यति धेरै जीवन दिनुभएको छ, ताकि तँ यी कुराहरूमा जिउन सक्, र तैँले उहाँको लागि गवाही दिन सक्। सृष्टि गरिएको प्राणीले गर्नुपर्ने यही नै हो, र यो तेरो जिम्‍मेवारी र दायित्व हो। तैँले बारम्बार यी कुराहरू मनन गर्नैपर्छ; यदि तँ सधैँ यी कुराहरू मनन गर्छस् भने, सत्यताका सबै पक्षको गहिराइमा पुग्नेछस्।

यदि मानिसहरू सत्यता पछ्याउने मार्गमा हिँड्दैनन् र सत्यता प्राप्त गर्न मेहनत गर्दैनन् भने ढिलोचाँडो ठेस खाएर लड्नेछन्। तिनीहरूलाई दृढ रहन गाह्रो हुनेछ किनकि तिनीहरूलाई आइपर्ने समस्याहरू तिनीहरूमा भएका थोरै ज्ञान र धर्मसिद्धान्तको भरमा समाधान गर्न सकिँदैन। तैँले सिद्धान्तहरूबारे जति नै राम्ररी बोल्न सकिस् भने पनि, वास्तविक कठिनाइहरू सुल्झाउन सक्नेछैनस्। तैँले छर्लङ्गै बुझ्नका लागि निरन्तर विविध सत्यताहरू मनन गर्नैपर्छ। त्यसपछि मात्र तैँले आइपर्ने जस्तोसुकै समस्या समाधान गर्नका लागि सत्यता प्रयोग गर्न सक्छस्। साँचो अर्थमा सत्यता बुझ्नेहरूले शब्द र धर्मसिद्धान्तहरूबारे कुरा गर्दैनन्। तिनीहरू सबै कुराहरू खुट्याउन र प्रस्ट देख्न सक्छन्, र तिनीहरू आफूले हरेक काम विश्वस्त भएर गर्छन्। यदि तँलाई आफूले सामना गर्ने परिस्थितिहरूमा सत्यता कसरी खोज्ने भन्ने थाहा छैन र सधैँ आफ्नै इच्छाअनुसार काम गर्छस् भने, तैँले कुनै हालतमा सत्यता बुझ्दैनस्। तैँले सत्यता बुझ्न आफ्नो कर्तव्य निर्वाहमा आउने समस्याहरू समाधान गर्न कसरी सत्यता प्रयोग गर्ने भनेर निरन्तर मनन गर्नैपर्छ। यदि तैँले यसरी मनन गरिनस् भने, के यी सत्यताहरू हासिल गर्न सक्छस्? यदि तैँले परमेश्वरका वचनहरू मनन गरिनस् भने, जति नै प्रवचनहरू सुनिस् भने पनि, जति नै धर्मसिद्धान्तहरू बुझिस् भने पनि, तँ सधैँ शब्द र धर्मसिद्धान्तहरूको स्तरमै रहनेछस्। यदि तँलाई यी शब्द र धर्मसिद्धान्तहरूबारे कसरी बोल्ने भनेर थाहा छ भने, यसले अक्सर तँलाई झुक्याएर परमेश्वरप्रतिको तेरो विश्वासले फल फलाइसकेको छ र तेरो कद एकदमै उच्च छ भनेर सोच्न लगाउन सक्छ, किनकि अहिले तँ जोसिलो र फूर्तिलो छस्। तर जब तथ्यहरू आइपर्दा अर्थात् परीक्षा र चुनौतीहरू आइपर्छन्, तब तैँले यी शब्द र धर्मसिद्धान्तहरूले कति थोरै सुरक्षा दिन सक्छन् भन्ने कुरा थाहा पाउनेछस्। तिनले तँलाई एउटा परीक्षाबाट जोगाउन सक्दैनन्, झन् परमेश्वरले मान्छेलाई लिने हर परीक्षा सजिलै पार गर्न सक्ने सुनिश्चित गर्ने त कुरै नगरौँ। बरु, तैँले यी शब्द र धर्मसिद्धान्तहरूले आफूलाई विनाशतिर लगेको महसुस गर्नेछस्। यस्तो बेला, तँलाई आफूले सत्यताबारे कति थोरै बुझ्ने रहेछु र आफू सत्यताको वास्तविकतामा अझै प्रवेश गरेको रहेनछु भन्ने थाहा हुनेछ। अक्सर, जब मानिसहरूलाई परीक्षाहरू आइपर्छन् र अघि बढ्ने बाटो देख्न सक्दैनन्, तब अन्त्यमा तिनीहरू सत्यताविना आफू असहाय भएको र धर्मसिद्धान्तबारे आफूले बोलेको सबै कुरा कति बेकार रहेछ भनेर महसुस गर्छस्। त्यसपछि मात्र तिनीहरूले आफूमा कति कमी रहेछ र आफू कति दयनीय रहेछु भन्ने बुझ्छन्। जब सबै थोक सुरक्षित र ठिकठाक हुन्छन्, तब तँलाई सधैँ आफूले सबै कुरा बुझेको अनुभूति हुन्छ। तँलाई आफ्नो विश्वास व्यर्थ छैन र आफूले त्यसबाट धेरै कुरा हासिल गरेको छु भन्ने लाग्छ। तँलाई लाग्छ, जेसुकै भए पनि, आफूले चिन्ता लिनुपर्ने कुरा छैन। खासमा, तँ केही शब्द र धर्मसिद्धान्त मात्र बुझ्छस्, जसको केही काम छैन। विपत्ति र प्रकोपको मुखमा, तँ अलमल्लमा पर्नेछस्, तँलाई त्यो परिस्थिति कसरी सामना गर्ने भन्ने थाहा हुनेछैन। परमेश्वरलाई प्रार्थना गर्दा, तँलाई के भन्ने वा के माग्ने भन्ने थाहा हुनेछैन। तैँले मार्ग भेट्टाउन सक्दैनस्। यसले मान्छे कति दयनीय हुन्छ भन्ने देखाउँछ। तेरो हृदयमा परमेश्वरको एउटै वचन हुँदैन र तँमा पवित्र आत्माको काम हुँदैन। तँ अन्धकारमा परिसकेको छस्। तैँले परमेश्वरप्रतिको विश्वासबाट केही प्राप्त गरेको छैनस्, र अहिले तँ मगन्तेझैँ निस्सहाय छस्। त्यसपछि मात्र तँलाई त्यत्रो वर्षको परमेश्वरप्रतिको आफ्नो विश्वासमा सत्यता वास्तविकता छँदै थिएनछ भन्ने महसुस हुन्छ। अब तँ पूर्ण रूपले खुलासा भएको छस्। यदि तँ परमेश्वरमा धेरै वर्ष विश्वास गरेर त्यस्तो स्थितिमा पुग्छस् भने, तँलाई हटाइने निश्चित छ।

फेब्रुवरी १२, २०१७

फुटनोट:

क. कोल्ड स्ट्रोकः परम्परागत चिनियाँ चिकित्सामा प्रयोग गरिने शब्द, जसले घातक, ज्यानै लिन सक्ने, भित्री ठण्डालाई जनाउँछ, जुन बाहिरी तत्वहरूले निम्त्याउँछन्। 


सत्यता प्राप्त गर्नको लागि मूल्य चुकाउनु ठूलो महत्त्वको कुरा हो

परमेश्‍वरमा विश्‍वास गर्नुको उद्देश्य मुक्ति प्राप्त गर्नु हो, तर के मुक्ति प्राप्त गर्नु साधारण कुरा हो? यसमा सबैभन्दा कठिन कुरा के छ? धेरै मानिसहरूले यसलाई स्पष्टसँग देख्न सक्दैनन्, तर वास्तवमा मुक्ति प्राप्त गर्नको निम्ति सबैभन्दा कठिन कुरा भनेको सत्यता प्राप्त गर्नु हो। त्यसकारण, चाहे तैँले जतिसुकै नै प्राप्त गरे पनि, सत्यता प्राप्त गर्नको लागि धेरै पीडा भोग्नु र मूल्य चुकाउनु सधैं उचित हुन्छ। त्यसो भए, सत्यता प्राप्त गर्नको निम्ति तैँले के-कस्तो कष्ट सहनुपर्छ? तैँले न्याय र सजाय, र जाँच र शोधनको कष्ट सहनुपर्छ, अनि तैँले काटछाँट र निराकरण हुनुपर्छ, तैँले परमेश्‍वरलाई पछ्याउँदा आइपर्ने सतावट र प्रतिकूलता सहनुपर्छ, र तैँले कारावास अनि धार्मिक संसारको गालीबेइज्‍जती र निन्दा सहनुपर्छ। तैँले यी सबै कठिनाइहरू सहनुपर्छ। यदि यी सबै कुराहरू सहन सक्छस् भने, तैँले सत्यता प्राप्त गर्न सक्छस्। अहिले धेरैजसो मानिसहरू सत्यता पछ्याउन इच्छुक छन्। तिनीहरू आफ्ना कर्तव्यहरू राम्ररी निर्वाह गर्नमा केन्द्रित छन् र तिनीहरू आफ्ना कर्तव्यहरू निर्वाह गर्दै सत्यता अभ्यास गर्नमा प्रशिक्षित हुन र सत्यता प्राप्त गर्न चाहन्छन्। परमेश्‍वरमा विश्‍वास गर्नु र आफ्नो कर्तव्य निर्वाह गर्नु जीवनको सही मार्ग हो। यो मार्ग छान्नु सही कुरा हो र यो परमेश्‍वरको सबैभन्दा बढी आशिष् प्राप्त गर्ने कुरा हो। मानिसहरूले इमान्दारीपूर्वक उहाँको निम्ति आफैलाई खर्चिन र सृष्टि गरिएका प्राणीहरूको कर्तव्य पूरा गर्न सक्छन्—यो परमेश्‍वरको महान्‌ अनुग्रह र आशिष् हो। कर्तव्य निर्वाह गर्नुको महत्त्वलाई स्पष्ट रूपमा नदेख्नेहरू पनि केही छन्, जो सधैँ परमेश्‍वरसँग लेनदेन सम्झौता गर्ने प्रयास गर्छन्—तिनीहरूमाथि जे आइलागे पनि तिनीहरूलाई सधैँ विवश र विचलित पार्न सकिन्छ, तिनीहरूलाई सधैँ प्रभावित पार्न र बटार्न सकिन्छ, र यसले तिनीहरूलाई सामान्य रूपमा आफ्नो कर्तव्यहरू निर्वाह गर्न असमर्थ बनाउँछ, यतिसम्म कि तिनीहरू आफ्ना कर्तव्यहरू त्यागेर भाग्न पनि सक्छन्। कति खेदजनक कुरो! तिनीहरूले त्यति धेरै पछुतो महसुस नगर्न सक्छन्, तर विपत्तिहरू भीमकाय बन्दा र परमेश्‍वरको काम समाप्त हुँदा अनि उहाँले असललाई इनाम र दुष्टलाई दण्ड दिन सुरु गर्नुहुँदा, तिनीहरूले यस कार्यको परिणाम जान्नेछन्। त्यसैले, तिमीहरूले बारम्बार सँगै मिलेर प्रार्थना गर्नुपर्छ, परमेश्‍वरको सामु आफूलाई शान्त राख्नुपर्छ, अझ बढी उहाँका वचनहरू पढ्नुपर्छ र अझ बढी सत्यता सङ्गति गर्नुपर्छ। अहिलेको लागि, सत्यता पछ्याउने कुरासँग असम्बन्धित र अहिले ध्यान नदिनुपर्ने विषयहरूलाई अलग राख। जीवनमा विवाह, काम, आफ्नो भविष्य र घर बसाल्ने प्रक्रिया मात्र महत्त्वपूर्ण कुरा होइनन्, न त समाजमा आफ्नो स्थान खोज्नु र खानको लागि पर्याप्त बन्दोबस्त हुनु नै महत्त्वपूर्ण कुरा हो। जीवनमा यीमध्ये कुनै पनि सबैभन्दा महत्त्वपूर्ण कुरा होइनन्। त्यसो भए, जीवनमा सबैभन्दा महत्वपूर्ण कुरा के हो त? यो सृष्टि गरिएको प्राणीले निर्वाह गर्नुपर्ने कर्तव्य र कार्य पूरा गर्नु अनि परमेश्‍वरको मिसन र उहाँले तिमीहरूलाई सुम्पनुभएको काम पूरा गर्नु हो। त्यो नै सबैभन्दा अर्थपूर्ण कुरा हो। मानिसहरूमा हुनुपर्ने सङ्कल्प नै यही हो।

अहिले, तिमीहरू परमेश्‍वरमा विश्‍वास गर्नेहरूले हरेक दिन उहाँका वचनहरू खान र पिउन सक्छौ र धेरै सत्यता पछ्याउनेहरूले त कर्तव्यहरू पनि निर्वाह गरिरहेका छौ। यो तिमीहरूको जीवनदिशाको निम्ति सही सुरुवाती बिन्दु हो, यसैले तिमीहरूले यस मार्गमा कसरी निरन्तर हिँडिरहनुपर्छ? (हामीले जीवन प्रवेशको मार्गमा जग बसाल्नुपर्छ।) हो, यदि तिमीहरूले सत्य र जीवन प्राप्त गर्न चाहन्छौ भने, तिमीहरूले परमेश्‍वरको वचनको जग बसाल्नुपर्छ। यसले तिमीहरूलाई सत्यता खोजी गर्ने मार्गमा अगाडि बढ्न मदत दिनेछ, यो नै जीवनको लक्ष्य र दिशा हो। यदि तैँले उहाँको वचन र सत्यतालाई तेरो हृदयमा जग बसाल्न दिन्छस् भने मात्र तँ साँच्‍चिकै परमेश्‍वरका चुनिएका र पूर्वनिर्धारित गरिएका व्यक्तिहरूमध्येको एक होस्। अहिले तिमीहरूका जगहरू अझ पनि अस्थिर नै छन्। ठूलो विपत्ति वा जाँचको त कुरै छोडौँ, यदि शैतानको सानो परीक्षा पनि तिमीहरूमाथि आइलाग्यो भने, तिमीहरू थर्कन र ढल्न सक्छौ। यो जगको कमी हो, जुन एकदमै खतरनाक छ! सतावट र प्रतिकूलता आइपर्दा धेरै मानिसहरूले ठेस खान्छन् र परमेश्‍वरलाई धोका दिन्छन्। केही हैसियत प्राप्त गरिसकेपछि केही मानिसहरूले लापरवाही गर्न थाल्छन् र त्यसपछि तिनीहरूको पर्दाफास र निष्कासन हुन्छ। तिमीहरू सबैले यी कुराहरू एकदमै स्पष्टसँग देख्न सक्छौ। यसैले तिमीहरूले पहिले जीवनमा पछ्याउनुपर्ने दिशा र लक्ष्यका साथै तिमीहरूले हिँड्नुपर्ने बाटो निर्धारण गर्नुपर्छ र त्यसपछि उक्त लक्ष्यको निम्ति आफ्नो मनलाई शान्त पार्ने र कडा परिश्रम गर्ने, आफ्नै जीवन खर्चने, र मूल्य चुकाउने कार्य गर्नुपर्छ। अहिलेलाई अन्य मामिलाहरू पन्छाइदे—यदि तैँले ती कुराहरू निरन्तर विचार गर्छस् भने, यसले तेरो कर्तव्य निर्वाहलाई प्रभावित पार्नेछ र यसले तेरो सत्यता पछ्याइ र तेरो मुक्तिको महत्तवपूर्ण विषयलाई प्रभावित पार्नेछ। यदि तैँले काम खोज्ने, धेरै पैसा कमाउने, धनी बन्ने र समाजमा आफ्नो दह्रिलो पकड स्थापित गर्ने अनि आफ्नो स्थान खोज्नेबारेमा सोच्नुपर्छ भने, यदि तैँले विवाह र जोडी खोज्ने अनि परिवारलाई भरणपोषण गर्ने र राम्रो जीवन प्रदान गर्नेबारेमा सोच्नुपर्छ भने, अनि यदि तँ केही नयाँ सिपहरू सिक्न, अरू मानिसहरूभन्दा उत्कृष्ट र राम्रो बन्न पनि चाहन्छस् भने—के यी सबै कुराहरूको बारेमा सोच्नु थकाइलाग्दो हुन्‍न र? तेरो दिमागमा कति कुराहरू अट्न सक्छन्? कुनै एक व्यक्तिको जीवनकालमा कति उर्जा हुन्छ? एउटा व्यक्तिसँग राम्रा वर्षहरू कति हुन्छन्? यस जीवनमा बीस वर्षदेखि चालिस वर्षसम्मको उमेरमा मानिसहरूसँग सबैभन्दा धेरै उर्जा हुन्छ। यस अवधिमा, परमेश्‍वरका विश्‍वासीहरूले बुझ्न आवश्यक कुराहरूमा तिमीहरू निपुण हुनुपर्छ, अनि सत्यको वास्तविकतामा प्रवेश गर्नुपर्छ र परमेश्‍वरको न्याय र सजायका साथै उहाँका शोधन र जाँचहरू स्वीकार गर्नुपर्छ, र जस्तोसुकै परिस्थितिमा पनि तिमीहरू परमेश्‍वरलाई इन्कार गर्दै नगर्ने बिन्दुमा पुग्नुपर्छ। यो सबैभन्दा आधारभूत कुरा हो। यसअलावा, तँलाई लोभ्याउन र प्रलोभनमा पार्न जोसुकैले प्रेम र विवाह प्रयोग गरे पनि, वा कसैले तँलाई जतिसुकै ख्याति, धन, हैसियत वा लाभहरू प्रदान गरे पनि, तैँले आफ्नो कर्तव्य वा सृष्टि गरिएको प्राणीले गर्नुपर्ने कुराहरू त्याग्नु हुँदैन। पछि परमेश्‍वरले तँलाई चाहनुभएन नै भने पनि, तैँले सत्यता खोजी गरिरहनुपर्छ, तैँले अझै पनि परमेश्‍वरको भय मान्ने र दुष्टबाट अलग बस्‍ने मार्ग हिँड्न खोजिरहनुपर्छ। तँ यो उचाइमा पुग्नैपर्छ। यस तरिकाले, तैँले परमेश्‍वरको लागि आफैलाई खर्चेका वर्षहरू व्यर्थमा जानेछैनन्। यदि तैँले आफ्नो जीवनका उत्तम वर्षहरू राम्रो जागिर भेट्टाउने वा जोडी खोज्‍नेबारेमा सोच्‍दै बिताउँछस्, र परमेश्‍वरमा विश्‍वास गर्दा दैहिक जीवनको आनन्द लिने अर्थात् दुवै काम एकैसाथ गर्ने आशा गर्छस् भने, केही वर्षपछि तैँले जोडी पनि भेट्टाउलास्, विवाह पनि गर्लास्, बच्चा पनि जन्माउलास् अनि घर र करियर पनि बनाउलास्, तर तैँले ती सबै वर्षहरूमा परमेश्‍वरमा विश्‍वास गरेर केही पनि प्राप्त गरेको हुनेछैनस्, तैँले कुनै सत्य प्राप्त गरेको हुनेछैनस्, तैँले तेरो हृदय खाली भएको महसुस गर्नेछस् र तेरा उत्तम वर्षहरू त्यसै बितेर गएका हुनेछन्। जब तैँले चासिल वर्षको उमेरमा पछाडि फर्केर हेर्नेछस्, तँसँग परिवार पनि हुनेछ, तेरा बच्चाहरू पनि हुनेछन् र तँ एक्लो पनि हुनेछैनस्, तर तैँले तेरो परिवारको भरणपोषण गर्नुपर्नेछ। अनि यो एक यस्तो जन्जिर हो जसबाट तँ मुक्त हुनै सक्दैनस्। यदि तँ आफ्नो कर्तव्य निभाउन चाहन्छस् नै भने पनि तैँले तेरो परिवारको जन्जिरमा बाँधिएर कर्तव्य निभाउनुपर्नेछ। तेरो हृदय जतिसुकै ठूलो भए तापनि तैँले दुवै कुरालाई ध्यान दिन सक्दैनस्—तँ परमेश्‍वरलाई पूर्ण हृदयले पछ्याउन र राम्रोसित आफ्नो कर्तव्य निभाउन सक्षम हुनेछैनस्। परिवार र सांसारिक कुराहरू त्याग्ने धेरै मानिसहरू छन्, तर परमेश्‍वरलाई केही वर्ष विश्‍वास गरेपछि तिनीहरूले अझ पनि केवल ख्याति, नाफा र हैसियत पछ्याउँछन्। तिनीहरूले कुनै सत्य प्राप्त गरेका छैनन् र तिनीहरूसँग कुनै वास्तविक अनुभव गवाही छैन। यो त तिनीहरूले आफ्नो समय बर्बाद गर्नुसरह हो। अहिले, जब तिनीहरूले आफ्ना कर्तव्यहरू निर्वाह गर्छन्, तिनीहरूले सत्यको एउटा सानो अंश पनि बुझ्दैनन् र जब तिनीहरूलाई केही हुन्छ, तिनीहरू यसलाई कसरी अनुभव गर्ने भन्ने नै जान्दैनन्—यसैले तिनीहरू रुन थाल्छन् र ठूलो पश्‍चातापले भरिन्छन्। जब तिनीहरूले सुरुको कुरा सोच्‍न थाल्छन्, सबै जवान मानिसहरू मण्डलीमा सँगै बसेको, आफ्ना कर्तव्यहरू पूरा गरेको, सँगै भजनहरू गाएको र सँगै परमेश्‍वरको प्रशंसा गरेको कुरा सोच्‍न थाल्छन्, तब तिनीहरूले ती दिनहरू कति असल थिए र आफू त्यो समयमा फर्कन पाए पनि हुन्थ्यो नि भनेर सोच्छन्। तर दुर्भाग्य, यस संसारमा पश्‍चातापको कुनै उपचार नै छैन। चाहँदैमा कसैले पनि समयलाई फर्काउन सक्दैन। सुरुको समयमा फर्केर जाने र जीवनलाई पुनः जिउने कुनै उपाय नै छैन। यसैले, एउटा मौका आएर गइसकेपछि, त्यो फर्केर आउनेवाला छैन। एक व्यक्तिको आयु केही दशक लामो मात्र हुन्छ, त्यसलै यदि तैँले सत्यता पछ्याउने यो सर्वोत्तम समय गुमाइस् भने, तैँले पछुतो गर्नु बेकार हुनेछ। कतिपय मानिसहरूले आजसम्‍मै परमेश्‍वरमा विश्‍वास गरेका छन्, तैपनि तिनीहरू अझै रनभुल्लमै परिरहेका छन्। तिनीहरू परमेश्‍वरको काम कुन चरणमा पुगेको छ भन्नेबारेमा पुरै अनभिज्ञ छन्। ठूला विपत्तिहरू आइसकेका छन् तर यी मानिसहरू भने “परमेश्‍वरले उहाँको काम सक्नुअघि अझै धेरै समय बाँकी छ! मानिसहरू अहिले पनि साबिकको झैँ खाने, पिउने र विवाह गर्ने काम गरिरहेका छन्। मैले पनि हतारहतार गर्दै जीवनको आनन्द लिनुपर्छ, मैले यो मौका छोड्नुहुँदैन!” भन्ने सोच्दै सपनामा बाँचिरहेका छन्। तिनीहरू अझै पनि दैहिक आनन्दको लालच गर्छन्, तिनीहरूको हृदयमा सत्यताप्रति अलिकित पनि तृष्णा छैन। यसरी तिनीहरूले जीवनभरमा एकपटक मात्र आउने मुक्तिको मौका गुमाउँछन्। वास्तवमा, परमेश्‍वरले मानवजातिलाई मुक्ति दिने काम गर्नुहुन्छ, अनि उहाँको मुक्तिको काम सकिएपछि, एक व्यक्ति मात्र बाँच्छ भने पनि परमेश्‍वरले यो त एकदमै कम भयो भनेर सोच्नुहुनेछैन। परमेश्‍वरले त्यही एक व्यक्तिलाई लैजानुहुनेछ र अरू सबै पछि छुट्नेछन्। यो परमेश्‍वरको स्वभाव हो, जसलाई कसैले पनि स्पष्टसँग बुझ्न सक्दैन। जब परमेश्‍वरले संसारलाई जलप्रलयद्वारा नाश गर्न लाग्नुभएको थियो, तब उहाँमाथि विश्‍वास गर्नेहरूलाई बचाउनको निम्ति उहाँले नोआलाई ठूलो जहाज निर्माण गर्ने निर्देशन दिनुभयो। जब त्यो ठूलो जहाजको निर्माण पूरा भयो, नोआको परिवारका आठ सदस्यहरूले मात्र त्यो जहाजमा प्रवेश गरे र तिनीहरूले परमेश्‍वरको मुक्ति प्राप्त गरे। बाँकी अरूलाई चाहिँ के भयो? तिनीहरू सबै बाढीमा डुबे र त्यो विपत्तिमा परेर मरे। आज, परमेश्‍वरले यी सबै सत्यताहरू अभिव्यक्त गर्नुभएको देख्ने मानिसहरू धेरै छन्, तिनीहरूलाई परमेश्‍वरले मुक्तिको कार्य गरिरहनुभएको छ भन्ने कुरा राम्रोसित थाहा छ, तर तिनीहरू अझ पनि शंका गर्छन्, आफ्नै धारणाहरू बनाउँछन् र यसलाई स्वीकार गर्न इन्कार गर्छन्। यसप्रकारका व्यक्तिहरू आफैँमा खुसी हुन्छन्, तर जब ठूलो विपत्ति आउँछ, तिनीहरू नष्ट हुनेछन् र यसको निम्ति तिनीहरूले कसलाई दोष लाउन मिल्ला र? परमेश्‍वरको नजरमा, उहाँको मुक्ति स्वीकार नगर्नेहरू उडुसहरू हुन्, तिनीहरू जीवित भूतहरू हुन्, तिनीहरू पशुहरूभन्दा कमका छन्! परमेश्‍वरको मुक्तिको अवधिमा, उहाँको स्वभाव दयालु, प्रेमिलो र क्षमाशील छ, तर जब परमेश्‍वरको मुक्तिको कार्य समाप्त हुन्छ, उहाँले अब फेरि मानिसलाई आफ्नो क्षमा प्रदान गर्नुहुनेछैन। परमेश्‍वरले यसलाई फिर्ता लिनुहुनेछ र मानिसहरूले उहाँको क्रोध र प्रताप मात्र सामना गर्नेछन्। अहिले तिमीहरू यस महान् क्षणको समयमा छौ—परमेश्‍वरले आखिरी दिनहरूमा न्यायको काम गरिरहनुभएको छ। मानिसहरूको निम्ति परमेश्‍वरमार्फत मुक्ति पाउने र सिद्ध पारिने यो एउटै अवसर हो। तिमीहरू सबैले परमेश्‍वरको राज्य सुसमाचार विस्तारको यस महत्वपूर्ण क्षणमा आफ्ना कर्तव्यहरू निर्वाह गरिरहेका छौ। यो वास्तवमा परमेश्‍वरले तिमीहरूलाई असाधारण रूपमा माथि उठाउनुभएको कुरा हो। तैँले जुनसुकै क्षेत्रको अध्ययन गरेको भए तापनि वा तँसँग जुनसुकै क्षेत्रको ज्ञान भए तापनि वा तँमा जुनसुकै वरदान वा विशेषज्ञता भए तापनि, यस्ता जुनसुकै अवस्थामा परमेश्‍वरले आफ्नो घरको कर्तव्य पूरा गर्नको निम्ति यो विशेषज्ञता प्रयोग गर्ने अनुमति दिनुहुँदै तँलाई अनुग्रह देखाउँदै हुनुहुन्छ। यो प्राप्त गर्न एकदमै गाह्रो हुने मौका हो। जब परमेश्‍वरले काम गर्नुहुन्छ, उहाँ कुनै पनि व्यक्तिप्रति पक्षपाती हुनुहुन्न, उहाँले सबैलाई निष्पक्ष व्यवहार गर्नुहुन्छ। सत्यता स्वीकार र अभ्यास गर्ने जोकोहीलाई उहाँले अनुग्रहका साथ व्यवहार गर्नुहुन्छ र सत्यलाई प्रेम नगर्ने, सत्यप्रति दिक्‍क मान्‍ने र सत्यलाई इन्कार गर्ने जोकोहीलाई उहाँले घृणा गर्नुहुन्छ। उहाँ हरेक व्यक्तिप्रति न्यायी हुनुहुन्छ। जबसम्म तँ सत्यता स्वीकार गर्न र परमेश्‍वरमा समर्पित हुन सक्छस्, तबसम्म परमेश्‍वरले तँलाई अनुग्रहसाथ व्यवहार गर्नुहुनेछ र तेरा विगतका अपराधहरूप्रति तँलाई जवाफदेही बनाउनुहुनेछैन। परमेश्‍वरले तेरो निम्ति जस्तोसुकै बाटो खोल्नुभए पनि र उहाँले तँसँग जतिसुकै अनुग्रहसाथ व्यवहार गर्नुभए पनि, उहाँसँग अन्ततः एउटै मात्र इच्छा हुन्छ, जुन तेरो जीवन प्रगतिको अनुकूल हुने वातावरणमा तँलाई उहाँको इच्छा बुझ्ने, पाठहरू सिक्ने र सत्यता बुझ्ने बनाउनु हो। जब परमेश्‍वरका वचन र सत्यताहरू तँभित्र गढाइएको हुन्छ र जब ती तेरो जीवन बनेका हुन्छन्, र जब तैँले परमेश्‍वरलाई तेरो नयाँ जन्मको अभिभावकको रूपमा व्यवहार गर्छस् र जब तँ परमेश्‍वरप्रतिको समर्पण र परमेश्‍वरको भय प्राप्त गर्न सक्षम हुन्छस्, तब तँ परमेश्‍वरको इच्छाबमोजिमको व्यक्ति हुन्छस्। तिमीहरूमध्ये धेरैजसो जवान नै भए तापनि, यदि परमेश्‍वरको वचनहरू पढेर र सत्य बुझेर, तिमीहरू सबैले सङ्कल्प प्राप्त गर्छौ, तिमीहरू जीवनमा वृद्धि हुन्छौ, तिमीहरूले आफ्नो हृदयमा परमेश्‍वरको डर राख्छौ, अनि परीक्षा र प्रतिकूलताले सताउँदा तिमीहरू दृढ रहन सक्षम हुन्छौ भने, तिमीहरूसँग कद हुनेछ र परमेश्‍वर सन्तुष्ट हुनुहुनेछ। तँलाई अनुग्रहसाथ व्यवहार गरेर व्यर्थमा कष्टप्रद मूल्य चुकाइनछु भनेर परमेश्‍वरले भन्‍नुहुनेछ। उहाँले सफलता हात पार्नुहुनेछ, तँमा आफ्नो कामका फलहरू देख्नुहुनेछ, र यो कुरालाई खुसी र आनन्दसाथ हेर्नुहुनेछ। यो परिणाम सम्पूर्ण रूपमा परमेश्‍वरको कामद्वारा प्राप्त हुन्छ; यो मानिसले घमण्ड गर्नुपर्ने कुरा होइन।

परमेश्‍वरले हरेक व्यक्तिको जन्‍मदेखि अहिलेसम्‍मका दशकहरूमा उसको लागि मूल्य मात्रै चुकाउनुहुन्‍न। परमेश्‍वरको नजरमा, तँ यो संसारमा धेरैपटक आएको छस्, र तैँले धेरैपटक पुनर्जन्म लिएको छस्। यो सबको पछाडि कसको हात छ? यसको पछाडि परमेश्‍वरको हात छ। तँलाई कुनै पनि हालतमा यी कुराहरू थाहा हुँदैन। हरेकपटक तँ यो संसारमा आउँदा, परमेश्‍वरले व्यक्तिगत रूपमा तेरो लागि बन्दोबस्तहरू मिलाउनुहुन्छ: तँ कति वर्ष बाँच्‍नेछस्, कस्तो परिवारमा जन्‍मनेछस्, तैँले कहिले घर र करियर बनाउनेछस्, साथै यो संसारमा तैँले के गर्नेछस् र कसरी यो जीवन धान्‍नेछस्, त्यो सबैको बन्दोबस्त उहाँले मिलाउनुहुन्छ। परमेश्‍वरले तेरो लागि जीवनयापन गर्ने मार्ग तयार गर्नुहुन्छ, ताकि तैँले कुनै बाधाविना यस जीवनमा आफ्‍नो मिसन पूरा गर्न सक्। अनि जहाँसम्‍म तैँले तेरो अर्को जन्ममा के गर्नुपर्ने भन्‍ने कुरा छ, परमेश्‍वरले तँलाई तैँले के पाउनुपर्छ र तँलाई के दिइनुपर्छ भन्‍ने आधारमा सबै कुरा मिलाएर त्यो जीवन प्रदान गर्नुहुन्छ…। परमेश्‍वरले तेरो लागि धेरैपटक यस्ता बन्दोबस्तहरू गर्नुभएको छ, र अन्त्यमा तँ आखिरी दिनहरूको यो युगमा तेरो अहिलेको वर्तमान परिवारमा जन्‍मेको छस्। परमेश्‍वरले तेरो लागि तैँले परमेश्‍वरलाई विश्‍वास गर्न सक्‍ने वातावरण मिलाउनुभएको छ; उहाँले तँलाई उहाँको आवाज सुन्‍न र उहाँसामु आउन दिनुभएको छ, र यसरी तैँले उहाँलाई पछ्याउन र उहाँको घरमा कर्तव्य पूरा गर्न सक्छस्। परमेश्‍वरबाट यस्तो मार्गदर्शन पाएर मात्रै तैँले आजको दिनसम्‍म जिएको छस्। मानिसहरूमाझ तँ कतिपटक जन्मेको छस्, तेरो रूप कतिपटक परिवर्तन भएको छ त्यो तँलाई थाहा छैन, न त तँलाई तेरा कतिवटा परिवारहरू थिए, कतिवटा युग र वंशहरू तैँले बाँचिसकिस् त्यो नै थाहा छ—तर यो पुरै समय, परमेश्‍वरले तँलाई साथ दिइरहनुभएको छ, र तँलाई सधैँ हेरचाह गरिरहनुभएको छ। व्यक्तिको लागि परमेश्‍वर कति धेरै मेहनत गर्नुहुन्छ! कतिपय मानिसहरू भन्छन्, “म साठी वर्ष पुगेँ। साठी वर्षसम्‍म परमेश्‍वरले मलाई हेरचाह, रक्षा, र मार्गनिर्देशन गर्दै आउनुभएको छ। साठी वर्षसम्‍म, उहाँले मेरो भाग्यमाथि शासन गर्नुभएको छ। म वृद्ध भएपछि, यदि मैले कर्तव्य पूरा गर्न सकिनँ र केही गर्न सकिनँ भने—के परमेश्‍वरले मलाई अझै वास्ता गर्नुहुनेछ?” के यसो भन्‍नु मूर्खता होइन र? केवल एउटै जीवनकालको लागि मात्रै मानिसको नियतिमाथि परमेश्‍वरको सार्वभौमिकता रहने र उहाँले त्यतिन्जेल मात्रै मानिसलाई हेरचाह र सुरक्षा गर्ने भन्‍ने हुँदैन। यदि यो एउटै जीवनकाल, एउटै जीवन-अवधिको लागि मात्रै भएको भए, यसले परमेश्‍वर सर्वशक्तिमान् हुनुहुन्छ र सबै थोकमाथि उहाँको सार्वभौमिकता छ भन्‍ने कुरा देखाउन सक्दैनथ्यो। परमेश्‍वरले कुनै व्यक्तिको लागि गर्नुहुने परिश्रम र चुकाउनुहुने मूल्य उसले यस जीवनमा के गर्छ त्यसलाई बन्दोबस्त गर्नको लागि मात्रै होइन, बरु यो त उसको लागि अनगिन्ती जीवनकालको बन्दोबस्त गर्नको लागि हो। पुनर्जन्‍म लिने हरेक प्राणको लागि परमेश्‍वरले पूर्ण जिम्‍मेवारी लिनुहुन्छ। उहाँले हरेक व्यक्तिलाई डोऱ्याउँदै र उसको जीवनको हरेक बन्दोबस्त मिलाउँदै, एकदमै ध्यान दिएर काम गर्नुहुन्छ र आफ्नै जीवनको मूल्य चुकाउनुहुन्छ। परमेश्‍वरले यसरी मानिसको खातिर मेहनत गर्नुहुन्छ र मूल्य चुकाउनुहुन्छ, अनि उहाँले मानिसलाई यी सबै सत्यता र यो जीवन दिनुहुन्छ। यदि मानिसहरूले यी आखिरी दिनहरूमा सृष्टि गरिएको प्राणीको कर्तव्य पूरा गर्दैनन्, र तिनीहरू सृष्टिकर्ताको अघि फर्किँदैनन् भने—यदि अन्त्यमा, तिनीहरूले जति नै जीवन र पुस्ता पार गरेको भए पनि, आफ्‍नो कर्तव्य राम्ररी पूरा गर्दैनन् र परमेश्‍वरका मापदण्डहरू पूरा गर्न सक्दैनन् भने—के परमेश्‍वरप्रतिको तिनीहरूको ऋण अत्यन्तै धेरै हुँदैन र? के तिनीहरू परमेश्‍वरले चुकाउनुभएका सबै मूल्यहरूको लागि अयोग्य हुँदैनन् र? तिनीहरूमा विवेकको यति कमी हुनेछ कि तिनीहरू मान्छे भनिनसमेत लायक हुनेछैनन्, किनभने परमेश्‍वरप्रतिको तिनीहरूको ऋण अत्यन्तै धेरै हुनेछ। यसैले, यो जीवनमा—मैले तेरो पूर्व जीवनहरूबारे कुरा गरिरहेको छैन, तर यदि यो जीवनमा—तैँले आफ्नो मिसनको निम्ति आफूले प्रेम गरेका वा बाह्य कुराहहरू—जस्तै भौतिक सुखहरू र परिवारको प्रेम र आनन्द—त्याग्न सक्षम छैनस् भने, यदि तैँले परमेश्‍वरले तेरो निम्ति चुकाउनुभएको मूल्यको खातिर देहको सुख त्याग्न सक्दैनस् भने वा परमेश्‍वरको प्रेमको ऋण तिर्न सक्दैनस् भने, तँ साँच्चै नै दुष्ट होस्। वास्तवमा, तैँले परमेश्‍वरको लागि तिर्ने जुनसुकै मूल्य पनि सार्थक नै हुन्छ। परमेश्‍वरले तेरो खातिर चुकाउनुभएको मूल्यको तुलनामा, तैँले प्रदान गर्ने सानो रकम वा खर्चको मूल्य कति हुन्छ र? तैँले भोगेको थोरै कष्टको मूल्य कति नै हुन्छ र? के तँलाई परमेश्‍वरले कति कष्ट भोग्नुभएको छ भन्ने थाहा छ? परमेश्‍वरले सहनुभएको कष्टसँग तुलना गर्दा, तैँले थोरे कष्ट त उल्लेख गरिन पनि योग्य छैन। साथै, अहिले कर्तव्य निर्वाह गरेर तैँले सत्य र जीवन प्राप्त गरिरहेको छस् र अन्त्यमा तँ बाँच्नेछस् र परमेश्‍वरको राज्यमा प्रवेश गर्नेछस्। त्यो कति ठूलो आशिष्‌को कुरा हो! जब तैँले परमेश्‍वरलाई पछ्याउँछस्, चाहे तैँले कष्ट भोग् वा मूल्य तिर्, तैँले वास्तवमा परमेश्‍वरसँग काम गरिरहेको हुन्छस्। परमेश्‍वरले हामीलाई जे गर्न लगाउनुभए पनि, हामी परमेश्‍वरका वचनहरू सुन्छौँ र तीबमोजिम अभ्यास गर्छौँ। परमेश्‍वरको अवाज्ञा गर्ने वा उहाँलाई दुःखी पार्ने कुनै पनि काम नगर्। परमेश्‍वरसँग काम गर्नको निम्ति, तैँले केही कष्ट भोग्नुपर्छ अनि तैँले केही कुराहरू त्याग्नु र अलग गर्नुपर्छ। तैँले ख्याति र लाभ, हैसियत, पैसा र सांसारिक सुखहरू त्याग्नुपर्छ—तैँले विवाह, काम र तेरा सांसारिक सम्भाव्यताहरू पनि त्याग्नुपर्छ। तैँले यी कुराहरू त्यागिस् कि त्यागिनस् भन्ने कुरा परमेश्‍वरलाई थाहा हुन्छ? के परमेश्‍वरले यी सबै देख्नुहुन्छ? (देख्‍नुहुन्छ।) तैँले यी कुराहरू त्यागिसकेको परमेश्‍वरले देख्नुभयो भने, उहाँले के गर्नुहुनेछ? (परमेश्‍वरलाई सान्त्वाना मिल्नेछ, र उहाँ प्रसन्न हुनुहुनेछ।) परमेश्‍वर प्रसन्न मात्र हुनुहुनेछैन, र उहाँले यसो भन्नुहुनेछ, “मैले तिरेको मूल्यले फल फलाएको छ। मानिसहरू मसँग काम गर्न राजी छन्, तिनीहरूसँग यस्तो सङ्कल्प छ र मैले तिनीहरूलाई प्राप्त गरेको छु।” चाहे परमेश्‍वरलाई प्रसन्नता वा खुसी, सन्तुष्टि वा सान्त्वना मिलोस् वा नमिलोस, परमेश्‍वरसँग त्यो मनोवृत्ति मात्र हुँदैन। उहाँ काम पनि गर्नुहुन्छ र उहाँ आफ्नो कामले प्राप्त गरेको परिणाम हेर्न चाहनुहुन्छ, नत्र त उहाँले मानिहरूबाट चाहनुभएको कुरा अर्थहीन हुनेछ। परमेश्‍वरले मानिसप्रति देखाउनुहुने अनुग्रह, प्रेम र करुणा एउटा मनोवृत्ति मात्रै होइन—त्यो एउटा तथ्य पनि हो। त्यो कुन तथ्य हो? त्यो तथ्य हो, परमेश्‍वरले तँभित्र आफ्‍ना वचनहरू राखिदिनुहुन्छ, र तँलाई अन्तर्दृष्टि प्रदान गर्नुहुन्छ, ताकि तैँले उहाँमा के कुरा प्रेमिलो छ, र यो संसार केको बारेमा हो भनेर देख्‍न सक्, ताकि तेरो हृदय ज्योतिले भरियोस्, र तँलाई उहाँका वचनहरू र सत्यता बुझ्‍न मदत मिलोस्। यसरी, तैँले थाहै नपाई सत्यता प्राप्त गर्छस्। परमेश्‍वरले हरेक वास्तविक तरिकामा तँमा यति धेरै काम गर्नुहुन्छ, यसरी तैँले सत्यता प्राप्त गर्न सक्छस्। जब तैँले सत्यता प्राप्त गर्छस्, जब तैँले सबैभन्दा बहुमूल्‍य कुरा अर्थात् अनन्त जीवन प्राप्त गर्छस्, तब परमेश्‍वरको इच्‍छा पूरा हुन्छ। जब परमेश्‍वरले मानिसहरूले सत्यता पछ्याएको र उहाँसँग सहकार्य गर्ने इच्‍छा गरेको देख्‍नुहुन्छ, तब उहाँ खुसी र सन्तुष्ट बन्‍नुहुन्छ। त्यसपछि उहाँमा एउटा मनोवृत्ति हुन्छ, र उहाँमा त्यो मनोवृत्तिमा हुँदा, उहाँ काममा लाग्‍नुहुन्छ, र मानिसलाई स्याबासी र आशिष दिनुहुन्छ। उहाँ भन्‍नुहुन्छ, “म तँलाई तैँले पाउनुपर्ने आशिष्‌हरू प्रदान गर्नेछु।” अनि त्यसपछि तैँले सत्यता र जीवन प्राप्त गर्नेछस्। जब तँमा सृष्टिकर्ताको ज्ञान हुन्छ र जब तैँले उहाँप्रतिको राम्रो बुझाइ प्राप्त गरेको हुन्छस्, के तँलाई अझै पनि मनमा रित्तो महसुस हुनेछ? हुनेछैन। तँलाई आफू भरिपूर्ण भएजस्तो र आनन्द महसुस हुनेछ। के व्यक्तिको जीवनमा मूल्य हुनु भनेको यही होइन र? यही नै सबैभन्दा मूल्यवान्‌ र अर्थपूर्ण जीवन हो।

अय्यूबलाई हेर्: के तिनले आफूलाई पहाडभरि पशुधन र अपार सम्पत्ति दिनुहोस् भनेर परमेश्‍वरलाई प्रार्थना गरेका थिए र? (थिएनन्।) तिनले के प्राप्त गर्न खोजे? (तिनले परमेश्‍वरको भय मान्ने र दुष्टताबाट टाढा रहने अवस्था प्राप्त गर्ने खोजे।) परमेश्‍वरले “परमेश्‍वरको भय मान्ने र दुष्टबाट टाढा रहने” कुरालाई कसरी हेर्नुहुन्छ? परमेश्‍वरले भन्नुभयो, “परमेश्‍वरले त्यसलाई असल देख्नुभयो।” जब मानिसहरू परमेश्‍वरको भय मान्न र दुष्टबाट अलग रहन खोज्छन्, यसले परमेश्‍वरमा सबैभन्दा ठूलो आनन्द ल्याउँछ अनि यसको लागि उहाँले आशिष् दिनुहुन्छ। के परमेश्‍वरले यी वचनहरू मात्र बोल्नुभयो र अरू केही गर्नुभएन? परमेश्‍वरले अय्यूबको निम्ति अरू के गर्नुभयो? (उहाँले अय्यूबलाई जाँच्नुभयो।) परमेश्‍वरले अय्यूबको जाँच गर्न शैतानलाई पठाउनुभयो, तिनको पहाडभरिको पशुधन, तिनको अपार सम्पत्ति, तिनका बालबच्चा, तिनका नोकरचाकरहरू खोस्न लाउनुभयो—परमेश्‍वरले तिनलाई जाँच्नुभयो। तिनलाई जाँचेर परमेश्‍वर के प्राप्त गर्न चाहनुहुन्थ्यो? परमेश्‍वर अय्यूबको गवाही चाहनुहुन्थ्यो। परमेश्‍वरले त्यसबेला अय्यूबलाई के दिनुभयो? मानिसहरू सोच्छन्: “परमेश्‍वरले अय्यूबलाई के दिनुभयो? तिनको पशुधन र अपार सम्पत्ति खोसियो र तिनीसँग के बाँकी थियो र? परमेश्‍वरले तिनलाई केही पनि दिनुभएन!” सतही रूपमा हेर्दा, परमेश्‍वरले अय्यूबलाई जे दिनुभयो त्यो फिर्ता लग्‍नुभयो, र अय्यूबसँग केही पनि बाँकी रहेन जस्तो देखिन्छ, तर परमेश्‍वरले फिर्ता लग्‍नु पनि आफैँमा झन् ठूलो इनाम हो। परमेश्‍वरले अय्यूबलाई दिनुभएको यो इनाम कसैले पनि स्पष्टसँग देख्न सक्दैन। परमेश्‍वर अय्यूबको गवाही चाहनुहुन्थ्यो र उहाँले अय्यूबलाई एउटा मौका दिनुभयो। त्यो कस्तो मौका थियो? त्यो अय्यूबको निम्ति शैतान र सबै मानिसहरूसामु परमेश्‍वरको गवाही दिने, तिनी परमेश्‍वरको भय मान्छन् र दुष्टताबाट अलग बस्छन् भन्‍ने वास्तविकताको गवाही दिने, परमेश्‍वरको भय मान्ने र दुष्टबाट अलग बस्ने तथ्यको गवाही दिने, आफू सिद्ध र इमानी मान्छे भएको गवाही दिने मौका थियो। के तिनलाई परमेश्‍वरले यो मौका दिनुभएन र? यदि परमेश्‍वरले अय्यूबलाई यो मौका नदिनुभएको भए, के शैतानले अय्यूबविरुद्ध कदम चाल्ने आँट गर्थ्यो र? (गर्दैनथ्यो।) शैतानले निश्‍चय नै आँट गर्ने थिएन, त्यो निश्‍चित कुरा हो। यदि शैतानले अय्यूबको परीक्षा गर्ने आँट नगरेको भए, के अय्यूबले यो मौका पाउँथे होला त? तिनले यो मौका पाउँथेनन्। यसैले परमेश्‍वरले अय्यूबलाई तिनले हिँडेको परमेश्‍वरको भय मान्‍ने र दुष्टताबाट अलग बस्‍ने मार्ग सही हो, परमेश्‍वरको लागि यो स्वीकार्य छ र अय्यूब धर्मी र इमानी मान्छे हुन् भनी प्रमाणित गर्न यस्तो मौका दिनुभयो। सबैले यो कुरा देखे, परमेश्‍वरले पनि ती कुराहरू देख्नुभयो, अनि यस मौकामाझ अय्यूबले परमेश्‍वरलाई निरास पारेनन्। तिनले परमेश्‍वरको गवाही दिए र शैतानलाई जिते, र परमेश्‍वरले त्यो कुरालाई असल देख्नुभयो। के अन्त्यमा परमेश्‍वरले तिनलाई इनाम दिनुभयो? (दिनुभयो।) अय्यूबको निम्ति परमेश्‍वरको दोस्रो इनाम के थियो? अय्यूबको परमेश्‍वरप्रतिको भय र दुष्टताबाट अलग बस्ने कार्य आफूलाई स्वीकार्य छ भनेर परमेश्‍वरले बताउनुभयो। अय्यूबले शैतानसामु परमेश्‍वरको गवाही दिए र परमेश्‍वरले यो सबैलाई असल देख्नुभयो। उहाँ सन्तुष्ट र हर्षित हुनुभयो र उहाँमा एक खाले मनोवृत्ति आयो। परमेश्‍वरमा यस्तो मनोवृ्ति आएपछि, के उहाँले अरू केही पनि गर्नुभएन? परमेश्‍वरले के गर्नुभयो? तिमीहरू अय्यूबको पुस्तकसँग धेरै परिचित छैनौ जस्तो देखिन्छ। कुन परिस्थितिमा अय्यूबले यसो भने: “मेरो कानको सुनाइद्वारा मैले तपाईंको बारेमा सुनेको छु: तर अब मेरो आँखाले नै तपाईंलाई देख्छ”? परमेश्‍वरले तिनीसँग बोल्नुभएको कुरा सुनेपछि तिनले यी वचनहरू बोले। के यसअघि अय्यूबले परमेश्‍वरलाई देखेका थिए? (थिएनन्।) अय्यूबको निम्ति, परमेश्‍वरको आवाज सुन्नु उहाँको मुहार देख्‍नुसरह थियो र के त्यो सृष्टि गरिएको प्राणीले सबैभन्दा धेरै तृष्णा गर्ने आशिष् होइन र? (हो।) अय्यूबले यो प्राप्त गरे। के तिमीहरू तिनको इर्ष्या गर्छौ? (गर्छौँ।) यो आशिष् प्राप्त गर्न सजिलो छैन। अनि, तैँले कसरी यो मौका पाएर यस किसिमको अनुग्रह र इनाम प्राप्त गर्न सक्छस्? तँ परमेश्‍वरको गवाही बन्नुपर्छ, अर्थात् तैँले शैतानका परीक्षाहरूमाझ परमेश्‍वरको गवाही बन्नुपर्छ। तैँले परमेश्‍वरको भय मान्ने र दुष्टताबाट अलग बस्ने मार्गमा हिँड्नुपर्छ। तैँले परमेश्‍वरलाई यसो भन्ने बनाउनुपर्छ, “परमेश्‍वरले त्यो कुरालाई असल देख्नुभयो।” जब परमेश्‍वर सन्तुष्ट र प्रसन्न हुनुहुन्छ, अनि तेरो गवाही र तैँले गरेका सबै कुराहरू असल देख्नुहुन्छ, जब परमेश्‍वरले तँलाई सिद्ध र सत्यता पछ्याउने व्यक्ति होस् भनेर भन्‍नुहुन्छ, तब तँ आशिष्‌हरू प्राप्त गर्न सक्षम हुनेछस्। अय्यूबले परमेश्‍वरको आवाज सुनेपछि, परमेश्‍वरले अरू के गर्नुभयो? उहाँले अय्यूबलाई तिनीसँग पहिले भएको भन्दा धेरै दिनुभयो। अय्यूब पहिलेभन्दा अझ धनी बने—यदि तिनी पहिले करोडपति थिए भने त्यसपछि तिनी अरबपति बनेको हुनुपर्छ। तैँले देख्न सक्छस्, यदि कुनै एक व्यक्तिले परमेश्‍वरको भय मान्छ र दुष्टताबाट टाढा रहन्छ भने, तिनीहरूलाई अरबपति बन्न सजिलो छ; परमेश्‍वरको निम्ति त यो एउटै वचनको कुरा हो। त्यो परमेश्‍वरको अनुग्रह हो। अय्यूबले परमेश्‍वरको भय माने र दुष्टबाट टाढा रहे अनि तिनले परमेश्‍वरको आशिष्‌ प्राप्त गरे।

परमेश्‍वरले मानिसहरूलाई जे दिनुहुहुन्छ त्यो मानिसहरूले मागेको वा कल्पना गरेको भन्दा ज्यादा हुन्छ, तर यदि तैँले मागेको वा कल्पना गरेको भन्दा पनि ज्यादा इनाम प्राप्त गर्न चाहन्छस् भने, तैँले परमेश्‍वरको मार्ग पछ्याउनुपर्छ। परमेश्‍वरको मार्ग पछ्याउनु सरल हुँदैन। मानिसहरूले मूल्य चुकाउनुपर्छ, तर त्यो मूल्य व्यर्थमा चुकाइएको हुँदैन, यसको लागि इनाम दिइन्छ। मानिसहरूले आफूहरूप्रति परमेश्‍वरको एउटै प्रकारको मनोवृत्ति मात्र हुन्छ, उहाँले केही पनि गर्नुहुन्न, सधैँ आफूहरूलाई नियालिरहनु मात्र हुन्छ, र आफूहरूले कस्तो व्यावहार गर्छौँ भनेर हेरिरहनु मात्र हुन्छ भन्‍ने सोच्छन्। के यो त्यस्तै हो त? होइन। परमेश्‍वर वास्तवमा अभिभावकजस्तै हुनुहुन्छ। यदि तँ आफ्ना बुबाआमाको कुरा सुन्छस् भने, यदि तँ समझदार छस् भने, र यदि तँ आफ्ना कर्तव्यहरूमा ध्यान दिन्छस् र सही मार्ग पछ्याउनलाई कम्ती कष्ट भोग्दैनस् भने, तेरा बुबाआमाले कस्तो महसुस गर्छन्? तेरा बुबाआमाले तेरो निम्ति प्रेम र दुःख महसुस गर्छन्। तिनीहरू छोराछोरीहरूको खातिर अनि छोराछोरीहरूको कष्ट कम गर्न र छोराछोरीहरूले राम्रो खाने, राम्रो लाउने र जीवनको आउन्द उठाउने कुरा पक्‍का गर्नको खातिर आफ्नो जीवन परित्याग गर्न अत्यन्तै इच्छुक हुन्छन्—अनि बल्‍ल तिनीहरूलाई सन्तुष्टि मिल्छ। तैँले कुनै पनि कष्ट भोगेको तिनीहरू चाहँदैनन्। त्यो बुबाआमाको हृदय हो। बुबाआमाको हृदयसँग तुलना गर्दा परमेश्‍वरको हृदय अझ राम्रो, अझ सुन्दर, अझ दयालु छ—उहाँको हृदय त्योभन्दा कम छैन। तिमीहरू सबैले आफ्ना बुबाआमाको हृदयलाई केही मात्रामा बुझ्न सक्छौ। तिमीहरूका बुबाआमा तिमीहरूप्रति कति असल थिए भन्ने कुरा तिमीहरू सबैलाई थाहा छ र तिमीहरू सबैले आफ्ना बुबाआमालाई आदर गर्न चाहन्छौ। यसैले, परमेश्‍वरको हृदयको ख्याल गर्नको निम्ति तैँले पहिले बुबाआमाप्रतिको त्यो भक्ति प्रयोग गर्नुपर्छ। यस्तो गर्नेहरूसँग सबैभन्दा धेरै समझ हुन्छ। छोराछोरीप्रति बुबाआमामा हुने प्रेम छोराछोरीले महसुस गर्न सक्छन्, तर तिनीहरूले मानिहरूप्रति परमेश्‍वरमा हुने प्रेम झन् बढी महसुस गर्नुपर्छ, किनकि तिनीहरूसँग भएका सबै कुराहरू परमेश्‍वरद्वारा बन्दोबस्त र योजना गरिएका हुन्छन्। व्यक्तिको निम्ति सबै कुरा परमेश्‍वरले मात्र निर्णय गर्न सक्नुहुन्छ। बुबाआमाहरूले त तिनीहरूको प्रेम जति नै ठूलो भए पनि बच्चाको सबै कुरा निर्णय गर्न सक्दैनन्। कम्तिमा पनि अभिभावकहरूसँग सत्यता हुँदैन। तिनीहरूको प्रेम देह र भावनाहरूको कुरा हो; यसले कुनै पनि हालतमा कसैलाई पनि भ्रष्टताबाट मुक्त गर्न सक्दैन, न त यसले तिनीहरूलाई थोरै वृद्धिसमेत प्रदान गर्न नै सक्छ। परमेश्‍वरको प्रेमले मात्र मानिसहरूलाई बचाउन सक्छ। परमेश्‍वरको वचनले मानिहरूलाई अगुवाइ र भरणपोषण गर्न सक्छ ताकि तिनीहरूले जीवनमा सही मार्ग हिँड्न सकून्। परमेश्‍वरको प्रेम बुबाआमाको भन्दा कति ठूलो छ भन्ने तैँले देख्न सक्छस्—परमेश्‍वरले मानिसहरूलाई हरतरहको ख्याल प्रदान गर्नुहुन्छ! तेरा बुबाआमाले तिमीहरूलाई जन्म दिए र तिनीहरूको निम्ति तँ तिनीहरूको आफ्नै देह र रगत होस्। तिनीहरूले तेरो धेरै वास्ता, लाडप्यार र सुरक्षा गर्छन्—अनि परमेश्‍वरले चाहिँ आफ्नै हातले बनाउनुभएका मानिसहरूलाई कसरी हेर्नुहुन्छ जस्तो लाग्छ? परमेश्‍वरले मानिसहरूलाई आफ्नै सन्तानहरूझैँ लाडप्यार गर्नुहुन्छ; मानिसहरू उहाँका आफ्नै देह र रगत हुन्। यो बुबाआमाले बच्चा जन्माउने मानव अवधारणा र रक्त सम्बन्धको नाताजस्तो होइन—परमेश्‍वरले मानिसहरूलाई आफ्नै हातहरूले सृष्टि गर्नुभयो, र तिनीहरूमा आफ्नो सास भरिदिनुभयो र तिनीहरूमाथि उहाँका अपेक्षाहरू छन्। परमेश्‍वरले मानिसहरूलाई आफ्ना आशाहरू सुम्पनुभएको छ; तिनीहरूप्रति उहाँले तय गर्नुभएका मापदण्डहरू छन् र उहाँले तिनीहरूलाई कामकुराहरू सुम्पनुभएको छ। परमेश्‍वरले सामान्य रूपमा मान्छेको सृष्टि गर्ने, तिनीहरूमा सास हाल्ने, तिनहरूलाई जिउँदो बनाउने अनि आफ्नो काम सक्‍ने मात्र गर्नुभएन। यदि मानवजाति खराब भएको भए उहाँले पुनः बनाउन सक्नुहुन्थ्यो, किनकि आखिर परमेश्‍वर शक्तिशाली र सर्वशक्तिमान् हुनुहुन्छ, तर यो कुरा त्यस्तो होइन। परमेश्‍वरले मान्छेको सृष्टि गर्नुभएपछि, उहाँलाई तिनीहरूप्रति चिन्ता महसुस भयो। मानिसहरू उहाँको देह र रगत हुन्, तिनीहरू उहाँका मित्रहरू हुन् र साथमा उहाँको व्यवस्थापन योजनामा, तिनीहरू उहाँका सारा आशाहरूका गुठियार र वाहकहरू हुन्। अन्ततः उहाँ यी मानिसहरूमा आशा देख्न र परिणाम हासिल गर्न चाहनुहुन्छ। यसको आधारमा यदि तैँले परमेश्‍वरको अभिप्राय र इच्छाप्रति केही बुझाइ देखाउँछस् भने, के त्यसले तेरो बुझाइलाई केही मात्रामा गहिरो बनाउन सक्दैन र? (हो, यसले सक्छ।) यो ठ्याक्‍कै ती बुबाआमाको जस्तै कुरा हो, जो आफ्ना सन्तानहरूले अध्ययन गरी जीवनमा सफल भएको चाहन्छन्, जो आफ्ना सन्तानहरूले सिक्दा छेउमा बसेर पङ्खा हम्किदै, तिनीहरूलाई केही समयपछि चिया दिँदै, खाने बेलामा तिनीहरूको निम्ति मिठो खाना बनाउँदै बस्छन्—ती बुबाआमालाई त्योभन्दा राम्रो कसरी गर्ने भन्ने थाहै हुँदैन, तिनीहरूको मन बस छोराछोरीकै वरिपरि घुमिरहेको हुन्छ। तँमाथि तेरा बुबाआमाको अपेक्षाहरू भएको कारण, तँमाथि आफ्ना आशाहरू राखेको कारण, तिनीहरूले तँलाई यस्तो व्यवहार गरेका होइनन् र? यदि तैँले तिनीहरूको कुरा सुन्दैनस् र निरन्तर तिनीहरूको अवज्ञा गर्छस् भने, के त्यसले तिनीहरूलाई पीडा दिँदैन र? के तिनीहरू दुःखी हुँदैनन् र? (हुन्छन्।) त्यसो भए, अब यस विचारको आधारमा परमेश्‍वरको इच्छाको बारेमा मनन गर्। जब परमेश्‍वरले मान्छेलाई हेर्नुहुन्छ, तिनीहरूको उमेर जति नै भए पनि, उहाँको नजरमा तिनीहरू बालक नै हुन्। यदि तैँले, “म त असी वर्ष पुगेँ,” भन्छस् भने, परमेश्‍वरले तँ बच्चा होस् भन्नुहुनेछ। यदि तँ, “म बीस वर्ष पुगेँ,” भन्छस् भने, तँ त झन् बच्चा होस्। तँ असी वर्षको होस् कि आठ सय वर्षको वा आठ हजार वर्षको होस्, परमेश्‍वरको नजरमा मान्छेहरू बच्चै हुन्। परमेश्‍वरको दृष्टिकोणमा, उमेरले केही पनि फरक पार्दैन। उहाँको नजरमा, मानिसहरू सबै शिशु र बच्चाहरू हुन्; मानवजातिलाई परमेश्‍वरले यसरी नै हेर्नुहुन्छ। त्यसैले, परमेश्‍वरको नजरमा, तँ उहाँको देह र रगत अनि उहाँका मित्रहरूमध्ये एक होस्। त्यसो भए, उहाँलाई सन्तुष्ट पार्नको निम्ति तँ कसरी उहाँको देह र रगत, उहाँको मित्र, र उहाँको हृदयअनुसारको व्यक्ति बन्न योग्य हुन्छस्? के यो मानवजातिले विचार र मनन गर्न योग्य प्रश्‍न होइन र? (हो।) परमेश्‍वरले मानजातिलाई आफ्नो देह र रगत, उहाँको मित्र, अनि उहाँले चुकाउनुभएको मूल्य र रगतका वाहकहरूको रूपमा व्यवहार गर्नुहुन्छ। मानिसहरूको निम्ति परमेश्‍वरसँग कस्तो किसिमको प्रेम छ? उहाँसँग कस्तो मानसिकता छ? यो तहको सम्बन्ध भएको मानिसहरूसँग उहाँले कसरी व्यवहार गर्नुहुन्छ? के मान्छेहरूले थोरै मात्र भए पनि परमेश्‍वरले मान्छेप्रति कस्तो किसिमको प्रेम गर्नुहुन्छ भन्ने कुरा बुझ्न सक्छन्? केही मानिसहरू भन्छन्: “मैले परमेश्‍वरलाई कहिले देखेको छैन, अनि पूर्व जीवनहरूमा उहाँले मेरो निम्ति गर्नुभएका कुराहरू म महसुस गर्न सक्दिनँ।” तँ अहिले जीवित छस्, त्यसैले के तैँले परमेश्‍वरको मार्गनिर्देशन र उहाँले तेरो लागि चुकाउनुभएको मूल्य महसुस गर्न सक्दैनस्? के तँ ती बुझ्न सक्छस्? (सक्छु।) यदि तैँले ती बुझ्न सक्छस् भने, ठीकै छ—यसले तँसँग हृदय र प्राण छ भन्ने प्रमाणित गर्छ। यदि तैँले यति बुझ्न सक्छस् भने त्यो प्रयाप्त हुन्छ। तैँले परमेश्‍वरलाई पछ्याउन सबै कुरा त्याग्नु सार्थक छ।

मे २९, २०१७


परमेश्‍वरको अघि बारम्‍बार जिएर मात्रै उहाँसँग सामान्य सम्‍बन्ध कायम राख्‍न सकिन्छ

तिमीहरूमध्ये धेरैजसोले परमेश्‍वरमा विश्‍वास गरेको केही वर्ष भइसकेको छ र साँचो मार्गमाथि धेरथोर जग बसालिसकेका छौ। अब तिमीहरू परमेश्‍वरलाई पछ्याउन परिवार र बाहिरी संसारको उल्झनलाई त्याग्‍न सक्छौ। तिमीहरू परमेश्‍वरको घरमा कर्तव्य निर्वाह गर्न तालिम लिँदै छौ, तिमीहरू परमेश्‍वरका निम्ति आफूलाई विशेष तुल्याउन इच्छुक छौ, र सत्यतातर्फ लम्किन तयार छौ। यसको अर्थ, तिमीहरूले कुरा बुझ्न थालेका छौ र तिमीहरूमा थोरै विवेक र समझ छ। त्यो राम्रो कुरा हो। कर्तव्य निर्वाह गर्नुको महत्त्व निकै ठूलो छ! तिमीहरूले आफ्नो कर्तव्य राम्रोसँग निर्वाह गर्न सक्नु वा नसक्नु तिमीहरूको मुक्ति र सिद्धतासँग प्रत्यक्ष सम्बन्धित छ। यसो पनि भन्‍न सकिएला, व्यक्तिले कर्तव्य निर्वाह गर्दैगर्दा परमेश्‍वरको कामको अनुभव गरेर मात्र जीवन प्रवेश प्राप्त गर्न सक्छ, र आफ्नो कर्तव्य राम्रोसँग निर्वाह गरेर मात्र परमेश्‍वरको अनुमोदन पाउन सक्छ। तसर्थ, तिमीहरूको कर्तव्यको सन्दर्भमा तिमीहरूबाट अलि धेरै माग गर्नु र तिमीहरूलाई काँटछाँट र निराकरण गर्नु तिमीहरूका लागि लाभदायी हुनेछ। कम्तीमा तिमीहरूले जीवन प्रगति छिटो गर्नेछौ। तिमीहरूबाट उच्च मागहरू गरिनु नराम्रो कुरा होइन, न त तिमीहरूलाई जाँच्न कहिलेकाहीँ कठिन समस्या दिनु नै नराम्रो हो। यो सब तिमीहरूलाई जीवनमा वृद्धि गराउन र परमेश्‍वरको इच्छा गर्न सहयोग दिन गरिन्छ, र यो तिमीहरूले केही व्यावसायिक ज्ञान बुझ्न सके र तिमीहरू आफ्नो कर्तव्यमा अझ प्रभावशाली हुन सके भनेर गरिन्छ। यदि तिमीहरूबाट यी मागहरू नगरिएको भए परिणाम के हुन्थ्यो? तिमीहरूले धर्मसिद्धान्त प्रचार गर्न र नियम पालना गर्न मात्र सक्नेथियौ, अनि कैयौँ वर्षसम्म पटक्कै परिवर्तन नभई परमेश्‍वरमा विश्‍वास गर्नेथियौ। त्यो स्थितिमा, तिमीहरूले कहिले प्रगति गर्न सक्नेथ्यौ? तिमीहरूले कसरी आफ्नो कर्तव्य राम्रोसँग निर्वाह गर्न सक्नेथियौ? तिमीहरूले सत्यतासम्बन्धी प्रगति नगर्ने मात्र होइन, तर कर्तव्य निर्वाह गर्न चाहिने व्यावसायिक ज्ञानमा पनि प्रगति गर्नेथिएनौ। तब के तिमीहरूले आफ्नो कर्तव्य स्वीकार्य मापदण्डअनुसार गर्न र परमेश्‍वरको गवाही दिन सक्थ्यौ? तिमीहरूको वर्तमान कदको कुरा गर्नुपर्दा, तिमीहरूको सत्यता बुझाइ निकै सतही छ, र तिमीहरूले आफ्नो कर्तव्य निर्वाहका सिद्धान्तहरू बुझेका छैनौ। तिमीहरू आफ्नो कर्तव्य सन्तोषजनक ढङ्गमा निर्वाह गर्ने मापदण्डसम्म पुग्‍नबाट पनि निकै टाढा छौ। तैपनि तिमीहरू यसबारे अनभिज्ञ छौ र आफूले राम्रो गरिरहेको ठान्छौ, अनि बेलाबेला तिमीहरू हदै आत्मधर्मी र दुःसाहसी बन्छौ। तिमीहरूको बोली वा कार्य सार्वजनिक हुन सक्दैन र त्यो सत्यताका सिद्धान्तअनुरूप हुँदैन। कसैले तिमीहरूको कुनै समस्या औँल्याउँदा तिमीहरू त्यो स्विकार्न सक्दैनौ, न त सत्यता खोजी गर्छौ, र अझ आफ्ना लागि बहानासमेत बनाउँछौ। यहाँ समस्या के हो? समस्या के हो भने, तिमीहरूमा आफूलाई उचित तरिकाले व्यवहारमा ढाल्न चाहिने सबैभन्दा आधारभूत समझ पनि छैन। तैँले जे गरिरहेको भए पनि, कम्तीमा त्यो धेरैजसो मानिसलाई उचित लाग्नैपर्छ। तैँले सबैको सुझाव सुन्नैपर्छ—यदि उनीहरूले भनेको कुरा सही छ भने तैँले त्यो स्विकार्नैपर्छ, अनि आफ्नो गल्ती सच्याउनैपर्छ। यदि सबैलाई तैँले पाएको नतिजा ठिक लाग्छ, र सबैले त्यसलाई अनुमोदन गर्छन् भने, तबमात्र तेरा कार्यहरू स्वीकार्य ठानिन सक्छन्। यसरी, एउटा पक्षमा तिमीहरू आफ्नो कर्तव्य निर्वाह गर्दा सिद्धान्तअनुसार कार्य गर्न सक्नेछौ, र तिमीहरू समस्या सम्हाल्दा अझ बढी परिपक्व र अनुभवी हुनेछौ। अर्को पक्षमा तिमीहरूले अझै बढी सिक्न सक्नेछौ, र त्यही समयमा सत्यता बुझ्न र जीवन प्रवेश गर्न थाल्नेछौ। त्यसैले, तिमीहरू आफूलाई केही आइपर्दा आत्मधर्मी पटक्कै हुनु हुँदैन। तिमीहरूले आफूलाई परमेश्‍वरसामु शान्त पार्नैपर्छ र पाठ सिक्नैपर्छ। अझ बढी सिक्नका लागि तिमीहरूले आफूलाई त्याग्‍न सक्नैपर्छ। यदि तँ “म यसमा तिमीहरूभन्दा बढी निपुण छु, त्यसैले म इन्चार्ज हुनुपर्छ, र तिमीहरू सबैले मैले भनेको सुन्‍नुपर्छ!” भनेर सोच्छौ भने, यो कस्तो स्वभाव हो? यो अहङ्कार र आत्मधर्मीपन हो। यो शैतानी, भ्रष्ट स्वभाव हो र यो सामान्य मानवताको क्षेत्रभित्रको कुरा होइन। त्यसोभए, आत्मधर्मी नहुनु भनेको के हो? (त्यो भनेको सबैका सुझाव सुन्‍नु, र सबैसँग कामकुरा छलफल गर्नु हो।) तेरो व्यक्तिगत सोच र विचार जेसुकै भए पनि, यदि तैँले अन्धाधुन्ध तेरो सोच सही छन् र कामकुरा गर्ने तरिका त्यही हो भनी निर्धारण गर्छस् भने त्यो अहङ्कार र आत्मधर्मीपन हो। यदि तँलाई तेरा केही विचार वा मत सही लाग्छ तर तँलाई आफूमा पूर्ण विश्‍वास छैन, र तैँले खोजी र सङ्गति गरेर तिनको पुष्टि गर्न सक्छस् भने, आत्मधर्मी नहुनु भनेको त्यही हो। कार्य गर्नुअघि सबैको समर्थन र स्वीकृति पर्खनु कामकुरा गर्ने समझपूर्ण तरिका हो। यदि कोही तँसँग सहमत हुँदैन भने तैँले त्यसप्रति होसियारीपूर्वक प्रतिक्रिया जनाउनुपर्छ, र आफ्नो कामको व्यावसायिक पक्षहरूमा अति सावधान हुनुपर्छ। तैँले त्यस्तो असहमतिलाई यसो भन्दै अनदेखा गर्न मिल्दैन, “तिमीले यो बढी बुझेका छौ कि मैले? म यस क्षेत्रमा काम गरेको यत्रो समय भइसक्यो—के यसबारे मैले तिमीले भन्दा बढी बुझेको हुनुपर्छ होइन? तिमीलाई यसबारे के थाहा छ? तिमी यो बुझ्दैनौ!” यो राम्रो स्वभाव होइन, यो निकै अहङ्कारी र आत्मधर्मी स्वभाव हो। तँसँग असहमत हुने व्यक्ति सिकारु हुन सक्छ, र उसले त्यस कार्यक्षेत्रलाई राम्ररी नबुझेको हुन सक्छ; तँ सही होला र तैँले सही तरिकाले कार्य गरिरहेको होला तर समस्याचाहिँ तेरो स्वभाव हो। त्यसोभए व्यवहार र कार्य गर्ने सही तरिका के हो त? तैँले सत्यताका सिद्धान्तअनुसार कसरी व्यवहार र कार्य गर्न सक्छस्? तैँले तेरा विचारहरू अघि सारेर सबैलाई तिनीहरूसँग कुनै समस्या छन् कि भनी हेर्न दिनैपर्छ। यदि कसैले सुझाव दिन्छ भने तैँले पहिला त्यसलाई स्विकार्नैपर्छ र त्यसपछि सबैलाई अभ्यासको सही मार्ग पुष्टि गर्न दिनैपर्छ। यदि यसमा कसैलाई आपत्ति छैन भने त्यसपछि तैँले कामकुरा गर्ने सबैभन्दा उचित तरिका निर्धारण गर्न र त्यसै हिसाबले कार्य गर्न सक्छस्। यदि कुनै समस्या भेटियो भने, तैँले सबैको राय माग्नैपर्छ, र तिमीहरू सबैले सँगै सत्यता खोजेर त्यसमा सङ्गति गर्नुपर्छ। र त्यसरी तिमीहरूले पवित्र आत्माको अन्तर्दृष्टि प्राप्त गर्नेछौ। जब तिमीहरूका हृदय प्रफुल्ल हुन्छ, र तिमीहरूसँग अझ राम्रो मार्ग हुन्छ, तब तिमीहरूले पहिलेकोभन्दा अझ राम्रो नतिजा प्राप्त गर्नेछौ। के यो परमेश्‍वरको मार्गदर्शन होइन र? यो अत्युत्तम कुरा हो! यदि तँ आत्मधर्मी हुनबाट बच्न सक्छस् भने, यदि तँ आफ्ना कल्पना र विचारहरू त्याग्‍न सक्छस् भने, र यदि तँ अरूको सही राय सुन्‍न सक्छस् भने तैँले पवित्र आत्माको अन्तर्दृष्टि पाउन सक्नेछस्। तेरो हृदय प्रफुल्ल हुनेछ र तैँले सही मार्ग भेट्टाउन सक्नेछस्। तँसँग अघि बढ्ने बाटो हुनेछ र जब तँ त्यो अभ्यास गर्छस्, तब त्यो निश्चय नै सत्यताअनुरूप हुनेछ। तैँले यस्तो अभ्यास र अनुभवद्वारा सत्यता अभ्यास कसरी गर्ने भन्‍ने सिक्नेछस् र साथै त्यस कार्यक्षेत्रबारे केही नयाँ कुरा सिक्नेछस्। के यो राम्रो कुरा होइन र? यसबाट तैँले के थाहा पाउनेछस् भने, तँलाई केही आइपर्दा, तँ आत्मधर्मी हुनै हुँदैन र तैँले सत्यता खोजी गर्नैपर्छ, र यदि तँ आत्मधर्मी हुन्छस् र सत्यता स्वीकार गर्दैनस् भने सबैले तँलाई तिरस्कार गर्नेछन् र परमेश्‍वरले तँलाई निश्चय नै घृणा गर्नुहुनेछ। के यो सिकिएको पाठ होइन र? यदि तैँले सधैँ यसरी नै पछ्याइरहिस् र सत्यता अभ्यास गरिरहिस् भने, आफ्नो कर्तव्यमा प्रयोग गर्ने तेरा व्यावसायिक सिपहरू तिखारिँदै जानेछन्, तैँले आफ्नो कर्तव्यमा झन्-झन् राम्रो नतिजा ल्याउनेछस्, र परमेश्‍वरले तँलाई अन्तर्दृष्टि र आशिष् दिनुहुनेछ, र तँलाई अझ बढी लाभ उठाउन दिनुहुनेछ। त्यसबाहेक, तँसँग सत्यता अभ्यासको मार्ग हुनेछ, र जब तँलाई सत्यता अभ्यास गर्न आउँछ, तब तैँले बिस्तारै सिद्धान्तहरू पनि बुझ्नेछस्। जब तैँले कुन कार्यले परमेश्‍वरको अन्तर्दृष्टि र मार्गदर्शन दिलाउँछ, कुन कार्यले उहाँको घृणा र उपेक्षा निम्त्याउँछ र कुन कार्यले उहाँको अनुमोदन र आशिष् दिलाउँछ भनी जान्‍नेछस्, तब तँसँग अघि बढ्ने मार्ग हुनेछ। जब मानिसहरूले परमेश्‍वरको आशिष् र अन्तर्दृष्टि पाउँछन्, तब तिनीहरूको जीवन प्रगति चाँडो हुनेछ। तिनीहरूले हरेक दिन परमेश्‍वरको अन्तर्दृष्टि र मार्गदर्शन पाउनेछन्, र तिनीहरूको हृदयमा शान्ति र खुसी छाउनेछ। के यसले तिनीहरूलाई आनन्दित तुल्याउनेछैन र? जब तेरा कार्यहरू परमेश्‍वरसामु राखेर उहाँद्वारा स्वीकृत हुन सक्नेछन्, तब तैँले हृदयमा आनन्द महसुस गर्नेछस्, र भित्रबाट तँमा शान्ति र खुसी छाउनेछ। यो शान्ति र खुसी भनेको परमेश्‍वरले तँलाई दिएका भावना हुन्, पवित्र आत्माले तँलाई प्रदान गरेका अनुभूति हुन्।

अहङ्कारी र आत्मधर्मी हुनु मानिसहरूको सबैभन्दा स्पष्ट शैतानी स्वभाव हो, र यदि मानिसहरू सत्यता स्विकार्दैनन् भने, तिनीहरू कदापि शुद्ध हुने छैनन्। सबै मानिसहरूमा अहङ्कारी र आत्मधर्मी स्वभाव हुन्छ, र तिनीहरू सधैँ घमण्डी हुन्छन्। तिनीहरूले जे सोचे पनि वा जे भने पनि वा कामकुरालाई जसरी हेरे पनि, तिनीहरू सधैँ आफ्‍नो दृष्टिकोण र मानसिकता सही छन्, र अरूको कुरा आफ्नो जत्तिको असल वा सही छैन भन्‍ने सोच्छन्। तिनीहरू सधैँ आफ्‍नै रायमा झुण्डिरहन्छन्, र जोसुकैले भने पनि, उसको कुरा सुन्‍ने छैनन्। अरूले भनेको कुरा सही छ वा सत्यताअनुरूप छ भने पनि, तिनीहरूले त्ये स्वीकार गर्नेछैनन्; तिनीहरूले सुनेको जस्तो मात्रै गर्नेछन्, तर त्यो विचारलाई फिटिक्कै अपनाउनेछैनन्, र काम गर्ने बेलामा, तिनीहरू अझै पनि आफ्‍नै तरिकाले काम गर्नेछन्, सधैँ आफूले भन्‍ने कुरा सही र उचित ठान्छन्। तैँले भन्‍ने कुरा वास्तवमा सही र उचित हुन सक्छ, वा तैँले गरिसकेको कुरा सही र दोषरहित हुन सक्छ, तर तैँले कस्तो प्रकारको स्वभाव देखाएको छस्? के यो अहङ्कार र आत्मधार्मिकतामध्ये एक होइन र? यदि तैँले यो अहङ्कारी र आत्मधर्मी स्वभावलाई हटाउँदैनस् भने, के यसले तेरो कर्तव्य निर्वाहमा असर गर्नेछैन र? के यसले तेरो सत्यता अभ्यासमा असर गर्नेछैन र? यदि तैँले आफ्नो अहङ्कारी र आत्मधर्मी स्वभाव हटाइनस् भने, के यसले तँलाई भविष्यमा गम्भीर रोकावटहरू ल्याउनेछैन र? तैँले निश्चय नै रोकावटहरू अनुभव गर्नेछस्, यो हुन्छै हुन्छ। मलाई बता, के परमेश्‍वरले मानिसको यस्तो व्यवहार देख्न सक्नुहुन्छ? परमेश्‍वरले देख्ने नसक्ने कुरै छैन! परमेश्‍वरले मानिसका हृदयको गहिराइ मात्र जाँच्नुहुन्‍न, तिनीहरूको हर समय र हर स्थानका हरेक शब्द र कार्यको अवलोकन पनि गर्नुहुन्छ। परमेश्‍वरले तेरो यस्तो व्यवहार देखेपछि के भन्‍नुहुनेछ? उहाँले यसो भन्‍नुहुनेछ: “तँ जब्बर छस्! तैँले आफू गलत छु भनी थाहा नपाउँदा आफ्नो विचारमा झुण्डिनु स्वाभाविक हो, तर आफू गलत छु भन्‍ने स्पष्ट हुँदाहुँदै पनि आफ्नो विचारमा झुण्डिन्छ्स्, पश्चात्ताप गर्दैनस् भने तँ जिद्दी मूर्ख होस्, र तँ समस्यामा पर्छस्। जसले सुझाव दिए पनि यदि तँ सधैँ त्यसप्रति नकारात्मक, प्रतिरोधी मनोवृत्ति राख्छ्स्, र अलिकति पनि सत्यता स्विकार्दैनस्, अनि तेरो हृदय पूर्णतया प्रतिरोधी, एकलकाँटे र उपेक्षा गर्ने खालको छ भने तँ निकै हास्यास्पद र निरर्थक व्यक्ति होस्! तँसँग व्यवहार गर्न असाध्यै गाह्रो हुन्छ!” कुन तरिकामा तँसँग व्यवहार गर्नु गाह्रो हुन्छ? तँसँग व्यवहार गर्न गाह्रो हुन्छ किनकि तैँले देखाइरहेको कुरा गलत शैली होइन, न त गलत व्यवहार नै हो। यो त तेरो स्वभाव प्रकट भएको हो। कुन स्वभाव प्रकट भएको? त्यो स्वभाव जसमा तँ सत्यतादेखि आजित छस्, र सत्यतालाई घृणा गर्छस्। तँ सत्यतालाई घृणा गर्ने व्यक्ति भनेर चिनिएपछि परमेश्‍वरको दृष्टिमा तँ समस्यामा पर्छस्, र उहाँले तँलाई तिरस्कार, अस्वीकार, र बेवास्ता गर्नुहुनेछ। मानिसहरूको दृष्टिकोणबाट हेर्दा, उनीहरू धेरैजसोले भन्‍नेछन्: “यस व्यक्तिको स्वभाव खराब छ, ऊ अति जिद्दी, जब्बर, र अहङ्कारी छ! यो व्यक्तिसँग ठ्याक मिलाउनै गाह्रो छ र ऊ सत्यतालाई प्रेम गर्दैन। उसले कहिल्यै सत्यता स्विकारेको छैन र ऊ सत्यता अभ्यास गर्दैन।” धेरैभन्दा धेरै, सबैले तँलाई मूल्याङ्कन गर्नेछन् तर के यो मूल्याङ्कनले तेरो भाग्य निर्धारित गर्न सक्छ? मानिसहरूले तँलाई गर्ने मूल्याङ्कनले तेरो भाग्य निर्धारण गर्न सक्दैन, तर तैँले एउटा कुरा भने बिर्सनै हुँदैन: परमेश्‍वर मानिसको हृदय जाँच्नुहुन्छ, र साथै उहाँ तिनीहरूको हरेक शब्द र कार्य अवलोकन गर्नुहुन्छ। यदि परमेश्‍वरले यसरी तँलाई परिभाषित गर्नुहुन्छ र तँ सत्यतालाई घृणा गर्छस् भनेर भन्‍नुहुन्छ, यदि उहाँले तँमा थोरै भ्रष्ट स्वभाव छ वा तँ थोरै अनाज्ञाकारी मात्र छस् भन्‍नुहुन्‍न भने के यो निकै गम्भीर समस्या होइन? (यो गम्भीर समस्या हो।) यो त सङ्कट हो, र यो सङ्कट मानिसहरूले तँलाई कसरी हेर्छन् वा कसरी मूल्याङ्कन गर्छन् भन्‍ने कुरामा नभई, परमेश्‍वरले सत्यता घृणा गर्ने तेरो भ्रष्ट स्वभावलाई कसरी हेर्नुहुन्छ भन्‍ने कुरामा आधारित हुन्छ। त्यसोभए, परमेश्‍वर त्यसलाई कसरी हेर्नुहुन्छ? के परमेश्‍वरले तँ सत्यतालाई घृणा गर्छस्, प्रेम गर्दैनस् भनेर मात्र निर्धारण गर्नुभएको छ? अनि त्यति नै हो त? कुरा त्यति सरल छ? सत्यता कहाँबाट आउँछ? सत्यताले कसको प्रतिनिधित्व गर्छ? (यसले परमेश्‍वरको प्रतिनिधित्व गर्छ।) यसमाथि मनन गर्: यदि कुनै व्यक्तिले सत्यतालाई घृणा गर्छ भने परमेश्‍वरले आफ्नो नजरबाट उसलाई कसरी हेर्नुहुन्छ? (उहाँको शत्रुको रूपमा हेर्नुहुन्छ।) के यो गम्भीर समस्या होइन? जब कुनै व्यक्तिले सत्यतालाई घृणा गर्छ, तब उसले परमेश्‍वरलाई घृणा गर्छ! तिनीहरू परमेश्‍वरलाई घृणा गर्छन् भनेर म किन भन्छु? के तिनीहरूले परमेश्‍वरलाई सरापे? के तिनीहरूले उहाँलाई आमनेसामने विरोध गरे? के तिनीहरूले उहाँलाई उहाँको पिठ्यूँपछाडि आलोचना वा निन्दा गरे? त्यो त होइन। त्यसोभए, सत्यतालाई घृणा गर्ने स्वभाव प्रकट गर्नु भनेको परमेश्‍वरलाई घृणा गर्नु हो भनेर किन म भन्छु? यो तिललाई पहाड बनाउनु होइन, यो त परिस्थितिको वास्तविकता हो। यो त ढोँगी फरिसीहरूले सत्यतालाई घृणा गरेको कारण प्रभु येशूलाई क्रूसमा टाँग्‍नुजस्तै हो—त्यसका परिणामहरू भयानक थिए। यसको अर्थ के हो भने, यदि कुनै व्यक्तिमा सत्यतादेखि दिक्‍क मान्‍ने र सत्यतालाई घृणा गर्ने स्वभाव छ भने, त्यो कुनै पनि समय र कहीँ पनि प्रकट हुन सक्छ, र यदि ऊ यसैअनुसार जिउँछ भने, के उसले परमेश्‍वरलाई विरोध गर्नेछैन र? तिनीहरूले सत्यता वा छनौट गर्ने कार्य मुछिएको कुराको सामना गर्दा, यदि तिनीहरूले सत्यता स्विकार्न सक्दैनन् र तिनीहरू आफ्‍नो भ्रष्ट स्वभावअनुसार जिउँछन् भने, तिनीहरूले स्वाभाविक रूपमै परमेश्‍वरको विरोध गर्नेछन् र उहाँलाई धोका दिनेछन्, किनभने तिनीहरूको भ्रष्ट स्वभाव परमेश्‍वर र सत्यतालाई घृणा गर्ने स्वभाव हो। यदि तेरो स्वभाव यस्तो छ भने, तैँले परमेश्‍वरले बोलेका वचनलाई पनि प्रश्न गर्नेछस् र तिनको विश्लेषण र चिरफार गर्न चाहनेछस्। त्यसपछि तँ परमेश्‍वरको वचनलाई शङ्का गर्दै भन्‍नेछस्, “के यो साँच्चै परमेश्‍वरको वचन हो? मलाई त यो सत्यता जस्तो लाग्दैन, त्यो सबै मलाई सही छैन जस्तो लाग्छ!” यसरी, के तेरो सत्यतालाई घृणा गर्ने स्वभाव प्रकट भएको छैन त? जब तँ यसरी सोच्छस्, तब के तँ परमेश्‍वरप्रति समर्पित हुन सक्छस्? पक्कै पनि सक्दैनस्। यदि तँ परमेश्‍वरप्रति समर्पित हुन सक्दैनस् भने, के उहाँ अझै तेरो परमेश्‍वर हुनुहुन्छ त? हुनुहुन्‍न। त्यसोभए, तेरा लागि परमेश्‍वर के हुनुहुन्छ त? तैँले उहाँलाई अनुसन्धानको विषयझैँ, शङ्का गर्नुपर्ने व्यक्तिझैँ, निन्दा गर्नुपर्ने व्यक्तिझैँ व्यवहार गर्नेछस्; तैँले उहाँलाई सामान्य व्यक्तिलाई जस्तै व्यवहार गर्नेछस्, र उहाँलाई सोही तरिकाले निन्दा गर्नेछस्। यसो गर्दा, तँ परमेश्‍वरको विरोध र निन्दा गर्ने व्यक्ति बन्‍नेछस्। कस्तो स्वभावले गर्दा यो हुन्छ? यो अहङ्कारी स्वभावले गर्दा हुन्छ, जुन निश्चित हदसम्म मौलाएको छ; तेरो शैतानी स्वभाव प्रकट हुनेमात्र होइन, तर तेरो शैतानी अनुहार पनि पूर्ण रूपमा उदाङ्गो हुनेछ। परमेश्‍वरको विरोध गर्ने चरणमा पुगिसकेको व्यक्ति—जसको विद्रोहपन निश्चित हदसम्म पुगिसकेको छ—र परमेश्‍वरबीचको सम्बन्धलाई के हुन्छ? यो शत्रुतापूर्ण सम्बन्ध बन्छ जसमा व्यक्तिले परमेश्‍वरलाई आफ्नो विपक्षमा राख्छ। यदि तँ परमेश्‍वरप्रतिको आफ्नो विश्‍वासमा सत्यता स्विकार्न र पालना गर्न सक्दैनस् भने परमेश्‍वर तेरा परमेश्‍वर हुनुहुन्‍न। यदि तँ सत्यतालाई मान्दैनस् र अस्वीकार गर्छस् भने, तँ परमेश्‍वरको विरोध गर्ने मानिस बनिसकेको हुनेछस्। के त्यसपछि पनि परमेश्‍वरले तँलाई मुक्ति दिन सक्नुहुन्छ? पक्कै पनि सक्नुहुन्‍न। परमेश्‍वर तँलाई मुक्ति पाउने मौका दिनुहुन्छ र तँलाई शत्रु ठान्‍नुहुन्‍न, तर तँ सत्यता स्विकार्न सक्दैनस् र परमेश्‍वरलाई आफ्नो विपक्षमा राख्छस्; तैँले परमेश्‍वरलाई आफ्नो सत्यता र आफ्नो मार्ग ठान्‍न नसक्नुले गर्दा तँ परमेश्‍वरको विरोध गर्ने व्यक्ति बन्छस्। यो समस्या कसरी सुल्झाउन सकिन्छ? तैँले तुरुन्तै पश्चात्ताप गरेर मार्ग बदल्नैपर्छ। उदाहरणका लागि, तैँले आफ्नो कर्तव्य निर्वाह गर्ने क्रममा कुनै समस्या वा कठिनाइ सामना गर्दा र तँलाई त्यो समाधान गर्न नआउँदा, तैँले त्यसबारे अन्धाधुन्ध मनन गर्नु पटक्कै हुँदैन, तैँले पहिला आफूलाई परमेश्‍वरसामु शान्त पार्नैपर्छ, प्रार्थना र उहाँबाट खोजी गर्नैपर्छ, र उहाँको वचनले त्यसबारे के भन्छ त्यो हेर्नैपर्छ। यदि तैँले परमेश्‍वरको वचन पढिसकेपछि पनि अझै बुझिनस् र यस मामिला कुन सत्यतासँग सम्बन्धित छ भनेर थाहा पाइनस् भने, तँ एउटा सिद्धान्तमा दृढ हुनैपर्छ—त्यो हो, पहिले आज्ञापालन गर्ने, व्यक्तिगत विचार वा सोच नराख्ने, शान्त हृदयले पर्खने, अनि परमेश्‍वर कसरी अभिप्राय राख्नुहुन्छ र कसरी कार्य गर्न चाहनुहुन्छ हेर्ने। जब तँ सत्यता बुझ्दैनस्, तैँले अन्धाधुन्ध र लापरवाह तरिकाले कार्य गर्नुभन्दा सत्यता खोज्नुपर्छ, र परमेश्‍वरको प्रतीक्षा गर्नुपर्छ। तैँले सत्यता नबुझ्दा, यदि कसैले तँलाई सल्लाह दिन्छ र सत्यताअनुसार कसरी काम गर्ने भनेर बताउँछ भने, तैँले सर्वप्रथम यो स्वीकार गर्नुपर्छ अनि सबैलाई यसमा सङ्गति गर्न दिनुपर्छ, अनि यो मार्ग सही हो कि होइन, र यो सत्यताको सिद्धान्तअनुरूप छ कि छैन भनेर हेर्नुपर्छ। यदि यो सत्यताअनुसार रहेछ भनेर तँ पक्‍का भइस् भने, त्यसरी नै अभ्यास गर्; यदि यो सत्यताअनुसार छैन भनेर तैँले निर्धारित गरिस् भने, त्यसरी अभ्यास नगर्। यो त्यस्तो सरल छ। तैँले सत्यता खोज्दा, धेरै मानिसहरूबाट खोज्नुपर्छ। यदि जो कसैले केही कुरा भन्छ भने, तैँले उसको कुरा सुन्‍नुपर्छ, उसका सबै शब्दहरू गम्भीरतापूर्वक लिनुपर्छ। तिनलाई बेवास्ता नगर् वा तुच्छ नठान् किनकि यो तेरो कर्तव्यको दायराभित्रका मामिलासँग सम्बन्धित छ, र तैँले यसलाई गम्भीरतापूर्वक लिनैपर्छ। यो नै सही मनोवृत्ति र सही स्थिति हो। यदि तँ सही स्थितिमा छस्, र तैँले सत्यताप्रति दिक्‍क मान्‍ने र सत्यतालाई घृणा गर्ने स्वभाव प्रकट गर्दैनस् भने, यसरी अभ्यास गर्नुले तेरो भ्रष्ट स्वभावको स्थान लिनेछ। यो नै सत्यता अभ्यास हो। यदि तैँले यसरी सत्यता अभ्यास गरिस् भने, कस्तो फल फल्नेछ? (हामीलाई पवित्र आत्माको मार्गदर्शन मिल्नेछ।) पवित्र आत्माको मार्गदर्शन पाउनु एउटा पक्ष हो। कहिलेकाहीँ, मामिला एकदमै सरल हुनेछ, र तैँले आफ्नै दिमाग प्रयोग गरेर त्यो प्राप्त गर्न सक्नेछस्; अरूले तँलाई सुझाव दिइसकेपछि र तैँले बुझिसकेपछि, तँ परिस्थितिहरू ठिक गर्न र सिद्धान्तअनुसार कार्य गर्न सक्षम हुनेछस्। मानिसहरूलाई यो सानो कुरा लाग्ला, तर परमेश्‍वरका लागि यो ठूलो कुरा हो। किन म यसो भन्छु? किनभने तैँले यसरी अभ्यास गर्दा, परमेश्‍वरका लागि तँ सत्यता अभ्यास गर्न सक्ने, सत्यतालाई प्रेम गर्ने र सत्यतादेखि दिक्‍क नमान्‍ने व्यक्ति हुन्छस्—परमेश्‍वरले तेरो हृदय जाँच्नुहुँदा, तेरो स्वभाव पनि हेर्नुहुन्छ, यो ठूलो कुरा हो। अर्को शब्दमा भन्‍नुपर्दा, तैँले परमेश्‍वरसामु आफ्नो कर्तव्य निभाउँदा र काम गर्दा, तैँले जिउने र प्रकट गर्ने सबै कुरा मानिसहरूमा हुनुपर्ने सत्यताको वास्तविकता हुन्। तैँले गर्ने हरेक कुरामा तँमा हुने मनोवृत्ति, सोच, र स्थिति परमेश्‍वरका लागि सबैभन्दा महत्त्वपूर्ण कुरा हुन्, र परमेश्‍वरले तिनको सूक्ष्म जाँच गर्नुहुन्छ।

कतिपय मानिसहरूले केही आइपर्दा ससाना कुराहरूको भेद केलाउन र निकासहीन दिशातिर लाग्‍न रूचाउनु के नीचता होइन? यो ठूलो समस्या हो। समझदार मानिसहरूले यो गल्ती गर्नेछैनन्, तर निरर्थक मानिसहरू यस्तै हुन्छन्। तिनीहरू जहिले पनि अरूले तिनीहरूका लागि परिस्थिति गाह्रो बनाइरहेको, अरूले तिनीहरूलाई जानीजानी गाह्रो बनाइरहेको ठान्छन्। त्यसैले तिनीहरू सधैँ अरू मानिससँग दुश्मनी मोल्छन्। के यो विचलन होइन? तिनीहरू सत्यताको सन्दर्भमा चाहिँ प्रयास गर्दैनन्, आफूलाई केही आइपर्दा महत्त्वहीन कुराहरूबारे झगडा गर्न रूचाउँछन्, स्पष्टीकरण माग्छन्, आफ्नो इज्जत जोगाउन खोज्छन्, र यी मामिलाहरू सम्हाल्न सधैँ मानव उपाय लगाउँछन्। जीवन प्रवेशको सबैभन्दा ठूलो अड्चन यही हो। यदि तँ यसरी परमेश्‍वरमा विश्‍वास गर्छस्, वा अभ्यास गर्छस् भने तैँले कहिल्यै पनि सत्यता प्राप्त गर्नेछैनस् किनकि तँ कहिल्यै परमेश्‍वरसामु आउँदैनस्। तँ परमेश्‍वरले तेरा लागि प्रबन्ध गरेका सबै कुरा प्राप्त गर्न उहाँसामु कहिल्यै आउँदैनस्, न त तँ यो सब सम्हाल्न सत्यता प्रयोग नै गर्छस्। त्यसको सट्टा तँ कुराहरू सम्हाल्दा मानव तरिकाहरू प्रयोग गर्छस्। त्यसैले, परमेश्‍वरको दृष्टिमा तँ उहाँबाट धेरै भट्किसकेको छस्। तेरो हृदयमात्र उहाँबाट भट्किसकेको होइन, तेरो सम्पूर्ण अस्तित्त्व नै उहाँको उपस्थितिमा बाँच्दैन। कामकुरालाई सधैँ अति विश्लेषण गर्ने र ससाना कुराको भेद केलाउनेहरूलाई परमेश्‍वर त्यसरी नै हेर्नुहुन्छ। त्यस्ता मानिसहरू छन् जो सतही छन्, चिप्लो बोली बोल्छन्, जसको दिमाग छिटो चल्छ र चतुर छ, जसले “म राम्रो बोल्छु। अरू मानिसले मेरो सराहना र मान गर्छन्, मलाई उच्च सम्मान दिन्छन्। उनीहरू सामान्यत: मेरो कुरा सुन्छन्” भनेर भन्छन्। के यो उपयोगी छ? तैँले मानिसहरूमाझ आफ्नो इज्जत कमाएको छस्, तर परमेश्‍वरसामु व्यवहार गर्ने तरिकाले उहाँलाई खुसी पार्दैन। परमेश्‍वर भन्‍नुहुन्छ, तँ गैरविश्‍वासी होस् र सत्यतालाई घृणा गर्छस्। मानिसहरूमाझ तँ परिष्कृत र शिष्ट होलास्, कामकुरा निकै राम्रोसँग सम्हाल्छस् होला, र जो कोहीसँग पनि मिल्छस् होला; अवस्था जस्तोसुकै भए पनि सधैँ त्यो सम्हाल्न र सुल्झाउन सक्लास्, तर तँ समस्या सुल्झाउन परमेश्‍वरसामु आउँदैनस् र सत्यता खोजी गर्दैनस्। यस्ता मानिसहरू निकै दुःख दिने हुन्छन्। तँजस्ता मानिसहरूको मूल्याङ्कनमा परमेश्‍वर एउटै मात्र कुरा भन्‍नुहुन्छ: “तँ गैरविश्‍वासी होस्, तैँले परमेश्‍वरमा विश्‍वास गरेको देखावटी गरेर आशिष् पाउने मौकाको फाइदा उठाउन खोजिरहेको छस्। तँ सत्यता स्वीकार गर्ने व्यक्ति होइनस्।” तँलाई यस्तो किसिमको मूल्याङ्कन कस्तो लाग्छ? के तिमीहरूलाई चाहिएको यही हो? पक्कै होइन। हुन सक्छ कतिपय मानिसलाई मतलब छैन र यसो भन्छन्, “परमेश्‍वरले हामीलाई कसरी हेर्नुहुन्छ भन्‍ने कुराले फरक पर्दैन, हामी परमेश्‍वरलाई यसै पनि देख्न सक्दैनौँ। हाम्रो सबैभन्दा तात्कालिक समस्या भनेको पहिले हामी वरपरका मानिसहरूसँग राम्रो सम्बन्ध कायम गर्नु हो। हामीले आफ्ना लागि बलियो आधार स्थापित गरिसकेपछि अगुवा र सेवकहरूको मन जित्न सक्छौँ ताकि सबैले हाम्रो सराहना गरून्।” यी कस्ता खालका मानिस हुन्? के तिनीहरू परमेश्‍वरमा विश्‍वास गर्ने मानिस हुन्? पक्कै होइनन्; तिनीहरू गैरविश्‍वासी हुन्। परमेश्‍वरमा विश्‍वास गर्नेहरू सधैँ परमेश्‍वरको उपस्थितिमा जिउनैपर्छ; तिनीहरूले जस्तोसुकै समस्या सामना गरे पनि, परमेश्‍वरसामु आई सत्यता खोजी गर्नैपर्छ ताकि अन्त्यमा परमेश्‍वर यसो भन्‍नुहोओस्, “तँ सत्यतालाई प्रेम गर्ने, परमेश्‍वरलाई खुसी पार्ने, र परमेश्‍वरलाई स्वीकार्य लाग्‍ने व्यक्ति होस्। परमेश्‍वरले तेरो हृदय देख्नुभएको छ र तेरो आज्ञापालन पनि देख्नुभएको छ।” तँलाई यस किसिमको मूल्याङ्कन कस्तो लाग्छ? यस्ता मानिसहरूले मात्र परमेश्‍वरबाट स्याबासी पाउँछन्। के तिमीहरू यो पूर्ण रूपमा बुझ्न सक्छौ? म तिमीहरूलाई के बताउँछु भने, परमेश्‍वरमा विश्‍वास गर्ने व्यक्तिले जुनसुकै कर्तव्य निर्वाह गरे पनि—चाहे उसले बाहिरी मामिला वा परमेश्‍वरको घरको विभिन्‍न काम वा विशेषज्ञताका क्षेत्रहरूसँग सम्बन्धित कर्तव्य सम्हालोस्—यदि ऊ परमेश्‍वरसामु बारम्बार आउँदैन र उहाँको उपस्थितिमा जिउँदैन, अनि उहाँको छानबीनलाई स्विकार्ने आँट गर्दैन, र परमेश्‍वरबाटको सत्यता खोजी गर्दैनन् भने ऊ गैरविश्‍वासी हो र ऊ अविश्‍वासीभन्दा फरक होइन। के तिमीहरू यो कुरा बुझ्न सक्छौ? हुन सक्छ, अहिले कतिपय त्यस्ता मानिसहरू छन् जो आफ्नो कर्तव्य निर्वाह गर्न सक्दैनन् किनकी तिनीहरूको वातावरण अनुकूल छैन; तिनीहरू अविश्‍वासीहरूको वातावरणमा जिउँछन्, तैपनि लगातार परमेश्‍वरको अन्तदृष्टि र मार्गदर्शन पाउँछन्। यो कसरी हुन सक्छ? सबैभन्दा महत्त्वपूर्ण कुरा भनेको तिनीहरूले परमेश्‍वरलाई प्रार्थना गर्न, परमेश्‍वरका वचनहरू खान र पिउन, सत्यता खोज्न र अभ्यास गर्न, र परमेश्‍वरसँग सामान्य सम्बन्ध कायम राख्न सक्नु हो। कुनै व्यक्ति परमेश्‍वरसामु सधैँ जिउन सक्छ कि सक्दैन भनी निर्धारण गर्ने कडी यिनै कुरा हुन्। यदि तँ प्राय: परमेश्‍वरको अनुभूति गर्न सक्दैनस् अनि बारम्बार कमजोर र नकारात्मक हुन्छस्, वा प्राय: दुराचारी बन्छस्, वा आफ्नो कर्तव्यमा कुनै अभिभारा बोक्दैनस्, र सधैँ गडबड गर्छस् भने यो राम्रो अवस्था हो कि नराम्रो अवस्था? के यो परमेश्‍वरसामु जिउने अवस्था हो कि परमेश्‍वरसामु पटक्कै नजिउने अवस्था? (यो परमेश्‍वरसामु नजिउने अवस्था हो।) त्यसैले, तिमीहरूले यसको मापन गर्नैपर्छ—के तिमीहरू प्राय: परमेश्‍वरसामु जिउँछौ वा जिउँदैनौ? यदि तँ परमेश्‍वरसामु विरलै जिउँछस्, र प्रार्थनासमेत गर्दैनस्, वा परमेश्‍वरका वचनहरू पढ्दैनस् भने यसले समस्या निम्त्याउँछ, यसको मतलब तँ अविश्‍वासी होस्। केही मानिसहरू उचित मामिलामा विरलै ध्यान दिन्छन्, तिनीहरू दुराचारी र अनियन्त्रित हुन्छन्, र जब तिनीहरूलाई केही आइपर्छ, तिनीहरू सधैँ अलमल्ल हुन्छन् र सत्यता खोज्ने तरिका जान्दैनन्। तिनीहरूलाई कर्तव्य निर्वाह गर्दा नतिजा प्राप्त भयो कि भएन भनेरसमेत पत्तो हुँदैन। तिनीहरूलाई आफ्ना दैनिक कुन कार्यहरूले परमेश्‍वरलाई चिढ्याउँछन्, कुन कार्यहरू परमेश्‍वरलाई स्वीकार्य लाग्छ, र कुन कार्यहरूलाई परमेश्‍वर घृणा गर्नुहुन्छ भन्‍ने तिनीहरूलाई थाहा हुँदैन। तिनीहरू दिनानुदिन झारा मात्र टार्छन्। तँलाई यस्तो अवस्था कस्तो लाग्छ? के यस्तो अवस्थामा जिउने मानिसहरूसँग परमेश्‍वरको डर मान्‍ने हृदय हुन्छ? तिनीहरूले गर्ने कुराका लागि कुनै सिद्धान्त हुन सक्छ? के तिनीहरू उचित कुराहरू गर्न सक्छन्? के तिनीहरू आफ्नो कर्तव्य निर्वाह गर्दा, “म संयमित हुनैपर्छ, मैले आफ्नो कर्तव्य राम्रोसँग अनि आफ्नो पूरा हृदय र पूरा शक्तिले निर्वाह गर्नैपर्छ” भनेर भन्‍न सक्छन्? के तिनीहरूले भक्ति धारण गर्न सक्छन्? (सक्दैनन्।) त्यसोभए यस्ता मानिसहरू के गरिरहेका छन्? तिनीहरू खटिरहेका मात्र छन्! के यस्ता मानिसहरूले सत्यता प्राप्त गरेका छन्? (छैनन्।) यो ठूलो क्षति हो। यी मूर्खहरूको जमातलाई सत्यता पछ्याउन कसरी थाहा हुन नसकेको? तिनीहरूले परमेश्‍वरमा विश्‍वास गरेका दस वा बीस वर्ष भइसको छ र निकै धेरै प्रवचन सुनिसकेका छन्, तैपनि तिनीहरूलाई परमेश्‍वरमा विश्‍वास गरेर के प्राप्त हुनुपर्छ, कसरी सत्यता पछ्याउनुपर्छ, कसरी सत्यता अभ्यास गर्नुपर्छ, वा कसरी आफ्ना कर्तव्य पूरा गर्नुपर्छ भन्‍ने कुरा थाहा छैन। यदि तिनीहरूलाई अझै यी महत्त्वपूर्ण कुराहरूबारे स्पष्ट छैन भने के तिनीहरू अलि मूर्ख होइनन् र? तिनीहरू मन्द बुद्धिको र उदासीन छन्। तिनीहरूमा सत्यताको कुनै प्रभाव पर्दैन, र यो भयानक कुरा हो। परमेश्‍वरलाई विश्‍वास गर्नेबारे सबैभन्दा महत्त्वपूर्ण कुरा के हो? सत्यता प्राप्त गर्नु हो। कुनै व्यक्तिले सत्यता प्राप्त गरेपछि कस्ता समस्याहरू समाधान हुनेछन्? मुख्यत: तिनीहरूको पापको समस्या, तिनीहरूको भ्रष्ट स्वभावको समस्या, तिनीहरूको परमेश्‍वरप्रतिको विश्‍वासमा आउने सबै कठिनाइ, र तिनीहरूका गलत दृष्टिकोणहरू समाधान हुनेछन्। यी सबै समस्या समाधान गर्न सकिन्छ। जब कुनै व्यक्तिले सत्यता प्राप्त गर्छ, तब उसले त्यसको उपयोग कहाँ गर्नुपर्छ? यसको उपयोग आफ्नो कर्तव्य पूरा गर्नमा र परमेश्‍वरको गवाही दिनमा गर्नुपर्छ—सबैभन्दा महत्त्वपूर्ण कुराहरू यिनै हुन्। अहिले, तिमीहरूमा यसबारे साँचो ज्ञानको कमी होला, तिमीहरूले सत्यताको मूल्य वा महत्त्व बुझेका छैनौ होला, तर एक दिन बुझ्नेछौ।

के तिमीहरूले अय्युबको किताब पढेका छौ? पढ्दै गर्दा, के तिमीहरू उत्प्रेरित भयौ? के तिमीहरूले अय्युबजस्तै बन्‍न इच्छा जगाउने एक प्रकारको तृष्णा अनुभव गऱ्यौ? (गऱ्यौँ।) यस्तो अवस्था र मुड कति समयसम्म टिक्न सक्छ? एक-दुई दिन, वा एक-दुई महिना, वा एक-दुई वर्ष? (दुई-तीन दिन।) त्यसोभए के यस्तो अवस्था र मुड दुई-तीन दिनपछि हराउँछ? तैँले उत्प्रेरित हुँदा प्रार्थना गर्नैपर्छ, र परमेश्‍वरलाई तँ अय्युबजस्तै बन्‍न चाहन्छस्, सत्यता बुझ्न, परमेश्‍वरबारे ज्ञान प्राप्त गर्न अनि परमेश्‍वरको डर मान्‍ने र दुष्टताबाट अलग बस्ने व्यक्ति बन्‍न चाहन्छस् भनेर बताउनैपर्छ। तैँले परमेश्‍वरलाई आफूमा यो हुन दिन, मार्गदर्शन माग्‍न, आफ्ना लागि सही वातावरण प्रदान गरिमाग्‍न, शक्ति र सुरक्षा माग्‍न बिन्ती गर्नैपर्छ ताकि तैँले सामना गर्ने हरेक परिस्थितमा तँ दृढ रहन र परमेश्‍वरको विरोध नगर्न सकेस्, बरु परमेश्‍वरको डर मान्‍ने र दुष्टताबाट अलग बस्ने कार्यहरू गर्न र उहाँको इच्छा पूरा गर्न सकेस्। तैँले यही लक्ष्यका निम्ति र आफूले पाउने आशा गरेका कुराहरूका निम्ति सधैँ परमेश्‍वरलाई प्रार्थना र अन्तरबिन्ती चढा र जब परमेश्‍वरले तेरो सच्चा हृदय देख्नुहुन्छ, तब उहाँले कार्य गर्नुहुनेछ। परमेश्‍वरले कार्य गर्नुहुँदा नडरा। परमेश्‍वरले अय्युबको परीक्षा लिनुहुँदा जस्तो तेरो शरीर खटिराले भरिदिने र तँसँग भएका सबै थोक खोसिदिने पक्कै गर्नुहुन्‍न। परमेश्‍वरले त्यसो गर्नुहुनेछैन; उहाँले तेरो कदअनुसार तँलाई बिस्तारै थप कुरा दिँदै जानुहुनेछ। तैँले गम्भीरतासाथ परमेश्‍वरलाई पुकार्नैपर्छ—अय्युबको किताब पढेपछि दुई दिनसम्म र आफू त्यसबाट उत्प्रेरित हुइन्जेलसम्म मात्र परमेश्‍वरलाई पुकार्ने, अनि तेस्रो दिनदेखि पढ्न छोडेपछि त्यसबारे बिर्सने र त्यसलाई आफ्नो हृदयमा नराख्ने नगर्। यदि त्यसो गरिस् भने त्यसले तँमाथि समस्या निम्त्याउँछ! यदि तँ अय्युबजस्तो मानिसलाई सराहना गर्छस् र त्यस्तो व्यक्ति बन्‍न चाहन्छस् भने तँसँग त्यस्तो व्यक्ति बन्‍ने मार्ग हुनैपर्छ। तैँले परमेश्‍वरसामु आफ्नो हृदय पोखाएर यसका लागि बारम्बार प्रार्थना गर्नैपर्छ, अनि यसबारे चिन्तन गर्नैपर्छ, र त्यसपछि परमेश्‍वरले अय्युबबारे बोलेका वचनहरू खानु र पिउनुपर्छ, तिनलाई लगातार र बारम्बार मनन गर्नुपर्छ, र त्यसपछि यस्तो किसिमको अनुभव र ज्ञान भएका व्यक्तिहरूसँग सङ्गति गर्नैपर्छ। तैँले यस लक्ष्यतर्फ मेहनत गर्नैपर्छ। तैँले कसरी मेहनत गर्नुपर्छ? यदि तँ बसेर हेर्ने र पर्खने मात्र गर्छस् भने त्यो कडा मेहनत होइन। तैँले यो अभ्यास गर्ने, यसमा प्रयास लगाउने, साथै कष्ट सहने सङ्कल्प राख्ने र हृदयमा तृष्णा जगाउने र त्यसपछि यसका लागि परमेश्‍वरलाई कार्य गर्न अनुरोध गर्दै प्रार्थना चढाउने गर्नैपर्छ। यदि परमेश्‍वरले कार्य गर्नुभएन भने मानिसमा जतिसुकै जोस भए पनि यो केही कामको हुनेछैन। परमेश्‍वरले कसरी कार्य गर्नुहुनेछ? परमेश्‍वरले तेरो कदलाई सुहाउने गरी तेरा निम्ति वातावरणको योजना र बन्दोबस्त गर्न थाल्नुहुनेछ। तँ आफ्नो विश्‍वासमा के लक्ष्य हासिल गर्न चाहन्छस् र तँसँग कस्ता सङ्कल्पहरू छन् भनेर परमेश्‍वरलाई बताउनैपर्छ। के तैँले यसका लागि परमेश्‍वरलाई प्रार्थना र अन्तरबिन्ती गरेको छस्? तैँले परमेश्‍वरलाई प्रार्थना र अन्तरबिन्ती गरेको कति भयो? यदि तँ आकलझुकल मात्र प्रार्थना गर्ने गर्छस् र परमेश्‍वरले कार्य नगर्नुभएको देख्दा, सो “भइहाल्यो, यस्तै भइरहोस्। जे हुन्छ हुन्छ, म त जस्तो मादल बज्छ त्यही तालमा नाच्छु। मलाई जे आइपरे पनि मतलब गर्दिनँ” भनेर सोच्छस् भने, त्यो उचित होइन, र तँ इमानदार हुँदैनस्। यदि तँसँग केवल दुई मिनेटको उत्साह छ भने के परमेश्‍वरले तेरा लागि कार्य गर्न र तेरा लागि वातावरणको बन्दोबस्त मिलाउन सहयोग गर्न सक्नुहुन्छ? परमेश्‍वरले त्यसो गर्नुहुनेछैन! परमेश्‍वर तेरो इमानदारी हेर्न, तेरो इमानदारी र दृढता कतिन्जेल कायम रहन सक्छ, र तेरो हृदय साँचो छ कि झुटो छ भनी हेर्न चाहनुहुन्छ। परमेश्‍वरले प्रतीक्षा गर्नुहुनेछ। उहाँ तेरा प्रार्थना र अन्तरबिन्ती सुन्‍नुहुन्छ, उहाँ तैँले उहाँलाई बताउने सङ्कल्प र चाहनाहरू सुन्‍नुहुन्छ, तर जबसम्म उहाँले तेरो कष्ट सहने सङ्कल्प देख्नुहुन्‍न, तबसम्म कार्य गर्नुहुनेछैन। यदि तैँले परमेश्‍वरलाई प्रार्थना गरिसकेपछि केही नगरी बिलाइस् भने के परमेश्‍वरले यस्तो परिस्थितिमा कार्य गर्नुहुन्छ? पक्कै गर्नुहुन्‍न। तैँले परमेश्‍वरलाई अझ बढी प्रार्थना र अन्तरबिन्ती गर्नैपर्छ, त्यसमा प्रयास लगाउने र चिन्तन गर्ने, अनि त्यसपछि परमेश्‍वरले तेरा लागि तयार पारेको वातावरणको खुब स्वाद लिने गर्नैपर्छ; ती कुरा तँमाथि अलिअलि गर्दै आउनेछन्, र परमेश्‍वरले कार्य गर्न थाल्नुहुनेछ। यदि तेरो हृदय सच्चा छैन भने यसले काम गर्नेछैन। तैँले भन्लास्, “म अय्युबको निकै सराहना गर्छु र पत्रुसको निकै सराहना गर्छु!” तर तेरो सह्रनीको के काम? तँ उनीहरूको मन लागेसम्म सराहना गर्न सक्छस्, तर तँ उनीहरू होइनस्, र तेरो सह्रनीले परमेश्‍वरलाई उनीहरूमाथि जस्तो काम गर्न लगाउनेछैन, किनकि तँ उनीहरूजस्तो व्यक्ति होइनस्। तँमा उनीहरूको सङ्कल्प, वा मानवता, वा हृदय छैन जसद्वारा उनीहरूले सत्यताको तृष्णा गरे र त्यसलाई पछ्याए। तँसँग यी कुरा भइसकेपछि मात्र परमेश्‍वरले तँलाई थप कुरा प्रदान गर्नुहुनेछ।

के तिमीहरूसँग अहिले सत्यता पछ्याउने, सत्यता प्राप्त गर्ने, मुक्ति प्राप्त गर्ने र परमेश्‍वरद्वारा सिद्ध पारिने सङ्कल्प छ? (छ।) तिमीहरूको सङ्कल्प कति ठूलो छ? तिमीहरूले कतिन्जेल त्यसलाई कायम राख्न सक्छौ? (म राम्रो अवस्थामा हुँदा मसँग सङ्कल्प हुन्छ, तर जब म आफ्ना धारणाहरू र देहगत रूचिहरूसँग नमिल्ने कुराहरू सामना गर्दछु, वा जब म केही शोधनबाट गुज्रन्छु वा केही कठिनाइ भोग्छु, तब म नकारात्मक बन्छु, र मसँग सुरुमा भएको विश्‍वास र सङ्कल्प अलिअलि गर्दै हराउन थाल्छन्।) यो उचित हुनेछैन। तँ अत्यन्तै कमजोर छस्। तँ यस्तो ठाउँमा पुग्नैपर्छ जहाँ तैँले जस्तोसुकै परिस्थितिको सामना गरे पनि, तिनले तेरो सङ्कल्‍प परिवर्तन गर्न नसकून्। तब मात्रै तँ सत्यतालाई साँच्चै प्रेम गर्ने र त्यसलाई पछ्याउने व्यक्ति बन्‍नेछस्। तँलाई केही आइपर्दा र तैँले अलिकति कठिनाइ भोग्दा, यदि तँ पछि हट्छस्, नकारात्मक बन्छस् र उदास हुन्छस्, अनि आफ्नो सङ्कल्प त्याग्छस् भने, यो उचित हुनेछैन। तँमा आफ्‍नो ज्यानको जोखिम मोल्‍न तयार हुने व्यक्तिको शक्ति हुनैपर्छ र तैँले यसो भन्‍नैपर्छ, “जे आइपरे पनि—म मरे पनि, म सत्यता वा सत्यता पछ्याउने मेरो उद्देश्य कहिल्यै त्याग्‍नेछैनँ।” त्यसपछि कुनै कुराले तँलाई रोक्‍न सक्‍नेछैन। यदि तँलाई साँच्चै कठिनाइ आइपऱ्यो र तँ अप्ठ्यारो परिस्थितिमा परिस् भने, परमेश्‍वरले कार्य गर्नुहुनेछ। त्यसबाहेक, तैँले यो कुरा बुझ्नैपर्छ: “मैले जे सामना गरे पनि, ती मैले मेरो सत्यता पछ्याइमा सिक्नैपर्ने पाठ हुन्—ती परमेश्‍वरद्वारा बन्दोबस्त गरिएका हुन्। म कमजोर हुन सक्ला, तर म नकारात्मक छैनँ, र यी पाठहरू सिक्ने मौका दिनुभएकोमा म परमेश्‍वरप्रति आभारी छु। मेरा लागि यो परिस्थिति बन्दोबस्त गरिदिनुभएकोमा म परमेश्‍वरप्रति आभारी छु। म परमेश्‍वर र सत्यतालाई पछ्याउने आफ्नो सङ्कल्पलाई त्याग्‍न सक्दिनँ। यदि मैले त्यो त्यागेको भए, शैतानलाई मान्‍नु, आफूलाई बरबाद गर्नु, र परमेश्‍वरलाई धोका दिनु समान हुन्थ्यो।” तँसँग हुनैपर्ने सङ्कल्प यस्तै हो। तैँले जुनसुकै ससाना मामिलाहरू सामना गरे पनि, ती सब तेरो जीवन विकासका ससाना भाग हुन्। तैँले ती मामिलालाई आफ्नो प्रगतिको दिशा रोक्न पटक्कै दिनु हुँदैन। तैँले कठिनाइ सामना गर्दा खोज्ने र पर्खने गर्न सक्छस्, तर तेरो प्रगतिको दिशा भने परिवर्तन हुनै हुँदैन, के त्यो सही होइन र? (हो।) अरूले जे भने पनि, वा तँलाई जस्तो व्यवहार गरे पनि, वा परमेश्‍वरले तँलाई जस्तो व्यवहार गर्नुभए पनि, तेरो सङ्ककल्प परिवर्तन हुनै हुँदैन। यदि परमेश्‍वर “तँ कत्ति पनि सत्यता स्वीकार गर्दैनस्, म तँलाई घृणा गर्छु” भन्‍नुहुन्छ र तँचाहिँ “परमेश्‍वर मलाई घृणा गर्नुहुन्छ, त्यसैले मेरो जीवनको के अर्थ छ र? म मरे त कुरै सिद्धिहाल्यो!” भन्छस् भने, तैँले परमेश्‍वरलाई गलत बुझिरहेको हुनेछस्। यो साँचो हो, परमेश्‍वर तँलाई घृणा गर्नुहुन्छ, तर तैँले सङ्घर्ष गर्नुपर्छ, र तैँले सत्यता स्विकार्नुपर्छ, र आफ्नो कर्तव्य पूरा गर्नुपर्छ। त्यसपछि तँ निकम्मा व्यक्ति हुनेछैनस् र परमेश्‍वरले तँलाई घृणा र अस्वीकार गर्नुहुनेछैन। अहिले, तिमीहरूको कद अझै पनि निकै सानो छ र तिमीहरूले परमेश्‍वरले तिमीहरूलाई जाँच्न चाहिने मापदण्ड हासिल गरिसकेका छैनौ। तिमीहरूले गर्न सक्ने एकमात्र कुरा के हो? तिमीहरूले प्रार्थना गर्नैपर्छ: “हे परमेश्‍वर, कृपया मलाई मार्गदर्शन गर्नुहोस् र मलाई अन्तर्दृष्टि दिनुहोस् ताकि म तपाईंको इच्छा बुझूँ, अनि सत्यता पछ्याउने मार्गमा हिँड्न विश्‍वास र दृढता पाऊँ, र म परमेश्‍वरको डर मान्‍न र दुष्टताबाट अलग बस्न सकूँ। म कमजोर र मेरो कद अपरिपक्व भए पनि, बिन्ती छ, मलाई शक्ति दिनुहोस् र मेरो सुरक्षा गर्नुहोस् ताकि म तपाईंलाई अन्त्यसम्म पछ्याउन सकूँ।” तैँले परमेश्‍वरलाई प्रायः प्रार्थना गर्नैपर्छ। अरू मानिसहरू सांसारिक कुराहरूको लालसा गर्लान्, आफ्नो देहमा लिप्त होलान्, र सांसारिक प्रवृत्ति अपनाउलान्, तर तैँले तिनीहरूको पटक्कै सङ्गत गर्नु हुँदैन—केवल आफ्नो कर्तव्य पूरा गर्न ध्यान दिनुपर्छ। अरूलाई नकारात्मक महसुस हुँदा र तिनीहरूले आफ्नो कर्तव्य पूरा नगर्दा, तैँले बन्धनमा परेको महसुस पटक्कै गर्नु हुँदैन, र तैँले तिनीहरूलाई सहयोग गर्न सत्यता खोजी गर्नुपर्छ। अरू ऐसआराममा लिप्त हुँदा, तैँले तिनीहरूको ईर्ष्या पटक्कै गर्नु हुँदैन, तैँले परमेश्‍वरसामु जिउनेबारे मात्र चिन्ता नलिई हुँदैन। अरूले इज्जत, नाफा, र हैसियत पछ्याउँदा तैँले तिनीहरूका लागि प्रार्थना गर्नुपर्छ र तिनीहरूलाई सहयोग गर्नुपर्छ, परमेश्‍वरसामु आफ्नो हृदय शान्त बनाउनुपर्छ र यी कुराहरूलाई आफूमाथि प्रभाव पार्न दिनु हुँदैन। तेरो वरपर जे घटना घटे पनि, तैँले सबै कुराबारे परमेश्‍वरलाई प्रार्थना गर्नुपर्छ। तैँले सधैँ सत्यता खोजी गर्नुपर्छ, आफूलाई संयमित राख्नुपर्छ, आफू परमेश्‍वरसामु जिइरहेको छु, र परमेश्‍वरसँग आफ्नो सामान्य सम्बन्ध छ भनेर सुनिश्चित गर्नुपर्छ। परमेश्‍वर हरसमय मानिसहरूलाई जाँच्नुहुन्छ, र पवित्र आत्माले यस्ता मानिसहरूभित्र काम गर्नुहुन्छ। परमेश्‍वरले कसरी कुनै व्यक्तिको हृदय जाँच्नुहुन्छ? उहाँ आफ्‍नो आँखाले मात्र हेर्नुहुन्‍न, उहाँ तेरा लागि वातावरण बनाउनुहुन्छ र तेरो हृदय आफ्नो हातले छुनुहुन्छ। म किन यो भन्छु? किनकी जब परमेश्‍वर तेरा लागि वातावरण बनाउनुहुन्छ, तब उहाँ तँ त्यसप्रति अप्रसन्‍न छस् र त्यसलाई घृणा गर्छस् वा त्यसलाई मन पराउँछ्स र त्यसप्रति समर्पित हुन्छस्, तँ निष्क्रिय भएर पर्खिन्छस् कि सक्रिय रूपमा सत्यता खोजी गर्छस् भनेर हेर्नुहुन्छ। परमेश्‍वर तेरो हृदय र विचार कसरी परिवर्तन हुन्छन्, र ती कुन दिशामा विकास हुन्छन् त्यो हेर्नुहुन्छ। तेरो हृदयभित्रको अवस्था कहिलेकाहीँ सकारात्मक र कहिलेकाहीँ नकारात्मक हुन्छ। यदि तैँले सत्यता स्वीकार गर्न सक्छस् भने, परमेश्‍वरबाट मानिस, घटना र परिस्थिति, अनि तेरा लागि परमेश्‍वरले मिलाउने विभिन्‍न वातावरणहरूलाई प्राप्त गर्न सक्नेछस् र तिनलाई सही तरिकामा सम्हाल्न सक्नेछस्। परमेश्‍वरका वचनहरू पढेर, र मनन गरेर, तेरा सबै सोच र विचार, तेरा सबै राय, अनि तेरा सबै मुड परमेश्‍वरको वचनको आधारमा परिवर्तन हुनेछन्। तँ यसबारे स्पष्ट हुनेछन्, र परमेश्‍वरले पनि यी सबैको जाँच गर्नुहुनेछ। तैँले यसबारे कसैलाई नबताएको हुने भए पनि, वा यसबारे प्रार्थना नगरेको हुने भए पनि अनि तैँले यो आफ्नो हृदयमा र आफ्नो संसारमा मात्र सोच्ने भए पनि, परमेश्‍वरको दृष्टिकोणबाट यो एकदमै स्पष्ट भएको हुनेछ—उहाँलाई यो स्पष्ट हुनेछ। मानिसहरूले तँलाई आफ्‍ना आँखाले हेर्छन्, तर परमेश्‍वरले आफ्‍नो हृदयले तेरो हृदयलाई छुनुहुन्छ, परमेश्‍वर तँसँग त्यति धेरै नजिक हुनुहुन्छ। यदि तँ परमेश्‍वरको जाँचलाई महसुस गर्न सक्छस् भने, तँ परमेश्‍वरसामु जिइरहेको छस्। यदि तँलाई उहाँको जाँच पटक्कै महसुस गर्न सक्दैनस् भने, तँ आफ्‍नै संसारमा जिइरहेको छस्, र तँ आफ्ना भावना र भ्रष्ट स्वभावअनुसार जिइरहेको छस्, अनि तँ समस्यामा छस्। यदि तँ परमेश्‍वरसामु जिउँदैनस्, तँ र परमेश्‍वरबीच लामो दूरी छ, अनि तँ उहाँबाट टाढा छस्, परमेश्‍वरको इच्छालाई पटक्कै विचार गर्दैनस्, र परमेश्‍वरको जाँचलाई स्वीकार गर्दैनस् भने, परमेश्‍वरलाई यो सब थाहा हुनेछ। उहाँलाई यो बुझ्न एकदमै सजिलो हुनेछ। तसर्थ, जब तँमा सङ्कल्प र उद्देश्य हुन्छ, र तँ परमेश्‍वरद्वारा सिद्ध पारिन, उहाँको इच्‍छा पालन गर्ने, उहाँको डर मान्‍न र दुष्टताबाट अलग बस्‍ने व्यक्ति बन्‍न इच्छुक हुन्छस्, जब तँमा यो सङ्कल्प हुन्छ अनि यी कुराका लागि अक्सर प्रार्थना र अन्तरबिन्ती गर्न सक्छस् र परमेश्‍वरसामु जिउँछस्, उहाबाट कहिल्यै टाढिँदैनस वा उहाँलाई त्याग्दैनस्, तब तँलाई यी कुराहरूबारे स्पष्ट हुन्छ र परमेश्‍वरलाई पनि ती थाहा हुन्छ। कतिपय मानिसहरू भन्छन्, “यसबारे म स्पष्ट छु, तर के परमेश्‍वरलाई यसबारे थाहा छ?” यो प्रश्न अमान्य छ। यदि तँ यसो भन्छस् भने, तैँले परमेश्‍वरसँग कहिल्यै कुराकानी गरेको छैनस्, अनि तँ र परमेश्‍वरबीच कुनै सम्‍बन्ध छँदै छैन भन्‍ने प्रमाणित हुन्छ। म किन तँ र परमेश्‍वरबीच कुनै सम्‍बन्ध छैन भनेर भन्छु? तँ परमेश्‍वरसामु जिएको छैनस्, त्यसकारण, परमेश्‍वर तँसँग हुनुहुन्छ कि हुनुहुन्‍न, उहाँले तँलाई मार्गदर्शन गरिरहनुभएको छ कि छैन, उहाँले तेरो रक्षा गरिरहनुभएको छ कि छैन, तैँले कुनै गलत काम गर्दा उहाँले तँलाई हप्काउनुभएको छ कि छैन भनेर तैँले महसुस गर्न सक्दैनस्। यदि तँलाई यी कुरा महसुस हुँदैन भने, तँ परमेश्‍वरसामु जिउँदै, तैँले यो कल्पना मात्र गरिरहेको छस् र र आफूमा लिप्त भइरहेको छस्—परमेश्‍वरसामु नभई, आफ्‍नै संसारमा जिइरहेको छस्, अनि तेरो र परमेश्‍वरबीच कुनै सम्‍बन्ध छँदै छैन।

मानिसहरूले कसरी परमेश्‍वरसँग सामान्य सम्बन्ध कायम राख्न सक्छन्‌? यसलाई कायम राख्ने कुरा केमा निर्भर हुन्छ? यो तिनीहरूले आफ्नो हृदयमा परमेश्‍वरसँग गर्ने अन्तरबिन्ती, प्रार्थना र अन्तरक्रियामा निर्भर हुन्छ। यस्तो सम्बन्धले मानिसहरूलाई सधैँ परमेश्‍वरसामु जिउने अवसर दिन्छ। तसर्थ, परमेश्‍वरसँग सामान्य सम्बन्ध स्थापित गर्न पहिले मानिसहरू शान्त हुनैपर्छ। केही मानिसहरू सधैँ बाहिर काम गरिरहेका हुन्छन्, र आफूलाई बाहिरी मामिलाहरूमा मात्र व्यस्त राखिरहन्छन्। यदि एक-दुई दिनसम्म तिनीहरूको कुनै आत्मिक जीवन भएन भने तिनीहरूले यो चाल पाउनेछैनन्। तीन-चार दिन, वा एकदुई महिनापछि समेत तिनीहरूले चाल पाउनेछैनन्। किनकी तिनीहरूले परमेश्‍वरसँग प्रार्थना, वा अन्तरबिन्ती वा अन्तरक्रिया गरेका हुँदैनन्। अन्तरबिन्ती गर्नु भनेको तँलाई केही आइपर्दा, परमेश्‍वरले तँलाई सहयोग गरेको, भरणपोषण गरेको, तँलाई अन्तर्दृष्टि दिएको, तँलाई उहाँको इच्छा बझ्न, सत्यता जान्‍न, सत्यताका सिद्धान्तहरू बुझ्न र सत्यता अभ्यासको तरिका जान्‍न लगाएको तैँले चाहनु हो—यो परमेश्‍वरको इच्छाअनुरूपको अन्तरबिन्ती हो। प्रार्थनाले तुलनात्मक रूपमा ठूलो क्षेत्र ओगट्छ। कहिलेकाहीँ तँ आफ्नो हृदयमा भएका कुराबारे कुरा गर्लास्—जब तँ कठिनाइहरू सामना गर्छस् वा जब तँ नकारात्मक र कमजोर महसुस गरिरहेको हुन्छस्, तब तैँले परमेश्‍वरसँग हृदयबाट यी कुराबारे कुरा गर्न सक्छस्; आफू अनाज्ञाकारी भइरहेको बेला परमेश्‍वरलाई प्रार्थना पनि गर्न सक्छस्, वा तँलाई दिनदिनै आइपर्ने आफूले बुझ्न सक्ने र नसक्ने दुवै कुराहरूबारे परमेश्‍वरसँग कुरा गर्न सक्छस्—प्रार्थना भनेको यही हो। प्रार्थना भनेको परमेश्‍वरसँग आफ्नो हृदयका कुराहरूबारे कुरा गर्नु वा परमेश्‍वरबाट सत्यता खोजी गर्नु हो। कहिलेकाहीँ प्रार्थना तोकिएको समयमा गरिन्छ, कहिलेकाहीँचाहिँ यसको कुनै समय तोकिएको हुँदैन; तँ जुनै बेला र जहीँ पनि प्रार्थना गर्न सक्छस्। आत्मिक सङ्गतिको कुनै विशेष रूप हुँदैन: तँलाई दिक्‍क लाग्‍ने केही कुरा हुन सक्ला वा नहुन सक्ला; तँसँग भन्‍नुपर्ने केही कुरा हुन सक्ला, वा नहुन सक्ला। जब केही कुरा तँलाई दिक्‍क लाग्छ, तब तैँले परमेश्‍वरसँग त्यसबारे कुरा र प्रार्थना गर्नुपर्छ। सामान्यत: तैँले सबै समय र स्थानमा परमेश्‍वरसँग कुराकानी, प्रार्थना र उहाँबाट खोजी गरेर कसरी परमेश्‍वर मानिसलाई प्रेम गर्नुहुन्छ, कसरी उहाँ मानिसबारे चिन्ता गर्नुहुन्छ, किन उहाँ मानिसलाई काँटछाँट र निराकरण गर्नुहुन्छ, परमेश्‍वरको आज्ञा पालना गर्नु भनेको साँच्चै के हो इत्यादि प्रश्नहरूमाथि मनन गर्नुपर्छ। यो आत्मिक सङ्गति वा छोटकरीमा “आत्मामा सङ्गति” हो। कहिलेकाहीँ तँ बाटोमा हुँदा तँलाई निकै दुःखी बनाउने कुराबारे सोच्छस् होला; तैँले घुँडा टेक्नु वा आँखा बन्द गर्नु पर्दैन। तैँले आफ्नो हृदयमा नै परमेश्‍वरसँग यसरी कुरा गर्न सक्छस्, “हे परमेश्‍वर, मलाई यो कुरा आइपरेको छ र यसलाई सम्हाल्ने सही तरिका मलाई थाहा छैन, त्यसैले मलाई मार्गदर्शन गर्नुहोस्।” जब तैँले आफ्नो हृदयमा हलचल महसुस गर्छस् र यसबारे परमेश्‍वरलाई केही मनका शब्दहरू पोख्छस्, तब उहाँले त्यो थाहा पाउनुहुनेछ। कहिलेकाहीँ तँलाई घरको याद आउला र यसो भन्छस् होला, “हे परमेश्‍वर, मलाई साह्रै घरको याद आउँछ।” तँ आफूलाई ठ्याक्कै कसको याद आइरहेको छ भन्दैनस्, यति हो, तँ उदास छस् र परमेश्‍वरलाई त्यसबारे बताउँदै छस्। यदि तैँले परमेश्‍वरलाई प्रार्थना गरिस् र आफ्नो हृदयको कुरा बताइस् भनेमात्र आफ्ना समस्याहरू समाधान गर्न सक्छस्। के तैँले तेरा समस्याहरू अर्को व्यक्तिसँग कुरा गरेर समाधान गर्न सक्छस्? तैँले सत्यता बुझ्ने व्यक्तिलाई भेटिस् भने त्यति नराम्रो हुनेछैन—तैँले आफ्ना समस्याहरू समाधान गर्न सक्नेमात्र होइन, त्यसबाट लाभ पनि उठाउनेछस्। तर यदि तैँले सत्यता नबुझ्ने व्यक्तिलाई भेटिस् भने, आफ्ना समस्या समाधान गर्न सक्नैछैनस्, र त्यसले उसलाई पनि प्रभाव पार्न सक्छ। यदि तँ परमेश्‍वरसँग बोलिस् भने, परमेश्‍वरले तँलाई सान्त्वना दिनुहुनेछ र तँलाई प्रेरित गर्नुहुनेछ। यदि तँ आफूलाई परमेश्‍वरसामु शान्त पार्न र उहाँका वचनहरू पढ्न, त्यसपछि मनन र प्रार्थना गर्न सक्छस् भने, सत्यता बुझ्न र समस्या समाधान गर्न सक्नेछस्। परमेश्‍वरका वचनहरूले तँलाई कठिनाइ पार गर्ने मार्ग भेट्टाउन मदत गर्न सक्छन्, अनि जब तँ यो सानो बाधा गर्छस्, तब तैँले ठेस खानेछैनस्, र त्यसले तँलाई नियन्त्रण गर्नेछैन, न त तेरो कर्तव्य निर्वाहलाई नै असर गर्नेछ। तँलाई अचानक दुःख र उदास लाग्‍ने समय हुनेछ। यस्तो हुँदा, तैँले तुरुन्तै परमेश्‍वरलाई प्रार्थना गरिहाल्नुपर्छ, र उहाँको नजिक जानुपर्छ, जसको अर्थ आफ्नो हृदयको कुराबारे उहाँलाई बताउनु र हर समय र तँ जहाँ भए पनि उहाँलाई मनको कुरा खोल्नु हो। यसरी तेरो अवस्था उल्टाउन सकिन्छ। तँमा यो विश्‍वास हुनैपर्छ: “परमेश्‍वर हरेक पल मेरो छेउमै हुनुहुन्छ, उहाँले मलाई कहिल्यै छोड्नुभएको छैन, म यो महसुस गर्न सक्छु। म जहाँ भए पनि वा मैले जे गरिरहेको भए पनि—म भेलामा भए पनि वा मैले कर्तव्य गरिरहेको भए पनि—परमेश्‍वरले मलाई हात समातेर डोऱ्याइरहनुभएको छ र उहाँले मलाई कहिल्यै छाड्नुभएको छैन भनेर मलाई हृदयमा थाहा छ।” कहिलेकाहीँ, तैँले वर्षौँदेखि यस्तो प्रत्येक दिन कसरी बिताइस् भनी सम्झँदा, तँलाई आफ्नो कद बढेको छ, तँलाई परमेश्‍वरले डोऱ्याउँदै आउनुभएको छ, परमेश्‍वरको प्रेमले तँलाई अहिलेसम्म सुरक्षा गर्दै आइरहेको छ भन्‍ने महसुस हुनेछ। यी कुराहरू सोच्दा, तैँले हृदयबाट परमेश्‍वरलाई प्रार्थना गर्दै धन्यवाद चढाउनेछस्: “हे परमेश्‍वर, तपाईंलाई धन्यवाद छ! म अति कमजोर, डरपोक र अति गम्भीर रूपले भ्रष्ट छु। यदि तपाईंले मलाई यसरी नडोऱ्याउनुभएको भए, म आफै त कुनै हालतमा आज जहाँ छु त्यहाँ हुन सक्ने थिइनँ।” के यो आत्मिक सङ्गति होइन र? यदि मानिसहरूले परमेश्‍वरसँग प्रायः यसरी सङ्गति गर्न सके भने, के तिनीहरूसित परमेश्‍वरलाई भन्‍ने धेरै कुरा हुनेछैनन् र? तिनीहरू धेरै दिनसम्म परमेश्‍वरलाई एउटा कुरा पनि नभनी रहनेछैनन्। जब तँसँग परमेश्‍वरलाई भन्‍नुपर्ने केही छैन, परमेश्‍वर तेरो हृदयमा हुनुहुन्‍न। यदि परमेश्‍वर तेरो हृदयमा हुनुहुन्छ, र तँ परमेश्‍वरमा विश्‍वास राख्छस् भने, तैँले आफ्नो विश्‍वासपात्रलाई मात्र भन्‍न सक्ने कुरालगायत आफ्नो हृदयका सबै कुरा उहाँलाई भन्‍न सक्नेछस्। वास्तवमा, परमेश्‍वर तेरो सबैभन्दा नजिकको विश्‍वासपात्र हुनुहुन्छ। यदि तँ परमेश्‍वरलाई आफ्नो सबैभन्दा नजिकको विश्‍वासपात्र, तँ सबैभन्दा बढी भर पर्ने, तँलाई सबैभन्दा भरपर्दो लाग्‍ने, र तेरो सबैभन्दा घनिष्ठ परिवार मान्छस् भने, तँसँग परमेश्‍वरलाई भन्‍ने केही नहुनु असम्भव हुन्छ। यदि तँसँग सधैँ परमेश्‍वरलाई भन्‍ने केही कुरा हुन्छ भने के तँ सधैँ उहाँसामु जिइरहेको हुनेछैनस् र? यदि तँ सधैँ परमेश्‍वरसामु जिउँछस् भने, हरेक क्षण तँलाई परमेश्‍वर कसरी तँलाई अन्तर्दृष्टि दिनुहुन्छ र मार्गदर्शन गर्नुहुन्छ, तेरो कसरी ख्याल र सुरक्षा गर्नुहुन्छ, अनि कसरी तँलाई शान्ति र आनन्द दिनुहुन्छ, कसरी आशिष् दिनुहुन्छ, कसरी तँलाई हप्काउनुहुन्छ, अनुशासनमा राख्नुहुन्छ, सजाय दिनुहुन्छ अनि न्याय र ताडना दिनुहुन्छ भनेर महसुस हुनेछ। यो सब तँलाई स्पष्ट र प्रत्यक्ष हुनेछ। यदि तँ हरेक दिन झारामात्र टार्छस्, हृदयमा परमेश्‍वरलाई नबसाई बोलीमा मात्र उहाँमा विश्‍वास गर्छस्, र यदि बाहिरी तहमा मात्र आफ्नो कर्तव्य निर्वाह गर्ने र भेलाहरूमा सहभागी हुने गर्छस्, अनि केवल झारा टार्न हरेक दिन परमेश्‍वरका वचनहरू पढ्ने र प्रार्थना गर्ने गर्छस् भने यो परमेश्‍वरप्रतिको विश्‍वास होइन—तैँले पालन गर्ने यस्ता कुनै पनि धार्मिक विधिको सत्यतासँग कुनै सम्बन्ध छैन। परमेश्‍वरमा विश्‍वास गर्नेहरूले दैनिक उहाँका वचनहरूको एक खण्ड ध्यानसित पढ्नुपर्छ अनि ती वचनहरूभित्र प्रार्थना र सङ्गति गर्नुपर्छ। तिनीहरूले हरेक दिन परमेश्‍वरका वचनहरूबाट थोरै ज्योति प्राप्त गर्नुपर्छ, र थोरै सत्यता बुझ्नुपर्छ। खासमा तिनीहरू सत्यता खोजी गर्न र आफ्नो कर्तव्य निर्वाह गर्दा सिद्धान्तहरूअनुसार मामिला सम्हाल्न सक्षम हुनुपर्छ, र हरेक दिन जीवन अनुभव पाउन र परमेश्‍वरको कामको अनुभव गर्न सक्षम हुनुपर्छ। साँचो विश्‍वासी र परमेश्‍वरलाई पछ्याउने व्यक्ति त्यही हो।

परमेश्‍वरप्रतिको तेरो विश्‍वासमा सबैभन्दा महत्त्वपूर्ण र सुल्झाउनैपर्ने मुद्दा कुन हो? त्यो परमेश्‍वरसँगको तेरो सामान्य सम्बन्धको मुद्दा हो। यदि तँ परमेश्‍वरमा विश्‍वास गर्छस् तर उहाँ तेरो हृदयमा हुनुहुन्‍न र तैँले उहाँसँग आफ्नो सम्बन्ध टुटाइसकेको छस् भने, अनि परमेश्‍वरलाई आफ्नो सबैभन्दा घनिष्ठ, भरपर्दो, सबैभन्दा निकट परिवारको सदस्य र विश्‍वासपात्रझैँ मान्दैनस् भने परमेश्‍वर तेरो परमेश्‍वर हुनुहुन्‍न। केही समयसम्म मेरा वचनहरूअनुसार अभ्यास गर अनि तिमीहरूको भित्री अवस्था परिवर्तन भएको छ कि छैन सो हेर। तैँले मेरा वचनहरूअनुसार अभ्यास गरेर आफू परमेश्‍वरसामु जिउँछस्, तँमा सामान्य परिस्थिति र स्थिति छ भनेर सुनिश्चित गर्न सक्छस्। जब कुनै व्यक्तिको स्थिति सामान्य हुन्छ, र ऊ कुनै घटना, मानिस, र कामकुरा वा तिनीहरूको जीवन अनुभवका सबै चरणमा आइपर्ने विभिन्‍न वातावरणहरूद्वारा प्रभावित हुँदैन, र ऊ सामान्य रूपमा आफ्नो कर्तव्य निर्वाहमा लागिपर्न सक्छ, तब उसमा साँचो कद हुन्छ र ऊ सत्यताको वास्तविकतामा प्रवेश गरेको व्यक्ति हुन्छ।

सत्यता अभ्यास गर्नु भनेको के हो

प्रशस्त मानिसहरू धेरै वर्षसम्म प्रवचनहरू सुन्छन्, तर सत्यता के हो भन्ने कुरै बुझ्दैनन्, न त आफूले सत्यताको कुन पक्षमा कोसिस केन्द्रित गर्नुपर्ने हो भन्ने नै बुझ्छन्। हृदय नभएका विचारहीन मानिसहरूझैँ तिनीहरू सधैँ सुनेर बस्छन्, अरू केही गर्दैनन्। थुप्रै वर्ष परमेश्‍वरमा विश्‍वास गरेपछि पनि तिनीहरूमा केही अनुभव र गवाही नहुनु कुनै नौलो कुरा होइन। साँच्चिकै सत्यता पछ्याउने व्यक्तिले आत्मचिन्तन गर्नुपर्छ। के तैँले भन्ने र गर्ने कुराहरू सत्यताबमोजिम छन्? तँमा केको कमी छ? तैँले के-कस्ता कमीहरू परिपूर्ति गर्नुपर्छ? तैँले आफ्नो कर्तव्य कत्तिको राम्ररी निभाउँदै छस्? के तँ सिद्धान्तअनुसार काम गर्न सक्षम छस्? यदि तँ यी कुराहरूमा प्रष्ट छैनस् भने, तँ सत्यता पछ्याउने व्यक्ति होइनस्। यदि तेरो सत्यता पछ्याउने र प्राप्त गर्ने इच्छा छ भने, तैँले परमेश्‍वरका वचनहरू बारम्बार पढ्ने र मनन गर्ने गर्नुपर्छ। जुनसुकै कर्तव्य निभाए पनि, तैँले आफूले बुझ्न आवश्यक सत्यताहरू मनन गर्ने र ठम्याउने काम गर्नुपर्छ, र तैँले जति धेरै सत्यताहरू बुझेको छस् ती सबै अभ्यास र अनुभव गर्न सक्नुपर्छ। तैँले सधैँ यस्तो विचार गर्नुपर्छ, “के मैले यो सत्यता अभ्यास गरेको र यसमा प्रवेश गरेको छु? यो सत्यताले जीवनका कुन-कुन पक्षहरू जनाउँछ? कुन-कुन वातावरणहरू जनाउँछ? कुन-कुन परिस्थितिहरू जनाउँछ?” यी प्रश्‍नहरूलाई तैँले हृदयमै गाडेर राख्‍नुपर्छ, र फुर्सदको समयमा सुल्झाउने प्रयास गर्नुपर्छ। यदि तैँले यसबारेमा सोच्छस् तर बुझ्दैनस् भने, प्रार्थना-वाचन गर्नुपर्छ, परमेश्‍वरसामु आउनुपर्छ र मनका कुराहरू खुलस्त भन्नुपर्छ। परमेश्‍वरमाथिको विश्‍वासमा, धेरैजसो मानिसहरूले सत्यताप्रति दृढ रूपमा मन लगाएकै हुँदैनन्। तिनीहरूको मन केमा लागेको हुन्छ? तिनीहरूको मन जहिले पनि बाह्य मामिलाहरूमा लागेको हुन्छ, र तिनीहरू सधैँ आडम्बर र घमण्ड, के सही र के गलत भन्ने विषयहरूमै अल्झेर बस्छन्। तिनीहरूलाई सत्यतासँग कुन कुराहरू सम्बन्धित छन् र कुन छैनन् भन्ने नै थाहा हुँदैन, त्यसैले तिनीहरू यस्तो सोच्छन्, “जबसम्म म परमेश्‍वरको घरमा काम गरिरहेको हुन्छु, जबसम्म कर्तव्य निभाउन दौडधुप र दुख गरिरहेको हुन्छु, तबसम्म मैले सत्यता अभ्यास गरिरहेको हुन्छु।” यो कुरा गलत हो। के कुनै व्यक्तिले परमेश्‍वरको घरको लागि काम गरेर, अनि दौडधुप र दुख गरेर सत्यता अभ्यास गरिरहेको हुन्छ र? यसो भन्नुको केही आधार छ र? कामहरू गर्ने क्रममा दुख सहनु र सत्यता अभ्यास गर्नु दुई भिन्न कुराहरू हुन्। यदि तँलाई सत्यता के हो भन्ने नै थाहा छैन भने, तैँले त्यसलाई कसरी अभ्यास गर्न सक्छस्? के त्यो हास्यास्पद कुरा होइन र? तँ मानव धारणा र कल्पनाहरूअनुसार व्यवहार गर्दै छस्, तँ दुविधा र अव्यवस्थित स्थितिमा रही आफ्नै विचारहरूअनुसार काम गर्दै छस्। तेरो मनमा दुविधा छ, कुनै लक्ष्य, दिशा, वा सिद्धान्त छैन। तँ काममात्र गरिरहेको छस्, र ती काम गर्दा दुख खेपिरहेको छस्—त्यो कसरी सत्यता अभ्यास गर्ने कुरासित सम्बन्धित छ र? यदि मानिसहरूले सत्यता बुझ्दैनन् भने तिनीहरूले जे गरे पनि, र जति दुख खेपे पनि, तिनीहरू सत्यता अभ्यास गर्नबाट टाढै हुन्छन्। मानिसहरू सधैँ आफ्नै इच्छाअनुसार काम गर्छन्, र काम सकाउनकै लागि मात्र काम गर्छन्; तिनीहरू आफ्ना कार्यहरू सत्यताका सिद्धान्तहरूबमोजिम छन् कि छैनन् भन्ने नै सोच्दैनन्। यदि तँलाई आफूले गरिरहेको काम सत्यताबमोजिम छ कि छैन भन्ने थाहा छैन भने, तैँले निश्‍चय नै सत्यता अभ्यास गरिरहेको छैनस्। कतिले भन्लान्, “म मण्डलीको लागि कामहरू गर्दै छु। के त्यो सत्यता अभ्यास गर्नु होइन?” त्यो सिधै गलत हो। कुनै व्यक्तिले मण्डलीको लागि काम गर्छ भने के उसले सत्यता अभ्यास गरेको मानिन्छ त? त्यस्तै हुन्छ भन्‍ने छैन—त्यो त उक्त व्यक्तिका कार्यहरूमा सिद्धान्तहरू छन् कि छैनन् भन्ने हेरेर मात्र निर्धारण गर्न सकिन्छ। यदि कसैले गरिरहेको काममा कुनै सिद्धान्त छैन भने, त्यो उसले जसको लागि गरिरहेको भए पनि, उसले सत्यता अभ्यास गरिरहेको हुँदैन। यदि उसले कुनै असल काम गर्छ नै भने पनि, सत्यताको अभ्यास ठहरिनको लागि त्यो काम सत्यताको सिद्धान्तबमोजिम नै गरिनुपर्छ। यदि उसले सिद्धान्तहरू उल्लङ्घन गर्छ भने, उसले गर्ने जुनसुकै असल काम पनि केवल उसको असल व्यवहार हुन्छ र त्यसले सत्यता अभ्यास गर्ने मापदण्ड पूरा गर्दैन। अहिले कैयौँ मानिसहरू छन् जो आफ्ना कर्तव्यहरू निर्वाह गर्दा सत्यताका सिद्धान्तहरू पछ्याउन खोज्दैनन्, यसको मतलब तिनीहरू सत्यताप्रति समर्पित नभई सेवा मात्र गरिरहेका छन्। यदि कुनै व्यक्तिले कहिल्यै सत्यता पछ्याउन खोज्दैन भने, उसले पर्याप्त मात्रामा कर्तव्य निभाउन सक्दैन; त्यस्तो व्यक्ति निश्‍चित रूपमा परमेश्‍वरका चुनिएका मानिसहरूमध्ये पर्दैन, उसलाई सेवाकर्ता मात्र भन्न सकिन्छ। यदि उसले अन्त्यसम्मै सेवा दिइराख्‍न सक्छ भने, उसलाई बफादार सेवाकर्ता मानेर मण्डलीमा रहन दिन सकिन्छ। तर यदि उसले सेवा गर्ने क्रममा केही खराब कामहरू गरेको छ भने, उसलाई अब फेरि नचाहिने मौसमी कामदारलाई झैँ बीचैमा निकालिनेछ। बढीजसो सेवाकर्ताहरू यसरी नै निकालिन्छन्। यदि तिनीहरूहरूले मापदण्डअनुसार सेवा दिन सक्दैनन् भने, तिनीहरू निश्‍चय नै अडिग रहन सक्दैनन्।

सत्यता अभ्यास गर्नुको अर्थ के हो? कुनै काम पूरा गर्दा वा कर्तव्य निर्वाह गर्दा सत्यता अभ्यास गर्नु वा नगर्नु भनेको के हो? सत्यता अभ्यास नगर्नु भनेको व्यक्तिले गरिरहेको काम सत्यतासित सम्बन्धित नहुनु हो। त्यो व्यक्तिले कर्तव्य निर्वाह गरिरहेको हुन सक्छ, तर उसले यसो गर्नु र सत्यताबीच खासै सम्बन्ध हुँदैन। त्यो एक प्रकारको असल व्यवहार मात्र हुन्छ, र त्यसलाई असल कर्म मान्न सकिन्छ, तर त्यो अझै पनि सत्यता अभ्यास गर्ने कामभन्दा धेरै टाढा हुन्छ—र यी कुराहरूबीच एउटा भिन्नता हुन्छ। त्यो भिन्नता के हो? तैँले केही काम गर्दा कुनै दायरा वा नियमहरू पालना गरिरहेको मात्र हुन्छस्। तैँले परमेश्‍वरको घरको हितमा कुनै क्षति पुग्न दिँदैनस्, तँ अलि बढी दौडधुप गर्छस् र अलि बढी दुख खेप्छस्, तैँले यी कुराहरू हासिल गरेको हुन्छस्, र यदि तँसित गरिएका अपेक्षाहरू विशेष उच्च छैनन् भने, तैँले आफ्नो कर्तव्य पर्याप्त मात्रामा निर्वाह गरिरहेको हुन सक्छस्। तर विचार गर्नुपर्ने अर्को कुरा छः के तैँले त्यो काम गर्ने क्रममा आफूभित्र परमेश्‍वरलाई दुःखी तुल्याउने कस्ता भ्रष्ट स्वभाव, सोच र चीजहरू छन् भनी खोतल्ने र उजागर गर्ने काम गरेको छस्? के तैँले त्यो काम गरेर अनि आफ्नो कर्तव्य निर्वाह गरेर साँचो आत्मज्ञान प्राप्त गरेको छस्? के तैँले आफूले अभ्यास र प्रवेश गर्नुपर्ने सत्यता भेट्टाएको छस्? (बिरलै—कहिलेकाहीँ म आफैलाई परमेश्‍वरको वचनसित तुलना गर्छु, र आफैलाई अलिकति चिन्न पाउँछु, त्यति नै हो।) त्यसोभए तँसित बढीजसो आफूबारे सैद्धान्तिक, सूत्रगत ज्ञान मात्र छ, व्यवहारिक ज्ञान छैन। यदि तँ सत्यता पछ्याउँदैनस्, सत्यता अभ्यास गर्दैनस् र तैँले सत्यता प्राप्त गरेको पनि छैनस् भने, तैँले कुनै ठूला भूलहरू र कुनै ठूला सिद्धान्तहरू उल्लङ्घन नगरे पनि, तैँले सक्रिय रूपले दुष्ट काम नगरेको भए पनि र तँ अलिअलि मानवता भएको असल व्यक्तिजस्तो देखिए पनि, तैँले कुनै भूल नगर्नु र तँमा मानवता देखिनु भनेको सत्यताबमोजिम हुनु वा सत्यता अभ्यास गर्नुसरह होइन। यी कुराहरू एकअर्काबाट टाढा र भिन्न छन्। कैयौँ वर्षसम्म परमेश्‍वरमा विश्‍वास गरेपछि, थुप्रै मानिसहरूले आफूहरू खाट्टी सेवाकर्ताहरू भएको थाहा पाउँछन्। तिनीहरू आफू कसरी सेवाकर्ता बन्न पुगेँ भनी सोच्छन्, तर जतिसुकै मनन गरे पनि जवाफ पाउँदैनन्। जब मानिसहरूले परमेश्‍वरमा भर्खरै विश्‍वास गर्न थालेका हुन्छन्, तिनीहरूमा सेवाकर्ता बन्ने अभिप्राय हुँदैन। तिनीहरू असल विश्‍वासी बन्ने, सत्यताबारे बुझाइ प्राप्त गर्ने, र अन्त्यमा मुक्ति प्राप्त गरी स्वर्गको राज्यमा प्रवेश गर्ने—वा कम्तीमा पनि बाँचिरहन सक्षम बन्ने योजना बनाउँछन्। तिनीहरूले विश्‍वासी भएको नाताले आफूले परमेश्‍वरको डर मान्नु र दुष्टताबाट अलग रहनुपर्ने र उहाँप्रति समर्पित हुनुपर्नेबारे पनि सोच्छन्। तिनीहरू थाहै नभई कसरी सेवाकर्ता बन्न पुग्छन्? यस्तो किन हुन्छ भने तँ आफ्नो कर्तव्यमार्फत सत्यता अभ्यास गर्न वा सत्यताको वास्तविकतामा प्रवेश गर्न कहिल्यै सक्दैनस्, र परमेश्‍वरले तेरो लागि मिलाउनुभएको वातावरणहरूमा—जहिले पनि तँ आफ्नो कर्तव्य निर्वाह गर्नुको साटो परिश्रम मात्र गरिरहेको हुन्छस्। कारण त्यही हो। त्यसकारण, तैँले केही अवधिसम्म आफ्नो कर्तव्य निर्वाह गरिसकेपछि, जब तैँले आफूलाई शान्त पारेर यस्तो सोच्छस्, “यस अवधिमा मैले के प्राप्त गरेको छु? जब म बाहिर निस्केँ एकपटक म झण्डै खतरामा परेँ, तर परमेश्‍वरले मलाई बचाउनुभयो,” के परमेश्‍वरले तँलाई बचाउनुभएको कुरा देख्नुलाई तैँले उहाँलाई चिनेको भन्न सकिन्छ? यी कुराहरूले न तँलाई परमेश्‍वरप्रति विश्‍वास बढाउन प्रेरित गर्छ, न त तँलाई आफ्नो भ्रष्ट स्वभाव, प्रकृति र सारको साँचो बुझाइ प्राप्त गर्न नै सक्षम तुल्याउँछ। यस अवधिमा तैँले आफ्नो कर्तव्य कसरी निर्वाह गरिस् भनी फर्केर सोच्दा, के तैँले आफ्नो जीवन प्रवेशमा केही प्रगति गरेको छस्? यदि तैँले आफ्नो कर्तव्य निर्वाह गर्ने क्रममा सत्यता अभ्यास गरिस्, र सिद्धान्तहरूअनुसार व्यवहार गरिस् भने, तैँले अवश्य प्रगति गर्नेछस्। मानौँ तँ यसो भन्छस्, “जहाँसम्म सकारात्मक पाटोको कुरा छ, परमेश्‍वरलाई चिन्ने सत्यता गहन हुन्छ; मैले साँच्चिकै त्यो बुझेको छैन वा त्यसबाट अहिलेसम्म खासै धेरै सिकेको छैन। तर नकारात्मक पाटोको कुरा गर्नुपर्दा, मलाई थाहा छ कि पहिचान गर्न सबैभन्दा कठिन भ्रष्ट स्वभावहरूमा परमेश्‍वरले खुलासा गर्नुभएको मानवजातिको भ्रष्ट स्वभाव, परमेश्‍वरविरोधी र उहाँको प्रतिरोध गर्ने मानवताको सार, मानवताको दुष्ट प्रकृति र छलीपन, साथसाथै मानिसको हृदयको गहिराइमा लुकेका भनी परमेश्‍वरले खुलासा गर्नुभएको भ्रष्ट स्वभाव पर्छन्। पहिले, मैले यो बुझ्न सक्दिनथेँ, तर अहिले थाहा पाउन र बुझ्न थालेको छु, र मेरो हृदयमा यसबारे केही समझ छ।” यो प्रगति हो। तँसित यी भावनाहरू छन्, र जब तैँले आफूलाई शान्त बनाउँछस् र त्यसबारे ध्यानपूर्वक सोच्ने कोसिस गर्छस्, तैँले थुप्रै वर्षसम्म परमेश्‍वरमा विश्‍वास गरेको तेरो अनुभव अति सतही भएको पाउनेछस्, र आफूमा कैयौँ कमीकमजोरीहरू रहेको देख्‍नेछस्। तँसित आफूमा भ्रष्टता रहेको सत्यताबारे केही बुझाइ छ, तर तैँले भर्खरै मात्र पश्‍चाताप गर्न थालेको छस्। तैँले कम पाप गर्छस्, र व्यवहारमा केही सानातिना परिवर्तन देखाउँछस्, तर यो अझै पनि जीवन स्वभावमा हुने परिवर्तनबाट निकै टाढा छ। तैँले थप केही वर्षको अनुभव प्राप्त गरुञ्जेल, अर्थात तँसित तेरो भ्रष्ट स्वभावबारे योभन्दा गहन बुझाइ, र तेरो जीवन स्वभावमा केही परिवर्तन हुञ्‍जेल पर्खी—त्यसपछि तैँले अन्त्यमा परमेश्‍वरबाट महान्‌ मुक्ति प्राप्त गरेको अनुभव गर्नेछस्, र यसो भन्नेछस्, “मान्छेको खुलासा गर्ने परमेश्‍वरका वचनहरू सत्य हुन्, र म परमेश्‍वरका वचनहरूलाई आमेन भन्छु। उहाँका वचनहरू सत्यता हुन्, ती कति सत्य छन्!” जब मानिसले आफैलाई चिन्दैनन्, तिनीहरू सबैले यसो भन्छन्, “अरूले परमेश्‍वरलाई घात गर्लान्, तर मैले कहिल्यै गर्नेछैन। अरूले परमेश्‍वरलाई त्याग्लान्, तर मैले कहिल्यै त्याग्नेछैन।” के यी खोक्रा शब्दहरू होइनन्? तथ्यहरूको खुलासापछि, मानिसहरूले आफूहरू अत्यन्तै भरहीन भएको, आफूहरूलाई परमेश्‍वरद्वारा हेरचाह र सुरक्षा गरिनु जरुरी रहेको, आफूहरूले परमेश्‍वरको हेरचाहलाई साँच्चिकै त्याग्न नसक्ने अवस्था रहेको, परमेश्‍वरको अनुग्रह र करूणामार्फत मात्र मानवजाति आजको दिनसम्म आइपुग्‍न सकेको, र मानवजातिले घमण्ड गर्नुपर्ने केही चीज नरहेको समझ पाउँछन्। यदि तँलाई यस्तो महसुस भइरहेको छ भने, त्यो तेरो अनुभवको कारण भएको हो, अरूले तँभित्र हालिदिएको होइन। तेरो व्यक्तिगत भोगाइ र अनुभवकै कारण त्यस्तो हुन्छ। यी कुराहरू अति व्यवहारिक र गहन छन्, मानिसहरूले बारम्बार बोल्ने ठूल्ठूला खोक्रा शब्दहरू भन्दा कैयौँ गुणा बढी व्यावहारिक छन्। जब तँसित यसप्रकारको अनुभव हुन्छ, र तेरो हृदयमा यस्तो भावना हुन्छ, तँभित्र परमेश्‍वरप्रति, उहाँका वचनहरूप्रति, र सत्यताप्रति तृष्णा जाग्नेछ। तँ परमेश्‍वरका वचनहरूको कदर गर्न, र उहाँका वचनहरू अभ्यास र अनुभव गर्न प्रेरित हुनेछस्, र तँ परमेश्‍वरसितको तेरो सम्बन्धमा एक पाइला नजिक पुग्‍नेछस्। यसले प्रमाणित गर्छ कि तँ परमेश्‍वरमाथिको विश्‍वासमा सही मार्गमा पुगिसकिस्, र तैँले सत्यताको वास्तविकतामा प्रवेश गर्न सुरू गरिसकिस्। सधैँ धर्मसिद्धान्तका कुराहरू र खोक्रा वादहरू मात्र प्रवचन गर्ने मानिसहरू परपरै धकेलिनेछन्, र तिनीहरू परमेश्‍वरको घरमा झन्झन् एक्लिनेछन् र लज्जित बन्‍नेछन्। तिनीहरूले आत्मचिन्तन गर्नु जरुरी छ, र तिनीहरू जाग्ने बेला भएको छ।

कुनै व्यक्तिमा सत्यताको वास्तविकता छ कि छैन भन्ने कुरा मापन गर्ने वा कसैले सत्यता अभ्यास गरिरहेको छ कि छैन भनेर हेर्ने मापदण्डहरू के-के हुन्? जब उसलाई केही आइपर्छ, तैँले परमेश्‍वरप्रति उसको मनोवृति कस्तो छ, उसले सत्यता खोज्न सक्छ कि सक्दैन, उसले आफैलाई साँच्चै चिन्छ कि चिन्दैन, र उसले परमेश्‍वरको डर मान्न र दुष्टताबाट अलग बस्न सक्छ कि सक्दैन भन्ने कुराहरू हेर्नुपर्छ। तैँले यी कुराहरूबारे प्रष्ट बुझेर, उसले सत्यता अभ्यास गरिरहेको छ कि छैन वा ऊसँग सत्यताको वास्तविकता छ कि छैन भन्ने कुरा निर्धारण गर्न सक्छस्। यदि कसैले जहिले पनि धर्मसिद्धान्तका शब्द र वाक्यांशहरू मात्र प्रवचन गर्छ र आफूलाई केही आइपर्दा ठूलाठूला शब्दहरू फलाक्छ भने, ऊसित सत्यताको वास्तविकता नभएको प्रष्ट हुन्छ। सत्यताको वास्तविकता नभएको कुनै व्यक्तिलाई केही कुरा आइपर्‍यो भने, के उसले सत्यता अभ्यास गर्न सक्छ? सम्भवत सक्दैन। उसले यसो भन्न सक्छ, “यो कुरा आइलागिहाल्यो, म परमेश्‍वरमा समर्पित हुन्छु!” तँ परमेश्‍वरमा किन समर्पित हुन चाहन्छस्? सिद्धान्त सही छ, तर तैँले आफ्नै भावनाको आधारमा, आफैले लेखाजोखा र निर्धारित गरेको विधि प्रयोग गरेर काम गरिरहेको हुन सक्छस्। तँ परमेश्‍वरमा समर्पित हुने कुरा गर्छस्, तर हृदयभित्र सधैँ परमेश्‍वरले गर्नुहुने सबै कुरामा शङ्का गरिरहेको हुन्छस्। परमेश्‍वरले किन त्यसरी व्यवहार गर्नुहुन्छ भन्ने कुरा बुझ्दैनस्, तर तँ उहाँमा समर्पित हुनुपर्छ भनेर आफैलाई भनिरहन्छस्, जबकि खासमा, तँसित त्यस्तो अभिप्राय नै छैन। तँ बाहिरबाट हेर्दा मात्र प्रतिरोध र गुनासो नगर्ने, बरु जे गर्नू भनिन्छ त्यही गर्नेजस्तो देखिन्छस्। तँ समर्पित भएजस्तो देखिन्छ, तर यस्तो खाले समर्पण ओठे-सेवा, अर्थात्‌ जसोतसो नियम पालन गर्नु मात्र हो। तैँले समर्पण अभ्यास गरिरहेको छैनस्। तैँले आफूलाई समर्पित हुन नदिने भ्रष्ट स्वभाव पहिचान र विश्‍लेषण गरी त्यसलाई परमेश्‍वरका वचनहरूसित तुलना गरेर हेर्नुपर्छ। यदि तैँले तेरो भ्रष्ट स्वभावबारे साँचो ज्ञान प्राप्त गरिस् भने, यदि परमेश्‍वरलाई साँच्चिकै बुझ्न सकिस्, उहाँले जसरी व्यवहार गर्नुहुन्छ त्यो किन गर्नुहुन्छ भनेर जानिस् भने, र यदि त्यो कुरा पूर्ण रूपले बुझ्न सकिस् भने, तँ परमेश्‍वरप्रति समर्पित बन्न सक्छस्। अनि, तैँले भन्नेछस्, “कठिनाइ जतिसुकै ठूलो भए पनि, मैले जतिसुकै कमजोर र दुखी महसुस गरे पनि, म नकारात्मक हुनेछैन, र म परमेश्‍वरमा समर्पित हुनेछु, किनकि मलाई थाहा छ, परमेश्‍वरले जे गर्नुहुन्छ राम्रै गर्नुहुन्छ, उहाँले जे गर्नुहुन्छ ती सबै सही हुन्छन्। उहाँले केही पनि गलत गर्न सक्नुहुन्न।” जब तैँले यो ज्ञान हासिल गर्छस्, तेरो समस्या पूर्ण रूपमा सुल्झिएको हुनेछ। कतिपय मानिसहरू सत्यता खोज्दैनन् र यस तरिकाले समस्याहरू सुल्झाउँदैनन्। तिनीहरूले केवल धर्मसिद्धान्तका शब्द र वाक्यांशहरू प्रवचन गर्छन्, र तिनीहरूले सबैकुरा बुझेजस्तो लाग्छ, तर जब तिनीहरूलाई साँच्चिकै कठिनाइ आइपर्छ, तिनीहरूले चाहेर पनि सत्यता अभ्यास गर्न सक्दैनन्। तिनीहरूको हृदयमा गुनासा र गलत बुझाइहरू रहिरहन्छन्—तैपनि समस्या सुल्झाउन तिनीहरू सत्यता खोज्दैनन्। यी गुनासा र गलत बुझाइहरू मानिसभित्रै लुकेका हुन्छन्। खासमा, ती कुराहरू क्यान्सरजस्तै हुन्, र सही वातावरण आउँदा प्रकट भइहाल्छन्। त्यो हुनुपहिले, मानिसहरूले ती कुरा महसुस गर्नै सक्दैनन्, र तिनीहरू सत्यताबारे सबै बुझेको छु र कुनै कठिनाइ छैन भन्ठान्छन्। तर जब पछि तिनीहरूलाई केही आइपर्छ, तिनीहरू सत्यता अभ्यास गर्न सक्षम हुँदैनन्। यसले तँमा परमेश्‍वरमाथिको साँचो विश्‍वास छैन र तैँले साँच्चिकै सत्यता बुझ्दैनस् भन्ने प्रमाणित गर्छ। यसको मतलब के हो? यसको मतलब, तैँले धर्मसिद्धान्तका केही शब्द र वाक्यांशहरू प्रवचन गर्न र जसोतसो केही नियमहरू पालन गर्न मात्र सक्छस् भन्‍ने हो। तँ कहिलेकाहीँ समर्पित हुन सके पनि, त्यो नियम पालन गर्ने समर्पण मात्र हो, र यो अति सीमित समर्पण हो। यदि तेरो धारणासँग नमिल्ने केही कुरा आइपर्‍यो भने, तँ समर्पित हुन सक्नेछैनस्। यसले देखाउँछ कि तँ साँच्चिकै परमेश्‍वरमा समर्पित हुन सक्ने व्यक्ति होइनस् र तेरो भ्रष्ट स्वभाव सुल्झिएको र बदलिएको छैन। तैँले आफूमाथि आइपर्ने परिस्थितिहरूको आधारमा तेरो भ्रष्ट स्वभाव जान्‍नुपर्छ, र परमेश्‍वरले जे गर्नुहुन्छ ती सबैलाई तैँले जान्नु, बुझ्नु र तीबारे विचारशील हुनुपर्छ। त्यसपछि, तैँले साँचो र इच्छित समर्पण हासिल गर्नुपर्छ, र तँलाई जे आइपरे पनि र त्यो तेरो धारणासित जतिसुकै नमिले पनि, तँ समर्पित हुन सक्षम हुनुपर्छ। परमेश्‍वरमा साँच्चिकै समर्पित हुन र साँच्चिकै परिवर्तित व्यक्ति बन्नलाई तँ यो स्तरमा पुग्नैपर्छ।

परमेश्‍वरमा वर्षौँसम्म विश्‍वास गरेका अधिकांश मानिसहरूलाई उहाँप्रति समर्पित हुनु भनेको के हो भन्ने नै थाहा छैन। तिनीहरूलाई धर्मसिद्धान्तका कुरा र वाक्यांशहरू कसरी बोल्ने भन्ने मात्र थाहा छ, सत्यता अभ्यास गर्नु भनेको के हो, वा परमेश्‍वरमा समर्पित हुन कसरी अभ्यास गर्ने भन्ने थाहा छैन। यस्तो किन भएको हो? कतिपय मानिसहरू आफ्नै धारणा र कल्पनाहरूअनुसार परमेश्‍वरमा समर्पित हुन्छन्, अनि परमेश्‍वरले भन्नुभएका कुराहरू तिनीहरूका धारणाहरूसित नमिल्दा, तिनीहरू समर्पित हुन सक्दैनन्। त्यसपछि तिनीहरूमा परमेश्‍वरबारे धारणा र गलत बुझाइहरू उब्जन्छन्, र तिनीहरूले सत्यता खोज्दैनन्। यदि तिनीहरू साँच्चिकै परमेश्‍वरप्रति समर्पित हुने मानिस हुन्थे भने, परमेश्‍वरका वचनहरू मानव धारणाहरूसित मिलोस् वा नमिलोस्, तिनीहरू समर्पित हुन सक्थे, किनभने परमेश्‍वरप्रतिको मान्छेको समर्पण स्वर्गले तोकेको र पृथ्वीले स्विकारेको कुरा हो। यदि व्यक्तिले यस तरिकाले अभ्यास गर्छ भने, ऊ परमेश्‍वरप्रति समर्पित भइरहेको छ, र यदि कसैले यस अभ्यासमार्फत सत्यता बुझ्न पुग्छ भने, ऊसित परमेश्‍वरप्रतिको समर्पणको वास्तविकता छ। अधिकांश मानिसहरूले सत्यता अभ्यास गर्ने कोसिस गर्दा परमेश्‍वरका वचनहरूको शाब्दिक सिद्धान्त मात्र अभ्यास गर्छन्, तर आफूले सत्यता नै अभ्यास गरिरहेको छु भन्ठान्छन्। तर तथ्य के हो भने त्यस्तो काम गराइले सत्यता अभ्यासको स्तर भेट्न सक्दैन। सत्यता अभ्यासका सिद्धान्तहरू हुनुपर्छ। यदि व्यक्तिले अभ्यासका सिद्धान्तहरू भेट्न सक्दैन भने, उसले बस नियम पालना मात्र गरिरहेको हुन्छ, र यस्तो अभ्यासमा सिद्धान्तअनुसार व्यवहार गर्ने आवश्यक कुराहरूको कमी हुन्छ। कैयौँ मानिसहरूले धर्मसिद्धान्तको शब्द र वाक्यांशका नियमहरू मात्र पालना गर्छन्, र तिनीहरूको अभ्यासमा कुनै सिद्धान्त हुँदैन। यसले सत्यता अभ्यास गर्ने मापदण्डहरू पूरा गर्दैन। धर्ममा लागेकाहरू प्रत्येकले आ-आफ्ना धारणा र कल्पनाहरूअनुसार व्यवहार गर्छन् र त्यसलाई सत्यता अभ्यास गरेको भन्ठान्छन्। उदाहरणको लागि, तिनीहरूले प्रेमबारे, वा विनम्रताबारे प्रवचन दिन सक्छन्, तर तिनीहरू राम्रा सुनिने शब्दहरू मात्र रटान मारिरहेका हुन्छन्। तिनीहरूको अभ्यासमा कुनै सिद्धान्त हुँदैन, र तिनीहरू सबैभन्दा आधारभूत कुराहरू नै बुझ्न सक्दैनन्। व्यक्तिले यसरी अभ्यास गरेर कसरी सत्यताको वास्तविकतामा प्रवेश गर्न सक्छ? परमेश्‍वरका वचनहरू सत्यता हुन्; वास्तविकता भनेको मान्छेले जिउने हो। व्यक्तिले सत्यता अभ्यास गर्न र परमेश्‍वरका वचनहरू जिउन नसकेसम्म सत्यताको वास्तविकता प्राप्त गर्न सक्दैन। परमेश्‍वरका वचनहरूको अभ्यास र अनुभवमार्फत मानिसहरूले पवित्र आत्माको अन्तर्दृष्टि र परमेश्‍वरका वचनहरूको साँचो ज्ञान प्राप्त गर्छन्। त्यसपछि मात्र तिनीहरूले सत्यता बुझ्छन्। साँच्चिकै सत्यता बुझ्ने मानिसहरू अभ्यासका सिद्धान्तहरू निर्धारण गर्न सक्षम हुन्छन्। जब तैँले अभ्यासका सिद्धान्तहरू राम्ररी बुझेको हुन्छस्, तेरो बोली र व्यवहारमा सिद्धान्तहरू हुनेछन्, र तेरो कर्तव्यनिर्वाह सत्यताका सिद्धान्तहरूबमोजिम हुनेछ। सत्यता अभ्यास गर्नु नै यही हो; र यही नै सत्यताको वास्तविकता धारण गर्नु हो। सत्यताको वास्तविकता जिएपछि मात्र तैँले सत्यता अभ्यास गरिरहेको हुन्छस्, र यदि तैँले सत्यताको वास्तविकता जिउदैनस् भने, तँ सत्यता अभ्यास गरिरहेको हुँदैनस्। सत्यता अभ्यास गर्नु भनेको, मानिसहरूले कल्पेजस्तो, नियमहरू पालना गर्नु मात्र होइन, र त्यसैले व्यक्तिले आफूलाई जसरी मन लाग्यो त्यसरी अभ्यास गर्नु हुँदैन। परमेश्‍वरका वचनहरू अभ्यास र अनुभव गर्ने क्रममा तैँले साँच्चिकै सत्यता बुझ्छस् कि बुझ्दैनस्, र तेरो बोली र व्यवहारमा सत्यताका सिद्धान्तहरू छन् कि छैनन् भनेर परमेश्‍वरले हेर्नुहुन्छ। यदि तैँले सत्यता बुझ्छस् र सत्यता अभ्यास गर्न सक्छस् भने, तैँले जीवन प्रवेश पाउनेछस्। परमेश्‍वरका वचनहरूबारे तँसित जे अनुभव र ज्ञान छ, र ती वचनहरूबारे तँसित जे बुझाइ छ, ती सबै कुरा तेरो जीवन प्रवेशसित सिधै जोडिएका हुन्छन्। यदि तैँले धेरै कुराहरू अनुभव गरेको छस्, धेरैपटक असफलता भोगेको छस्, सच्चा पाठहरू सिकेको छस्, र व्यावहारिक अनुभवहरू लिएको छस् भने, तँलाई आफूसित सत्यताको वास्तविकता भएको भान हुन सक्छ। के यो सही हो? होइन। के यस्तो भावना भरपर्दो हुन्छ? त्यो भरपर्दो पनि हुँदैन। सत्यताको वास्तविकता भएका मानिसहरू परमेश्‍वरप्रति समर्पित हुन र उहाँको साक्षी दिन सक्छन्, र तिनीहरूको गवाही सुन्‍दा अरूले धेरै अन्तर्दृष्टि पाउँछन्। ती मानिसहरूसित मात्र सत्यताको वास्तविकता छ भन्न सकिन्छ। यदि कुनै व्यक्तिले सत्यता बुझ्ने मानिसहरूको स्विकृति र अनुमोदन प्राप्त गर्न सक्छ भने मात्र ऊसित सत्यताको वास्तविकता हुन्छ। तँसित सत्यताको वास्तविकता छ कि छैन भन्ने कुरा प्रमुख रूपले तैँले सत्यता बुझ्न सक्छस् कि सक्दैनस् र उहाँका वचनहरू अभ्यास र अनुभव गरेर परमेश्‍वरलाई चिन्न पुग्छस् कि पुग्दैनस् भन्ने कुरामा निर्भर रहन्छ। यदि तेरा अभ्यास र अनुभवहरू परमेश्‍वरका वचनहरू र सत्यतासित सम्बन्धित छैनन् भने, तँसित जीवनको साँचो अनुभव हुँदैन। यसले परमेश्‍वरसित तेरो सम्बन्ध असामान्य छ भन्‍ने पनि प्रमाणित गर्छ। म किन परमेश्‍वरसित तेरो सम्बन्ध असामान्य छ भनिरहेको छु? किनकि तैँले उहाँका वचनहरू अभ्यास र अनुभव गरेको छैनस्, र तैँले सत्यताको बुझाइ प्राप्त गरेको छैनस्। यसले के देखाउँछ भने, तँ परमेश्‍वरको काम अनुभव गर्ने व्यक्ति होइनस्, परमेश्‍वरमा समर्पित हुने व्यक्ति हुनु त परको कुरा हो। तैँले परमेश्‍वरमा धेरै वर्ष विश्‍वास गरेको छस् भने मात्र, धेरै परीक्षा र सङ्कष्टहरू भोगेको, र परमेश्‍वरप्रति तेरो विश्‍वास र प्रेम बढेको, र आफ्नो गवाहीमा तँ अडिग रहिआएको छस् भने मात्र, तँसित परमेश्‍वरप्रति सच्चा विश्‍वास भएको देखिनेछ। त्यस्तो सच्चा विश्‍वास आफ्नो गवाहीमा अडिग रहेर प्रमाणित गर्नुपर्छ; तैँले त्यसो गर्न सक्छस् कि सक्दैनस् भन्ने कुरा महत्त्वपूर्ण हुन्छ। यो तँ सत्यता अभ्यास गरिरहेको छस् कि छैनस् भन्ने कुराको जाँच हो, र यसले तँमा सच्चा विश्‍वास छ कि छैन भन्ने कुराको खुलासा गर्छ। उदाहरणको लागि, यदि परमेश्‍वरले एउटा अवस्था सिर्जना गर्नुहुन्छ जसमा तैँले सबैभन्दा बढी प्रेम र ख्याल गर्ने मान्छे वा तँलाई सबैभन्दा प्रिय लाग्ने चीज उहाँले तँबाट खोसेर लान खोज्दै हुनुहुन्छ भन्ने तैँले बुझिस् भने, परमेश्‍वरप्रति तेरो मनोवृति कस्तो हुन्छ? यो “हे परमेश्‍वर, तपाईंले गर्नुहुने हरेक चीज राम्रै हुन्छ। म तपाईंलाई धन्यवाद दिन्छु र तारिफ गर्छु” भनेर भन्‍नु अनि परीक्षा पार गर्नु भनेजस्तो होइन। जब तैँले सबैभन्दा बढी प्रेम गर्ने मान्छेले अन्तिम सास फेर्न लागेको हुन्छ, तेरो हृदयमा वेदना र अशान्ति मच्चिरहेको हुन्छ, र तैँले यसो भन्छस्, “यदि ऊ मर्‍यो भने म बाँच्न सक्दिनँ। म पनि ऊसितै मर्नेछु, किनकि म ऊबिना रहन सक्दिनँ! यदि ऊ मर्‍यो भने, म परमेश्‍वरमा बिलकुलै विश्‍वास गर्नेछुइनँ।” यस्तो अवस्थामा, तँसित सत्यताको वास्तविकता हुँदैन, र तेरो पूर्ण खुलासा भएको हुन्छ। के तँसित सच्चा विश्‍वास छ? तेरो प्रियजन मर्छ र तँ बाँच्न सक्दैनस्; तँ परमेश्‍वरलाई समेत चाहँदैनस्। तेरो प्रियजन मर्छ र तँ परमेश्‍वरको आज्ञापालन समेत गर्दैनस्। यसले के प्रमाणित गर्छ भने, तैँले मान्छेलाई प्रेम गर्छस् र उसकै आज्ञापालन गर्छस्। के यसद्वारा तँ खुलासा भएको छैनस् र? मूलतः तँ परमेश्‍वरको आज्ञापालन गर्ने व्यक्ति होइनस्, तैँले उहाँलाई प्रेम गर्ने त कुरै छाडौँ। तैँले अरूसित गर्ने सङ्गति व्यवहारिक र हृदयस्पर्शी नभएर खोक्रो कुरा र धर्मसिद्धान्तले भरिएको हुनुपर्छ। तैँले बोल्ने धर्मसिद्धान्त र फलाक्ने नाराहरू तेरो विश्‍वासबाट उत्पन्न भएका हुन् कि होइनन् र ती तेरा साँचो बुझाइ हुन् कि होइनन् भन्ने कुरा तेरो परिक्षणमार्फत खुलासा गरिनेछ। यस्तो देखिन्छ कि तँ झूटो विश्‍वासी, ढोंगी, र गैरविश्‍वासी होस्। परमेश्‍वरप्रतिको विश्‍वासमा तैँले ओठे सेवा मात्र गर्छस्; उहाँका वचनहरूले तेरो हृदयमा जरा गाडेका छैनन्। परमेश्‍वरप्रतिको विश्‍वासको स्वरूप त्यतिबेला सबैभन्दा डरलाग्दो हुन्छ जतिबेला व्यक्तिले सबै धर्मसिद्धान्तहरू बुझ्छ तर उसमा परमेश्‍वरप्रति अलिकति पनि सच्चा विश्‍वास हुँदैन। यो सच्चा विश्‍वास कसरी पुष्टि गर्न सकिन्छ? सिद्धान्ततः कुनै व्यक्तिलाई केही आइपर्दा उसले सत्यता स्विकार्न र अभ्यास गर्न सक्छ कि सक्दैन भन्ने हेरेर त्यो पुष्टि गरिन्छ। यदि उसले कहिल्यै सत्यता स्विकारेको पनि छैन र अभ्यास पनि गरेको छैन भने, वास्तवमा उसको खुलासा भइसकेको हुन्छ, र उसको खुलासा गर्न कुनै परिक्षण पर्खिरहनुपर्दैन। जब कुनै व्यक्तिको दैनिक जीवनमा परिस्थितिहरू आइपर्छन्, उसमा सत्यताको वास्तविकता छ कि छैन भन्ने कुरा तैँले त्यतिखेरै प्रष्ट देख्न सक्छस्। कैयौँ यस्ता मानिसहरू हुन्छन् जो प्रायजसो सत्यता पछ्याउँदैनन्, र आफूलाई केही आइपर्दा सत्यता अभ्यास गर्दैनन्। के यस्ता मानिसहरूले आफ्ना खुलासाको लागि कुनै परिक्षण पर्खिरहनुपर्छ र? बिलकुलै पर्दैन। केहीबेरपछि, यदि केही परिवर्तन भएन भने, यसको मतलब तिनीहरूको पहिल्यै खुलासा भइसकेको छ। यदि तिनीहरूलाई काटछाँट र निराकरण गरियो तर अझै पनि तिनीहरू सत्यता स्विकार्दैनन् र दृढ रूपमा अपश्‍चात्तापी रहन्छन् भने, तिनीहरूको झनै बढी खुलासा भएको हुन्छ, र तिनीहरूलाई हटाइनु र निष्कासन गरिनुपर्छ। प्रायजसो सत्यता स्विकार्न वा अभ्यास गर्नमा ध्यान नदिनेहरू सबै गैरविश्‍वासीहरू हुन, र तिनीहरूलाई कुनै काम वा कुनै जिम्मेवारी दिइनु हुँदैन। के सत्यताबिनाको व्यक्ति अडिग रहिरहन सक्छ? के सत्यता अभ्यास गर्नु महत्त्वपूर्ण छ? बस सत्यता कहिल्यै अभ्यास नगरेकाहरूलाई हेर्—तिनीहरू सबैको खुलासा हुन धेरै वर्ष लाग्नेछैन। तिनीहरूसित अनुभव वा गवाही बिलकुलै छैन। तिनीहरू कति गरीब र दयनीय छन्, र तिनीहरूलाई कति लज्‍जा महसुस हुँदो हो! 

व्यक्तिमा परमेश्‍वरप्रति सच्चा विश्‍वास कसरी जाग्छ? त्यो अनुभवबाट आउँछ। अनुभवबाट कसरी आउँछ? यदि तँ आफूले सामना गर्ने प्रत्येक व्यक्ति, घटना, र वस्तुको लागि परमेश्‍वरको इच्छा के हो भनी खोजी र मनन गर्न सक्छस् भने, थुप्रै अनुभवपछि तँ बिस्तारै परमेश्‍वरप्रतिको साँचो बुझाइ—अर्थात् शाब्दिक बुझाइ नभई हृदयले महसुस गर्ने बुझाइमा पुग्‍नेछस्। तेरो हृदयले विश्‍वास गर्ने र तेरो मुखले स्विकार्ने परमेश्‍वर तेरो हृदयमा बस्नुहुन्छ, र यो कुरा कसैले खोसेर लान सक्दैन। अय्यूबकै कुरा गर्नुपर्दा, जब उसको परीक्षा लिइयो, उसका साथीहरूले यसो भने, “तिमीले पाप गरेर परमेश्‍वरलाई चिढ्याएका छौ। तुरून्तै यहोवा परमेश्‍वरसामु क्षमा याचना गर!” अय्यूबलाई आफूले कुनै पाप गरेजस्तो वा परमेश्‍वरलाई चिढ्याएजस्तो लागेन, तर किन त्यस्तो लागेन? किनभने दशकौँको जीवनपश्‍चात, अब परमेश्‍वरबारे उसको बुझाइ उसको आफ्नै अनुभवमा मात्र आधारित थिएन; र उसले यसो भनेनः “परमेश्‍वरले आशिष् प्रदान गर्नुहुन्छ र उहाँ मान्छेप्रति कृपालु हुनुहुन्छ, र तिनीहरूलाई कहिल्यै वञ्चित राख्‍नुहुन्न।” उसको अनुभव के थियो भने, परमेश्‍वरले मान्छेलाई दिनुहुन्छ, तर उहाँले खोस्‍नु पनि हुन्छ। जब उहाँले मान्छेलाई केही कुरा दिनुहुन्छ, सँगसँगै उहाँले कहिलेकाहीँ ताडना दिने, अनुशासनमा राख्ने, र दण्ड दिने काम पनि गर्नुहुन्छ। परमेश्‍वरले मानिसहरूलाई जे गर्नुहुन्छ त्यसमा मानवको मन, सोच, वा कल्पनाको हुकुम चल्दैन। त्यसकारण, अय्यूबको दशकौँको जीवन अनुभवले उसलाई यस्तो निष्कर्षमा पुर्‍यायो: “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” (अय्यूब १:२१) यसको मतलब, परमेश्‍वरले गर्नुहुने सबैथोक, चाहे ती मानिसको नजरमा राम्रा हुन् या नराम्रा, ती सबै उहाँको योजनाका पाटाहरू हुन्। नराम्रा कुराहरू नै भइहाले पनि, शैतानले परमेश्‍वरको अनुमतिबिना मान्छेविरुद्ध केही गर्ने आँट गर्दैन। मानवजाति परमेश्‍वरको हातमा हुन्छ, र उहाँको सार्वभौमिकताअन्तर्गत रहँदा तिनीहरूले डराउनुपर्ने केही हुँदैन। तँ शैतानकै हातमा परिस् भने पनि, त्यो परमेश्‍वरकै हुकुममा भएको हो, र परमेश्‍वरको अनुमतिबिना शैतानले तँलाई छुने आँट पनि गर्दैन। अय्यूबसित यो स्तरको बुझाइ थियो, त्यसैले परमेश्‍वरले जे गर्नुभए पनि उसले कुनै गुनासो गरेन। उसले प्रष्टसित बुझ्यो कि यहोवा परमेश्‍वर मात्र सच्चा परमेश्‍वर हुनुहुन्छ जसले हामी सबैमाथि शासन गर्नुहुन्छ, र ती सबै स्वर्गदूतहरू, दुष्टात्माहरू, र पिशाचहरू परमेश्‍वर होइनन्। सबैथोकमाथि कसले शासन गर्नुहुन्छ? मानवजातिमाथि कसले शासन गर्नुहुन्छ, र सबैमाथि कसको सार्वभौमिकता छ? परमेश्‍वरको। चल्तीको भनाइ प्रयोग गर्दा, परमेश्‍वर सबैभन्दा महान्‌ हुनुहुन्छ। कुनै व्यक्तिको परिवार, उसको धनको स्तर, उसले दिनहरू आरामले कटाउँछ कि पीडामा, र उसको जीवनकाल—यी सबैकुराहरू परमेश्‍वरको हातमा हुन्छन्। यस सम्बन्धमा अय्यूबको गहिरो अनुभव थियो, जीवनभरमा एकदुईपटकको मात्र अनुभव थिएन। जब केही आइपर्थ्यो, यदि उसले त्यो परमेश्‍वरको सार्वभौमिकताअनुसार नै भएको हो भनेर बुझ्न सकेमा, त्यसले उसको दिमागमा गहिरो छाप छोड्थ्यो। उसलाई यी कुराहरू संयोगवश, वा मान्छेको वा शैतानको इच्छाले भएको होइन, बरू त्यो परमेश्‍वरको काम हो भन्ने गहिरो भान र समझ हुन्थ्यो, र उसले गुनासो गर्न सक्दैनथ्यो। त्यस्ता ठूला परीक्षाहरू सामना गर्दा अय्यूबलाई के महसुस भयो? उसलाई महसुस भयो कि परमेश्‍वर सर्वश्रेष्ठ हुनुहुन्छ, र उहाँ बुद्धिमान्‌ हुनुहुन्छ। परमेश्‍वरले जे गर्नुभए पनि उसले परमेश्‍वरको सधैँ प्रशंसा गर्न सक्थ्यो। यदि तँलाई यस्तै कुराहरू आइपर्‍यो र तैँले त्यसलाई बुझ्न सकिनस् भने, त्यसको मूल्याङ्कन गर्ने वा आफ्नै निष्कर्ष थोपर्ने काम नगर्। यदि तँलाई परमेश्‍वरको इच्छा थाहा छैन भने खोज, प्रतीक्षा र आज्ञापालन गर्। यो अभ्यास गर्ने सर्वोत्तम विधि, र अभ्यासको सर्वोत्तम मार्ग हो, अन्यथा तैँले अपमानित र लज्जित हुनुपर्नेछ। अय्यूबलाई यी सबै कुराहरू राम्ररी थाहा थियो। यदि तैँले परमेश्‍वरलाई सधैँ गलत बुझ्छस् भने, तैँले सत्यता कहिल्यै प्राप्त गर्नेछैनस्, र परमेश्‍वरको आशिष् गुमाउनेछस्। यदि तैँले कैयौँ कठिनाइ भोगिस् नै भने पनि, केही हासिल गर्नेछैनस् किनकि परमेश्‍वरसँगको तेरो सम्बन्ध असामान्य छ, तैँले परमेश्‍वरलाई परमेश्‍वरको रूपमा व्यवहार गर्दैनस्, तँ उहाँको काम बुझ्दैनस्, र तैँले साँचो रूपमा उहाँको आज्ञापालन गर्दैनस्। यसले गर्दा तैँले परमेश्‍वरबारे साँचो ज्ञान कहिल्यै प्राप्त गर्नेछैनस्। परमेश्‍वर बोल्नुहुन्छ र काम गर्नुहुन्छ, र उहाँले तेरो लागि जतिसुकै मेहनतसाथ प्रयास गर्नुभए पनि, र तेरो लागि उहाँले जस्तोसुकै वातावरण सिर्जना गर्नुभए पनि, ती सबै अन्ततः तैँले परमेश्‍वरलाई चिन्न सक् भनेर हो। तैँले परमेश्‍वरलाई चिनिसकेपछि, उहाँसँगको तेरो सम्बन्ध अझ निकट र सामान्य बन्नेछ। परमेश्‍वरले बिनाकारण काम गर्नुहुन्न, दिक्क लागेर उहाँ कसैसँग खेल्ने त कुरै नगरौँ, तर उहाँले कसरी काम गर्नुहुन्छ भनेर मानिसले बुझ्दैन भने त्यो सामान्य कुरा हो। तर तिनीहरूले सत्यता खोज्नुपर्छ, र कम्तीमा पनि परमेश्‍वरबारे कुनै निष्कर्षमा पुग्नु हुँदैन—चेतना भएको व्यक्ति हुनु भनेको यही हो। पत्रुसले भनेजस्तै, परमेश्‍वरले मानिसलाई चाहे खेलौनाझैँ, वा जसरी व्यवहार गर्नुभए पनि, त्यो सधैँ सही नै हुन्छ। “यदि परमेश्‍वरले मलाई खेलौनाजस्तो व्यवहार गर्नुभयो भने, म कसरी तयार र इच्छुक नहुन सक्छु र?” के कारणले पत्रुसले यी शब्दहरू बोल्यो? (अनुभवले पत्रुसलाई यी शब्दहरू बोल्न लगायो। उसलाई थाहा थियो, परमेश्‍वरले जे गर्नुहुन्छ, उहाँका अभिप्रायहरू सधैँ असल हुन्छन्।) कहिलेकाहीँ तैँले परमेश्‍वरको इच्छा बुझ्नेछैनस्, त्यतिबेला तैँले के गर्नुपर्छ? तैँले प्रतीक्षा, खोजी, र चिन्ने प्रयास गर्नुपर्छ। अय्यूब र पत्रुस फरक समयमा बाँचे, उनीहरूको पृष्ठभूमि फरक थियो, उनीहरूले फरक चीजहरू अनुभव गरे, र फरक वचनहरू बोले, तर उनीहरूको मार्ग र अभ्यास गर्ने तरिका एउटै थियो, र कुनै कुरा आइपर्दा परमेश्‍वरप्रति उनीहरूको मनोवृति एउटै हुन्थ्यो। उनीहरूले यो विचार व्यक्त गर्न फरक भाषा मात्र प्रयोग गरेका हुन्। तर मानिसहरूले यसबाट के बुझ्छन्? के बझ्छन् भने, परमेश्‍वरको इच्छा खोज्दै र प्रतिक्षा गर्दै समर्पण अभ्यास गर्नुपर्छ। तर चिन्तित नबन्‍नू। सुरूमा यो मनोवृति राख्नु ठीक हो। यदि केही आइपर्दा तँ ज्यादै नै चिन्तित बन्छस् र सत्यता कसरी खोज्ने भन्ने थाहा हुँदैन भने, र तँ परमेश्‍वरको बारेमा गुनासो गरिरहन्छस् भने, समस्या हुनेछ। कतिपय मानिसहरू भन्छन्, “म बुझ्दै बुझ्दिनँ! परमेश्‍वरले हामीलाई किन यस्तो व्यवहार गर्नुहुन्छ? यदि हामीलाई दियाबलसशैतानलाई झैँ व्यवहार गरियो भने म समर्पित हुन सक्दिनँ। यो तर्क र न्यायसङ्गत कुरा होइन!” तेरो मानव मन, धारणा, कल्पना, विद्रोहीपन, र अवज्ञाले सीमा नाघ्दा पनि, के तँ अझै परमेश्‍वरको मार्गदर्शन पाउन लायक हुन्छस्? समर्पित हुनु भनेको समर्पित हुन्छु भन्नु, वा धर्मसिद्धान्त सुनाउनु, वा थोरै दृढता व्यक्त गर्नु, र थोरै आत्मसंयम अपनाउनुजस्तो सजिलो काम होइन। यो त्यति सजिलो छैन। यदि तँ परमेश्‍वरको आज्ञापालन गर्छस् भने, तेरो अन्तिम इनाम उहाँबारे ज्ञान पाउनु, उहाँले तेरो लागि बन्दोबस्त गर्नुहुने वातावरण बुझ्‍न पाउनु, र वास्तविक अनुभवहरू लिन पाउनु हो। यसको मतलब, तैँले परमेश्‍वरको मन र उहाँको अथक प्रयास, साथसाथै बाह्र वर्ष ढुंग्रोमा राखे पनि पुच्छर बाङ्गोको बाङ्गै हुनेहरूप्रति उहाँ निरास हुनुभएको बुझ्नेछस्। परमेश्‍वर तँ भ्रष्ट स्वभाव लिएर जिएको होइन, त्यसबाट उम्केको हेर्न चाहनुहुन्छ। त्यसैले उहाँले तँलाई न्याय र सजाय, काटछाँट र निराकरण, निन्दा र अनुशासित गर्ने विधिहरू यति प्रयोग गर्नुपर्छ कि उहाँ अनुचित व्यवहार गर्दै हुनुहुन्छ जस्तो देखिनुहुन्छ, यस्तो लाग्छ मानौँ उहाँ तँलाई निन्दा र सजाय गर्दै, वा खेलौनाझै खेलाउँदै हुनुहुन्छ। त्यसपछि तैँले के गर्छस्? यदि परमेश्‍वरले यस्तो व्यवहार गर्नुहुँदा पनि तैँले उहाँको अथक प्रयास बुझ्न सक्छस् भने, त्यही पर्याप्त छ—तँ साँच्चिकै आज्ञाकारी हुनेछस्। अय्यूबको परीक्षा चल्दै गर्दा, उसले भन्यो, “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्।” यी वचनहरूबारे उसको बुझाइ के थियो? “मसित भएका सबैथोक यहोवा परमेश्‍वरले दिनुभएको हो, र उहाँले चाहनुभयो भने लान सक्नुहुन्छ, किनकि उहाँ परमेश्‍वर हुनुहुन्छ र उहाँमा यो शक्ति छ। मसित अस्वीकार गर्ने कुनै अधिकार छैन, किनभने मसँग जे छन् ती सबै उहाँबाट पाएको हुँ।” अय्यूबले बुझेको र अनुभव गरेको यही हो। त्यसबखत उसले के सङ्कल्प गरेको थियो? “मैले परमेश्‍वरलाई बुझ्नुपर्छ, समझदार तरिकाले व्यवहार गर्नुपर्छ, र तर्कसङ्गत व्यक्ति बन्नुपर्छ। मलाई यी सबैकुरा परमेश्‍वरले दिनुभएको हो, र उहाँले जुनसुकै बेला लान सक्नुहुन्छ। म यसबारेमा परमेश्‍वरसित विवाद गर्ने कोसिस गर्न सक्दिनँ; त्यसो गर्नु उहाँको अवज्ञा गर्नु हुनेछ। परमरेश्‍वरका कार्यहरू अस्वीकार गर्दा, उहाँको मन दुख्नेछ, र यदि मैले अस्वीकार गरेँ भने, म साँच्चिकै असल व्यक्ति वा साँच्चिकै सृष्टि गरिएको प्राणी हुँदिनँ।” उसले त्यसबखत यसरी अभ्यास गरेको थियो, अनि यो अभ्यासमार्फत उसले के हासिल गर्‍यो? खासमा, ऊ धनी हुनु, वा उसँग पहिलेभन्दा बढी गाईवस्तु वा भेडा हुनु, वा पहिलेभन्दा सुन्दर बालबच्‍चा पाउनु वास्तविक परिणाम थिएन। ती त केवल परमेश्‍वरको अनुग्रहद्वारा प्रदान गरिएका चीजहरू हुन्। यो अनुभवमार्फत, वास्तवमा परमेश्‍वरले उसलाई उहाँबारे गहन बुझाइ, थप आज्ञाकारिता, उहाँसित अझ निकट सम्बन्ध, र उहाँको हृदयसित अझ बढी आत्मीयता प्रदान गर्नुभयो। परमेश्‍वरले जे गर्नुभए नि अय्यूबले बुझ्न सक्थ्यो, र त्यसउप्रान्त उसले निरर्थक वा ईशनिन्दात्मक, र परमेश्‍वरको चित्त दुख्ने वचनहरू बोलेन। के यो भ्रष्ट स्वभावबाट आफैलाई मुक्त पार्नु होइन र? शैतानले अबउप्रान्त तँलाई नियन्त्रण गर्न सक्दैन; तँ अब त्यसको होइन, परमेश्‍वरको नियन्त्रणमा हुन्छस्। परमेश्‍वरले जे गर्नुभए पनि तँ समर्पित हुन सक्छस्, र तँ उहाँकै हुन्छस्। त्यसबेला अय्यूब यो स्थितिमा थियो, र उसँग यस्तो मनोवृति थियो। यसअलावा, उसले यस्तो व्यवहार गरेकोले र यस्तो वास्तविकतामा प्रवेश गरेकोले, अन्त्यमा परमेश्‍वर ऊकहाँ प्रकट हुनुभयो। परमेश्‍वर जुनसुकै स्वरूपमा आउनुभएको भए पनि, के परमेश्‍वर देखा पर्नाले उहाँबारे उसको बुझाइ गहन बनेन र? (बन्यो।) हो, त्यसबाट पक्कै पनि उसको बुझाइ गहन बन्यो। सुरूमा परमेश्‍वरबारे कथाहरूमा सुनेदेखि उहाँको अस्तित्व पुष्टि हुँदै उहाँलाई देखेसम्म—परमेश्‍वरले प्रदान गर्नुहुने अनुग्रहसँग तुलना गर्दा, मानवजातिको लागि यीमध्ये कुन ठूलो आशिष् हो? (परमेश्‍वरलाई देख्नु अरूभन्दा ठूलो आशिष् हो।) निश्‍चय पनि। जब मानिसहरूले परमेश्‍वरमा विश्‍वास गर्छन् तर सत्यता बुझ्दैनन्, तिनीहरू सधैँ आफूलाई बचाउन, अनुग्रह प्रदान गर्न, आफूलाई अरूभन्दा माथि उठाउन र आफ्ना सम्पूर्ण परिवारलाई सुरक्षा र खुसी प्रदान गर्न परमेश्‍वरलाई बिन्ती गर्छन्। जहाँसुकै गए पनि तिनीहरू प्रवचन सुनाउन र अरूले आफ्नो ईर्ष्या र प्रशंसा गरून् भन्ने चाहन्छन्। मानिसहरू यही चाहन्छन्, तर परमेश्‍वरले प्रदान गर्न चाहनुभएको सबैभन्दा ठूलो आशिष्‌बारे तिनीहरू जानकार छैनन्। तिनीहरू बाह्य भौतिक अनुग्रह मात्र खोज्छन्, तर तिनीहरूको हर खोजले तिनीहरूलाई परमेश्‍वरको हृदयबाट झन् टाढा मात्र पुर्‍याउँछ। तिनीहरूले सबैभन्दा ठूलो वरदान गुमाउँछन्, र परमेश्‍वरको आशिष् गुमाउँछन्। यदि तैँले परमेश्‍वरबारे ज्ञान र सत्यता प्राप्त गर्न सकिनस् भने, के तँ उहाँको उपस्थितिमा बाँच्न सक्छस्? के तँ परमेश्‍वरका सारा योजनाहरूमा समर्पित बन्न सक्छस्? यो पूर्णतया असम्भव छ। 

सत्यता अभ्यास गर्ने र सत्यताको वास्तविकतामा प्रवेश गर्ने प्रक्रिया वास्तवमा तैँले आफैलाई चिन्ने र आफ्नो भ्रष्ट स्वभाव त्याग्ने प्रक्रिया हो। यो परमेश्‍वरसित आमनेसामने भएर अन्तरक्रिया गर्ने, र उहाँलाई चिन्ने प्रक्रिया पनि हो। तैँले सत्यता अभ्यास गर्छु त भन्छस्, तर परमेश्‍वरलाई कसरी चिन्दैनस्? परमेश्‍वरसित तेरो सम्बन्ध कसरी निकट भएको छैन? तैँले उहाँलाई प्रत्येक दिन प्रार्थना गर्छु र मनका सबै कुरा सुनाउँछु भन्छस्, त्यसकारण के यो कालखण्डमा तँ उहाँसित निकट महसुस गर्छस्? के तँलाई परमेश्‍वरप्रतिको तेरो विश्‍वास बढेको महसुस हुन्छ? के तँलाई यो समयमा परमेश्‍वरबारे थप बुझाइ प्राप्त गरेको, उहाँप्रति कम गुनासाहरू रहेको, र तैँले उहाँलाई गलत बुझ्ने र उहाँविरुद्ध विद्रोह गर्ने काममा कमी आएको महसुस गर्छस्? यदि तैँले यीमध्ये कुनै पनि कुरा आफूमा पाउँदैनस्, र तँ पहिलाकै जस्तो छस् भने, तैँले सत्यता अभ्यास गरेको छैनस् र शक्ति मात्र खर्चेर समय बर्बाद गरेको छस्। तँलाई कसैले पनि सेवा वा कडा मेहनत गर्न जबरजस्ती गरिरहेको छैन, साथसाथै कसैले पनि तँलाई सत्यता अभ्यास गर्नबाट रोक लगाइरहेको छैन। त्यो तँ आफैले रोजेको कुरा हो, र तँ सेवा गर्ने मार्गमा हिँड्दै छस्। यदि मानिसहरूले सत्यता अभ्यास गर्दैनन् वा सत्यता पछ्याउँदैनन् भने, तिनीहरू सेवाकर्ता बनिछाड्छन्। मानिसहरूलाई सत्यता अभ्यास गर्नु अत्यन्तै कठिन हुन्छ। तिनीहरूलाई परमेश्‍वरको आज्ञापालन गर्न आउँदैन, र तिनीहरू सधैँ श्रम र सेवा गर्नमै सन्तुष्ट हुन्छन्। अन्त्यमा, जब तिनीहरूले अलिअलि सिद्धान्तहरू बुझ्छन्, तिनीहरूलाई सत्यता अभ्यास गर्ने तरिका थाहै हुँदैन। बरू, तिनीहरू थाहै नपाईकन फेरि पनि सेवा गर्नतिरै लाग्छन्। यसकारण, तैँले समयसमयमा आत्मचिन्तन गर्दै र आफैलाई जाँच्दै, र यस अवधिमा तैँले हासिल गरेको कुरामा ब्रदर-सिस्टरहरूसित सङ्गति गर्दै केही समय बिताउनुपर्छ। तँ भन्छस्, “मसित अझै पनि परमेश्‍वरबारे धेरै गलतबुझाइहरू छन् जुन मैले अहिलेसम्म सुल्झाएको छैन।” अरू कसैले भन्छ, “आजकाल मैले परमेश्‍वरको मनबारे केही बुझाइ प्राप्त गरेजस्तो लाग्छ। परमेश्‍वरले मानवजातिलाई कष्ट भोग्न दिनु राम्रो कुरा हो। पहिले म कष्टबाट डराउँथेँ, र कष्ट सामना गर्दा, लुक्न वा भाग्न चाहन्थेँ। अहिले मलाई के लाग्छ भने अलिअलि कष्ट भोगेका मानिसहरू मात्र परमेश्‍वरसामु शान्त हुन, र बाह्य मामिलामा ध्यान केन्द्रित गर्नबाट आफूलाई रोक्‍न सक्छन्। कष्ट भोग्नु राम्रो हो, त्यसकारण परमेश्‍वरले सधैँ कठिन वातावरण सिर्जना गरेर मानिसहरूको परीक्षा र शोधन गर्नुहुन्छ। मलाई लाग्छ कि म परमेश्‍वरको उद्देश्य, र उहाँले गर्नुहुने अथक प्रयासलाई केही हदसम्म बुझ्छु र अनुभूति गर्छु। परमेश्‍वरले जे गर्नुहुन्छ ती असल हुन्छन्!” तैँले यसरी नै सङ्गति गर्नुपर्छ। सङ्गति गरेर तैँले फाइदा नै पाउनेछस्। यदि केही मानिसहरू फुर्सदमा भेला भएर गफ गर्छन्, आलोचना गर्छन्, वा विवाद निम्त्याउन सक्ने अन्य कुराहरू बोल्छन् भने, तिनीहरू परमेश्‍वरप्रतिको आफ्नो विश्‍वास वा जीवन अनुभवबारे बोलिरहेका जस्ता देखिन सक्छन्, तर यदि तिनीहरूको हृदय शान्त छैन भने, तिनीहरूले कसरी सत्यता खोज्ने र सत्यतामा लागिपर्ने भनेर अभ्यास गर्नुपर्छ, र परमेश्‍वरका मापदण्डहरू पूरा गर्न लागिपर्नुपर्छ। यदि तैँले सधैँ यसरी नै सत्यता पछ्याउँछस् भने, पवित्र आत्माले तँमा काम गर्नुहुनेछ र तँलाई अन्तर्दृष्टि दिनुहुनेछ। आफूमा सत्यता नहुनुलाई सत्यता पछ्याउनुपर्ने बोझको रूपमा ली, सत्यता अभ्यास र अनुभव गर्, र सत्यतामा लागिपर्। तैँले यसलाई कसरी अभ्यास गर्नुपर्छ? तैँले आफूले नबुझ्ने वा बोध गर्न नसक्ने कुराहरूबारे सत्यता बुझ्ने व्यक्तिको मार्गदर्शन खोज्ने र माग्ने गर्नुपर्छ। यदि तैँले सधैँभरि यसरी नै अभ्यास गरिस् भने, तैँले अझ बढी सत्यता बुझ्नेछस् र धेरै फाइदा पाउनेछस्। धेरैजसो समय, तँलाई सत्यता कसरी सङ्गति गर्ने भन्ने थाहा हुँदैन, तैँले कामको छलफल गर्नमा मात्र ध्यान दिन्छस्, वा जहिले पनि सिद्धान्तबारे नभई तौरतरिकाबारे मात्र कुरा गर्छस्। यो विचलन हो, तर वास्तवमा तैँले कामको बारेमा बोल्दा सत्यताका सिद्धान्तहरूसित सम्बन्धित विषयमा सङ्गति गर्नुपर्छ; त्यसले तेरै जीवन प्रवेशमा फाइदा पुर्‍याउनेछ। सत्यताका सिद्धान्तहरूसित सम्बन्धित विषयमा प्रष्ट रूपले सङ्गति गरिसकेपछि, तैँले जीवन प्रवेशको मार्ग भेट्टाउनेछस्। यो काम गर्न र कर्तव्य निभाउन, साथै तेरो आफ्नै जीवन प्रवेशको लागि फाइदाजनक हुन्छ। के यो दुबै कुराको लागि फाइदाजनक छैन र? तैँले परिणाम पाउन र जीवन प्रवेश हासिल गर्न परमेश्‍वरमा विश्‍वास गर्दाको तेरो अनुभवबारे शुद्ध र खुला रूपले सङ्गति गर्नुपर्छ। सधैँ गफ वा आलोचना गर्नाले जीवन प्रवेशमा केही फाइदा पुग्दैन, बरू यसो गर्दा व्यक्तिले परमेश्‍वरमाथि विश्‍वास गरेर मुक्ति पाउने अवसर गुमाउनुपर्ने हुन्छ। परमेश्‍वरमाथिको विश्‍वासमा व्यक्तिले सत्यता अभ्यास गर्नमा ध्यान केन्द्रित गर्नुपर्छ। तैँले सत्यता जति बढी अभ्यास गर्छस्, त्यति नै बढी मुक्ति पाउने अवसर हुन्छ। यदि तैँले अति कम मात्रामा मात्र सत्यता बुझ्छस् भने, तैँले अझै बढी खोजी गर्नुपर्छ। सत्यताबारे बुझाइ प्राप्त गरेर, अनि त्यसको अभ्यास गरेर मात्र तैँले वास्तविक परिवर्तन अनुभव गर्न, र मुक्तिको अझ ठूलो र अझ निश्‍चित आशा प्राप्त गर्न सक्छस्।

सामञ्‍जस्यपूर्ण सहकार्यको विषयमा

परमेश्‍वरको घरमा मानिसहरूले कसरी कर्तव्य निर्वाह गर्छन् भन्‍ने कुरा अविश्‍वासीहरूमाझ काम कसरी गरिन्छ भन्‍ने कुराबाट पुरै फरक हुन्छ। के फरक हुन्छ? ब्रदर-सिस्टरहरूले सँगै बसेर परमेश्‍वरका वचनहरू पढ्छन् र तिनीहरू आत्मिक रूपमा जोडिएका हुन्छन्। तिनीहरूले एकअर्कासँग सामञ्‍जस्यतामा बस्‍न र आफ्ना मनमा लागेका कुरा भन्‍न सक्छन्। तिनीहरू सामान्य र खुला रूपले एकअर्कासँग सत्यता सङ्गति गर्न, परमेश्‍वरको वचनमा रमाउन र एकअर्कालाई सहयोग गर्न सक्षम हुन्छन्। कठिनाइ भएकाहरू हरेकले समस्या हल गर्न मिलेर सत्यता खोजी गर्छन्, र तिनीहरूले आत्मीय एकता हासिल गर्न, र सत्यता र परमेश्‍वरसामु समर्पित हुन सक्छन्। तर अविश्‍वासीहरू फरक हुन्छन्। तिनीहरू सबैका आ-आफ्नै गोप्य कुरा हुन्छन्, तिनीहरू खुला रूपले कुरा गर्दैनन्, एकअर्काप्रति सावधान रहन्छन्, र एकअर्काविरुद्ध षडयन्त्र र प्रतिस्पर्धासमेत गर्छन्। अन्त्यमा, कुरा नमिलेर तिनीहरू छुट्छन् र आ-आफ्नै बाटो लाग्छन्। मण्डलीमा हुनु र अविश्‍वासी संसारमा हुनुबीचको सबैभन्दा ठुलो फरक भनेको परमेश्‍वरमा साँचो विश्‍वास राख्‍नेहरूले सत्यता स्विकार्न सक्छन्। चाहे जोसुकैसँग समस्या वा कठिनाइ भए पनि, सबैले खुला रूपले सङ्गति गर्न र एकअर्कालाई सहयोग गर्न सक्छन्, र कसैले भ्रष्टता देखाए भने तिनीहरूलाई आलोचना, निराकरण र काटछाँट गर्न सकिन्छ ताकि तिनीहरूले प्रायश्‍चित गर्न सकून्। एकअर्कालाई प्रेम गर्नु भनेको यही हो। सबै मानिसहरू एकअर्कासँग समान सम्बन्धमा हुन्छन्, र मानिसहरू मिलेर बस्‍ने सिद्धान्तहरू परमेश्‍वरको वचनको जगमा बनेका हुन्छन्। यदि कसैले भ्रष्टता प्रकट गर्छ, गलत तरिकाले बोल्छ, वा गल्ती गर्छ भने, तिनीहरूले खुला रूपले सङ्गति गर्न सक्छन्। अनि जब सबैजनाले सत्यता खोजी गर्छन्, एकअर्कालाई सहयोग गर्छन्, र सत्यताको बुझाइ प्राप्त गर्छन्, तब पूर्ण मुक्ति र स्वतन्त्रता प्राप्त हुन्छ। यसरी, मानिसहरू अरूबाट बिलकुलै अलग्गिँदैनन्, एकअर्कासँग प्रतिस्पर्धा गर्दैनन्, र एकअर्काप्रति सावधान रहँदैनन्। तिनीहरूले एकअर्कालाई हौसला दिन र सबैलाई एकैजस्तो ठानी प्रेम गर्न पनि सक्छन्। यी कुराहरू परमेश्‍वरको वचनका प्रभाव हुन्। मण्डली जीवनमार्फत, परमेश्‍वरमा साँचो विश्‍वास गर्नेहरू सबैले सत्यता बुझ्छन्, भ्रष्टता त्याग्छन्, ब्रदर-सिस्टरसँग सद्भावका साथ मिलेर काम गर्छन्, आफ्नो कर्तव्य राम्ररी निर्वाह गर्छन्, एकअर्कासँग मिलेर बस्छन्, र परमेश्‍वरसामु जिउँछन्।

यदि तँ राम्रोसित आफ्ना कर्तव्यहरू पूरा गर्न र परमेश्‍वरको इच्छा सन्तुष्ट पार्न चाहन्छस् भने, तँले अरूसित कसरी सामञ्‍जस्यपूर्वक काम गर्ने, पहिले त्यो सिक्‍नुपर्छ। अरू दाजुभाइ- दिदीबहिनीहरूसित समन्वय गर्दा, तैँले यी कुराहरू विचार गर्नुपर्छ: “सामञ्‍जस्यता के हो? के मेरो बोलीवचन तिनीहरूसित सामञ्‍जस्यपूर्ण छ? के मेरा सोचविचारहरू तिनीहरूसित सामञ्‍जस्यपूर्ण छन्? के म जसरी काम गर्छु त्यो तिनीहरूसित सामञ्‍जस्यपूर्ण छ?” कसरी सामञ्‍जस्यपूर्वक सहकार्य गर्ने भनी विचार गर्। कहिलेकहीँ, सामञ्‍जस्यताको अर्थ धैर्य र सहनशीलता हुन्छ, तर यसको अर्थ आफ्नो विचारमा अडिग रहनु र सिद्धान्तहरू परिपालन गर्नु भन्‍ने पनि हुन्छ। सामञ्‍जस्यताको अर्थ अप्ठ्यारो परिस्थिति मत्थर पार्नको लागि सिद्धान्तहरूमा सम्झौता गर्नु वा “राम्रो मान्छे” बन्‍ने प्रयास गर्नु वा संयमको बाटोमा लागिरहनु भन्‍ने हुँदैन—र अवश्य नै यसको अर्थ कसैको कृपा प्राप्त गर्नु खोज्नु होइन। सिद्धान्तहरू यिनै हुन्। तैँले यी सिद्धान्तहरू बुझेपछि, थाहै नपाई परमेश्‍वरको इच्छाअनुसार बोल्ने र काम गर्नेछस्, अनि तँ सत्यताको वास्तविकतामा जिउनेछस्, र यसरी एकता हासिल गर्न सजिलो हुनेछ। परमेश्‍वरको घरमा, यदि मानिसहरू आफ्‍ना सांसारिक दर्शनहरूअनुसार जिउँछन्, र एकअर्कासँग घुलमिल हुँदा तिनीहरू आफ्‍नै धारणा, झुकाव, चाहना, स्वार्थी मनसाय, आफ्‍नै वरदान, र चलाकीपनमा भर पर्छन् भने, यो परमेश्‍वरको अघि जिउने तरिका होइन, र तिनीहरूले एकता हासिल गर्न सक्दैनन्। यस्तो किन हुन्छ? किनभने जब मानिसहरू शैतानी स्वभावअनुसार जिउँछन्, तब तिनीहरूले एकता हासिल गर्न सक्दैनन्। अनि, यसको अन्तिम परिणाम के हुन्छ? परमेश्‍वरले तिनीहरूमा काम गर्नुहुन्‍न। परमेश्‍वरको कामबिना, यदि मानिसहरू आफ्ना थोरै क्षमता र चलाकीहरू, थोरै विशेषज्ञताहरू, र आफूले हासिल गरेका थोरै ज्ञान र सीपहरूमा निरन्तर भर पर्छन् भने, तिनीहरूलाई परमेश्‍वरको घरमा प्रयोगमा आउन धेरै कठिन हुनेछ, र तिनीहरूलाई उहाँको इच्छाअनुसार काम गर्न पनि धेरै कठिन लाग्‍नेछ। परमेश्‍वरको कामबिना, तैँले परमेश्‍वरको इच्छा, परमेश्‍वरका मापदण्डहरू, वा अभ्यासका सिद्धान्तहरूलाई पनि कहिल्यै बुझ्न सक्‍नेछैनस्। तँलाई आफ्‍नो कर्तव्य निर्वाह गर्ने मार्ग वा सिद्धान्तहरू थाहा हुनेछैन, र परमेश्‍वरको इच्छाअनुसार कसरी काम गर्ने वा के-कस्ता कार्यले सत्यताका सिद्धान्तहरूको उल्‍लङ्घन र परमेश्‍वरको विरोध हुन्छ भन्‍ने तँलाई कहिल्यै थाहा हुनेछैन। यदि यीमध्ये कुनै पनि कुरा तँलाई स्पष्ट छैन भने, तैँले अन्धाधुन्ध नियमहरू पालना र अनुसरण गरिरहेको मात्रै हुन्छस्। त्यस्तो अन्योलमा रहेर कर्तव्य निर्वाह गर्दा, तँ अवश्य नै असफल हुन्छस्। तैँले कहिल्यै पनि परमेश्‍वरको अनुमोदन प्राप्त गर्नेछैनस्, र तैँले परमेश्‍वरलाई तेरो आफ्नै घृणा र तिरस्कार गराउने निश्‍चित छ, र त्यसपछि तँ हटाइनेछस्।

जब एउटा कर्तव्य निर्वाह गर्न दुईजनाले सहकार्य गर्छन्, तिनीहरूबीच कहिलेकाहीँ सिद्धान्तको विषयमा विवाद हुन्छ। तिनीहरूका दृष्टिकोण फरकफरक हुन्छन् र तिनीहरू फरकफरक विचारमा पुग्छन्। त्यस्तो अवस्थामा के गर्न सकिन्छ? के यो बारम्बार भइहुने समस्या हो? यो एक सामान्य घटना हो। हरेक व्यक्तिको दिमाग, क्षमता, अन्तर्दृष्टि, उमेर र अनुभव फरक हुन्छ, र कुनै दुई व्यक्तिमा ठ्याक्‍कै उस्तै विचार र दृष्टिकोण हुनु असम्भव हुन्छ, त्यसैले दुई व्यक्ति फरकफरक दृष्टिकोण र रायमा पुग्‍नु एकदमै सामान्य घटना हो। सधैँजसो घटिरहने यस्तो घटना त सायदै मात्र होला। यसमा बखेडा गर्नुपर्ने कुनै कुरा छैन। महत्त्वपूर्ण प्रश्‍न यो हो कि जब त्यस्तो समस्या उत्पन्‍न हुन्छ, तब परमेश्‍वरसामु एकता अनि विचार र दृष्टिकोणहरूमा ऐकमत्य ल्याउन कसरी सहकार्य र खोजी गर्नुपर्छ? विचार र दृष्टिकोणहरू एक बनाउने मार्ग के हो? यो मार्ग भनेको सत्यताका सिद्धान्तहरूको सान्दर्भिक पक्ष खोजी गर्नु, तेरो आफ्नै वा अरू कसैको अभिप्रायअनुसार काम नगर्नु, बरु परमेश्‍वरका अभिप्रायहरू खोजी गर्नु हो। सामञ्‍जस्यपूर्ण सहकार्य गर्ने मार्ग यही हो। जब तँ परमेश्‍वरका अभिप्रायहरू र उहाँले आवश्यक गर्नुभएका सिद्धान्तहरूको खोजी गर्छस, तब तैँले एकता प्राप्त गर्न सक्‍नेछस्। नत्र त, कामकुराहरू तेरो तरिकाअनुसार हुँदा अर्को व्यक्ति असन्तुष्ट हुनेथियो, र ती कुराहरू तिनीहरूको तरिकाअनुसार हुँदा तँ अप्रसन्‍न र असहज हुनेथिस्। तैँले प्रष्टसित परिस्थितिहरू देख्‍न र विविध कुराहरू छोड्न सक्दैनथिस्, र सधै “के यो काम गर्ने सही तरिका हो त?” भन्दै सोचेर बस्‍नेथिस्। कोसँग सोच्ने सही तरिका छ भनेर तैँले देख्‍न सक्‍नेथिनस्, तर सँगसँगै, आफ्नो विचार त्याग्‍न तँ अनिच्छुक हुनेथिस्। यस्तो अवस्थामा, तैँले सत्यता खोज्नुपर्छ, र सिद्धान्तहरू के-के हुन् र परमेश्‍वरले के-कस्ता मापदण्ड राख्‍नुहुन्छ भनेर खोजी गर्नुपर्छ। तैँले परमेश्‍वरको मापदण्ड खोजी गरिसकेपछि, अर्को व्यक्तिसँग सङ्गति गर्। अनि, तिनीहरूले आफ्नो दृष्टिकोण र ज्ञानबारे अलिअलि सङ्गति गरे भने, तेरो हृदय शुद्ध र चम्किलो हुनेछ। तँ आफैबारे सोच्नेछस्, “मेरो सोच्ने तरिका अलि टेढो, अलि सतही छ—तिनीहरूको सोच्ने तरिका राम्रो र परमेश्‍वरको मापदण्ड नजिक छ, त्यसैले म आफ्नो सोच्‍ने तरिका त्यागेर तिनीहरूको तरिका स्विकार्नेछु, र त्यसप्रति समर्पित हुनेछु। तिनीहरूकै तरिकाले सोचिहेरौँ न त।” अनि, तिनीहरूबाट तैँले केही सिकेकोले, के तँमाथि केही निगाह भएको हुँदैन र? तिनीहरूले केही दिए, र तैँले तयारी वस्तु उपभोग गर्न पाइस्। त्यसलाई परमेश्‍वरको अनुग्रह भनिन्छ, अनि तँलाई निगाह देखाइएको छ। के तँलाई पवित्र आत्माले अन्तर्दृष्टि दिनुभएको बेलामा मात्रै तँमाथि निगाह गरिँदै छ भन्‍ने लाग्छ? जब कसैसित कुनै विचार वा केही अन्तर्दृष्टि हुन्छ, र उसले सङ्गतिमा तँसित त्यो विचार वा अन्तर्दृष्टि बाँड्छ, वा जब तिनीहरूको सिद्धान्तअनुसार केही कुरा अभ्यास गरिन्छ र तैँले त्यसको नतिजा ठिकै देख्छस्, के त्यो केही कुरा हासिल गर्नु होइन र? त्यो निगाह गरिनु हो। दाजुभाइ-दिदीबहिनीहरूबीचको सहकार्य एउटाको कमजोरीलाई अर्को व्यक्तिको सबल पक्षले पूर्ति गर्ने प्रक्रिया हो। तैँले आफ्ना बलिया पक्षहरूलाई अरूका कमजोरीहरू पूर्ति गर्नलाई प्रयोग गर्छस्, अनि अरूले तेरा अपर्याप्तताहरूलाई पूर्ति गर्न आफ्ना बलिया पक्षहरूलाई प्रयोग गर्छन्। यो एउटाको कमजोरीहरूलाई अर्काको बलिया पक्षहरूले सन्तुलित गर्नु र सामञ्‍जस्यपूर्वक सहकार्य गर्नु हो। सामञ्‍जस्यपूर्वक सहकार्य गर्दा मात्र मानिसहरू परमेश्‍वरको सामु आशिषित हुन सक्छन्, अनि मान्छेले जति बढी यसलाई अनुभव गर्छन्, तिनीहरूले त्यति नै बढी वास्तविकता प्राप्त गर्छन्, र तिनीहरू हिँड्दै जाँदा तिनीहरूको मार्ग अझ चहकिलो बन्छ, र तिनीहरूले त्यति नै बढी सहजता महसुस गर्छन्। यदि तँ अरूसित सामञ्‍जस्यपूर्वक सहकार्य गरिरहेको छैनस् भने; यदि तँ सधैँ कडा विवाद गर्छस् भने, र अरूले भनेका कुरा स्विकार्दैनस् र तिनीहरू तेरो कुरा सुन्‍न इच्छा गर्दैनन् भने; यदि तैंले अरूको शान बढाउने कोसिस गर्छस्, तैपनि तिनीहरूले तेरो लागि उही कुरा गर्दैनन् र तैंले असहज अनुभुति गर्छस् भने; यदि कसैले केही भनेको कुरालाई लिएर तैँले तिनीहरूलाई असजिलो ठाउँमा ल्याएर खडा गर्छस्, अनि तिनीहरूले त्यस कुरालाई सम्झन्छन्, अनि अर्कोपल्ट कुनै विषय उठ्दा, तिनीहरूले तँलाई त्यही गर्छन् भने—यो कस्तो समस्या हो? के यो त तातो रिस गर्दै बाँच्‍नु र एकअर्कासँग प्रतिस्पर्धा गर्नु होइन र? यो भ्रष्ट स्वभावअनुसार जिउनु होइन र? यसरी आफ्नो कर्तव्य निर्वाह गरेर तैँले परमेश्‍वरको स्वीकृति वा आशिष्‌ अवश्य प्राप्त गर्नेछैनस्। यसले परमेश्‍वरमा तँप्रति घृणा मात्र जगाउनेछ।

तैँले आफ्नो कर्तव्य निर्वाह गर्दा सामञ्‍जस्यपूर्वक समन्वय गर्नुपर्छ। त्यसो गरे मात्र तैँले राम्रो नतिजा पाउनेछस् र परमेश्‍वरको मापदण्ड पूरा गर्नेछस्। सामञ्‍जस्यपूर्ण सहकार्य भनेको के हो? कस्ता व्यवहारलाई सामञ्‍जस्यपूर्ण सहकार्य मानिदैन? मानौँ तैँले तेरो कर्तव्य पूरा गरिस् र मैले मेरो। हामी दुबैले आफ्ना कर्तव्यहरू पूरा गर्यौँ, तर आपसमा कुनै मौन समझदारी, बोलचाल वा सङ्गति गरेनौँ। हामी कुनै किसिमको पारस्परिक समझदारीमा पुगेनौं। हामीलाई हृदयभित्र बस यति थाहा थियो कि “म आफ्नो कर्तव्य निर्वाह गरिरहेको छु अनि तँ आफ्नो कर्तव्य निर्वाह गरिरहेको छस। हामी एकअर्कालाई हस्तक्षेप नगरौँला।” के यो सामञ्‍जस्यपूर्ण सहकार्य हो? बाहिरबाट हेर्दा, यस्ता दुई मानिसहरूबीच कुनै विवाद वा वैचारिक भिन्‍नताहरू छैनन् जस्तो लाग्छ र तिनीहरू एकअर्कालाई हस्तक्षेप वा नियन्त्रण गरिरहेका छैनन् जस्तो लाग्छ। तथापि, आत्मिक रूपले, तिनीहरूबीच कुनै सामञ्‍जस्यपूर्ण सहकार्य हुँदैन; तिनीहरूमा एकअर्काप्रति कुनै मौन समझदारी वा वास्ता हुँदैन। यहाँ त दुवैले नै कुनै सहकार्यविना आफ्नै काम गरिरहेका र आफ्नै प्रयास लगाइरहेका मात्र हुन्छन्। के यो काम गर्ने राम्रो तरिका हो र? यस्तो लाग्‍न सक्छ कि यहाँ कसैले पनि हेरिरहेको, बाधा पुर्‍याइरहेको, आदेश दिइरहेको, वा आँखा चिम्लेर अर्काको आज्ञा पालन गरिरहेको छैन, र हेर्दा यो उचित देखिन पनि सक्छ, तर तिनीहरूभित्रै एकप्रकारको भ्रष्ट स्वभाव हुन्छ। ती दुवैले नै आफू नायक बन्‍न, अरूभन्दा वरिष्ठ हुन वा अरूले भन्दा राम्रो गर्न प्रतिस्पर्धा गर्छन्, त्यसकारण तिनीहरूले अरू कसैलाई प्रेम, वास्ता, वा सहयोग गर्दैनन्। यसमा कुनै सामञ्‍जस्यपूर्ण सहकार्य छ त? (छैन)। सहकार्यविना, तँ एक्लो लडाइँ लड्दै छस्, र तैँले अनेकौ कुराहरू अनुत्तम वा अपूर्ण रूपले गर्नेछस। मान्छेमा यस्तो स्थिति रहोस् भन्‍ने परमेश्‍वर चाहनुहुन्‍न। त्यसले उहाँलाई खुसी बनाउँदैन। 

कतिपय मानिसहरू कसैसँग छलफल नगरी वा कसैलाई नभनी आफै काम गर्न मन पराउँछन्। तिनीहरू अरूले आफूलाई कसरी हेर्लान् भन्‍ने वास्ता नगरी, जसरी मन लाग्यो त्यसरी नै काम गर्छन्। तिनीहरू सोच्छन्, “म अगुवा हुँ, र तिमीहरू परमेश्‍वरका चुनिएका मानिसहरू हौ, त्यसकारण तिमीहरूले मैले जे गर्छु त्यही पछ्याउनुपर्छ। म जे भन्छु त्यही गर—यो यस्तै हुनुपर्छ।” तिनीहरूले काम गर्दा अरूलाई जानकारी दिँदैनन् र तिनीहरूको काममा कुनै पारदर्शिता हुँदैन। तिनीहरू सधैँ गुप्त रूपमा मेहनत गरिरहेका र गुप्त रूपमै काम गरिरहेका हुन्छन्। सत्तामाथि एकदलीय एकाधिकार कायम राख्‍ने ठूलो रातो अजिङ्गरले जस्तै, तिनीहरूले अरूलाई मूल्यहीन र महत्त्वहीन ठान्छन्, र तिनीहरूको आँखामा छारो हाल्‍ने र तिनीहरूलाई नियन्त्रण गर्ने गर्छन्। तिनीहरूले सधैँ अरूसँग छलफल वा कुराकानी नगरी कामकुराबारे अन्तिम निर्णय आफै गर्न चाहन्छन्, र तिनीहरूले अरूको राय लिने प्रयास कहिल्यै गर्दैनन्। तिमीहरूलाई यस्तो शैली कस्तो लाग्छ? के यसमा सामान्य मानवता हुन्छ? (हुँदैन।) के यो ठूलो रातो अजिङ्गरको प्रकृति होइन र? ठूलो रातो अजिङ्गर तानाशाही छ र स्वेच्‍छाचारी रूपमा काम गर्न चाहन्छ। के यसप्रकारको भ्रष्ट स्वभाव भएका मानिसहरू ठूलो रातो अजिङ्गरका सन्तान होइनन् र? मानिसले आफूलाई यसरी चिन्‍नुपर्छ। के तिमीहरू यस्तो कार्य गर्न सक्छौ? (सक्छौँ।) जब तिमीहरूले यसरी व्यवहार गर्छौ, के तिमीहरू त्यसबारे सचेत रहन्छौ? यदि रहन्छौ भने, तिमीहरूका लागि अझै आशा रहन्छ, तर यदि रहन्‍नौ भने, तिमीहरू निश्‍चय नै समस्यामा पर्नेछौ, अनि यस्तो भएमा, के तिमीहरू दुर्भाग्यपूर्ण हुँदैनौ र? आफ्नो यस्तो कार्यबारे आफू सचेत भइएन भने के गरिनुपर्छ? (हाम्रा ब्रदर-सिस्टरले त्यो औँल्याइदिनुपर्छ, हामीलाई काटछाँट र निराकरण गरिनुपर्छ।) यदि तँ पहिला अरूलाई यसो भन्छस् भने, “म स्वभावैले अरूको अगुवाइ गर्न रुचाउँछु, र म तपाईंहरूलाई पहिल्यै भन्दै छु, यदि त्यो भइहाल्यो भने वा त्यस्तो भएको बेलामा, विवाद नगर्नुहोला। तपाईंहरूले मप्रति धैर्यता राख्‍नुहोला। मलाई थाहा छ यो राम्रो हैन, र म यो कुरा क्रमैसँग बदल्न लागिपरेको छु, त्यसैले आशा छ तपाईंहरू मप्रति सहिष्णु हुनुहुनेछ। त्यसैले यी कुरा हुँदा, धैर्य गर्दै मलाई सहयोग गर्नुहोला, र आउनुहोस् हामी मिलेर सामञ्‍जस्यपूर्वक सहकार्य गर्ने प्रयास गरौँ।” यस तरिकाले काम गर्नु स्विकार्य हुन्छ? (हुँदैन। यो अनुचित कुरा हो।) यो अनुचित कुरा हो भनेर किन भन्दै छस्? यस्तो भन्‍नेहरूले सत्यता खोजी गर्ने अभिप्राय राख्दैनन्। तिनीहरूलाई राम्ररी थाहा हुन्छ कि यस तरिकाले काम गर्नु गलत हो, तर तिनीहरूले त्यसरी नै काम गर्न मरिहत्ते गर्छन्, र यस क्रममा अरूलाई बाधा पुर्‍याउँछन् र अरूको साथ र सहयोग माग्छन्। तिनीहरूको अभिप्रायमा सत्यता अभ्यास गर्ने इच्छा नै हुँदैन। तिनीहरू जानाजान सत्यताविरुद्ध गइरहेका हुन्छन्। जानाजानको उल्लङ्घन—यो त परमेश्‍वरले सबैभन्दा बढी घृणा गर्नुहुने कुरा हो। दुष्ट मानिसहरू र ख्रीष्टविरोधीहरूले मात्र यस्ता काम गर्न सक्छन्, र ख्रीष्टविरोधीहरूले गर्ने व्यवहार ठ्याक्‍कै यस्तै हुन्छ। जानीजानी सत्यताविरुद्ध जाँदा र परमेश्‍वरको विरोध गर्दा जोकोही पनि खतरामा पर्छ। यो ख्रीष्टविरोधी मार्गमा हिँड्नु हो। यस्ता व्यक्तिहरूले सत्यता अभ्यास गर्दैनन्, बरु अरूलाई बाधा पुर्‍याउँछन् र उक्साउँछन्, अनि तिनीहरूलाई सत्यताविरुद्ध जाने र परमेश्‍वरको विरोध गर्ने आफ्नो मार्गमा ल्याउन कोसिस गर्छन्। के तिनीहरूले जानीजानी आफैलाई परमेश्‍वरविरुद्ध खडा गरिरहेका छैनन् र? खासमा यस तरिकाले काम गर्दा, तिनीहरूले समूहलाई सुरुमै निरोधात्मक जानकारी दिन्छन् र मानिसहरूलाई तिनीहरूबारे अलि लचक हुन अनुरोध गर्दै सबैलाई तिनीहरूको समर्थन गर्न लगाउँछन्। यसो गर्नमा त तिनीहरू झनै धूर्त हुन्छन्। यसो भन्‍नु भनेको विशुद्ध रूपमा शक्ति प्रदर्शन गर्नु, अन्तिम चेतावनी दिनु हो। तिनीहरूले भन्‍न खोजेको के हो भने, “यहाँ सुन्, मलाई कसैले हस्तक्षेप गर्ने हैन। साधारण मानिस मेरो लागि केही हैनन्। म इन्चार्ज बन्‍न चाहन्छु। कसैले पनि मसँग बहस गर्न नखोजेकै राम्रो—बहसको कुनै गुञ्‍जायस छैन! यो मेरो मामिला होः यदि मलाई केही गराउन चाहन्छस् भने, त्यसमा अन्तिम निर्णय मेरो हुनुपर्छ, र कसैले पनि मसँग सहकार्य गर्न नखोजेकै राम्रो—तैँले चाहेर पनि त्यसको लायक हुनेछैनस्!” के यो आफैलाई उदाङ्गो पार्नु हो त? होइन। यो त भ्रष्ट स्वभाव खुलासा गर्ने समस्या हो, र यो शैतानको हितमा काम गर्ने तरिका हो। त्यस्ताहरू पूर्ण रूपले शासन गर्न चाहन्छन्, र आफूले भनेबमोजिम होस् भन्‍ने इच्छा राख्छन्, ताकि सबैले आफूले भनेका कुरा गरून्, र सबैले आफूलाई अनुसरण गरून् र आफ्नो आज्ञापालन गरून्। के त्यो दियाबलस शैतान प्रकट भएको होइन र? यो एकपटक मात्र हुने भ्रष्ट स्वभावको प्रकटीकरण होइन। ख्रीष्टविरोधीका कार्यहरू उसका शैतानी प्रकृतिद्वारा निर्देशित हुन्छन्। तिनीहरू परमेश्‍वरमा विश्‍वास गर्छन् र शक्ति जमाउने अभिप्राय बोकेर मण्डलीमा आउँछन्। तिनीहरू आफूलाई परमेश्‍वरविरुद्ध खडा गर्न र परमेश्‍वरका चुनिएका मानिसहरूलाई उहाँको प्रतिरोध गर्ने मार्गमा डोर्‍याउन चाहन्छन्। तिनीहरू ती सबै धार्मिक सम्प्रदायका टाउकेहरू जस्तै हुन्। तिनीहरू सबैमा ख्रीष्टविरोधी सार हुन्छ, र शैतानले जस्तै तिनीहरू पनि आफूलाई परमेश्‍वरसँग समान स्तरमा राख्‍ने इच्छा गर्छन्। यदि परमेश्‍वरका चुनिएका मानिसहरूमध्ये कसैले कुनै ख्रीष्टविरोधी प्रकट भएको देख्यो भने, उसले त्यसलाई कसरी लिनुपर्छ? के उसले त्यसलाई प्रेमपूर्वक सहयोग गर्नुपर्छ? उसले त्यसलाई खुलासा गर्नु र खुट्याउनुपर्छ, र अरूलाई त्यसको शैतानी मुहार हेर्न दिनुपर्छ, र त्यसपछि त्यसलाई त्याग्‍नुपर्छ। यो परमेश्‍वरका चुनिएका मानिसहरूले बुझ्नु र बोध गर्नुपर्ने कुरा हो। यदि कसैले ख्रीष्टविरोधी प्रकटीकरणलाई भ्रष्ट स्वभाव अर्थात क्षणिक अपराधको आवेगको रूपमा लिन्छ, र ख्रीष्टविरोधीको तथाकथित “आत्मज्ञान” र उसका तथाकथित खुलेर कुरा गर्ने र आफैलाई उदाङ्गो पार्ने क्रियाकलापहरूबाट छलमा पर्छ, अनि तिनीहरूसँग सत्यताबारे अझै सङ्गति गर्छ भने, त्यस्ता व्यक्तिहरू पूर्ण रूपले मूर्ख हुन् र तिनीहरूमा स्पष्टतः कुनै समझ हुँदैन। मलाई भन् त, यस्तो ख्रीष्टविरोधी व्यक्तिले यसरी आफ्ना भ्रष्ट स्वभावहरू व्यक्त गर्छ भने, के त्यसले खुलस्त भएर अरूसामु आफैलाई उदाङ्गो पार्न सक्छ? आफूले कुनै गलत कार्य गर्दा तिनीहरूले चिन्तन गर्ने वा आफूलाई चिन्‍ने काम कहिल्यै गर्दैनन्, र तिनीहरूले आफैलाई उदाङ्गो पार्ने काम गरे भने पनि त्यो छल मात्र हुन्छ, त्यो आफैलाई सही साबित गर्ने प्रयासबाहेक अरू केही हुँदैन। साँचो रूपमा खुलस्त हुनु र आफैलाई उदाङ्गो पार्नु भनेको वास्तवमा के हो, त्यो बुझ्‍नु आवश्यक छ। यदि तिनीहरूले “मेरो तातो रिस छ, त्यसैले मलाई उक्साउने काम नगर्नुहोस्!” भन्छन् भने, के यो आफैलाई उदाङ्गो पार्नु हो? (होइन।) तिनीहरूले आफूलाई नउक्साउन, र उक्साएमा तँ आफैले खनेको खाल्डोमा पर्नेछस् भनेर तँलाई चेतावनी दिइरहेका हुन्छन्। मानौँ, तिनीहरूले यसो भने, “मेरो घरमा मैले जे भन्छु त्यही हुन्छ। मेरा बुबाआमाले पनि मैले जे भन्छु त्यही गर्नुपर्छ। मसँग यस्तो रिस छ, र तपाईंहरूले मलाई त्यसको लागि क्षमा गर्नुपर्छ—त्यसमा मैले गर्न सक्‍ने केही छैन। मेरा बुबाआमा भन्‍नुहुन्छ, महान प्रतिभासँगै भयङ्कर रिस पनि हुन्छ, त्यसकारण त्यसको लागि उहाँहरूले मलाई माफ गर्नुहुन्छ।” के यसलाई आफैलाई उदाङ्गो पारेको भन्‍न सकिन्छ? (सकिँदैन।) तिनीहरू तँलाई भनिरहेका छन् कि महान प्रतिभामा भयङ्कर रिस हुन्छ, त्यसैले तैँले तिनीहरूलाई क्षमा गर्नुपर्छ। यदि तिनीहरूले यसो भन्छन् भनेः “बच्‍चै हुँदादेखि ममा यो रिस थियो। मैले जे भन्छु त्यही हुनुपर्छ। म सिद्धता र आफूले चाहेको कुराको पछि लाग्छु। परमेश्‍वरमा विश्‍वास गर्न थालेदेखि अहिले म धेरै राम्रो भएको छु, र धेरैजसो कुरामा म सहनशीलता अपनाउन र आफूलाई नियन्त्रणमा राख्‍न सक्छु, तर अझै पनि म सिद्धता नै खोजी गर्छु। यदि कुनै कुरा सिद्ध छैन भने, त्यसले कुनै काम गर्दैन र म त्यसलाई स्विकार्न सक्दिनँ।” के यो आफैलाई उदाङ्गो पार्नु हो? (होइन।) त्यसो भए के हो त? यो अरूमा आफूप्रति सम्मानको भावना जगाउन आफ्नै प्रशंसा गर्नु र आफू कति शक्तिशाली छु भनेर फूर्ति लाउनु हो, ठीक त्यसरी नै जसरी ठग र गुण्डाहरूले एकअर्कासित जम्काभेट हुँदा हिंसात्मक आत्मप्रशंसा र पाखुरी प्रदर्शन गर्छन्, यस्तो लाग्छ मानौँ तिनीहरूले यसो भन्‍न खोजिरहेछन्, “तँलाई मसँग जोरी खोज्न सक्छु जस्तो लाग्छ? यदि लाग्छ भने, आइज, पाखुरीमा कति दम छ हेरौँ!” शैतानको मुहार यही नै हैन र? हो, शैतानको मुहार यही हो। आफैलाई उदाङ्गो पार्ने सबै तरिका उस्तै हुँदैनन्। ख्रीष्टविरोधीहरूले आफैलाई उदाङ्गो पार्दा, तिनीहरूले अरूलाई धम्क्याउन, त्रसित पार्न, र डर देखाउन चाहन्छन्। तिनीहरू जहिले पनि अरूलाई आफ्नो वशमा राख्‍न चाहन्छन्। यो शैतानको मुहार हो। यो खुलस्त हुने साधारण र सामान्य तरिका होइन। सामान्य मानवतामा जिउनको लागि व्यक्तिहरूले कसरी खुलेर कुरा गर्नु र आफैलाई उदाङ्गो पार्नुपर्छ? अरूलाई आफ्नो हृदयको भित्री वास्तविकता देखाउँदै, आफ्नो भ्रष्ट स्वभावको प्रकटीकरणबारे खुलस्त कुरा गरेर, र त्यसपछि परमेश्‍वरका वचनहरूको आधारमा समस्याको सारलाई चिरफार र पहिचान गरेर, र आफ्नो हृदयको भित्री कुनाबाट आफूलाई घृणा र तिरस्कार गरेर। आफैलाई उदाङ्गो पार्दा, तिनीहरूले आफैलाई उचित साबित गर्ने वा स्पष्टीकरण दिएर पन्छिने कोसिस गर्नु हुँदैन, बरु यसको साटो तिनीहरूले सत्यता अभ्यास गर्नुपर्छ र इमानदार व्यक्ति हुनुपर्छ। कतिपय मानिसहरूमा स्पष्ट रूपमै खराब स्वभाव हुन्छ तर तिनीहरूले आफूलाई झडङ्ग रिसाउने व्यक्ति हुँ भनी उल्‍लेख गर्छन्। के यो औचित्य साबित गर्ने प्रयास होइन र? खराब स्वभाव भनेको खराब स्वभाव नै हो। जब कुनै व्यक्तिले कुनै अनुचित काम वा सबैलाई हानि गर्ने कुनै काम गरेको हुन्छ, तब समस्या तिनीहरूको स्वभाव र मानवतामा हुन्छ, तर तिनीहरूले सधैँ आफ्‍नो रिस क्षणिक रूपमा नियन्त्रणबाहिर गयो वा अलिक रिस उठ्यो भन्छन्। तिनीहरूले समस्याको सार कहिल्यै बुझ्दैनन्। के यो साँच्‍चै आफ्‍नो चिरफार गर्नु र आफूलाई उदाङ्गो पार्नु हो त? पहिलो कुरा त, मान्छेले आधारभूत स्तरमा आफ्नो समस्या बुझ्न र आफूलाई विश्‍लेषण गर्न र उदाङ्गो पार्नको लागि, तिनीहरूसँग एक इमानदार हृदय र इमानदार मनोवृत्ति हुनुपर्छ, र तिनीहरूले आफ्नो स्वभावमा भएका समस्याहरूबारे आफूले बुझेका कुराहरू बोल्नुपर्छ। दोस्रो कुरा, यदि व्यक्तिले आफ्नो स्वभाव अत्यन्तै खराब भएको महसुस गर्छ भने, उसले सबैलाई यसो भन्‍नुपर्छ, “यदि मैले फेरि त्यस्तो भ्रष्ट स्वभाव प्रकट गरें भने, यसबारे मलाई सचेत गराउन र मेरो निराकरण र काटछाँट गर्न नहिच्किचाउनुहोला। यदि मैले त्यो स्विकार्न सकिनँ भने, मप्रति हरेस नखानुहोला। मेरो भ्रष्ट स्वभावको यो पाटो निकै गम्भीर छ, र मलाई पर्दाफास गर्न थुप्रैपटक सत्यताको सङ्गति गरिनुपर्छ। म सबैबाट निराकरण र काटछाँट हुन खुसीसाथ स्विकार्छु, र म आशा गर्छु, सबैले ममाथि नजर राख्‍नुहुनेछ, मलाई सहयोग गर्नुहुनेछ, र मलाई बाटो बिराउनबाट जोगाउनुहुनेछ।” त्यस्तो मनोवृत्ति के हो त? सत्यता स्विकार्ने मनोवृत्ति यही हो। यी कुराहरू भनिसकेपछि, केही मानिसहरूले अलि असहज महसुस गर्छन्। तिनीहरूले मनमनै सोच्छन्, “यदि सबैजना उभिएर मेरो खुलासा गरे भने, मैले के गर्ने होला? के त्यो मैले स्विकार्न सकुँला त?” के तिमीहरू पनि अरूले आफ्नो खुलासा गर्लान् भनेर डराउने थियौ? (अहँ।) यस्तो आइपर्दा तिमीहरू साहसी बन्‍नुपर्छ। खुलासा गरिने कुराले डराउनु लाजमर्दो कुरा हो। यदि तैँले साँचो रूपमा सत्यतालाई प्रेम गर्थिस् भने, के तँ यसरी अपमानित हुने कुराको डर मान्‍नेथिस्? के सबैले तेरो निराकरण गर्लान् भनेर डर मान्‍नेथिस्? यो डर भन्‍ने चीज कमजोरी, नकारात्मकता, र भ्रष्टताले हुने कुरा हो। भ्रष्टता सबैले प्रकट गर्छन्, तर कसरी प्रकट गर्छन् त्यसको सार फरक हुन्छ। जबसम्म कसैले जानीजानी अपराध गर्ने वा बाधा र अवरोध पुर्‍याउने काम गर्दैन, तबसम्म उसको भ्रष्टताको प्रकटीकरण सामान्य खालको हुन्छ, र सबैजनाले त्यसलाई सही ढङ्गले लिन सक्‍छन्। यदि कसैले अवरोध वा बाधा पुर्‍याउने, वा जानीजानी मण्डलीको काममा क्षति पुर्‍याउने लक्ष्य राखेका हुन्छन् भने, तिनीहरू अरूले आफूलाई खुलासा गर्लान् कि भनेर सबैभन्दा धेरै डर मान्छन्, किनकि यो समस्याको सार अत्यन्तै गम्भीर हुन्छ, र ती पर्दाफास हुनेबितिकै तिनीहरूलाई खुलासा गरेर हटाइन्छ। तिनीहरूको यो डर मनमा बोझिलो भएर बस्छ। परमेश्‍वरले आज जसरी काम गर्नुभए पनि, यो सब तिनीहरूलाई तिनीहरूको भ्रष्टताबाट शुद्ध पार्ने र मुक्ति दिने उद्देश्यको लागि हो। यदि तँ सही खालको व्यक्ति होस्, र तँ आफ्नो कर्तव्य राम्ररी निर्वाह गर्न लागिपर्छस् र तैँले परमेश्‍वरको आज्ञा पूरा गर्छस् भने, अधिकांश मानिसहरूले यो कुरालाई प्रष्टसित देख्‍नेछन्। तिनीहरूले तेरो यो कुरा बुझ्न सक्छन्। साथै, मानिसको खुलासा, काटछाँट र निराकरण गर्नु भनेको तिनीहरूको लागि समस्या खडा गर्नु होइन। बरु, यो त तिनीहरूलाई समस्या सुल्झाउन मदत गर्नको लागि गरिन्छ ताकि तिनीहरूले आफ्नो कर्तव्य राम्ररी निर्वाह गर्न र मण्डलीको काम रक्षा गर्न सकून्। यो विधिवत्‌ कुरा हो। व्यक्तिले आफ्नो भ्रष्ट स्वभाव शुद्ध पार्न सकियोस् भनेर काटछाँट र निराकरण हुन स्विकार्छ। स्वभाव परिवर्तन हासिल गर्न व्यक्तिमा हुनुपर्ने मनोवृति यही हो। व्यक्तिसँग यो मनोवृति भइसकेपछि, उसले अभ्यासको उपयुक्त मार्ग पनि खोज्नुपर्छ, र यस्तो अभ्यासको समय आएपछि, कष्ट भोग्‍न आवश्यक हुन्छ। द्वन्द्व चल्दा, तिनीहरूले दैहिकता त्याग्‍नुपर्छ र आफ्नो आडम्बर, घमण्ड र संवेगका बाधाहरू पन्छाउनुपर्छ। तिनीहरूले देहका कठिनाइहरू पार गरिसकेपछि, परिस्थिति धेरै सहज बन्छ। यसलाई स्वतन्त्रता र छुटकारा भनेर पनि भन्‍न सकिन्छ। यो नै सत्यता अभ्यास गर्ने प्रक्रिया हो। केही कष्ट त जहिले पनि भई नै हाल्छ। बिलकुलै कष्ट नभोग्‍नु असम्भव छ, किनकि देह भ्रष्ट हुन्छ, र मानिसहरूमा आडम्बर र घमण्ड हुन्छ, अनि तिनीहरूले जहिले पनि आफ्नै हित सोच्छन्। यी कुराहरू सत्यता अभ्यासको लागि मानिसका सबैभन्दा ठुला व्यवधान हुन्। त्यसकारण, अलिकति पनि कष्ट नभोगीकन सत्यता अभ्यास गर्न असम्भव छ। जब मानिसहरूले सत्यता अभ्यास गर्नुको मिठास चाख्छन् र साँच्‍चिकै शान्ति र आनन्द अनुभव गर्छन्, तब तिनीहरू सत्यता अभ्यास गर्न इच्छुक हुन्छन्, र तिनीहरूले आफैलाई अस्वीकार गर्न, दैहिकता त्याग्‍न, र शैतानमाथि जित हासिल गर्न झन् सहज बन्छ। यसरी तिनीहरू पूर्ण रूपले मुक्त र स्वतन्त्र हुन्छन्।

मण्डली जीवनमा कस्तो खालको वातावरण विकास गरिनुपर्छ? यस्तो वातावरण जसमा, केही घटना घट्दा, सो घटनाको सम्बोधन गरियोस्, न कि व्यक्तिको। कहिलेकाहीँ असहमतिहरूले झगडा निम्त्याउँछन् र रिसको पारो चढ्छ, तर हृदयमा तिक्तता हुनेछैन। यी सबैथोक मानिसको स्वभाव परिवर्तन गर्न र आफ्नो कर्तव्य राम्ररी निर्वाह गर्नका लागि हुन्। यो सब परमेश्‍वरको इच्छा पूरा गराउन सत्यता अभ्यास गर्नु हो। मानिसहरूबीच कुनै द्वेष हुँदैन, किनभने सबै मानिसहरू मुक्ति प्राप्त गर्न प्रयासरत हुन्छन्। हरेक व्यक्तिमा उस्तै भ्रष्ट स्वभावहरू हुन्छन्, र कहिलेकाहीँ, सायद कुनै शब्द अति कठोर सुनिन सक्छ वा अलि बढ्ता नै भइदिन सक्छ, वा कसैमा खराब मनोवृति हुन सक्छ। यी कुराहरूमा मानिसहरूले असन्तुष्टि राख्‍नु हुँदैन। यदि तैँले अझै पनि यो कुरा बुझ्न वा प्रष्ट देख्‍न सक्दैनस् भने, एउटा अन्तिम उपाय छः परमेश्‍वरसामु प्रार्थना गर् अनि आफै विचार गर्, “हामी एउटै परमेश्‍वरको विश्‍वास र अनुसरण गर्छौँ, त्यसैले हामीमा जस्तोसुकै विवाद वा फरक विचार भए पनि, हामीलाई जेसुकैले विभाजित गरिरहेको भए पनि, हामी परमेश्‍वरसामु एक हौँ। हामी एउटै परमेश्‍वरको प्रार्थना गर्छौँ, त्यसैले हामीले पार लाउन नसक्‍ने कुरा के नै छ र?” यदि यस तरिकाले तँ यसबारे ध्यानपूर्वक सोच्छस् भने, के तैँले यी व्यवधानहरू पार लाउनेछैनस् र? यी सबैथोक भनिसके र गरिसकेपछि, यसको आखिरी लक्ष्य के हो त? सामञ्‍जस्यपूर्वक सहकार्य गर्नु, सबै कुरामा परमेश्‍वरको इच्छा पूरा गर्न खोज्नु, र एकता हासिल गर्नु—सैद्धान्तिक एकता, लक्ष्यको एकता, र अभिप्रायको एकता र कार्यको स्रोत हासिल गर्नु। तर यो भन्‍नलाई सजिलो छ, गर्नचाहिँ गाह्रो। किन यस्तो हुन्छ? (मान्छेमा भ्रष्ट स्वभावहरू हुन्छन्।) ठिक हो। यो मानिसको रिस, व्यक्तित्व, वा उमेरको फरकले गर्दा, वा मानिसहरू फरक-फरक परिवारका भएकाले गर्दा भएको होइन, बरु मान्छेमा भ्रष्ट स्वभाव भएर हो। त्यही नै मूल कारण हो। यदि तिमीहरू सबैले मान्छेको भ्रष्ट स्वभावमै मूल समस्या भएको प्रष्ट रूपमा देख्‍न सक्छौ भने, कामकुरा पनि सही तरिकाले सम्हाल्न सक्‍नेछौ, र समस्या हल गर्न सजिलो हुनेछ। त्यसो भए, हामीले भ्रष्ट स्वभाव कसरी समाधान गर्ने भनेर के अझै विस्तारमा छलफल गर्नु आवश्यक छ? छैन। तिमीहरूले थुप्रै प्रवचनहरू सुनेका छौ र तिमीहरू सबैलाई हिँड्नुपर्ने मार्गबारे केही न केही थाहा छ, र यस सम्बन्धमा तिमीहरू सबैसँग केही न केही अनुभव छ। मानिसहरूले समस्या समाधान गर्न, आफैभित्रको समस्यामाथि चिन्तन गर्न र अरूसँग निष्पक्ष व्यवहार गर्नहेतु सत्यता खोज्‍न लागिपर्न सकेसम्म, तिनीहरूले अरूसँग सामञ्‍जस्यपूर्ण सहकार्य गर्न सक्‍नेछन्। मानिसहरूले अहङ्कारी वा आत्मधर्मी हुनुको सट्टा सत्यता स्विकार्न, र अरूको सुझावलाई सही ढङ्गले लिन सक्छन् भने, तिनीहरू सहकार्य गर्न सक्षम हुन्छन्, र समस्या आइपरेमा, सो समाधान गर्न सत्यता खोजी गरेर सहकार्य गर्न बढी सहज हुनेछ। कुनै व्यक्तिले सत्यता स्विकार्न, र खुलस्त भएर सङ्गति गर्न सकेमा, उसका सहकर्मीहरूले सजिलै प्रभावित भई सत्यता स्विकार्न सक्‍नेछन्। त्यसपछि सामञ्‍जस्यपूर्ण सहकार्य हासिल गर्नु ठुलो कुरै रहन्‍न, र हृदय र मन एक हुने लक्ष्यमा पुग्‍न पनि सहज हुन्छ।

सेप्टेम्बर ५, २०१७


आफ्‍नो सारा हृदय, मनमस्तिष्क, र प्राणले कर्तव्य निभाउने व्यक्तिले मात्रै परमेश्‍वरलाई प्रेम गरेको हुन्छ

कुनै व्यक्तिमा परमेश्‍वरप्रति साँच्चि नै आस्था छ कि छैन भन्‍ने कुरा उसको कर्तव्य निर्वाहबाट प्रस्ट हुन्छ। उसले सत्यता पछ्याउँछ कि पछ्याउँदैन भनी निर्धारण गर्न, उसले सिद्धान्तअनुसार आफ्नो कर्तव्य निर्वाह गर्छ कि गर्दैन भनेर हेर्। कतिपय मानिसहरूले कर्तव्य निभाउँदा, तिनीहरूमा कुनै सिद्धान्तहरू हुँदैनन्। तिनीहरू निरन्तर रूपमा आफ्‍नै चाहनालाई पछ्याएर स्वेच्‍छाचारीपूर्वक व्यवहार गर्छन्। के यो लापरवाहीपन र झारा टार्ने काम देखिएको होइन र? के तिनीहरू परमेश्‍वरलाई छल गरिरहेका छैनन् र? त्यस्तो व्यवहारका के-कस्ता परिणामहरू हुनेछन् भनेर तिमीहरूले कहिल्यै विचार गरेका छौ? तिमीहरू आफ्‍नो कर्तव्य निर्वाहमार्फत परमेश्‍वरका अभिप्रायहरूबारे सोचविचार नै गर्दैनौ। तिमीहरू आफूले गर्ने हरेक काममा लापरवाह र अदक्ष छौ, कटिबद्ध समर्पण र प्रयत्न गर्दैनौ। के तिमीहरूले यसरी परमेश्‍वरको अनुमोदन प्राप्त गर्न सक्छौ? धेरै मानिसहरू मन नलागीनलागी आफ्‍नो कर्तव्य निभाउँछन्, र तिनीहरू त्यसमा डटिरहन सक्दैनन्। तिनीहरूले अलिकति पनि कष्ट सहन सक्दैनन्, र सधैँ आफूलाई ठूलो हानि भएको अनुभूति गर्छन्, अनि तिनीहरूले कठिनाइहरूको समाधान गर्न सत्यता खोजी पनि गर्दैनन्। के यसरी कर्तव्य निभाएर तिनीहरूले परमेश्‍वरलाई अन्त्यसम्‍मै पछ्याउन सक्छन् र? के आफूले गर्ने हरेक काममा लापरवाह र झाराटारुवा बन्‍नु ठीक हुन्छ र? के विवेकअनुसार यो कुरा स्वीकार्य हुन सक्छ? मानवको मानकअनुसार मापन गर्दासमेत यस्तो व्यवहार स्वीकार्य हुँदैन—अनि के यसलाई कर्तव्य निभाउने चित्तबुझ्दो तरिका मान्‍न सकिन्छ? यदि तैँले यसरी आफ्‍नो कर्तव्य निभाउँछस् भने, कहिल्यै पनि सत्यता प्राप्त गर्नेछैनस्। तैँले गर्ने सेवा असन्तोषी हुनेछ। तब कसरी तैँले परमेश्‍वरको अनुमोदन प्राप्त गर्न सक्छस्? धेरै मानिसहरू आफ्‍नो कर्तव्य निभाउने क्रममा कठिनाइदेखि डराउँछन्, तिनीहरू अत्यन्तै अल्छी हुन्छन्, र तिनीहरू शारीरिक सहजताको लालसा गर्छन्। तिनीहरू विशेष सीपहरू सिक्‍न वा परमेश्‍वरका वचनहरूभित्रका सत्यताहरू मनन गर्ने प्रयत्न कहिल्यै गर्दैनन्; तिनीहरूले सोच्छन् कि यसरी झाराटारुवा बन्दा तिनीहरू कष्टबाट बच्छन्: तिनीहरूले कुनै कुराको खोजी गर्नु वा कसैलाई प्रश्‍न सोध्‍नु, वा दिमाग खियाउनु वा सोच्‍नु पर्दैन—यसले गर्दा तिनीहरूको धेरै बल जोगिन्छ र तिनीहरूलाई शारीरिक कठिनाइ हुँदैन, र तिनीहरूले अझै पनि काम पूरा गर्न सक्छन्। अनि तैँले तिनीहरूको निराकरण गरिस् भने, तिनीहरूले अवज्ञा गर्छन् र बहाना बनाउँछन्: “मैले अल्छी गर्ने वा पन्छिने काम गरिनँ, काम पूरा गरेँ—किन तपाईं यस्तो र उस्तो भनिरहनुहुन्छ? के यो सानोतिनो गल्ती खोतल्‍ने काम होइन र? मैले यसरी कर्तव्य निभाएर राम्रै गरिरहेको छु, र पनि किन तपाईंलाई चित्त बुझेन?” के तिमीहरूलाई यस्ता मानिसहरूले थप प्रगति गर्न सक्छन् जस्तो लाग्छ? तिनीहरूले आफ्‍नो कर्तव्य निभाउँदा सधैँ झाराटारुवा काम गर्छन्, र पनि अझै अनेक बहाना गर्छन्, अनि समस्याहरू देखा पर्दा तिनीहरूले कसैलाई बोल्‍न दिँदैनन्। यो कस्तो स्वभाव हो? यो शैतानको स्वभाव हो, होइन र? के यस्तो स्वभाव पछ्याएर मानिसहरूले आफ्‍नो कर्तव्य चित्तबुझ्दो रूपमा निभाउन सक्छन्? के तिनीहरूले परमेश्‍वरलाई सन्तुष्ट पार्न सक्छन्? के तिमीहरू यसरी नै आफ्नो कर्तव्य निभाउँछौ? यसो हेर्दा तिमीहरू व्यस्त, अरूसँग कुनै विवाद नगरी राम्ररी काम गरिरहेका देखिन्छौ। तर, तिमीहरूमध्ये कसैले पनि आफ्नो कर्तव्यमा प्रयत्न गरिरहेका छैनौ, यसबारे आफ्नो दिमाग खियाएका छैनौ, र यसबारे चिन्ता लिँदैनौ। तिमीहरू कसैले पनि आफ्नो कर्तव्य राम्ररी पूरा नगरेको कारण भोक वा निद्रा गुमाइरहेका छैनौ। तिमीहरू कसैले पनि सत्यता खोजिरहेका वा समस्या समाधान गर्न सिद्धान्तहरू पालना गरिरहेका छैनौ। तिमीहरू सबै लापरवाह ढङ्गमा झारा टार्दै जीवन धानिरहेका छौ। तिमीहरूमध्ये कमै मात्रले आफ्नो कर्तव्यमा साँचो जिम्मेवारी लिन्छौ। कठिनाइहरू उत्पन्न भए तापनि, तिमीहरू गम्भीरताका साथ प्रार्थना गर्न वा समस्या सामना गर्न र मिलेर ती समाधान गर्न एकजुट हुँदैनौ। परिणामबारे विचार गरिँदैन। तिमीहरू कुनै कार्य फेरि दोहोऱ्याएर गर्नुपर्ने गरी मात्र गर्छौ। यस तरिकाले आफ्नो कर्तव्य निर्वाह गर्नु भनेको झारा टार्नु मात्र हो र यो अविश्‍वासीहरूको काम गर्ने तरिकाभन्दा फरक हुँदैन। यो त सेवाकर्ताको मनोवृत्ति हो। तिमीहरूले यसरी आफ्नो कर्तव्य निर्वाह गरेर परमेश्‍वरको काम अनुभव गरिरहेका हुँदैनौ, न त परमेश्‍वरका लागि आफूलाई सच्चा रूपले समर्पित गरिरहेका नै हुन्छौ। यदि तिमीहरू यो मनस्थिति परिवर्तन गर्दैनौ भने, तिमीहरूको खुलासा र निष्कासन मात्र हुनेछ।

तिमीहरू आफूले लिने प्रत्येक काम, र सम्पन्न गर्ने प्रत्येक प्रजेक्टबाट कस्ता कठिनाइहरू भोग्छौ? के तिमीहरूले उचित खानाविनाको, राम्रो निद्राविनाको समय, आराम र भोजन त्याग गरेको समयको कहिल्यै अनुभव गरेका छौ? के तिमीहरूले कुनै व्यक्तिगत कठिनाइहरू पार गरेका छौ? के तिमीहरूले कुनै मूल्य चुकाएका छौ? कतिपय मानिसहरू आफ्नो कर्तव्य निर्वाह गरेपछि यति लखतरान हुन्छन् कि रातभरि सुत्नै सक्दैनन्। तिनीहरू किन सुत्न सक्दैनन्? किनकी तिनीहरू कर्तव्य राम्रोसँग निर्वाह गर्न चाहिने सत्यता आफूमा नभएको महसुस गर्छन्, र यो तिनीहरूका लागि श्रमसाध्य हुन्छ। तिनीहरू आफूले कर्तव्य राम्रोसँग निर्वाह गर्न सकेन भने, त्यसको मतलब आफूले विश्‍वासका साथ कर्तव्य निर्वाह गरेको छैन भन्ठानेर चिन्तित हुन्छन्। तिनीहरूको विवेक पोल्छ र त्यसले तिनीहरूलाई घोच्छ। अरूले खाँदै गर्दा तिनीहरू यस्तो सोच्छन्: “म कसरी अझ राम्रो गर्न सक्छु? पछिल्लोपटक मैले फेरि त्यही क्षेत्रमा गल्ती गरेँ। मैले कामकुरा राम्ररी जाँच गरिनँ। यसबारे मैले के गर्नुपर्छ? यो निराकरण गरिँदा सहने विषय मात्र होइन; यो त मैले आफ्ना जिम्मेवारीहरू पूरा नगर्नेसम्बन्धी कुरा हो।” तिनीहरूले अरूलाई भोजनको आनन्द लिइरहेको देख्छन्, तर तिनीहरूमा भने भोक हुँदैन। तिनीहरूको मन सधैँ आफ्नो कर्तव्य कसरी राम्ररी निर्वाह गर्ने भन्‍नेमै हुन्छ। के यो तिनीहरूले आफ्नो हृदय त्यसैमा लगाइरहेको होइन र? के यो प्रयत्न गरिरहेको होइन र? (हो।) के तिमीहरूले कहिल्यै त्यस्तो प्रयत्न गरेका छौ? यदि तँमा जिम्मेवारीको अलिकति पनि बोध छैन, यदि तँ झारा टार्ने तरिकाले गलत कामकुरा गर्न सक्छस् तर यसमा तँलाई आफ्नो विवेकले घोच्दैन र केही थाहा हुँदैन भने, कसरी भक्तिको कुरा गर्न सक्छस्? तैँले सक्दै सक्दैनस्। यदि परमेश्‍वरको घरले तँलाई अत्यन्तै कम समयमा जतिसक्दो चाँडो सम्पन्न गर्नैपर्ने कुनै कर्तव्य सुम्पन्छ भने, तँ यसलाई कसरी पूरा गर्छस्? यदि तँ सोचविचार र अनुसन्धान नगरी अनि जानकार व्यक्तिहरूलाई सङ्गति नमागी झारा टार्छस्; यदि तँ यतिकै समय बिताउँछस् भने, तैँले आफ्नो कर्तव्यप्रति कस्तो प्रकारको मनोवृत्ति राखिरहेको हुन्छस्? तैँले सच्चा हृदयविना ओठको सेवा मात्र चढाइरहेको हुन्छस्। गफ मात्र छाँट्ने हुनुको अर्थ के हो? यसको अर्थ तैँले भन्‍ने कुरा राम्रो सुनिन्छ तर त्यो देखाउनका लागि मात्र हो; यसले मानिसहरूमा गलत छाप छोड्छ वा जानाजानी उनीहरूलाई बहकाउँछ, त्यसले गर्दा उनीहरू तैँले कष्ट भोगिरहेको छस्, तँ अत्यन्तै होसियार र मेहनती छस् भन्ठान्छन्, तर यथार्थमा तैँलै कामकुराबारे बिलकुलै केही विचार गरेको हुँदैनस्। यदि तँ साँच्चि नै विचार गर्छस्, यसमा आफ्नो हृदय लगाउँछस्, आफ्नो कर्तव्यप्रति साँच्चै प्रतिबद्व हुन्छस् भने, तैँले कदम चाल्नुपर्छ। तैँले कसरी कदम चाल्नुपर्छ? तँ व्यस्त रहनुपर्छ, तैँले अनुसन्धान गर्नुपर्छ, वा परमेश्‍वरको घरका सिद्धान्तहरूबारे अझ धेरै पढ्नुपर्छ। अथवा तैँले त्यस क्षेत्रमा ज्ञान भएका जानकार मानिसहरूसँग परामर्श लिनुपर्छ। कहिलेकाहीँ तँ यति व्यस्त हुनेछस् कि तैँले खाना खाने समयसमेत पाउनेछैनस्, तर तैँले व्यस्त हुँदा पनि परमेश्‍वरलाई प्रार्थना र भरोसा गर्न पटक्कै बिर्सनु हुदैन। तैँले अघि बढ्ने मार्ग भेट्टाएपछि र धेरथोर सिद्धान्तहरू बुझिसकेपछि काम गर्न थाल्नुपर्छ। केही दिनपछि तैँले मानकअनुरूप केही फल फलाएको हुनेछस् र त्यो उपलब्धि हुनेछ। यदि तँ यसमा त्यस्तो प्रयत्न गर्दैनस्, बरु झारा टार्ने मनोवृति अपनाउँछस् भने, तैँले केही दिनपश्चात् केही फल फलाउन त सक्लास्, तर त्यसको गुणस्तर कस्तो हुनेछ? यसो हेर्दा यो स्वीकार्य देखिएला, त्रुटिहरू प्रस्ट नदेखिएलान्। तर यो कुनै प्रकारको उत्कृष्ट काम हुनेछैन। यो ध्यान पुऱ्याएर गरिएको कुरा नभएर बेढङ्गको काम हुनेछ। यदि तँ आफूले लापवाही र झाराटारुवा तरिकाले पूरा गरेको कुनै कुरा पेस गर्छस् भने, के त्यसलाई कहिल्यै सन्तोषजनक मान्न सकिन्छ र? अन्त्यमा, तैले यो काम पुनः गर्नु नै पर्ने हुनेछ, अनि के त्यसले कामकुरामा ढिलाइ मात्र गर्नेछैन र?

कतिपय मानिसहरू बेढङ्गले कामकुरा गर्छन्। तिनीहरू कुनै पनि कुरामा आफ्नो हृदय लगाउँदैनन्; तिनीहरूमा झाराटारुवा मनोवृति हुन्छ। यस्ता मानिसहरूमा खराब मनस्थिति हुन्छ। के खराब मनस्थिति हुने व्यक्तिले जिम्मेवारी बोध गर्छ र? (गर्दैन।) अर्कोतिर, जिम्मेवारी बोध नहुने व्यक्तिको मनस्थिति असल हुन सक्छ कि खराब? (खराब।) गैरजिम्मेवार व्यक्ति भनेको खराब मनस्थिति हुने व्यक्ति हो! ऊ हरेक कुरालाई झाराटारुवा मनोवृतिले लिन्छ, परिणाम हासिल गर्नका लागि जिम्मेवारी लिन वा कुनै किसिमको मूल्य चुकाउन चाहँदैन। के तैँले त्यस्तो मनोवृतिले आफ्नो कर्तव्य निर्वाह गर्नुलाई सन्तोषजनक मानिन्छ? (अहँ, मानिँदैन।) समयको सन्दर्भमा भन्नुपर्दा, के सन्तोषजनक रूपमा आफ्नो कर्तव्य निर्वाह गर्नका लागि मापदण्ड र मानकहरू छन् त? तेरो मनोवृत्तिको सन्दर्भमा भन्नुपर्दा, के तेरो कर्तव्य निर्वाहका लागि मापदण्ड वा मानकहरू छन्? कतिपय मानिसहरू यसो भन्छन्: “मेरा मानकहरू छन्। पहिलो हो, आफूलाई थकित नपार्नु, दोस्रो हो, भोको नबस्नु, र तेस्रो हो, जोखिम नमोल्नु। यदि अरू आइपुगेका छैनन् भने म चाँडै आउन मिल्दैन; म त्यहाँ पुग्ने पहिलो व्यक्ति बन्ने छैनँ। यदि अरूले अझै आफ्नो कर्तव्य निर्वाह गरिरहेका छन् भने, म कसरी कामकुरा सिध्याउने र अलि आराम गर्ने भनेर सोच्नेछु। अरूले नभोगिरहेको कुनै पनि कष्ट म भोग्नेछैनँ, र अरूले भोग्न सक्ने जति कष्ट मात्रै म भोग्नेछु। यदि सबैले केही कुरा गर्दै छन् भने म पनि त्यो काम गर्नेछु। तर यदि कसैले केही गरिरहेका छैनन् भने, म पनि गर्नेछैनँ।” यी कस्ता मानकहरू हुन्? (खराब मानकहरू।) कतिपय मानिस यसो भन्छन्: “यदि मेरो मुड खराब छ भने, म आफ्नो कर्तव्य केही समयका लागि थाती राख्नेछु। म आफ्नो कार्यसमय छोट्याउनेछु र मेरो सहयोग चाहिएको बेला, म धेरै सक्रिय हुनु पर्नेछैन। त्यसपछि, जब मेरो मुड अलि ठिक हुन्छ, तब म अझ धेरै संलग्न हुनेछु।” यी मानकहरू कस्ता छन्? (यी राम्रा छैनन्; तिनीहरूको काम तिनीहरूको मुडमा निर्भर हुन्छ।) अनि अरूचाहिँ यसो भन्छन्: “यदि सबैले मलाई राम्रो व्यवहार गर्छन् र मैले आफ्नो कर्तव्य निर्वाह गर्दा मैले चाहेकै कुरा गर्छन्, अनि मैले गल्ती गरे पनि कसैले मलाई काँटछाँट वा निराकरण गर्दैन भने, त्यो ठिकै छ, र म ७०% जति प्रयत्न गर्नेछु। तर यदि कसैले मेरो आलोचना गर्छ वा मेरो गल्ती औँल्याउँछ भने, त्यसपछि मलाई आफ्नो कर्तव्य ठिकसँग पूरा गरूँजस्तो लाग्ने छैन, र म केवल लुकेर बस्नेछु।” यो मनोवृति तिमीहरूलाई कस्तो लाग्छ? (यो नराम्रो छ।) कतिपयले यसो पनि भन्छन्, “मेरो कर्तव्य निर्वाहको सन्दर्भमा भन्नुपर्दा, कसैले पनि मसँग केही माग गर्न सक्दैन। म त्यो स्वेच्छाले मात्र गर्नेछु। मेरो आफ्नै मर्यादा छ, र यदि कसैले मलाई मेरो कर्तव्य पूरा गर्न जोड दिइरहन्छ, दक्षताको माग गर्छ भने, म त्यो काम गर्नेछैनँ। यदि तिनीहरू मलाई सिद्धान्तविरुद्ध जाँदै छु भनेर सँधै भन्छन् भने, तिनीहरूले मलाई कठिनाइहरू निम्त्याएर गाह्रो बनाइरहेका छन्। यदि तिनीहरूले परमेश्‍वको घरका सत्यता सिद्धान्तहरू प्रयोग गरेर मसँग मागहरू गरिरहन्छन् भने, मेरो सानो कदले मलाई ती माग पूरा गर्न रोक्नेछ। म आफूले हासिल गर्न सक्ने कुरा हासिल गर्न सक्दो गर्नेछु, तर मेरो क्षमता बाहिरको कुरामा मलाई जबरजस्ती नगर। यदि तिमीहरूले त्यसो गर्छौ भने, म त्यो लत्याएर जानेछु, र तिमीहरूले मलाई जबरजस्ती गर्न छोडेपछि फर्केर आउनेछु।” त्यो मनोवृति कस्तो छ? (खराब।) यी कुनै पनि मनोवृत्ति पटक्कै राम्रो छैन—त्यो स्पष्ट छ र सबैलाई थाहा छ। त्यसोभए तिमीहरू सबैले आफ्नो कर्तव्य कसरी निर्वाह गर्दै छौ? के तिमीहरू यीमध्ये कुनै व्यवहार देखाउँछौ? तिमीहरू असंयमित, जिद्दी, अहङ्कारी र आत्मधर्मी छौ, कसैको कुरा सुन्दैनौ, झारा टार्ने मात्र काम गर्छौ। तिमीहरूमा कुनै कुराप्रति गम्भीर मनोवृति छैन। अलिकति प्रतिभा भएमा तिमीहरू गमक्क पर्छौ अनि कुनै सानो कुरा आफूले भनेजस्तो नहुँदा, रिसले चूर हुन्छौ र थुतुनो बिगार्छौ, अनि अबउसो काम गर्नै चाहँदैनौ। तिमीहरू सधैँ आफ्नो कर्तव्य निर्वाह छोड्ने सोचमा हुन्छौ। के तिमीहरूले कहिल्यै यस्तो व्यवहार गरेका छौ? (गरेका छौँ।) जब तिमीहरू यस्तो व्यवहार गर्छौ, तब के तिमीहरू एकअर्कासँग सङ्गति गर्छौ र यी समस्याहरू समाधान गर्ने प्रयास गर्छौ? के ती समस्याहरू हुँदाहुँदै पनि मानिसहरू आफ्नो कर्तव्य राम्रोसँग निभाउन सक्छन्? के तिनीहरूले मानकअनुरूप कर्तव्य निर्वाह गर्न र परमेश्‍वरलाई सन्तुष्ट पार्न सक्छन्? स्पष्ट छ, तिनीहरूले सक्दैनन्। 

कुनै व्यक्ति आफ्नो कर्तव्य निर्वाह गर्दा ऊबाट जस्तोसुकै भ्रष्ट स्वभाव प्रकट भए पनि, यो व्यावहारिक समस्या हो र यसले उसको प्रभावकारी कर्तव्य निर्वाहलाई कमजोर बनाउनेछ। उसले तत्कालै सत्यता खोजेर त्यसलाई समाधान गर्नुपर्छ। यदि त्यस्ता व्यावहारिक समस्याहरू समाधान गरिएन भने, ती आफै हराउनेछैनन्; समयको दौडान ती झनै खराब हुनेछन्। ती “खराब हुनेछन्” भन्नुको मतलब के हो? यसको मतलब हो, यदि यी भ्रष्ट स्वभावहरू समाधान गरिएन भने, तिनले तेरो स्थिति र अरू मानिसहरूलाई दखल दिनेछन्। अन्ततः यी समस्याहरूले तँलाई आफ्नो कर्तव्य राम्रोसँग निर्वाह गर्न, सत्यता बुझ्न तथा अभ्यास गर्न र परमेश्‍वरसामु आउन बाधा दिनेछन्। यो कुनै सानोतिनो समस्या होइन, गम्भीर समस्या हो। त्यसपछि समय बित्दै जाँदा, तेरो हृदयका गुनासा र क्रोधहरू, र परमेश्‍वप्रतिको तेरा धारणा र गलत बुझाइहरू, र अरूप्रतिको तेरा पूर्वाग्रहहरू, साथै अरूबाट तेरो अलग्याइ तँभित्रै बढ्दै जानेछ। यसले पक्कै पनि तँलाई गलत मार्गमा डोऱ्याउनेछ। यी कुराहरूले कसैको हृदय खलबल्याउने, उसलाई नकारात्मक बनाउने र परमेश्‍वरबाट अलग्याउने मात्र गर्न सक्छन्। यसो किन? किनभने मानिसका धारणा र गलत बुझाइजस्ता कुराहरू सबै नकारात्मक कुरा, सबै शैतानका विष हुन्। यदि यी कुरा कसैको हृदयमा लामो समयसम्म बढ्दै गएमा, तिनले त्यस व्यक्तिको आस्थालाई नष्ट पार्छन्, अनि उसको जोस र इमानदारीलाई कमजोर बनाउँछ। आस्था वा जोसविना, के समयको दौडान व्यक्तिको कर्तव्य निर्वाह गर्ने शक्ति घट्दैन र? यदि व्यक्तिले परमेश्‍वरमा विश्‍वास गर्दा शान्ति र आनन्द महसुस गर्दैन, र आफ्नो कर्तव्य निर्वाहमा परमेश्‍वरको आशिष र निर्देशन अनुभूति गर्दैन भने, उसले आफूभित्र शक्ति सञ्चय गर्न सक्दैन, अनि ऊ धारणा, गलत बुझाइ, गुनासो, र नकारात्मकताजस्ता नकारात्मक कुराद्वारा नियन्त्रित हुनेछ। जब व्यक्ति यी स्थितिहरूमा हुन्छ, तब उसले आफ्नो कर्तव्य निर्वाहमाप्रयत्न गर्ने, लागिपर्ने र सामना गर्ने, सबैकुरा सङ्कल्पसहित मात्र गर्ने—तर यो समाधान गर्न सत्यता खोजी नगर्नेबाहेक केही गर्न सक्दैन। उसले परमेश्‍वरको मार्गदर्शन वा उहाँका आशिषहरू यस तरिकाले देख्न सक्दैन। अनि त्यसको लगत्तै के हुन्छ? उसले जसरी आफ्नो कर्तव्य निर्वाह गरे पनि त्यसका सिद्धान्तहरू भेट्टाउन सक्दैन। ऊ झन्-झन् आश्‍वस्त हुँदै आफ्नै इच्छाअनुसार मात्र काम गर्छ, र उसले आफ्नो कर्तव्य पूरा गर्ने ऊर्जा गुमाउँछ। कतिपय मानिस यसो भन्छन्, “मैले भर्खरै आफ्नो कर्तव्य निर्वाह थाल्दा, मलाई आफ्नो मन एकदमै छोएको र आफूलाई अन्तर्दृष्टि प्राप्त भएको अनुभूति भएको थियो, र परमेश्‍वर मेरो साथमा हुनुहुन्छ भन्‍ने लागेको थियो। मेरो हृदयमा खुसी थियो; मेरो दृष्टिले सबै कुरा छर्लङ्गै देख्न सक्थ्यो र म हरेक कुरा सहजतापूर्वक गर्न सक्थेँ। तर केही समयपछि, मेरो हृदय परमेश्‍वरबाट धेरै टाढा भयो, मेरो हृदयमा कुनै प्रार्थना थिएन, र मैले तबउसो परमेश्‍वरलाई अनुभूति गर्न सकिनँ।” यहाँ के भइरहेको छ? यो व्यक्तिको हृदयमा रोग लागेको छ। अनि त्यो कस्तो रोग हो? त्यो रोग ऊभित्र सधैँ काम गरिरहने र खलबल मच्चाइरहने भ्रष्ट स्वभाव हो। यदि यी भ्रष्ट स्वभावहरू समाधान गरिएन भने, उसको कर्तव्य निर्वाहमा समस्याहरू सधैँ उत्पन्न हुनेछन्, र जब ती समस्याहरू गम्भीर बन्छन्, तब तिनले मण्डलीको काममा बाधा र अडचन ल्याउनेछन्। यदि कसैले आफ्नो कर्तव्य निर्वाह सन्तोषजनक भएको चाहन्छ भने, उसले बारम्बार सत्यता खोजी गरेर आफ्नो भ्रष्ट स्वभाव हटाउनैपर्छ, र आफ्नो भ्रष्ट स्वभाव हटाउने प्रयत्न गर्नैपर्छ, ऊ आफ्ना भ्रष्ट स्वभावहरू नहटाएसम्म कष्ट भोग्न र मूल्य चुकाउन सक्षम हुनैपर्छ। त्यसपछि ऊ अवरोध र बाधाविना आफ्नो कर्तव्य निर्वाह गर्न सक्षम हुनेछ। कतिपय मानिसहरू आफ्नो भ्रष्ट स्वभावहरू हटाउन सत्यता खोजी गर्न सक्दैनन्। तिनीहरू भलाइ र उत्साहद्वारा तथा मानव इच्छाद्वारा आफूलाई नियन्त्रण गर्न मात्र सक्छन्; तिनीहरू आफ्नो भ्रष्ट स्वभावका क्षणिक प्रकटीकरणहरूलाई मात्र रोक्न सक्छन्। तर के तिनीहरूले भ्रष्ट स्वभावको समस्यालाई जराबाटै हटाउन सक्छन् त? यदि कसैले सत्यता खोजी गर्दैन भने, उसले कुनै हालतमा पनि भ्रष्ट स्वभाव हटाउन सक्दैन, र यदि कोही भ्रष्ट स्वभावमा जिउँछ भने, उसले कुनै हालतमा पनि सत्यता अभ्यास गर्न सक्दैन, र कुनै हालतमा पनि कर्तव्य निर्वाहलाई सन्तोषजनक बनाउन सक्दैन।

के स्वभावैले मान्छे खुसी पारिहिँड्ने व्यक्ति वास्तवमै असल व्यक्ति हो त? परमेश्‍वरले कस्तो व्यक्तिलाई सत्यता धारण गर्ने वास्तविक असल व्यक्तिको रूपमा हेर्नुहुन्छ? सबैभन्दा पहिले, एक व्यक्तिले परमेश्‍वरको इच्छालाई बुझ्नुपर्छ अनि सत्यतालाई बुझ्नुपर्छ। दोस्रो, एक व्यक्तिले आफूले सत्यता बुझेको आधारमा त्यो सत्यतालाई व्यवहारमा अपनाउन सक्‍नुपर्छ। तिनीहरू सत्यतासँग मेल नखाने आफूभित्रका कुराहरू—तिनीहरूका धारणा र कल्पनाहरू, अरूप्रतिका पूर्वाग्रहहरू र अन्य मानिस तथा परमेश्‍वरप्रतिका गलत बुझाइहरू—पत्ता लाग्नेबित्तिकै समाधान गर्न सक्छन्। र जब तिनीहरू खराब स्थिति वा नकारात्मक स्थितिहरूमा जिउँछन्, तब तिनीहरू उचित समयमा आफूलाई बदल्न सक्छन्; तिनीहरू यी भ्रष्ट कुराहरूमा अल्झिँदैनन्। अर्थात्, जुन क्षण यो व्यक्तिले उनीहरूसित समस्या भएको थाहा पाउँछ, तब समाधान खोज्‍न तिनीहरू परमेश्‍वरको सामु आउन सक्छन्, र उहाँसँग सामान्य सम्बन्ध कायम राख्‍न सक्छन्। त्यस्तो व्यक्ति कमजोर र विद्रोही हुन सक्छ, अनि उसले अहङ्कार, स्व-धार्मिकता, धूर्तता, र छलीपनजस्ता सबै प्रकारका भ्रष्ट स्वभावहरू प्रकट गर्न सक्छ। तापनि, एकपटक उनीहरूले स्व-चिन्तन गरेर यी कुराहरूका बारेमा थाहा पाएपछि, ती कुराहरूलाई उनीहरूले समयमै समाधान गर्न र त्यसबाट फर्केर परिस्थिति बदल्न सक्छन्। यो कस्तो प्रकारको व्यक्ति हो। यो त्यस्तो व्यक्ति हो जसले सत्यतालाई प्रेम गर्छ र जसले सत्यतालाई व्यवहारमा अपनाउँछ। त्यस्तो व्यक्तिलाई परमेश्‍वरको नजरमा कसरी हेरिन्छ? परमेश्‍वरको नजरमा यो एक असल व्यक्ति हो। कतिपय मानिस सधैँ आफ्नो पुरानो धारणामा अडिग रहन्छन्, जिद्दी हुँदै आफ्नो व्यक्तिगत पूर्वाग्रह र गलत बुझाइहरूमा टाँसिरहन्छन्। तिनीहरू सधैँ नकारात्मक मनोवृतिले आफ्नो कर्तव्य निर्वाह गर्छन्, आफू गलत छ भन्‍ने राम्रोसँग थाहा हुँदाहुँदै पनि आफ्ना विचारहरूमा अडिग हुन्छन्। निराकरण गर्दा पनि, तिनीहरू प्रतिरोध गर्छन् र आफ्नो बचाउ गर्दै यसो भन्छन्, “म यसरी नै कामकुरा गर्ने गर्छु। म आफ्नो तरिका छोड्दिनँ। मलाई लाग्छ, परमेश्‍वरको घरले यो मामिलालाई निष्पक्ष तरिकामा सम्हालिरहेको छैन, त्यसैले म यो समस्या समाधान गर्नेछैनँ। तपाईंले निष्पक्षबारे कुरा गर्नुभए पनि, म यसलाई स्वीकार गर्नेछैनँ। तपाईंका वचनहरू सत्यता होइनन्! तपाईं ममा आफ्नो कर्तव्य निर्वाहप्रति उचित मनोवृति छैन भनेर दाबी गर्नुहुन्छ, तर मैले कुनै दुष्ट काम गरेको छैनँ। तपाईं भन्नुहुन्छ, म आफ्नो कर्तव्य निर्वाहमा झाराटारुवा बन्दै छु। त्यसोभए मैले झाराटारुवा नबन्न के गर्नुपर्छ? यसरी आफ्नो कर्तव्य निर्वाह गर्नु पर्याप्त छ। यदि मैले यसरी आफ्नो कर्तव्य निर्वाह गर्दा परमेश्‍वर प्रसन्न हुनुहुन्न भने, परमेश्‍वर निष्पक्ष हुनुहुन्न, र उहाँको धार्मिकता पनि नक्कली हो।” के सत्यता स्वीकार गर्ने व्यक्ति यस्तै हुन्छ? के सत्यता स्वीकार गर्ने व्यक्तिको मनोवृति यस्तै हुन्छ? यस्तो तरिकाले बोल्ने व्यक्ति कसरी अविश्‍वासीभन्दा फरक हुन्छ? यस्तो व्यक्तिलाई परमेश्‍वर कसरी हेर्नुहुन्छ? परमेश्‍वरको मनोवृति कस्तो छ? (उहाँ घिनाउनुहुन्छ।) के यो व्यक्ति जिद्दी र विद्रोही होइन र? तँमा भ्रष्टताहरू भए पनि, परमेश्‍वर ती सम्झनुहुन्न। तँ भ्रष्ट मानवजाति भएकाले परमेश्‍वर तँलाई अस्वीकार वा निन्दा गर्नुहुन्न। तर तँलाई सत्यताबारे राम्ररी थाहा भएर पनि तैँले जानाजानी त्यसको प्रतिरोध र त्यसविरुद्ध विद्रोह गरेकाले गर्दा परमेश्‍वर तँलाई अस्वीकार र निन्दा गर्नुहुन्छ। तेरो मनोवृतिले नै परमेश्‍वरलाई दुःखी बनाउँछ, उहाँमा घृणा र तिरस्कार जगाउँछ। यो परमेश्‍वरको मनोवृति हो। यस्तो व्यक्ति परमेश्‍वरको नजरमा वा अरूको नजरमा राम्रो व्यक्ति होइन।

यदि तँ परमेश्‍वरमा विश्‍वास गर्छस् र उहाँको मुक्ति प्राप्त गर्न चाहन्छस् भने, तैँले आफ्नो कर्तव्य राम्ररी निर्वाह गर्नैपर्छ। पहिला, तैँले आफ्नो कर्तव्य पूरा गर्ने क्रममा जिम्मेवारी बोध विकास गरेर सक्दो कोसिस गर्नुपर्छ। परमेश्‍वरले तँलाई असल व्यक्तिको रूपमा हेर्नु नै तेरो आधा काम पूरा हुनु हो। तैँले आफ्नो कर्तव्य निभाउने क्रममा यदि सत्यता पछ्याउन सक्छस्, अनि जति भ्रष्ट स्वभाव प्रकट भए पनि वा आफूलाई जति नै कठिनाइहरू आइपरे पनि, ती समाधान गर्न सत्यता खोज्न सक्छस्; अनि यदि तँ काटछाँट र निराकरणमा पर्दा तँसित स्वीकार गर्ने र आज्ञापालन गर्ने मनोवृति हुन्छ भने, परमेश्‍वरको मुक्ति प्राप्त गर्ने तेरो आशा पूर्ण रूपले यथावत् रहनेछ। परमेश्‍वरको नजरमा सत्यता पछ्याउने व्यक्तिको रूपमा देखिनु उच्च मापदण्ड हो जुन तैँले पूरा गर्न नसक्लास्। तँमा इच्छा र कद छैन, अनि तेरो आस्था अत्यन्तै कमजोर छ। त्यसैले, सुरुमा आफूलाई आफू वरिपरिका दाजुभाइ-दिदीबहिनीहरूको नजरमा असल, सही र तुलनात्मक रूपले सकारात्मक कुराहरू मन पराउने, निष्पक्षता र धार्मिकता रुचाउने, र अपेक्षाकृत सोझो व्यक्ति बनेर देखा। तँ आफूले गल्तीहरू गर्दा ती सच्याउँछस्। तैँले आफ्नो विद्रोही अवस्था चिनेपछि, तुरुन्तै त्यो सुधार्छस्। तैँले आफ्नो भ्रष्ट स्वभाव पत्ता लगाउनेबित्तिकै सत्यता खोज्छस् र अरूसँग सङ्गति गर्छस्। तैँले बुझाइ प्राप्त गरेपछि, पश्चाताप गर्न सक्छस्। तैँले यसरी पछ्याएर अवश्य प्रगति गर्नेछस्। पहिला, आफूलाई आफ्ना दाजुभाइ-दिदीबहिनीहरूको नजरमा असल, सही र जीवन प्रवेश गरिसकेको व्यक्तिको रूपमा देखा। त्यसपछि, क्रमशः सत्यतालाई प्रेम गर्ने र सत्यता पछ्याउने व्यक्ति बन्ने प्रयास गर्। यसलाई अभ्यास गरेर प्रवेश पाउन अझ सजिलो हुनेछ, र आफूबाट यस्ता मागहरू गर्नु तेरा लागि अझ बढी व्यावहारिक हुनेछ। सबैभन्दा पहिला, तँ आफ्ना दाजुभाइ-दिदीबहिनीहरूको नजरमा असल व्यक्तिको रूपमा दरिनैपर्छ। असल व्यक्ति बन्ने मापदण्डहरू के-के हुन्? पहिलो, तैँले आफ्नो कर्तव्य पूर्तिलाई हेर्नैपर्छ। तेरो कर्तव्य निर्वाहमा कतिवटा मानक र मापदण्डहरू पूरा गर्नुपर्छ? मामिलाहरू सम्हाल्दा, तँ लगनशील, जिम्मेवार, कठिनाइ सहन, मूल्य चुकाउन इच्छुक, र होसियार हुनैपर्छ, झारा टार्ने गर्नु हुँदैन। अलि उच्च स्तरमा, तैँले हरेक मामिलामा सही सिद्धान्तहरू खोज्न र यी सिद्धान्तहरूअनुसार कार्य गर्न सक्नैपर्छ। जसले बोले पनि, तैँले सबैभन्दा कम प्रशंसा गर्ने दाजुभाइ वा दिदीबहिनीले सही र सत्यताअनुरूप सिद्धान्तबताए पनि, तैँले त्यो सुन्नुपर्छ, स्विकार्ने कोसिस गर्नुपर्छ, र आफ्ना राय र धारणाहरूबाट पन्छिने प्रयास गर्नुपर्छ। तँलाई यो मनोवृतिबारे कस्तो लाग्छ? (यो राम्रो छ।) आफ्नो कर्तव्य राम्ररी निभाउनुपर्छ भनेर भन्नु सजिलो छ, यो भन्नाका लागि सजिलो कुरा हो; तर वास्तवमा मानकअनुरूप कर्तव्य निर्वाह गर्न कठिन छ। त्यसका लागि तैँले मूल्य चुकाउनुपर्छ र निश्चित कुराहरू त्याग्नुपर्छ। तैँले के दिनुपर्छ? सबैभन्दा आधारभूत तहमा, तैँले केही समय र शक्ति लगाउनुपर्छ। तैँले हरेक दिन अरू मानिसले भन्दा बढी समय खर्चनुपर्छ र बढी शक्ति लगाउनुपर्छ। तैँले अलि धेरै अघि बढिरहनुपर्छ र अलि बढी प्रयास लगाउनुपर्छ। यदि तँ जिम्मेवारी बोध विकास गरेर आफ्नो कर्तव्य राम्ररी निभाउन चाहन्छस् भने, कसरी आफ्नो कर्तव्य राम्ररी निर्वाह गर्ने भनी तैँले मनन गरिरहनुपर्छ। तैँले आफूलाई कस्ता सत्यताहरूले सुसज्जित पार्नुपर्छ र कस्ता समस्याहरू हल गर्नुपर्छ भनी विचार गर्नु आवश्यक छ। त्यसपछि प्रार्थनामार्फत सत्यता खोज्, परमेश्‍वरलाई आफ्नो आकाङ्क्षा बता, र परमेश्‍वरलाई बिन्ती बिसाउँदै अन्तर्दृष्टि र मार्गदर्शन माग। अरूहरू राति आराम गरिरहेका बेला, तैँले चाहिँ आफूलाई त्यस दिन कर्तव्य निर्वाहमा आइपरेका समस्याहरू र आफूले प्रकट गरेको भ्रष्टताबारे मनन गर्न अझ बढी समय खर्चनुपर्छ। तैँले यी कुराहरूबारे चिन्तन गर्नुपर्छ, अनि तैँले अघाडिको मार्ग पत्ता लगाएपछि मात्र आराम गर्नुपर्छ, ताकि त्यो दिन फलदायी साबित होस् र खेर नजाओस्। यदि तँ यी समस्याहरू समाधान गर्नेबारे मनन गर्दैनस् भने, राम्ररी खान वा सुत्न सक्नेछैनस्। यो कष्ट हो, यो तैँले चुकाउने मूल्य हो। तैँले अरूले भन्दा बढी कठिनाइ सहनुपर्नेछ र अरूले भन्दा ठूलो मूल्य चुकाउनुपर्नेछ, अनि सत्यताका लागि कोसिस गर्न बढी समय र शक्ति लगाउनुपर्छ। के यो चुकाउनुपर्ने व्यावहारिक मूल्य हो? (छ।) के तिमीहरूले पहिला यस्तो मूल्य चुकाएका छौ? कतिपय दिदीबहिनीहरू पहिरन लगाउन रुचाउँछन्, हरेक दिन मेकअप गर्न र कपाल बनाउन कम्तीमा एकदुई घन्टा समय खर्चन्छन्। तिनीहरू आफ्ना शारीरिक चाहनाहरूमा लिप्त हुन कहिल्यै कुनै कुरा त्याग गर्दैनन्, सधैँ आफूलाई तेजिलो र सुन्दर जिउडालकी बनाउँछन् र चटक्क पारेर पहिरन लगाउँछन्। तर जब आफ्नो कर्तव्य पूरा गर्ने कुरा आउँछ, तिनीहरू त्यसलाई कहिल्यै गम्भीरतापूर्वक लिँदैनन् र कुनै प्रयत्न गर्दैनन्। तिनीहरूले प्रयत्न नगरेको केमा देखिन्छ? तिनीहरू आफ्नो कर्तव्य निर्वाहमा इमानदारी र होसियार नहुनुमा देखिन्छ। तिनीहरू कहिलेकाहीँ अबेरसम्म जागै बसे पनि, त्यो अरू सबै जना जागै हुने भएकाले मात्र हो, आफूले चाहेर होइन, वा आफूले कार्यहरू सम्पन्न नगरेकाले र ती छोड्नै नमिल्ने भएकाले हो। तर व्यक्तिगत रूपमा तिनीहरूले कहिल्यै अतिरिक्त समय र शक्ति समर्पित गरेका हुँदैनन्, कहिल्यै थप मूल्य चुकाएका हुँदैनन्, र आफ्नो कर्तव्य निर्वाहमा कहिल्यै कुनै कठिनाइ सहेका हुँदैनन्। तिनीहरूले अरू सँगसँगै आफ्नो कर्तव्य निभाउँदै आएका, उति नै समय खर्चँदै आएका भए पनि, कुनै फलदायी नतिजा प्राप्त भएको छैन। त्यो सबै लापरवाह बन्नेर झारा टार्ने विषय मात्र भएको छ, तैपनि तिनीहरू अझै भित्रनिकै दुःखी हुन्छन्। तँलाई यो मनोवृतिबारे कस्तो लाग्छ? के यस्तो मनोवृतिले आफ्नो कर्तव्य निर्वाह गर्नु सत्यताअनुरूप हो? कदापि होइन। तिमीहरू सामान्यतया कसरी आफ्नो कर्तव्य पूरा गर्न थाल्छौ? के तिमीहरूले कहिल्यै त्यसलाई गम्भीरतापूर्वक लिएका छौ? के तिमीहरूले आफूमा यस्तो अठोट वा समर्पण छैन भन्‍ने थाहा पाएर, आफ्नो कर्तव्य निर्वाह इच्छाशक्ति र आत्मसंयममा मात्र निर्भर छ भन्‍ने जानेर, अनि यो परिस्थितिमा केही कुरा गलत छ भन्‍ने महसुस गरेरकुनै परिवर्तनहरू गरेका छौ? त्यसलाई ठिक गर्न के गर्नुपर्छ? पहिला, तैँले मूल्य चुकाउनु आवश्यक छ। कहिलेकाहीँ त्यसको मतलब अबेरसम्म जागै बस्नु हो भने कहिलेकाहीँ सबेरै उठ्नु हो। यो नै देहको कष्ट हो। त्यसबाहेक, तैँले अझ बढी सोच र शक्ति लगाउनुपर्छ, अझ बढी सोच्नुपर्छ, अझ बढी मनन गर्नुपर्छ, र परमेश्‍वर प्रार्थना र खोजी गर्न अझ बढी उहाँसामु आउनुपर्छ, आफ्नो समय र शक्ति परमेश्‍वरलाई समर्पित गर्नुपर्छ, आफूलाई परमेश्‍वरप्रति अर्पित गर्नुपर्छ, त्यो समय र शक्ति आफ्नो कर्तव्य निर्वाहमा, परमेश्‍वरले तेरा लागि तोकेको आज्ञा पालन गर्नमा र सत्यता पछ्याउनमा खर्चनुपर्छ। के यो आफ्नो कर्तव्य निर्वाह गर्दा चुकाउनैपर्ने मूल्य होइन र? (हो।)

तिमीहरूको आफ्नो कर्तव्य निर्वाहमा सबैभन्दा के कुराको कमी छ? परमेश्‍वरले यसो भन्नुभएको छ, “तैँले परमप्रभु आफ्ना परमेश्‍वरलाई आफ्नो सम्पूर्ण हृदयले, आफ्नो सम्पूर्ण प्राणले, आफ्नो सम्पूर्ण मनले, र आफ्नो सम्पूर्ण शक्तिले प्रेम गर्नू” (मर्कूस १२:३०)। तिमीहरूले आफ्नो शक्ति मात्र लगाएका छौ, तर हृदय, प्राण, र मन लगाएका छैनौ—तिमीहरूले यी तीन पक्ष हासिल गरेका छैनौ। तिमीहरूले आफ्नो कर्तव्य निर्वाहमा शक्ति लगाउन मात्र जानेका छौ। परमेश्‍वरको नजरमा, यो कस्तो प्रकारको व्यक्ति हो? (सेवाकर्ता।) के तिमीहरू सेवाकर्ता बन्न इच्छुक छौ? (छैनौँ।) तिमीहरू सेवाकर्ता हुन इच्छुक नभए पनि, अझै सेवा नै गरिरहेका छौ, र यो अथक रूपमा गर्छौ। तिमीहरू हिँड्ने मार्ग यही हो। तिमीहरूले सेवाकर्ता हुन इच्छुक नहुँदानहुँदै पनि स्वेच्छाले सेवा गर्नु विरोधाभास होइन र? कसरी यस्तो हुन पुग्यो? मानिसहरूले गलत मार्ग रोज्ने भएकाले गर्दा हो। तैँले रोज्ने मार्गले तेरो अन्तिम लक्ष्य र तैँले फलाउन सक्ने फल निर्धारण गर्दछ। यदि तँ सेवा गर्ने मार्ग रोज्छस् भने, त्यसको अन्तिम परिणाम सेवाकर्ता बन्ने हो। तँ सधैँ कोसिस गरेर आशिष प्राप्त गर्न चाहने, अनि आफ्नो कर्तव्य सन्तोषजनक ढङ्गले पूरा गर्न आफ्नो कर्तव्य निर्वाहमा सत्यता खोज्न र सिद्धान्तअनुसार मामिलाहरू सम्हाल्न इच्छुक नहुने हुनाले; तँ आफ्नो कर्तव्य निर्वाहमा परमेश्‍वरलाई सारा हृदय, प्राण, र मनले प्रेम गर्न इच्छुक नहुने हुनाले, अनि शक्ति मात्र लगाएर तँ सन्तुष्ट हुने हुनाले, त्यसको परिणामस्वरूप तँ सेवाकर्ता बन्छस्। यसमा कुनै विरोधाभास छैन। तर, विरोधाभासहरू सेवाकर्ताहरूको हृदयमै पैदा हुन्छन्। कस्ता विरोधाभासहरू? मानिसहरू सेवाकर्ता बन्न अनिच्छुक हुन्छन्, तर तिनीहरू सत्यता पछ्याउन वा प्रेमिलो परमेश्‍वरलाई पछ्याउन पनि अनिच्छुक हुन्छन्। तिनीहरू अझै पनि आशिषको चाहना गर्छन्। यदि तिनीहरूले आफू सेवाकर्ता हो भन्‍ने सुनेमा, तिनीहरू त्यो सुन्न चाहँदैनन् र यस्तो सोच्छन्, “के तिनीहरू मलाई अपमान गर्न र होच्याउन खोजिरहेका छैनन् र? के यो एक प्रकारको पूर्वाग्रह होइन र? मैले अति धेरै प्रयास र शक्ति लगाएको छु। म कसरी सेवाकर्ता बन्न सक्थेँ होला त?” तर त्यो सही हो। तँ बिलकुलै सत्यता अभ्यास गर्दैनस्; तँ प्रयत्न गर्नमै सन्तुष्ट छस् र त्यसले तँलाई सेवाकर्ता बनाउँछ। आफ्नो कर्तव्य पूरा गर्नु भनेको थोरै प्रयत्न गर्नु मात्र हो भन्‍ने नठान्। यदि तैँले आफ्नो सम्पूर्ण हृदयले आफ्नो कर्तव्य निर्वाह गर्दैनस् भने, त्यो राम्ररी गर्न सक्दैनस्। सम्पूर्ण हृदयले कार्य गर्नु भनेको आफ्नो सारा हृदय, प्राण र मन दिनु हो। तैँले यो मानक पूरा गर्नैपर्छ। “तैँले परमप्रभु आफ्ना परमेश्‍वरलाई आफ्नो सम्पूर्ण हृदयले, आफ्नो सम्पूर्ण प्राणले, आफ्नो सम्पूर्ण मनले, र आफ्नो सम्पूर्ण शक्तिले प्रेम गर्नू।” यो कथन कर्तव्य निर्वाहमा पूर्ण रूपले लागू हुन्छ। यदि तँ परमेश्‍वरको साँचो विश्‍वासी होस् भने, तैँले सम्पूर्ण हृदय, प्राण, मन, र शक्तिले आफ्नो कर्तव्य राम्ररी निर्वाह गर्नुपर्छ। त्यसपछि, तँ परमेश्‍वरको नजरमा असल व्यक्ति ठहरिनेछस्। परमेश्‍वरको नजरमा असल ठहरिने व्यक्तिलाई कसरी मापन गर्नुपर्छ? कुन दृष्टिकोणबाट उसको मूल्याङ्कन हुनुपर्छ? (कर्तव्य निर्वाहको दृष्टिकोणबाट।) उसलाई पहिला उसको कर्तव्य निर्वाहको दृष्टिकोणबाट, कर्तव्य निर्वाहमा उसको मनोवृति र दृष्टिकोण, उसको अभिप्राय र उद्देश्यबाट, ऊसँग आफ्नो कर्तव्य निर्वाहमा सत्यताका सिद्धान्तहरू छन् कि छैनन् अनि मामिलाहरू सम्हालेर उसले कस्ता परिणामहरू हासिल गर्न सक्छ भन्‍ने कुराबाट मूल्याङ्कन गर्नुपर्छ। हामी यी पक्षहरूको मूल्याङ्कन गरेर कुनै व्यक्तिले सत्यतालाई प्रेम गर्छ कि गर्दैन, सत्यता पछ्याउँछ कि पछ्याउँदैन, ऊ परमेश्‍वरको नजरमा इमानदार व्यक्ति, परमेश्‍वरले प्रेम गर्ने व्यक्ति हो कि होइन भन्‍ने कुरा हामी निर्धारण गर्न सक्छौँ। यी कुरा कुनै व्यक्तिलाई मूल्याङ्कन गर्नका लागि सबैभन्दा सिधा सिद्धान्त र मापदण्डहरू हुन्। के तिमीहरूले यो कुरा बुझ्यौ? के तिमीहरूमा सत्यता पछ्याउने र परमेश्‍वरका मानिसहरू बन्ने अठोट छ? आफ्नो कर्तव्य निर्वाह गर्ने प्रयत्न गरेर मात्र सन्तुष्ट नबन्; तैँले सत्यताका लागि र परमेश्‍वरका मापदण्डहरू पूरा गर्न लागिपर्नुपर्छ। यो मात्र परमेश्‍वरको इच्छासँग मेल खान्छ। यदि तँ प्रयत्न गरेर मात्र सन्तुष्ट हुन्छस् भने, यो मापदण्डको स्तर अत्यन्तै निम्न हुन्छ। आफ्नो कर्तव्य पूरा गर्नु भनेको सानो प्रयासले गर्न सकिने सरल कार्यहरू गर्नु होइन। प्राविधिक दक्षता आवश्यक पर्ने कार्यहरू आवश्यक दक्षताविना राम्ररी गर्न सकिँदैन। विशेष गरी, परमेश्‍वरको घरका कर्तव्यहरूमा परमेश्‍वरको गवाही दिनु समावेश छ र यदि तँमा सत्यता छैन भने त्यो गर्न सकिँदैन। यदि तैँले सत्यताका सिद्धान्तहरूअनुरूप आफ्नो कर्तव्य पूरा गर्दैनस् भने, परमेश्‍वरको गवाही दिँदा अपेक्षित नतिजा हासिल गर्न सक्दैनस्। त्यसकारण, मानिसहरूले आफ्नो कर्तव्य राम्ररी निभाउन सत्यता र सिद्धान्तहरू बुझ्नैपर्छ। यदि कुनै व्यक्तिले सत्यतालाई प्रेम गर्दैन तर परमेश्‍वरबाट आशिष् पाउन थोरै प्रयत्न गर्न मात्र चाहन्छस् भने, यस्तो मनस्थिति अनुचित हो। यदि तँ सन्तोषजनक रूपमा आफ्नो कर्तव्य पूरा गर्दैनस् भने, परमेश्‍वरले तँजस्तो व्यक्तिलाई प्रयोग गर्नुहुनेछैन। परमेश्‍वरले तँलाई हटाउनुहुनेछ, किनभने मानिसहरूका लागि परमेश्‍वरबाट मुक्ति पाइने मानक भनेकै तिनीहरूले सन्तोषजनक रूपमा आफ्ना कर्तव्य निभाउन सक्नु हो, सेवा गरेर मात्र हुँदैन। यदि तँलाई सेवाकर्ताको नाताले यसबारे हृदयमा कुनै असहज महसुस हुन्छ भने वास्तवमा, परमेश्‍वर पनि तेरा लागि उदास र दुःखी हुनुहुन्छ। तैँले वास्तवमा परमेश्‍वरको हृदयलाई पटक्कै बुझ्दैनस्। के परमेश्‍वरले सेवाकर्ताहरूको समूहलाई मुक्ति दिन यत्ति ठूलो मूल्य चुकाउनुहोला त? कदापि चुकाउनुहुनेछैन। परमेश्‍वर उहाँलाई चिन्ने र उहाँका इच्छासँग मेल खाने व्यक्तिहरूको समूहलाई सिद्ध पार्न चाहनुहुन्छ। के सेवाकर्ताहरूमा सत्यता र जीवन हुन्छ? के परमेश्‍वरले सेवाकर्ताहरूलाई मुक्ति दिनु उचित हुन्छ? के यो परमेश्‍वरलाई महिमा प्राप्त भएको सङ्केत हो? के सेवा गर्नु मात्रै परमेश्‍वरको गवाही हो? सेवाकर्ता हुनुमा परमेश्‍वरको गवाही दिने कुरा पर्दैन। यो मानवहरू हिँड्नुपर्ने मार्ग होइन। कतिपयले यसो भन्लान्, “म परमेश्‍वरको सेवा गर्न इच्छुक छु। जति नै प्रयत्न गर्नुपरे पनि, म त्यो सब दिन इच्छुक छु। म ८०% को साटो १००% दिनेछु। ममा क्षमता र सत्यताको बुझाइ नहोला, तर मैले सक्दो दिइसकेको छु। परमेश्‍वर मेरो हृदय जान्नुहुन्छ, र उहाँले मेरो सराहना गर्नुपर्छ, पर्दैन र?” के यो भनाइ परमेश्‍वरको मापदण्डसँग मेल खान्छ? परमेश्‍वरले ती मानिसहरूको सराहना गर्नुहुन्छ जो सन्तोषजनक रूपमा आफ्नो कर्तव्य पूरा गर्छन्, जो सारा हृदय, मन, प्राण, र शक्तिले आफ्नो कर्तव्य निर्वाह गर्छन्। यदि तँ बल मात्र लगाउँछस् तर त्यसमा हृदय लगाउँदैनस् भने, तैँले सारा हृदयले आफ्नो कर्तव्य पूरा गरेको हुँदैनस्। के तँ आफ्नो सम्पूर्ण हृदयविना सत्यता अभ्यास गर्न सक्छस्? के तँ सिद्धान्तअनुसार मामिलाहरू सम्हाल्न सक्छस्? यदि तँ आफ्नो सारा हृदय नलगाई बल मात्र लगाउँछस् भने, तँ सेवाकर्ता मात्र बन्न सक्छस्। के सेवाकर्ताहरूले परमेश्‍वरको अनुमोदन पाउन सक्छन्? यो असम्भव छ। कर्तव्य पूरा गर्नका लागि परमेश्‍वरको वचनको मापदण्ड के हो? (“तैँले परमप्रभु आफ्ना परमेश्‍वरलाई आफ्नो सम्पूर्ण हृदयले, आफ्नो सम्पूर्ण प्राणले, आफ्नो सम्पूर्ण मनले, र आफ्नो सम्पूर्ण शक्तिले प्रेम गर्नू।”) यो कुरा सत्यता, सत्यताको सिद्धान्त र अभ्यासको सिद्धान्तसँग सम्बन्धित छ। अभ्यासका सिद्धान्तहरू के-के हुन्? तैँले आफ्नो जीवनमा के गर्नुपर्छ, तैँले आफ्नो कर्तव्य निर्वाहमा के गर्नुपर्छ, तेरो अभ्यासको मार्ग के हो, साथै तेरो जीवनको दिशा र लक्ष्य के हुन् भन्‍ने कुरा नै अभ्यासका सिद्धान्त हुन्। तैँले “परमप्रभु आफ्ना परमेश्‍वरलाई आफ्नो सम्पूर्ण हृदयले, आफ्नो सम्पूर्ण प्राणले, आफ्नो सम्पूर्ण मनले, र आफ्नो सम्पूर्ण शक्तिले प्रेम गर्” भन्‍ने यो वचनलाई आफ्नो आदर्श वाक्यको रूपमा कुँदेर राख्। तैँले जे गरे गर्दा पनि, यी वचनहरू प्रयोग गरेर आफ्नो मूल्याङ्कन गर्। आफूलाई सोध, “मैले यीमध्ये कुन-कुन प्राप्त गरेको छु? मैले कुन-कुन अहिलेसम्म हासिल गरेको छैनँ? मेरो भित्री स्थिति कस्तो छ? के त्यसमा कुनै अनाज्ञाकारिता छ? कुनै स्वार्थीपन छ? के म परमेश्‍वरसित मोलमोलाइ वा सर्त छलफल गरिरहेको छु? के म जिद्दी बन्दै छु? के मभित्र कुनै नकारात्मकता वा सुस्तताको तत्व छ? के म झारा टार्ने तरिकाले काम गरिरहेको छु?” जब तँ “परमप्रभु आफ्ना परमेश्‍वरलाई आफ्नो सम्पूर्ण हृदयले, आफ्नो सम्पूर्ण प्राणले, आफ्नो सम्पूर्ण मनले, र आफ्नो सम्पूर्ण शक्तिले प्रेम गर्” भन्‍ने वचनलाई आफ्नो हृदयमै कुँदेर राख्छस्, तब तैँले आफ्नो हृदयमा परमेश्‍वरका यी वचनहरू, सत्यताका यी वचनहरू सम्झिरहेको हुन्छस्। ती वचनहरूलाई आफ्नो हृदयमा राख्नुको उद्देश्य के हो? त्यो अरूले सुनून् भन्‍ने हेतुले भन्नु होइन, तर तेरो आफ्नै स्थितिलाई सच्याउनु, तेरो व्यवहारलाई नियन्त्रण गर्नु, र तेरो हरेक कार्यलाई मार्गदर्शन गर्नु हो। उदाहरणका लागि, यदि तँलाई कुनै कुरा गर्न आउँदैन भने, परमेश्‍वरको वचनले के भन्छ भनी तुरुन्तै विचार गर् र यसरी सोच्, “परमेश्‍वरले यो आफ्नो सम्पूर्ण हृदयले गर्नू भन्नुभएको छ, त्यसोभए म कसरी आफ्नो सम्पूर्ण हृदयलाई त्यो गर्न सक्छु त? यो कुरा मैलेभन्दा अरू कसैले राम्रो बुझ्छ, त्यसैले मैले तिनीहरूसँग सोध्नुपर्छ र सङ्गति गर्नुपर्छ।” सङ्गति गरेपछि, प्रार्थना गर् अनि आफूमा कुनै गलत आशयहरू छन् कि भनेर आफूलाई जाँच्। यदि तँसँग कुनै व्यक्तिगत उद्देश्य वा स्वार्थ छैन, र यसो गर्नु पूर्णतया सत्यतासँग मेल खान्छ भनेर तँ निश्चित छस्, अनि सत्यता अभ्यास गर्न सक्षम छस् भने, तेरो हृदयमा शान्ति छाउनेछ, र यसले तैँले सम्भव भएसम्म आफ्नो सम्पूर्ण हृदयले कार्य गरेको छस् भन्‍ने देखाउँछ। तैँले दत्तचित्त हुनका लागि आफ्नो हृदयमा सत्यता खोज्नुपर्छ, परमेश्‍वरका वचनहरूमा मनन गर्नुपर्छ, परमेश्‍वरलाई प्रार्थना गर्नुपर्छ, र उहाँसँग सम्बन्ध गाँस्नुपर्छ। यो हृदयको कुरा हो। यदि तेरो हृदय परमेश्‍वरको नजिक हुन्छ, सधैँ मनन गर्छ र सत्यताप्रति प्रयासरत हुन्छ भने, तँ परमेश्‍वरसामु जिउने व्यक्ति होस्। तैँले आफ्नो सम्पूर्ण हृदयले कुनै काम गरेपछि, स्वाभाविक रूपमा आफ्नो सम्पूर्ण मन, सम्पूर्ण प्राण र सम्पूर्ण शक्तिले त्यो काम गर्नेछस्। “परमप्रभु आफ्ना परमेश्‍वरलाई आफ्नो सम्पूर्ण हृदयले, आफ्नो सम्पूर्ण प्राणले, आफ्नो सम्पूर्ण मनले, र आफ्नो सम्पूर्ण शक्तिले प्रेम गर्” भन्‍ने वचन तेरो वास्तविकता बन्नेछ।

किन परमेश्‍वरको वचन मानिसहरूलाई मार्गदर्शन गर्ने बत्ती हो भनेर भनिन्छ? किनभने परमेश्‍वरको वचन व्यर्थमा बोलिएको हुँदैन, त्यो मानिसका वास्तविक समस्याहरूलाई सम्बोधन गर्न बोलिएको हुन्छ। त्यो सिद्धान्त, राम्रो सुनिने वाक्कौशल, वा संवाद होइन। परमेश्‍वरको वचन तैँले लागू गर्न र अभ्यास गर्नको लागि हो। जब तैँले एउटा त्यस्तो परिस्थिति सामना गर्छस् जहाँ तेरो लागि अघि बढ्ने उपाय नै छैन र तँलाई के गर्ने भनेर थाहा छैन, तब तैँले परमेश्‍वरका मापदण्डअनुसार कसरी व्यवहार गर्नुपर्छ भनेर सम्झन सक्छस्। परमेश्‍वरको वचनबारे मनन गरेपछि, तैँले एउटा मार्ग भेट्टाउँछस् र परमेश्‍वरको वचनको अर्थ बुझ्छस्, र त्यसपछि त्यसलाई परमेश्‍वरको इच्छाअनुसार व्यवहारमा लागू गर्नतिर लाग्छस्। त्यसलाई व्यवहारमा लागू गरेपछि, तैँले पुष्टि प्राप्त गर्छस्, र यस कार्यमार्फत तैँले आत्मामा शान्ति र आनन्द अनुभव गर्ने यसले अरूलाई पनि सुधार गर्ने कुरा पत्ता लगाउँछस्। परमेश्‍वरको वचनलाई व्यवहारमा लागू गर्ने क्रममा, तैँले अन्तर्दृष्टि र अनुभवहरू प्राप्त गर्छस्, तैँले आफ्ना अनुभवहरूबाट सिक्छस् र तैँले निश्‍चित कुराहरू बुझ्छस्। तैँले के बुझ्छस्? तैँले परमेश्‍वरको वचनको र मानिसहरूलाई निश्‍चित तरिकाले काम गर्न लगाउने उहाँको अभिप्रायको उद्देश्य बुझ्‍छस्। जब तैँले यी सबैमा अन्तर्निहित अभ्यासका सिद्धान्तहरू पत्ता लगाउँछस्, तब तैँले उहाँका वचनहरूको स्रोत र महत्त्व पत्ता लगाउँछस्। सत्यताको बुझाइ भनेको यही हो। सत्यता बुझेपछि, तँ दुविधामा पर्न छोड्छस्, त्यति अनभिज्ञ हुँदैनस्, र तबउसो कामकुरा गर्दा कायर हुँदैनस्। कायर नहुनुको अर्थ के हो? त्यसको अर्थ तैँले कठिनाइहरू सामना गर्नुपर्दा सत्यता खोज्न, तिनलाई समाधान गर्ने तरिका जान्न, र ठ्याक्कै कसरी अघि बढ्ने भनी थाहा पाउन सक्छस्। परमेश्‍वरका वचनआभ्यास गर्दा अघि बढ्ने मार्ग पाउनुको अर्थ के हो? त्यसको अर्थ तैँले उहाँको वचन अभ्यास गर्ने सिद्धान्तहरू बुझ्छस्, तँ उहाँका वचनहरूले जनाउने परिस्थितिहरू बुझ्छस्, र ती अभ्यास गर्ने तरिका जान्दछस्। किन परमेश्‍वरको वचन मानवजातिको जीवन र मार्ग हो भनिन्छ? किनभने परमेश्‍वरको वचन मानिसहरूको जीवन बन्न सक्छ, अनि उहाँको वचन अर्थात् सत्यताले मात्र मानिसहरूलाई जीवनको सही मार्गमा डोऱ्याउन सक्छ। परमेश्‍वरको वचन सुस्पष्ट र बुझ्न सजिलो छ। त्यो मानिसहरूलाई सत्यता सजिलै बुझ्न र स्विकार्न मदत गर्नका लागि दिइएको हो। जब मानिसहरू सत्यतालाई मान्न र स्वीकार गर्न सक्षम हुन्छन्, तब तिनीहरू थाहै नपाई आफूलाई जीवनको सही मार्गमा पाउँछन्। परमेश्‍वरका वचनहरूमध्ये केही तेरो लागि सरल र सजिलै बुझ्न सकिने देखिन सक्छन्, तर ती सबै कसरी जिउने, विविध परिस्थितिहरूलाई कसरी सम्हाल्ने, र कठिनाइहरूलाई कसरी समाधान गर्ने भन्‍नेबारे निर्देशनहरू हुन्।यो सत्यता हो। त्यो तेरो मार्ग बनेर तैँले चुनौतीहरूको सामना गर्नुपर्दा त्यसले तँलाई बुद्धि, सिद्धान्तहरूर अभ्यासको मार्ग प्रदान गर्न सक्छ। यदि तेरो कर्तव्य पूरा गर्ने काम वा अरू मामलाहरूमा तँसँग मार्ग छ भने, यदि तैँले कार्यहरूलाई सिद्धान्तद्वारा सम्हाल्न र परमेश्‍वरका अभिप्रायहरू बुझ्न सक्छस् भने, के यसको अर्थ तैँले सत्यता बुझ्छस् भन्‍ने हो? (हो।) यसको अर्थ तैँले सत्यता र परमेश्‍वरको वचन बुझ्छस् भन्‍ने हो। सेवाकर्ताहरूले परमेश्‍वरको वचन बुझ्नैपर्छ भन्‍ने छैन; तिनीहरूले प्रयत्न मात्र गर्नुपर्छ। त्यसकारण, सेवा गर्नु सरल कार्य हो। कतिपय मानिसहरू राम्ररी सेवा गर्नसमेत सक्दैनन्, र यस्ता मानिसहरूले आफूलाई कस्तो असक्षम देखाउँछन्! आफूलाई असक्षम देखाउनुको अर्थ के हो? त्यसको अर्थ, तिनीहरू सेवा गर्ने कार्यसमेत राम्ररी सम्हाल्न सक्दैनन्, तिनीहरू राम्रो प्रयत्न गर्न सक्दैनन्, अनि तिनीहरू सधैँ उपद्रवी, विघटनकारी, नकारात्मक र अल्छी हुन्छन्। तिनीहरूलाई सधैँ फकाउनुपर्छ र रेखदेख गर्नुपर्छ। यस्ता मानिसहरू आफ्नो कर्तव्य सन्तोषजनक रूपले पूरा गर्न सक्दैनन् र ति व्यक्ति बन्ने मानक पूरा गर्दैनन्। अब तिमीहरूको कुन मार्गमा हिँड्ने मनसाय छ? तिमीहरूको कस्तो व्यक्ति बन्ने योजना छ? के तिमीहरू मानकीकृत सेवाकर्ता बन्ने कोसिस गर्नेछौ कि सारा हृदय, प्राण र मनले आफ्नो कर्तव्य पूरा गर्ने व्यक्ति बन्ने लक्ष्य राख्नेछौ? (सारा हृदय, प्राण र मनले आफ्नो कर्तव्य पूरा गर्ने व्यक्ति बन्ने।) त्यो राम्रो कुरा र सही लक्ष्य हो। तँ केवल सेवाकर्ता बन्ने, प्रयत्न मात्र गर्ने इच्छा राख्दैनस्। त्यसकारण, तैँले सत्यताका लागि प्रयत्न गर्नुपर्छ! सत्यताका लागि प्रयत्न गर्दा बुझ्नुपर्ने सबैभन्दा महत्त्वपूर्ण सत्यताहरू के-के हुन्? यो तैँले भोगिरहेका कठिनाइहरूमा भर पर्छ, अनि पहिला तुरुन्तै समस्याहरू हल गर्नु अत्यन्तै महत्त्वपूर्ण छ। अहिले, अधिकांश मानिस सत्यता पछ्याउ र आफ्नो कर्तव्य पूरा गर्नमा ध्यान दिइरहेका छन्, अनि आफ्नो कर्तव्य पूरा गर्नेसम्बन्धी सत्यता निकै महत्त्वपूर्ण छ। यदि तँसिद्धान्तहरूअनुसार आफ्नो कर्तव्य पूरा गर्न सक्छस् भने, तँलाई हृदयमा शान्ति र आश्‍वासन अनुभूति हुनेछ। अनि यदि तँ परमेश्‍वरको काम पनि चिन्न, उहाँको काम अनुभव गर्न, र आफ्ना केही भ्रष्ट स्वभावहरू हटाउन सक्छस् भने, तैँले परमेश्‍वरलाई पछ्याउनुको मिठास चाख्नेछस् र सत्यता पछ्याउने मार्गमा हिँड्नु तँलाई सजिलो लाग्नेछ। परमेश्‍वरलाई पछ्याउनु र उहाँको आज्ञापालन गर्नुको मुख्य कुरा भनेको आफ्नो कर्तव्य राम्ररी पूरा गर्नु हो। परमेश्‍वरको वचन यसो भन्छ, “तैँले आफ्नो सम्पूर्ण हृदय, आफ्नो सम्पूर्ण मन, र आफ्नो सम्पूर्ण शक्तिले आफ्नो कर्तव्य पूरा गर्नू।” के यो भनाइ सत्यता होइन र? यदि तँ यो भनाइ नै सत्यता हो भनेर पुष्टि गर्न सक्छस् भने, तैँले आफ्नो कर्तव्य पूरा गर्ने प्रयत्न गर्नुपर्छ। तैँले आफ्नो कर्तव्य निर्वाहमा सत्यतालाई जति बढी बुझ्छस्, तेरो त्यो कर्तव्य निर्वाह उति नै बढी शिष्ट र प्रभावकारी हुनेछ। यदि तँ आफ्नो कर्तव्य सन्तोषजनक रूपले पूरा गर्छस् भने, तेरो हृदयमा शान्ति र आनन्द मात्र नभई सच्चा आस्था पनि हुनेछ। यो नै परमेश्‍वरलाई पछ्याउनुको र आफ्नो कर्तव्य पूरा गर्नुको परिणाम हो। यो पूर्णतया साँचो हो, परमेश्‍वरलाई पछ्याउने मार्ग हिँड्दै जाँदा यो झन्-झन् उज्यालो बन्दै जान्छ। त्यसकारण, आफ्नो कर्तव्य पूरा गर्नु नै सबैभन्दा अर्थपूर्ण कार्य हो। यदि तँ परमेश्‍वरको मापदण्डबमोजिम सत्यताका लागि प्रयत्न गर्छस् भने, तैँले सही स्थानबाट थालनी गरेको छस्। जब तँ यो दिशामा प्रयत्न गर्छस्, तब तैँले बिस्तारै परिणामहरू देख्नेछस् र मानव स्वरूप प्राप्त गर्नेछस्। क्रमिक रूपमा परमेश्‍वरसँगको तेरो सम्बन्ध निकट बन्दै जानेछ। जब तँ परीक्षा र सङ्कष्ट सामना गर्छस् अनि अलि नकारात्मक वा कमजोर महसुस गर्छस्, अनि केही धारणा र गलत बुझाइहरू पैदा हुन्छन्, तब तैँले ती समस्याहरू समाधान गर्न सजिलै सत्यता खोज्नेछस्, र ती अबउसो ठूलो समस्या रहनेछैनन्।

तिमीहरूमध्ये अधिकांश उत्पीडन र कठिनाइहरू भोगेका मुख्यभूमि चिनियाँ मण्डलीका दाजुभाइ-दिदीबहिनीहरूजस्तो नभई लोकतान्त्रिक प्रणाली भएको मुलुकमा बस्छौ। आरामदायी जीवन पाउनु तिमीहरूका लागि राम्रो कुरा नै हो भन्‍ने छैन। तैँले सत्यता पछ्याउन केही प्रयत्न गर्नुपर्ने होला, अनि आफ्नो कर्तव्य निर्वाहमा कठिनाइहरू सहन र मूल्य चुकाउन अलि चुनौतीपूर्ण होला। लोकतान्त्रिक र स्वतन्त्र प्रणालीमा हुर्केबढेका मानिसहरू आफूमा लिप्त हुने गल्ती गर्ने झुकाव राख्छन्। तिनीहरू अरूलाई तिनीहरूको आलोचना वा गाली गर्न दिँदैनन्। तुलनात्मक रूपले तिनीहरू सोचाइमा बढी स्वतन्त्र र खुला हुन्छन्। तिनीहरू सधैँ व्यक्तिगत दायरा र स्वतन्त्रता माग गर्छन्, सधैँ आफ्नो हरेक चाहनाको पछि लाग्न चाहन्छन्, र सधैँ देहसुखसँग सम्बन्धित हरेक प्रकारका कुरा माग गर्छन्। यदि तिमीहरू यी कुराहरू त्याग्न इच्छुक हुँदैनौ भने, सत्यता नपछ्याई प्रयत्न मात्र गर्ने स्थिति र हालतबाट मुक्त हुन तिमीहरूलाई कठिन हुनेछ। स्वतन्त्रता र व्यक्तिगत दायरालाई निरन्तर जोड दिनाले समस्या निम्त्याउनेछ। तैँले सत्यता, परमेश्‍वरका वचनहरू, र जीवनको सकारात्मक र सही मार्गबारे कुरा गर्नैपर्छ। स्वतन्त्रता, लोकतन्त्र र स्वाधीनता असल र प्रगतिशील सामाजिक प्रणालीहरू भए पनि, ती सत्यता होइनन्। ती त यो अन्धकार र दुष्ट संसारका प्रगतिशील विचार र प्रणाली मात्र हुन्। ती कुरा मानव अस्तित्वका लागि तुलनात्मक रूपले उपयुक्त प्रणाली हुन् जसले मानव अधिकारको समर्थन गर्छन्। ती बिलकुलै सत्यता होइनन्, र तिमीहरूले यो प्रस्ट रूपमा बुझ्नैपर्छ। यस्तो नसोच्, “म त्यस्तो सामाजिक प्रणालीमा जन्मेकाले मसँग यी अधिकारहरू छन्। म जे चाहन्छु त्यो सोच्न, भन्न र गर्न सक्छु, र कसैले हस्तक्षेप गर्नै मिल्दैन। यो मेरो मानव अधिकार हो, समाज र मेरो देशले मलाई दिएको अधिकार हो।” यदि तँ यसलाई सर्वोच्च सत्यता मान्छस् भने, यसले समस्या निम्त्याउनेछ। के यी सोचहरूले तँसँग सत्यता छ भनेर देखाउन सक्छन्? यी कुराहरू कहाँबाट आउँछन्? ती त मानवबाटै आउँछन् र भ्रष्ट मानवताबाट उत्पन्न हुन्छन्। ती परमेश्‍वरका वचन होइनन्, झन् परमेश्‍वरले मानिसहरूमा भएको माग गर्ने सत्यता हुनु त परको कुरा हो। यदि तँ लोकतन्त्र र स्वतन्त्रतालाई सत्यताको रूपमा लिन्छस्, अनि परमेश्‍वरको घरमा स्वतन्त्रताको पछि लाग्नमा मात्र ध्यान दिन्छस् र रोकटोक सहँदैनस्, आफ्नो कर्तव्य निर्वाहमा लापर्बाहीपूर्वक काम गर्छस् भने, तँलाई समस्या आइपर्नेछ। के तैँले यस्ता सोचहरू राखेर सत्यता अपनाउनेछस्? के तैँले सजिलै सत्यता अभ्यास गर्न सक्नेछस्? के तँ अझै पनि परमेश्‍वरलाई साँच्चै पछ्याउन सक्षम हुनेछस्? परमेश्‍वरलाई पछ्याउनका लागि सत्यता बुझ्न, कसरी आज्ञाकारी बन्ने भनी बुझ्न, र सत्यताको नियन्त्रणमा रहन जरुरी छ। तैँले जिद्दी व्यवहार गर्न मिल्दैन। यदि तँ लोकतन्त्र र स्वतन्त्रताको पछि लाग्छस् भने, त्यताको वास्तविकताभित्र प्रवेश गर्न सक्दैनस्। तँ परमेश्‍वरको अनुयायी बन्नेछैनस् न त आफूलाई ख्रीष्टलाई पछ्याउने व्यक्ति नै मान्नेछस्। यसले तँलाई समस्यामा पार्नेछ, र तिमीहरूलाई सामना गर्न कठिन हुने यही नै हो। मानिसहरूमा निश्चित धारणा र कल्पना, निश्चित परम्परागत सांस्कृतिक दृष्टिकोण र सामाजिक प्रचलनहरूमा प्रचारित विचारहरू हुन्छन्। यी कुरा सामाजिक पृष्ठभूमि र परिवेशले सिर्जना गरेका हुन्। यदि तिमीहरू यी मामिलाहरूको सार र गम्भीरता देख्न सक्दैनस् र सधैँ कर्तव्य निर्वाह, परमेश्‍वरप्रतिको विश्‍वास, र परमेश्‍वरले तिमीहरूलाई दिएको आज्ञालाई मानव अधिकार र स्वतन्त्रताको रूपमा लिन्छौ भने, कहिल्यै सही मार्गमा हिँड्नेछैनौ र परमेश्‍वरप्रतिको आस्थाको सही मार्गमा प्रवेश गर्नेछैनौ। मुख्यभूमि चीनका मानिसहरू अहिले अधिनायकवादी शासनको अँध्यारो छायाँमा जिउँछन् र तिनीहरूमा श्रेष्ठताको कुनै भावना छैन। तिनीहरू जन्मेदेखि नै कठिनाइ सहन र गोरुले जस्तै खटेर काम गर्न अभ्यस्त हुन्छन्, अनि यस प्रकारको सामाजिक पृष्ठभूमि र परिवेशले तिनीहरूको जीवनका बानी र आचरणका सिद्धान्तहरूलाई आकार दिन्छन्। अर्कोतर्फ, लोकतान्त्रिक र स्वतन्त्र देशहरूमा जिउने मानिसहरूमा यस्ता विचारहरू हुँदैनन्। तिनीहरू सीमित पारिन चाहँदैनन्, तिनीहरूलाई त्यो दमन हो भन्‍ने लाग्छ र तिनीहरू कुनै पनि नियन्त्रण र नियमनहरूबाट मुक्त हुन चाहन्छन्। तिनीहरू परमेश्‍वरका घरमा आउँदा प्रशासनिक प्रणाली, कार्य प्रबन्ध, र मण्डलीका नियमहरूबाट समेत मुक्त हुन चाहन्छन्। तिनीहरू सीमित पारिन चाहँदैनन्। तिनीहरू कोहीबाट पनि निराकरण गरिन इन्कार गर्छन् र सबै आलोचना अस्वीकार गर्छन्। तिनीहरू काममा अलि बढी व्यस्त हुन वा थोरै थकान सहन चाहँदैनन्। यसले समस्या निम्त्याउनेछ! यो इसाईमा हुनुपर्ने बानीबेहोरा होइन, न त ख्रीष्टको असल सैनिकमा हुनुपर्ने बानीबेहोरा नै हो। अनुग्रहको युगमा सन्तहरूको शालीनताबारे सधैँ कुरा गरिन्थ्यो। के त्यो अहिले पनि लागू हुन्छ? निश्चय नै! यो सकारात्मक कुरा हो जुन जहाँ पनि र जहिले पनि लागू हुन्छ। पहिलो कुरा त सृष्टि गरिएका मानवजातिमा हुनुपर्ने स्वरूपबारे समेत कुरै नगरौँ, जुन मान्छेले हासिल गर्नुपर्ने परमेश्‍वरको सबैभन्दा आधारभूत मापदण्ड हो। यसो विचार गर् त, इसाई भएको नाताले के तँमा इसाईको शालीनता हुनुपर्दैन र? यदि तँमा त्यो छैन भने, तँ परमेश्‍वरको अनुयायी हुन लायक छैनस्, र परमेश्‍वर तँलाई स्विकार्नुहुन्न। यदि तँ परमेश्‍वरलाई पछ्याउन चाहन्छस् भने, चाहे सृष्टि गरिएको प्राणी बन्ने चाह गर् वा केवल सामान्य व्यक्ति बन्ने, तँ मानवजातिकै रूपमा जिउनुपर्छ। तेरो हृदयलाई परमेश्‍वरसामु प्रस्तुत गर्नैपर्छ। तैँले यसो भन्न सक्छस्, “हे परमेश्‍वर, तपाईंलाई यसरी पछ्याउने मेरो योजना छ। यो मेरो अठोट र लक्ष्य हो। के यो तपाईंको इच्छाअनुरूप छ?” अथवा सायद तँ त्यो कुरा परमेश्‍वरलाई सिधै भन्दैनस्, तर परमेश्‍वरको छानबीन स्विकार्न र गोप्य रूपमा सङ्कल्प गर्न सक्छस्, अनि यसरी आफूले त्यसपछि गर्ने कार्यहरू परमेश्‍वरलाई हेर्न दिन्छस्। तँ जुनै देशको वा जुनै सामाजिक पृष्ठभूमिमा जन्मेको भए पनि, अब तँ परमेश्‍वरलाई पछ्याइरहेको छस्, तँ त्यो देशको वा ती मानिसहरूको अधीनमा छैनस्। तँ परमेश्‍वरको अनुयायी, परमेश्‍वरको विश्‍वासी, परमेश्‍वरको घरको सदस्य होस्। तैँले सधैँ र सबै तरिकाले आफूलाई परमेश्‍वरको घरको व्यक्ति, परमेश्‍वरको अनुयायी मान्नुपर्छ। तैँले ख्रीष्टको असल सिपाही बन्ने प्रयास गर्नुपर्छ, र आफूलाई सन्तहरूको मानकअनुसार मापन गर्नुपर्छ। यदि तँ निरन्तर “म कोरियन हुँ,” “म ताइवानी हुँ,” “म अमेरिकी हुँ,” “हामी सबैको आ-आफ्नै जिउने शैली छ” भन्छस् भने, के तँ अझै पनि परमेश्‍वरको अनुयायी हुन्छस्? तेरो दृष्टिकोण गलत छ; त्यो अविश्‍वासीहरूको दृष्टिकोण हो भन्‍ने प्रस्ट छ। यिनीहरू गैरविश्‍वासी हुन्! यदि तँ गैरविश्‍वासी होस् भने, तँ परमेश्‍वरको घरहुँदो त्यतिकै डुल्दै के गरिरहेको छस्? के तँ इसाई भएको नाटक गर्न खोज्दैछस्? यहाँ नाटक चल्दैन। मिसिन खोज्नु पूर्णतया व्यर्थ छ। यदि तँ इसाई होस् भने, तैँले सत्यता स्विकारेर आफ्नो कर्तव्य राम्ररी निर्वाह गर्नैपर्छ। परमेश्‍वरलाई पछ्याउनु भनेको त्यही नै हो। यदि तँ आफ्नो कर्तव्य राम्ररी निभाउन सक्दैनस् भने, तँ जुनसुकै देशको होस्; परमेश्‍वरले तँलाई स्विकार्नुहुनेछैन। आफ्नो राष्ट्रियता जुनै भए पनि, परमेश्‍वरमा विश्‍वास गर्नेहरूले आफ्नो कर्तव्य राम्ररी निभाएर सत्यता स्विकार्नैपर्छ। परमेश्‍वरलाई पछ्याउनु भनेको त्यही हो। यदि तँ परमेश्‍वरमा विश्‍वास गरेको दाबी गर्छस् तर सत्यता स्विकार्दैनस् वा आफ्नो कर्तव्य पूरा गर्दैनस् भने, गैरविश्‍वासी होस्, अविश्‍वासीहरूजस्तै होस्। तँ यता न उताको होस्। यता न उताका मानिसहरूलाई परमेश्‍वरको घरबाट तुरुन्तै हटाउनैपर्छ, यस्तो व्यक्ति परमेश्‍वरको घरमा चाहिँदैन। यदि तँ आफूलाई राज्यको व्यक्ति ठान्छस् भने, तैँले आफूलाई राज्यका मानिसहरूको स्तरमा राख्नैपर्छ। यदि तँ “राज्यका कस्तो मानिसहरू? म लोकतान्त्रिक मुलुकको नागरिक हुँ। मसँग मर्यादा र मानव अधिकार छ। तपाईंले मलाई गणतान्त्रिक मुलुककै मापदण्डअनुसारका मागहरू गर्नुपर्छ। अन्यथा, कुरा नगरौँ!” भन्छस् भने दुःखको कुरो, तर यो परमेश्‍वरको राज्य हो, शैतानको राज्य होइन। परमेश्‍वर उहाँका चुनिएका मानिसहरूलाई अर्थात् राज्यका मानिसहरूलाई चाहनुहुन्छ। कुरा बुझिस्? (हजुर, बुझेँ।) यदि तँ परमेश्‍वरमा विश्‍वास गर्छस् र उहाँलाई पछ्याउँछस् भने, तैँले उहाँका वचनहरू सुन्नैपर्छ। यदि तँ “म परमेश्‍वरलाई पछ्याउन सक्छु, तर मलाई रोज्ने स्वतन्त्रता चाहिन्छ। मलाई मानिसका कुरा सुन्न, आफूलाई मन पर्ने कुरा सुन्न, र आफूलाई मन पर्ने मानिसहरूलाई पछ्याउन मन पर्छ। मलाई हस्तक्षेप नगर्नुहोस्। म मेरो मुलुकका नीति र नियमनहरू पालना गर्नुलाई प्राथमिकता दिन्छु; सबैभन्दा महत्त्वपूर्ण कुरा त्यही हो। म परमेश्‍वरका वचनहरू अर्थात् सत्यता पालनालाई प्राथमिकता दिन सक्दिनँ। मेरा लागि, आफ्नो देश र आफ्नो राष्ट्रियता नै पहिलो कुरा हो, अनि सत्यता चाहिँ दोस्रो वा तेस्रोमा पर्छ। म त्यसलाई स्विकार्न वा नकार्न सक्छु” भन्छस् भने, त्यस्तो व्यक्तिप्रति परमेश्‍वरको मनोवृति कस्तो हुन्छ? दुःखको कुरो, तैँले परमेश्‍वरको घर छोड्नुपर्छ! परमेश्‍वरको घरलाई तँजस्तो व्यक्तिको आवश्यकता छैन। तँ परमेश्‍वरलाई पछ्याइरहेको छैनस्; तँ स्वर्गको राज्यको व्यक्ति हैनस्। तँ संसारको नागरिक होस्, र परमेश्‍वर तँजस्ता मानिससँग बोल्न मन पराउनुहुन्न, न त तँजस्ता मानिसलाई मुक्ति नै दिनुहुन्छ। यस्ता व्यक्तिहरू सृष्टि गरिएका प्राणीको रूपमा आफ्ना कर्तव्यहरू निभाउन सक्दैनन्। तैँले सकेसम्म चाँडो छोडेर जानुपर्छ, जति चाँडो जान्छस् त्यति नै राम्रो हुनेछ!

कतिपय मानिसहरू प्रसिद्ध र भद्र मानिसहरूको आराधना गर्छन्। तिनीहरू परमेश्‍वरका वचनहरूले मानिसहरूलाई वास्तवमै मुक्ति दिन सक्छ कि सक्दैन भन्‍नेबारे सधैँ शङ्का गर्छन्, र तिनीहरू सधैँ प्रसिद्ध र भद्र मानिसहरूका कुराको मात्र वजन र आभा हुन्छ भन्‍ने विश्‍वास गर्छन्। तिनीहरू सधैँ मनमनै यस्तो सोचिरहेका हुन्छन्, “हेर त हाम्रो राज्य प्रमुख कति प्रभावशाली छ! हाम्रो राष्ट्रिय सभाहरूको धूमधाम, दृश्य, भव्यता हेर! के परमेश्‍वरको घरको त्योसित कुनै रूपले तुलना हुन सक्छ?” तैँले यसो भन्न सक्नुले तँ अविश्‍वासी होस् भन्‍ने देखाउँछ। तैँले राजनीतिको दुष्टता, वा राष्ट्रको अन्धकार अवस्था, वा मानवताको भ्रष्टता प्रस्ट रूपले देख्न सक्दैनस्। तैँले परमेश्‍वरको घरमा सत्यताले राज गर्छ भनेर देख्न सक्दैनस्, अनि तैँले परमेश्‍वरका चुनिएका मानिसहरूको अनुभवात्मक गवाहीले के देखाउँछ भन्‍ने कुरा देख्न वा बुझ्न सक्दैनस्। परमेश्‍वरको घरमा सत्यता र अत्यन्तै धेरै गवाही छन्, अनि परमेश्‍वरका चुनिएका मानिसहरू सबै जागिरहेका र परिवर्तन भइरहेका छन्, तिनीहरू सबैले परमेश्‍वरको काम अनुभव गर्न र सत्यताको वास्तविकतामा प्रवेश गर्न सुरु गरिरहेका छन्। के तँ परमेश्‍वरका मानिसहरू उहाँप्रति समर्पित हुन र उहाँको आराधना गर्न आएको दृश्य देख्न सक्छस्? त्यो तेरो कल्पनाबाहिरको कुरा हो। परमेश्‍वरको घरका सबथोक संसारभन्दा सयौँ गुणा, हजारौँ गुणा राम्रा छन्, र भविष्यमा, परमेश्‍वरको घरका सबै कुरा झन् राम्रा, झन् नियमित, र झन् सिद्ध मात्र हुँदै जान सक्छन्। यी सबै कुराहरू बिस्तारै हासिल हुन्छन्, र परमेश्‍वरको वचनले पूरा गर्ने कुराहरू ती नै हुन्। परमेश्‍वरका चुनिएका मानिसहरू उहाँद्वारा छानिने र उहाँद्वारा तोकिने हुनाले निश्चय नै तिनीहरू संसारका मानिसहरूभन्दा निकै राम्रा हुन्छन्। यदि कसैले यी तथ्यहरू देख्न सक्दैन भने, के ऊ अन्धो होइन र? कतिपय मानिसहरूलाई सधैँ संसार रमाइलो छ भन्‍ने लाग्छ, र तिनीहरू मनमनै संसारका प्रसिद्ध र प्रतिष्ठित मानिसहरूको आराधना गर्छन्। के तिनीहरू दियाबलसहरू र शैतानको आराधना गरिरहेका छैनन् र? के यी प्रसिद्ध र प्रतिष्ठित मानिसहरू परमेश्‍वरमा विश्‍वास गर्छन्? के तिनीहरू परमेश्‍वरप्रति समर्पित हुने मानिस हुन्? के तिनीहरूमा परमेश्‍वरको डर मान्ने हृदय छ? के तिनीहरू सत्यता स्विकार्छन्? तिनीहरू सबै परमेश्‍वरको प्रतिरोध गर्ने पिशाचहरू हुन्—के तँ त्यो साँच्चै देख्न सक्दैनस्? किन तँ आफूले संसारका प्रसिद्ध र प्रतिष्ठित मानिसहरूको आराधना गरेको देख्दादेख्दै परमेश्‍वरमा विश्‍वास गर्छस्? परमेश्‍वरले व्यक्त गर्नुहुने सबै वचनहरूलाई तैँले वास्तवमा कसरी हेर्छस्? तैँले सबै कुरामाथि परमेश्‍वरको सार्वभौमिकतालाई कसरी हेर्छस्? कतिपय मानिसहरूमा परमेश्‍वरको डर नहुने मात्र होइन—तिनीहरूमा उहाँप्रति थोरै पनि सम्मान हुँदैन। के ती गैर-विश्‍वासीहरू होइनन् र? के यस्ता मानिसलाई तुरुन्तै निस्केर जानू भन्नुपर्दैन र? (पर्छ नि।) र उनीहरू निस्केर गएनन् भने के गर्नुपर्छ? तिनीहरूलाई चाँडो निकालेर हटाउनुपर्छ। गैर-विश्‍वासीहरू फोहोरी झिँगा जस्तै हुन्, र हेर्न अति घिनलाग्दो हुन्छन्। परमेश्‍वरको घरमा, सत्यता र उहाँका वचनहरूले राज्य गर्छन्, र कार्यहरू सत्यताका सिद्धान्तअनुसार गरिन्छन्। त्यस्ता मानिसहरूलाई हटाउनुपर्छ। तिनीहरू मुखले परमेश्‍वरमा विश्‍वास गर्छु भन्छन्, तर हृदयमा, तिनीहरू परमेश्‍वरको घरलाई हेला गर्छन् र परमेश्‍वरलाई घृणा गर्छन्। के तिमीहरू यस्ता गैर-विश्‍वासीहरू तिमीहरूमाझ मिसिएको चाहन्छौ? (चाहँदैनौँ।) त्यसैले तिनीहरूलाई झट्टै हटाउनुपर्छ। तिनीहरू जतिसुकै शिक्षित वा सक्षम भए पनि, तिनीहरूलाई हटाउनैपर्छ। कतिपय मानिसहरू यस्तो सोध्छन् “के यसो गर्नु प्रेम नगर्नु होइन र?” होइन, यसो गर्नु भनेको सिद्धान्तहरूअनुसार काम गर्नु हो। मैले यसो भन्नुको अर्थ के हो? तेरो कद जति नै ठूलो भए पनि, सत्यता पछ्याउने तेरो इच्छा जति ठूलो भए पनि, वा तँमा परमेश्‍वरप्रति भए पनि नभए पनि, एउटा कुरा निश्चित छ: ख्रीष्ट नै सत्यता, बाटो र जीवन हुनुहुन्छ। यो सधैँको लागि अपरिवर्तनीय छ। यो तेरो चट्टान हुनुपर्छ, परमेश्‍वरमाथिको तेरो विश्‍वासको सबैभन्दा बलियो जग हुनुपर्छ; तँ हृदयमा यो कुराबारे निश्चित हुनुपर्छ र कुनै शङ्का गर्नु हुँदैन। यदि तैँले यसमा समेत शङ्का गर्छस् भने, तँ परमेश्‍वरको घरमा रहन अयोग्य छस्। कतिपय मानिसहरू यसो भन्छन्, “हाम्रो राष्ट्र ठूलो छ, र हाम्रो जात कुलीन छ; हाम्रा रीतिरिवाज र सँस्कृति तुलना गर्नै नसकिने गरी अद्भुत छन्। हामीले सत्यता स्विकार्नु आवश्यक छैन।” के यो गैरविश्‍वासीको विचार होइन र? यो त गैरविश्‍वासीहरूको विचार हो, र यस्ता गैरविश्‍वासीहरूलाई हटाउनैपर्छ। कतिपय मानिस प्रायः भ्रष्ट स्वभाव प्रकट गर्छन्, र बेलाबेलामा तिनीहरूको स्वभाव चञ्चल र असंयमित हुन्छ, तर परमेश्‍वरप्रतिको तिनीहरूको आस्था साँचो हुन्छ, र तिनीहरू सत्यता स्विकार्न सक्छन्। यदि तिनीहरूलेकेही मात्रामा काटछाँट र निराकरण भोगेमा, पश्चाताप गर्न सक्छन्। यस्ता मानिसहरूलाई मौका दिनुपर्छ। मानिसहरू अलि मूर्ख हुन्छन्, वा कामकुरालाई प्रस्ट रूपमा देख्न सक्दैनन्, वा बहकिन्छन्, वा कुनै मूर्खतापूर्ण क्षणमा तिनीहरूले केही भ्रमित कुरा भन्लान् वा भ्रमित तरिकाले व्यवहार गर्लान् किनकि तिनीहरू सत्यता बुझ्दैनन्। यो त भ्रष्ट स्वभावको कारण भएको हो; यो मूर्खता, अज्ञानता, र सत्यता नबुझ्नुको कारणले भएको हो। तर, यस्ता मानिसहरू रविश्‍वासीहरू वर्गका होइनन्। यस्तोमा यी समस्याहरू समाधान गर्न सत्यताबारे सङ्गति गर्नुपर्छ। कैयौँ वर्षदेखि परमेश्‍वरमा विश्‍वास गर्दै आएका कतिपय मानिस सत्यता बिलकुलै स्विकार्दैनन् र अलिकति पनि परिवर्तन भएका छैनन्। तिनीहरू गैरविश्‍वासी हुन्। तिनीहरू परमेश्‍वरको घरका मानिस होइनन्, र परमेश्‍वर तिनीहरूलाई स्विकार्नुहुन्न। मैले यी कुरा भन्नुको मतलब के हो? त्यसको मतलब म तिमीहरूलाई लगनशील भई सत्यता पछ्याउनू भनिरहेको छु। प्रयत्न गर्ने काम मात्र नगर्। परमेश्‍वर आफ्नो वचनमार्फत्, सत्यतामार्फत् मानिसहरूलाई मुक्ति दिनुहुन्छ। सबैभन्दा सोझो तरिका भनेको तिमीहरूलाई सत्यता बुझ्ने र आफ्नो कर्तव्य निर्वाह गर्दै व्यावहारिक समस्याहरू समाधान गर्ने तुल्याउनु हो। यसो गर्दा तिमीहरू सत्यता अभ्यास गर्न र परमेश्‍वरको आज्ञा पालना गर्न सक्षम हुन्छौ। यसरी, परमेश्‍वर सन्तुष्ट हुनुहुनेछ, र उहाँको हृदयलाई सान्त्वना मिल्नेछ। परमेश्‍वरलाई के कुरा हेर्न सबैभन्दा मन पर्दैन? परमेश्‍वरले तिमीहरूका लागि धेरै वचन बोल्नुभएको छ, धेरै सत्यता व्यक्त गर्नुभएको छ, अनि निकै प्रयत्न गर्नुभएको छ र ठूलो मूल्य चुकाउनुभएको छ। अन्त्यमा, उहाँले प्रयत्न मात्र गर्ने मानिसहरूको समूह मात्र प्राप्त गर्नुहुन्छ, र बाँकी सबै सेवा गर्ने मानिसहरूको समूह हो। यी मानिसहरू सत्यता बुझ्दैनन्, तिनीहरू परमेश्‍वरको इच्छा बुझ्दैनन्, तर प्रयत्न मात्र गर्छन्। यी मानिसहरू रहिरहे पनि, परमेश्‍वरको इच्छासँग सहमत हुँदैनन्। तिनीहरूलाई सृष्टि गरिएका साँचो प्राणी मान्न सकिन्न। परमेश्‍वर यही कुरा हेर्न सबैभन्दा बढी अनिच्छुक हुनुहुन्छ, र यो परमेश्‍वरले मानवजातिलाई मुक्ति दिने व्यवस्थापन योजनाको मूल अभिप्राय होइन।

तिमीहरूले दत्तचित्त भएर सत्यता स्विकार्नैपर्छ र संसारका प्रचलनहरू पालना गर्नु वा शैतानको दर्शनअनुसार जिउनु पटक्कै हुँदैन। परमेश्‍वरलाई पछ्याउन आफ्नो कर्तव्य निर्वाह गर्नुपर्छ, अनि आफ्नो कर्तव्य राम्ररी निर्वाह गर्न सत्यता स्विकार्नुपर्छ। यो महत्त्वपूर्ण छ। धेरै मानिस परमेश्‍वरमा विश्‍वास गर्दा सत्यतालाई बेवास्ता गर्छन्। तिनीहरू कैयौँ वर्षको आस्थापछि पनि सत्यता अभ्यास गर्दैनन्, र तिनीहरू बिलकुलै चासो देखाउँदैनन्। यी मानिसहरू गैरविश्‍वासी हुन् र तिनीहरूलाई ढिलोचाँडो हटाइनेछ। कतिपय मानिस देहकै लागि, व्यक्तिगत लाभका लागि मात्र जिउँछन्, र पारस्परिक सम्बन्धका लागि मरिमेट्छन्, आफ्ना कर्तव्य त्याग्छन्, त्यसलाई गम्भीरताका साथ लिँदैनन्, अनि देहसुखको पछि लाग्छन्। के यो अति स्वार्थी र घृणित कुरा होइन र? यस्ता व्यक्तिहरू सत्यतालाई प्रेम गर्दैनन्; तिनीहरू व्यक्तिगत लाभ र अहमतालाई मात्र प्रेम गर्छन्। तिनीहरू ससाना लाभहरूमा अनुहार रातो पार्छन् र उत्तेजित बन्छन्, र आफ्नो निष्ठा र मानव मर्यादा गुमाउँछन्। के तिनीहरू अज्ञानी र मूर्ख होइनन् र? सच्चा रूपमा सत्यतालाई प्रेम गर्नेहरूले जस्तोसुकै परिस्थिति आइपरे पनि पहिला परमेश्‍वरसामु सत्यता खोज्नुपर्छ। तिनीहरू विवादहरूमा पर्न वा अरूसँग मुखामुख गर्नदेखि टाढै रहनुपर्छ। यो अपरिपक्व व्यवहार हो र यसमा समझ हुँदैन। धेरै मानिस एकसाथ भेला हुँदा, विभिन्न समस्या उत्पन्न हुनेछन् किनभने त्यहाँ मानिसहरू थरीथरीका हुन्छन् अनि सही र गलतको मामिला कहिल्यै टुङ्गिदैन। भ्रष्ट मानवता ठ्याक्कै यस्तै हुन्छ। यो परिस्थिति अविश्‍वासीहरूमाझ झनै गम्भीर रूपमा हुन्छ। हरेक दिन शत्रुता र भित्रभित्रै दबिएको तनावले भरिएको हुन्छ। यो संसार त्यत्तिको विश्‍वासघाती छ। परमेश्‍वरको परिवारमा, हरेकले परमेश्‍वरमा विश्‍वास गर्ने भएकाले दुष्ट व्यक्तिहरू कम हुन्छन् र मानिसबाट फाइदा लुट्ने घट्नाहरू कम हुन्छन्। त्यहाँ कमै मात्रामा विवाद र झगडा हुन्छन्। यदि तँ सत्यता बुझ्दैनस् र यी मामिलाबारे सोचिरहन्छस् भने, तेरो हृदय यी कुराको कब्जामा पर्नेछ र त्यसमा फस्नेछ, अनि तँ परमेश्‍वरसामु आउन असक्षम हुनेछस्। तिमीहरू त्यस्ता स्थितिबाट मुक्त हुनैपर्छ, र त्यस्तो व्यवहारले अपरिवपक्व कदलाई देखाउँछ। अपरिपक्व कद हुनेहरू प्रायः देहगत मामिला, आफ्नै अभिरूचि, र आफ्नो स्वार्थी चाहना पूरा गर्नमा ध्यान दिन्छन्। फलस्वरूप, तिनीहरू आफ्नो कर्तव्य निर्वाह गर्ने यथोचित कार्यलाई बेवास्ता गर्छन्। यस्ता मानिसहरू कामकुरा राम्ररी व्यवस्थापन गर्न सक्दैनन् र प्रायः गल्ती गर्छन्, र बचपना देखाउँछन्। तिमीहरू जीवनमा परिपक्वताको पछि लाग्नैपर्छ। मैले परिपक्वता भन्नुको मतलब के हो? मेरो मतलब सत्यता बुझ्नु, वयस्कको कद प्राप्त गर्नु, अनि परमेश्‍वरका मापदण्डहरू पूरा गर्न सक्नु र उहाँले सुम्पेका कार्यहरू पूरा गर्नु हो। मेरो मतलब मानवजातिको कर्तव्यको बोझ र सामान्य कर्तव्यको बोझ उठाउन, अरूले जस्तै कर्तव्य निर्वाह गर्न साथै अरूले हासिल गर्न सक्ने कुरा हासिल गर्न, परमेश्‍वरप्रति आज्ञाकारी र सत्यता पछ्याउनेहरूको नक्कल गर्न, मानिसले गर्नुपर्ने कुरा र मानिसले निर्वाह गर्नुपर्ने कर्तव्य गर्न, सत्यता पछ्याउने मार्गतर्फ अनुसन्धान र खोजी गर्न सक्नु हो। व्यक्तिको जीवनमा वृद्धि हुने प्रक्रिया यही हो। तिमीहरूले सामान्य मानिसहरू कस्तो व्यवहार गर्छन्, र आफ्नो उचित कर्तव्य निर्वाह गर्ने मानिसहरू कस्तो व्यवहार गर्छन्, साथै त्यस्ता मानिसहरू कामकुरा गर्दा कस्ता शैली, तरिका र सिद्धान्तहरू प्रयोग गर्छन् आदिजस्ता कुराहरूको कसरी अनुसन्धान गर्ने भनी खोजी गरेर जान्नैपर्छ। वयस्कहरूले आफ्नो कर्तव्य उचित रूपमा सम्हाल्नैपर्छ। जे आइपरे पनि, आकासै खसे पनि, तिनीहरूले आफ्नो कर्तव्य पूरा गर्नैपर्छ र आफ्ना उचित कार्यहरूमा ढिलाइ हुन दिनु हुँदैन। अर्कोतर्फ, बालबालिकालाई आफू वरिपरिका घटनाबारे जिज्ञासा नहुने त कुरै भएन। तिनीहरू बाहिर निस्केर के भइरहेको छ भनी हेर्न चाहन्छन्। तिनीहरूलाई कुनै पनि घटनाले प्रभावित पार्छ र सही कुरा गर्नदेखि ध्यान भङ्ग गरिदिन्छ। के यो आफ्नो जिम्मेवारीप्रति प्रतिबद्ध नहुनु होइन र? सानोभन्दा सानो समस्याले नै तिनीहरूलाई बाधा पार्न सक्छ। कसैको एउटा टिप्पणीले नै तिनीहरूको हृदयमा खलबल मच्चाउन सक्छ वा कुनै ठट्टाले गलत बुझाइ उत्पन्न हुन सक्छ र भावना पोखिन सक्छ जसले गर्दा तिनीहरू दुई-तीन दिनसम्म नकारात्मक तरिकाले व्यवहार गर्छन्, आफ्ना कर्तव्य निर्वाहमा ढिलाइ गर्छन्। तिनीहरूलाई आफ्नो कर्तव्य छाड्ने सोचाइसमेत आउला अनि अगुवा र सेवकहरूले तिनीहरूसँग सत्यतामा सङ्गति गर्दै र तर्क गर्दै तिनीहरूलाई निरन्तर रूपमा नफकाई र नमनाई हुँदै हुँदैन। के यो सानो कद र अपरिपक्वताको सङ्केत होइन र? मानिसहरू कहिल्यै प्रगति नगर्ने र बालबालिकाजस्तै अपरिपक्व—भोलाभाला र हाँसउठ्दा रहिरहने देखिन्छन्। तिनीहरूलाई तुच्छ ठानिन्छ, तिनीहरूमा मर्यादा र निष्ठा हुँदैन, र परमेश्‍वर तिनीहरूसित खुसी हुनुहुन्न।

तिमीहरूले सत्यतामै ध्यान केन्द्रित गर्नुपर्छ—त्यसपछि मात्रै तिमीहरू जीवनप्रवेश गर्न सक्छौ, अनि तिमीहरूले जीवनप्रवेश गरिसकेपछि मात्र अरूलाई भरणपोषण र अगुवाइ गर्न सक्छौ। अरूका कार्यहरू सत्यतासँग नमिल्‍ने किसिमका छन् भन्‍ने पत्ता लाग्यो भने, हामीले तिनीहरूलाई सत्यतामा लागिपर्न अत्यन्तै प्रेमपूर्वक सहयोग गर्नुपर्छ। यदि अरूले सत्यताको अभ्यास गर्न सक्छन्, र तिनीहरूले काम गर्ने तरिकामा सिद्धान्तहरू छन् भने, हामीले तिनीहरूबाट सिक्‍ने र तिनीहरूको अनुकरण गर्ने प्रयास गर्नुपर्छ। आपसी प्रेम भनेकै त्यही हो। मण्डलीमा तिमीहरूसँग यस्तै वातावरण हुनुपर्छ—हरेकले सत्यतामा ध्यान केन्द्रित गर्ने र त्यसलाई प्राप्त गर्न लागिपर्ने अवस्था हुनुपर्छ। मानिसहरू जति वृद्ध वा जवान भए पनि वा तिनीहरू अनुभवी विश्‍वासी भए पनि नभए पनि केही फरक पर्दैन। न त तिनीहरूसँग राम्रो क्षमता वा कमजोर क्षमता हुँदा नै केही फरक पर्छ। यी कुराहरूले केही फरक पर्दैन। सत्यताको अघि, सबै समान हुन्छन्। तैँले हेर्नुपर्ने कुरा भनेको कसले सही तरिकाले र सत्यताअनुरूप बोल्छ, कसले परमेश्‍वरको घरका हितहरूबारे विचार गर्छ, परमेश्‍वरको घरको काममा कसले सबैभन्दा बढी बोझ लिन्छ, कसले अझै स्पष्ट रूपमा सत्यता बुझ्छ, कोसँग धार्मिकताको बोध छ र को मूल्य चुकाउन तयार छ भन्‍ने हो। त्यस्ता मानिसहरूलाई तिनीहरूका दाजुभाइ-दिदीबहिनीहरूले समर्थन र प्रशंसा गर्नुपर्छ। सत्यताको खोजीबाट आउने यो सीधापनको वातावरण नै मण्डलीमा हाबी हुनुपर्छ; यस तरिकाले, तिमीहरूसँग पवित्र आत्‍माको कार्य हुनेछ, र परमेश्‍वरले आशिष्‌हरू र अगुवाइ प्रदान गर्नुहुनेछ। यदि मण्डलीमा कहानी बताउने, एक-र्काको बारेमा कोलाहल गर्ने, एकअर्कासँग ईख बोक्‍ने, एकअर्काको डाह गर्ने, र एकअर्कासँग भनावैरी गर्ने किसिमको वातावरण हाबी छ भने, पवित्र आत्‍माले अवश्य नै तिमीहरूमा काम गर्नुहुनेछैन। एकअर्काको विरुद्धमा संघर्ष गर्ने र गुप्त रूपमा एकअर्काको विरुद्धमा लडाइँ गर्ने, छल गर्ने, धोका दिने, र षड्यन्त्र गर्ने—यो त दुष्टको वातावरण हो! यदि मण्डलीमा त्यस्तो वातावरण हाबी छ भने, पवित्र आत्‍माले अवश्य नै आफ्‍नो काम गर्नुहुनेछैन। बाइबलमा, प्रभु येशूले यसो भन्नुभएको छः “फेरि म तिमीलाई भन्छु, यदि पृथ्वीमा तिमीहरूमध्ये दुई जना आफूले माग्‍ने कुरालाई छुँदै सहमत भएर माग्यौ भने स्वर्गमा हुनुहुने मेरा पिताले तिनीहरूको निम्ति त्यो गरिदिनुहुनेछ। किनभने जहाँ दुई वा तीन जना मेरो नाउँमा भेला हुन्छन्, म त्यहाँ तिनीहरूको बीचमा हुन्छु” (मत्ती १८:१९-२०)। यो परमेश्‍वरको वचन हो, यो सत्यता हो। जब परमेश्‍वर बोल्नुहुन्छ, तब त्यो कुरा भएरै छाड्छ। यदि तँ परमेश्‍वरको इच्छाविपरीत जान्छस् र उहाँको वचन पालना गर्दैनस् भने, परमेश्‍वर तँबाट टाढिनुहुनेछ। यदि तँ परमेश्‍वरको वचन पढ्दैनस्, प्रकाश, न्याय, वा उहाँका वचनहरूमार्फत काँटछाँट र निराकरण स्विकार्दैनस्, र आफ्ना दाजुभाइ-दिदीबहिनीहरूको सहयोग नकार्छस्, आफू अरू जत्तिको खराब छैन भनी सोच्दै, अरूको त्रुटि र समस्यामा ध्यान दिइरहन्छस्, आफूलाई अरू सबैभन्दा राम्रो ठान्छस् भने, तँ समस्यामा पर्छस्। पहिला, पवित्र आत्माले तँमा काम गर्नुहुनेछैन, र तैँले परमेश्‍वरका आशिषहरू गुमाउनेछस्। दोस्रो, तेरा दाजुभाइ-दिदीबहिनीहरू पनि तँबाट टाढिनेछन्, तँलाई सहयोग गर्ने कोही हुनेछैन, त्यसले गर्दा तँलाई तिनीहरूको साथबाट लाभ लिन कठिन हुनेछ। परमेश्‍वरको काम र आशिषहरूविना, तेरा दाजुभाइ-दिदीबहिनीहरूको सहयोग र उपकारविना तँ दुर्दशामा पर्नेछस्, प्रगति गर्न नै सक्नेछैनस्। के तँ मानव प्रतिभा र सीपमा भर परेर मात्र मण्डलीको काम प्रभावकारी रूपमा गर्न सक्छस्? त्यो सबै व्यर्थ हुनेछ, सबै प्रयास खेर जानेछ। के त्यस्तो मोडमा पुग्नु खतरनाक होइन र? तैँले आफ् हृदयमा कति वेदना भोग्नेछस्? जे भए पनि, तैँले परमेश्‍वरका आशिषहरू र तेरा दाजुभाइ-दिदीबहिनीहरूको सहयोग प्राप्त गर्न सही मार्गमा, सत्यता पछ्याउने मार्गमा हिँड्नैपर्छ। आफ्नै मार्गमा हिँड्नाले तँलाई आखिर मृत्युमा पुऱ्याउँछ, र सत्यता नपछ्याउनेहरूलाई हटाइनेछ। तिमीहरूले समयको दौडान अनुभव गर्ने क्रममा बिस्तारै यसको मोल गर्न थाल्नेछौ। तिमीहरूले आफ्ना सबै प्रयासमा एकै मनको नभइञ्जेल सत्यता सिद्धान्तहरू खोज्नैपर्छ, त्यसपछि मात्र तिमीहरू सुताहरू एकसाथ बाटिएर डोरी बनिएझैँमिलेर एकसाथ काम गर्न सक्छौ। जब सौहार्दपूर्ण सहकार्य हुन्छ, तब तिमीहरू आफ्ना कर्तव्यहरू राम्ररी निर्वाह गर्न र परमेश्‍वरलाई सन्तुष्ट पार्न सक्छौ।

सेप्टेम्बर १९, २०१७


परमेश्‍वरप्रति समर्पित हुने अभ्यासका सिद्धान्तहरू

अय्यूबसँग साँचो आस्था थियो, त्यसैले आज हरेक व्यक्ति उसको ईर्ष्या गर्छ। तर योभन्दा पहिले के तिमीहरूले उसको अनुभवको वृत्तान्त र उसले साँचो गवाही दिन सक्नुको कारणबारे सङ्गति गरेका छौ? उसको दैनिक जीवन कस्तो थियो? ऊ आफ्नो जीवनमा परमेश्‍वरसित कसरी व्यवहार गर्थ्यो? उसको हरेक व्यवहारबाट कसरी कुनै व्यक्तिले ऊ सत्यता खोजी गर्थ्यो, परमेश्‍वरप्रति समर्पित थियो, अनि परमेश्‍वरका बन्दोबस्त र योजनाबद्ध कार्यहरू स्विकार्थ्यो भनेर देख्छ? के यी कुराहरू त्यो वृत्तान्तमा पर्दैनन् र? (पर्छन्।) यी कुराहरू सत्यता पछ्याइको नालीबेलीमा पर्छन्, जुन आजका मानिसहरूमा छैन। मानिसहरूलाई अय्यूबको यो प्रसिद्ध भनाइ मात्र थाहा छः “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” (अय्यूब १:२१)। तिनीहरू सबैले यो वाक्यांश पाठ त गर्न सक्छन्, तर अय्यूब वास्तवमा किन यस्तो बोल्‍न सक्षम भयो भनेर स्पष्ट छैनन्। यो प्रसिद्ध भनाइ अय्यूबको मनमा त्यति सजिलै फुरेको थिएन—यो त जीवनभरको अनुभवपश्‍चात् मात्र आएको थियो। जीवनभरको अनुभवमा, उसले परमेश्‍वरको हातका बन्दोबस्त तथा योजनाबद्ध कार्यहरू अनि कैयौँ कुराहरूमा उहाँको आचरण देखेको थियो, र आफ्ना सबै सरसम्पत्ति परमेश्‍वरले नै प्रदान गरेको हो भनेर बुझेको थियो। एक दिन, ती सबै कुरा बिलाएर गए, र ती सबै परमेश्‍वरले नै लैजानुभएको हो भन्‍ने उसलाई थाहा भयो। परमेश्‍वरले जे गर्नुभए पनि, उहाँको नाउँको प्रशंसा गरिनुपर्छ भन्‍ने अय्यूबको निष्कर्ष थियो। त्यसोभए यस्तो निष्कर्षमा ऊ कसरी पुग्यो त? के यस्तो निष्कर्षमा पुग्‍न कुनै प्रक्रिया चाहिन्छ? यसमा मानिसहरूले सत्यता पछ्याउँदा आजकाल अपनाउने मार्ग अर्थात् यो परिणाम कसरी प्राप्त गर्नु र यी प्राप्तिहरू कसरी हासिल गर्नु भन्ने कुरा समावेश छन्। यी प्राप्तिहरू केही दिनमा वा केही वर्षमा समेत प्राप्त हुँदैन; यसले मानिसहरूको जीवनको हरेक पक्ष र हरेक वृत्तान्तलाई समेट्छ।

अय्यूबको परमेश्‍वरप्रतिको विश्‍वास नाम मात्रको थिएन; ऊ त सच्‍चा विश्‍वासीको आदर्श प्रतिनिधि थियो। ऊ सबै कुरामा परमेश्‍वरलाई प्रार्थना गर्थ्यो। उसले आफूलाई आफ्ना छोराछोरीको मोजमस्ती देखेर असहज महसुस हुँदा, परमेश्‍वरलाई प्रार्थना गरेर तिनीहरूलाई उहाँको जिम्‍मा लगायो; उसले निश्‍चय नै आफ्नो चौपाया कसरी पाल्ने भनेर पनि बारम्बार प्रार्थना गऱ्यो। उसले सबथोक परमेश्वरको हातमा सुम्प्यो। यदि ऊ अविश्‍वासीजस्तो भएका भए, उसले सधैँ मानव इच्छाअनुसार आफ्नो पशुपालनको योजना र हिसाबकिताब गर्ने गरेको भए, आफूले योजना गरेका लक्ष्यहरू हासिल गर्न आफ्नै मनमस्तिष्क र कल्पनामा मात्र भर पर्दै दिमाग खियाएको भए, के उसले कैयौँ असफलता र हण्डर भोगे पनि, परमेश्‍वरको मद्दत अनि उहाँको सार्वभौमिकता र बन्दोबस्त देख्‍न सक्नेथ्यो र? (थिएन।) यदि उसले परमेश्‍वरलाई बारम्बार प्रार्थना नगरेको भए, परमेश्‍वरका आशिष्‌हरू अनुभूत गर्नेथिएन; ऊ सामान्य विश्‍वासीजस्तै प्रायः निष्क्रिय र कमजोर हुनेथ्यो, अनि उसलाई प्रतिरोध गर्ने मुड चल्नेथ्यो। “मानिसहरू सधैँ परमेश्‍वरको अस्तित्व छ भनेर भन्छन्। म परमेश्‍वरमा विश्‍वास गर्छु, तर परमेश्‍वर मलाई मेरो योजनाअनुसार आशिष् दिनुहुन्‍न! म हरदिन परमेश्‍वरको आराधना गर्छु, र त्यागहरू गर्छु। यदि परमेश्‍वर अस्तित्वमा हुनुहुन्छ भने, मेरा लागि उहाँको आशिष्‌ मैले कहिल्यै माग्‍न वा कल्पना गर्न सक्नेभन्दा ठूलो हुनुपर्छ। तर कसरी मलाई अहिलेसम्म त्यो लक्ष्य हासिल भएको छैन? परमेश्‍वर साँच्चै अस्तित्वमा हुनुहुन्छ कि हुन्‍न भनेर भन्‍न गाह्रो छ।” उसले यहाँ परमेश्‍वरको अस्तित्व भन्‍ने पदावलीपछाडि प्रश्‍नचिन्ह लगाइदिनेथ्यो, जुन नकारात्मक प्रभाव हो। एउटा कुरा त, उसले परमेश्‍वरको मद्दत वा उहाँको सार्वभौमिकता वा बन्दोबस्त नै देख्‍न सक्नेथिएन। यसअलावा, उसले परमेश्‍वरविरुद्ध गुनासो गर्नेथ्यो, अनि ऊ परमेश्‍वरलाई गलत बुझ्छ, उहाँविरुद्ध, वैरभाव राख्छ र विद्रोह गर्छ। यदि परमेश्‍वरमा विश्‍वास गर्ने मानिसहरू आफ्नै तरिकाले चल्छन्, सधैँ आशिष्‌हरू पछ्याउँछन् भने, के अन्त्यमा तिनीहरूले अय्यूबले जस्तो “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” भनेर भन्‍न सक्छन् र? के तिनीहरूमा यसप्रकारको अनुभवात्मक ज्ञान उत्पन्‍न हुनेछ? (हुनेछैन।) निश्‍चय नै हुनेछैन। किन हुनेछैन? यस्तो समस्या कहाँबाट आउँछ? (तिनीहरू परमेश्‍वरको सार्वभौमिकतामा विश्‍वास गर्दैनन्, न त परमेश्‍वरबाट खोजी नै गर्छन्; बरु, तिनीहरू त मानव विधिहरूले कामकुरा सुल्झाउँछन्।) किन मानिसहरू आफ्नो लक्ष्य हासिल गर्न परमेश्‍वरमा भर पर्नुको साटो मानव विधिहरू प्रयोग गर्दै आफ्नो दिमाग खियाउँछन्? के तिनीहरूले आफ्ना योजनाहरू बनाउँदा परमेश्‍वरको इच्छा खोजी गर्छन्? के तिनीहरूमा समर्पित मनोवृत्ति छ र तिनीहरू यसो भन्छन्, “मलाई थाहा छैन, परमेश्‍वरले के गर्नुहुनेछ? म पहिले यो योजना बनाउनेछु, यो हिसाबकिताब गर्नेछु, तर मलाई आफ्नो योजनाको लक्ष्य हासिल हुन्छ कि हुँदैन भन्ने थाहा छैन; यो बस योजना मात्र हो। यदि यसले मेरो लक्ष्य हासिल गर्न सक्छ भने, यो परमेश्‍वरको आशिष्‌ हो। लक्ष्य हासिल गर्न सकेन भने, यो मेरो आफ्नै अन्धोपनले गर्दा भएको हुन्छ; मेरो योजना परमेश्‍वरको इच्छाअनुरूप थिएन।” के तिनीहरूमा यस्तो खाले मनोवृत्ति हुन्छ त? (हुँदैन।) त्यसोभए, यस्ता कार्यशैलीहरू कसरी उत्पन्‍न हुन्छन्? यी त मानव कल्पना र धारणा, मानव चाहना, मानिसले परमेश्‍वरबाट गर्ने अव्यावहारिक माग हुन्; यी कुराहरू भ्रष्ट स्वभावबाट उत्पन्‍न हुन्छन्। यो एउटा पक्ष हो। यसबाहेक, के यस्ता मानिसहरूमा परमेश्‍वरप्रति समर्पित हृदय हुन्छ त? (हुँदैन।) तिनीहरूमा परमेश्‍वरप्रति समर्पित हृदय हुँदैन भनेर कसरी देखिन्छ? (तिनीहरूलाई आफूले बनाएका योजनाहरू हरहालतमा पूरा हुनैपर्छ भन्‍ने लाग्छ।) यो कस्तो स्वभाव हो? यो अहङ्कार र विद्रोह हो। तिनीहरू परमेश्‍वरले तिनीहरूलाई आशिष्‌ दिनुहुन्छ भन्‍ने विश्‍वास गर्छन्, तर जब तिनीहरूसित आफ्नै चाहना र हिसाबकिताब हुन्छ, तब तिनीहरू परमेश्‍वरलाई पन्छाउँछन्; यो अहङ्कारी स्वभाव हो। के तिनीहरू परमेश्‍वरलाई पन्छाउँदा समर्पित भइरहेका हुन्छन् त? तिनीहरू समर्पित भइरहेका हुँदैनन्, र तिनीहरूको हृदयमा परमेश्‍वर हुनुहुन्‍न। तिनीहरू परमेश्‍वरले कसरी शासन गर्नुहुन्छ र कसरी कामकुरा बन्दोबस्त गर्नुहुन्छ भनेर रत्तीभर विचार गर्दैनन्, झन् उहाँ कामकुरा कसरी गर्न चाहनुहुन्छ भनेर विचार गर्नु त परको कुरा हो। तिनीहरू यी कुराहरू विचार गर्दैनन्। यसबाट के देख्‍न सकिन्छ? तिनीहरू केही पनि खोजी गर्दैनन्, न त समर्पित नै हुन्छन्, न त तिनीहरूसित परमेश्‍वरको डर मान्‍ने हृदय नै हुन्छ। पहिले त तिनीहरू आफ्नै योजनाहरू बनाउँछन्, त्यसपछि आफ्नो योजनाअनुसार कार्य र कडा मेहनत गर्छन्, र मानव विधि, कल्पना र धारणामा भर पर्छन्, परमेश्‍वरको इच्छाबारे रत्तीभर विचार गर्दैनन्। पशुपालनको कुरा गर्नुपर्दा, मानिसहरूले आफ्नो हृदयमा कम्तीमा पनि “मान्छेले आफूले गर्नुपर्ने कुरा गर्न र परमेश्‍वरको इच्छाप्रति समर्पित हुन सक्दो प्रयास गर्नुपर्छ” भनेर जान्‍नुपर्छ, अर्थात् यसो भन्‍नुपर्छ: “म चौपायालाई खुवाउने आफ्नो जिम्‍मेवारी पुरा गर्नेछु, म तिनीहरूलाई कुपोपषित हुन, वा चिसोमा कठ्याङ्ग्रिन, वा भोकभोकै बस्न, वा बिरामी पर्न दिनेछैनँ। आउँदो वर्ष तिनीहरूले के-कति बच्चा ब्याउँछन्, त्यो परमेश्‍वरको हातमा छ; त्यो मलाई थाहा छैन, मैले त्यो जान्‍नु जरुरी छैन, र म कुनै योजना बनाउने छैनँ। यी सबै कुरा परमेश्‍वरकै हातमा छन्।” यदि तिनीहरू मानव धारणा र कल्पनाहरूमा भर परिरहे भने, के तिनीहरूसँग परमेश्‍वरप्रति समर्पित मनोवृत्ति हुन्छ र? (हुँदैन।) यी दुई कार्यशैलीमध्ये कुनचाहिँ मान्छेको इच्छाबाट आउँछ, र कुनचाहिँ परमेश्‍वरप्रति समर्पित छ? (पहिलोचाहिँ मान्छेको इच्छाबाट आउँछ, र त्यो गैरविश्‍वासीहरूको कार्यशैली हो; दोस्रोचाहिँ परमेश्‍वरमा सच्‍चा विश्‍वास गर्ने र सत्यता पछ्याउनेहरूबाट आउँछ।) तिनीहरू सबैले परमेश्‍वरमा विश्‍वास गर्छन्, र तिनीहरू सबैले उही काम गर्छन्, तर तिनीहरूको कार्यको अभिप्राय, स्रोत र लक्ष्य, साथै तिनीहरूका सिद्धान्तहरू फरक हुन्छन्। त्यसकारण, मानिसहरू जुन मार्गमा छन्, त्यो देख्‍न सकिन्छ। के त्यसमा भिन्नता छैन र? गैरविश्‍वासीहरूको सार अविश्‍वासीहरूकै सार हो। तिनीहरूको कार्यको स्रोत र लक्ष्य के हो? त्यो सब तिनीहरूको आफ्नै हितका निम्ति हुन्छ, नाफा तिनीहरूको दिमागमा पहिला लाभ नै आउँछ, त्यसैले तिनीहरू आफ्ना कार्यहरूमा केवल अनि केवल आफ्नै इच्छामा भर पर्छन्। किन म तिनीहरू आफ्नै इच्छामा भर पर्छन् भनेर भन्छु? तिनीहरूले सावधानीपूर्वक सोचविचार गरेपछि पूर्णतया आफ्नो योजना बनाउँछन्। तिनीहरू आवेगमा वा अन्धाधुन्ध कार्य गर्दैनन्; बरु तिनीहरूमा अभिप्राय र लक्ष्य हुन्छ। तिनीहरू परमेश्‍वरको इच्छाबारे विचार गर्दैनन्, पूर्णतया आफ्नै सङ्कल्पअनुसार कार्य गर्छन्। अरू कसैले पनि तिनीहरूको योजना बनाउँदैन, न त कसैलै तिनीहरूलाई यसरी काम गर्न बाध्य नै पार्छ। तिनीहरू आफै आफ्नो योजनाअनुसार काम गर्न सङ्कल्पित हुन्छन्, त्यसकारण तिनीहरू आफ्नै इच्छामा भर परिरहेका हुन्छन्। त्यसपछि, तिनीहरू आफ्नो योजनाअनुसार आफ्ना इच्छाहरू पूरा गर्न र आफ्ना योजनाका लक्ष्यहरू हासिल गर्न मोल चुकाउनुपरे पनि दिमाग खियाएर काम गर्छन्। काम गर्ने क्रममा, तिनीहरूमा “म परमेश्‍वरमा विश्‍वास गर्छु, त्यसैले उहाँले मलाई निश्‍चय नै आशिष्‌ दिनुहुनेछ” भन्‍ने अस्पष्ट विचार पनि हुन्छ। के यो लज्‍जास्पद कुरा होइन र? कुन आधारमा परमेश्‍वरले तँलाई आशिष्‌ दिनुहुनेछ? तँलाई परमेश्‍वरले आशिष्‌ दिनुहुनेछ भनेर तँ कसरी थाहा पाउँछस्? के तेरा सङ्कल्पहरूको कारण परमेश्‍वर विभिन्‍न कुरा गराउनुहुन्छ? के यो बेमनासिब विचार होइन र? यदि तँ परमेश्‍वरले तँलाई निश्‍चय नै आशिष्‌ दिनुहुनेछ भनेर विश्‍वास गर्छस् भने, के त्यो परमेश्‍वरको सार्वभौमिकता र बन्दोबस्तहरूमा समर्पित हुनु बराबर हो? (होइन।) तर धेरै मानिस यो कुरालाई गलत रूपमा बुझ्छन्। तिनीहरू भन्छन्: “मलाई विश्‍वास छ परमेश्‍वरले मलाई आशिष्‌ दिनुहुनेछ, मलाई विश्‍वास छ उहाँले मेरा सबै कुराको रक्षा गर्नुहुनेछ, र मलाई विश्‍वास छ उहाँले मेरो इच्छा पूरा गर्नुहुनेछ!” तिनीहरू सोच्छन्, यही नै परमेश्‍वरप्रतिको समर्पित मनोवृत्ति हो। के यो गल्ती होइन र? यो गल्ती मात्र होइन, यो त परमेश्‍वरविरुद्धको विद्रोह र उहाँको निन्दा गर्नु पनि हो। परमेश्‍वरले तँलाई आशिष्‌ दिनुहुनेछ भनेर विश्‍वास गर्नु भनेको तँ परमेश्‍वरको सार्वभौमिकता र बन्दोबस्तमा समर्पित हुनु होइन—यी दुई कुरा फरक-फरक हुन्। यस्तो कुरा बोलेर तँ पूर्णतया आफ्नो अहङ्कारी प्रकृतिद्वारा नियन्त्रित भइरहेको हुन्छस्, र यस्तो कुरा बोल्‍नु सत्यता सिद्धान्तअनुरूप होइन।

परमेश्‍वरप्रतिको विद्रोही आचरणको सार के हो जसबारे मैले भर्खरै सङ्गति गरेको छु? यो मामिलाको जडलाई चिरफार गर्। के यसमा सत्यताको कुनै अभ्यास छ? कुनै समर्पण छ? के तिनीहरूको हृदयमा परमेश्‍वरका निम्ति स्थान छ? के तिनीहरूसित परमेश्‍वरको डर मान्‍ने हृदय छ? (छैन।) तिमीहरू सबै छैन भन्छौ, त्यसैले तोकेर भन्नुपर्दा, यी कुराहरू के-कस्ता तरिकामा प्रकट हुन्छन्? तिमीहरूले यसलाई आफूसित तुलना गर्नैपर्छ, र यसलाई कसरी चिरफार गर्ने भनेर जान्नैपर्छ। यदि तँलाई यो कुरा कसरी चिरफार गर्ने भनेर थाहा छ, तँलाई आफूभित्रको स्थिति मूल्याङ्कन गर्न आउनेछ, अनि आफूले गर्ने सबै अभ्यास सिद्धान्तअनुसार छन् कि छैनन्, र आफूले सत्यता अभ्यास गरिरहेको छु कि छैन भनेर थाहा हुनेछ। प्रथम त, यदि मानिसहरू सत्यता खोजी नगरीकनै पहिला आफ्ना योजनाहरू बनाउँछन् भने, के त्यसमा कुनै समर्पण हुन्छ? (हुँदैन।) त्यसमा कुनै समर्पण छैन भन्ने देखेपछि, व्यक्तिले समर्पित हुन कसरी अभ्यास गर्नुपर्छ? (परमेश्‍वरको इच्छा खोजी गर्नुपर्छ।) धेरै मामिलामा, परमेश्‍वर तँलाई आफ्नो इच्छा स्पष्टसित देखाउनुहुन्‍न, त्यसैले तँ कसरी सत्यता अभ्यास गरिरहेको छु भनेर निश्‍चित हुन सक्छस? (हामी निश्‍चित हुन परमेश्‍वरलाई गरिने प्रार्थनामा भर पर्नैपर्छ।) यदि तैँले केहीपल्ट प्रार्थना गरिस, र पनि परमेश्‍वरको इच्छा बुझिनस् भने, तँ के गर्छस्? अन्धाधुन्ध कार्य नगर्। पहिले, यसरी कार्य गर्नु आवश्यक छ कि छैन, यस्ता कार्यहरू परमेश्‍वरका बन्दोबस्तहरूका भाग हुन् कि होइनन्, यस्तो तरिकाले कार्य गर्ने सर्तहरू पूरा भएका छन् कि छैनन्, र तैँले आफ्नो योजना पूरा गर्न सक्छस् कि सक्दैनस्, त्यो हेर्। यदि तँ आफ्नो योजना पूरा गर्न सक्दैनस्, तर त्यही योजनामा अडिग रहन्छस् भने, के त्यो बेमनासिब कार्यशैली होइन र? तेरा योजना र विचारहरू वास्तविक छन् कि छैनन् भन्‍ने कुरा महत्त्वपूर्ण होइन। तँ मनमनै यस्तो सोच्छस्: “पहिला म यो योजना बनाउनेछु, अनि यदि परमेश्‍वरले मलाई आशिष्‌ दिनुभयो भने, सायद मैले योभन्दा पनि धेरै प्राप्त गर्नेछु!” तँसित भाग्यशाली मानसिकता छ, र पनि तँ आफ्नै इच्छामा भर पर्छस्, र आफ्नै निर्णयमा अडिग रहन खोज्छस्; तेरो महत्त्वाकाङ्क्षा र चाहना ठूला छन्, अनि तँ अहङ्कारी र असभ्य दुवै छस्। मानिसहरूको योजना र सङ्कल्पमा सधैँ त्रुटिहरू हुन्छन्, अनि ती योजना र सङ्कल्प तिनीहरूले अभ्यास गर्नुपर्ने कुरा होइनन्। जब मानिसहरू सत्यता वा परमेश्‍वरको इच्छा बुझ्दैनन्, तब के तिनीहरूको योजना र सङ्कल्प सही हुन सक्छन्? के ती परमेश्‍वरको इच्छाअनुरूप हुन सक्छन्? यो निश्‍चित कुरो होइन, किनभने मानिसहरूले नबुझ्ने धेरै कुरा छन्, जसबारे तिनीहरू निर्णय लिन सक्दैनन्; मानिसहरूको सङ्कल्प र योजना सबका सब मानव कल्पना, तिनीहरूको अनुमान र मूल्याङ्कन हुन्। सत्यता नबुझ्नेहरूले सबै थोक परमेश्‍वरको हातमा छन् र ती सबै उहाँद्वारा योजनाबद्ध र बन्दोबस्त गरिएका हुन् भनेर बुझ्न सक्दैनन्। तैँले परमेश्‍वरको हातले के गरिरहेको छ, उहाँको इच्छा के हो, र उहाँ अहिले मानिसहरूमा के काम गरिरहनुभएको छ भनेर बुझ्नैपर्छ। यदि तेरो योजना र निर्णय परमेश्‍वरले गर्न चाहने कामविरुद्ध जान्छन् वा परमेश्‍वरको इच्छाविपरीत छन् भने परिणाम के हुनेछ? तेरा योजनाहरू अवश्य नै असफल हुनेछन्। यो मामिलाबाट तैँले के कुरा स्पष्टसित बुझ्नैपर्छ भने मानिसहरूले योजना बनाउनु हुँदैन—योजना बनाउनु नै गल्ती हो। त्यसोभए, मानिसहरूले सही तरिकाले कसरी अभ्यास गर्नुपर्छ त? तिनीहरूले कामकुरा जे-जसरी आउँछन् त्यसरी नै लिन सिक्‍नुपर्छ, र आफूले बुझ्न नसक्ने कुरा अन्धाधुन्ध गर्ने वा त्यसबारे योजना बनाउने गर्नु हुँदैन। तैँले नबुझ्ने कैयौँ कुरा छन्, र बीचमा के-कस्ता समस्याहरू आइपर्ने हुन् तँलाई थाहा हुँदैन। के मान्छेका योजनाहरूमा अप्रत्याशित परिस्थितिहरू हुन्छन्? निश्‍चय नै हुँदैनन्, त्यसकारण मान्छेका योजनाहरू केवल मानव धारणा, खोक्रो कुरा र अव्यावहारिकता मात्र हुन्। त्यसोभए, मानिसहरूले के गर्नुपर्छ? एउटा कुरो त, तिनीहरूमा परमेश्‍वरप्रति समर्पित हुने हृदय हुनुपर्छ, अनि तिनीहरूले आफ्नो कुनै योजना बनाउनु हुँदैन; अर्को कुरो, तिनीहरूले झारा नटारी आफ्ना जिम्‍मेवारी र कर्तव्य पूरा गर्नैपर्छ। जहाँसम्म तैँले योजना बनाउने र सङ्कल्प गर्ने कुरा हासिल गर्न सक्छस् कि सक्दैनस् भन्‍ने कुरा छ, त्यो परमेश्‍वरको हातमा हुन्छ। सायद तैँले थोरै योजना बनाउँछस्, तर परमेश्‍वरले तँलाई एकदमै धेरै दिनुहुन्छ; सायद तैँले एकदमै धेरै योजना बनाउँछस्, तर त्यति धेरै प्राप्त गर्दैनस्। एउटै खालका यस्ता धेरै अनुभवहरूबाट गुज्रेपछि, तँलाई मान्छेको इच्छा र योजनाको आधारमा कुनै कुरा बदलिँदैन भनेर थाहा हुनेछ। यो त परमेश्‍वरले कसरी मामिलाहरू बन्दोबस्त गर्नुभएको छ र कसरी तीमाथि शासन गर्नुभएको छ भन्‍ने कुरामा भर पर्छ। मानिसहरूले यसरी निरन्तर अनुभव बटुलेर, परमेश्‍वर साँच्ची नै सबै थोकमाथि सार्वभौम हुनुहुन्छ भन्‍ने कुरा पत्ता लगाउन सक्छन्। यदि तैँले हृदयमा परमेश्‍वर सबै थोकमाथि सार्वभौम हुनुहुन्छ भन्‍ने तथ्य पुष्टि गरिस् भने, सत्यता प्राप्त गरेको हुनेछस्, जुन अनुभवद्वारा हासिल हुन्छ। कहिलेकाहीँ, तेरा योजनाहरू एकदमै राम्रा हुन सक्छन्, तर कुनै पनि बेला अप्रत्याशित कुराहरू आइपर्न सक्छन्; तैँले हुन सक्‍ने कैयौँ अनुपम कुराहरू कल्पना नै गर्न सक्दैनस्, ती तेरो कल्पना र योजनाभन्दा हरतरहले बाहिर हुन्छन्। कैयौँ कुराले तँलाई अचानक आफ्नो पोल खोलिएको जस्तो महसुस गराउँछन्, र तँलाई तेरो योजनामा कहाँनेर गल्ती छ, त्यो सफल हुन्छ कि असफल हुन्छ, मानिसहरूले के गर्न सक्छन् र के सक्दैनन् भन्‍ने कुरा थाहै हुँदैन। थाहा नपाई तँलाई मानिसहरूले भविष्यवाणी गर्न नसक्‍ने कैयौँ कुरा रहेछन्, जुन तिनीहरूको योजना र धारणाको सीमाबाहिर रहेछन् भन्ने महसुस हुन्छ। त्यस्तो बेला, तँ कस्तो निष्कर्षमा पुग्छस्? (परमेश्‍वर सबै थोकमाथि सार्वभौम हुनुहुन्छ भन्ने निष्कर्षमा।) सबै थोकमाथि परमेश्‍वरको सार्वभौमिकतामा विस्तृत कुरा छ: यदि परमेश्‍वर तँलाई कुनै कुरा दिनुहुन्‍न भने, तैँले जति नै दौडधुप, मेहनत वा सङ्घर्ष गरे पनि, त्यो बेकाम हुन्छ। यदि परमेश्‍वर तँलाई आशिष्‌ दिनुहुन्छ भने, सबै कुरा बाधाविना सहजतासाथ अघि बढ्छ, र कसैले पनि तँलाई अवरोध पुऱ्याउन सक्दैन। तँलाई के महसुस हुन्छ भने, अन्तिम निर्णय परमेश्‍वरको हुन्छ, परमेश्‍वर तेरा सबै योजना छर्लङ्गसित देख्न सक्नुहुन्छ, र यो मामिला पूरै परमेश्‍वरको हातमा हुन्छ। यो अनुभव गरेपछि, तेरो हृदयमा थाहै नपाई परमेश्‍वरको सार्वभौमिकताबारे सही अन्तर्दृष्टि र ज्ञान पलाउन थाल्छ। कस्तो अन्तर्दृष्टि र ज्ञान? परमेश्वरले नै तँलाई त्यो दिनुहुन्छ। यदि परमेश्‍वरले त्यो फिर्ता लैजान चाहनुभयो भने, तँ जति नै परमेश्‍वरमा समर्पित भए पनि वा तैँले परमेश्‍वरलाई जति नै जाने पनि, त्यसले केही फरक पार्दैन—यदि उहाँले त्यो फिर्ता लैजानुपऱ्यो भने, लगिछोड्नुहुनेछ। सबै थोक उहाँको हातमा छ, सबै थोक उहाँद्वारा पूर्वनिर्धारित हुन्छ, र सबै थोक उहाँद्वारा बन्दोबस्त गरिएको हुन्छ। तैँले आफ्नै रोजाइ गर्न मिल्दैन। यस्तो बेला, के तेरो योजना, हिसाबकिताब, र व्यक्तिगत लक्ष्य अझै पनि तेरो हृदयमा हाबी हुन्छ? हुँदैन। यी मानव योजना र हिसाबकिताब थाहै नपाई कम हुनेछन्, र तैँले ती त्याग्‍नेछस्। यी कुराहरू कसरी प्रतिस्थापित हुन्छन्? तैँले परमेश्‍वरको सार्वभौमिकता अनुभव गर्नु भनेको उहाँको सार्वभौमिकता देख्‍नुसरह हो। परमेश्‍वरले तँलाई उहाँले किन यी कुराहरू फिर्ता लैजानुभयो भनेर केही नभन्नुभए पनि, तैँले त्यो थाहै नपाई बुझ्नेछस्। जब परमेश्‍वर तँलाई केही कुराद्वारा आशिषित गर्नुहुन्छ, तँलाई धेरै धनसम्पत्ति दिनुहुन्छ, तब उहाँ किन यस्तो गर्नुहुन्छ भनेर तँलाई बताउनुहुन्‍न; तर तँलाई हृदयमा अनुभूति हुन्छ, र तँलाई यो परमेश्‍वरबाट आएको आशिष्‌ हो, कुनै व्यक्तिले आर्जन गर्न सक्‍ने कुरा होइन भन्ने थाहा हुनेछ। एकदिन, केही कुरा फिर्ता लगिनेछन्, र तँलाई हृदयमा यो परमेश्‍वरबाट नै हो भनेर स्पष्टसँग थाहा हुनेछ। जब तँलाई यी सबै कुरा स्पष्ट रूपमै थाहा हुन्छ, तब के तँलाई आफूले चाल्ने हर कदममा, तैँले जिउने हरदिन, र बितेर जाने हरवर्षमा तँलाई परमेश्‍वरले नै मार्गदर्शन गर्दै हुनुहुन्छ भन्ने महसुस हुनेछैन र? परमेश्‍वरले तँलाई मार्गदर्शन गर्नुहुँदा, तैँले थाहै नपाई आफू उहाँको आमनेसामने आएको, हरदिन उहाँसँग अन्तर्क्रिया गरेको, हरदिन आफूसँग नयाँ ज्ञान भएको, र हरवर्ष आफूले ठूलो प्रतिफल पाएको अनुभूति गर्नेछस्। थाहै नपाई, परमेश्‍वरको सार्वभौमिकता र बन्दोबस्तबारे तेरो बुझाइ झन् गहिरिँदै जानेछ। जब तँसँग यो स्तरको अनुभव हुन्छ, तब के तेरो हृदयमा परमेश्‍वरको स्थान हुँदैन र? यदि तेरो हृदयमा परमेश्‍वरको स्थान छ भने, तँलाई परमेश्‍वरको डर हुन्छ, तब के अन्य कुनै कुरा, सोच वा मतहरूले तँलाई छल्न र अन्योलमा पार्न वा परमेश्‍वरलाई छोड्ने तुल्याउन सक्‍नेछन् र? यो सम्भव छैन। यदि तँसित परमेश्‍वरबारे साँचो ज्ञान छ, सत्यताले तेरो हृदयमा जरा गाडेको छ भने मात्र, परमेश्‍वर सदाका लागि तेरो हृदयमा बास गर्न सक्‍नुहुन्छ। यदि सत्यताले तेरो हृदयमा जरा गाडेको छैन भने, के परमेश्‍वर लामो समय तेरो हृदयमा रहन सक्‍नुहुन्छ र? निश्‍चय नै सक्‍नुहुन्न, किनकि तेरो हृदयले कुनै पनि बेला परमेश्‍वरबाट आफै टाढिएर उहाँलाई धोका दिन सक्छ। यदि मानिसहरू सधैँ आफ्नो कल्पना, धारणा, योजना, हिसाबकिताब र चाहनालाई प्रयोग गरी आफ्नो जीवन चलाउँछन् भने, के तिनीहरूले परमेश्‍वरबारे यो ज्ञान प्राप्त गर्न सक्छन् र? (सक्दैनन्) त्यसकारण, परमेश्‍वरप्रति अय्यूबजस्तो समर्पित हुन, तेरो अनुभव र अभ्यासको मार्ग सही हुनैपर्छ। यदि तेरो अभ्यासको मार्गमा त्रुटि छ भने, तेरो आस्था वा इच्छा जति नै ठूलो भए पनि, त्यो काम लाग्‍नेछैन; तेरो महत्त्वाकाङ्क्षा जति नै उच्‍च भए पनि त्यो कुनै कामको हुनेछैन। जीवनका धेरै मामिलामा, मानिसहरूको अभ्यास विधिहरू त्रुटिपूर्ण हुन्छन्। यसो हेर्दा, मानिसहरू धेरै कष्ट सहन र ठूलो मूल्य चुकाउन सक्छन् जस्ता देखिन्छन्, तिनीहरूमा उच्‍च सङ्कल्प छ र तिनीहरूको हृदय जोसले भरिएको छ जस्तो देखिन्छ; तर किन तिनीहरूले यत्तिका धेरै अनुभव बटुलेपछि पनि, अन्त्यमा परमेश्‍वरको सार्वभौमिकता र बन्दोबस्तबारे अनुभवात्मक ज्ञान प्राप्त गर्दैनन्? किनभने तिनीहरूको अभ्यासका विधिहरू त्रुटिपूर्ण हुन्छन्, र तिनीहरूको व्यक्तिपरक चेतना, धारणा र कल्पना, साथै योजनाहरू सधैँ हाबी हुन्छन्। यी कुराहरू हाबी हुन्छन्, त्यसैले परमेश्‍वर तिनीहरूबाट लुक्‍नुहुन्छ। परमेश्‍वरको वचन भन्छ, “म पवित्र राज्यमा देखा पर्छु, र म आफैलाई फोहोरको देशबाट लुकाउँछु।” यो “फोहोरको देश” ले केलाई जनाउँछ? यसले विविध चाहना, योजना र सङ्कल्पलाई जनाउँछ—तिनीहरूले सही ठान्ने आफ्नो असल अभिप्राय र आशयलाई समेत जनाउँछ। यी कुराहरूले परमेश्‍वरलाई तिमीहरूमा काम गर्न अवरोध पुर्‍याउँछन्, र ती तेरो सामुन्ने खडा पर्खालजस्तै हुन् जसले तँलाई पूर्ण रूपमा छेकिदिन्छ, त्यसैले तैँले परमेश्‍वरको सार्वभौमिकता देख्‍न वा अनुभव गर्न सक्दैनस्। यदि तैँले परमेश्‍वरको सार्वभौमिकता देख्‍न वा अनुभव गर्न सक्दैनस् भने, के तँ उहाँको सार्वभौमिकताबारे जान्‍न सक्छस्? (सक्दिनँ।) तैँले उहाँको सार्वभौमिकताबारे कहिल्यै जान्‍न सक्दैनस्।

अब हामी अय्यूबले आफ्ना छोराछोरीसँग व्यवहार गर्दा ऊसँग भएको मनोवृत्तिलाई हेरौँ। अय्यूब यहोवाको डर मान्थ्यो, तर उसका छोराछोरी परमेश्‍वरमा विश्‍वास गर्दैनथे—के यो कुरा अय्यूबका लागि एकदमै लज्जास्पद हो भनेर बाहिराकाहरूले ठान्दैनथे र? मान्छेको धारणाअनुसार अय्यूबको परिवार प्रतिष्ठित थियो, र ऊ यहोवाको डर मान्थ्यो, तर उनका छोराछोरी परमेश्‍वरमा विश्‍वास गर्दैनथे, त्यसैले उसको कुनै इज्‍जत थिएन। के इज्‍जतसम्बन्धी यस्तो विचार मानव इच्छा र मानव आवेगबाट पैदा भएको थिएन र? मानिसहरू सोच्‍न सक्छन्: “यो इज्जतको कुरो फिटिक्कै होइन। मैले तिनीहरूलाई परमेश्‍वरमा विश्‍वास गराउने अनि फेरि इज्‍जत पाउने उपाय सोच्‍नैपर्छ।” के यो कुरा मानव इच्छाबाट उत्पन्‍न हुँदैन र? के अय्यूबले गरेको यही हो? (होइन।) बाइबलमा यसलाई कसरी उल्लेख गरिएको छ? (अय्यूबले तिनीहरूका लागि बलि चढायो र प्रार्थना गऱ्यो।) अय्यूबले बस तिनीहरूका लागि बलि चढायो र प्रार्थना गऱ्यो। यो कस्तो खालको मनोवृत्ति हो? के तिमीहरू अय्यूबले अभ्यास गरिरहेका सिद्धान्तहरू देख्‍न सक्छौ? अय्यूबले आफ्ना छोराछोरीको मोजमस्तीमा अवरोध वा हस्तक्षेप गऱ्यो कि गरेन भन्ने कुरा हामीलाई थाहा छैन, तर निश्‍चय नै ऊ त्यसमा सहभागी भएन—उसले बस तिनीहरूका लागि बलि चढायो। के उसले कहिल्यै “यहोवा परमेश्‍वर, तिनीहरूलाई प्रेरित गर्नुहोस्, तिनीहरूलाई तपाईंमा विश्‍वास गर्ने बनाउनुहोस्, अनि मजस्तै तपाईंको डर मान्‍ने र दुष्टतादेखि अलग बस्‍ने तुल्याउहोस्” भनेर प्रार्थना गऱ्यो? के उसले कहिल्यै यसरी प्रार्थना गऱ्यो त? बाइबलमा यस्तो अभिलेख छैन। अय्यूबको कार्यशैली त आफूलाई तिनीहरूबाट टाढा राख्‍नु, तिनीहरूका लागि बलि चढाउनु र सुर्ता गर्नु थियो, ताकि तिनीहरूले यहोवा परमेश्‍वरविरुद्ध पाप नगरून्। अय्यूबले यी कुराहरू अभ्यास गऱ्यो। उसको अभ्यासका सिद्धान्तहरू के-के थिए? उसले तिनीहरूलाई जोरजबर्जस्ती गरेनन्। त्यसकारण, अय्यूब आफ्ना छोराछोरीहरूले परमेश्‍वरमा विश्‍वास गरून् भन्‍ने चाहन्थ्यो कि चाहन्थेन? ऊ अवश्यै चाहन्थ्यो। परमेश्‍वरमा विश्‍वास गर्ने बुबाको हैसियतमा, उसलाई आफ्ना छोराछोरी यसरी परमेश्‍वरमा सच्‍चा विश्‍वास नगरी सांसारमै अल्झिरहेको देख्‍दा अत्यन्तै दुःख लाग्थ्यो होला। ऊ निश्‍चय नै आफ्ना छोराछोरी परमेश्‍वरसामु आऊन्, आफूले जस्तै तिनीहरूले पनि बलि चढाऊन्, परमेश्वरको डर मानून् र दुष्टताबाट अलग बसून, अनि परमेश्‍वरको सार्वभौमिकता र बन्दोबस्त स्विकारून् भन्‍ने चाहन्थ्यो। यो इज्‍जतको कुरा होइन, यो त आमाबुबाको जिम्‍मेवारी हो। तर उसका छोराछोरीले विश्‍वास नगर्ने विकल्प रोजे, र अय्यूबले बुबाको रूपमा तिनीहरूलाई जोरजबर्जस्ती गरेन। उसको मनोवृत्ति त्यस्तो थियो। अनि, उसले के गऱ्यो? के उसले तिनीहरूलाई लछारपछार र हकारपकार गऱ्यो, वा मनाउने-फकाउने गऱ्यो? (गरेन।) निश्‍चय नै गरेन। बढीमा, उसले बेलाबेला केही अर्तीउपदेश दियो, तर आफ्ना छोराछोरीले कुरा नसुनेपछि, उसले आस माऱ्यो। उसले तिनीहरूलाई अतिचाहिँ नगर्नू भनेर भने, र आफूलाई तिनीहरूबाट अलग्‍यायो, स्पष्ट सीमा कोऱ्यो, र हरेकले आ-आफ्नै जीवन जिए। अय्यूबले आफ्ना छोराछोरीले यहोवा परमेश्‍वरलाई चिढ्याउलान् कि भन्‍ने डरले तिनीहरूका लागि बलि चढायो; उसले तिनीहरूको तर्फबाट बलि चढाएको थिएन, आफूसँग परमेश्‍वरको डर मान्‍ने हृदय भएकाले बलि चढाएको थियो। अय्यूबले तिनीहरूलाई जोरजबर्जस्ती गरेन, न त लछारपछार र हकारपकार नै गऱ्यो, न त यसो नै भन्यो: “यिनीहरू मेरा छोराछोरी हुन्, र मैले यिनीहरूलाई परमेश्‍वरमा विश्‍वास गर्न लगाउनैपर्छ, ताकि परमेश्‍वरले केही थप मानिस प्राप्त गर्न सक्‍नुहोओस्।” उसले यसो भनेन, न त ऊसित यस्तो कुनै योजना वा हिसाबकिताब नै थियो, न त उसले यस्तो व्यवहार नै गऱ्यो। उसलाई यस्तो व्यवहार मानव इच्छाबाट आउँछ, जुन परमेश्‍वरलाई मन पर्दैन भन्‍ने थाहा थियो। अय्यूबले आफ्ना छोराछोरीलाई केवल अर्तीउपदेश दियो र तिनीहरूका लागि प्रार्थना गऱ्यो, तर तिनीहरूलाई जोरजबर्जस्ती गर्ने वा लछारपछार र हकारपकार गर्ने काम गरेन, र स्पष्ट सीमासमेत कोऱ्यो। यो अय्यूबको बुद्धिमत्ता थियो, साथै यो परमेश्‍वरलाई चिढ्याउने कुनै पनि कुरा गर्न मानव इच्छा वा असल अभिप्रायमा भर नपर्नू भन्‍ने अभ्यासको सिद्धान्त पनि थियो। यसअतिरिक्त, तिनीहरू परमेश्‍वरमा विश्‍वास गर्दैनथे, र परमेश्‍वरले तिनीहरूलाई प्रेरित गर्नुभएन। अय्यूबले परमेश्‍वरको इच्छा बुझ्यो: “परमेश्‍वरले तिनीहरूमा काम गर्नुभएको छैन, त्यसैले म तिनीहरूका लागि प्रार्थना गर्नेछैनँ। म परमेश्‍वरसँग केही पनि माग्‍नेछैनँ, र म यो मामिलामा परमेश्‍वरलाई चिढ्याउन चाहन्नँ।” उसले आफ्ना छोराछोरीले मुक्ति पाऊन्, तिनीहरू यहोवा परमेश्‍वरसामु आऊन्, र आशिषित होऊन् भनेर आँसु झार्दै प्रार्थना गर्ने वा उपवास बस्‍ने काम कदापि गरेन। उसले यस्तो व्यवहार कदापि गरेन; यस्तो व्यवहारले परमेश्‍वरलाई चिढ्याउनेछ, र यस्तो व्यवहार परमेश्‍वरले मन पराउनुहुनेछैन भनेर उसलाई थाहा थियो। यी वृत्तान्तहरूबाट तिमीहरू के बुझ्न सक्छौ? के अय्यूबको समर्पण सच्चा थियो? (थियो।) के औसत व्यक्तिले यस्तो समर्पण गर्न सक्छ? औसत व्यक्तिले सक्दैन। आमाबुबाका लागि छोराछोरी नै सबैभन्दा प्रिय सम्पत्ति हुन्, त्यसैले तिनीहरू यसरी मोजमस्तीमा डुब्दा, तिनीहरूले दुष्ट प्रचलनहरू पछ्याएको, परमेश्‍वरसामु नआएको, अनि परमेश्‍वरमा विश्‍वास गर्ने र मुक्ति पाउने अवसर गुमाएको र सम्भवतः तिनीहरू सर्वनाशमा परेको र नष्ट भएको देख्‍नु औसत व्यक्तिका लागि पार गर्नै नसकिने भावनात्मक रूपमा मुस्किल अग्‍निपरीक्षा हुन्छ। तर अय्यूबले यस्तो अवस्था पार गर्ने सक्यो। उसले केवल एउटा काम गऱ्यो, र त्यो तिनीहरूका लागि होमबलि चढाउनु र हृदयदेखि सुर्ता गर्नु थियो। उसले गरेको त्यति नै थियो। उसका लागि छोराछोरी सबैभन्दा प्रिय आफन्तजन थिए, तर उसले तिनीहरूका लागि परमेश्‍वरलाई चिढ्याउने कुनै थप कामकुरा गरेन। अय्यूबको अभ्यासको यो सिद्धान्त तिमीहरूलाई कस्तो लाग्यो? यसले के देखाउँछ भने, ऊसित परमेश्‍वरको डर मान्‍ने हृदय थियो, र ऊ उहाँप्रति साँचो रूपमा समर्पित थियो। उसले आफ्ना छोराछोरीको भविष्य मुछिएको मामिलामा अलिकति पनि प्रार्थना गरेन, न त मानव इच्छामा आधारित कुनै कार्यशैली नै प्रयोग गऱ्यो; उसले केही कामकुरा गर्न नोकरहरूलाई पठायो मात्र, आफैचाहिँ गएन। ऊ यस्तो मोजमस्तीमा सहभागी नहुनुको कारण के थियो भने ऊ यी कुराहरूद्वारा दूषित हुन इच्छुक थिएन, र यसअलावा ऊ यी कुराहरूमा मिसिन चाहँदैनथ्यो। तिनमा मिसिएर उसले परमेश्‍वरलाई चिढ्याउनेथ्यो, त्यसैले ऊ दुष्ट स्थानहरूबाट परै बस्थ्यो। के अय्यूबका अभ्यासहरूमा कुनै खास कुराहरू थिए? सर्वप्रथम, ऊ आफ्ना छोराछोरीलाई कसरी व्यवहार गर्थ्यो, त्यसबारे कुरा गरौँ। उसको उद्देश्य सबै कुरामा परमेश्‍वरका बन्दोबस्त र योजनाबद्ध कार्यहरूप्रति समर्पित हुनु थियो; ऊ परमेश्‍वरले नगर्ने कामकुरा जबर्जस्ती लाद्‌न खोज्दैनथ्यो, न त मानव इच्छाको आधारमा हिसाबकिताब र योजना नै गर्थ्यो। ऊ ध्यान दिएर सुन्थ्यो र सबै थोकमा परमेश्‍वरका बन्दोबस्त र योजनाबद्ध कार्यहरूलाई कुर्थ्यो। यो आम सिद्धान्त थियो। अभ्यासका विस्तृत विधिहरू के-के थिए त? (ऊ छोराछोरीको मोजमस्तीमा सहभागी हुँदैनथ्यो। ऊ तिनीहरूबाट अलग बस्थ्यो, र तिनीहरूका लागि होमबलि चढाउँथ्यो, तर तिनीहरूले परमेश्‍वरमा विश्‍वास गर्नैपर्छ भनेर जिद्दी गर्दैनथ्यो, न त तिनीहरूलाई लछारपछार र हकारपकार नै गर्थ्यो, बरु उसले स्पष्ट सीमा कोऱ्यो।) यो अभ्यासको सिद्धान्त हो। औसत व्यक्तिले यस्तो मामला सामना गर्दा कसरी अभ्यास गर्छ? (उसले आफ्ना छोराछोरीले परमेश्‍वरमा विश्‍वास गरून् भनी परमेश्वरलाई प्रार्थना गर्छ।) अरू के गर्छ? यदि परमेश्‍वरले त्यसो गर्नुभएन भने, उसले आफ्ना छोराछोरीलाई तानेर मण्डलीमा लैजान्छ, ताकि ती छोराछोरी आशिषित होऊन्। उसले आफूलाई स्वर्गको राज्यमा प्रवेश गर्ने ठूलो वरदान प्राप्त भएको तर आफ्ना छोराछोरीलाई त्यस्तो वरदान प्राप्त नभएको देख्छ, त्यसैले उसलाई हृदयमा पीडा र अफसोस हुन्छ। ऊ आफ्ना छोराछोरीले यो वरदान गुमाएको चाहँदैन, त्यसैले ऊ दिमाग खियाएर छोराछोरीलाई मण्डली लैजाने उपाय पत्ता लगाउने प्रयास गर्छ, र त्यसो गर्नु भनेको आमाबुबाको जिम्‍मेवारी पूरा गर्नु हो भन्‍ने सोच्छ। ऊ आफ्ना छोराछोरी सत्यता पछ्याउन र मुक्ति प्राप्त गर्न सक्षम छन् कि छैनन् भन्‍ने कुराप्रति वास्तवमा ध्यान दिँदैन। अय्यूबले यस्तो काम गरेन, तर औसत व्यक्तिले भने यसो गर्न सक्दैन। किन सक्दैन त? (मानिसहरूमा भ्रष्ट स्वभाव हुन्छ। तिनीहरू भावनात्मक बन्धनको आधारमा काम गर्छन्।) अधिकांश मानिस यसरी काम गर्नाले परमेश्‍वरलाई चिढ्याउँछ कि चिढ्याउँदैन भनेर कति पनि विचार गर्दैनन्। तिनीहरूको प्राथमिकता भनेको आफैलाई सन्तुष्ट पार्नु, आफ्नो भावनात्मक बन्धनलाई ध्यान दिनु, र आफ्नै चाहना पूरा गर्नु हो। तिनीहरू परमेश्‍वरले कसरी विभिन्‍न कुराहरूलाई सञ्चालन वा बन्दोबस्त गर्नुहुन्छ, उहाँ के गर्नुहुन्छ वा उहाँका अभिप्रायहरू के हुन् भन्‍नेबारे सोच्दैनन्। तिनीहरू आफ्नै चाहना, आफ्नै भावनात्मक बन्धन, आफ्नै अभिप्राय, र आफ्ना फाइदाबारे मात्र विचार गर्छन्। अय्यूबले आफ्‍ना छोराछोरीसँग कस्तो व्यवहार गर्थ्यो? उसले बुबाको रूपमा आफ्‍नो जिम्‍मेवारी मात्रै पूरा गर्थ्यो र तिनीहरूलाई सुसमाचार सुनाउँथ्यो र सत्यता सङ्गति गर्थ्यो। तैपनि, तिनीहरूले उसको कुरा सुने पनि नसुने पनि, उसको आज्ञापालन गरे पनि नगरे पनि, अय्यूबले तिनीहरूलाई परमेश्‍वरमा विश्‍वास गर्न जबरजस्ती गर्दैनथ्यो—तिनीहरूले तिनीहरूलाई लछारपछार र हकारपकार गर्ने, वा तिनीहरूको जीवनमा हस्तक्षेप गर्ने गर्दैनथे। तिनीहरूका सोच र विचारहरू तिनका भन्दा फरक थिए, त्यसैले तिनीहरूको काममा तिनले दखल अन्दाजी गर्दैनथे, र तिनीहरूले कस्तो मार्ग हिँडिरहेका छन् त्यसमा कुनै हस्तक्षेप गर्दैनथे। के अय्यूबले आफ्‍ना छोराछोरीसित परमेश्‍वरमा विश्‍वास गर्नेबारेमा बिरलै मात्र कुरा गर्थे? अवश्य नै उनले तिनीहरूसित यसबारेमा पर्याप्त रूपमा कुरा गर्थे, तर तिनीहरूले सुन्‍न मान्दैनथे, र ती कुरा स्विकार्दैनथे। त्यसप्रति अय्यूबको मनोवृत्ति कस्तो थियो? तिनले भन्थे, “मैले आफ्‍नो जिम्‍मेवारी पूरा गरेको छु; तिनीहरूले कस्तो मार्ग अपनाउनेछन् त्यो तिनीहरू आफैले रोज्‍ने कुरा हो, र त्यो परमेश्‍वरको योजनाबद्ध कार्य र बन्दोबस्तमा निर्भर हुने कुरा हो। यदि परमेश्‍वरले तिनीहरूमा काम गर्नुहुन्‍न वा भावनात्मक प्रभाव पार्नुहुन्‍न भने, म तिनीहरूलाई जबरजस्ती गर्ने प्रयास गर्नेछैनँ।” त्यसकारण, अय्यूबले तिनीहरूका लागि परमेश्‍वरसामु प्रार्थना गर्ने वा तिनीहरूप्रति वेदनाको आँसु बगाउने, वा तिनीहरूका लागि उपवास बस्‍ने, वा कुनै पनि प्रकारको कष्ट भोग्‍ने काम किमार्थ गर्दैनथ्यो। उसले यी कुराहरू गर्दै गर्दैनथ्यो। किन अय्यूबले यी कुराहरू गर्दैनथ्यो त? किनभने यीमध्ये कुनै पनि कुरा परमेश्‍वरको शासन र बन्दोबस्तहरूमा समर्पित हुने कार्य होइनन्; ती सबै मानव विचारबाट आउने कुराहरू हुन् र ती सक्रियतासाथ विभिन्‍न कुराहरू जबरजस्ती लाद्‌ने तौरतरिकाहरू हुन्। अय्यूबका छोराछोरीले उसको जस्तो मार्ग नअपनाउँदा अय्यूबको मनोवृत्ति यस्तो थियो; तर उसका छोराछोरीहरू मर्दाचाहिँ उसको मनोवृत्ति कस्तो थियो? ऊ रोयो कि रोएन? के उसले आफ्नो भावना पोख्यो? के उसलाई चोट पऱ्यो? बाइबलमा यस्ता कुनै कुराको अभिलेख छैन। अय्यूबले आफ्ना छोराछोरीहरू मरेको देख्दा, के ऊ मर्माहात वा दुःखी भयो? (भयो।) आफ्ना छोराछोरीप्रति उसको स्नेहको सन्दर्भमा कुरा गर्नुपर्दा, उसलाई निश्‍चय नै अलि दुःख लाग्यो, तर पनि ऊ परमेश्‍वरप्रति समर्पित भयो। उसको समर्पण कसरी व्यक्त भयो? उसले यसो भन्यो: “यी छोराछोरीहरू मलाई परमेश्‍वरले दिनुभएको थियो। तिनीहरूले परमेश्‍वरमा विश्‍वास गरे पनि नगरे पनि, तिनीहरूको जीवन परमेश्‍वरकै हातमा छ। यदि तिनीहरूले परमेश्‍वरमा विश्‍वास गरेका भए पनि, परमेश्‍वरले तिनीहरूलाई लैजान चाहनुभएको थियो भने, उहाँले तिनीहरूलाई लैजानु नै हुनेथ्यो; यदि तिनीहरूले परमेश्‍वरमा विश्‍वास नगरेका भए पनि, परमेश्‍वरले यिनीहरूलाई लगिनेछ भनेर भन्‍नुभएको भए, तिनीहरूलाई लगिने नै थियो। यो सब परमेश्‍वरको हातमा हुन्छ; अन्यथा, कसले पो मानिसहरूको जीवन लैजान सक्छ र?” सङ्क्षेपमा भन्नुपर्दा, लगिनु भनेको के हो? “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” (अय्यूब १:२१)। उसले आफ्ना छोराछोरीलाई व्यवहार गर्दा यही मनोवृत्ति कायम राख्यो। तिनीहरू जीवित रहे पनि मरे पनि, उसले निरन्तर यही मनोवृत्ति राखिरह्यो। उसको अभ्यास गर्ने शैली सही थियो; उसले अभ्यास गर्ने हरेक तरिकामा र उसले हरेक कुरालाई हेर्ने दृष्टिकोण, मनोवृत्ति र स्थितिमा, ऊ समर्पित हुने, प्रतीक्षा गर्ने, खोजी गर्ने, र त्यसपछि ज्ञान हासिल गर्ने स्थान र स्थितिमा हुन्थ्यो। यो मनोवृत्ति अत्यन्तै महत्त्वपूर्ण छ। यदि मानिसहरूले आफूले गर्ने हरेक कुरामा यस्तो मनोवृत्ति कहिल्यै राख्दैनन्, र विशेष गरी कठोर व्यक्तिगत विचारहरू पाल्छन् र सबै कुराभन्दा माथि व्यक्तिगत मनसाय र फाइदा राख्छन् भने, के तिनीहरू साँच्‍चै समर्पित भइरहेका हुन्छन् त? (हुँदैनन्।) त्यस्ता मानिसहरूमा सच्‍चा समर्पण देख्‍न सकिँदैन; तिनीहरूले सच्‍चा समर्पण हासिल गर्नै सक्दैनन्।

कतिपय मानिसले आफ्नो कर्तव्य निभाउने क्रममा सत्यता सिद्धान्तहरू खोजी गर्न ध्यान दिँदैनन्, बरु आफ्नै इच्छामा भर परेर कार्य गर्छन्। विशेष गरी दह्रिलो व्यक्तिगत विचार भएको व्यक्तिमा देखिने सबैभन्दा आम प्रकटीकरण के हो? ऊ आफूलाई जे आइपरे पनि, पहिला आफ्नो मनमा कामकुराको हिसाबकिताब गर्छ, आफूले सोच्‍न सक्‍ने सबै कुराबारे सोच्छ, र विस्तृत योजना बनाउँछ। जब उसलाई त्यसमा कुनै कमी छैन भन्‍ने लाग्छ, तब ऊ त्यसलाई पूर्णतया आफ्नै इच्छाअनुसार अभ्यास गर्छ, नतिजास्वरूप उसको योजना परिवर्तनअनुरूप हुन सक्दैन, त्यसैले कामकुरा गलत भइदिन्छ। यहाँ समस्या के हो? आफ्नै इच्छाअनुसार कार्य गर्दा प्रायजसो कामकुरा गलत भइदिन्छ। त्यसकारण, जे आइपरे पनि, हरेक व्यक्तिले सँगै मिलेर सत्यता खोजी गर्नुपर्छ, परमेश्‍वरलाई प्रार्थना गर्नुपर्छ, अनि उहाँको मार्गदर्शन माग्‍नुपर्छ। परमेश्‍वरको अन्तर्दृष्टिद्वारा, तिनीहरूको सङ्गतिबाट आउने कुराहरू ज्योतिले भरिएका हुन्छन्, र तिनले अघाडिको मार्ग प्रदान गर्नेछन्। यसअतिरिक्त, मामिलालाई परमेश्‍वरमा सुम्पेर, उहाँको बाटो हेरेर, उहाँमा भर परेर, उहाँलाई आफ्नो अगुवाई गर्न दिएर, र उहाँलाई आफ्नो हेरचाह र रक्षा गर्न दिएर—यस तरिकाले अभ्यास गरेर—तैँले अझ धेरै आश्वासन पाउनेछस्, अनि तैँले कुनै ठूला समस्याहरू सामना गर्नेछैनस्। के मानिसहरूले आफ्नो मगजमा सोच्‍ने कुराहरू पूर्णतया तथ्यअनुरूप हुन्छन्? के ती सत्यता सिद्धान्तअनुरूप हुन्छन्? त्यो असम्भव छ। यदि आफ्‍नो कर्तव्य निभाउने क्रममा तँ परमेश्‍वरमा भरोसा गर्दैनस् र उहाँलाई हेर्दैनस्, केवल आफ्‍नो इच्‍छाअनुसार मात्रै गर्छस् भने, तँ जति नै बाठो भए पनि, तँ असफल हुनेछस्। अहङ्कारी र आत्मधर्मी मानिसहरूले सधैँ आफ्‍नै विचारहरू पछ्याउने गर्छन्, त्यसकारण के तिनीहरूमा परमेश्‍वरको डर मान्‍ने हृदय हुन्छ? अत्यन्तै जब्बर व्यक्तिगत विचारहरू भएका मानिसहरूले काम गर्ने समयमा परमेश्‍वरलाई बिर्सन्छन्, र तिनीहरूले परमेश्‍वरको आज्ञापालन गर्न बिर्सन्छन्; ठक्‍कर खाएपछि र कुनै कुरा हासिल गर्न नसकेपछि मात्रै, तिनीहरूले आफूले परमेश्‍वरको आज्ञापालन नगरेको, र परमेश्‍वरलाई प्रार्थना नगरेको चाल पाउँछन्। यो के समस्या हो? यो तिनीहरूको हृदयमा परमेश्‍वर नहुनु हो। तिनीहरूको व्यवहारले तिनीहरूको हृदयमा परमेश्‍वर हुनुहुन्‍न, र तिनीहरू आफैमा मात्र भर पर्छन् भन्‍ने देखाउँछ। त्यसकारण, तैँले मण्डलीको काम गरिरहेको भए पनि, आफ्‍नो कर्तव्य निभाइरहेको, र बाहिरी मामलाहरू वा आफ्‍नै व्यक्तिगत जीवनका मामलाहरू सम्‍हालिरहेको भए पनि, तेरो हृदयमा सिद्धान्तहरू हुनुपर्छ, त्यसमा एउटा स्थिति हुनुपर्छ। कस्तो स्थिति? “यो जेसुकै भए पनि, ममा कुनै कुरा आइपर्नुभन्दा अगाडि मैले प्रार्थना गर्नुपर्छ, परमेश्‍वरको आज्ञापालन गर्नुपर्छ, र उहाँको सार्वभौमिकताको पालन गर्नुपर्छ। सबै कुरा परमेश्‍वरले नै बन्दोबस्त गर्नुभएको हुन्छ, र जब त्यो कुरा आइपर्छ, तब मैले परमेश्‍वरको इच्‍छा खोज्‍नुपर्छ, ममा यस्तो मानसिकता हुनुपर्छ, मैले आफ्‍नै योजनाहरू बनाउनु हुँदैन।” केही समयसम्‍म यस्तो अनुभव गरिसकेपछि, मानिसहरूले धेरै कुरामा परमेश्‍वरको सार्वभौमिकता देख्‍न थाल्छन्। यदि तँ सधैँ आफ्‍नै योजना, विचार, चाहना, स्वार्थी मनसाय, र इच्‍छा बोकेर हिँड्छस् भने, तेरो हृदय थाहै नपाई परमेश्‍वरबाट टाढा जानेछ, परमेश्‍वरले कसरी व्यवहार गर्नुहुन्छ भन्‍ने बारेमा तँ अनभिज्ञ हुनेछस्, र परमेश्‍वर प्रायजसो तँबाट लुक्‍नुहुनेछ। के तँलाई आफ्‍नै इच्छाअनुसार काम गर्न मन लाग्दैन र? के तैँले आफ्‍नै योजनाहरू बनाउँदैनस् र? तँ सोच्छस् कि तँसँग मष्तिष्क छ, तँ शिक्षित छस्, ज्ञानले भरिएको छस्, तँसँग काम गर्ने साधन र शैली छ, तैँले ती आफ्‍नै तरिकाले गर्न सक्छस्, तँ सिपालु छस्, तँलाई परमेश्‍वरको आवश्यकता हुँदैन, त्यसकारण परमेश्‍वर भन्‍नुहुन्छ, “त्यसकारण जा आफै गर्, र राम्रो भए पनि नभए पनि त्यसको जिम्‍मा ली, मलाई त्यसको मतलब हुँदैन।” परमेश्‍वरले तँलाई कुनै ध्यान दिनुहुन्‍न। परमेश्‍वरमाथिको विश्‍वासमा मानिसहरूले यसरी आफ्‍नै इच्छालाई पछ्याउँछन् र जे मन लाग्यो त्यही विश्‍वास गर्छन् भने, परिणाम के हुन्छ? तिनीहरूले कहिल्यै पनि परमेश्‍वरको सार्वभौमिकता अनुभव गर्न सक्दैनन्, तिनीहरूले कहिल्यै पनि परमेश्‍वरको हात देख्‍न सक्दैनन्, तिनीहरूले कहिल्यै पनि पवित्र आत्‍माको अन्तर्दृष्टि र ज्योति अनुभव गर्न सक्दैनन्, तिनीहरूले परमेश्‍वरको मार्गदर्शन अनुभव गर्न सक्दैनन्। अनि समय बित्दै जाँदा के हुन्छ? तिनीहरूको हृदय परमेश्‍वरबाट झनै टाढा जान्छ, र यसका अरू असरहरू हुन्छन्। कस्ता असरहरू? (परमेश्‍वरलाई शङ्का र इन्कार गर्ने।) यो परमेश्‍वरलाई शङ्का र इन्कार गर्नु मात्रै होइन। जब मानिसहरूको हृदयमा परमेश्‍वरको निम्ति कुनै ठाउँ हुँदैन, र तिनीहरूले लामो समयसम्‍म आफ्‍नै इच्‍छाअनुसार काम गर्दै गए भने, यसै गर्ने बानी बस्छ: तिनीहरूलाई कुनै कुरा आइपर्दा तिनीहरूले गर्ने पहिलो कुरा भनेकै आफ्‍नै समाधानबारे विचार गर्नु र आफ्नै अभिप्राय, उद्देश्य र योजनाहरूको आधारमा काम गर्नु हो; सबभन्दा पहिले तिनीहरूले यो आफ्नो लागि फाइदाजनक छ कि छैन भनेर सोच्छन्; यदि छ रहेछ भने, तिनीहरूले त्यो काम गर्छन्, र छैन रहेछ भने, त्यो काम गर्दैनन्। तिनीहरूलाई सीधै यो तरिका अपनाउने बानी परिसकेको हुन्छ। अनि यदि यस्ता मानिसहरूले पश्‍चात्ताप नगरी यसरी नै व्यवहार गरिरहे भने परमेश्‍वरले तिनीहरूसँग कस्तो व्यवहार गर्नुहुन्छ? परमेश्‍वर तिनीहरूलाई कुनै ध्यान दिनुहुन्‍न, र तिनीहरूलाई एकातिर पन्छाउनुहुन्छ। एकातिर पन्छाउनु भनेको के हो? परमेश्‍वरले तिनीहरूलाई न त अनुशासनमा राख्‍नुहुनेछ, न त हप्काउनु नै हुनेछ; तिनीहरू झन्-झन् धेरै आफूमा लिप्त हुनेछन्, तिनीहरूलाई न्याय गरिनेछैन, सजाय दिइनेछैन, अनुशासनमा राखिनेछैन वा गाली गरिनेछैन, झन् अन्तर्दृष्टि, ज्योति वा मार्गदर्शन दिने त कुरै नगरौँ। एकातिर पन्छाउनुको अर्थ यही हो। परमेश्‍वरले कुनै व्यक्तिलाई एकातिर पन्छाउनुहुँदा, उसलाई कस्तो लाग्छ? उसको आत्मा रुन्छ, परमेश्‍वर ऊसँग रहनुहुन्‍न, ऊ दर्शनहरूबारे अस्पष्ट हुन्छ, ऊसँग कार्य गर्ने मार्ग हुँदैन, र ऊ मूर्ख मामिलाहरूमा मात्रै संलग्‍न हुन्छ। यसरी समय बित्दै जाँदा, उसलाई जीवनको कुनै मूल्य छैन, र आफ्नो आत्मा रित्तो छ भन्‍ने लाग्छ, त्यसैले ऊ अविश्‍वासीहरूजस्तै हुन्छ, र ऊ झन्-झन् पतित हुँदै जान्छ। यस्तो व्यक्तिलाई परमेश्‍वर तिरस्कार र अस्वीकार गर्नुहुन्छ। कतिपय मानिस भन्छन्: “किन मलाई झन्-झन् धेरै आफ्नो कर्तव्य निभाउनु व्यर्थ हो, आफूमा ऊर्जा झन्-झन् कम हुँदै छ भन्ने लाग्छ? किन ममा उत्प्रेरणा छैन? मेरो उत्प्रेरणा कहाँ गयो?” अरूचाहिँ यसो भन्छन्: “किन मलाई आफूले विश्वास गरेको जति जति धेरै समय हुँदै जान्छ, त्यति त्यति नै पहिले आफूमा भएको जति विश्वास अहिले नभएको जस्तो लाग्छ? मैले सुरुमा विश्‍वास गर्दा, मलाई विशेष गरी परमेश्‍वरसँग आमनेसामने हुन आनन्द लाग्थ्यो, तर किन होला अहिले मलाई त्यस्तो आनन्द अनुभूति हुँदैन?” त्यो अनुभूति कहाँ गयो? परमेश्‍वर तँबाट लुक्‍नुभएको छ, त्यसकारण तँ उहाँलाई अनुभूत गर्नै सक्दैनस्; त्यसैले तँ दयनीय बन्छस् र ओइलाउँछस्। तँ कुन हदसम्म ओइलाउँछस्? तँ परमेश्‍वरको कामका दर्शनहरूबारे अस्पष्ट हुन्छस्, तेरो हृदयमा केही पनि हुँदैन, अनि तेरो कमजोर र दयनीय रूप प्रकट हुन्छ। यो कुरा राम्रो हो कि नराम्रो? (नराम्रो।) जब परमेश्‍वर कुनै व्यक्तिलाई त्याग्नुहुन्छ, तब ऊ यस्तो मूर्ख र हुस्सु बन्छ, र ऊसँग केही पनि हुँदैन। यही नै परमेश्‍वरलाई त्याग्ने व्यक्तिहरूको दयनीय रूप हो। यस बेला, तिनीहरू परमेश्‍वरमा विश्‍वास गर्नु राम्रो हो भनेर विश्‍वास गर्न छोड्छन्। तिनीहरूले यसबारे जसरी सोचे पनि पनि, परमेश्‍वरमा विश्‍वास गर्नु सही मार्ग हो भनेर सोच्दैनन्। तिनीहरूका अनुसार, यो मार्ग कहीँ पुग्दैन, र जसले यो मार्गमा हिँड्ने सल्लाह दिए पनि, तिनीहरू हिँड्नेछैनन्। तिनीहरू विश्‍वास जारी राख्‍न सक्दैनन्, त्यसैले संसारतर्फ दौडनुपर्छ; तिनीहरूका लागि त पैसा कमाउनु र सम्पत्ति प्राप्त गर्नु एकमात्र विकल्प, सबैभन्दा वास्तविक मार्ग हुन्छ। तिनीहरू बढुवा र सम्पत्ति, खुसी र सन्तुष्टिको पछि लाग्छन्, अनि पितापुर्खालाई सम्मान गर्छन्, र चाँडो विकास गर्छन्; तिनीहरूको हृदय यिनै कुराहरूले भरिएको हुन्छ, तब के तिनीहरू अझै पनि आफ्नो कर्तव्य निर्वाह गर्न सक्छन् त? सक्दैनन्। यदि कुनै व्यक्तिमा यस्तो सोच मात्रै छ, तर पनि अलिअलि साँचो विश्‍वास छ, र ऊ यो विश्‍वास पछ्याउन इच्छुक छ भने, ऊप्रति परमेश्‍वरको घरको मनोवृत्ति कस्तो हुन्छ? यदि ऊ सेवा प्रदान गर्न सक्छ भने, परमेश्‍वरको घरले उसलाई अवसर प्रदान गर्नेछ; हरेक व्यक्तिका लागि परमेश्वरको मापदण्ड उच्‍च छैन। किन त्यस्तो? मानिसहरू अरूबाट अलग्ग रहेर जिउँदनन्, र यस्तो कोही मान्छे हुँदैन जो भ्रष्ट छैन। परमेश्‍वरको प्रतिरोध गर्न विचार नआउने मान्छे को नै पो छ र? परमेश्‍वरको प्रतिरोध गरेर अपराध नगरेको व्यक्ति को नै पो छ र? परमेश्‍वरविरुद्ध विद्रोह गर्ने स्थिति र व्यवहार नभएको व्यक्ति को नै पो छ र? एक कदम अघि बढ्दा, परमेश्‍वरबारे अविश्‍वास, शङ्का, गलतफहमी वा अडकलबाजी विचार, सोच वा स्थिति नभएको व्यक्ति को नै पो छ र? हर व्यक्तिसँग यी कुराहरू हुन्छन्। त्यसकारण, परमेश्‍वर मानिसहरूलाई कसरी व्यवहार गर्नुहुन्छ? के परमेश्‍वर यस्ता कुराहरूलाई अचाक्ली ध्यान दिनुहुन्छ? उहाँले त्यस्तो कहिल्यै गर्नुभएको छैन। उहाँ के गर्नुहुन्छ त? कतिपय मानिससँग परमेश्‍वरको कामबारे सधैँ धारणाहरू हुन्छन्। तिनीहरू यस्तो सोच्छन्, “यदि कुनै व्यक्तिले परमेश्‍वरमा विश्‍वास गर्छ भने, उहाँले सधैँ उसलाई खुलासा र न्याय गर्नुहुनेछ सजाय दिनुहुनेछ, अनि काटछाँट र निराकरण गर्नुहुनेछ। उहाँ मानिसहरूलाई जान दिनुहुन्‍न, र उहाँ तिनीहरूलाई रोज्‍ने स्वतन्त्रता दिनुहुन्‍न।” के कुरा त्यस्तै हो त? (होइन।) परमेश्‍वरमा विश्‍वास गर्ने अनि उहाँको घरमा आउने मानिसहरू सबैले स्वतन्त्र रूपमै यसो गर्छन्; तिनीहरू कसैलाई पनि जोरजबर्जस्ती गरिँदैन। कतिपय मानिसले विश्‍वास गुमाएका छन्; तिनीहरू सांसारिक कुराहरूमा लिप्त हुन पुगेका छन्, र तिनीहरूलाई रोक्‍ने वा तिनीहरू गएको हेर्न नरुचाउने कोही पनि छैन। परमेश्‍वरमा आस्था राख्‍ने र आस्था छोड्ने, यी दुवै कुरामा तिनीहरू स्वतन्त्र छन्। यसबाहेक, परमेश्‍वर कसैलाई पनि करकाप गर्नुहुन्‍न। मानिसहरूका लागि उहाँको मापदण्ड जे भए पनि, उहाँ तिनीहरूलाई आफू हिँड्न चाहेको बाटो रोज्न दिनुहुन्छ, र उहाँ कसैलाई पनि जोरजबर्जस्ती गर्नुहुन्‍न। पवित्र आत्माले जसरी काम गर्नुभए पनि, वा मानिसहरूलाई जे-जसरी डोर्‍याउनुभए पनि, र तिनीहरूलाई परमेश्‍वरको वचन पढ्न जे-जसरी अगुवाइ गर्नुभए पनि, कहिल्यै पनि कसैलाई करकाप गर्नुभएको छैन। उहाँ सधैँ मान्छेको भरणपोषण र गोठालो गर्न सत्यता व्यक्त गर्नुहुन्छ, सधैँ समस्याहरू समाधान गर्न र मानिसहरूलाई सत्यता बुझ्‍न दिन सत्यतामा सङ्गति गर्नुहुन्छ। मानिसहरूलाई सत्यता बुझ्न दिनुको उद्देश्य के हो? (तिनीहरूले सत्यता स्विकार्न सकून् भन्‍ने हो।) यदि तैँले सत्यता र परमेश्‍वरका वचनहरू स्विकार्छस् भने, तँसँग यी विद्रोही र भ्रष्ट स्वभावहरू, गैरविश्‍वासीहरूको दृष्टिकोण, र हरप्रकारका गलत स्थितिलाई रोक्न सक्‍ने कद हुन्छ; जब तँ यी स्थितिहरू खुट्याउन सक्षम हुन्छस्, तब तँ छलमा पर्नेछैनस्। व्यक्तिले हरप्रकारको सत्यता बुझेपछि, परमेश्‍वरलाई गलत बुझ्दैन, र उहाँको इच्छा बुझ्छ। एक हिसाबले, ऊ सृष्टि गरिएको प्राणीको कर्तव्य राम्ररी निर्वाह गर्न सक्षम हुन्छ; यसअतिरिक्त, ऊ मानव स्वरूपमा जिउँछ, र जीवनको सही मार्ग हिँड्न सक्षम हुन्छ। जब कोही जीवनको सही मार्गमा हिँड्छ, सृष्टि गरिएको प्राणीले दिनुपर्ने गवाही दिन्छ, अन्त्यमा शैतानलाई पराजित गर्न सक्षम हुन्छ, स्वभाव परिवर्तन अनुभव गर्छ, उसमा परमेश्‍वरप्रति साँचो समर्पण र डर छ, र ऊ सृष्टि गरिएको स्वीकार्य प्राणी बन्छ, तब त्यस्तो व्यक्तिले मुक्ति प्राप्त गरिसकेको हुन्छ, र त्यही नै अन्तिम लक्ष्य हो।

सेप्टेम्बर २९, २०१७


परमेश्‍वरको सार्वभौमिकताबारे कसरी जान्‍ने

परमेश्‍वरको सार्वभौमिकताबारे जान्नु निकै गहन सिकाइ हो। सबथोकमाथि परमेश्‍वरको सार्वभौमिकता देख्नको लागि व्यक्तिले आत्मिक मामलाहरू बुझ्नैपर्छ, र उसले थुप्रै सत्यताहरू पनि बुझ्नैपर्छ। परमेश्‍वरलाई बुझ्ने सन्दर्भमा भन्नुपर्दा, मानिसहरू बारम्बार सङ्कुचित सोच बनाउँछन् र आफ्नो अगाडि जे छ त्यसैलाई मात्र हेर्छन्। तिनीहरू सधैँ सही र गलत, ठिक र बेठिक, र कालो र सेतो के हो भन्‍ने आफ्नै विचारको आधारमा, वा मानव धारणा र कल्पनाहरूको आधारमा परमेश्‍वरको मूल्याङ्कन् गर्छन्, र परमेश्‍वरले यसो गर्नु वा उसो गर्नु गलत थियो भन्छन्। तर केचाहिँ सही हो? जबसम्म कुनै कुरा परमेश्‍वरद्वारा गरिएको हुन्छ, तबसम्म त्यो सही हुन्छ। त्यसोभए, के परमेश्‍वरले मानिसलाई नष्ट गर्नु सही हो त? (हो।) परमेश्‍वरले एउटा जातिलाई माथि उठाएर समृद्ध तुल्याउनुभएको छ, तर तँलाई यो जाति समृद्ध हुनु हुँदैन भन्ने लाग्छ। त्यसोभए, त्यो कसरी समृद्ध बन्यो त? यहूदीहरूले परमेश्‍वरको विरोध गरेकाले मानिसहरूको नजरमा, परमेश्‍वरले रिसाएर तिनीहरूलाई श्राप दिनुभएपछि, उहाँले तिनीहरूलाई पूरै मेटाउनुपर्थ्यो। तर त्यो मान्छेको धारणा र कल्पना मात्र हो। यहूदी मानिसहरूलाई श्राप र दण्ड दिनुभएपछि, परमेश्‍वरले तिनीहरूलाई बाँच्न दिनुभयो, र उहाँले तिनीहरूलाई तिनीहरूको मूलजड जीवितै रहिरहने, तिनीहरू संसारभर अन्य देशहरूमा छरिने, र तिनीहरूले अन्त्यमा तिनीहरूको आफ्नै राष्ट्र पुनर्स्थापित गर्ने प्रतिज्ञा दिनुभयो। परमेश्‍वरका प्रतिज्ञाहरू परिवर्तन गर्न सकिँदैन, र परमेश्‍वरले बोल्नुभएका दण्डका वचनहरू पनि पूरा हुनु नै थियो। परमेश्‍वरको सार्वभौमिकता अत्यन्तै अद्‌भुत छ। यदि तैँले परमरेश्‍वरको काम र मानिसहरूलाई आइपर्ने परिस्थितिहरूलाई सही र गलत, र ठिक र बेठिकको दृष्टिकोणबाट मूल्याङ्कन् गर्न खोज्छस् भने, तैँले तिनलाई इन्कार गर्नेछस्। तँलाई ती परमेश्‍वरको कामजस्ता लाग्‍नेछैनन् र ती तेरा धारणा र कल्पनाहरूसँग नमिलेजस्तो लाग्नेछ र तैँले तिनलाई इन्कार गर्नेछस्। यदि तैँले तिनलाई इन्कार गर्छस् भने, तैँले कसरी तिनलाई सत्यताको रूपमा पालना गर्न सक्छस्? त्यो असम्भव हुनेछ। मानिसहरू किन तिनलाई इन्कार गर्छन्? यो मानव धारणाहरूले गर्दा भएको हो, यसको अर्थ के हो भने मानव मस्तिष्कले के चिन्न सक्छ, र मानिसहरूले परमेश्‍वरका कार्यहरूमा के देख्न सक्छन् भन्ने कुराहरूको सीमा हुन्छ, र मानिसहरूले बुझ्न सक्ने सत्यताहरूको पनि सीमा हुन्छ। तैँले कसरी यी सीमाहरू पार गरेर साँचो रूपमा परमेश्‍वरलाई चिन्न सक्छस्? तैँले परमेश्‍वरबाट आएका कुराहरू ग्रहण गर्नुपर्छ, र आफूले सामना गर्ने र बुझ्न नसक्ने कुराहरूलाई हल्का रूपमा व्याख्या गर्नु हुँदैन, र यदि तैँले कुनै समस्या हल गर्न सक्दैनस् भने आँखा चिम्लेर त्यसको आलोचना गर्नु हुँदैन। मानिसहरूमा सबैभन्दा बढी हुनुपर्ने समझ नै यही हो। यदि तँ “यो परमेश्‍वरले गर्ने काम होइन, परमेश्‍वरले कहिल्यै यसो गर्नुहुन्न!” भनेर भन्छस् भने, तँसँग समझ छैन। तैँले साँच्चै केचाहिँ बुझ्न सक्छस्? यदि तैँले परमेश्‍वरको तर्फबाट निर्णय गर्ने आँट गर्छस् भने, तँमा साँच्चिकै समझ छैन। परमेश्‍वरले ठ्याक्कै तैँले सोचेजस्तो वा तेरो कल्पनाको दायराभित्र रहेर नै कार्य गर्नुहुन्छ भन्ने छैन। परमेश्‍वर अत्यन्तै महान्, अत्यन्तै अथाह, अत्यन्तै गहन, अत्यन्तै अद्‌भुत, र अत्यन्तै बुद्धिमान् हुनुहुन्छ! मैले किन “अत्यन्तै” भन्ने शब्द जोडेको हुँ? किनभने मानिसहरूले परमेश्‍वरलाई बुझ्न सक्दैनन्। तँ एक सृष्टि गरिएको प्राणी होस्, त्यसैले परमेश्‍वरलाई बुझ्ने प्रयास नगर्। जब तँसित यस्तो सोच बिलकुलै हुँदैन, तब तँमा केही समझ हुनेछ। परमेश्‍वरको लागि नियमहरू तोक्‍ने प्रयास नगर्, र यदि तैँले त्यस्तो काम गर्नबाट आफूलाई रोक्‍न सकिस् भने, तँसित समझ हुनेछ। त्यस्ता धेरै मानिसहरू छन् जो परमेश्‍वरको लागि नियमहरू तोक्‍ने गर्छन् र परमेश्‍वरले निश्‍चित तरिकाले कार्य गर्नुपर्छ, परमेश्‍वरले यो कार्य बिलकुलै यही तरिकाले गर्नुहुन्छ वा बिलकुलै त्यो तरिकाले गर्नुहुन्न, यो बिलकुलै परमेश्‍वरकै कार्य हो, र अरू कुनै कुरा बिलकुलै परमेश्‍वरको कार्य होइन भनेर भन्छन्। अनि यो “बिलकुलै” भन्ने शब्द थप्नुको अर्थचाहिँ के हो नि? (त्यसमा समझ छँदै छैन भन्ने हो।) तँ परमेश्‍वर अत्यन्तै अद्‌भुत र अत्यन्तै बुद्धिमान् हुनुहुन्छ भनेर भन्छस् तर त्यसपछि तैँले परमेश्‍वरले कहिल्यै कुनै निश्‍चित तरिकाले कार्य गर्नुहुन्न भनेर भन्छस्। के त्यो विरोधाभास होइन र? त्यो परमेश्‍वरबारे साँचो ज्ञान होइन। सधैँ आफ्नै विचारहरूमा जिद्दी गर्नु र सधैँ परमेश्‍वरको लागि नियमहरू तोक्‍नु भनेको पूर्णतया समझको अभाव हुनु हो।

परमेश्‍वर यो अन्तिम चरणको काम गर्दै हुनुहुन्छ, र उहाँ चीनमा देखा परेर काम गर्न सक्नुहुन्छ भनेर कसैले सोचेको थिएन। के तैँले त्यसरी सोच्‍न नसक्नु तेरो हृदयमा भएका धारणा र कल्पनाहरू, अनि तेरा सोचका सीमितताहरूले गर्दा भएको होइन र? तँलाई अमेरिका, संयुक्त अधिराज्य, वा इस्राएल सबैमा यो सम्भव हुन्थ्यो भन्‍ने लाग्थ्यो होला, तर परमेश्‍वरले चीनमा काम गर्नुहुनेछ भनेर तैँले कदापि कल्पना गर्न सक्दैनस्। तैँले त्यो सोच्नै सक्दैनस्। त्यो मान्छेका धारणा र कल्पनाहरूभन्दा निकै टाढा छ, तर परमेश्‍वरले चीनमा भर्खरै उहाँको काम थाल्नुभएको छ, र उहाँ आफ्नो अन्तिम र सबैभन्दा महत्त्वपूर्ण काम गरिरहनुभएको छ। यो मानव धारणाहरूसँग अत्यन्तै अमिल्दो छ। त्यसैले यसबाट तैँले के सिकेको छस्? (परमेश्‍वरको काम मानव धारणाहरूसँग मेल खाँदैन, र त्यो अद्‌भुत र अथाह हुन्छ भन्ने सिकेको छु।) परमेश्‍वरको काम मानव कल्पनाभन्दा निकै टाढा, अद्‌भुत र अथाह, बुद्धिमान्, अनि गहन छ—यी परमेश्‍वरसँग जे छ र उहाँ जे हुनुहुन्छ त्यो, अनि उहाँको स्वभाव र सार वर्णन गर्न प्रयोग गरिने मानव शब्‍दहरू हुन्, र यिनलाई मनासिब नै मानिन्छ। परमेश्‍वरले मानव धारणाहरूविपरीतका कामकुराहरू गर्नुभएबाट मानिसहरू यो निर्क्यौलमा पुग्छन्—परमेश्‍वरको काम अद्‌भुत, अथाह, र मानव धारणाहरूविपरीत छ। मानिसहरूले यसबाट अरू के सिक्न सक्छन्? यो कि मानवजातिका पहिलेका धारणा र कल्पनाहरू सबै उल्टिएका छन्। त्यसोभए यी धारणाहरू कहाँबाट आएका हुन्? तैँले के देख्छस् भने, चीन गरिब र पिछडिएको छ, त्यहाँ कम्युनिष्ट पार्टीको शक्ति चल्छ, इसाईहरू सताइन्छन्, त्यहाँ स्वतन्त्रता र मानव अधिकार छैन, र चिनियाँहरू कम शिक्षित छन्, संसारमा तिनीहरूको हैसियत कम छ, र तिनीहरूलाई पूर्वी एसियाका दयनीय बिरामी मानिसहरूको रूपमा हेरिन्छ। परमेश्‍वर उहाँको काम गर्न कसरी चीनमा देहधारी हुन सक्नुभयो? के यो धारणा होइन र? अब, यो धारणा सही वा गलत के हो भनेर हेर्। (यो पूरै गलत हो।) पहिला हामी परमेश्‍वरले किन यो तरिकाले काम गर्नुहुन्छ भन्नेबारे कुरा नगरौँ, चाहे उहाँले विनम्र र गुप्त हुन चाहनुभएर होस्, वा यस तरिकाले काम गर्नुको गहन महत्त्व र मूल्य भएर यस्तो चाहनुभएको होस्। यो तहमा छलफल नगरौँ, बरु परमेश्‍वरले यो तरिकाले काम गर्दा मानव धारणाहरूसँग कति धेरै बाझिन्छ या बाझिदैन भन्नेबारे कुरा गरौँ। त्यो त धेरै नै बाझिन्छ! मानिसहरू कल्पना गर्नै सक्दैनन्। यो स्वर्गको रहस्य हो, र यो कसैलाई थाहा छैन। खगोलविद्‌, भूगोलविद्‌, इतिहासकार, र अगमवक्ताहरू नै बोलाइए पनि, के यो कुरा कसैले पत्ता लगाउन सक्थ्यो र? कसैले सक्थेन, जीवित वा मृत सबै सक्षम मानिसहरूलाई बोलाएर विश्‍लेषण र छानबिन गर्न लगाइए पनि, वा खगोलीय टेलिस्कोपद्वारा अवलोकन र अध्ययन गर्न लगाइए पनि—त्यसको कुनै अर्थ हुन्थेन। यसको अर्थ के हो? यसको अर्थ मानवजाति अत्यन्तै महत्त्वहीन र अत्यन्तै अज्ञानी छ, र उसमा परमेश्‍वरका मामलाहरू बुझ्ने अन्तर्ज्ञानको अत्यन्तै कमी छ भन्ने हो। यदि तैँले बुझ्न सक्दैनस् भने चिन्ता नली। यदि तैँले बुझ्ने कोसिस गरिस् भने त्यसको अन्तिम नतिजा के होला? तेरा धारणाहरू सत्यताबराबर होइनन्, र ती वास्तवमा परमेश्‍वर जे गर्न चाहनुहुन्छ त्यसबाट निकै टाढा छन्। ती दुई एउटै कुरा हुँदै होइनन्। मानिसहरूसित भएको थोरै ज्ञान बेकार छ, त्यसले कुनै पनि कुरा पत्ता लगाउन वा कुनै पनि समस्या हल गर्न सक्दैन। अब तिमीहरू परमेश्‍वरका वचनहरू पढ्ने, र प्रवचन र सङ्गतिहरू सुन्ने भएकाले के तिमीहरू हृदयमा अलि बढी कुरा बुझ्छौ? के तिमीहरूसँग परमेश्‍वरबारे केही ज्ञान छ? कसैले भन्‍न सक्छ: “परमेश्‍वरले उहाँ के गर्नुहुन्छ भन्‍नेबारे हामीसँग छलफल गर्नुहुन्न, उहाँले हामीलाई उहाँको अभिप्राय बुझ्न सकौँ भनेर कुनै दैवी सङ्केत मात्र दिनुभए पनि त हुन्थ्यो, वा उहाँले भविष्यवाणी गर्न कुनै अगमवक्तालाई उत्प्रेरित गर्नुभए पनि त हुन्थ्यो।” तैँले दैवी सङ्केतमार्फत समेत त्यो देख्न सक्थिनस्, र अगमवक्ताले पनि त्यो देख्‍न सक्थेन। परमेश्‍वरले आत्मिक संसारमा गर्नुहुने काम प्राचिन समयदेखि अहिलेसम्‍मै गोप्य रहँदै आएको छ, यति गोप्य कि त्यो एउटै मान्छेले पनि थाहा पाउन सक्दैन। कुनै अगमवक्ता वा खगोलविद्, विद्वान, विज्ञ, वा वैज्ञानिक कुनै पनि विधामा जतिसुकै प्रतिभावान् भए पनि, तिनीहरूले जतिसुकै अध्ययन गरून् तर परमेश्‍वरका मामलाहरू कहिल्यै बुझ्नेछैनन्। मानिसहरूले परमेश्‍वरको विगतको काम अध्ययन गर्न सक्छन्, र तिनीहरूले परमेश्‍वरले त्यसो गर्नुको कारणसम्बन्धी केही गोप्य कुराहरू वा अर्थ थाहा पाउन सक्लान, तर परमेश्‍वरले भविष्यमा के गर्नुहुनेछ भन्ने कुरा वा उहाँका योजनाहरू कसैले थाहा पाउन सक्दैन। त्यसकारण, मानिसहरूले परमेश्‍वरलाई वा उहाँको काम गर्ने तौरतरिकालाई अवलोकन र अध्ययन, दीर्घकालीन छानबिन र अनुभव, बहुमुखी विश्‍लेषण, वा ज्यादै लगन र मेहनतमार्फत अन्त्यमा बुझ्छु भनेर सोच्नु हुँदैन। यो असम्भव छ, र यो कहिल्यै पूरा हुनेछैन। त्यसोभए, यदि मानिसहरूले परमेश्‍वरलाई बुझ्न सकेनन् भने के गर्नुपर्छ? (तिनीहरूले आज्ञापालन गर्नुपर्छ।) मानिसहरूले आज्ञापालन गर्नु नै सबैभन्दा समझदारीपूर्ण र परमेश्‍वरको इच्छासँग सबैभन्दा मिल्दो कुरा हो; आज्ञापालन नै आधारशीला हो। यसको उद्देश्य के हो? यसको उद्देश्य परमेश्‍वरको काम अनुभव गरेको आधारमा, अझै बढी उहाँलाई चिन्नु, सत्यता हासिल गर्नु र जीवन प्राप्त गर्नु हो। तैँले प्राप्त गर्नुपर्ने कुरा र तैँले चाहनुपर्ने खजाना यही हो। अन्तर्राष्ट्रिय मामिलाजस्ता बाह्य घट्नाहरूको सम्बन्धमा परमेश्‍वरले कसरी काम गर्नुहुन्छ र उहाँले यो मानवजातिलाई कसरी डोर्‍याउनुहुन्छ भन्‍ने कुरा गर्दा—यदि तैँले यी कुराहरू बुझ्न सकिस् भने त्यो झनै राम्रो हो। यदि तैँले “मलाई ती कुराहरूबारे खासै चासो छैन। त्यसको लागि मसँग क्षमता वा दिमाग छैन; मलाई त परमेश्‍वरले मलाई कसरी सत्यता प्रदान गर्नुहुन्छ र मेरो स्वभाव परिवर्तन गर्नुहुन्छ भन्ने मात्र चासो छ” भनेर भनिस् भने पनि ठिकै छ। जबसम्म तँसँग आज्ञाकारी र परमेश्‍वरको डर मान्ने हृदय हुन्छ, तबसम्म तैँले अन्त्यमा परमेश्‍वरबाट सत्यताको साथसाथै ज्ञान-बुद्धिसमेत प्राप्त गर्न सक्नेछस्। सत्यताले मान्छेका स्वभावहरू परिवर्तन गर्छ; यो नै मानिसहरूले प्राप्त गर्न खोज्नुपर्ने जीवन र तिनीहरूले हिँड्नुपर्ने मार्ग हो। अनि, मानिसहरूले के ज्ञान पाउँछन्? तैँले थाहै नपाई परमेश्‍वरले कैयौँ काम के-कसरी गर्नुहुन्छ, उहाँले किन त्यसो गर्नुहुन्छ, उहाँका अभिप्राय र लक्ष्यहरू के हुन्, र केही निश्‍चित कामकुराहरू गर्नेबारे उहाँका सिद्धान्तहरू के-कस्ता छन् भन्ने कुरा बुझ्नेछस्। यो कुरा तैँले परमेश्‍वरका वचनहरूको सत्यता अनुभव गर्ने प्रक्रियामार्फत अचेतन रूपमै महसुस गर्न सक्नेछस्। सायद यी वचन र मामलाहरू अत्यन्तै गहन हुन सक्छन्, र तैँले तिनलाई शब्दहरूमार्फत व्यक्त गर्न नसक्लास्, तर यो कुरा तँलाई हृदयमा अनुभूत हुनेछ र तैँले थाहै नपाई साँचो बुझाइ प्राप्त गर्नेछस्।

अब अब्राहामको कथाबाट सुरु गरौँ। ८५ वर्षसम्म बाँच्दा पनि उसको छोरा नभएपछि, परमेश्‍वरले उसलाई एउटा छोरा दिने प्रतिज्ञा गर्नुभयो। अनि, उसकी श्रीमती साराको प्रतिक्रिया के थियो? उसले मनमनै सोची: “म बुढी र बाँझी भैसकेकी छु। मैले कसरी छोरा जन्माउन सक्‍नु?” के यो मानव धारणा होइन र? उसले मानव धारणाहरू प्रयोग गरेर परमेश्‍वरको काम मापन गरी, र यसरी उसले यो कुरालाई शङ्का गर्न र असम्भव ठान्न सकी। त्यसपछि उसले के गरी? आफ्नी दासी हगारलाई रखौटीको रूपमा अब्राहामलाई दिई। त्यसोभए भन् त, के उसले जे गरी त्यो परमेश्‍वरले देख्नुभयो? परमेश्‍वरले थाहा पाउनुभयो। अर्को वर्ष हगारले इश्माएल नाम गरेको एउटा छोरो जन्माई। अब्राहाम ९९ वर्षको हुँदा, यहोवा परमेश्‍वर देखा पर्नुभयो र अर्को वर्षको यही समयतिर साराले उसको बच्चा जन्माउने, र पूरै कनानी देश उसलाई र उसका सन्ततिहरूलाई सधैँको लागि सम्पतिस्वरूप दिइने प्रतिज्ञा गर्नुभयो। अर्को वर्ष साराले इसाहक नाम गरेको एउटा छोरो जन्माई। मालिक्नीको छोराको रूपमा इसाहक उत्तराधिकारी भयो जबकि रखौटीबाट जन्मिएको इश्माएलले उत्तराधिकार पाउन सकेन। पछि, हगार र इश्माएललाई त्यहाँबाट धपाइयो, र हगारले उसलाई मरुभूमिमा ल्याई, जहाँ न खाना न पानी थियो। मृत्यु सामना गर्दै, हगारले परमेश्‍वरलाई प्रार्थना गरी र भनी: “केही उपाय छैन। मसँग बच्चा छ, र म जिउन चाहन्छु।” यहोवा परमेश्‍वरले तिनीहरूलाई पानी दिन स्वर्गदूत पठाउनुभयो, र तिनीहरू बाँचे। उक्त मरुभूमि पछि तिनीहरूको घर बन्यो, र तिनीहरू त्यहीँ स्थापित बने र तिनीहरूले थुप्रै सन्ततिहरू—अर्थात् मध्यपूर्वमा बस्ने आधुनिक मानिसहरू जन्माए, जस्तै अरबीहरू। तँलाई थाहा छ, यसो हुन दिनुमा परमेश्‍वरको इच्छा छ। यो ठूलो बाह्य घट्ना हो, जुन कसैले अध्ययन गरेन, तर त्यसको अर्थ यसमा परमेश्‍वरको काम छैन भन्ने होइन—यसमा परमेश्‍वरको काम छ। यो कसैले गोप्य रूपमा केही काम गरेर परमेश्‍वरले नदेख्नुभएजस्तो होइन, त्यस्तो कदापि होइन। यसमा परमेश्‍वरको इच्छा छ। संसारलाई सन्तुलनमा राख्न र आवश्यक परेको बेलामा काम लाग्न इश्माएलको वंश बाँच्नेछ भनी परमेश्‍वरले अनुमति र प्रतिज्ञा प्रदान गर्नुभयो। तिनीहरूले सधैँ जमिनको लागि, गाजा क्षेत्र र यरूशलेमको लागि इस्राएलीहरूसँग लडेका छन्। तैँले यस मामलामा परमेश्‍वरको कार्य देख्नैपर्छ। परमेश्‍वरले केही काम गर्नुभयो जसलाई मानिसहरू नराम्रो रूपमा हेर्छन्, र तिनीहरू उहाँले सायद गलत आँकलन गर्नुभयो वा नजिकबाट नियाल्नुभएन, र मानिसहरूले कमीकमजोरीको फाइदा उठाए भन्ने सोच्छन्। औसत व्यक्तिको दिमागले भ्याउने र कल्पना गर्न सक्ने यति नै हो। मानिसहरू परमेश्‍वर निदाउनुभयो र उहाँले यी कुराहरू नियाल्नुभएन, जसको फलस्वरूप हगारले इश्माएल जन्माई, र परमेश्‍वरले तिनीहरूलाई दया गरेर बाँच्न दिनुभयो, र तिनीहरूलाई मरुभूमिमा जिउने बन्दोबस्त गरिदिनुभयो भन्ने सोच्छन्। के वास्तविकता यही हो त? (अहँ, त्यस्तो होइन।) परमेश्‍वरसित योजना छ, र विविध जातिहरूको जन्म र अस्तित्वले—अर्थात् विविध जातजाति र वर्णका मानवजाति सबैले—सम्पूर्ण मानवजातिलाई सन्तुलनमा राख्‍न भूमिका खेल्छन्, र तैँले संसारको स्थिति हेरेर तिनीहरूले ठ्याक्कै के भूमिका खेल्छन् भन्ने कुरा बुझ्न सक्छस्। के यो परमेश्‍वरको काम होइन र? परमेश्‍वरले कुनै जातिले कति चाँडो सन्तानोत्पादन गर्छ भन्‍ने कुराका साथै, त्यसको विश्‍वव्यापी जनसङ्ख्या, पृथ्वीमा र मानव जातिमाझ त्यसको भूमिका, र त्यस जातका मानिसले गर्ने राम्रा र नराम्रा दुबै कामकुराहरू नियन्त्रण गर्नुहुन्छ। नराम्रोको बारेमा भन्नुपर्दा, मानिसहरू यस्ता कुराहरू सम्भवत परमेश्‍वरबाट आउन सक्दैनन्, र ती सबै शैतानका काम हुन् भन्ने विश्‍वास गर्छन्। तर के शैतान पनि परमेश्‍वरकै हातमा छैन र? कतिपय मानिसहरू भन्छन्, “शैतानले आफूलाई जे मन लाग्यो त्यही गर्छ, र त्यसमा परमेश्‍वरको नियन्त्रण हुँदैन।” के यो व्याख्या हो र? यो मामलाबारे उचित रूपमा तर्क गर्न सकिन्न, र त्यसो गर्नु गलत हो। कतिपय कुराहरू बाहिरबाट खराब देखिन्छन्, र कतिपय राम्रा देखिन्छन्, तर ती सबै परमेश्‍वरको सार्वभौमिकताअन्तर्गत नै हुन्छन्। तैँले परमेश्‍वरले राम्रोमाथि मात्र शासन गर्नुहुन्छ र नराम्रोमाथि शासन गर्नुहुन्न भन्न मिल्दैन, किनकि दुवै कुरा परमेश्‍वरकै हातमा हुन्छन्, दुवैलाई उहाँले नै योजनाबद्ध र नियन्त्रण गर्नुहुन्छ, र सबथोकको पछाडि उहाँकै सुभेच्छा हुन्छ। सत्यता यही हो, र यदि तैँले यो कुरा प्रस्ट बुझ्न सक्छस् भने तैँले सत्यता बुझ्छस्। तैँले कामकुराहरू खराब छन् भन्ने निचोडमा पुग्नु र त्यही कोणमार्फत मात्र हेर्नु गलत हो, किनकि त्यसरी त परमेश्‍वरलाई गलत अर्थ्याउन र प्रतिरोध गर्न सजिलो छ। परमेश्‍वरले गर्नुहुने हरेक काममा उहाँको सुभेच्छा हुन्छ। त्यसोभए, परमेश्‍वरको सुभेच्छाचाहिँ के हो त? मानिसहरू आफ्नै आँखाअगाडि हुने खराब कुराहरू मात्र देख्छन्, तर घट्ना घटेको दश-बीस वर्षपछि त्यसका परिणामहरू के होलान् भनेर कहिल्यै देख्न सक्दैनन्। एक-दुई हजार वर्षपछि के हुनेछ, त्यसको के स्थान हुनेछ र संसारको स्थितिलाई आकार दिने कार्यमा र सम्पूर्ण मानवजातिमाझ त्यसले कस्तो महत्त्वपूर्ण भूमिका खेल्नेछ—मानिसहरू यो देख्न सक्दैनन्, तर यो परमेश्‍वरको सार्वभौमिकता हो। के यो संसार र सम्पूर्ण मानवजातिको स्थितिको विकास सानोतिनो मामला हो र? जबजब केही आइपर्छ, जहाँजहाँ कुनै ठूलो घट्ना घट्छ, वा जहाँजहाँ महामारी वा भूकम्प आउँछ, ती सबै कुरामा परमेश्‍वरको नियन्त्रण हुन्छ! आत्मिक मामलासम्बन्धी बुझाइ नभएका कतिपय निरर्थक मानिसहरूले यस्तो सोच्‍न सक्छन्: “यदि परमेश्‍वरले नै सबथोक नियन्त्रण गर्नुहुन्छ भने, के दियाबलसको दमन र परमेश्‍वरका चुनिएका मानिसहरूको हत्या र क्रूर उत्पीडनमा पनि उहाँकै नियन्त्रण हुन्छ त? के यो परमेश्‍वरले नै गराउनुभएको हो?” के यसलाई यो तरिकाले हेर्नु ठिक हो र? के त्यो उचित हो? यसले परमेश्‍वरलाई नकारात्मक स्थानमा राख्छ, र यो गलत हो। त्यसोभए, तैँले यो मामलालाई कसरी हेर्नुपर्छ? सबै कुरा परमेश्‍वरले नै गराउनुहुन्छ, त्यसोभए “सबै कुरा” मा के-के पर्छन्? त्यसमा सबथोक पर्छन्: नाङ्गो आँखाले जे देख्न सकिन्छ, जस्तै हिमाल र नदी, रूख, बोटबिरुवा, मानिस, आदि इत्यादि। त्यसमा आँखाले देख्न नसक्ने सूक्ष्मजीवका साथसाथै दियाबलस, शैतान र आत्मिक संसारका हरप्रकारका आत्मा र भूतहरू पनि पर्छन्। यी सबै परमेश्‍वरको नियन्त्रणमा हुन्छन्। तिनीहरूले जे गरून् भन्ने परमेश्‍वर चाहनुहुन्छ तिनीहरूले त्यही गर्छन्। तिनीहरूको आवश्यकता परेको बेलामा उहाँले तिनीहरूलाई बाहिर ल्याउनुहुन्छ, र तिनीहरूले जे गर्नुपर्ने हो त्यही काम गर्छन्। यो परमेश्‍वरको सार्वभौमिकता हो। परमेश्‍वरले जे-जसरी शासन र बन्दोबस्त गर्नुभए पनि, तैँले अन्त्यमा परमेश्‍वरको इच्छा कार्यान्वयन भएको देख्न सक्छस्, अनि परमेश्‍वरको हरेक वचन पूरा हुनेछ।

अहिले मानिसहरू परमेश्‍वरले गर्नुहुने कुनै कामको प्रभाव देख्न, वा त्यसको उद्देश्य के हो, परमेश्‍वरले किन त्यसो गर्नुहुन्छ, वा उहाँको इच्छा के हो भनेर जान्न सक्षम नहुन सक्छन्। दुई शताब्दीपछि पनि यो कुरा नदेखिन सक्छ, र मानवजातिले अझै थाहा नपाउन सक्छन्, तर एक हजार वर्षपछि भने तिनीहरू विश्‍वस्त हुनेछन्: “परमेश्‍वरले यसो गरेर अत्यन्तै ठिक र गज्जब गर्नुभयो! परमेश्‍वर साँच्चै परमेश्‍वर नै हुनुहुन्छ!” परमेश्‍वरले गर्नुहुने सबथोक सत्यता हो, र केही पनि गलत होइन भन्ने कुरा मानवजातिले पत्ता लगाउनेछ। उदाहरणको लागि, अनुग्रहको युगमा प्रभु येशूको क्रूसीकरण र उहाँको मृत्युलाई संसारले त्यस समयमा त्यो चरणको कामको असफलताको रूपमा हेरे। तिनीहरूले सोचे, “प्रभु येशूले जन्म, बुढ्यौली, बिमार, र मृत्युको नियति भोग्नुभएन, तैपनि उहाँले कुनै काम गर्नुअघि नै यहूदाले विश्‍वासघात गर्‍यो, र उहाँलाई सेनाहरूले गिरफ्तार गरे, कोर्रा हाने, काँडाको मुकुट ओढाए, गिज्याए, र अन्त्यमा क्रूसमा टाँगे। के यो असफलता होइन र?” के क्रूसीकरण असफलता हो र? यहूदाले प्रभु येशूलाई सरकारको जिम्मा लगाएर विश्‍वासघात गर्‍यो, तर सरकारले केको प्रतिनिधित्व गर्छ? त्यसले शैतानको शक्तिको प्रतिनिधित्व गर्छ। ख्रीष्टलाई शैतानको हातमा सुम्पिएको कुरा राम्रो हो कि नराम्रो? (बाहिरबाट हेर्दा यो नराम्रो देखिन्छ।) मानिसहरूले सोचे, “ओहो! परमेश्‍वरको काममा दियाबलसले बाधा पुर्‍याएको छ। यो राम्रो होइन, यो नराम्रो सङ्केत हो, किनकि परमेश्‍वरले हेरिरहनुभएको थिएन, र उहाँ खासै शक्तिशाली हुनुहुन्न! देहधारी ख्रीष्टलाई अझै पनि कसरी विश्‍वासघात गरेर शासकहरूको हातमा सुम्पन सकियो? के यो प्रस्ट रूपले शैतानको कृपामा छोडिएको अवस्था होइन र? प्रभु येशूले तुरुन्तै उम्किने मार्ग खोज्‍नुपर्छ, अन्यथा के यो काम सकिनेछैन र? अझै पनि ख्रीष्टको एउटा सेवकाइ बाँकी छ।” के मानिसहरूले यस्तै सोच्नेथिएनन् र? त्यसैले त पत्रुसले “प्रभु, यस्तो कुरा तपाईंबाट टाढै होस्: यस्तो कुरा तपाईंलाई हुनेछैन” (मत्ती १६:२२) भनेर भन्‍यो, अनि मानव धारणाहरू बाहिर आए। तिनीहरूले सोचे, “परमेश्‍वरलाई शासकहरूको हातमा सुम्पन सकिने सम्भावनै हुँदैन, त्यसैले यदि त्यस्तो सम्भव भयो भने, उहाँ परमेश्‍वर हुनुहुन्न।” के यो मानव धारणा होइन र? मानिसहरूमा यसप्रकारको धारणा भएकोले गर्दा मात्र तिनीहरूले यसो भन्न, र यस तरिकाले कार्य र व्यवहार गर्न, अनि परमेश्‍वरको इच्छा कार्यान्वयन गर्नमा बाधा पार्न सकेका हुन्। येशूले पत्रुसलाई के भन्नुभयो? “शैतान, मबाट पछि हट्” (मत्ती १६:२३)। प्रभु येशूले पत्रुसलाई शैतान मान्नुभयो। अन्त्यमा, प्रभु येशूलाई शैतानको हातमा सुम्पिइयो, र ती मानिसहरू प्रभु येशूको क्रूसीकरण पूरा गर्ने साधन बने। प्रभु येशूलाई शैतानको हातमा सुम्पनु राम्रो कुरा थियो कि नराम्रो? (राम्रो कुरा थियो।) त्यसलाई यो तरिकाले हेर्दा, यो राम्रो कुरा हो, नराम्रो होइन, किनकि परमेश्‍वरको काम यही विधिमार्फत हासिल भएको थियो। के परमेश्‍वरले यहूदाले गरेको विश्‍वासघातदेखि प्रभु येशूको क्रूसीकरणसम्म केही गर्नुभयो? के उहाँले उम्कने योजना गर्नुभयो, कि कसैले आएर उहाँलाई बचायो? (त्यस्तो भएन।) के परमेश्‍वरले कुनै आश्‍चर्यकर्म प्रकट गर्ने, प्रभु येशूलाई सिधै स्वर्गसम्म उचाल्ने र उहाँलाई बादलपछाडि कसैले नदेख्ने ठाउँमा लुकाउने तरिकाबारे सोच्नुभयो? त्यो कति गौरवशाली, कति भव्य आरोहण हुनेथ्यो! तर परमेश्‍वरले यी कुराहरू गर्नुभएन र यी कुराहरू कसैले पनि देखेन। परमेश्‍वरले यो काम नगर्नुभएको हुँदा, के उहाँले यो काम गर्न सक्नुहुन्न भन्ने पुष्टि गर्छ? के परमेश्‍वरले त्यसो गर्न सक्नुहुन्थ्यो? (हो, सक्नुहुन्थ्यो।) त्यसोभए, किन गर्नुभएन त? (त्यसमा परमेश्‍वरको इच्छा थियो, र उहाँको एउटा योजना थियो।) परमेश्‍वरको योजना के थियो? उहाँको योजना आफैलाई शैतानलाई सुम्पनु र ती पापीहरूको ठाउँ लिई क्रूसमा आफै टाँगिनु, र मानवजातिलाई छुट्कारा दिन आफ्नै बलि चढाउनु थियो। परमेश्‍वरले गर्न चाहनुभएको यही थियो; उहाँ मानिसहरूले आफ्नो धारणामा कल्पना गर्ने कामकुराहरू गर्नुहुन्न। धेरै मानिसहरू सोच्छन्, “परमेश्‍वरले उहाँको प्रतिरोध गर्ने ती सबै दुष्ट मानिसहरूलाई प्रहार गर्न अझ बढी चट्याङ खसाल्नुपर्थ्यो, र तिनीहरूलाई प्रहार गरेपछि प्रभु येशू स्वर्ग आरोहण गर्नुहुनेथ्यो। त्यो कति गौरवशाली र रमाइलो हुनेथ्यो, र त्यसले कति गज्‍जबले परमेश्‍वरको अख्तियार प्रकट गर्नेथ्यो! यी दियाबलस र शैतान अनि यी मान्छेहरू सबैलाई परमेश्‍वरलाई क्रूसीकरण गर्नुको परिणाम हेर्न दिनुहोस्, त्यसपछि तिनीहरूले भविष्यमा त्यसो गर्ने आँट गर्नेछैनन्, हैन र?” मानिसहरूले प्रतिरोध गर्ने आँट नगर्लान्, तर यदि परमेश्‍वरको काम पूरा भएन भने के त्यो बाधक बन्दैन र? मानव धारणाहरूले सधैँ परमेश्‍वरको काममा बाधा पार्ने भएकोले उहाँले त्यो तरिकाले काम गर्नुहुन्न। कतिपय मानिसहरू प्रभु येशूमा साँच्चै विश्‍वास गर्छन् किनकि उहाँ आफ्नो छुटकाराको काम गर्न क्रूसमा टाँगिनुभएको थियो, तर सँगसँगै तिनीहरू राम्रा अभिप्रायले यसो पनि भन्छन्, “प्रभु येशूलाई क्रूसमा नटाँगिएको भए हुन्थ्यो। देहधारण हुनु सजिलो थिएन, र उहाँले नम्रता र गोपनीयतापूर्वक काम गर्नुपर्‍यो, उहाँले मानिसहरूद्वारा त्यागिनुपर्‍यो र शास्‍त्री र फरिसीहरूबाट अपमानित हुनुपर्‍यो। यो अत्यन्तै दयनीय कुरा हो। उहाँले आफूलाई क्रूसीकरणबाट टाढै राख्‍नुभएको भए हुन्थ्यो, आफूलाई त्यो स्तरमा नझार्नुभएको भए हुन्थ्यो, त्यसो गर्नु आवश्यक नै थिएन।” के मानिसहरूले त्यसलाई यसरी हेर्नु ठिक हो र? (अहँ, होइन।) दुई हजार वर्षपछि अहिले हेर्दा स्पष्ट हुन्छ, त्यसरी सोच्‍नु गलत हो। के मानव मस्तिष्कमा सत्यता हुन्छ? (अहँ, हुदैन।) त्यसोभए, मानिसहरूको मस्तिष्कमा के हुन्छ? त्यहाँ हुने त सबै मानव कल्पना र धारणाहरू, साथसाथै असल अभिप्राय, भावना, करुणा, र स्वार्थीपन हुन्। के यी कुराहरूबाट परमेश्‍वरको काम पूरा हुन सक्छ? के यी कुराहरूले उहाँको इच्छा अघि बढाउन सक्छन्? सक्दैनन्, त्यसैले प्रभु येशूले “शैतान, मबाट पछि हट्” (मत्ती १६:२३) भन्ने वचन बोल्नुभएको हो। परमेश्‍वरले व्यक्तिगत रूपमै आफूलाई शैतानको हातमा सुम्पन, शैतानलाई ख्रीष्टलाई क्रूसमा टाँग्न दिन, र क्रूसीकरणमार्फत छुट्काराको काम पूरा गर्न चाहनुभयो। परमेश्‍वरले कुनै आश्‍चर्यकर्महरू प्रकट गर्नुभएन। परमेश्‍वरले कैयौँपटक भन्नुभएको छ, “परमेश्‍वर मौन बस्नुहुन्छ।” यसको अर्थ के हो? के यसको अर्थ परमेश्‍वरले हेर्नुहुन्न, सरोकार राख्नुहुन्न, ध्यान दिनुहुन्‍न, एक शब्द पनि बोल्नुहुन्न, र पूरै मौन बस्नुहुन्छ भन्ने हो? (अहँ, होइन।) त्यसोभए, “मौन बस्नुहुन्छ” भन्नुको मतलब के हो त? यसमा परमेश्‍वरको इच्छा, बुद्धिमान्‌ता र स्वभाव समावेश छन्। परमेश्‍वर मौन बस्‍नुहुँदा परमेश्‍वरको के स्वभाव खुलासा हुन्छ? यसैमा परमेश्‍वरको बुद्धिमान्‌ता छ। उहाँ आफ्नो व्यवस्थापन कार्य पूरा गर्न चाहनुहुन्छ। मानिसहरूमा जति नै धेरै धारणा वा कल्पनाहरू भए पनि, उहाँले कुनै स्पष्टीकरण नदिईकनै पहिला यी कुराहरूबाट पन्छिनुहुन्छ, अनि मौन र व्यवहारिक रूपमा काम गरिरहनुहुन्छ र उहाँले त्यो दिनसम्‍म त्यसो गरिरहनुहुन्छ जुन दिन उहाँका चुनिएका मानिसहरूले सत्यता बुझेर उहाँको आज्ञापालन गर्न सक्छन्, जुन दिन उहाँको इच्छा कार्यान्वयन भएर तिनीहरूमाथिको उहाँको काम पूरा भएको हुन्छ, र जुन दिन उहाँले शैतानलाई पूर्णतया पराजित गरेर महिमा प्राप्त गर्नुभएको हुन्छ। उहाँले यी तथ्य र परिणामहरू सबै मानवजातिले देखून्, र शैतानले पनि देखोस् भनेर प्रमाणको रूपमा प्रयोग गर्नुहुन्छ—परमेश्‍वर मौन बस्‍नुहुँदा खुलासा हुने परमेश्‍वरको स्वभाव र इच्छा यही हो। यो परमेश्‍वरको स्वभावको कुन पक्ष हो? के यसले परमेश्‍वरको धैर्यता देखाउँछ? (देखाउँछ।) यो समयमा परमेश्‍वर किन धैर्य हुनुहुन्थ्यो? उहाँ किन मौन रहनुभयो? यसमा परमेश्‍वरको बुद्धिमान्‌ता संलग्न छ। कतिपय कुराहरू रहस्यहरू हुन्छन् जुन कुनै पनि सृष्टि गरिएका प्राणी, सृष्टि नगरिएका प्राणी, वा स्वर्गदूतलाई बुझ्न वा बोध गर्न अनुमति दिइँदैन। यो परमेश्‍वरको बुद्धिमान्‌ता हो। परमेश्‍वरले समयअगावै बोल्न मिल्दैन, अनि के उहाँले थप एउटा वचन बोलेरसमेत त्यसबाट कुनै लाभ मिल्छ र? त्यसबाट कुनै लाभ मिल्दैन, किनकि तिनीहरूले त्यो बुझ्दैनन्। यदि उहाँले कसैसित बोल्नुहुन्थ्यो भने पनि, के उसले बुझ्थ्यो र? (बुझ्थेन।) यस्तो अवस्थामा, बोलेर कुनै लाभ मिल्दैन। यदि परमेश्‍वरले मानवजातिलाई दुई हजार वर्षपहिले “म क्रूसमा टाँगिन चाहन्छु, मेरो अमूल्य रगतलाई पापी देहको रूपमा चढाएर मानवजातिलाई छुटकारा दिन चाहन्छु” भनेर भन्नुभएको, भए के मानिसहरूले त्यो बुझ्थे होला त? (बुझ्दैनथे) परमेश्‍वरले कुन वचन मात्र बोल्नुभयो? उहाँले “पश्‍चात्ताप गर: किनभने स्वर्गको राज्य नजिकै छ” भन्नुभयो, र मानिसहरूलाई धैर्यता र सहनशीलता अभ्यास गर्न लगाउनुभयो। के परमेश्‍वरले मान्छेलाई थप केही भन्नुभयो? (अहँ, भन्नुभएन।) किन भन्नुभएन? (मान्छेले बुझ्नै सक्दैनथ्यो।) मानवजातिले कसैगरी बुझ्न सक्ने थिएन। यसैकारणले गर्दा, परमेश्‍वर आफ्नो स्वभाव र सोचहरू मौनतामा खुलासा गर्न बाध्य हुनुभयो। परमेश्‍वरले जुनसुकै सृष्टि गरिएको वा सृष्टि नगरिएको प्राणीसित बोल्नुहुन्थ्यो भने पनि त्यसले बुझ्थेन। त्यसकारण, उहाँले मानवजातिसामु उहाँको इच्छा प्रमाणित र कार्यान्वयन गर्न उहाँका कार्य र तथ्यहरू प्रयोग गर्न मात्र सक्नुहुन्थ्यो। दुई हजार वर्षपछि, अहिले परमेश्‍वरले आखिरी दिनहरूमा न्यायको काम गर्नुहुँदा मात्र, यी कुराहरू खुलासा गर्नुभएको छ; मानिसहरू दुई हजार वर्षपहिलेका घटनाहरूलाई फर्केर हेर्छन् र त्यतिबेला प्रभु येशूलाई क्रूसमा टाँग्नुको महत्त्व अहिले मात्र बुझ्छन्। परमेश्‍वरलाई क्रूसमा टाँग्नु, शैतानलाई सुम्पनु, ती परिस्थितिहरूमा यहूदाद्वारा विश्‍वासघात गरिनु र, विश्‍वासघातपछि प्रभु येशूले अत्यन्तै कष्ट भोग्नु, परमेश्‍वरको इच्छा कार्यान्वयन गर्न अन्तिम थोपा रगत बगाउनु, र परमेश्‍वरले यसो गर्नुको कारण र महत्त्वबारे भन्नुपर्दा—परमेश्‍वर उहाँले आखिरी दिनहरूमा देखा परी काम गर्ने क्रममा देहधारणको साक्षी दिँदा मात्र यसबारे बोल्नुहुन्छ, र साथमा, परमेश्‍वरको इच्छा र व्यवस्थापनजस्ता थुप्रै रहस्यहरू खुलासा गर्नुहुन्छ। अहिले मानिसहरूले कामका यी तीन चरणहरूबीचको सम्बन्ध देखिसकेकाले, अन्तत: अब तिनीहरूलाई परमेश्‍वरको व्यवस्थापन योजनाको दर्शन थाहा छ, र तिनीहरू यी सत्यताहरू र परमेश्‍वरका असल अभिप्रायहरू बुझ्छन्। यदि परमेश्‍वरले मानवजातिलाई यो कुरा एक हजार वर्षअगावै भन्नुभएको भए, के मानिसहरूले बुझ्थे त? (बुझ्थेनन्।) त्यसैले, परमेश्‍वरले प्राय: मौन बसेरै सबथोक गर्नुहुन्छ। यो मौनताको कारण के हो? परमेश्‍वरले गर्नुहुने काम अत्यन्तै बुद्धिमानीपूर्ण, अत्यन्तै अद्‌भुत, र अत्यन्तै गहन हुने भएकोले—यदि परमेश्‍वरले पहिल्यै बोल्नुभएको भए, जे भनिएको भए पनि, मानिसहरूले बुझ्न वा बोध गर्न सक्थेनन्। त्यसैले परमेश्‍वर मौन रूपमा अघि बढिरहन, र सधैँ उहाँको काममार्फत बोल्न र मानवजातिलाई अगुवाइ गर्न मात्र सक्नुहुन्छ। मानिसहरूले परमेश्‍वरको अनुसरण गर्नु सही कुरा हो, र तिनीहरू जतिजति अघि बढ्छन् बाटो त्यतित्यति नै उज्यालो हुँदै जान्छ। परमेश्‍वरले तँलाई गलत मार्गमा डोर्‍याउनुहुन्न, र यदि तँलाई उहाँले शैतानलाई सुम्पनुभयो नै भने पनि, परमेश्‍वर अन्त्यसम्मै जिम्मेवार रहनुहुन्छ। तैँले यस्तो आस्था राख्नैपर्छ, र सृष्टि गरिएका प्राणीहरूमा परमेश्‍वरप्रति हुनुपर्ने मनोवृति नै यही हो। यदि तैँले “परमेश्‍वरले मलाई खेलौनाको रूपमा शैतानलाई सुम्पनुभयो नै भने पनि, उहाँ अझै परमेश्‍वर नै रहनुहुन्छ, र म उहाँको अनुसरण गर्ने मेरो हृदय बदल्न सक्दिनँ, उहाँमाथिको मेरो आस्था बदल्न सक्दिनँ” भनेर भन्न सक्छस् भने, यो परमेश्‍वरमाथिको साँचो विश्‍वास हो।

प्रभु येशूलाई क्रूसमा टाँगिएको दुई हजार बर्ष भएको छ, र अहिले परमेश्‍वरको आखिरी दिनहरूको काम स्विकार्ने यी मानिसहरूले उहाँको आवाज सुन्छन्, र हरेक दिन सत्यताबारे प्रवचन र सङ्गतिहरू सुन्छन्। तिनीहरू परमेश्‍वरको कामका यी तीन चरणहरू बुझ्छन्, र उहाँको व्यवस्थापन योजनाका रहस्यहरू जान्दछन्। तर के धर्मभित्रका प्रभुका विश्‍वासीहरूले यो कुरा बुझ्छन् त? तिनीहरूले अझै पनि बुझ्दैनन्, र अझै आफ्नै धारणाहरूमा अल्झिरहन्छन्। कसैले “प्रभु येशू एक गरिब सिकर्मीका छोरा हुनुहुन्थ्यो। तिमीहरूले विश्‍वास गर्ने परमेश्‍वर हेर त” भन्दा तिनीहरू खण्डन गर्न पनि सक्दैनन् र परमेश्‍वरको गवाही दिन पनि सक्दैनन्। मानिसहरू कति तुच्छ हुन्छन्! परमेश्‍वरले मानवजातिको लागि कैयौँ सत्यताहरू व्यक्त गर्नुभएको छ अनि कति महान् कामहरू गर्नुभएको छ, तर यदि उहाँले व्यक्तिगत रूपमै मानिसहरूलाई यी कुराहरूको महत्त्व, मूल्य, र सत्यता बताउनुहुन्न भने, एउटै व्यक्तिले पनि उठेर परमेश्‍वरको निम्ति बोल्न वा उहाँको गवाही दिन सक्दैन। अनि, परमेश्‍वरको निम्ति बोल्नु भनेको के हो? यो भनेको परमेश्‍वरका कार्यहरू र सार्वभौमिकता, यो मानवजातिलाई छुटकारा दिन उहाँले चुकाउनुभएको मूल्य र उहाँका सोचहरू, र उहाँले गर्नुभएका सबथोकको अर्थबारे गवाही दिनु हो। तिमीहरूले यसबाट के बुझ्न सक्छौ? (मानवजातिले परमेश्‍वरको काम कल्पना गर्नै सक्दैन।) मानवजातिले परमेश्‍वरको काम कल्पना गर्नै सक्दैन, न त बुझ्न नै सक्छ। त्यसकारण, मान्छेमा परमेश्‍वरको काम, उहाँले मानवजातिलाई दिनुहुने मार्गदर्शन्, र उहाँको इच्छालाई हेर्ने वा व्यवहार गर्ने सही परिप्रेक्ष्य र दृष्टिकोण हुनैपर्छ। मान्छेमा सही दृष्टिकोण हुनैपर्छ। यो अत्यन्तै महत्त्वपूर्ण छ। तैँले आफू को हुँ र परमेश्‍वर को हुनुहुन्छ, परमेश्‍वरका वचनहरू र काम बुझ्ने तुल्याउन तँसँग हुनुपर्ने कुराहरू, अनि आधारभूत रूपले आफूले प्रस्टसित बुझ्न वा मापन गर्न नसक्ने कुराहरू के हुन्, र तँमा कस्तो खालको मनोवृति हुनुपर्छ भन्नेबारे तैँले जान्नैपर्छ। तँसित हुनुपर्ने समझ यही हो। यस तरिकाले, परमेश्‍वरसँगको तेरो सम्बन्ध निकै सामान्य र सामाञ्जस्यपूर्ण हुनेछ। यदि तैँले परमेश्‍वरबारे अध्ययन र अनुमान गर्नमा वा उहाँले गर्नुहुने सबथोकमा सधैँ पर्खेर हेर्ने, अनुमान लगाउने, शङ्का गर्ने, वा प्रतिरोधसमेत गर्ने मनोवृति अपनाउँछस् भने, समस्या आउनेछ। यो प्राज्ञिक कुरा हो, यो अनुसन्धान हो—यसो गर्ने व्यक्ति गैरविश्‍वासी हो। तैँले परमेश्‍वरको सार्वभौमिकतालाई आज्ञापालन, खोजी, र डरको दृष्टिकोण र मनोवृतिले लिनुपर्छ; यसले मात्र परमेश्‍वरबारे साँचो ज्ञान र बुझाइ सिर्जना गर्छ। यदि तैँले परमेश्‍वरलाई बुझ्छस् भने तँ उहाँविरुद्ध उभिनेछैनस्, वा कम्तीमा तैँले उहाँलाई गलत बुझ्‍नेछैनस्। तैँले आज्ञापालन गर्न र यसो भन्न सक्नेछस्, “परमेश्‍वरले यसो गर्नुको अर्थ मलाई थाहा नभए पनि, म उहाँले गर्नुहुने सबथोक सही हो भनेर बुझ्छु।” यो कस्तो बुझाइ हो? त्यो के हो भने, परमेश्‍वरले गर्नुहुने हरेक थोकको अर्थ छ, र मानिसहरूले त्यसको पालना गर्नुपर्छ भन्ने कुरामा तेरो हृदय विश्‍वस्त छ। प्रभु येशू ख्रीष्टले आफूलाई शैतानको हातमा सुम्पनुभयो र शैतानले उहाँलाई क्रूसमा टाँग्‍यो—मानिसहरूको नजरमा यो राम्रो कुरा थिएन, तर उहाँले परमेश्‍वरको इच्छा पूरा गर्नुभयो र मानवजातिलाई छुट्कारा दिने काम सम्‍पन्‍न गर्नुभयो। यो महान्‌ कुरा हो, सबै मानवजातिको लागि ठूलो अर्थ र मूल्य राख्ने कुरा हो, तर के मानवजातिले त्यो प्रस्ट रूपमा देखे त? (देखेनन्।) मानवजातिले त्यो प्रस्ट रूपमा देखेनन्। मानवजातिले त्यसमा परमेश्‍वरको इच्छा देखेनन्, न त तिनीहरूले परमेश्‍वरले त्यसो गर्नुको अर्थ र महत्त्व नै बुझे; अर्थात्, मानिसहरूले मानवजातिको लागि भएको अत्यधिक लाभ देखेनन्। तिनीहरूले प्रभु येशूलाई क्रूसीकरण गरिएको तीन दिनपछि उहाँ बौरी उठ्नुभएको, मानिसहरूसामु देखा परेर तिनीहरूलाई भेट्नुभएको, कुराकानी गर्नुभएको, विगत सम्झनुभएको, र त्यसपछि जानुभएको मात्र देखे; तर परमेश्‍वरको इच्छा पूरा भइसकेको थियो। के यो ठूलो महत्त्वको कुरा होइन र? (हो।) के मानिसहरूले यो कुरा बुझे त? बुझेनन्। यस मामलाबाट, मानिसहरूले आफूबारे सही मूल्याङ्कन् गर्नुपर्छ, र परमेश्‍वरप्रति सही मनोवृति राख्नुपर्छ। परमेश्‍वरले जे गर्नुहुन्छ, मानिसहरूले बुझे पनि वा नबुझे पनि, तिनीहरूले आफ्नो मुख बन्द गर्नुपर्छ। त्यो सही हुन्छ। सबथोक अध्ययन गर्छु भन्ने नसोच्, त्यो ठिक होइन। किन होइन? तँलाई त्यसो गर्ने अनुमति छैन भन्ने कुनै नियम छैन, तर तैँले अवरोधहरू सामना गर्नेछस् र तँ जोखिममा पर्नेछस्। तैँले अहिले बुझ्न र बोध गर्न सक्दैनस्, र तँ सधैँ अध्ययन गर्न चाहन्छस्, सधैँ परमेश्‍वरविरुद्ध उभिन्छस्। यदि तैँले अध्ययन गरेर त्यो समाधान गर्न सक्दैनस्, तर सत्यता पनि खोज्दैनस् भने, के-कस्ता समस्याहरू सजिलै देखा पर्न सक्छन्? तैँले परमेश्‍वरलाई सजिलै गलत बुझ्‍नेछस्। सुरुमा तैँले गलत बुझ्‍नेछस्, र यदि तैँले प्रस्ट रूपमा कुरा बुझ्न सकिनस् र यो गलत बुझाइ यथावत रह्यो भने, तँ नकारात्मक र कमजोर हुनेछस्, र त्यसले तेरो कर्तव्य निर्वाह र तेरो जीवन प्रवेशमा असर पार्नेछ—यी सबै कुराहरू एकअर्कासँग सम्बन्धित छन्। धेरै कुराहरू एक-दुई वर्षमै प्रस्ट बुझ्न सकिँदैन, र सत्यता अत्यन्तै गहन हुन्छ। अहिले नै परमेश्‍वरले तँलाई अन्तर्दृष्टि दिनुभयो भने पनि, के तैँले तेरो सानो कदले बुझ्न सक्थिस् र? तैँले थोरै बुझ्न सके पनि, के तैँले सत्यतालाई पूर्णतया बुझ्न सक्थिस् र? तैँले यसो भन्नेथिस्, “मलाई गुरुत्वाकर्षणबारे थाहा छ। किन पृथ्वीमा वस्तुहरू तल झर्छन् र माथि जाँदैनन्, अनि यदि तिमी वायुमण्डल छोडेर अन्तरिक्षमा गयौ भने, किन तिमी तैरिनेछौ? किनकि तिमीले पृथ्वीको गुरुत्वाकर्षण छोड्नेछौ। म यो बुझ्छु, त्यसैले के मैले परमेश्‍वरका कार्यहरू बुझ्न थालिसकेको छैनँ र?” तँलाई परमेश्‍वरले गुरुत्वाकर्षणमाथि ठ्याक्कै कसरी शासन गर्नुहुन्छ भनेर थाहा छैन, र तैँले त्यसको प्रकटीकरण मात्र बुझेको छस्। त्यसको मतलब यो होइन कि परमेश्‍वरले त्यसमाथि कसरी शासन गर्नुहुन्छ भनेर तैँले बुझेको छस्, र तैँले बुझ्न सक्थिस् नै भने पनि, के तैँले त्यसमाथि शासन गर्न सक्थिस् र? मानिसहरूले वायुमण्डल छोडे भने तिनीहरू समस्यामा पर्नेछन्, तिनीहरू गुरुत्वाकर्षणविना जताततै तैरिने र उड्ने मात्र गर्नेछन्। यसबाट के बुझ्न सकिन्छ? (यो कि मानिसहरूले बुझ्न नसक्ने धेरै कुराहरू छन्।) मानिसहरूले बुझ्न सक्दैनन्, तर परमेश्‍वरलाई अध्ययन र अवलोकन गर्न सधैँ उहाँविरुद्ध उभिन्छन्, हृदयमा शङ्का गर्छन् र यसो भन्छन्, “यदि मैले यो मामला बुझ्न सक्दिनँ भने, तपाईं परमेश्‍वर हुनुहुन्न।” यो कस्तो विचार हो? यो विचार र दृष्टिकोण गलत हुन्, ती परमेश्‍वरविरुद्ध उभिन्छन्, र सधैँ अध्ययन गर्नु गलत हो। तैँले परमेश्‍वरलाई बुझ्‍नुपर्छ र यसो भन्नुपर्छ, “म यो बुझ्न सक्दिनँ, यो अत्यन्तै गहन छ र परमेश्‍वरले मलाई अन्तर्दृष्टि नै दिनुहुन्थ्यो भने पनि म पूर्ण रूपमा बुझ्न सक्दिनथेँ। त्यसैले केही वर्ष म आज्ञाकारी हृदयले खोजी गर्नेछु, र यदि परमेश्‍वरले मलाई जवाफ दिनुभएन भने म त्यसलाई बिर्सिदिनेछु। म र परमेश्‍वरबीच कुनै अवरोध वा गलतबुझाइहरू छैनन्। यदि मैले परमेश्‍वरबारे गलत बुझिनँ वा गुनासो गरिनँ भने मैले उहाँको प्रतिरोध गर्नेछुइनँ। यदि मैले उहाँको प्रतिरोध गरिनँ भने म उहाँविरुद्ध विद्रोह गर्नेछुइनँ, र यदि मैले उहाँविरुद्ध विद्रोह गरिनँ भने म उहाँलाई इन्कार गर्नेछुइनँ वा उहाँबाट टाढा जानेछुइनँ। म परमेश्‍वरको सर्वकालीन अनुयायी हुँ।” “परमेश्‍वरको सर्वकालीन अनुयायी” हुनुको आधार के हो? त्यो के हो भने, “परमेश्‍वरले गर्नुहुने काम मेरा धारणाहरूसँग मिले पनि नमिले पनि, म सधैँ आज्ञापालन र अनुसरण गर्नेछु। परमेश्‍वर अझै मेरो परमेश्‍वर नै हुनुहुन्छ र म सृष्टि गरिएको प्राणी हुँ, म मानव हुँ। परमेश्‍वरले मसित जे-जस्तो व्यवहार गर्नुभए पनि, मलाई नरकमा, अग्‍निकुण्डमा, शैतानकहाँ, वा दियाबलसकहाँ फ्याँक्‍नुभए पनि, म सधैँ उहाँको आज्ञापालन गर्नेछु र गुनासो गर्नेछुइनँ। परमेश्‍वरको स्थान परिवर्तन हुन सक्दैन, न त सृष्टि गरिएको प्राणीको रूपमा मेरो पहिचान नै परिवर्तन हुन सक्छ। जबसम्म यो तथ्य अपरिवर्तित रहन्छ, मैले परमेश्‍वरको अनुसरण गर्नैपर्छ, र उहाँ मेरो सर्वकालीन परमेश्‍वर नै हुनुहुन्छ।” परमेश्‍वरमाथिको तेरो विश्‍वास बलियो रूपमा स्थापित भैसकेपछि, तैँले उहाँलाई तेरो पिठ्यूँ फर्काउनेछैनस्। यो तेरो सृष्टि गरिएको प्राणीको पहिचान र परमेश्‍वरबीचको सम्बन्ध हो। जब तैँले तेरो हृदयमा परमेश्‍वरको पहिचान र स्थान, अनि तैँले सृष्टि गरिएको प्राणीको रूपमा पालना गर्नुपर्ने तेरो पहिचान र स्थान प्रस्ट रूपमा देख्छस्, र जब यी तेरो हृदयमा स्थापित भइसकेका हुन्छन्, तब तँ उहाँबाट टाढा जानेछैनस्। त्यसपछि, जब तँ कमजोर, नकारात्मक, र निराश हुन्छस् वा तेरा धारणाहरूसँग नमिल्ने केही आइपर्छ र तैँले त्यसलाई मापन गर्न वा बुझ्न सक्दैनस्, तब के त्यसले परमेश्‍वरसँगको तेरो सम्बन्धमा प्रभाव पार्न सक्छ र? (सक्दैन।) जबसम्म तँ दर्शनहरूसम्बन्धी सत्यताबारे प्रस्ट हुन्छस्, र जबसम्म तैँले जग बसालेको, थुप्रै परिवेशहरू अनुभव गरेको र परमेश्‍वरले गर्नुहुने हरेक कुराको अर्थ हुन्छ भन्‍ने महसुस गरेको हुन्छस्, तबसम्म तैँले परमेश्‍वरको काम चिन्नेछस् र त्यसपछि फेरि धारणाहरू उत्पन्न हुन कठिन हुनेछ। कतिपय मानिसहरूले एक भाग मात्र बुझ्न सक्छन्। उदाहरणको लागि, न्याय र सजाय सम्बन्धमा भन्नुपर्दा, मानिसहरू परमेश्‍वरले जे गर्नुहुन्छ त्यो अर्थपूर्ण छ भनी स्विकार्छन्, तर काटछाँट र निराकरण सामना गर्दा धारणाहरू बनाउँछन्। तिनीहरूलाई जोसुकैले निराकरण गरे पनि, तिनीहरू त्यो स्विकार्न अनिच्छुक हुन्छन् र उक्त मामला परमेश्‍वरबाट आउँछ भनेर स्विकार्दैनन्। तिनीहरू त्यो मान्छेले गरेको हो, र शैतानबाट आउँछ भन्ठान्छन्। के यो अर्को भूल होइन र? अर्को समस्या देखा पर्‍यो भने, सत्यताप्रतिको खोज जारी रहनुपर्छ। यदि तैँले यो कुरा पूरा गर्न सक्दैनस् भने, के तैँले परमेश्‍वरको काम पूर्णतया पालना गर्न सक्छस् त? तैँले तेरा धारणाहरूसँग मिल्ने कुरा मात्र पालना गर्न सक्छस्, र नमिल्नेलाई अवज्ञा गर्न सक्छस्। यसप्रकारको व्यक्तिले एकदमै सजिलै परमेश्‍वरको प्रतिरोध गर्न सक्छ, र यस्तो व्यक्ति स्वभाव परिवर्तन नभएको व्यक्ति हो।

मानिसहरूभित्र थुप्रै सोच, विचार, र स्थितिहरू हुन्छन् जसले प्रायः तिनीहरूका केही राय, दृष्टिकोण र मतहरूलाई प्रभावित पारिरहन्छन्। यदि तैँले सत्यताको खोजीमार्फत यी सोच, विचार र स्थितिहरूलाई एक-एक गर्दै समाधान गर्न सक्छस् भने, तिनले परमेश्‍वरसँगको तेरो सम्बन्धलाई प्रभावित पार्नेछैनन्। अहिले तेरो सानो कद होला, तँमा सत्यताबारे सतही बुझाइ होला, र तैँले परमेश्‍वरमा छोटो समय मात्र विश्‍वास गरेकोले वा अन्य विविध तत्त्वहरूको कारणले, तैँले त्यति धेरै सत्यताहरू बुझ्दैनस् होला—तर तैँले एउटा सिद्धान्त बोध गर्नुपर्छ: परमेश्‍वरले गर्नुहुने सबथोक मैले पालना गर्नुपर्छ, चाहे बाहिरबाट त्यो राम्रो देखियोस् वा नराम्रो, सही देखियोस् वा गलत, र त्यो मानव धारणाहरूसित मिलोस् वा नमिलोस्। मसित त्यो सही हो कि गलत भनेर आलोचना, मूल्याङ्कन्, विश्‍लेषण, वा अध्ययन गर्ने अधिकार छैन। मैले गर्नुपर्ने भनेको सृष्टि गरिएको प्राणीको रूपमा मेरो कर्तव्य पूरा गर्नु र त्यसपछि मैले बुझ्न सक्ने सत्यताहरू अभ्यास गर्नु, परमेश्‍वरलाई सन्तुष्ट तुल्याउनु र साँचो मार्गबाट विचलित नहुनु हो। परमेश्‍वरले मलाई जति बढी बुझ्न दिनुहुन्छ म त्यति अभ्यास गर्नेछु, र परमेश्‍वरले मलाई अन्तर्दृष्टि दिनुभएन भने पनि म आफूले अभ्यास गर्नुपर्ने कुरा खोजी गर्नेछु; यदि मैले बुझ्न आवश्यक कुनै कुराबारे परमेश्‍वरले मलाई अन्तर्दृष्टि दिनुभएको छैन भने, म आज्ञापालन गर्दै प्रतीक्षा गर्नेछु, र सायद कुनै दिन परमेश्‍वरले मलाई बुझ्न दिनुहुनेछ। प्रभु येशूको क्रूसीकरणजस्तै, दुई हजार वर्षपछि आखिरी दिनहरूको परमेश्‍वरको काम स्विकार्ने ती मानिसहरूले आधारभूत रूपमा कुरा बुझ्छन्, र आफ्नो पछ्याइमा अति उत्सुक नभएकाहरूले समेत त्यो के बारेमा थियो भनेर बुझ्छन्। तैँले अहिले नै परमेश्‍वरको व्यवस्थापन योजनासम्बन्धी केही ठूला कामहरू नबुझ्न सक्छस्, तर तैँले उहाँलाई गलत बुझ्छस् किनकि तैँले सत्यता बुझ्दैनस् र उहाँको अस्तित्व स्विकार्दैनस्, र यसले तँ र परमेश्‍वरबीचको सामान्य सम्बन्ध बिगार्छ। यो गम्भीर भूल हो। तँसित यस्तो मनोवृति, दृष्टिकोण र मत हुनुपर्छ कि तैँले यसो भन्‍न सक्‍नुपर्छ: “म आफूले नबुझ्ने यी कुराहरूको प्रतीक्षा गर्नेछु। जब कुनै दिन परमेश्‍वरले मानवजातिलाई अन्तर्दृष्टि दिनुहुन्छ, तब सायद मैले ती सबै कुरा बुझ्नेछु।” जब प्रभु येशू जानुभयो, उहाँले यसो भन्नुभयो, “मैले तिमीहरूलाई भन्‍नुपर्ने कुराहरू धेरै छन्, तर अहिले तिमीहरूले ती सहन सक्‍दैनौ”—ती किन सहन सकिँदैनथ्यो त? किनभने मानिसहरूको कद अत्यन्तै अपरिपक्व थियो, र तिनीहरूले बुझ्न सक्दैनथे। यो त चार-पाँच वर्षको बच्चालाई पैसा कमाउने वा परिवारलाई आड दिनेबारे बताउनुजस्तै हो; उसले सुन्नेछ, तर त्यो उसले बुझ्नै नसक्ने गरी ऊबाट अत्यन्तै टाढा र उसको पहुँचबाहिर भएको अनुभूति गर्नेछ। परमेश्‍वरले मानवजातिलाई बताउन चाहुनुभएका र मानिसहरूले बुझ्‍नुपर्ने कुराहरू अत्यन्तै धेरै छन्, तर मानवजातिको अपरिपक्व कदले गर्दा, वा परमेश्‍वरको कामका प्रक्रियाहरू मानिसहरूसामु अझै पूर्ण रूपमा खुलासा भइनसकेकाले र मानिसहरूले यी कुराहरू अनुभव गरिनसकेकाले, यदि यी कुराहरूबारे अति चाँडो थाहा दिइएमा तिनीहरूले बुझ्नेछैनन्। यदि तिनीहरूले सुने नै भने पनि, तिनीहरूले यी कुरालाई धर्मसिद्धान्तको रूपमा लिनेछन् र सोझो अर्थमा बुझ्नेछन्, तर परमेश्‍वरले साँच्चिकै के भनिरहनुभएको छ भनेर थाहा पाउनेछैनन्। त्यसैले, परमेश्‍वर बोल्नुहुन्न। अनि, के परमेश्‍वरले नबोल्नु उचित कुरा हो? के त्यसबाट मान्छेलाई लाभ हुन्छ? (हुन्छ।) के त्यसले गर्दा मानिसहरूको जीवन वृद्धिमा ढिलाइ हुनेछ? निश्‍चय नै कुनै ढिलाइ हुनेछैन, बिलकुलै हुनेछैन, तेरो दैनिक जीवन वा तेरो सामान्य खोजमा कुनै प्रभाव पर्नेछैन। तँ बस तेरो हृदयलाई आराम दिने र सत्यता पछ्याउने काम मात्र गर्, किनकि यो नै सबैभन्दा महत्त्वपूर्ण र सबैभन्दा मुलभूत कुरा हो। यदि तैँले सत्यता पछ्याउँछस् भने, परमेश्‍वरलाई पछ्याउने प्रक्रियामार्फत उहाँले गर्नुहुने केही कामभित्रका रहस्यहरू, उहाँले गर्नुहुने सबै कुरामा रहेको उहाँको बुद्धिमान्‌ता, विलक्षणता र उहाँको स्वभाव, अनि मानवजातिले बुझ्नुपर्ने विभिन्‍न कुराहरू बिस्तारै प्रस्ट बन्नेछन्। परमेश्‍वरबारे ज्ञान हासिल गर्ने कुरामा धेरै पक्षहरू संलग्न हुन्छन्, र तैँले—परमेश्‍वरसँगको तेरो अन्तरक्रिया, उठबस र सम्पर्कको क्रममा—उहाँका वचनहरू अनुभव गर्नुपर्छ, उहाँका वचनहरूको आनन्द लिनुपर्छ, र उहाँको कामको साथै तँमाथि उहाँको अन्तर्दृष्टि र मार्गदर्शनको पनि आनन्द लिनुपर्छ। यो क्रममा, थाहै नपाईकन, तैँले परमेश्‍वरबारे ज्ञान हासिल गर्नेछस्; अर्थात्, तैँले तँमाथिको उहाँको सार्वभौमिकता र बन्दोबस्त अनुभव गर्ने प्रक्रियामार्फत बिस्तारै परमेश्‍वरबारे बुझाइ प्राप्त गर्नेछस्। यदि तैँले यी प्रक्रियाहरू भोग्दैनस्, बरु हरेक दिन खुला आँखाले आकाशतर्फ हेर्ने मात्र गर्छस्, र परमेश्‍वरको काम हेर्न तेरो कल्पनामाथि मात्र भरोसा गर्छस् भने, तैँले कहिल्यै बुझाइ प्राप्त गर्नेछैनस्। अन्त्यमा तैँले शङ्का नै गर्नेछस् र यसो भन्नेछस्, “परमेश्‍वर कहाँ हुनुहुन्छ? के उहाँले चन्द्रमा बनाउनुभएको हो? घाम बिहान झुल्किन्छ र राति अस्ताउँछ—के परमेश्‍वरले यसरी नै सबै कुराहरू चलाउनुहुन्छ?” यस प्रकारको बुझाइ खोक्रो हुन्छ, र तेरो दृढनिश्‍चयता रित्ता शब्दहरू मात्र बन्नेछ। तैँले परमेश्‍वरमा विश्‍वास गर्छस् कि गर्दैनस् भनी यदि कसैले तँलाई सोध्थ्यो भने, तैँले यसो भन्नेथिस्: “म परमेश्‍वरमा विश्‍वास गर्छु, ममा दृढनिश्‍चयता छ, म एक इसाई हुँ।” यदि त्यसपछि तिनीहरूले “तिमी किन बौद्धमार्गी भएनौ?” भनेर सोधे भने, तैँले “साँचो मार्ग बुद्ध धर्म होइन, इसाई धर्म हो” भनेर भन्नेथिस्। तैँले यसो मात्र भन्न सक्नुले तँमा अनुभव छैन र तैँले केही हासिल गरेको छैनस् भन्ने पुष्टि गर्छ। परमेश्‍वरबारेका सबथोक, उहाँसँग जे छ र उहाँ जे हुनुहुन्छ त्यो सब, अनि उहाँको सार, उहाँको स्वभाव, मानवजाति र यावत्‌ कुराहरूको लागि उहाँको सार्वभौमिकता र बन्दोबस्तहरू, उहाँका वचनहरूको वास्तविकता र परिशुद्धता र मानवजातिको लागि तिनको महत्त्व, आत्मिक गुण, र मूल्य, साथै परीक्षा, अनुशासन, अन्तर्दृष्टि र ज्योति, सान्त्वना र उत्प्रेरणा, आदिमार्फत काम गर्ने उहाँका केही तरिकाहरू, र मान्छेको लागि उहाँका केही विशेष मार्गदर्शनहरू—यदि तैँले व्यक्तिगत रूपमा यी कुराहरू अनुभव गरेको, र साँच्चै तिनको स्वाद लिएको छैनस् भने, के परमेश्‍वरसँगको तेरो सम्बन्ध सामान्य हुन सक्छ? के तैँले साँचो रूपमा उहाँको आज्ञापालन गर्न सक्छस्? परमेश्‍वरबारे तेरो बुझाइ सदाको लागि प्रश्‍नचिह्न हुनेछ, अर्थात् तँमा वास्तविक बुझाइ बिलकुलै नभई केवल प्रश्‍नचिह्नहरूको श्रृङ्खला हुनेछ। त्यसोभए, के परमेश्‍वरसँगको तेरो सम्बन्ध सामान्य छ? के त्यो साँच्चिकै सृष्टि गरिएको प्राणी र सृष्टिकर्ताबीचको सम्बन्धजस्तै छ? यो प्रश्‍नचिह्नले ठ्याक्कै के जनाउँछ? परमेश्‍वर सधैँभरि तेरो लागि अपरिचित हुनुहुनेछ, पहिचान, हैसियत, वा उहाँको सार सबै हिसाबमा अपरिचित हुनुहुनेछ। उहाँ तेरो परिवार हुनुहुन्न, तेरो नातेदार हुनुहुन्न, उहाँ सधैँ तैँले कहिल्यै नचिनेको नौलो आगन्तुकजस्तो देखिनुहुन्छ—त्यसैले परमेश्‍वरसँगको तेरो वास्तविक सम्बन्ध के हो भनी व्याख्या गर्न सजिलो छैन, तर त्यो पक्कै पनि सृष्टि गरिएको प्राणी र सृष्टिकर्ताबीचको सम्बन्धको स्तरको छैन।

परमेश्‍वरमा विश्‍वास गर्नको लागि मुख्य कुराहरू के-के हुन्? परमेश्‍वरमाथिको आस्थालाई कसरी मानिसहरूसँग जीवनमा हुनुपर्ने वास्तविकता बनाउने? कसरी आज्ञापालन हासिल गर्ने र कसरी परमेश्‍वरलाई प्राप्त गर्ने? तैँले उहाँका वचनहरू र सबैभन्दा महत्त्वपूर्ण रूपमा उहाँको न्याय र सजाय अनुभव गर्ने कार्यमा भर पर्नुपर्छ, त्यसपछि मात्र तैँले आज्ञापालन गर्न र उहाँलाई प्राप्त गर्न सक्छस्। धेरै मानिसहरू आफ्नो कर्तव्य निभाउन इच्छुक भए पनि, उहाँको काम कसरी अनुभव गर्ने भन्ने कुरा तिनीहरूले बुझ्दैनन्। त्यसो गर्नको लागि, तैँले उहाँको न्याय र सजाय, उहाँको काटछाँट र निराकरण, अनि परीक्षा र शोधन अनुभव गर्नैपर्छ। परमेश्‍वरका सबै मापदण्डहरू अभ्यास गर्नुपर्छ, तिनमा प्रवेश गर्नुपर्छ र तिनलाई हासिल गर्नुपर्छ। यसलाई परमेश्‍वरको काम अनुभव गरेको भनिन्छ। त्यो अनुभव गर्नको लागि तैँले उहाँसित सामान्य सम्बन्ध स्थापित गर्नुपर्छ, सधैँ उहाँलाई प्रार्थना गर्नुपर्छ र आज्ञाकारी हृदयद्वारा उहाँसित खोजी गर्ने गर्नुपर्छ। तँमाथि जे आइपरे पनि वा तैँले जे-जस्ता कठिनाइहरू सामना गरे पनि, तैँले परमेश्‍वरमाथि भरोसा राख्नुपर्छ र उहाँको बाटो हेर्नुपर्छ, उहाँका वचनहरूमा जवाफ र मार्ग खोज्नुपर्छ, र सधैँ उहाँसित प्रार्थना र सङ्गति गर्नुपर्छ। परमेश्‍वरको काम अनुभव गर्नु भनेको उहाँसँग सम्पर्कमा रहनु र उहाँका वचनहरू र काम पालना गर्नु, आफूलाई समस्या वा कठिनाइहरू पर्दा उहाँलाई प्रार्थना गर्नु र उहाँसित खोजी गर्नु हो। तँसित यस्तो धेरै अनुभव भएपछि, र तैँले सत्यता बुझेपछि, तैँले आफूमाथि आइपर्ने घट्नाहरूमा परमेश्‍वरका वचनहरू लागू गर्न जानेको हुनेछस्। परमेश्‍वरका वचनहरू लागू गर्ने थुप्रै तरिकाहरू छन्, जस्तै, केही कुरा आइपर्दा प्रार्थना र खोजी गर्ने, र मानिसहरूले कस्तो व्यवहार गर्नुपर्छ, त्यसका सिद्धान्तहरू के हुन्, र मानिसहरूको लागि परमेश्‍वरका इच्छा र मापदण्डहरू के हुन् भनी परमेश्‍वरका वचनहरूले कसरी प्रस्ट रूपमा बताउँछन् भनी हेर्ने। जब तँलाई यो सब थाहा हुन्छ, र जब तैँले परमेश्‍वरका अभिप्रायहरू बुझ्छस्, तब तँमा परमेश्‍वरबारे केही ज्ञान र बुझाइ हुनेछ। जब परीक्षाहरू सामना हुन्छन्, तैँले खोजी गर्नुपर्छ, “यस्तो ठूलो परीक्षाबारे परमेश्‍वरको वचनले के भन्छ? परमेश्‍वरले मानिसहरूको परीक्षा लिनुको अर्थ के हो? उहाँ किन मानिसहरूको परीक्षा लिन चाहनुहुन्छ?” परमेश्‍वरका वचनहरूले भन्छन् कि तँ भ्रष्ट छस्, तँ सधैँ विद्रोही र अनाज्ञाकारी हुन्छस्, र तँ उहाँप्रति समर्पित हुँदैनस्, बरु लगातार रूपमा कल्पना र धारणाहरू बनाउँछस्, त्यसैले परमेश्‍वरले परीक्षाहरूमार्फत तँलाई धुन चाहनुहुन्छ। तैँले जे अनुभव गरे पनि, चाहे त्यो उत्पीडन र परीक्षाहरू होऊन्, वा चाहे काटछाँट र निराकरण, र अनुशासन र दण्ड होऊन्, र परमेश्‍वरले तेरो लागि जे-जस्तो परिवेश मिलाउनुभए पनि वा उहाँले जुनसुकै विधि प्रयोग गर्नुभए पनि, तैँले सधैँ परमेश्‍वरका वचनहरूमै जवाफ र आधार खोज्नुपर्छ, अनि तैँले तँबारे उहाँका इच्छा र मापदण्डहरू के छन् भनेर खोजी गर्नुपर्छ। त्यसको मतलब, जेसुकै आइपरे पनि, तैँले सुरुमा परमेश्‍वरले के भन्नुभएको छ, उहाँ मानिसहरूले कसरी अभ्यास गरून् भन्ने चाहनुहुन्छ, मानिसहरूको लागि उहाँका मापदण्डहरू के हुन्, र उहाँको इच्छा के हो भन्नेबारे सोच्नुपर्छ। यी कुराहरू बुझिस् भने, परमेश्‍वरको काम कसरी अनुभव गर्ने भनेर तैँले जान्नेछस्। यदि तेरो हृदयमा परमेश्‍वरको लागि कुनै ठाउँ छैन र तैँले सत्यलाई प्रेम गर्दैनस्, बरु सधैँ मान्छे, पुस्तक र प्रसिद्ध र महान् मानिसहरूले के भन्छन्, वा यस्तो कुरा हुँदा अविश्‍वासीहरूले के गर्छन् भनी सोच्छस् भने, र यदि तैँले यस तरिकाले खोजी र अभ्यास गर्छस् भने तँ गैरविश्‍वासी होस्, किनकि तेरा सोचहरू र तेरो मार्ग अविश्‍वासीहरूकै जस्ता छन्। यदि तँ परमेश्‍वरमा विश्‍वास गर्ने व्यक्ति होस्, तर तेरो सोच अविश्‍वासीहरूकै जस्तो छ र तँ अविश्‍वासीहरूकै मार्गमा हिँड्छस् भने, यो गलत मार्ग हो, यो निकासहीन मार्ग हो; यो परमेश्‍वरमा विश्‍वास गर्ने व्यक्तिले गर्नुपर्ने कुरा वा हिँड्नुपर्ने मार्ग होइन। मण्डलीभित्रै यस्ता मानिसहरू हुन्छन्, र तिनीहरू गैरविश्‍वासीहरू, अर्थात् मण्डलीमा लुकेर बसेका अविश्‍वासीहरू हुन्।

मान्छे र परमेश्‍वर कसरी सम्बन्धित छन्? तैँले परमेश्‍वरलाई कसरी जान्न सक्छस्? उहाँले मान्छेमाथि कसरी काम गर्नुहुन्छ? उहाँले आफ्ना वचनहरू प्रयोग गर्नुहुन्छ, जसमार्फत उहाँले आफ्नो इच्छा प्रकट गर्नुहुन्छ, तँलाई तैँले लिनुपर्ने मार्गबारे मार्गदर्शन गर्नुहुन्छ, तेरो परीक्षा लिनुहुन्छ, र तँलाई तेरो लागि उहाँका सबै मापदण्ड र मानकहरू बताउनुहुन्छ। थाहै नपाई, मानिसहरूले परमेश्‍वरका वचनभित्र सत्यताका सम्पूर्ण पक्षहरू बुझ्छन्: मानिसहरू र मामलाहरू कसरी सम्हाल्ने, आफ्ना दाजुभाइ-दिदीबहिनीहरू, मण्डलीको काम, र आफ्नो कर्तव्यलाई कुन रूपमा लिने, परीक्षाहरू कसरी अनुभव गर्ने, परमेश्‍वरप्रति कसरी बफादार हुने, कसरी परित्याग गर्ने, अविश्‍वासीहरूको संसारलाई कुन रूपमा लिने, र यस्तै अन्य कुराहरूका सिद्धान्तहरू। यो सबै परमेश्‍वरको वचनमा छ, र उहाँले मानवजातिलाई बताइसक्‍नुभएको छ। तर मान्छेले अन्त्यमा कुन हदसम्म त्यो अनुभव गर्छ? मानिसहरू उहाँका वचनहरूमा परमेश्‍वर देख्न, र उहाँसित आमनेसामने हुन सक्छन्। कसैले सोध्‍न सक्छ: “तपाईंले विश्‍वास गर्ने परमेश्‍वर कहाँ हुनुहुन्छ?” अनि ज-जसले अनुभव गरेका हुँदैनन्, तिनीहरूले भेउ पाउनै सक्दैनन्: “त्यै त, परमेश्‍वर कहाँ हुनुहुन्छ? उहाँ मेरो अगाडि कहिल्यै देखा पर्नुभएको छैन। उहाँ सधैँ तेस्रो स्वर्गमा हुनुपर्ने भनिन्छ, तर मैले उहाँलाई कहिल्यै देखेको छैन। परमेश्‍वर कति ठूलो वा कति अग्लो हुनुहुन्छ, वा कति सर्वशक्तिमान् र सर्वज्ञानी हुनुहुन्छ भनेर मलाई साँच्चै थाहा छैन।” अनुभव भएकाहरूले चाहिँ यसो भन्‍न सक्छन्: “ती कुराहरू महत्त्वपूर्ण छैनन्। मैले त परमेश्‍वरलाई विश्‍वास गर्न थालेको पहिलो दिनदेखि नै उहाँका वचनहरू सामना गरेँ। अहिले मैले उहाँमा बीसतीस वर्ष विश्‍वास गरेको छु, र उहाँका वचनहरूमा म उहाँको स्वभाव र सार देख्छु, र ममा उहाँबारे केही बुझाइ र ज्ञान छ। यतिका वर्षसम्म उहाँका वचनहरू अनुभव गरेपछि, यदि कुनै दिन परमेश्‍वर मकहाँ आएर मसित बोल्नुभयो, र मसित उठबस गर्नुभयो भने, ती वचनहरू व्यक्त गर्नुहुने परमेश्‍वर उहाँ नै हुनुहुन्छ, मैले विश्‍वास गर्ने परमेश्‍वर उहाँ नै हुनुहुन्छ, त्यसमा कुनै शङ्का छैन भनी मैले पुष्टि गर्न सक्नेछु! उहाँ जे-जस्तो देखिनुभए पनि, उहाँका वचनहरू र यी कुराहरू एउटै स्रोतबाट आएका हुन् भने, मैले विश्‍वास गर्ने परमेश्‍वर, अर्थात् स्वर्गको परमेश्‍वर, र मेरो नियति र यावत्‌ कुराहरूमाथि सार्वभौमिकता भएको परमेश्‍वर उहाँ नै हुनुहुन्छ। त्यो उहाँ नै हुनुहुन्छ।” यो बेला, के अझै परमेश्‍वरले स्वर्गबाट तँसित बोल्नु आवश्यक पर्छ र? (पर्दैन।) परमेश्‍वरले जे-जस्तो स्वरूप वा छवि धारण गर्नुभए पनि, तैँले त्यो देख्नु पर्दैन। त्यो आवश्यक छैन। तँमा त्यो जिज्ञासा हुनेछैन। तर किन? यतिका वर्षसम्म परमेश्‍वरको सम्पर्कमा रहेको अनुभवपछि, तैँले उहाँलाई राम्ररी चिन्छु वा उहाँसित अत्यन्तै परिचित छु भनेर भन्न नमिल्ला, तर उहाँका वचनहरूको कारण अनि ती वचनहरूप्रतिको र उहाँको कामप्रतिको तेरो अनुभवको कारण कम्तीमा पनि तेरो लागि उहाँ बिलकुलै नौलो हुनुहुन्न। उहाँ तँसितै हुनुहुन्छ, उहाँले तँलाई मार्गर्दर्शन दिइरहनुभएको छ, र उहाँ तेरो हरदिन र तेरो नियतिमाथि सार्वभौम हुनुहुन्छ। उहाँले तेरो आनन्द, दुःख, रिस, र खुसी सबै एकदमै राम्रोसित बुझ्‍नुहुन्छ, र तैँले पनि उहाँका यी सबै संवेगहरू राम्रोसित बुझ्छस्। तैँले उहाँलाई गलत बुझ्‍न वा उहाँबारे गुनासो गर्न छोडिसकेको छस्, र तेरो हृदयमा उहाँको यस्तो स्थान छ कि तैँले उहाँ त्यही विराजमान हुनुहुन्छ, र उहाँले राजाको रूपमा शासन गर्नुहुन्छ, र तेरो सम्पूर्ण अस्तित्व नियन्त्रण गर्न सक्नुहुन्छ भनेर भन्न सक्छस्। यो “राजाको रूपमा शासन गर्नु” भनेको के हो? त्यो भनेको, जेसुकै आइपरे पनि ती कुराहरू हल गर्न तँ परमेश्‍वरका वचनहरू प्रयोग गर्छस्, र उहाँका वचनहरू तेरो हृदयका मालिक हुन्। तँ मालिक होइनस्। तेरो ज्ञान र सिकाइ, तैँले पढेका पुस्तकहरू, तेरा जीवनका अनुभव र घटनाहरू—यी सबैले तँलाई अगुवाइ गर्न सक्दैनन्। तँलाई सबथोकमा परमेश्‍वरका वचनहरूले मार्गदर्शन गर्नेछन्, र ती तेरो वास्तविक जीवनमा हरदिन खुलासा हुने र जिइने तेरो जीवनको मार्गनिर्देशिका बन्नेछन्। तैँले यसरी नै सत्यता वास्तविकताहरू प्राप्त गर्नेछस्। त्यो बेला, यदि कसैले फेरि पनि तँलाई “तिमीले परमेश्‍वरमा विश्‍वास गर्छौ, त्यसैले के तिमी उहाँलाई चिन्छौ?” भनी सोध्थ्यो भने, तैँले यसो भन्नेथिस्: “म परमेश्‍वरलाई अलिअलि जान्दछु। उहाँ कति शक्तिशाली वा बुद्धिमान् हुनुहुन्छ भनी शब्दमा व्याख्या गर्ने, र उहाँलाई परिभाषित गर्ने आँट ममा छैन, तर कम्तीमा मलाई थाहा छ कि परमेश्‍वर अथाह, अत्यन्तै बुद्धिमान् र आश्‍चर्यजनक हुनुहुन्छ, र उहाँले मानवजातिलाई अत्यन्तै धेरै प्रेम गर्नुहुन्छ। परमेश्‍वरको प्रेम अत्यन्तै महान्‌ र साँचो छ र उहाँको स्वभाव अत्यन्तै धर्मी छ!” के यो थोरै ज्ञान मानिसहरूको भ्रामक र अपारदर्शी धारणा र कल्पनाहरूभन्दा बढी मूल्यावान् छैन र? (हो, छ।) त्यसोभए, यी मूल्यावान् कुराहरू कहाँबाट आउँछन्? ती परमेश्‍वरका वचनहरूको अनुभवबाट आउँछन्। अर्थात्, यतिका वर्षसम्म परमेश्‍वरका वचनहरूद्वारा भरणपोषण गरिएपछि, ती तँभित्र स्थापित र अङ्कुरित हुनेछन्, फुल्नेछन्, र तिनले फल फलाउनेछन्, अनि तैँले उहाँका वचनहरूको वास्तविकता जिएको हुन्छस्। परमेश्‍वरका वचनहरूमा जिउँदा तैँले यी प्रभावहरू कसरी हासिल गर्छस्? (मानिस, घट्ना र वस्तुहरूबारे परमेश्‍वरको बन्दोबस्तहरू अलिअलि गर्दै अनुभव गरेर।) यो अनुभवबाट आउँछ, अर्थात् यस अवधिमा परमेश्‍वरका वचनहरूप्रतिको निरन्तरको अनुमोदन, अनि परमेश्‍वरका हरेक वाक्यहरू सत्यता हुन्, ती आफूलाई जीवनमा आवश्यक पर्ने कुरा हुन् भन्ने पुष्टीकरणबाट आउँछ। त्यो बेला, यदि कसैले “तिमीले विश्‍वास गर्ने परमेश्‍वर परमेश्‍वर नै होइन, उहाँ अस्तित्वमा हुनुहुन्न, उहाँलाई देख्न सकिन्न” भनेर भन्छ भने, तैँले यसो भन्नेछस्: “परमेश्‍वरको अस्तित्व र सार्वभौमिकता कुनै एक व्यक्तिले निर्धारण गर्ने कुरा होइन। त्यो परमेश्‍वरले निर्धारण गर्नुहुन्छ, त्यो सबैथोकमाथि परमेश्‍वरको अस्तित्व र सार्वभौमिकता भएको तथ्यले निर्धारण गर्छ, त्यो यी वर्षहरूमा परमेश्‍वरको कामसम्बन्धी मेरो वास्तविक अनुभवले निर्धारण गर्छ, त्यो परमेश्‍वरको काम अनुभव गरेको सम्पूर्ण गवाहीले निर्धारण गर्छ। यो प्रमाण हो।” यो परमेश्‍वरको गवाही दिनु हो। यदि कसैले फेरि पनि “परमेश्‍वर कहाँ हुनुहुन्छ?” भनेर भन्थ्यो भने, तैँले के जवाफ दिन्थिस्? (उहाँमा विश्‍वास गर्ने हरेक व्यक्तिको हृदयमा हुनुहुन्छ भनेर भन्थेँ।) परमेश्‍वर मानिसहरूको हृदयमा बसिसक्नुभएको छ, तर उहाँ सबै कुराहरूभित्र र सबै कुराहरूमाझ, हाम्रो वरिपरि हुनुहुन्छ। परमेश्‍वरको अस्तित्व यही हो। तैँले त्यो नकार्न मिल्दैन, र तैँले देखेको भन्दा तैँले अनुभव गरेको कुरा बढी साँचो हुन्छ। यदि तैँले परमेश्‍वरलाई देख्थिस् नै भने पनि, के तँ उहाँलाई चिन्थिस् र? (अहँ, चिन्दिनथेँ।) यदि परमेश्‍वरको आत्मिक शरीर मानिसहरूमाझ आएर “म परमेश्‍वर हुँ” भनेर भन्थ्यो भने, तैँले अकमक्क भएर यसो भन्नेथिस्, “तपाईं परमेश्‍वर? मैले किन तपाईंलाई नचिनेको? म तपाईंजस्तो परमेश्‍वर स्विकार्दिनँ!” वास्तवमा, तँ त्रसित हुनेथिस्। तैँले किन यस्तो प्रतिक्रिया दिन्थिस्? किनभने तैँले परमेश्‍वरलाई चिन्दैनस्, त्यसैले उहाँप्रति तँसँग यसप्रकारको मनोवृति र व्यवहार हुन्छ।

परमेश्‍वरमा विश्‍वास गर्दा ध्यान दिनुपर्ने सबैभन्दा महत्त्वपूर्ण कुरा के हो? तैँले उहाँका वचनहरू अनुभव गर्नु सबैभन्दा महत्त्वपूर्ण कुरा हो भनेर भन्न सक्छस्। परमेश्‍वरका वचनहरू अनुभव गर्ने क्रममा, मानिसहरूमा जुनसुकै गलत स्थितिहरू भए पनि, परमेश्‍वरप्रति प्रतिरोधका स्थितिहरू वा विद्रोहीपनहरू, वा जुनसुकै गलत विचारहरू भए पनि, यी सबैलाई सत्यताद्वारा सुल्टाउनु र हल गर्नुपर्छ। यस तरिकाले तेरो भित्री स्थिति बिस्तारै सुधार हुनेछ, परमेश्‍वरसँगको तेरो सम्बन्ध झन्झन् सामान्य बन्नेछ, अनि तैँले परमेश्‍वरको अस्तित्व अनुभूत गर्नेछस्। यदि परमेश्‍वरसँगको तेरो सम्बन्ध सामान्य छैन भने, तैँले परमेश्‍वरको अस्तित्व अनुभूत गर्नेछैनस्। के यो सबैमा सत्यता छैन र? यो सबैमा सत्यता छ। यदि मानिसहरूले कुनै कुराको सम्पर्कमा नरही, केही नदेखी, केही नजानी र बाहिरी संसारलाई बेवास्ता गर्दै आफू शून्यतामा जिइरहेको छु जस्तै गरी, अनि योगी शिक्षा अभ्यास गर्ने ताओ भिक्षु र भिक्षुणीहरूजस्तै गरी परमेश्‍वरमा विश्‍वास गर्छन् भने, त्यो सही मार्ग होइन। यदि मानिसहरूले अवलोकन गर्न, बोध गर्न, र अनुभव गर्न सक्छन् भने, तिनीहरूले थुप्रै कुराहरूमा परमेश्‍वरका कार्यहरू देख्न सक्नेछन्। तर अहिले त्यस्ता केही मामलाहरू छन् जुन अत्यन्तै गहन र अधिकांश मानिसहरूको पहुँचबाहिर छन्, त्यसैले तैँले टाढाको कुरा खोजी गर्दै नजिकको कुरा त्याग्नु हुँदैन। बस तँ परमेश्‍वरका वचनहरूमा मात्र ध्यान दे र ती वचनहरूको आधारमा आफूलाई मापन गर्न सिक्। ती वचनहरूको आधारमा आफूलाई मापन गर्नु भन्नुको अर्थ के हो? त्यसको अर्थ परमेश्‍वरका वचनहरूमा खुलासा गरिएका विविध स्थितिहरूमध्ये तँसित कुनै छ कि छैन, तँ कुन स्थितिमा छस्, परमेश्‍वरका वचनहरूले के जनाउँछन्, र उहाँले कुन मानव स्थितिहरूबारे बोलिरहनुभएको छ भनी हेर्नु हो। यी सबैलाई जाँच्‍नु र प्रस्ट रूपमा बुझ्नुपर्छ। कहिलेकाहीँ मानिसहरू परमेश्‍वरका वचनहरू एकपटक सुन्छन्, तर तिनीहरू एउटा कानले सुनेर अर्कोले उडाइदिन्छन् र सोच्छन्, “परमेश्‍वरका वचनहरू मप्रति लक्षित छैनन्। ममा यो स्थिति छैन। उहाँ अरू मानिसहरूबारे कुरा गरिरहनुभएको छ।” यो ती वचनहरूलाई बुझ्ने गलत तरिका हो, र यसले तैँले अझै उहाँका वचनहरू बुझ्दैनस्, ती वचनहरूले अझै तँमाथि प्रभाव पारेका छैनन्, र तैँले अझै तिनलाई पचाएको छैनस् भन्ने देखाउँछ। अनुभव बटुल्दै जा, अनि एउटा यस्तो दिन आउनेछ, जुन दिन तैँले परमेश्‍वरका वचनहरूले मानिसहरूको खुलासा गरेको सुन्नेछस् र “परमेश्‍वर मेरो बारेमा बोलिरहनुभएको छ” भनेर भन्नेछस्। यही नै परमेश्‍वरका वचनहरूका आधारमा आफूलाई मापन गर्नु हो। तर यो सुरुवात मात्र हो, यो परमेश्‍वरका वचनहरूभित्र प्रवेश गर्ने सुरुवात मात्र हो—उहाँले भन्नुभएको यो स्थिति वास्तवमा के हो भनेर तँलाई थाहा नहुन सक्छ। त्यसैले तैँले परमेश्‍वरले भन्नुभएको कुराको सत्यता के हो, उहाँका मापदण्डहरू के हुन्, र उहाँले मानवजातिलाई दिनुहुने मार्ग के हो भन्ने खोजी गर्दै एक अवधि विताउनुपर्छ। यसमा विस्तृत विवरणहरू समावेश हुन्छन्; यो तैँले कुनै बाहिरी स्थिति जाँच्ने र विश्‍लेषण गर्ने अनि त्यतिमै सकिने कुरा होइन। परमेश्‍वरले मानिसहरूको स्थिति विश्‍लेषण गरेर तिनीहरूलाई त्यो जाँच्न लगाउनुको उद्देश्य के हो? त्यो तिनीहरूलाई परिवर्तन हुन लगाउनु हो। परमेश्‍वरले यो गलत स्थिति हो भन्नुहुन्छ, र यदि तँ यस्तो स्थितिमा जिइरहेको छस्, वा तँमा यस्तो विचार छ भने, तैँले परमेश्‍वरको प्रतिरोध गर्न सक्छस्। यो विद्रोह हो, यसले परमेश्‍वरलाई बेखुसी पार्छ, र यो शैतानको भ्रष्ट स्वभाव हो र सत्यतासँग मेल खाँदैन; तैँले मार्ग परिवर्तन गर्नैपर्छ। यो मार्ग परिवर्तन गर्दा, तैँले परमेश्‍वरका मापदण्डहरू के हुन् भनेर बुझ्‍नुपर्छ, र यी मापदण्डहरूमा सत्यता छ भनेर पनि बुझ्‍नुपर्छ, अनि तैँले परमेश्‍वरको इच्छा बुझेर यसरी मनन गर्नुपर्छ, “यो मामलामा परमेश्‍वरले के मापदण्ड तोक्‍नुहुन्छ? मैले कसरी मार्ग परिवर्तन गर्ने, कसरी आफूलाई यस्तो स्थितिबाट मुक्त गर्ने र त्यसलाई हल गर्ने?” यसमा सत्यता खोजी गर्ने कार्य समावेश हुन्छ। परमेश्‍वरका वचनहरूको आधारमा आफूलाई मापन गरेर मात्र पुग्दैन—यसअलावा, तैँले सत्यता बुझ्नु र आफूलाई चिन्न सक्नु पनि आवश्यक छ। त्यसपछि तँलाई मानवजातिको लागि परमेश्‍वरका मापदण्डहरू ठूला रहेको अनुभूति हुनेछ, र तैँले उहाँलाई हृदयदेखि नै प्रशंसा गर्न सक्नेछस्: “परमेश्‍वर अति बुद्धिमान् हुनुहुन्छ, मान्छेको भित्री हृदय सर्वेक्षण गर्नुहुन्छ! परमेश्‍वरले मेरो त्यो स्थिति खुलाउनुभयो जुन ममा छ भनेर मलाई थाहै थिएन, तर परमेश्‍वरलाई सबथोक थाहा छ!” त्यति नै हो र? यो त अलिअलि नजिक पनि भएन, र परमेश्‍वरले दिनुभएको मापदण्ड यो होइन। उहाँ तैँले ती नकारात्मक र गलत स्थितिहरू, र ती भ्रष्ट स्वभावहरू त्याग्, र तैँले तिनलाई हल गरिसकेपछि, सत्यताअनुसार अभ्यास गर् भन्‍ने मापदण्ड दिनुहुन्छ। जब सत्यताबारे तेरो बुझाइ गहिरिँदै जान्छ, तेरो भित्री स्थिति पूरै बदलिनेछ र तैँले कामकुराबारे पहिलेको तेरो विचार त्याग्नेछस्, त्यो त्रुटिपूर्ण भएको देख्नेछस्, र त्रुटि कहाँनेर छ र त्यसको सार के हो भनेर जान्नेछस्, र यसरी तँ त्यसलाई समाधान गर्न सक्षम हुनेछस्। जब तैँले सांसारिक कुराहरू र शैतानी विचारहरू पूर्ण रूपमा त्याग्न सक्छस्, तब तँलाई भित्र पूरै खोक्रो परेको महसुस भए पनि, तैँले बुझेका सत्यताहरू तेरो हृदयमा बस्न थाल्नेछन्। परमेश्‍वर तँमा कस्तो सही विचार होस् भन्‍ने चाहनुहुन्छ, उहाँ तँसित के होस् भन्ने चाहनुहुन्छ, र कुन विचारहरू राख्नु सही हो र कुन राख्‍नुचाहिँ गलत हो—यी कुराहरू बुझ्नको लागि एउटा प्रक्रिया छ जसको लागि तैँले लगातार रूपमा सत्यता खोज्न र त्यसको गहिराइमा जान आवश्यक छ, र जब तैँले साँचो रूपमा सत्यता बुझेको हुन्छस्, तेरो हृदय पूर्ण रूपले भरिपूर्ण र आश्‍वासित हुनेछ। व्यक्तिले सत्यलाई विश्‍वास गर्नु र स्विकार्नु सजिलो छैन। सबै मानिसहरूका सक्रिय दिमाग हुन्छन्, तिनीहरू सबैमा सोच र विचार अनि भ्रष्ट स्वभावहरू हुन्छन्, र तिनीहरूले आफूले गर्नुपर्ने केही पनि नहुँदा सधैँ परमेश्‍वरका वचनहरू सही छन् कि गलत भनी अध्ययन र विश्‍लेषण गर्नेछन्। यदि तिनीहरूले कोही एकजना सत्यता बुझ्ने र आफ्नो अनुभव गवाही बताउने व्यक्ति भेट्ने हो भने, तिनीहरूले केही लाभ र सुधार हासिल गर्नेछन्; तर यदि निरर्थक कुरा र निरर्थक विचारहरू बोल्ने व्यक्तिसँग तिनीहरूको भेट हुने हो भने, तिनीहरू त्यस व्यक्तिमार्फत बहकिनेछन्। यो एक सामान्य स्थिति हो। तर पर्याप्त अनुभव बटुलेपछि, एक दिन तिनीहरूले परमेश्‍वरका वचनहरू सत्यता हुन् भनी स्विकार्नेछन् र आफूले कहाँनेर गल्ती गरेछु भनेर महसुस गर्नेछन्। तर के यो महसुस गर्नुको अर्थ तिनीहरूले व्यवहारमा सत्यता लागू गर्न सक्छन् भन्ने हो र? (अहँ, होइन।) तिनीहरू अझै अनिच्छुक हुन्छन्, र मनमनै सोच्छन्, “के मैले त्यसरी नै आफूलाई अस्वीकार गर्ने हो?” तिनीहरू अझै पनि सूक्ष्मसित कामकुराहरू जाँच्‍न जारी राख्न चाहन्छन्, र तिनीहरूले हृदयमा जे सोचे पनि, त्यसमा तिनीहरूको विद्रोहीपन र भ्रष्ट स्वभाव सधैँ रहिरहन्छ। तिनीहरूलाई सत्यता स्विकार्न त्यति सजिलो छैन; तिनीहरू त्यति सजिलै वा सोझै सत्यता स्विकार्न सक्दैनन्। त्यो सत्यता हो भनेर तिनीहरूलाई प्रस्ट रूपमा थाहा हुँदाहुँदै पनि, तिनीहरूले त्यसलाई तुरुन्तै नितान्त व्यवहारमा लागू गर्न सक्दैनन्। यसले मानिसहरूभित्रै भ्रष्ट स्वभावहरू र शैतानी सार भएको तथ्य पुष्टि गर्छ। परमेश्‍वरको काम र सत्यता अभिव्यक्तिको उद्देश्य भनेको मान्छेका भ्रष्ट स्वभावहरू समाधान गर्नु, भ्रष्टता उजागर गर्नु, र त्यसलाई समाधान गर्नु, र अलिअलि गर्दै धुनु हो। अनि, व्यक्तिका विचारहरू बिस्तारै परमेश्‍वरका विचारहरूसित मेल खानेछन्, र तिनीहरूको काम सत्यतासँग मिल्नेछ। तँ जुनजुन पक्षमा परमेश्‍वरसित मिल्छस्, तीती पक्षमा तैँले उहाँलाई गलत बुझ्‍नेछैनस्। तँमा जहाँजहाँ परमेश्‍वरबारे गलतबुझाइहरू छन्, तैँले त्यहीँत्यहीँ सत्यता खोज्नुपर्छ, र त्यसलाई प्रयोग गरी गलतबुझाइ हटाउनुपर्छ। तैँले सधैँ तेरै विचारमा जिद्‌ कस्‍नु हुँदैन, र सधैँ तेरो गलतबुझाइ सही र विवेकपूर्ण छ, त्यसलाई जहाँसुकै लागू गरे पनि त्यो मान्य र अर्थपूर्ण हुन्छ भनेर सोच्नु हुँदैन। त्यो हास्यास्पद कुरा हो। मानिसहरूमा भ्रष्ट स्वभावहरू हुन्छन्—तिनीहरू थोरै अहङ्कारी हुनु सामान्य कुरा हो; तर जबसमम्‍म तिनीहरूले सत्यता स्विकार्छन्, तबसम्‍म तिनीहरू परिवर्तन हुन सक्छन्। यदि तिनीहरू निरर्थक छन् र विभिन्‍न कुराहरूबारे गलत विचारहरू राख्छन् भने त्यो खतरनाक कुरा हो, र तिनीहरूलाई सत्यता स्विकार्न सजिलो हुनेछैन, र तिनीहरूले त्यसलाई प्रायः गलत बुझिरहनेछन्। यसप्रकारका मानिसहरूले परमेश्‍वरबारे धारणाहरू बनाउने र उहाँको विरोध गर्ने बढी सम्भावना हुन्छ; तिनीहरू शैतानी प्रकारका मानिसहरू हुन्। परमेश्‍वरलाई गलत बुझ्ने सम्बन्धमा भन्नुपर्दा, यदि कुनै व्यक्तिले सत्यता खोज्दैन भने, उसले परमेश्‍वरले गर्नुहुने काम गलत हो भन्ठान्नेछ। यदि त्यस्ताहरूले सधैँ यसरी परमेश्‍वरविरुद्ध “मुद्दा हाल्छन्”, उहाँसित प्रतिस्पर्धा र लडाइँ, अनि सङ्घर्ष र होड गर्छन् भने, अन्त्यमा तिनीहरू असफल हुनेछन्, र पूर्ण अपमानित हुनेछन्। सत्यता र परमेश्‍वरको सधैँ जित हुनेछ। यदि तैँले आज्ञाकारी हृदय कायम राख्न सक्छस्, र परमेश्‍वरसँगको तेरो विवाद र लडाइँमा सत्यता खोज्छस् र स्विकार्छस् भने, तब मात्र तेरो हृदयलाई परिवर्तन गर्न सकिनेछ, र अन्त्यमा तैँले परमेश्‍वरको वचनसामु समर्पित हुनुपर्नेछ। यो प्रक्रिया अनुभव गर्नु नै परमेश्‍वरद्वारा मान्छेलाई मुक्ति दिइने र प्राप्त गरिने प्रक्रिया हो, अनि सत्यता स्विकार्नुभन्दा मृत्यु रोज्नेहरूलाई पर्दाफास गरिनेछ र हटाइनेछ। यदि तैँले सत्यता स्विकार्न र परमेश्‍वरसामु समर्पित हुन सक्छस् भने, तँ परमेश्‍वरको आज्ञापालन गर्ने व्यक्ति होस्, तँ उहाँसित मिल्न सक्नेछस्, र तैँले फेरि कहिल्यै उहाँविरुद्ध विद्रोह वा उहाँको प्रतिरोध गर्नेछैनस्। यदि कसैले जतिसुकै वर्ष परमेश्‍वरमा विश्‍वास गरेको भए पनि, यदि तिनीहरू सत्यता स्विकार्न र उहाँप्रति समर्पित हुन सक्छन् भने, अन्त्यमा तिनीहरू सबैले आफ्नो जीवन स्वभावमा परिवर्तन हासिल गर्न सक्छन्। म एउटा उदाहरण दिन्छु। मानिलिऊँ तँ वनस्पति विज्ञान वा कृषि अध्ययन गर्छस्, र तैँले दशवटा फलफुलका बिउहरू जमिनमा छर्छस्। तैँले के जानेको छस् भने, यी दशवटा बिउहरूले दशवटा रुखहरू उमार्न सक्छन्। यो वैज्ञानिक आधार र सिद्धान्तमा आधारित निष्कर्ष हो, र तँ यो निष्कर्षलाई मान्छस्। त्यसैले दशवटा बिउले एघारवटा रुखहरू उमार्न सक्छन् भनी परमेश्‍वरले भन्नुभयो भने, तैँले त्यो विश्‍वास गर्नेछैनस्: “के त्यो सम्भव छ र? दशवटा बिउले कसरी एघारवटा रुख उमार्न सक्छन्?” खासमा, त्यहाँ एउटा लुकेको बिउ हुन्छ जुन तैँले देख्दैनस्। अनि, तँ तेरो आफ्नै विचारमा अडिग हुनुको आधार के हो? त्यो वैज्ञानिक प्रमाण र तैँले सिकेको ज्ञान हो—यी कुराहरूले तेरो सोच नियन्त्रित गर्छन्, र तैँले त्यो दायराबाहिर हेर्न सक्दैनस्। यदि तैँले त्यसलाई तेरो मानकको रूपमा लिन्छस् भने, तैँले परमेश्‍वरका वचनहरूलाई तेरो मानकको रूपमा लिइरहेको छैनस्—र त्यो मानव विद्रोह हो। तैँले यस्तो सोच्‍नेथिस्, “मसित आधार छ, तपाईंले कसरी भन्न सक्नुहुन्छ कि मेरो निष्कर्ष सत्यता होइन? तपाईंको कुरा आधारहीन छ, त्यसैले तपाईं कसरी भन्न सक्नुहुन्छ कि तपाईंका वचनहरू सत्यता हुन्? ती पूर्णतया आधारहीन छन्! त्यो कुरा कति मानिसले प्रमाणित गरे? प्रमाणित गर्ने को थियो? कसले देख्यो? तथ्यहरू खोइ?” तैँले तथ्यहरू देख्नुअगावै परमेश्‍वरका वचनहरू अस्वीकार गर्छस्, उहाँका वचनहरूको अन्त्यमा सधैँ प्रश्‍नचिह्न लगाउँछस्, सधैँ उहाँलाई अस्वीकार गर्छस्, र सधैँ यस्तो अनुभूति गर्छस्, “परमेश्‍वरले जे भन्नुभयो त्यो गलत छ; मेरो निष्कर्ष नै सही हो, किनभने त्यो पुष्टि भएको छ। म यो क्षेत्रको प्राज्ञ र विशेषज्ञ व्यक्ति हुँ, त्यसैले मेरो निष्कर्ष नै सही ठहर्‍याइनुपर्छ।” तँ दशवटा बिउलाई दश रुख उम्रनुबराबर ठान्छस्, त्यसैले परमेश्‍वरले एघारवटा रुखहरू उम्रिनेछन् भन्दा तैँले उहाँलाई विश्‍वास गर्दैनस्। तर यदि अन्तिम नतिजा र तथ्यस्वरूप एघारवटा रूखहरू उम्रे भने, के तँ विश्‍वस्त हुनेछस्? (हो, हुनेछु।) के तँ पूर्ण विश्‍वस्त हुनेछस्? कसरी हुनेछस्? (किनकि मैले तथ्यहरू देखेँ।) तथ्यहरू देख्‍दा, तँ आफूले हासिल गरेको ज्ञान र तेरो आफ्नै निष्कर्ष इन्कार्न थाल्नेछस्, र सम्भवतः तेरो मनमा कुराहरू खेल्नेछ: “म कसरी गलत हुन सकेँ? के वास्तवमा विज्ञान गलत हुन सक्छ?” यस क्रममा, मानिसहरूले परमेश्‍वरका वचनहरू सही छन् कि गलत भनी अध्ययन र विश्‍लेषण गर्नेछन् र तिनलाई तुलना गर्नेछन्: “कुन ठिक हो, परमेश्‍वरका वचनहरू कि वैज्ञानिक तर्कहरू? सही हुने सम्भावना कुनको बढी छ?” तथ्यहरू त्यहीँ छन्, तर मानिसहरू अझै पनि तिनलाई पूर्ण रूपमा स्विकार्न सक्दैनन्, र परमेश्‍वरको काममा पूर्ण विश्‍वस्त हुन र त्यसलाई साँचो रूपमा स्विकार्न तिनीहरूले वर्षौँ प्रतीक्षा गर्नुपर्छ। परमेश्‍वरले विनाआधार बोल्‍ने वा काम गर्ने गर्नुहुन्न; उहाँको कार्यप्रक्रियाले तँलाई नतिजाहरू देखुन्जेल अनुभव गर्न र सिक्न दिन्छ। यस प्रक्रियाबाट तैँले के प्राप्त गर्छस्? यसले तँलाई परमेश्‍वरका कार्यहरूमा साँचो समर्थन गर्ने तुल्याउँछ। उहाँले तँलाई विनाआधार “तपाईं परमेश्‍वर हुनुहुन्छ, तपाईं महान् र आदर्शवान्‌, बुद्धिमान् र अद्‌भुत हुनुहुन्छ” भनेर भन्न दिनुहुन्न। उहाँ तँलाई त्यसरी उहाँको गवाही दिन दिनुहुन्न; बरु, उहाँले यी तथ्यहरू प्रयोग गरेर तँलाई आफै अनुभव गर्न र हेर्न दिनुहुन्छ। परमेश्‍वरले दशवटा बिउबाट दश रुख उम्रिनु गलत हो भनेर तँलाई भन्नुहुन्न। उहाँले तेरो खण्डन वा तँसित विवाद गर्नुहुन्न, बरु तथ्यहरू प्रयोग गरेर कुरा पुष्टि गर्नुहुन्छ, र त्यो तँ आफैलाई हेर्न दिनुहुन्छ। सायद तँ बीस वर्षको हुँदा परमेश्‍वरले तँलाई यो कुरा भन्नुभयो, तर उहाँले “म नै सत्यता हुँ, र तैँले मेरो कुरा सुन्नैपर्छ” भनेर भन्नुभएन। परमेश्‍वरले त्यसो भन्नुभएन; उहाँले त्यो गरेरै देखाउनुभयो, र तैँले त्यसका परिणामहरू तँ तीस वर्षको हुँदा देखिस्। त्यसको लागि यति लामो समय लाग्यो। के यस अवधिमा परमेश्‍वरले तँसित विवाद गर्नुभयो? (अहँ, गर्नुभएन।) त्यसोभए, कसले विवाद गरिरहेको थियो? विवाद गर्ने त मानिसहरू नै हुन्, र तिनीहरू सधैँ सोच्छन्, “परमेश्‍वर गलत हुनुहुन्छ। उहाँको भनाइ र गराइ अवैज्ञानिक र अनुचित छ।” मानिसहरू परमेश्‍वरसित विवाद गर्न रुचाउँछन्, तर उहाँ मौन रहनुहुन्छ र काम गरिरहनुहुन्छ। दश वर्षपछि तैँले तथ्य पत्ता लगाउनेछस् र तँ भयभीत हुनेछस्: “अहो, मेरो दृष्टिकोण त गलत थिएछ!” तैँले आफू गलत थिएछु भनेर स्विकारून्जेल, त्यो मामलाको निष्कर्षले वास्तवमा आकार लिइसकेको हुन्छ, तर के तैँले त्यो स्विकार्न सक्छस्? तैँले घटना मात्र स्विकारिरहेको छस्, तर के भइरहेको छ भनेर अझै तँलाई हृदयमा साँच्चिकै थाहा छैन। तँलाई अझै थप कति वर्षको अनुभव आवश्यक पर्छ? तँ आफैले अर्को एक दशक त्यो अनुभव गर्नुपर्ने हुनसक्छ, तब मात्र परमेश्‍वरले यो मामलामा जे गर्नुभयो त्यो ठिक थियो, र परमेश्‍वर सत्य र सही हुनुहुन्छ, र तँ गलत छस् भनेर तैँले पुष्टि गर्न सक्छस्। चालिस बर्ष पुग्दा, तँ पूर्ण विश्‍वस्त भइसकेको हुनेछस् र तैँले यसो भन्नेछस्, “परमेश्‍वर नै सत्यता हुनुहुन्छ, उहाँ वास्तवमै परमेश्‍वर हुनुहुन्छ, र उहाँले जे गर्नुहुन्छ त्यो निकै अद्‌भुत र वास्तविक छ! परमेश्‍वर अत्यन्तै बुद्धिमान् हुनुहुन्छ!” तैँले आफैलाई अस्वीकार गर्नेछस्। हेर्, त्यसको लागि कति वर्ष अनुभव गर्नुपर्‍यो? (बीस वर्ष।) अनि, यी बीस वर्षमा परमेश्‍वरले के गर्नुभएको छ? न्युटनको सिद्धान्त केबारे हो भनेर व्याख्या गरेजस्तै गरी तँलाई बताउन उहाँले सुत्र प्रयोग गर्नुभएन—उहाँले तँलाई केही कुराहरू हेर्न लगाउन तथ्यहरू प्रयोग गर्नुभयो, र तँलाई तेरो वरिपरिका घटना र परिघटनाहरूमार्फत ती कुरा बुझ्ने तुल्याउन अन्तर्दृष्टि र मार्गदर्शन प्रदान गर्नुभयो। चारपाँच वर्षपछि तैँले अलिअलि बुझाइ प्राप्त गर्नेछस् र यसो भन्नेछस्, “म गलत थिएँ, तर के म पूरै गलत थिएँ र?” थप अनुभव बटुल्, अनि परमेश्‍वरले तेरो लागि केही तथ्यहरू खुलाउनुहुनेछ, र तँ चालिस पुगेपछि—अर्थात् अर्को दशकपछि—तैँले आफू गलत रहेछु भनेर स्विकार्नेछस्। परमेश्‍वरले यसरी नै काम गर्नुहुन्छ, उहाँले गर्नुहुने कामहरू यिनै हुन्। तैँले तँ गलत छस् र परमेश्‍वर सही हुनुहुन्छ भनेर कुन प्रक्रियामार्फत पहिचान गर्न सक्छस्? यस्तो तैँले तथ्यहरूसँग आमनेसामने हुने प्रक्रियामार्फत, र परमेश्‍वरको अन्तर्दृष्टि र मार्गदर्शनअन्तर्गत रहेर गर्न सक्‍नेछस्। यो त्यस्तो प्रक्रिया हो; परमेश्‍वरले तँलाई बस निष्कर्ष दिदिने र विनाआधार विश्‍वास गर्ने तुल्याउने मात्र गर्नुहुन्न। यदि परमेश्‍वरले तँलाई जबरजस्ती बुझ्न लगाउनुभयो भने, के त्यो स्वीकार्य हुनेथ्यो? यदि परमेश्‍वरले तँलाई बुझाउनको लागि जबरजस्ती नियन्त्रणमा राख्नुभयो भने, तैँले बुझ्नेथिस्, र तैँले परमेश्‍वर सही हुनुहुन्छ भनेर जान्नेथिस्। तर परमेश्‍वरको अभिप्राय मानिसहरूलाई यन्त्रमानव बनाउनु होइन। उहाँले चाहनुभएको त्यो होइन। उहाँ त मानिसहरूले सत्यता बुझून्, आफै निर्णय गरून्, र उहाँको आज्ञापालन गर्न सकून् भन्ने चाहनुहुन्छ। तर यो नतिजा हासिल हुन समय लाग्छ।

के तिमीहरूले अहिलेसम्म परमेश्‍वरको काम व्यावहारिक छ भन्ने अनुभव गरिसकेका छौ? (हो, गरेको छु।) त्यो अत्यन्तै व्यावहारिक छ। परमेश्‍वरको कामको व्यावहारिकता मान्छेको काल्पनिक र अस्पष्ट विचारहरूविपरीत छ, त्यसैले तैँले आफूभित्रका काल्पनिक, वा खोक्रा र अव्यावहारिक, वा परमेश्‍वरको वचनमा आधारित नभएका कुराहरूबारे विचार गर्नुपर्छ। तैँले बस ती सबैको खण्डन गर्नु नै सही हुन्छ। त्यो निश्‍चय नै सही हो र तैँले यस तरिकाले अनुभव गर्नुपर्छ। परमेश्‍वर—अर्थात् सबै कुराहरूका सृष्टिकर्ताले—कति कुराहरू सृष्टि गर्नुभएको छ? उहाँ कति बुद्धिमान् हुनुहुन्छ? यदि तैँले यो कुरा चारपाँच वर्षमा पूर्ण रूपमा अनुभव गर्न र बुझ्न सक्नेछु भन्ने सोच्छस् भने, त्यो असम्भव छ। यो कुरा त तैँले जीवनभरको अनुभवले समेत बुझ्न सक्नेछैनस्। त्यसैले परमेश्‍वरका वचनहरू अनुभव गर्दा तँ यथार्थपरक हुनैपर्छ; सानोबाट सुरु गर्, ससाना विवरणहरूबाट थालनी गर्, अनि सत्यता सिद्धान्तहरू खोज्। आफूले बुझ्न नसक्ने कुनै कुरा सामना गर्दा, चिन्तित वा अधैर्य नभई आफूलाई परमेश्‍वरसामु शान्त राख्न र सत्यता खोज्न सिक्। अनि, व्यक्ति कसरी परमेश्‍वरसामु शान्त हुन सक्छ? तेरो हृदयले उहाँसित प्रार्थना अनि सङ्गति गर्नुपर्छ, र यदि तँ शान्त बन्न सक्दैनस् भने, तैँले परमेश्‍वरका वचनहरू पढ्न र मनन गर्न, वा परमेश्‍वरको वचनका भजनहरू गाउन सक्छस्। यो सबैले परमेश्‍वरसामु शान्त हुने नतिजा हासिल गर्न मद्दत गर्नेछ। व्यक्तिको हृदय परमेश्‍वरसामु फर्कँदा त्यो शान्त बन्छ; तिनीहरूलाई बाहिर काम गर्नु वा दौड्धुप गर्नु बेकार छ, त्यसबाट केही प्राप्त हुँदैन भन्ने लाग्नेछ। यदि तिनीहरू परमेश्‍वरसामु शान्त हुन्छन् भने—चाहे उहाँका वचनहरू पढ्दै सत्यतामाथि सङ्गति गरेर होस्, वा चाहे परमेश्‍वरको प्रशंसामा भजनहरू गाएर होस्—तिनीहरूको आत्माले केही प्राप्ति र अन्तर्दृष्टि हासिल गर्नेछ, अनि तिनीहरूको हृदयले पोषित र परिपूर्ण अनुभूति गर्नेछ। बिस्तारै, तैँले परमेश्‍वरको काम प्रस्ट देख्‍दै जानेछस्, अनिर तँ उहाँको आज्ञापालन गर्न, र सत्यता र जीवन प्राप्त गर्न सक्षम हुनेछस्। यदि मानिसहरू सत्यता र परमेश्‍वर प्राप्त गर्न चाहन्छन् भने, तिनीहरूले त्यागहरू गर्नुपर्छ, धेरै कष्ट सहनुपर्छ, र कैयौँ वर्ष परमेश्‍वरको काम अनुभव गर्दै समय र ऊर्जा खर्चनुपर्छ। त्यसपछि मात्रै तिनीहरूले सत्यता र जीवन अनि परमेश्‍वरको मुक्तिका सबै कुरा प्राप्त गर्न सक्नेछन्।

अक्टोबर ११, २०१७


सृष्टि गरिएको प्राणीको कर्तव्य राम्रोसित निभाउँदा मात्र जिउनुको मूल्य हुन्छ

तिमीहरू सबै अहिले आफ्नो कर्तव्य निर्वाह गर्न व्यस्त छौ, परमेश्‍वको वचन र आखिरी दिनहरूमा परमेश्‍वरले गर्नुभएका कामबारे प्रचारप्रसार गर्न र गवाही दिन तालिम लिइरहेका छौ। परमेश्‍वरको लागि गवाही दिन चाहे फिल्म बनाउने होस् वा भजन गाउने, के तिमीहरूले निर्वाह गरेका कर्तव्यहरू भ्रष्ट मानवजातिको लागि मूल्यवान छन्? (छन्।) तिनको मूल्य कहाँनेर छ? तिनको मूल्य परमेश्‍वरले व्यक्त गर्नुभएका यी वचनहरू र सत्यता बुझिसकेपछि मानिसहरूलाई सही मार्ग हिँड्न मदत गर्नुमा छ, र मानिसहरूलाई तिनीहरू यस सृष्टिका हिस्सा हुन् र तिनीहरू सृष्टिकर्तासामु आउनुपर्छ भनेर बुझ्न मदत गर्नुमा छ। धेरै मानिसहरू आफूले सामना गर्ने धेरैजसो कुराहरू देख्न र बुझ्न असमर्थ हुन्छन्। तिनीहरूले आफू असहाय अनि जीवन निरर्थक र खाली रहेको महसुस गर्छन्, र तिनीहरूमा कुनै आत्मिक भरणपोषण हुँदैन। यो सबै कुराको स्रोत के हो? यी सबै कुराको उत्तर परमेश्‍वरको वचनमा रहेको छ। यतिका वर्षसम्म तिमीहरूले परमेश्‍वरमा विश्‍वास गरेका छौ, तिमीहरू सबैले उहाँका वचनहरू धेरै पढेका छौ र केही न केही सत्यता बुझेका छौ। त्यसैले तिमीहरूले पूरा गर्नुपर्ने कर्तव्य भनेको परमेश्‍वरको वचन प्रयोग गरी तिनीहरूलाई अन्तर्दृष्टि प्रदान गरेर तिनीहरूका गलत सोच र विचारहरू समाधान गर्नु, तिनीहरूलाई परमेश्‍वरको वचनभित्र रहेका सत्यता बुझ्न र यस संसारको अँध्यारो र खराब कुराहरू स्पष्ट देख्न सक्षम बनाउनु, र साथै तिनीहरूलाई साँचो मार्ग खोज्न, सृष्टिकर्ता पत्ता लगाउन, परमेश्‍वरको आवाज सुन्न र उहाँका वचनहरू पढ्न मदत गर्नु हो। यसबाट तिनीहरूलाई केही सत्यता बोध गर्न र परमेश्‍वरले गरिरहनुभएको मुक्तिको कार्य देख्न, अनि उहाँतर्फ फर्कन र उहाँको कार्य स्वीकार गर्न मदत मिल्नेछ। तिमीहरूले गर्नुपर्ने कर्तव्य यही हो। तिमीहरूले परमेश्‍वरमा विश्‍वास गर्न थालेदेखि कति धेरै सत्यता बुझेका छौ र कति धेरै समस्या समाधान गरेका छौ, त्यो तिमीहरू सबैलाई हृदयदेखि नै थाहा छ। आजकल, धार्मिक र अविश्‍वासी दुवै वर्गका यस्ता धेरै मनिसहरू छन् जो साँचो मार्ग र मुक्तिदाता खोजिरहेका छन्। तिनीहरूलाई मानिसहरू किन जिउँछन् र मर्छन्, व्यक्तिको जीवनको मूल्य र अर्थ के हो, वा मानिसहरू कहाँबाट आउँछन् र तिनीहरू कहाँ गइरहेका छन् जस्ता खासखास प्रश्‍नहरूको उत्तर थाहा हुँदैन। तिनीहरूले तिमीहरू आएर सुसमचार प्रचार गरौला र परमेश्‍वरको गवाही दिऔला अनि तिनीहरूलाई सृष्टिकर्तासामु लैजाउला भनेर पर्खिरहेका हुन्छन्—यही कारणले गर्दा तिमीहरूले अहिले निर्वाह गरिरहेको कर्तव्य धेरै अर्थपूर्ण छ! एक अर्थमा, तिमीहरू आफैले परमेश्‍वरको कार्य अनुभव गरिरहेका छौ, र अर्को अर्थमा, अरूलाई परमेश्‍वरको कामको गवाही पनि दिइरहेका छौ। यसको अनुभव जति धेरै गर्‍यो, त्यति नै धेरै तिमीहरूले सत्यता बुझ्नु र सत्यताद्वारा सुसज्जित हुनु, अनि त्यति नै धेरै काम गर्नु जरुरी छ। परमेश्‍वरको लागि यो मानिसहरूलाई सिद्ध पार्ने एउटा उत्कृष्ट अवसर हो। आफ्नो कर्तव्य निर्वाह गर्ने क्रममा, जुनसुकै कठिनाइहरू सामान गर्नुपरे पनि, तिमीहरूले परमेश्‍वरलाई प्रार्थना गर्ने वा परमेश्‍वरतर्फ हेर्ने गर्नुपर्छ; जब सबैले परमेश्‍वरको वचन पढ्छन् र मिलेर अझ धेरै सत्यता खोज्छन्, तब समाधान गर्न नसकिने कुनै समस्या नै हुँदैन। परमेश्‍वको वचनमा तिमीहरूले बुझ्न आवश्यक धेरै सत्यताहरू छन्। त्यसैले तिमीहरूले अक्सर ती सत्यताबारे चिन्तनमनन र सङ्गति गर्नुपर्छ, त्यसपछि तिमीहरूसँग पवित्र आत्माको अन्तर्दृष्टि र ज्योति हुनेछ। परमेश्‍वरमाथि भरोसा राखेर समाधान गर्न नसकिने कुनै समस्या नै छैन, र यसबारे तिमीहरूमा विश्‍वास हुनैपर्छ।

यो मानवजाति सृष्टि गर्नुभएपछि, परमेश्‍वरले व्यवस्थापन योजना तयार गर्नुभयो। विगतका हजारौं वर्षको अवधिमा, यो मानवजातिले सृष्टिकर्ताको गवाही दिन कुनै ठूलो जिम्‍मेवारी वा कार्यभार उठाएन, र परमेश्‍वरले मानवजातिमाझ गर्नुभएको काम पनि तुलनात्मक रूपमा गुप्त र सरल थियो। तर आखिरी दिनहरूमा, अवस्था फरक छ। सृष्टिकर्ताले वचनहरू बोल्न सुरु गर्नुभएको छ। उहाँले कैयौँ सत्यता व्यक्त गर्नुभएको छ र उहाँको व्यवस्थापन योजनाको रहस्य खोल्नुभएको छ, तर भ्रष्ट मानवजाति मन्दबुद्धिको र चेतनाहीन छ: मानिसहरूले देख्छन् तर चिन्दैनन्, र सुन्छन् तर बुझ्दैनन्, मानौँ तिनीहरूको हृदय पत्थर बनिसकेको छ। त्यसकारण, तिमीहरू सबैले ठूलो जिम्‍मेवारी वहन गर्छौ! अनि यसमा त्यस्तो ठूलोचाहिँ के छ त? यसमा परमेश्‍वरले व्यक्त गर्नुभएका वचन र सत्यताहरू फैलाउनुबाहेक, तिमीहरूले सृष्टि गरिएको हरेक मान्छेको अघि परमेश्‍वरको गवाही दिनु र तिमीहरूले परमेश्‍वरको सुसमाचार सुनेको हरेक सृष्टि गरिएको मान्छेलाई सृष्टिकर्ताको अघि ल्याउनु अझै महत्त्वपूर्ण छ, ताकि तिनीहरूले परमेश्‍वरले मानवजातिको सृष्टि गर्नुको महत्त्व बुझ्न सकून् र तिनीहरूले सृष्टि गरिएको मान्छेको रूपमा सृष्टिकर्ताकहाँ फर्केर आउनुपर्छ, उहाँका वाणीहरू सुन्‍नुपर्छ र उहाँले व्यक्त गर्नुभएका सबै सत्यताहरू स्विकार्नुपर्छ भनेर जान्‍न सकून्। यस तरिकाले हरेक मान्छेलाई सृष्टिकर्ताका सार्वभौमिकता र बन्दोबस्तहरूमा समर्पित हुन लगाउन सकिन्छ। के यी नतिजाहरू परमेश्‍वरको वचनका केवल केही खण्ड पढेर हासिल गर्न सम्भव छ? मात्र केही भजन गाउन सिकेर यस्तो गर्न सम्भव छ? कामको एउटा पाटो मात्र गरेर यो सम्भव छ? अहँ, छैन। त्यसैले, यदि आफ्नो कर्तव्य राम्रोसँग निर्वाह गर्नु छ भने, तिमीहरूले विभिन्न विधि र फरकफरक माध्यम प्रयोग गरी सृष्टिकर्ताको कार्य, उहाँको सार्वभौमिकता र बन्दोबस्तको गवाही दिनुपर्छ। यस तरिकाले, तिमीहरूले अझै बढी मानिसहरूलाई सृष्टिकर्तासामु ल्याउन र तिनीहरूलाई उहाँको सार्वभौमिकता र बन्दोबस्त स्विकार्दै तिनमा समर्पित हुन मदत गर्न सक्‍नेछौ। के यो ठूलो जिम्मेवारी होइन र? (यो ठूलो जिम्मेवारी हो।) त्यसोभए, तिमीहरूले आफ्नो कर्तव्यप्रति कस्तो मनोवृत्ति राख्नुपर्छ? के अन्यौलमा रहनु ठीक हुन्छ? के परिस्थितिप्रति आँखा चिम्लेर बस्नु ठीक हुन्छ? के आधा मनले र झारातिरुवा शैलीले कामकुरा गर्नु ठीक हुन्छ? के आलटाल गर्दै र लापरवाही तरिकाले काम गर्नु ठीक हुन्छ? (अहँ, हुँदैन।) त्यसोभए, तिमीहरूले के गर्नुपर्छ? (पूर्ण हृदयले काममा लाग्‍नुपर्छ।) तिमीहरूले आफूमा भएको सबै ऊर्जा, अनुभव र अन्तर्दृष्टि प्रयोग गरेर पूर्ण हृदयले काममा लाग्‍नुपर्छ। व्यक्तिले आफ्नो जीवनमा सबभन्दा सार्थक काम के गर्न सक्छ भनेर अविश्‍वासीहरूले बुझ्न सक्दैनन्, तर तिमीहरू यसबारे केही बुझ्छौ, हैन र? (हो।) परमेश्‍वरले तिमीहरूलाई जे सुम्पनुभएको छ त्यो स्विकार्नु र आफ्नो कार्यलक्ष्य पूरा गर्नु—महत्वपूर्ण कुराहरू यिनै हुन्। तिमीहरूले अहिले निर्वाह गरिरहेका कर्तव्यहरू मूल्यवान्‌ छन्! तैँले अहिले नै प्रभाव नदेख्न सक्छस्, र अहिले नै त्यसबाट राम्रा नतिजाहरू नपाउन सक्छस्, तर त्यसले फल दिन धेरै समय लाग्नेछैन। दीर्घकालमा, यदि यो कार्य राम्रोसँग गरेमा यसले मानवजातिमाथि पुर्‍याउने योगदान पैसाले मापन गर्न सकिनेछैन। यस्ता साँचा गवाहीहरू अरू कुनै पनि कुराभन्दा धेरै मूल्यवान्‌ र महत्त्वपूर्ण हुन्छन्, र अनन्तकालसम्म रहिरहनेछन्। यी कुराहरू परमेश्‍वरलाई पछ्याउने हरेक व्यक्तिका असल कर्महरू हुन् र ती स्मरणयोग्य हुन्छन्। परमेश्‍वरमा विश्‍वास गर्नु, सत्यता पछ्याउनु र सृष्टि गरिएको प्राणीको रूपमा आफ्नो कर्तव्य पूरा गर्नुबाहेक मान्छेको जीवनका सबै कुरा खाली हुन्छ, र त्यो स्मरणयोग्य हुँदैन। तैँले धर्ती नै हल्लाउने खालको सबभन्दा ठूलो काम पूरा गरेको भए पनि, तँ चन्द्रमामै पुगेर फर्केको भए पनि, तैँले मानवजातिलाई केही लाभ वा मदत पुर्‍याउने वैज्ञानिक प्रगति नै गरेको भए पनि, त्यो व्यर्थ छ र त्यो सब नासिएर जानेछ। त्यस्तो एउटै कुरा कुन हो, जुन नासिएर जाँदैन? (परमेश्‍वरको वचन।) परमेश्‍वरको वचन, उहाँको गवाही, सृष्टिकर्ताको साक्षी दिने सबै गवाही तथा कार्यहरू, र मान्छेका असल कर्महरू नासिएर जाँदैनन्। यी कुराहरू सधैँ रहिरहनेछन् र यी धेरै मूल्यवान्‌ हुन्छन्। त्यसैले, आफ्ना सारा बन्धनहरू हटा, यो महान्‌ कार्य अघि बढा र आफूलाई कुनै पनि मानिस, घटना वा वस्तुले बाधित हुन नदे; इमानदारीपूर्वक आफूलाई परमेश्‍वरको लागि खर्च गर्‌, र आफ्ना सबै ऊर्जा र प्रयास आफ्नो कर्तव्य निर्वाह गर्न लगा। परमेश्‍वरले सबभन्दा धेरै आशिष् दिनुहुने कुरा नै यही हो र यसको लागि त जुनसुकै मात्राको कष्ट पनि सार्थक नै हुन्छ!

तँ अहिले परमेश्‍वरलाई पछ्याउँछस्, परमेश्‍वरको वचन सुन्छस् र सृष्टिकर्ताको आज्ञा स्विकार्छस्। कहिलेकाहीँ यो केही कठिन र थकाइलाग्दो हुन्छ, र कहिलेकाहीँ तैँले केही अपमान र शोधन भोग्छस्; तर यी राम्रा कुराहरू हुन्, खराब कुराहरू होइनन्। आखिरमा, तैँले के प्राप्त गर्नेछस्? तैँले सत्यता र जीवन प्राप्त गर्नेछस्, र अन्त्यमा सृष्टिकर्ताले तँलाई गर्नुहुने अनुमोदन र समर्थन प्राप्त गर्नेछस्। परमेश्‍वर भन्नुहुन्छ, “तैँले मलाई पछ्याउनू र म तँलाई कृपा गर्छु, तँबाट म खुसी हुन्छु।” यदि परमेश्‍वरले उहाँको नजरमा तँ सृष्टि गरिएको प्राणी मात्र होस् भनेर भन्नुभयो भने, तँ व्यर्थमा जिइरहेको छैनस्, तँ उपयोगी छस्। परमेश्‍वरले यसरी स्विकार्नु निकै आश्‍चर्यजनक कुरा हो र यो सानोतिनो उपलब्धि होइन। यदि मानिसहरूले शैतानलाई पछ्याउँछन् भने, तिनीहरूले के प्राप्त गर्नेछन्? (विनाश।) विनाश गरिनुअघि ती मानिसहरू के बन्‍नेछन्? (तिनीहरू पिशाच बन्‍नेछन्।) ती मानिसहरू पिशाच बन्‍नेछन्। मानिसहरूले जतिसुकै धेरै सीप हासिल गरून्, जतिसुकै धेरै पैसा कमाऊन्, जतिसुकै धेरै प्रसिद्धि र सौभाग्य पाऊन्, जतिसुकै धेरै सांसारिक सुविधा भोगून्, र सांसारिक क्षेत्रमा जतिसुकै उच्च हैसियत बनाऊन्, तिनीहरू भित्रबाट त्यति नै धेरै भ्रष्ट, त्यति नै धेरै दुष्ट र फोहोरी, त्यति नै धेरै विद्रोही र पाखण्डी बन्‍नेछन्, र अन्त्यमा तिनीहरू जीवित भूत बन्‍नेछन्—तिनीहरू अमानव बन्‍नेछन्। यस्ता मानिसहरू सृष्टिकर्ताको नजरमा कस्ता देखिन्छन्? केवल “अमानव,” र के यति मात्र हो त? यस्ता व्यक्तिहरूप्रति सृष्टिकर्ताको हेराइ र मनोवृत्ति कस्तो रहन्छ? त्यो हेला, घृणा, तिरस्कार, अस्वीकार र अन्त्यमा श्राप, दण्ड र विनाशको मनोवृत्ति हुनेछ। मानिसहरू फरकफरक मार्गमा हिँड्छन् र तिनीहरूले फरकफरक परिणाम पाउँछन्। तिमीहरू कुन मार्ग रोज्छौ? (परमेश्‍वरलाई विश्‍वास गर्ने र पछ्याउने।) परमेश्‍वरलाई पछ्याउने निर्णय गर्नु सही मार्ग रोज्नु हो: यो प्रकाशको मार्गमा हिँड्नु हो। यदि मानिसहरू सार्थक र अर्थपूर्ण जीवन जिउन, विवेक सफा राख्न र साँच्चै नै सृष्टिकर्तासामु र उहाँछेउ फर्कन चाहन्छन् भने, तिनीहरूले आफूलाई पूर्ण हृदयले समर्पित गर्नुपर्छ, सृष्टि गरिएको प्राणीको रूपमा आफ्नो कर्तव्य पूरा गरी परमेश्‍वरलाई सन्तुष्ट र महिमित तुल्याउनुपर्छ—तिनीहरू आधा-हृदयको हुनु हुँदैन। तैँले भन्नुपर्छ, “मेरो जीवनकाल र यस संसारमा, म सम्पत्ति जोड्ने, अरूभन्दा राम्रो देखिने, वा मेरा पूर्वजहरूको सम्मान बढाउने, आफ्ना सहकर्मीहरूमाझ श्रेष्ठता हासिल गर्ने वा सबैले उच्च रूपमा सोच्‍ने व्यक्ति बन्‍ने अपेक्षा गर्दिनँ—म यी कुराहरूको लागि झगडा गर्नेछैनँ। म त्यो मार्ग पछ्याउनेछैनँ। म केवल परमेश्‍वरलाई पछ्याउनेछु र मेरो जीवन, मेरो ऊर्जा, र मसँग भएका क्षमता, सीप र प्रतिभा सबै मेरो कर्तव्य निर्वाहमा लगाउनेछु, ती सबै परमेश्‍वरमा समर्पित गर्नेछु। यसदौरान, अरूले मलाई तिरस्कार गरे पनि र कहिलेकाहीँ मलाई मेरा दाजुभाइ-दिदीबहिनीहरूले निराकरण र काटछाँट गरे पनि वा मलाई गलत बुझे पनि; परमेश्‍वरले मलाई शोधन र परीक्षण गर्नुभए पनि र धेरै कष्ट दिनुभए पनि; वा यो जीवनमा मैले कुनै दैहिक आनन्द नपाए पनि र आफूलाई एक्लो र वेवास्ता गरिएको पाए पनि—म यी सबै कुराहरू स्विकार्छु र मेरो सम्पूर्ण अस्तित्व परमेश्‍वरमा समर्पित गर्छु।” तिमीहरूमा यस्तो इच्छाशक्ति हुनैपर्छ! यस्तो इच्छाशक्ति भएपछि व्यक्तिले धेरै कठिनाइ सहन सक्छ, तर यस्तो इच्छाशक्ति छैन भने उसमा चाहना मात्र भयो वा अचानक उत्साहको विस्फोट भयो भने, यसले काम गर्नेछैन: त्यहाँ कुनै उत्प्रेरणा हुँदैन। कर्तव्यमा व्यस्त हुँदा केही मानिसहरूले एकदुई छाक खाना छोड्छन् र केही कम सुत्छन्, र आफू स्वस्थ नरहेको देख्दा, तिनीहरूले यस्तो सोच्छन्, “यसले काम गरिहेको छैन। म जतिसुकै व्यस्त किन नहूँ, मैले आराम गर्नैपर्छ; म समयभन्दा पहिले बुढो हुनु हँदैन, र मैले यति धेरै कठिनाइ सहनु हुँदैन। मैले आफ्नो स्वास्थ्यको ख्याल गर्नु महत्त्वपूर्ण छ।” यस्ता सोचहरूबारे तिमीहरू के सोच्छौ? तिनीहरू परमेश्‍वरको इच्छाप्रति विचारशील हुँदैनन्। बरु आफ्नो कर्तव्य र परमेश्‍वरको आज्ञाभन्दा बढी आफ्नै देहलाई महत्व दिन्छन्; पहिलोपटक कष्ट भोग्दा नै तिनीहरूले आफ्नो इच्छाशक्ति गुमाउँछन् अनि कछुवाले आफ्नो टाउको पछाडि तानेर लुकाएजस्तै गरी तिनीहरू पछि हट्छन् र गुनासो गर्न थाल्छन्; परमेश्‍वरले जुन कुराबारे जति चिन्ता गर्नुहुन्छ, तिनीहरू त्यो कुरामा त्यति नै चिन्ता गर्न समर्थ हुँदैनन्, र परमेश्‍वरले जुन कुराबारे सोच्नुहुन्छ, तिनीहरू त्यो कुराबारे सोच्न सक्षम हुँदैनन्, तिनीहरू परमेश्‍वरको इच्छाप्रति विचारशील हुँदैनन्। यदि कुनै अगुवाले कुनै काम एकदमै जरुरी छ भनेर भन्यो भने, यस्ता मानिसहरूले यसरी जवाफ दिनेछन्, “त्यो मेरो सरोकारको कुरै होइन र म असहजता चाहन्‍नँ। मलाई कुनै रुचि छैन।” के यस्ता मानिसहरू हुन्छन्? (हो, हुन्छन्।) यस्ता मानिसहरू स्वार्थी, घृणित र विश्‍वासघाती हुन्छन्। तिनीहरू चाल चल्छन्, तिनीहरू विश्‍वासयोग्य हुँदैनन् र तिनीहरू परमेश्‍वरलाई इमानदारीसाथ चाहने मानिसहरू होइनन्। तिनीहरूले पनि आफूलाई परमेश्‍वरमा समर्पित गरेँ भनेर भन्‍नेछन्, तर यी केवल मुखले भन्‍ने कुराहरू हुन्—यी मानिसहरूले कुनै पनि व्यावहारिक मामिला सम्हाल्दैनन्, अलिअलि पनि कठिनाइ भोग्दैनन् वा अलिकति पनि मूल्य चुकाउँदैनन्। परमेश्‍वर यस्ता मानिसहरूसँग प्रसन्न रहनुहुन्न र तिनीहरूले उहाँको आशिष् पाउँदैनन्। कतिपय मानिसहरू आफ्नो देहले थोरै कष्ट भोग्नेबित्तिकै कर्तव्य निर्वाह गर्न अनिच्छुक हुन्छन्। खास गरी युवायुवतीहरूले आफ्नो रूपको धेरै ख्याल गर्छन् र अनुहार फुङ्ङ उडेको, छालामा चिल्लोपन हराएको वा फुलेको कपाल देख्दा खिन्न हुन्छन्। तिनीहरू बुढो र नराम्रो हुँदै गइरहेको, जीवनसाथी भेट्न नसकेको वा परिवार सुरु गर्न नसकेकोबारे सधैँ चिन्तित हुन्छन्। के यस्ता मानिसहरूले सत्यता प्राप्त गर्न सक्छन्? मानिसहरूले कर्तव्य निभाउँदा मूल्य चुकाउन सक्छन् कि सक्दैनन् र तिनीहरूले स्वीकार्य मापदण्डअनुसार आफ्नो कर्तव्य निर्वाह गर्छन् कि गर्दैनन् भन्‍ने कुरा मूल्याङ्कन गर्ने परमेश्‍वरको सिद्धान्त के हो? परमेश्‍वर केवल मानिसहरू इमानदार रहेको देख्न चाहनुहुन्छ। कहिलेकाहीँ मानिसहरूले यस्तो सोच्छन्, “म मेरो हृदय मात्र अर्पित गर्छु, र त्यति नै पर्याप्त हुनेछ,” तैपनि तिनीहरूले अलिकति पनि नबदलिईकनै आफूले सामान्य रूपमा गर्ने कामकुराहरू नै गरिरहेका हुन्छन्। परमेश्‍वरले यस मामिलालाई कसरी हेर्नुहुन्छ? एक प्रकारले, परमेश्‍वरले तेरा आकाङ्क्षाहरू हेर्नुहुनेछ र अर्को प्रकारले, उहाँले तैँले वास्तववमै गरेका कार्यहरू हेर्नुहुनेछ। परमेश्‍वरले यी कुराहरू जाँच गर्नुहुनेछ। यदि तँसँग आकाङ्क्षा र इच्छाशक्ति छ भने, अनि सँगसँगै तँ साँच्चै नै मूल्य चुकाउन सक्छस् भने, त्यो बेला तँ कहिलेकाहीँ कमजोर भइस् भने पनि, परमेश्‍वरले तेरो हृदयले साँच्चै नै हार खाएको छैन, यो अझै पनि माथि उठ्ने प्रयास गरिरहेको छ अनि तँ सत्यता, निष्पक्षता, धार्मिकता र सकारात्मक कुराहरू मन पराउँछस् भनी देख्नहुनेछ र तँलाई त्याग्नुहुनेछैन। कतिपय मानिसहरू निकै राम्रोसँग बोल्छन्, तर तिनीहरूको हृदय भावनाहीन नै रहने गर्छ; तिनीहरूले सत्यता अलिअलि पनि अभ्यास गर्दैनन् र अरूलाई मूर्ख बनाउन मात्र खोज्छन्। तिनीहरूसँग यसरी बोल्नुबाहेक अरू कुनै विकल्प हुँदैन, यो नै तिनीहरूले आफ्नो वरपरका मानिसहरूलाई सम्हाल्ने तरिका हो। तिनीहरू केही हदसम्म सम्मानजनक लाग्न सक्छन्, तर यथार्थमा तिनीहरू कुनै पनि कार्य गर्न अनिच्छुक हुन्छन्। तिनीहरूले कार्य गरे नै भने पनि आफूले भनेका कुराहरू अभ्यास गर्दैनन्। बरु, तिनीहरूले आफूले चाहेको, आफूलाइ राम्रो लागेको र आफूलाई रक्षा गर्ने कार्य मात्र गर्छन्। के तिनीहरूको भनाइ र गराइमा भिन्नता भएन र? के परमेश्‍वरले यो भिन्नता देख्न सक्नुहुन्छ? परमेश्‍वरले सूक्ष्म जाँच गर्नुहुन्छ र यो सबै कुरा देख्न सक्नुहुन्छ। कतिपय मानिसहरू छली हुन्छन् र ससाना चलाकी गर्छन्। तिनीहरूलाई लाग्छ कि परमेश्‍वरले थाहा पाउनुहुन्‍न, र उहाँले वास्ता पनि गर्नुहुन्न, र देख्नु पनि हुन्न। के वास्तवमा यस्तै हुन्छ र? परमेश्‍वर इमानदार मानिसहरूलाई र ती ससाना चलाकी गर्नेहरूलाई कसरी सम्हाल्नुहुन्छ? के तिमीहरू यी दुई प्रकारका मानिसहरूप्रति परमेश्‍वरले गर्नुहुने व्यवहारबीच फरक देख्न सक्छौ? (परमेश्‍वरले इमानदारहरूलाई आशिष् दिनुहुन्छ र छलीहरूलाई घृणा गर्नुहुन्छ।) परमेश्‍वरले इमानदार मानिसहरूलाई कसरी आशिष् दिनुहुन्छ? इमानदार मानिसहरूलाई परमेश्‍वरको आशिष् मिल्ने कुरा सोच्दा, तिमीहरू के सोच्छौ? (इमानदार मानिसहरूले आफ्नो कर्तव्यमा नतिजाहरू प्राप्त गर्छन्।) (परमेश्‍वरले इमानदार मानिसहरूलाई अन्तर्दृष्टि दिनुहुन्छ र इमानदार मानिसहरूले सजिलै सत्यता बुझ्न र वास्तविकतामा प्रवेश गर्न सक्छन्।) (परमेश्‍वरले इमानदार मानिसहरूलाई प्रेम र रेखदेख गर्नुहुन्छ, र इमानदार मानिसहरू मात्र परमेश्‍वरको राज्यमा प्रवेश गर्न सक्छन्।) यी सबै भनाइहरू सही छन्, र यी सबै इमानदार मानिसहरूलाई परमेश्‍वरले दिनुहुने आशिष्‌हरू हुन्। के अब तिमीहरू फरकफरक मानिसहरू र फरकफरक मार्ग हिँड्ने मानिसहरूसँग परमेश्‍वरले गर्नुहुने व्यवहारमा भिन्नता र उहाँको फरक मनोवृत्ति देख्न सक्दैनौ र? इमानदार मानिसहरूले मूर्खतापूर्ण काम पनि गर्छन् र कमजोरी अनुभव पनि गर्छन्; तर तिनीहरूसँग परमेश्‍वरको अन्तर्दृष्टि र मार्गदर्शन हुन्छ, तिनीहरूलाई उहाँको सुरक्षा मिल्छ र तिनीहरूले चारैतिर उहाँको आशिष् देख्न सक्छन्। परमेश्‍वरले तिनीहरूलाई अनुशासित गराउनुहुन्छ, तिनीहरूको काटछाँट र निराकरण वा परीक्षण र शोधन गर्नुहुन्छ, ताकि तिनीहरू परिवर्तन र वृद्धि हुन सकून्। आफ्नो भनाइ र गराइमा सधैँ चलाकी गर्नेहरू र आफ्नो कर्तव्य पूरा गर्ने क्रममा सधैँ लापरवाही गर्ने वा जिम्मेवारीबाट भाग्नेहरू सत्यता बिलकुलै नस्विकार्नेहरू हुन्। तिनीहरूसँग पवित्र आत्माको काम हुँदैन र त्यो दलदल र अँध्यारोमा जिउनुजस्तै हो। चाहे तिनीहरूले अँध्यारोमा जसरी नै छामछुम गरून्, चाहे जतिसुकै कोसिस गरून्, तिनीहरूले न प्रकाश देख्न सक्छन्, न कता जाने भनेर बाटो नै भेट्न सक्छन्। तिनीहरू प्रेरणा र परमेश्‍वरको मार्गदर्शनबिनै कर्तव्य निर्वाह गर्छन्, कैयौँ मामिलाहरूमा समस्याको पर्खालमा ठोक्‍किन्छन् र कतिपय काम गर्दा थाहै नभई खुलासामा पर्छन्। तिनीहरू खुलासामा पर्नुको उद्देश्य के हो? यसको उद्देश्य सबैले तिनीहरूलाई चिन्‍न सकून् र तिनीहरू कस्ता मानिसहरू हुन् भनेर वास्तविकता बुझ्न सकून् भन्‍ने हो। वास्तवमा, यसप्रकारका सबै मानिसहरू सेवाकर्ता हुन्। तिनीहरूले सेवा प्रदान गर्ने कार्य पूरा गरेपछि, कुनै पनि वास्तविक रूपान्तरण नआईकनै, तिनीहरू खुलासा र निष्कासित हुने थाल्नेछन्। यस्ता हरप्रकारका दुष्कर्म गर्नेहरूले सजाय पाउनेछन् र अविश्‍वासीहरूले जस्तै तिनीहरूले पनि हरप्रकारका भयानक मृत्युहरू पाउनेछन्। कतिपय मानिसहरूले ईशनिन्दा र अभिमानपूर्ण शब्दहरू बोलेका हुन्छन् र त्यसले गर्दा परमेश्‍वरले अबउप्रान्त तिनीहरूलाई चाहनुहुन्न र शैतानको हातमा सुम्पनुहुन्छ। के तिनीहरूलाई शैतानको हातमा दिँदा, अझै पनि राम्रा नतिजाहरू आउन सक्छन्? परमेश्‍वरको संरक्षण नहुँदा, शैतानले तिनीहरूलाई यातना दिनेछ र तिनीहरूमाथि काम गर्नेछ; तिनीहरू प्रेतको वशमा हुनेछन्, पिशाचजस्तै देखिनेछन्, र अन्त्यमा दुष्टात्माहरूले तिनीहरूलाई यातना दिँदै मृत्युमा पुर्‍याउनेछन्। के परमेश्‍वरले फरकफरक मानिसहरूलाई फरकफरक तरिकाले व्यवहार गर्नुहुन्न र? जब परमेश्‍वरले मानिसहरूमा काम गर्नुहुन्छ, तब उहाँले तिनीहरूलाई प्रेरित गर्नुहुन्छ, अन्तर्दृष्टि र मार्गदर्शन दिनुहुन्छ र तिनीहरूको आन्तरिक स्थिति रूपान्तरित गर्नुहुन्छ। असल मानिसहरू बढीभन्दा बढी इमानदार हुन मन पराउँछन्, किनभने इमानदार भएर मात्र तिनीहरूले कर्तव्य राम्रोसँग निर्वाह गर्न र सत्यको बाटो हिँड्न सक्छन्। इमानदार भएर मात्रै तिनीहरूले पवित्र आत्माको काम प्राप्त गर्न र निरन्तर आत्मचिन्तन गर्न सक्छन्, परमेश्‍वरविरुद्ध विद्रोह नगर्न अनि आफूमाथि आइपर्ने कुराहरूमा परमेश्‍वरप्रति समर्पित हुन सक्छन् र सबै कुराहरूमा सत्यता खोज्‍न र सत्यतामा लागिपर्न सक्छन्। परमेश्‍वरले मानिसहरूलाई अनिवार्य गर्नुभएका कुराहरू यिनै हुन्। जब उहाँले अनिवार्य गर्नुभएका कुराहरू मानिसहरूले पूरा गर्छन्, तब उहाँले तिनीहरूमा काम गर्नुहुन्छ, र तिनीहरूलाई अन्तर्दृष्टि, ज्योति, मार्गदर्शन र आशिष् दिनुहुन्छ। सत्यताप्रति दिक्क र घिन मान्‍ने मानिसहरूलाई उहाँले पाखा लगाउनुहुन्छ। परमेश्‍वरले हरप्रकारका दुष्कर्म गर्ने र बारम्बार मण्डलीको काममा बाधाव्यवधान गर्ने खराब र दुष्ट मानिसहरूलाई कसरी सम्हाल्नुहुन्छ? परमेश्‍वरले तिनीहरूलाई खुलासा गरी शैतानको हातमा सुम्पनुहुनेछ। तिनीहरूले समस्या उत्पन्न गर्न थाल्नेछन् र आफ्नो वास्तविक अनुहार देखाउनेछन्, र पत्तै नपाई प्रतिकूल र नकारात्मक कुराहरू बोल्नेछन्, र जोकरजस्तै व्यवहार गर्दै कलहको बीउ रोप्नेछन्। तिनीहरूले धेरै नराम्रा कामहरू गर्नेछन्, जसले मण्डलीमा बाधाव्यवधान उत्पन्न गर्नेछ। जब परमेश्‍वरका चुनिएका मानिसहरूले सत्य बुझ्नेछन् र तिनीहरूलाई चिनेर खुलासा गर्नेछन्, तब तिनीहरूलाई हटाएर निष्कासित गरिनेछ। के यो तिनीहरूको आफ्नै छनौट हुन्छ र? (हुँदैन।) सत्यता नस्विकार्ने र आफूले गर्नुपर्ने उचित कर्तव्यपालन नगर्ने मानिसहरूको लागि अन्त्यमा हात लाग्‍ने नतिजा यस्तै हुन्छ। जब मानिसहरू सही मार्गमा हिँड्दैनन्, अनि यदि परमेश्‍वरले तिनीहरूलाई शैतान र यसका ससाना पिशाचहरूको हातमा सुम्पनुभयो भने, तिनीहरू पूर्ण रूपमा बर्बाद हुनेछन् र केही गर्नै नसकिने गरी त्यागिनेछन्। खुलासा हुनेबित्तिकै तिनीहरूले यस्तो सोच्नेछन्, “यो के भइरहेको छ? के मैले समस्या उत्पन्न गरेँ? के मैले बाधक भएँ, के मैले बाधा उत्पन्न गरेँ? मलाई किन यो कुरा थाहा भएन?” परमेश्‍वरले सबै कुराहरू निरीक्षण गर्नुहुन्छ र यदि उहाँले तिनीहरूलाई खुलासा गरेर हटाउने वातावरण बनाउनुभयो भने, त्यो निकै छिटो घटित हुन्छ? यो सम्भव छ कि एकदुई वटा घटनापछि, तिनीहरूलाई दुष्ट मानिसहरू मानिनेछ र सोहीअनुसार ठेगान लगाइनेछ। केही कुराहरू परमेश्‍वर आफैले व्यक्तिगत रूपमै सम्हाल्नुहुन्छ भने, अन्य केही कुराहरूचाहिँ उहाँले आफ्नो सेवामा साना पिशाच, शैतान वा दुष्टात्माहरूलाई लगाएर गर्नुहुन्छ। एकातिर, उहाँले परमेश्‍वरका चुनिएका मानिसहरूलाई सिद्ध पारी सुधार्नुहुन्छ; अनि अर्कोतिर, उहाँले दुष्ट मानिसहरूलाई खुलासा गरी हटाउनुहुन्छ। यदि तैँले यसलाई आफ्नो धारणा प्रयोग गरी मापन गर्छस्, अनि यो परमेश्‍वरबाट गरिएको होइन, उहाँले यस्तो काम गर्नुहुन्न, यी कुराहरू परमेश्‍वरबाट योजनाबद्ध गरिएका होइनन् भनी सोच्छस् भने, के त्यो गलत होइन र? सबैथोक परमेश्‍वरको हातमा छन् र यो कुरा तिमीहरूले अनुभव गरेपछि थाहा पाउनेछौ।

कतिपय मानिसहरूले परमेश्‍वरमा विश्‍वास गरे पनि तिनीहरूको हृदय अझै पनि सांसारिक दुनियामा हुन्छ; तिनीहरूले कर्तव्य पालना गर्न त सक्छन्, तर तिनीहरू अझै पनि धनी हुने सपना देख्छन्। तिनीहरूको हृदय अशान्त र असन्तुष्ट हुन्छ, र कहिलेकाहीँ तिनीहरू परमेश्‍वरको घर छोड्न चाहन्छन्, तर आशिष् नपाइएला, विपत्तिमा परिएला भनेर डराउँछन्। त्यसैले, तिनीहरूले झारातिरुवा शैलीमा कर्तव्य निर्वाह गर्न मात्र सक्छन्। कहिलेकाहीँ तिनीहरूले नकरात्मकता फैलाउन र केही गुनासो गर्न सक्छन्, र तिनीहरूले धेरै दुष्कर्म नगरे पनि सकारात्मक भूमिका खेल्दैनन्। के तिनीहरूको यो व्यवहार परमेश्‍वरलाई थाहा हुन्छ? (थाहा हुन्छ।) के मानिसहरूलाई थाहा हुन्छ? मानिसहरूले अक्सर यो देख्दैनन्। तिनीहरूलाई त यस्ता मानिसहरू असल हुन्छन्, कर्तव्य निर्वाह गर्ने क्रममा तिनीहरू सबेरै उठ्छन् र अबेर सुत्छन्, तिनीहरू कठिनाइ सहन र मूल्य चुकाउन सक्छन्, तर बस कहिलेकाहीँ तिनीहरूले कमजोर महसुस गर्छन् र अरूसँग कुराकानी गर्न चाहँदैनन् भन्ने लाग्छ। तर यी मानिसहरूले हृदयमा के सोच्छन् र कसरी कार्य गर्छन् भन्ने परमेश्‍वरलाई थाहा हुन्छ, र तिनीहरूको लागि उहाँसँग उपयुक्त बन्दोबस्त हुन्छ। समय आएपछि उहाँले तिनीहरूमाथि रोगहरू बर्सिन दिनुहुन्छ र बिरामी परेपछि तिनीहरूले आफ्नो कर्तव्य निर्वाह गर्न सक्दैनन्। यसको अर्थ के हो? यसको अर्थ कर्तव्य निर्वाह गर्ने स्तरबाट तिनीहरूलाई हटाइन्छ। के यो असल कुरा हो कि खराब? (यो खराब कुरा हो।) तिनीहरू सबै आफ्नो कर्तव्य निष्ठापूर्वक निर्वाह गर्न चाहन्छौ। तिमीहरू कष्ट, बिराम वा पीडा सामना गर्न चाहँदैनौ र यी कुराहरूले गर्दा कर्तव्यपालनमा ढिलाइ हुन्छ भन्ने तिमीहरूलाई लाग्छ। तर आफ्नो कर्तव्य निर्वाह गर्न नचाहनेहरूलाई कष्ट वा बिराम आइपर्नु राम्रो कुरा हो भन्ने लाग्नेछ र तिनीहरूले यस्तो सोच्छन्, “यसपालि त मैले कारण र बहाना भेट्टाएँ; अब मैले कर्तव्य निर्वाह गर्नुपर्दैन।” वास्तवमा, यो खराब कुरा हो: यसको अर्थ हो, परमेश्‍वरले अब तिनीहरूलाई चाहनुहुन्न, तिनीहरूको गन्ती हुँदैन र यो तिनीहरूलाई हटाउने परमेश्‍वरको तरिका हो। हटाइएपछि, तिनीहरूको बिमारी अचानक हराउन पनि सक्छ, र निको भएपछि तिनीहरू काममा जानेछन् र पैसा कमाउनेछन्, अनि आफ्नै जीवन जिउनेछन् र धनसम्पत्ति थुपार्नेछन्। परमेश्‍वरले यसप्रकारको व्यक्तिलाई चाहनुहुन्न—परमेश्‍वरले कुनै व्यक्तिलाई अबउप्रान्त नचाहनुको अर्थ के हो? यसको अर्थ यो व्यक्तिको कुनै परिणाम हुँदैन; ऊ परमेश्‍वरको नजरबाट ओझेल भएको छ, र ऊसँग अब मुक्ति पाउने कुनै मौका छैन। परमेश्‍वरले पूर्वनिर्धारित गरी उसलाई छान्नुभएको थियो, तर अब उसलाई घृणा र अस्वीकार गर्नुहुन्छ; उहाँ यसप्रकारको व्यक्तिलाई मुक्ति नदिने, बरु आफ्नो घरबाट हटाउने निर्णय गर्नुहुन्छ। यसप्रकारको व्यक्तिले परमेश्‍वरबाट कहिल्यै मुक्ति पाउनेछैन। यसउप्रान्त उसले मुक्तिको सबै मौका गुमाइसकेको छ। उसले जे गरे पनि वा जसरी व्यवहार गरे पनि, परमेश्‍वरले अब उसलाई चाहनुहुन्न। यदि परमेश्‍वरले कुनै व्यक्तिलाई अबउप्रान्त चाहनुहुन्न भने, के यो नै अन्त्य त होइन? यो व्यक्तिको कथा अझै सकिएको छैन। परमेश्‍वरले कुनै व्यक्तिलाई चुन्नुअघि ऊ शैतानको प्रभुत्वमा बस्छ। परमेश्‍वरले उसलाई चुनेपछि ऊ परमेश्‍वरको घरमा आउँछ र उहाँको रेखदेख र संरक्षणमा जिउँछ। जब उसले परमेश्‍वरको प्रतिरोध गरी उहाँलाई धोका दिन्छ र परमेश्‍वरले उसलाई हटाउनुहुन्छ, तब ऊ कहाँ फर्कन्छ? (शैतानको प्रभुत्वमा।) ऊ फेरि शैतानको प्रभुत्वमा फर्कन्छ। यसको अर्थ परमेश्‍वरले उसलाई फेरि यसो भन्दै शैतानको हातमा सुम्पनुभएको छ, “म अब यो व्यक्तिलाई चाहन्‍नँ। यसले सत्यता स्विकार्दैन; म यसलाई तेरो हातमा दिन्छु,” र उसलाई शैतानले लिन्छ। त्यो व्यक्ति शैतानकहाँ फर्कन्छ र ऊसँग अब मुक्तिको कुनै मौका हुँदैन। परमेश्‍वरले कुनै व्यक्तिलाई शैतानको हातमा फिर्ता दिनुहुँदा, त्यो व्यक्तिले के गुमाउँछ? ऊमाथि कस्तो दुष्परिणाम र अन्त्य आइपर्नेछ? तिमीहरू यसबारे स्पष्ट हुनुपर्छ। परमेश्‍वरबाट हटाइनु सामान्य कुरा होइन, र यो अवस्था व्यक्तिको क्षणिक अपराधको कारणले आएको पक्कै होइन, किनभने परमेश्‍वरले सकेसम्म मानिसलाई मुक्ति दिनुहुन्छ र कसैलाई पनि यत्तिकै हटाउनुहुन्न। परमेश्‍वरले कुनै व्यक्तिलाई चुन्नुहुँदा, त्यो व्यक्तिले उहाँबाट के प्राप्त गर्छ? (मुक्ति पाउने मौका।) अरू के प्राप्त गर्छ? (सत्यता प्राप्त गर्छ।) हो, परमेश्‍वरको मुक्ति पाउन स्वाभाविक रूपमै उसले सत्यता प्राप्त गर्नुपर्छ। जब परमेश्‍वरले कुनै व्यक्तिलाई चुन्नुहुन्छ र उसलाई शैतानको प्रभुत्वबाट आफ्नो घरमा ल्याउनुहुन्छ, तब के शैतानले परमेश्‍वरसामु कुनै शर्त राख्ने हिम्मत गर्छ? त्यसले कुनै शर्त राख्ने हिम्मत गर्दैन, न त कुनै कुरा भन्ने नै हिम्मत गर्दछ। यदि परमेश्‍वरले “यो व्यक्ति मेरो हो, तैँले अबउप्रान्त यसलाई छुन पाउँदैनस्” भनी भन्नुभयो भने शैतानले आज्ञापालन गर्दै त्यो व्यक्तिलाई छोडिदिन्छ। त्यो व्यक्तिको गाँस, बास, कपास, यातायात र हरेक चाल परमेश्‍वरको रेखदेख र नजरमा हुन्छ, र परमेश्‍वरको अनुमतिबिना शैतानले त्यो व्यक्तिलाई फेरि छुने हिम्मत गर्नेछैन। यसको तात्पर्य के हो? यसको तात्पर्य त्यो व्यक्ति पूर्णतया परमेश्‍वरको रेखदेख र संरक्षणमा जिउँछ, र बाह्य शक्तिबाट हुनै हस्तक्षेप वा अतिक्रमण हुँदैन, र उसको दैनिक सुख, दुःख र पीडा सबै परमेश्‍वरको सूक्ष्म निगरानीमा, र उहाँको रेखदेख र संरक्षणमा हुन्छन्। कुनै विपत्ति वा आपत् आइपरेमा परमेश्‍वरले उसलाई त्यसबाट बचाउनुहुनेछ र ऊ सकुशल हुनेछ; जबकि अविश्‍वासीहरू र परमेश्‍वरले नचुन्‍नुभएका मानिसहरूले जुन नियति भोग्नुपर्ने हो त्यही नियति भोग्नेछन्। तिनीहरू मर्नुपर्नेछ भने मर्नेछन्; विपत्तिमा पर्नुपर्नेछ भने विपत्तिमा पर्नेछन्। कुनै व्यक्तिले पनि यो कुरा बदल्न सक्दैन र कुनै व्यक्तिले पनि अर्को कसैलाई बचाउन सक्दैन। जब विपत्तिहरू आइपर्छन्, ती धेरै मानिसमाथि बर्सिनेछन्; तर ती विपत्ति तँमाथि कसरी बर्सिएनन्? यो परमेश्‍वरको संरक्षण हो। न त शैतानले, न त ससाना पिशाचहरूले, न त दुष्टात्माहरूले नै तँलाई छुने आँट गर्छन्। जब तिनीहरू तँतिर आउँछन्, तब अगाडिको निषेधित क्षेत्रले तिनीहरूलाई छेकेजस्तो हुन्छ, लाग्छ तिनीहरूले “यो व्यक्तिलाई नछुनू,” भन्‍ने शब्दहरू देखिरहेका छन्, लाग्छ तिनीहरूले स्वर्गको आदेश देखिरहेका छन्, अनि तिनीहरूले तँलाई छुने आँट गर्दैनन्, र तँ सुरक्षित हुन्छस्। तैँलै यी वर्षमा धेरै राम्रो जीवन जिएको छस्, सबै कुरा राम्रो भएको छ र तैँले आफ्नो कर्तव्य सामान्य रूपमा पूरा गर्न सकेको छस्—यो त व्यक्तिले परमेश्‍वरको हातबाट संरक्षण पाइरहेको कुरा हो। तर मैले भर्खरै बताएको व्यक्तिले परमेश्‍वरको संरक्षण पाएपछि, न त यसलाई महसुस गर्छ, न त यसबारे आफूलाई सचेत नै बनाउँछ। बरु उसले यसो भन्छ, “यतिका वर्षसम्म म शान्तिले जिउन पाएको अनि त्यो शैतान र ती ससाना पिशाचहरू मबाट पर बसेको त सायद संयोग वा सैभाग्यले गर्दा हो।” यो व्यक्तिले यो भन्दैन कि त्यो परमेश्‍वरको संरक्षण थियो, न त उसलाई परमेश्‍वरको प्रेम र अनुग्रहको ऋण चुक्ता गर्नुपर्छ भन्ने नै थाहा हुन्छ। उसले आफ्नो कर्तव्य राम्ररी गर्दैन, बरु बाधा र अवरोध उत्पन्न गर्छ र खराब काम मात्र गर्छ। परमेश्‍वरले उसको निरन्तरको व्यवहार हेर्नुहुन्छ, उसको अन्तर्मन जाँच्नुहुन्छ र उसलाई धेरै वर्षसम्म समय र अवसर दिनुहुन्छ, तैपनि उसले पश्‍चात्ताप गर्दैन। त्यसैले, परमेश्‍वरले यो व्यक्तिलाई मुक्ति दिन सकिँदैन भनेर भन्नुहुन्छ र अन्ततः उसलाई शैतानलाई नै फिर्ता दिने निर्णय गर्नुहुन्छ। यो व्यक्ति बेकारको हुन्छ र परमेश्‍वरले अबउप्रान्त उसलाई चाहनुहुन्न। यो व्यक्तिलाई परमेश्‍वरले निकाल्दा को सबभन्दा बढी खुसी हुन्छ? शैतान सबभन्दा बढी खुसी हुन्छ र त्यसले भन्छ, “मेरो शिविरमा अर्को सानो पिशाच, अर्को सहयोगी हुनु, कस्तो राम्रो कुरो”। सरल मनको र डराउन नजान्ने त्यो व्यक्ति यसरी शैतानको अँगालोमा फर्किन्छ। अनि, शैतानले उसलाई के गर्छ? (कुल्चिन्छ र हानि पुर्‍याउँछ।) शैतान मानिसहरूलाई हानि गर्न यति सिपालु छ कि तिनीहरूमध्ये कोही पिशाचको वशमा पर्छन्, कसैलाई अनौठो रोग लाग्छ र कोही अचानक असामान्य व्यवहार देखाउँदै पागलझैँ पैशाचिक रूप देखाउँछन्। शैतानले प्रायः यसरी नै मानिसहरूलाई हानि गर्छ र निल्छ। यो शैतानको व्यवहारको प्रकृति हो: त्यसले चलाकी र दुष्टता अपनाउँछ, मानिसहरूलाई लोभ्याएर वशमा पार्न, हानि गर्न र निल्न विभिन्न विधिहरू प्रयोग गर्छ। के मानिसहरूलाई हानि गर्ने शैतानका विधिहरू यतिमै सीमित हुन्छन त? पक्कै हुँदैनन्। मानिसहरूले भनेजस्तो शैतानले मानिसहरूलाई हानि गर्ने, बर्बाद पार्ने र बिगार्ने गरेर मात्र भ्रष्ट बनाउँदैन। त्योसँग अझ धेरै कपटपूर्ण र क्रूर माध्यमहरू हुन्छन्, र भ्रष्ट मानवजातिले ती सबैको प्रत्यक्ष अनुभव गर्छन्। मानिसहरूलाई शैतानको हातमा सुम्पिइएपछि तिनीहरूमध्ये कतिपय अचानक एकदमै चलाख भई चाल चल्न सिपालु बन्छन्; अचानक तिनीहरूको करियरको बाटो अत्यन्तै सरल बन्छ, तिनीहरूको पदोन्नति हुन्छ र तिनीहरू धनी बन्छन्। यो राम्रो कुरा हो कि नराम्रो? (नराम्रो।) मान्छेको नजरमा त यो राम्रो कुरा हो, अनि कसरी यसलाई नराम्रो कुरा मान्ने? (ती मानिसहरू शैतानको चालमा परेका छन् र तिनीहरू परमेश्‍वरबाट झन्झन् टाढा हुनेछन्।) तिनीहरू पदोन्नति पाएर धनी हुन्छन् र तिनीहरूको हकमा सबै कुरा राम्रो हुन्छ; चाँडै नै, पैसा, हैसियत र प्रसिद्धि पाएर तिनीहरू ठूलो धनपति बन्छन्। तिनीहरू मज्‍जाले जीउँछन् र सांसारिक दुनियामा फर्कन्छन्। त्यो समयमा, के तिनीहरूले अझै परमेश्‍वरबारे सोच्न सक्छन्? के तिनीहरू अझै पनि परमेश्‍वरमा विश्‍वास गर्न चाहन्छन्? के तिनीहरूको हृदयमा अझै पनि परमेश्‍वर हुनुहुन्छ? (अहँ।) तिनीहरूले आफूलाई परमेश्‍वरबाट पूर्णतया अलग गरेका र साँचो मार्गबाट टाढा लगेका बरालिएका हुन्छन्, र तिनीहरूलाई शैतानले पूर्ण रूपमा बन्दी बनाएको हुन्छ। तिनीहरू अबउप्रान्त परमेश्‍वरको घरको सदस्य हुँदैनन्; तिनीहरू अविश्‍वासी भइसकेका हुन्छन् र यसरी तिनीहरू पूरै बर्बाद हुन्छन्। के यस्ता मानिसहरूले अझै पनि परमेश्‍वरको संरक्षण प्राप्त गर्न सक्छन्? (सक्दैनन्।) सांसारिक दुनियामा र शैतानको प्रभुत्वमा रहँदा तिनीहरू कस्तो अवस्थामा हुन्छन्? हरदिन तिनीहरूलाई आफू बाँच्छु कि मर्छु भन्ने थाहा हुँदैन; बाहिर जाँदा कुनै विपत्ति सामना गर्छु वा गर्दिनँ, थाहा हुँदैन; अनि शान्ति वा सुख के हो भन्ने पनि थाहा हुँदैन; र तिनीहरूको हृदय त्रास, बेचैनी र डरले भरिएको हुन्छ। परमेश्‍वरलाई धोका दिनुको परिणाम के हुन्छ भन्ने तिनीहरूलाई थाहा हुन्छ, त्यसैले तिनीहरू दिनभरि चिन्तित अवस्थामा हुन्छन् तर आफूमाथि कतिबेला विपत्ति बर्सिने हो, कतिबेला सजाय पाइने हो भन्ने तिनीहरूलाई थाहै हुँदैन। परमेश्‍वरले मानिसहरूलाई घृणा र अस्वीकार गर्नुहुँदा, तिनीहरूको हृदयमा यस्तै महसुस हुन्छ: तिनीहरू अँध्यारोमा फसेका हुन्छन्, र त्यसमा निस्कने बाटो नै हुँदेन। तिनीहरूले चाल्ने हरेक पाइला निकै कठिन र भयावह हुन्छ र तिनीहरूको जीवन निकै पीडादायी हुन्छ। के यी मानिसहरूले प्रसिद्धि र सम्पत्ति खोजिहिँडेकोले, सांसारिक दुनिया पछ्याएकोले, विलासी जीवन जिएकोले र अविश्‍वासीहरूको मार्ग अपनाएकोले, तिनीहरूको जीवन पीडादायी भएको हो भन्ने तँलाई लाग्छ? होइन। यो परमेश्‍वरले तिनीहरूलाई त्याग्‍नुभएपछि त्यसउप्रान्त तिनीहरूको रेखदेख नगर्नुभएकोले भएको हो। परमेश्‍वरको संरक्षण र रेखदेखबिना तिनीहरू शैतानको प्रभुत्वमा रहेका मानिसहरू बन्छन् र तिनीहरू तुरुन्तै अन्धकारमा खस्छन्। अन्धकारमा खसेपछि मानिसहरूले महसुस गर्ने पहिलो कुरा भनेको तिनीहरूको हृदयमा शान्ति नहनु र तिनीहरूलाई परमेश्‍वरको उपस्थिति महसुस हुन छोड्नु हो। तिनीहरूलाई यो संसार आतङ्क, जालझेल, धोकाधडी र खतराले भरिएको छ र जीवन त झन् धेरै कठिन छ भन्ने लाग्छ। के यो संसारमा तिनीहरूको के हैसियत छ भन्ने कुराले कुनै फरक पार्छ? के तिनीहरू कति सक्षम वा शक्तिशाली छन् भन्ने कुराले कुनै फरक पार्छ? पार्दैन। परमेश्‍वरमा विश्‍वास नगर्ने वा उहाँबाट हटाइएका सबैले यो परिणाम भोग्नेछन्, जीवित नर्कमा पर्नेछन् र त्यो औधी पीडादायी हुनेछ। त्यहाँ हरदिन हरप्रकारका जीउँदा प्रेतहरूले तँलाई हानि गर्नेछन्। त्यो जीउन नसकिने अवस्था हो; त्यो मृत्युभन्दा खराब जीवन हो।

जब मानिसहरू परमेश्‍वरको संरक्षणमा हुन्छन्, तिनीहरूललाई आफू सुरक्षित रहेको र आफूलाई शान्ति र आनन्द मिलेको महसुस हुन्छ। तिनीहरू मानवझैँ जीउन र सामान्य मानवताका सबै क्रियाकलापहरूमा सहभागी हुन सक्छन्; तिनीहरूका सबै कुराहरू नियमित र जस्तो हुनुपर्ने हो त्यस्तै हुन्छन्, र तिनीहरूको हृदय स्वतन्त्र र निस्फिक्री हुन्छ। जब मानिसहरूले परमेश्‍वरको रेखदेख र संरक्षण गुमाउँछन्, तब ती सबै भावना हराउँछन्, त्यसैले तिनीहरू आफ्नो वरपरका सबै मानिस, घटना र वस्तुहरूप्रति आफ्नै सीप, क्षमता, सोच र जीवनदर्शन अनि क्रोधद्वारा प्रतिक्रिया जनाउँछन्। तिनीहरूको वरपरका यी सबै मानिस, घटना र वस्तुहरू के हुन्? यी सबै खराब मानिसहरू, दुष्ट मानिसहरू, अनि ठूला र साना पिशाच र दुष्टात्माहरू हुन्। के परमेश्‍वरको संरक्षणबिना यी अशुद्ध आत्माहरू रहेको यस्तो ठाउँमा मानिसहरूको जीवन राम्रो हुनेछ? (हुनेछैन।) त्यसैले, परमेश्‍वरलाई छोडेपछि मानिसहरूले एउटा पनि असल दिनको आनन्द लिन सक्दैनन्; तिनीहरूलाई जीवन जीउन त्यति कठिन हुन्छ। मानिसहरू परमेश्‍वरको रेखदेख र संरक्षणमा जिउँदा यसलाई प्रेमसाथ सँगाल्न जान्दैनन् र यसलाई गम्भीरतापूर्वक लिँदैनन्; जब परमेश्‍वरले तिनीहरूलाई त्याग्नुहुन्छ, तब पछुतो गर्न निकै ढिलो भइसकेको हुन्छ र त्यो निकै ठूलो विपत्ति हो! परमेश्‍वरको योजनाबद्ध कार्य, रेखदेख र संरक्षणमा रहँदा मात्र मानिसहरूले साँचो खुसी, शान्ति र आनन्द पाउँछन् जुन व्यक्तिको हृदयभित्र गहिराइमा महसुस हुने शान्ति र आनन्द हो र त्यो परमेश्‍वरबाट आउँछ। जब मानिसहरूले परमेश्‍वरको रेखदेख र संरक्षण गुमाउँछन्, तब तिनीहरूको हृदयको गहिराइमा रहेको पीडा, चिन्ता, परेशानी, बेचैनी र भय बिस्तारै बढ्न थाल्छ। तिनीहरूको हृदयमा पीडा बढ्न थाल्छ र यसबाट आफूलाई अलग गर्न तिनीहरूलाई कठिन हुन्छ; तिनीहरू मुक्त हुन सक्दैनन्। व्यक्तिको सीप र शक्ति कति ठूलो हुन सक्छ र? अनि, तैँले एकलै सामना गर्ने कुरा के हो? तैँले हरप्रकारका अशुद्ध र दुष्ट आत्माहरू सामना गर्छस्! बाहिरबाट तिनीहरू मानिसहरूजस्तै देखिन्छन्: तिनीहरूको आकार, रूप, देह र रगत हुन्छ। तर ती सबै मानिसहरू शैतानका हुन् र तिनीहरूलाई शैतान र हरप्रकारका दृष्ट र अशुद्ध आत्माहरूले चलाइरहेका हुन्छन्। यी कुराहरूको सामुन्ने व्यक्ति कति सक्षम हुन सक्छ? के तिनीहरू निडर हुन सक्छन्? के तिनीहरूले शान्ति र आनन्द लिन सक्छन्? चाहे तिनीहरू जतिसुकै महान्‌ व्यक्तित्वका होऊन्, वा चाहे जतिसुकै क्षमतावान्‌ वा जतिसुकै भयङ्कर होऊन्, तर शैतानको प्रभुत्वमा र यस संसारमा रहँदा तिनीहरूले कस्तो महसुस गर्नेछन्? जब तिनीहरू एक्ला र शान्त भएका हुन्छन्, तब तिनीहरूले आफू वरपरका मानिस, घटना र वस्तुहरूबारे र आफ्नो मार्गमा आउने हरेक कुरा सम्हाल्न आफूलाई कति कठिन छ भन्नेबारे सोच्नेछन्; ती सबै कुरा सम्हाल्न तिनीहरूले आफ्नो दिमाग खियाउनैपर्ने हुन्छ। यी सबै कुराहरू व्यवस्थापन गर्न मानव शक्ति र साधन प्रयोग गर्नुपर्ने हुनु, तिनीहरूको लागि यो कस्तो कठिन परीक्षा हो! तिनीहरूलाई जीवन जीउन कति गाह्रो छ; यो कति पीडादायी कुरा हो। कतिपय मानिसहरू महान्‌ व्यक्तिहरूलाई यस्तो पीडा हुँदैन भन्छन्, तर वास्तवमा तिनीहरूलाई झन्‌ धेरै कष्ट हुन्छ। सामान्य मानिसहरूले जीवनको सानो वृत्त सामना गर्छन्, जबकि महान्‌ व्यक्तिहरूले जीवनको ठूलो वृत्त र अझ बढी कष्ट र पीडा सामना गर्छन्। के तिनीहरूलाई खुसी के हो थाहा हुन्छ र? (थाहा हुँदैन।) तसर्थ, जब मानिसहरूले परमेश्‍वरको रेखदेख र संरक्षण गुमाउँछन् अनि उहाँबाट त्यागिन्छन्, तब तिनीहरूले कस्तो जीवन सामना गर्नेछन्? तिनीहरूले ती सबै अशुद्ध र दुष्ट आत्माहरू आफै र एकलै सामना गर्नेछन्—यसले तिनीहरूको जीवन असहनीय बनाउँछ! तिनीहरू कुनै पनि समय आफ्ना विरोधीहरूको गोलाबारी वा षड्यन्त्रमा परेर मर्न सक्छन्, र तिनीहरूले थकित, पीडादायी र कष्टपूर्ण जीवन अघि बढाउँछन्। कतिपय मानिसहरू मूर्ख हुन्छन् र परमेश्‍वरमा विश्‍वास गर्नु, सधैँ सत्यता पछ्याउनु, र सधैँ परमेश्‍वरमा समर्पित हुन र परमेश्‍वरका वचन सुन्न ध्यान लगाउनु निरस हुन्छ भन्ने सोच्छन्; तिनीहरू सांसारिक मानिसहरू नै स्वतन्त्र हुन्छन् र परमेश्‍वरमा विश्‍वास गर्नु अर्थहीन हो भन्ने ठान्छन्। तिनीहरूले सधैँ यसरी नै सोच्छन्, तर एकदिन यसको दुष्परिणाम अवश्य थाहा पाउनेछन्।

सृष्टिकर्ताको हातमा, मानिसहरूले अनन्त शान्ति, आनन्द, आशिष्, संरक्षण र देखरेख पाउँछन्, जबकि मानवताको कमी भएका र विवेक नभएकाहरूले यी कुराहरू अनुभव गर्नेछैनन्। तर जब कुनै व्यक्ति परमेश्‍वरबाट त्यागिएको हुन्छ, तब उसले तत्काल आफूमाथि अन्धकारको पीडा बज्रेको महसुस गर्नेछ र त्यो बेला परमेश्‍वरमा विश्‍वास गर्दा, आफ्नो कर्तव्य निर्वाह गर्दा अनि परमेश्‍वरको घरमा र उहाँको उपस्थितिमा रहँदा कति खुसी र आनन्द हुने गर्थ्यो भनी पूर्ण रूपमा बुझ्नेछ, तर तब निकै ढिला भइसकेको हुनेछ। तैँले भन्‍न सक्छस्, “परमेश्‍वलाई छोडेर मलाई पछुतो भइरहेको छ। के म फेरि उहाँमा विश्‍वास गर्न शुरु गर्न सक्छु?” के परमेश्‍वरले यस्तो अवसर दिनुहुन्छ? (दिनुहुन्न।) यदि तँ अबउप्रानत परमेश्‍वरलाई चाहँदैनस् भने, के परमेश्‍वरले तँलाई अझै पनि चाहनुहुन्छ र? के तँ शैतानलाई प्रेम गर्दैनस् र? तैँले हृदयदेखि नै शैतानलाई प्रेम गर्छस्, तर केही आशिष् प्राप्त गर्न अझै परमेश्‍वरलाई पछ्याउन चाहन्छस्। के परमेश्‍वर यसमा सहमत हुन सक्नुहुन्छ? (सक्नुहुन्न।) परिस्थिति यही हुन्छ। तसर्थ, मानिसहरूले अक्सर परमेश्‍वरसामु आएर यी कुराहरू सोचविचार गर्नुपर्छ: साँचो खुसी के हो; साँचो खुसी, आनन्द र शान्ति पाउन कसरी जीउनुपर्छ; र मानिसको जीवनमा सबभन्दा मूल्यवान्‌ र कदरयोग्य कुराहरू के हुन्? यी कुराहरू सोचविचार गर्नैपर्छ। तैँले जति धेरै उचित कुराहरू र सत्यताबारे सोचविचार गर्छस्, त्यति नै धेरै परमेश्‍वरले तँलाई अन्तर्दृष्टि र मार्गदर्शन दिनुहुनेछ र तँलाई बुझ्ने, जान्ने र हेर्ने मौका दिनुहुनेछ, अनि त्यति नै धेरै तैँले सत्यता अभ्यास गर्ने र सत्यतामा प्रवेश गर्नेबारे अन्तर्दृष्टि र ज्योति पाउनेछस्—त्यसपछि के तेरो विश्‍वास अझै बढ्दै जानेछैन र? यदि तँ सँधै अल्छी र अवज्ञाकारी हुन्छस्, सधैँ सत्यताबाट विमुख रहन्छस् र सत्यता मन पराउँदैनस् भने; यदि तँ परमेश्‍वरको छेउमा कहिल्यै आउन चाहँदैनस् र सधैँ लम्पट हुने र परमेश्‍वरबाट टाढिनेबारे मात्र सोचिरहन्छस् भने; र यदि तँ उहाँको मार्गदर्शन, रेखदेख र संरक्षण केही पनि स्वीकार गर्दैनस् भने, त्यस अवस्थामा के परमेश्‍वरले तँलाई बाध्य पार्न सक्नुहुन्छ? यदि यो तेरो मनोवृत्ति हो भने, परमेश्‍वरले पक्कै पनि तँलाई अन्तर्दृष्टि दिनुहुन्न, अनि तँसँग थोरै मात्र विश्‍वास हुनेछ। तँ जति लामो समयसम्म विश्‍वास गर्छस्, तेरो ऊर्जा त्यति नै कम हुनेछ र त्यसपछि तैँले गुनासो गर्नेछस्, तेरा धारणाहरू र नकारात्मकता फैलाउनेछस् र समयसँगै समस्या खडा गर्नेछस्। तैँले समस्या खडा गरेपछि र मण्डलीको काम बिथोलेपछि परमेश्‍वरको घरले तँलाई दयालु व्यवहार गर्न छोड्नेछ र तँलाई हटाउने वा निष्कासित गर्नेछ, र परमेश्‍वरमा विश्‍वास गर्ने तेरो बाटो अन्त्य हुनेछ। यसको लागि कसलाई दोष दिने? (व्यक्ति स्वयम्‌लाई।) यो ती मानिसहरूको लागि आउने अन्त्य हो जो परमेश्‍वरमा विश्‍वास त गर्छन्, तर सत्यता पछ्याउँदैनन्। भनिन्छ, “नदीलाई तीन फिट गहिराइसम्म जम्नको लागि एकभन्दा धेरै ठन्डा दिन चाहिन्छ।” यदि तैँले धेरै वर्षदेखि परमेश्‍वरमा विश्‍वास गरेको छस्, तर सत्यता पछ्याएको छैनस् र सांसारिक मार्ग रोजेको छस् अनि परमेश्‍वरलाई छोडेर शैतानलाई पछ्याएको छस् भने परमेश्‍वरले तँलाई छोडिदिनुहुनेछ र त्याग्नुहुनेछ। परमेश्‍वरले मानिसहरूलाई दबाब दिनुहुन्न। परमेश्‍वरको मुक्ति, उहाँको वचन, सत्यता र जीवन मान्छेलाई निःशुल्क दिइन्छ; उहाँले तँसँग पैसा माग्नुहुन्न, न त कुनै कारोबार सम्झौता नै गर्नुहुन्छ। यदि तैँले सत्यता नस्विकार्ने मात्र होइन, परमेश्‍वरसँग गुनासो पनि गर्छस् र मण्डलीको काम बिथोल्छस् भने, के तैँले समस्या ल्याउन खोजिरहेको होइनस् र? त्यो बेला परमेश्‍वरले के गर्नुहुनेछ? उहाँले पक्कै तँलाई त्याग्नुहुनेछ र यही तेरो सजाय हुनेछ। यदि तैँले परमेश्‍वरको महान्‌ मुक्ति निकट हुँदा पनि यसलाई अस्वीकार गर्छस् र अझै पनि आफूप्रति अन्याय भएको महसुस गर्छस् र परमेश्‍वरसँग सौदाबाजी गर्न चाहन्छस् भने, यो साँच्चै नै अनुचित हो! त्यस्तो अवस्थामा, तैँले सांसारिक फोहोरी खाल्डोमा फर्केर गई आफ्नै तरिकाले जीउनु नै बेस हुन्छ! परमेश्‍वरले तेरो रेखदेख गर्न छोड्नुहुन्छ र यससँगै तेरो अन्त्य तय हुनेछ। कतिपय मानिसहरू भन्छन्, “यदि मानिसहरूले परमेश्‍वरलाई चाँहदैनन् भने, उहाँले किन तिनीहरूलाई मर्न दिनुहुन्न?” के यस्तो सोच्ने मानिसहरू छैनन् र? (छन्।) कतिपय मानिसहरू निर्दयी हुँदै भन्छन्, “यदि कुनै व्यक्तिले परमेश्‍वरलाई पछ्याउँदैन भने परमेश्‍वरले उसलाई श्राप र दण्ड दिनुपर्छ, र त्यसपछि उसलाई नष्ट गर्नुपर्छ!” के तिमीहरूलाई परमेश्‍वरको स्वाभाव यही हो भन्ने लाग्छ? (परमेश्‍वरको स्वभाव यस्तो छैन।) परमेश्‍वरले यस्तो गर्नुहुन्न; उहाँले मानिसहरूलाई दबाब दिनुहुन्न। कुनै व्यक्तिको जीवन कस्तो हुनेछ भनेर परमेश्‍वरले पहिले नै निर्धारित गर्नुभएको हुन्छ र परमेश्‍वरले हचुवाको तालमा काम गर्नुहुन्न। त्यो व्यक्तिको भाग्य, गन्तव्य र अन्त्य परमेश्‍वरद्धारा पहिल्यै निर्धारित भएको हुन्छ र यदि उसले परमेश्‍वरलाई पछ्याउँदैन भने पनि परमेश्‍वरले उसको प्रारम्भिक नियतिअनुसार नै उसलाई स्वाभाविक तरिकाले जीउन छोडिदिनुहुन्छ। परमेश्‍वरले उसलाई शैतानको हातमा दिनुहुनेछ र त्यही नै अन्त्य हुनेछ; र उसको परिणाम अन्ततः परमेश्‍वरले समय आएपछि, उसको जीवनको अन्त्यमा निर्धारण गर्नुहुनेछ। परमेश्‍वरले यी सबै नियमलाई तलमाथि गर्नुहुन्न। मान्छेको शब्दमा भन्नुपर्दा, परमेश्‍वरले विशेष तर्कसङ्गत तरिकाले काम गर्नुहुन्छ, जुन ख्रीष्टविरोधीहरूको कपटीपन र क्रुरताभन्दा विपरीत हुन्छ, जो यसो भन्छन्: “यदि तँ मलाई पछ्याउँदैनस् भने, म तँलाई मारिदिनेछु!” यो कस्तो प्रकारको स्वभाव हो? यो लुटेराको स्वभाव हो, डाँका र बदमास व्यक्तिको स्वभाव हो। परमेश्‍वरले यस तरिकाले व्यवहार गर्नुहुन्न। परमेश्‍वर भन्नुहुन्छ, “यदि तँ मलाई पछ्याउँदैनस् भने, शैतानकहाँ फर्केर जा र अबदेखि हामीबीचको सबै सम्बन्ध अन्त्य हुनेछ। तैँले न मेरो संरक्षण पाउनेछस्, न मेरो रेखदेख; यो आशिष्‌मा तेरै कुनै भागीदारी हुनेछैन। जसरी चाहन्छस्, त्यसरी जिई; यो तेरो रोजाइको कुरा हो!” परमेश्‍वर मानिसहरूप्रति सहनशील हुनुहुन्छ र शैतानले जस्तो दबाब दिनुहुन्न। त्यसले त तैँले नचाहँदा नचाहँदै पनि, सँधै तँमाथि नियन्त्रण र पकड राख्न चाहन्छ। परमेश्‍वरले यस्तो गर्नुहुन्न। कामकुराहरू गर्नेबारे परमेश्‍वरको आफ्नै सिद्धान्त हुन्छ; परमेश्‍वरले मानिसहरूलाई उहाँलाई पछ्याउन लगाउनुहुन्छ, तर कहिल्यै दबाब दिनुहुन्न। यदि सृष्टि गरिएको प्राणी भएर तैँले सत्यता स्विकार्न र सृष्टि गरिएको प्राणीले गर्नुपर्ने कर्तव्य निर्वाह गर्न सक्दैनस् भने, तैँले परमेश्‍वरको आशिष् कहिल्यै पाउनेछैनस्।

नोभेम्बर ७, २०१७


इमानदार भएर मात्र एक व्यक्ति वास्तविक मानवीय स्वरूपमा जिउन सक्छ

परमेश्वरको ‘मानिसहरू इमान्दार हुनुपर्छ’ भन्‍ने मापदण्ड सबैभन्दा महत्त्वपूर्ण कुरा हो। तर अफसोस, धेरैले यो कुरा बझ्दैनन्, र इमान्दार हुने यो मामिला बेवास्ता गर्छन्। यदि मानिसहरूले साँच्‍चिकै परमेश्‍वरको काम बुझ्थे भने, तिनीहरूलाई आखिरी दिनहरूमा उहाँले न्यायको काम पूरा गर्नुभएपछि, आफ्ना भ्रष्ट स्वभावबाट शुद्ध पारिएका अनि आफ्ना छल र झूटहरू फालेका इमान्दार व्यक्तिहरूले मात्रै उहाँको मुक्ति प्राप्त गर्नेछन् र उहाँको राज्यमा प्रवेश गर्न योग्य हुनेछन् भन्ने कुरा थाहा हुन्थ्यो। यदि परमेश्‍वरमा विश्‍वास गरेको वर्षौँपछि पनि मानिसहरू अझै झूट र छलले भरिभराउ हुन्छन् भने; यदि तिनीहरू इमानदारीपूर्वक परमेश्‍वरमा अर्पित हुँदैनन् र सधैँ लापर्बाह र झारातिरुवा शैलीमा कर्तव्य निभाउँछन् भने, तिनीहरू पक्कै उहाँद्वारा तिरस्कृत र अस्वीकृत हुनेछन्। अनि तिनीहरूको परिणाम के हुनेछ? तिनीहरू पक्कै मण्डलीबाट हटाइनेछन् र निष्कासित हुनेछन्। आज, परमेश्‍वरको काम यो चरणमा आइपुगेको देख्दा, यसले व्यक्तिलाई उहाँले कसरी मान्छेलाई इमान्दार बन्‍न निरन्तर आह्वान गर्दै आउनुभएको छ भन्‍ने कुरा स्मरण गराउँछ। यसमा ठूलो महत्त्व लुकेको छ। यो केवल त्यतिकै बोल्ने अनि त्यतिमै सक्किने कुरा होइन—यो त व्यक्तिले मुक्ति प्राप्त गर्न र ऊ बाँचिरहन सक्छ सक्दैन भन्‍ने कुराका साथै हरेक व्यक्तिको परिणाम र गन्तव्यसित प्रत्यक्ष्य रूपमा सम्बन्धित छ। त्यसकारण, निश्‍चित रूपमा भन्‍न सकिन्छ, आफ्नो छली स्वभाव फालेर अनि इमानदार बनेर मात्र व्यक्तिले सामान्य मानवतामा जिउन र मुक्ति प्राप्त गर्न सक्छ। परमेश्‍वरमा वर्षौँसम्म विश्‍वास गरेका तर अझै पनि छली नै रहिरहेकाहरू पक्कै निष्कासित हुनेछन्।

परमेश्‍वरका चुनिएका सबै मानिसहरूले अहिले आफ्‍नो कर्तव्य पूरा गर्ने अभ्यास गरिरहेका छन्, र परमेश्‍वरले मानिसहरूको कर्तव्य निर्वाहलाई मानिसहरूको एउटा समूहलाई सिद्ध पार्न र अर्को समूहलाई हटाउन प्रयोग गर्नुहुन्छ। त्यसकारण, कर्तव्य पूरा गर्दा नै हरेक प्रकारको व्यक्ति प्रकट हुन्छ, र तिनीहरूको कर्तव्य निर्वाहमा नै हरप्रकारको छली व्यक्ति, गैरविश्‍वासी, र दुष्ट व्यक्ति प्रकट भएर हटाइन्छ। विश्‍वासयोग्य ढङ्गले आफ्‍नो कर्तव्य पूरा गर्नेहरू इमानदार मानिस हुन्; निरन्तर लापरवाही गर्ने र झारा टार्नेहरू छली, छट्टू मानिस हुन्, र तिनीहरू गैरविश्‍वासी हुन्; अनि आफ्‍नो कर्तव्यमा बाधा र व्यवधानहरू पैदा गर्नेहरू दुष्ट मानिसहरू हुन्, र तिनीहरू ख्रीष्टविरोधीहरू हुन्। अहिले र अझै पनि, कर्तव्य निभाउने मानिसहरूमा व्यापक समस्याहरू रहेका छन्। कतिपय मानिसहरू सधैँ आफ्‍नो कर्तव्यमा अत्यन्तै निष्क्रिय बन्छन्, सधैँ बसिरहन्छन् र अरूमा भर पर्दै प्रतीक्षा गरिरहन्छन्। यो कस्तो मनोवृत्ति हो? यो गैरजिम्‍मेवारपूर्ण मनोवृत्ति हो। परमेश्‍वरको घरले तँलाई कर्तव्य निभाउने जिम्‍मा दिएको छ, तैपनि कुनै ठोस काम नगरी तँ यस विषयमा कैयौँ दिन विचार गरेर बस्छस्। काम गर्ने ठाउँमा तँ देखा पर्दैनस्, अनि समस्याहरू खेप्दा र तिनलाई समाधान गर्नुपर्दा मानिसहरूले तँलाई भेट्टाउन सक्दैनन्। तैँले यो कामको बोझ लिँदैनस्। यदि अगुवाले कामबारे सोध्यो भने, तैँले के भन्‍नेछस्? अहिले तैँले कुनै काम गरिरहेको छैनस्। त्यो काम तेरो जिम्‍मेवारी हो भन्‍ने तँलाई राम्ररी थाहा छ, तैपनि तँ त्यो काम गर्दैनस्। आखिर तैँले के सोचिरहेको छस्? के तँ असक्षम भएकोले तैँले कुनै काम नगरेको हो? कि तँलाई सहजताको लोभ मात्रै लागेको हो? आफ्‍नो कर्तव्यप्रति तेरो मनोवृत्ति कस्तो छ? तँ शब्द र धर्मसिद्धान्तहरूको मात्रै कुरा गर्छस् र राम्रो सुनिने कुराहरू मात्रै बोल्छस्, तर कुनै व्यावहारिक काम गर्दैनस्। यदि तँ आफ्‍नो कर्तव्य निभाउन चाहँदैनस् भने, तैँले राजीनामा दिनुपर्छ। पद लिएर केही नगरी बस्‍ने नगर्। के त्यसो गर्नु परमेश्‍वरका चुनिएका मानिसहरूलाई हानि गर्नु र मण्डलीको काम खस्काउनु होइन र? तेरो बोलीवचनअनुसार त, तैँले हरकिसिमका धर्मसिद्धान्त बुझेको जस्तो देखिन्छ, तर तँलाई कर्तव्य निभाउन लगाइयो भने, तँ लापरवाही र झाराटारुवा बन्छस्, तर अलिकति पनि विवेक देखाउँदैनस्। के त्यो आफूलाई इमान्दारीसाथ परमेश्‍वरमा अर्पित गर्नु हो त? परमेश्‍वरको सन्दर्भमा तँसँग कुनै इमानदारिता छैन, तैपनि तँ इमान्दारिता भएको नाटक गर्छस्। के तैँले उहाँलाई छल गर्न सक्छस्? तेरो सामान्य कुरा गराइबाट हेर्दा, तँमा ठूलो विश्‍वास भएजस्तो देखिन्छ; तँ मण्डलीको खम्‍बा र आधार बन्‍न चाहन्छस्। तर जब तँ कर्तव्य निभाउँछस्, तँ सलाईको काँटीजत्तिको पनि उपयोगी छैनस्। के यो त तैँले खुलेआम परमेश्‍वरलाई धोका दिनु होइन र? परमेश्‍वरलाई धोका दिन खोज्दा के हुनेछ, के तँलाई थाहा छ? उहाँले तँलाई तिरस्कार र अस्वीकार गर्दै निष्कासित गर्नुहुनेछ! आफ्‍नो कर्तव्य पूरा गर्ने क्रममा सबै मानिसहरू खुलासा हुन्छन्—व्यक्तिलाई कर्तव्यमा लगाउनु मात्रै पर्छ, त्यसपछि ऊ इमानदार हो कि छली व्यक्ति हो र ऊ सत्यतालाई प्रेम गर्ने व्यक्ति हो कि होइन भनेर चाँडै प्रकट भइहाल्छ। सत्यतालाई प्रेम गर्नेहरूले इमानदारीपूर्वक आफ्‍नो कर्तव्य पूरा गर्न र परमेश्‍वरको घरको काममा साथ दिन सक्छन्; सत्यतालाई प्रेम नगर्नेहरूले परमेश्‍वरको घरको काम अलिकति पनि कायम राख्दैनन्, र तिनीहरू आफ्‍नो कर्तव्य निर्वाहमा गैरजिम्‍मेवार हुन्छन्। दृष्टि तीक्ष्ण भएका जोकोहीलाई यो कुरा तुरुन्तै स्पष्ट हुन्छ। आफ्‍नो कर्तव्य राम्ररी पूरा नगर्ने कोही पनि सत्यतालाई प्रेम गर्ने वा इमानदार व्यक्ति होइन; त्यस्ता सबै मानिसहरू खुलासा र निष्कासित हुनेछन्। आफ्‍नो कर्तव्य राम्ररी पूरा गर्न, मानिसहरूमा जिम्‍मेवारी र बोझको बोध हुनैपर्छ। यस तरिकाले, काम निश्‍चय नै उचित रूपमा हुनेछ। यदि व्यक्तिमा बोझ वा जिम्‍मेवारीबोध हुँदैन भने, उसलाई सबै कुरामा प्रेरित गर्नुपर्छ भने, र यदि ऊ सधैँ लापरवाह र झाराटारुवा बन्‍छ अनि समस्याहरू आउँदा उसले अरूलाई दोष लगाउने प्रयास गरेर ती समस्याहरू हल हुन ढिलाइ हुन्छ भने, यो केवल चिन्तामात्र ल्याउने कुरा हो। के त्यसपछि काम अझै पनि राम्ररी गर्न सकिनेछ र? अनि के त्यस्ता व्यक्तिहरूको कर्तव्य निर्वाहले कुनै नतिजा निकाल्न सक्छ र? तिनीहरू आफ्नो निम्ति बन्दोबस्त गरिएको कुनै पनि काम गर्न चाहँदैनन्, र अरूलाई काममा सहयोग चाहिएको देख्दा तिनीहरूले बेवास्ता गर्छन्। तिनीहरूलाई आदेश दिइँदा, तिनीहरूले गर्नैपर्ने हुँदा अनि तिनीहरूसँग कुनै विकल्‍प नहुँदा मात्रै तिनीहरूले अलिअलि काम गर्छन्। यो कर्तव्य निर्वाह गर्नु होइन—यो त ज्यालादारी काम हो! ज्यालादारले रोजगारदाताको लागि काम गर्छ, दैनिक ज्यालाको लागि दिनभरि काम गर्छ, एक घण्टाको ज्यालाको लागि एक घण्टा काम गर्छ; तिनीहरू ज्याला पर्खिरहेका हुन्छन्। तिनीहरूलाई आफ्नो मालिकले नदेख्‍ने कुनै काम गर्छु कि, आफूले गरेको कामको इनाम पाउँदिनँ कि भन्‍ने डर हुन्छ, र तिनीहरू देखाउनका लागि मात्रै काम गर्छन्—जसको अर्थ तिनीहरूमा बफादारिता हुँदैन। धेरैजसो समय, कामका समस्याबारे सोध्दा तिमीहरू जवाफ दिन सक्दैनौँ। तिमीहरूमध्ये केही त काममा संलग्‍न भएका छौ, तर तिमीहरूले काममा के-कसो भइरहेको छ भनेर कहिल्यै सोध्‍ने वा यसबारे सावधानीपूर्वक सोच्‍ने गर्दैनौ। तिमीहरूको क्षमता र ज्ञानलाई विचार गर्दा, तिमीहरूलाई कम्तीमा पनि केही त हुनुपर्ने हो, किनभने तिमीहरू सबै यस कामा सहभागी भएका छौ। त्यसो भए, किन अधिकांश मानिसले केही पनि भन्दैनन्? सम्भवतः के भन्‍ने भनेर तिमीहरूलाई साँच्‍चै थाहा नभएको हुन सक्छ—कामकुराहरू राम्रोसित भइरहेका छन् कि छैनन् भनेर तिमीहरूलाई थाहा नभएको हुन सक्छ। यसका दुईवटा कारण छन्: एउटा कारण हो—तिमीहरू पूर्णतया उदासीन छौ, अनि तिमीहरूले यी कुराहरूको कहिल्यै वास्ता गरेनौ र सधैँ तिनलाई पूरा गर्नुपर्ने कामको रूपमा मात्र लियौ। अर्को कारण हो—तिमीहरू गैरजिम्मेवार छौ र यी कुराहरूको ख्याल गर्न तिमीहरू इच्छुक छैनौ। यदि तैंले साँच्‍चै वास्ता गरेको भए र यदि तँ साँच्‍चै संलग्‍न भएको भए, तँसित सबै कुराबारे राय र दृष्टिकोण हुनेथ्यो। भावशुन्य र उदासीन हुँदा र कुनै जिम्मेवारी नलिँदा अक्सर दृष्टिकोण वा राय नहुने गर्छ। तिमीहरू आफूले निर्वाह गर्ने कर्तव्यप्रति लगनशील छैनौ, तिमीहरू कुनै जिम्मेवारी लिँदैनौ, तिमीहरू मूल्य चुकाउन वा संलग्‍न हुन चाहँदैनौ। तिमीहरू न त कुनै कष्ट भोग्छौ, न त अझ धेरै शक्ति खर्चन नै इच्छुक छौ; तिमीहरू केवल अनुचर हुन चाहन्छौ, यो त एक अविश्‍वासीले आफ्नो हाकिमको लागि काम गरेजस्तोभन्दा कुनै फरक छैन। यसप्रकारको कर्तव्य निर्वाहलाई परमेश्‍वर मन पराउनुहुन्‍न र यसले उहाँलाई प्रसन्‍न तुल्याउँदैन। यसले उहाँको अनुमोदन पाउन सक्दैन।

प्रभु येशूले एकपटक भन्‍नुभयो, “किनभने जोसँग छ, उसलाई दिइनेछ, र ऊसँग अझै प्रशस्त हुनेछ: तर जोसँग छैन, ऊसँग भएको पनि ऊबाट खोसिनेछ” (मत्ती १३:१२)। यी वचनहरूको अर्थ के हो? यिनीहरूको अर्थ हो—यदि तैँले आफ्नो कर्तव्य वा कार्य गरिनस् वा त्यसमा आफूलाई समर्पित गरिनस् भने, परमेश्‍वरले तँसित भएका कुरा “खोस्‍नुहुनेछ”। “खोस्‍नुहुनेछ” भन्‍नुको अर्थ के हो? यसले मानिसहरूलाई कस्तो अनुभूति गराउँछ? हुन सक्छ, तैँले आफ्नो क्षमता र गुणद्वारा प्राप्त गर्न सक्‍ने कुरा प्राप्त गर्न सक्दैनस्, र तँलाई केही महसुस हुँदैन अनि तँ ठ्याक्कै अविश्‍वासीजस्तै छस्। परमेश्‍वरले सबै कुरा खोस्‍नु भनेको त्यही हो। यदि तँ आफ्नो कर्तव्यमा लापरवाह छस्, मूल्य चुकाउँदैनस्, र तँ इमानदार छैनस् भने, परमेश्‍वरले तँसित भएका कुरा खोस्‍नुहुनेछ, उहाँले तेरो कर्तव्य निर्वाह गर्ने अधिकार फिर्ता लिनुहुनेछ, उहाँले तँलाई यो अधिकार दिनुहुनेछैन। परमेश्‍वरले तँलाई वरदान र क्षमता दिनुभयो, तर तैँले आफ्नो कर्तव्य राम्ररी निर्वाह गरिनस्, परमेश्‍वरको लागि आफैलाई खर्च गरिनस्, वा मूल्य चुकाइनस् र तैँले त्यसमा मन लगाइनस्, त्यसकारण परमेश्‍वरले तँलाई आशिष् नदिनुहुने मात्र होइन, तँसित भएका कुरा पनि खोस्‍नुहुनेछ। परमेश्‍वरले मानिसहरूलाई विशेष सीपका साथै ज्ञान र बुद्धि दिएर आशिष् प्रदान गर्नुहुन्छ। मानिसहरूले यी कुरा कसरी प्रयोग गर्नुपर्छ? तैँले आफ्नो विशेष सीप, वरदान, ज्ञान र बुद्धिलाई आफ्नो कर्तव्यमा समर्पित गर्नैपर्छ। तैँले आफ्नो हृदय प्रयोग गर्नुपर्छ अनि आफूलाई थाहा भएका, आफूले बुझेका, र आफूले प्राप्त गर्न सक्‍ने सबै कुरा आफ्नो कर्तव्यमा लगाउनैपर्छ। यसो गर्दा तँ आशिषित हुनेछस्। परमेश्‍वरद्वारा आशिषित् हुनुको अर्थ के हो? यसले मानिसहरूलाई कस्तो महसुस गराउँछ? तिनीहरूले परमेश्‍वरबाट अन्तर्दृष्टि र मार्गदर्शन पाएका छन्, र तिनीहरूले आफ्‍नो कर्तव्य निर्वाह गर्दा तिनीहरूसित मार्ग हुन्छ। अरू मानिसहरूलाई तेरो क्षमता र तैँले सिकेका कुराहरूले तँलाई काम पूरा गर्न सक्षम पार्न नसकेकोजस्तो लाग्न सक्छ—तर यदि परमेश्‍वरले काम गर्नुहुन्छ र तँलाई अन्तर्दृष्टि प्रदान गर्नुहुन्छ भने, तँ ती कुरा बुझ्न र ती काम गर्न मात्र होइन, ती काम राम्रैसित गर्नसमेत सक्षम हुनेछस्। अनि अन्त्यमा, तैँले अचम्मित हुँदै मनमनै यस्तो सोच्नेछस्, “म त यति दक्ष थिइनँ, तर अहिले मभित्र कति धेरै असल कुराहरू छन्—र यी सबै सकारात्मक छन्। मैले यी कुराहरू कहिल्यै अध्ययन गरिनँ, तर म अहिले अचानक यी सबै कुराहरू बुझ्ने भएको छु। म अचानक कसरी यति तीक्ष्ण भएँ? अहिले म कसरी यति धेरै कुराहरू गर्न सक्‍ने भएँ?” तैँले यो कुरा बुझ्न सक्नेछैनस्। यी त परमेश्‍वरबाटको अन्तर्दृष्टि र आशिष् हुन्; यसरी नै परमेश्‍वरले मानिसहरूलाई आशिष् दिनुहुन्छ। तिमीहरूले आफ्नो कर्तव्य निभाउँदा वा काम गर्दा यदि यस्तो महसुस गर्दैनौ भने, तिमीहरू परमेश्‍वरद्वारा आशिषित् भएका छैनौ। यदि तँलाई आफ्नो कर्तव्य निभाउनु सधैँ निरर्थक लाग्छ भने, यदि तँलाई गर्नुपर्ने कुनै कुरा नै छैन जस्तो लाग्छ र तैँले आफूलाई योगदान दिन सक्‍ने अवस्थामा पुर्‍याउन सक्दैनस् भने, यदि तैँले कहिल्यै अन्तर्दृष्टि पाउँदैनस् र आफूसित प्रयोग गर्न सकिने कुनै चातुर्य वा बुद्धि आफूमा नभएको महसुस गर्छस् भने, यो समस्या हो। यसले तँसँग आफ्‍नो कर्तव्य पूरा गर्ने सही अभिप्राय वा सही मार्ग छैन, र परमेश्‍वरले अनुमोदन गर्नुहुन्‍न, र तेरो स्थिति अस्वाभाविक छ भन्‍ने देखाउँछ। तैँले मनन गर्नैपर्छ: “कर्तव्यदौरान किन मसित मार्ग अभाव हुन्छ? मैले यो क्षेत्रको अध्ययन गरेको छु, र यो मेरो विशेषज्ञताको दायरामा पर्छ—म यसमा सिपालु पनि छु। मैले आफ्‍नो ज्ञान लागू गर्ने प्रयास गर्दा किन सक्दिनँ? म किन यसको उपयोग गर्न सक्दिनँ? के भइरहेको छ?” के यो संयोग हो? यहाँ एउटा समस्या छ। जब परमेश्‍वरले कसैलाई आशिष दिनुहुन्छ, तब ऊ बुद्धिमान् र ज्ञानी, सबै कुरा स्पष्ट बुझ्‍ने, उत्सुक, चनाखो र विशेष गरी सिपालु हुन्छ; ऊसँग कौशलता हुनेछ, आफूले गर्ने हरेक कुरामा ऊ उत्प्रेरित हुनेछ, र आफूले गर्ने हरेक कुरा सहज हुनेछ र आफूलाई कुनै कठिनाइले रोक्न सक्दैन भन्‍ने उसले सोच्नेछ—उसले परमेश्‍वरबाट आशिष पाउँछ। यदि कसैलाई सबै कुरा असाध्यै कठिन लाग्छ, र उसले जुनसुकै काम गरिरहेको भए पनि, ऊ अडभङ्गे, हास्यास्पद, र मूर्ख छ, उसले उसलाई भनिएको कुनै पनि कुरा बुझ्दैन भने, यसको अर्थ के हो? यसको अर्थ ऊसँग परमेश्‍वरको मार्गदर्शन छैन र ऊसँग परमेश्‍वरको आशिष छैन। कतिपय मानिसहरू यसो भन्छन्, “मैले आफूलाई अर्पेको छु, र पनि किन होला म परमेश्‍वरको आशिष्‌ देख्दै देख्दिनँ?” यदि तँ केवल आफूलाई अर्पण गर्छस् र प्रयास गर्छस्, तर सत्यता सिद्धान्तहरूअनुसार काम गर्न खोज्दैनस् भने, तैँले आफ्‍नो कर्तव्यमा झारा टारिरहेको छस्। तैँले कसरी पो परमेश्‍वरका आशिषहरू देख्‍न सक्छस् र? यदि तँ आफ्‍नो कर्तव्य पूरा गर्दा सधैँ लापरवाह हुन्छस् र कहिल्यै विवेकशील हुँदैनस् भने, पवित्र आत्‍माले तँलाई अन्तर्दृष्टि वा प्रकाश दिनुहुनेछैन, र तैँले परमेश्वरको मार्गदर्शन वा उहाँको काम प्राप्त गर्नेछैनस्, र तेरा कामहरूले कुनै फल फलाउनेछैनन्। मानव सामर्थ्य र ज्ञानमा भरोसा गरेर कर्तव्य राम्ररी पूरा गर्नु वा मामिला सम्हाल्नु अत्यन्त गाह्रो हुन्छ। हरेकले मैले केही न केही जानेको छु, ममा केही सीप छ भन्‍ने सोच्छ, तर तिनीहरूले काम राम्ररी गर्दैनन्, र सधैँ काम बिगार्छन्, जुन टीकाटिप्पणी र हाँसोको विषय बन्छ। यो एउटा समस्या हो। कुनै व्यक्ति त्यति जान्‍ने नहुन सक्छ तर उसले आफूलाई जान्‍ने ठान्छ र ऊ कसैको सामु झुक्दैन। यो मानिसको प्रकृतिमा रहेको समस्या हो। आफूलाई नचिन्ने सबै मानिसहरू यस्तै हुन्छन्। के त्यस्ता मानिसहरूले आफ्नो कर्तव्य राम्रोसित निभाउन सक्छन् त? तिनीहरूले आफ्नो कर्तव्य राम्रोसित निभाउन नसक्ने मात्र होइन, तिनीहरू त नराम्ररी असफल हुन पनि सक्छन्। कतिपय मानिसहरू आफ्नै कर्तव्य राम्रोसित निभाउनसमेत सक्दैनन, तैपनि सधैँ उच्च ओहोदा लिने र मानिसहरूमाथि हैकम जमाउने कोसिस गर्छन्। त्यस्ता मानिसहरूले केही पनि हासिल गर्दैनन्—तिनीहरू त सुसमाचार फैलाउन वा अरूसमक्ष गवाही दिनसमेत सक्षम हुँदैनन्, अनि तिनीहरूसित सत्यताबारे सङ्गति गर्न एक शब्द पनि हुँदैन। त्यस्ता मानिसहरू पूरै निर्वस्‍त्र, दरिद्र र दयनीय हुन्छन्! सत्यताको पछि नलाग्ने सबैले जिम्‍मेवारी नलिने मनस्थितिले आफ्‍नो कर्तव्य पूरा गर्छन्। “कसैले अगुवाइ गऱ्यो भने, म पछ्याउँछु; उसले जहाँ डोऱ्याउँछ, म त्यहीँ जान्छु। उसले मलाई जे गर्न लगाउँछन् म त्यही गर्नेछु। जहाँसम्‍म जिम्‍मेवारी र चासो लिने, वा कुनै कुरा गर्न अझै धेरै समस्या झेल्ने, आफ्‍नो सारा हृदय र शक्तिले केही गर्ने कुरा छ—म त्यो गर्न चाहन्नँ।” यी मानिसहरू मूल्य चुकाउन अनिच्‍छुक हुन्छन्। तिनीहरू खटिन मात्रै इच्छुक हुन्छन्, जिम्‍मेवारी लिन इच्छुक हुँदैनन्। व्यक्तिले साँचोरूपमा आफ्‍नो कर्तव्य पूरा गर्ने मनोवृत्ति यो होइन। व्यक्तिले आफ्‍नो कर्तव्य निर्वाहमा आफ्‍नो हृदय लगाउन सिक्नैपर्छ, र विवेक भएको व्यक्तिले यो कुरा गर्न सक्छ। यदि व्यक्तिले आफ्नो कर्तव्य निर्वाह गर्नमा कहिल्यै हृदय लगाउँदैन भने, त्यसको अर्थ उसमा विवेक छैन, र विवेकविनाका मानिसहरूले सत्यता प्राप्त गर्न सक्दैनन्। तिनीहरूले सत्यता प्राप्त गर्न सक्दैनन् भनेर म किन भन्छु? तिनीहरू परमेश्‍वरलाई कसरी प्रार्थना गर्ने र पवित्र आत्माको अन्तर्दृष्टि खोजी गर्ने त्यो जान्दैनन्, न त परमेश्‍वरको इच्‍छाप्रति कसरी विचार पुर्‍याउने, परमेश्‍वरका वचनहरू मनन गर्नमा आफ्‍नो हृदय कसरी लगाउने भन्‍ने नै जान्दछन्, साथै सत्यता कसरी खोजी गर्ने, परमेश्‍वरका मागहरू र उहाँको इच्‍छा बुझ्‍न कसरी खोजी गर्ने भन्‍ने नै जान्दछन्। सत्यता खोजी गर्न नसक्‍नु भनेको यही हो। के तिमीहरू त्यस्ता स्थितिहरू अनुभूत गर्छौ, जसमा चाहे जे आइपरे पनि, वा तिमीहरूले जेजस्तो कर्तव्य पूरा गरे पनि, तिमीहरू प्रायः परमेश्‍वरसामु आफूलाई शान्त पार्न, र उहाँका वचनहरू मनन गर्नमा, र सत्यता खोजी गर्नमा, साथै परमेश्‍वरको इच्‍छाअनुसार आफ्‍नो कर्तव्य कसरी पूरा गर्नैपर्ने हो र त्यो कर्तव्य सन्तोषजनक ढङ्गले पूरा गर्न तिमीहरूमा कुन सत्यताहरू हुनुपर्छ भनेर विचार गर्नमा हृदय लगाउन सक्छौ? के तिमीहरू धेरैपटक यसरी नै सत्यता खोजी गर्छौ? (गर्दैनौ।) आफ्नो हृदयलाई आफ्नो कर्तव्यमा लगाउन र जिम्मेवारी लिन सक्‍ने बन्न तैँले कष्ट भोग्‍नु र मूल्य चुकाउनु आवश्यक हुन्छ—यी कुराहरूबारे कुरा गर्नु मात्र पर्याप्त हुँदैन। यदि तैँले आफ्नो हृदय कर्तव्यमा लगाउँदैनस्, बरु त्यसको साटो सधैं मेहनत मात्र लगाउन चाहन्छस् भने, तेरो कर्तव्य निश्चित रूपले राम्रोसँग गरिएको हुँदैन। तैँले केवल झारा टारिरहेको हुन्छस्, त्योभन्दा बढी केही होइन, र तैँले आफ्नो कर्तव्य राम्ररी गरिस् कि गरिनस् त्यो जान्‍नेछैनस्। यदि तैँले आफ्नो हृदय त्यसमा लगाइस् भने तैँले बिस्तारै सत्य बुझ्न थाल्नेछस्; यदि तैंले आफ्नो हृदय त्यसमा लगाइनस् भने तैँले सत्य बुझ्नेछैनस्। जब तँ आफ्नो हृदयलाई कर्तव्य निर्वाह गर्नमा र सत्यता पछ्याउनमा लगाउँछस्, तब तँ बिस्तारै परमेश्‍वरको इच्छा बुझ्न सक्‍ने, आफ्नो भ्रष्टता र कमीकमजोरीहरू थाहा पाउने, र आफ्ना सबै विविध अवस्थाहरूबारे निपुणता हासिल गर्न सक्‍ने हुनेछस्। जब तैँले खटिनमा मात्रै ध्यान दिन्छस्, र आत्मचिन्तन गर्नमा हृदय लगाउँदैनस्, तब तैँले आफ्‍नो हृदयको साँचो स्थिति अनि फरकफरक स्थितिमा तँमा हुने अनगिन्ती प्रतिक्रिया र भ्रष्टताका प्रकटीकरणहरू पत्ता लगाउन सक्‍नेछैनस्। यदि समस्याहरू हल नभई थाँती नै रहँदा परिणाम के हुन्छ भन्‍ने कुरा तँलाई थाहा छैन भने, तँ ठूलो समस्यामा छस्। त्यसैले परमेश्‍वरलाई अन्योलमा विश्‍वास गर्नु राम्रो हुँदैन। तँ हरेक समय, हरेक स्थानमा परमेश्‍वरअघि जिउनुपर्छ; तेरो जीवनमा जेसुकै आइपरे पनि, तैँले सधैँ सत्यता खोजी गर्नैपर्छ, र यसो गर्दा तैँले आत्मचिन्तन पनि गर्नैपर्छ, र तेरो स्थितिमा केकस्ता समस्याहरू छन् भनेर पनि जान्नैपर्छ, अनि ती समाधान गर्न तुरुन्तै सत्यता खोजी गर्नैपर्छ। त्यसरी मात्रै तैँले आफ्‍नो कर्तव्य राम्ररी पूरा गर्न सक्छस् र तँ काममा ढिलाइ गराउनबाट बच्‍न सक्छस्। अनि तैँले आफ्‍नो कर्तव्य राम्ररी पूरा गर्न मात्र सक्‍नेछैनस्, तर त्योभन्दा महत्त्वपूर्ण कुरा, तैँले आफ्नो जीवन प्रवेश पनि प्राप्त गर्नेछस् र आफ्‍नो भ्रष्ट स्वभाव पनि हटाउनेछस्। यसरी मात्रै तँ सत्यता वास्तविकतामा प्रवेश गर्न सक्‍नेछस्। यदि तैँले हृदयमा प्रायः मनन गर्ने कुरा तेरो कर्तव्यसित जोडिएको मामिला वा सत्यतासँग सम्बन्ध रहेको मामिला होइन, र तँ बाहिरी कुराहरूमा अल्झिएको छस्, तेरा विचारहरू देहका मामिलाहरूमा केन्द्रित छन् भने, के तैँले सत्यता बुझ्‍न सक्छस् र? के तँ आफ्‍नो कर्तव्य राम्ररी पूरा गर्न र परमेश्‍वरसामु जिउन सक्छस् र? अवश्यै सक्दैनस्। त्यस्तो खालको व्यक्तिलाई मुक्ति दिन सकिँदैन।

परमेश्‍वरमा विश्‍वास गर्नु भनेको जीवनको सही मार्गमा हिँड्नु हो, र व्यक्ति सत्यताको पछि लाग्नैपर्छ। यो आत्मा र जीवनको कुरा हो, र यो अविश्‍वासीहरूको सम्पत्ति र वैभवको खोजी, आफ्‍नो लागि अमेट नाम कमाउने प्रयासभन्दा फरक कुरा हो। यी फरकफरक मार्गहरू हुन्। अविश्‍वासीहरूले आफ्‍नो काममा, कसरी थोरै काम गरेर धेरै पैसा कमाउने, अझै धेरै कमाउन कसरी शङ्कास्पद चालहरू चल्न सकिन्छ भनेर सोच्छन्। तिनीहरू कसरी धनी बन्‍ने र आफ्‍नो परिवारको लागि सम्पत्ति कमाउने भनेर दिनभरि सोच्छन्, र आफ्‍नो उद्देश्य हासिल गर्न तिनीहरू बेइमान उपायहरूसमेत निकाल्छन्। यो दुष्टको मार्ग, शैतानको मार्ग हो, र यो अविश्‍वासीहरू हिँड्ने मार्ग हो। परमेश्‍वरमा विश्वास गर्नेहरू हिँड्ने मार्ग भनेको सत्यताको पछि लाग्नु र जीवन प्राप्त गर्नु हो; यो परमेश्‍वरलाई पछ्याउने र सत्यता प्राप्त गर्ने मार्ग हो। सत्यता प्राप्त गर्न कसरी अभ्यास गर्नुपर्छ? तैँले लगनसाथ परमेश्‍वरका वचनहरू पढ्ने, र तिनलाई अभ्यास र अनुभव गर्ने गर्नुपर्छ—तैँले त्यसो गरेपछि मात्र सत्यता बुझ्नेछस्। अनि, जब तैँले सत्यता बुझ्नेछस्, तब सबै कुराहरू सिद्धान्तअनुसार गर्न आफ्नो कर्तव्य कसरी राम्रोसित निभाउने, अनि कसरी परमेश्‍वरमा समर्पित हुने भन्‍नेबारेमा विचार पुर्‍याउनुपर्छ। यसको लागि सत्यता अभ्यास गर्न आवश्यक हुन्छ। तर सत्यता अभ्यास गर्नु सजिलो कुरा होइन: यसको लागि तैँले सत्यता खोज्ने मात्र होइन, आफूभित्र गलत विचार र धारणाहरू छन् कि भनेर चिन्तनमनन र पहिचान गर्ने काम पनि गर्नुपर्छ, र यदि समस्याहरू छन् भने, तैँले ती हल गर्न सत्यताबारे सङ्गति गर्नुपर्छ। जब तैँले सत्यता अभ्यास गर्ने सिद्धान्तहरू बुझ्छस्, तब सत्यता अभ्यास गर्न सक्‍नेछस्। अनि, सत्यता अभ्यास गरेर मात्रै तँ सत्यता वास्तविकतामा प्रवेश गर्न र परमेश्‍वरमा समर्पित हुने व्यक्ति बन्‍न सक्‍नेछस्। यसरी अभ्यास र अनुभव गरेर, तैँले थाहै नपाई आफ्नो स्वभाव बदल्नेछस् र सत्यता प्राप्त गर्नेछस्। अविश्‍वासीहरू सधैँ प्रतिष्ठा, नाफा र हैसियतप्रति मरिहत्ते गरिरहेका हुन्छन्। फलस्वरूप, तिनीहरू दुष्ट्याइँको बाटो हिँड्छन्, अनि झन्झन् पतित, झन्झन् चतुर, र झन्झन् धूर्त, कपटी, र षडयन्त्रकारी बन्दै जान्छन्; तिनीहरूको हृदय झन्झन् दुष्ट बन्दै जान्छ, र तिनीहरू झन्झन् बुझ्न नसकिने र झन्झन् रहस्यमयी बन्दै जान्छन्—यो अविश्‍वासीहरूको मार्ग हो। तर परमेश्‍वरमा विश्‍वासगर्नेहरूको मार्ग यसको ठीक विपरीत हुन्छ। परमेश्‍वरका विश्‍वासीहरू यस्तो दुष्ट संसार र दुष्ट मानवाजातिबाट आफैलाई अलग्याउन चाहन्छन्; तिनीहरू सत्यता पछ्याउन र आफ्नो भ्रष्टता शुद्ध पार्न चाहन्छन्। तिनीहरू मानव स्वरूपमा जिउँदा मात्र तिनीहरूको हृदय स्थिर र शान्त हुन्छ; तिनीहरू परमेश्‍वरलाई चिन्‍न, परमेश्‍वरको डर मान्‍न, दुष्टताबाट अलग बस्‍न अनि उहाँको अनुमोदन र आशिष्‌ प्राप्त गर्न चाहन्छन्। परमेश्‍वरमा विश्‍वास गर्नेहरूले खोज्ने कुरा यही हो। यदि तैँले वर्षौँसम्म परमेश्‍वरमा विश्‍वास गरेको छस्, साँच्चै सत्यता बुझ्छस्, र तँ परिवर्तित भएको छस् भने, अरूले तँसित जति धेरै अन्तर्क्रिया गर्छन्, तिनीहरूले तँ त्यति नै धेरै इमानदार छस्—तँ पूर्णरूपमा खुला मनको व्यक्ति होस्, तँ कुनै कुरा लुकाउँदैनस्, र तँ पारदर्शी रूपले बोल्ने र व्यवहार गर्ने गर्छस्—भन्‍ने अनुभूति गर्नेछन्। तैँले बोल्ने कुराहरू, तैँले व्यक्त गर्ने दृष्टिकोणहरू, तैँले गर्ने कामहरू, र तैँले निर्वाह गर्ने कर्तव्यमार्फत, अनि तैँले अरूसित कुराकानी गर्दा अपनाउने तेरो इमानदार मनोवृत्तिमार्फत, मानिसहरूले तेरो हृदय छर्लङ्गै देख्न सक्नेछन्, अनि तँ कसरी व्यवहार गर्छस्, तेरा प्राथमिकताहरू के हुन्, र तैँले कुन लक्ष्य पछ्याउँछस् भनेर पनि देख्न सक्नेछन्। तिनीहरूले तँ असल र इमानदार व्यक्ति होस्, र तँ सही मार्गमा हिँडिरहेको छस् भनेर स्पष्टै देख्न सक्नेछन्। यसले तँ परिवर्तित भएको छस् भन्‍ने देखाउँछ। यदि तैँले लामो समयसम्म परमेश्‍वरमा विश्‍वास गरेको र आफ्नो कर्तव्य निभएको छस् तर तैँले मानिसहरूसित अन्तर्क्रिया गर्दा तिनीहरूले सधैँ तेरो बोलीमा पारदर्शिता नभएको र तेरा दृष्टिकोणहरू अस्पष्ट रहेको महसुस गर्छन् र तेरा कार्यहरूमा तेरो हृदय छर्लङ्ग देख्‍न सक्दैनन् भने, र यदि तिनीहरूले निरन्तर तैँले आफ्नो हृदयमा कुराहरू लुकाएको महसुस गर्छन् भने, यसले तँ आफूलाई लुकाउन, भेष बदल्न र आफूलाई असल देखाउनमा माहिर, घुसघुसे व्यक्ति होस भन्ने देखाउँछ। यदि तँसँग कैयौँ वर्षको अन्तर्क्रिया गरेपछि पनि अरूले तेरो हृदय पूर्ण रूपमा बुझ्न सक्दैनन् भने, र तेरो स्वभाव र तेरो सार नभई तेरो मिजास र चरित्र मात्र देख्छन् भने, यसले तँ अझै पनि तेरो शैतानी स्वभावअनुसार नै जिइरहेको छस् भन्‍ने देखाउँछ। तँ जति धेरै धूर्त हुन्छस्, त्यसले तँ त्यति नै असल व्यक्ति होइनस्, तँभित्र मानवताको कमी छ, र तँ दियाबलस र शैतानको होस् भन्‍ने देखाउँछ। यदि तँ कुनै सत्यता प्राप्त गर्दैनस्, र तैँले जति नै धेरै वर्ष परमेश्‍वरमा विश्‍वास गरे पनि तेरा भ्रष्ट स्वभावहरू शुद्ध हुँदैनन् भने, तँजस्तो व्यक्तिलाई मुक्ति प्राप्त गर्न एकदमै गाह्रो हुनेछ। अनि तेरो कुरा घुमाउन सक्‍ने क्षमता, वाक्पटुता, चातुर्य, आवेग, र कामकुराहरू सम्हाल्ने तेरो सिपको बाबजुद पनि, यदि तँसित अन्तर्क्रिया गर्नेहरूले सधैँ असहज महसुस गर्छन् र तँ भरनपर्दो, भरोसा गर्न अयोग्य, र बुझ्न नसकिने छस् भनेर महसुस गर्न सक्छन् भने, तँ समस्यामा छस्। यसले तँ परमेश्‍वरमा विश्‍वास गरेर पनि बदलिएकै छैनस् र तैँले उहाँमा साँचो विश्‍वास गर्दैनस् भन्‍ने इङ्गित गर्छ। के अहिलेसम्म तिमीहरूले परमेश्‍वरप्रतिको आफ्नो विश्‍वासमा कुनै वास्तविक परिवर्तन अनुभव गरेका छौ? के तिमीहरू अरूसित इमानदार मनोवृत्तिसाथ अन्तर्क्रिया गर्छौ? के अरूले तँ इमानदार छस् भन्‍ने अनुभूति गर्छन्? (मलाई तुरुन्तै फाइदा हुने कुराहरूमा, म झूट बोल्न र धोका दिन सक्छु; तर जब ती कुराहरू मलाई तुरुन्तै फाइदा हुने कुराहरू हुँदैनन्, तब म सत्य बोल्न र अलिअलि हृदय खोल्न सक्छु।) (म आफूले बोल्ने कुरामा होसियार छु—म केही कुराहरू खुलेर बोल्छु, तर मेरो हृदयको गहिराइमा लुकेका कुराहरू म लुकाएरै राख्छु। अरूसित अन्तर्क्रिया गर्दा, म अझै पनि आफूलाई असल देखाउने र भेष बदल्ने गर्छु।) यो व्यक्ति आफ्ना भ्रष्ट स्वभावहरूमा जिइरहेको एउटा उदाहरण हो। यदि व्यक्तिले सत्यता पछ्याउँदैन र आफ्ना भ्रष्ट स्वभावहरू सुल्झाउँदैन भने, ऊ कसरी परिवर्तन हुन सक्छ? तिमीहरू सबैजना कर्तव्य निभाउने मानिसहरू हौ। तिमीहरूमा कम्तीमा पनि, इमानदार हृदय हुनुपर्छ, र तिमीहरूले परमेश्‍वरलाई तँ इमान्दार छस् भनेर देखाउनुपर्छ—तब मात्रै तैँले परमेश्‍वरको अन्तर्दृष्टि, ज्योति र मार्गदर्शन प्राप्त गर्न सक्नेछस्। सबैभन्दा महत्त्वपूर्ण कुरा के हो भने, तैँले परमेश्‍वरको जाँच स्विकार्नुपर्छ। तँ र अरू मानिसहरूबीच जे-जस्ता बाधाहरू भए पनि, तैँले आफ्नै आडम्बर र प्रतिष्ठालाई जति नै महत्त्व दिए पनि, र तैँले सहजै खुलेर कुरा गर्न नसक्‍ने जे-जस्ता अभिप्रायहरू पाले पनि, यी सबै कुराहरू बिस्तारै परिवर्तन हुँदै जानुपर्छ। हरेक व्यक्तिले चरणबद्ध रूपमा यी भ्रष्ट स्वभावहरू र कठिनाइहरूबाट आफूलाई स्वतन्त्र गर्नुपर्छ, र तिनीहरूका भ्रष्ट स्वभावहरूले खडा गर्ने वाधाहरू छिचोल्‍नुपर्छ। तर तैँले यी वाधाहरू पार गर्नुभन्दा पहिले, के तेरो हृदय परमेश्‍वरसित साँच्‍चिकै इमानदार छ त? के तँ उहाँबाट कुराहरू लुकाउने वा ढाकछोप गर्ने वा उहाँलाई झूटो रूप देखाउने र धोका दिने गर्छस्? तँ आफ्नो हृदयमा यसबारे स्पष्ट हुनुपर्छ। यदि तेरो हृदयमा यी कुराहरू छन् भने, तैँले परमेश्‍वरको जाँच स्विकार्नुपर्छ। यस्ता कुराहरूलाई संयोगको भरमा नछोड् र यस्तो नभन्, “म मेरो सम्पूर्ण जीवन परमेश्‍वरको लागि अर्पित गर्न चाहन्नँ। म परिवार सुरु गर्न र आफ्नै जीवन जिउन चाहन्छु। आशा छ, परमेश्‍वरले मलाई जाँच्नुहुनेछैन, र मेरो निन्दा गर्नुहुनेछैन।” यदि तैँले यी सबै कुराहरू अर्थात् तैँले आफ्नो हृदयभित्र पालेर राखेका अभिप्राय, उद्देश्य, योजना र जीवन लक्ष्यहरू परमेश्‍वरबाट लुकाउँछस् भने, र यदि तैँले विभिन्‍न कुराहरूबारेकाआफ्ना दृष्टिकोणहरू र परमेश्‍वरप्रतिको आस्थाबारेका तेरा विश्‍वासहरू लुकाउँछस् भने, तँ समस्यामा पर्नेछस्। यदि तैँले यी व्यर्थका कुराहरू लुकाउँछस् र यी कुराहरू हल गर्न सत्यता खोजी गर्दैनस् भने, यसले देखाउँछ कि तँ सत्यतालाई प्रेम गर्दैनस्, र तँलाई सत्यता स्विकार्न र प्राप्त गर्न कठिन हुन्छ। तैँले अरू मानिसहरूबाट त यस्ता विभिन्‍न कुराहरू लुकाउन सक्लास्, तर परमेश्‍वरबाट ती कुराहरू लुकाउन सक्दैनस्। यदि तँ परमेश्‍वरमा भरोसा गर्दैनस् भने, उहाँमा विश्‍वास किन गर्छस्? यदि तँसित गोप्य कुराहरू छन्, र ती कुराहरूबारे आफूले खुलेर कुरा गर्दा मानिसहरूले तँलाई अवहेलना गर्लान् भनेर चिन्तित छस् भने र तँसँग सबैसामु खुलेर बोल्ने आँट छैन भने, तैँले बस परमेश्‍वरसित खुलेर कुरा गर्न सक्‍नेछस्। तैँले परमेश्‍वरलाई प्रार्थना गर्नुपर्छ, र उहाँप्रतिको विश्‍वासमा आफूले पालेका दुष्ट अभिप्रायहरू, आफ्नो भविष्य र नियतिको खातिर आफूले गरेका कामकुराहरू, र तैँले कसरी प्रतिष्ठा र नाफाको निम्ति मरिहत्ते गरिस् भनेर बोलीबिस्तार लगाउनुपर्छ। यी सबै कुराहरू परमेश्‍वरको अगाडि राख् र उहाँसामु यी सबै खुलासा गर्; यी कुराहरू उहाँबाट नलुका। तेरो हृदय जति नै धेरै मानिसहरूको लागि बन्द गरिएको भए पनि, परमेश्‍वरको लागि तेरो हृदय बन्द नगर्—तैँले उहाँसामु हृदय खोल्नुपर्छ। उहाँमा विश्‍वास गर्नेहरूले कम्तीमा यति इमानदारीता देखाउनैपर्छ। यदि तँसित परमेश्‍वरसामु खुल्ने र उहाँको लागि बन्द नहुने हृदय छ र तँ उहाँको जाँच स्विकार्न सक्छस् भने, उहाँले तँलाई कसरी हेर्नुहुनेछ? यदि तँ अरूसामु खुल्दैनस् भने पनि, यदि तँ उहाँसामु खुल्न सक्छस् भने, परमेश्‍वरले तँलाई इमानदार हृदय भएको इमानदार व्यक्तिको रूपमा हेर्नुहुनेछ। यदि तेरो इमानदार हृदयले उहाँको जाँच स्विकार्न सक्छ भने, यो कुरा उहाँको नजरमा मूल्यवान् हुन्छ, र उहाँले तँभित्र गर्नुपर्ने काम निश्‍चय नै हुनेछ। उदाहरणको लागि, यदि तैँले परमेश्‍वरलाई कुनै कुरामा धोका दिएको छस् भने, उहाँले तँलाई ताडना दिनुहुनेछ। त्यसपछि तैँले उहाँको त्यो ताडना स्विकार्नैपर्छ, र तुरुन्तै उहाँसामु पश्‍चात्ताप र पापस्वीकार गर्नुपर्छ, र आफ्ना गल्तीहरू स्विकार्नुपर्छ; तैँले आफ्नो विद्रोहीपन र भ्रष्टता स्विकार्नुपर्छ, अनि परमेश्‍वरको सजाय र न्याय स्विकार्नुपर्छ, आफ्नो भ्रष्ट स्वभावहरू चिन्‍नुपर्छ, उहाँका वचनहरूअनुसार अभ्यास गर्नुपर्छ, र साँचो रूपमा पश्‍चात्ताप गर्नुपर्छ। परमेश्‍वरमाथिको तेरो इमानदार विश्‍वास अनि उहाँमाथिको तेरो सच्‍चा आस्थाको प्रमाण यही हो।

इमानदार व्यक्ति बन्‍ने अभ्यास गर्नलाई, तैँले सबैभन्दा पहिले हरदिन प्रार्थनामा परमेश्‍वरसामु आफ्नो हृदय खोल्‍न र आफ्नो हृदयका गहनतम कुराहरू उहाँलाई भन्‍न सिक्‍नुपर्छ। उदाहरणको लागि, यदि तैँले आज झूट बोलिस् र त्यो अरू मानिसहरूले चाल पाएनन्, तर त्यसबारे सबैसामु खुलेर कुरा गर्न तँलाई साहस भएन भने, कम्तीमा तैँले आफूले जाँच गरेर पत्ता लगाएका गल्तीहरू र तैँले बोलेका झूटहरू मनन गर्नहेतु परमेश्‍वरसामु ल्याउनुपर्छ, र यसो भन्‍नुपर्छः “हे परमेश्‍वर, मैले मेरा आफ्नै स्वार्थहरू रक्षा गर्न फेरि पनि झूट बोलेको छु, र म गलत थिएँ। यदि मैले फेरि पनि झूट बोलेँ भने, कृपया मलाई अनुशासित गर्नुहोस्।” परमेश्‍वर यस्तो मनोवृत्तिदेखि प्रसन्‍न हुनुहुनेछ, र उहाँले यसलाई स्मरण गर्नुहुनेछ। तँलाई यो झूट बोल्ने भ्रष्ट स्वभाव सुल्झाउनको लागि कठिन प्रयास आवश्यक पर्न सक्छ, तर चिन्ता नगर्, परमेश्‍वर तेरै छेउमा हुनुहुन्छ। उहाँले तँलाई मार्गदर्शन गर्नुहुनेछ, र तँलाई यो दोहोरिरहने कठिनाइ पार गर्न मदत गर्नुहुनेछ, र तँलाई आफ्ना झूटहरू कहिल्यै नस्विकार्ने अवस्थाबाट ती झूटहरू स्विकार्ने अनि आफूले आफैलाई निर्धक्कसित खुलासा गर्न सक्षम हुने अवस्थासम्म पुग्‍ने साहस प्रदान गर्नुहुनेछ। अनि तैँले आफ्ना झूटहरू स्विकार्न मात्र होइन, तँ किन झूट बोल्छस्, र ती झूटहरूपछाडि तेरा अभिप्राय र मनसायहरू के थिए भनेर निर्धक्‍कसित खुलासा गर्नसमेत सक्षम हुनेछस्। जब तँसित यस्तो अवरोध पार गर्ने, र शैतानको पिञ्जरा र नियन्त्रणबाट उम्किने साहस हुन्छ, र तँ प्रगतिशील रूपमा अबउप्रान्त झूट नबोल्ने अवस्थामा पुग्दै जान्छस्, तब तँ बिस्तारै ज्योतिमा, र परमेश्‍वरको मार्गदर्शन र आशिष्‌को छत्रछायाँमा जिउँदै जानेछस्। जब तँ आफ्नो दैहिक नियन्त्रणको अवरोध पार गरेर सत्यताप्रति समर्पित हुन, र निर्धक्‍क आफैले आफ्नो खुलासा गर्न, र आफ्नो अडान सबैमाझ घोषणा गर्न, र कुनै आशङ्का नपाल्न सक्षम हुन्छस्, तब तँ आजाद र स्वतन्त्र हुनेछस्। जब तँ यसरी जिउँछस्, अरू मानिसहरूले तँलाई मन पराउने मात्र नभई परमेश्‍वरसमेत तँसित प्रसन्‍न हुनुहुनेछ। कहिलेकाहीँ, तैँले अझै पनि गल्ती गर्ने र झूट बोल्ने गरे पनि, र कहिलेकाहीँ तँसित अझै पनि व्यक्तिगत अभिप्राय, गुप्त मनसाय वा स्वार्थी र तुच्छ व्यवहार र सोचविचारहरू हुनेभए पनि, तँ परमेश्‍वरको जाँच स्विकार्न सक्षम हुनेछस्, र तैँले आफ्नो अभिप्राय, आफ्नो वास्तविक स्थिति, र आफ्ना भ्रष्ट स्वभावहरू उहाँसामु खुलासा गर्न र उहाँबाट सत्यता खोजी गर्न सक्‍नेछस्। जब तैँले सत्यता बुझेको हुन्छस्, तब तँसित अभ्यासको मार्ग हुनेछ। जब तेरो अभ्यासको मार्ग सही हुन्छ, र तँ सही दिशातर्फ चल्छस्, तब तेरो भविष्य सुन्दर र उज्यालो हुनेछ। यसरी, तँ आफ्नो हृदय शान्त भएको स्थितिमा जिउनेछस्, र तेरो आत्माले भरणपोषण पाएको हुनेछ, र तैँले तृप्त र सन्तुष्ट भएको महसुस गर्नेछस्। तर यदि तँ आफ्नो देहको नियन्त्रणबाट उम्किन सक्दैनस् भने, यदि तँ निरन्तर आफ्ना भावना, व्यक्तिगत स्वार्थ, र शैतानी दर्शनहरूको वशमा रहन्छस् र लुकीछिपी बोल्ने र व्यवहार गर्ने गर्छस्, र सधैँ छायाँमा लुक्ने गर्छस् भने, तँ शैतानको सत्ताअन्तर्गत जिइरहेको छस्। तर यदि तँ सत्यता बुझ्छस्, देहको नियन्त्रणबाट उम्कन्छस्, र सत्यता अभ्यास गर्छस् भने, तैँले बिस्तारै मानव स्वरूप धारण गर्दै जानेछस्। अनि, तँ आफ्ना बोलीवचन र कार्यहरूमा खुलस्त र सीधा हुनेछस्, र तँ आफ्ना राय, विचार र आफूले गरेका गल्तीहरू खुलासा गर्न सक्षम हुनेछस्, र यसरी सबैलाई ती कुराहरू स्पष्टसित देख्‍न दिनेछस्। अन्त्यमा, मानिसहरूले तँलाई पारदर्शी व्यक्तिको रूपमा पहिचान गर्नेछन्। यो पारदर्शी व्यक्ति भनेको के हो? यो भनेको असाधारण इमानदारीसाथ कुरा गर्ने व्यक्ति हो जसको बोलीवचन साँचो हुन्छ भनेर सबैले विश्‍वास गर्छन्। यदि उसले अनजानमै कुनै झूट वा कुनै गलत कुरा बोल्यो भने पनि, मानिसहरूले त्यो अनजानमा बोलिएको हो भन्ने जानेर उसलाई क्षमा दिन सक्‍नेछन्। यदि उसले आफूले ढाँटेको वा कुनै गलत कुरा बोलेको महसुस गर्‍यो भने, उसले माफी माग्‍नेछ, र आफूलाई सच्याउनेछ। यस्तो व्यक्ति नै पारदर्शी व्यक्ति हो। यस्तो व्यक्तिलाई सबैले मन पराउँछन्, र सबैले विश्‍वास गर्छन्। परमेश्‍वरको र अरूहरूको भरोसा जित्‍नका लागि तैँले यो स्तरमा पुग्नुपर्छ। यो सजिलो कार्य होइन—यो त व्यक्तिमा हुन्सक्ने सबैभन्दा उच्‍चस्तरीय मर्यादा हो। यसप्रकारको व्यक्तिसँग आत्मसम्‍मान हुन्छ। यदि तँ अरूहरूको भरोसा नै जित्‍न सक्दैनस् भने, तैँले कसरी परमेश्‍वरको भरोसा प्राप्त गर्ने अपेक्षा गर्न सक्छस्? इज्‍जतहीन जीवन जिउने कति व्यक्तिहरू छन्, तिनीहरू निरन्तर झूट रचिरहन्छन्, र कामकुराहरूलाई लापर्बाह र झारातिरुवा रूपले ने लिइरहन्छन्। तिनीहरूमा जिम्‍मेवारीको अलिकति पनि बोध हुँदैन, तिनीहरू काटछाँट र निराकरण अस्वीकार गर्छन्, तिनीहरू सधैँ भ्रामक तर्कहरूको सहारा लिन्छन्, र तिनीहरूलाई भेट्ने जति सबैले तिनीहरूलाई घृणा गर्छन्। तिनीहरू लाजसरमको कुनै बोधबिनै जिउँछन्। के तिनीहरूलाई साँच्चै मानव मान्‍न सकिन्छ? अरूहरूबाट अत्यन्तै घिनलाग्दा र भर पर्न नसकिने मानिएका मानिसहरूले पूर्ण रूपमा आफ्नो मानवता गुमाइसकेका हुन्छन्। यदि अरूहरूले तिनीहरूमा भरोसा गर्न सक्दैनन् भने, के परमेश्‍वरले तिनीहरूमाथि भरोसा गर्न सक्‍नुहुन्छ र? यदि अरूहरूले तिनीहरूलाई घृणा गर्छन् भने, के परमेश्‍वरले तिनीहरूलाई मन पराउन सक्‍नुहुन्छ र? परमेश्‍वरले त्यस्ता व्यक्तिहरूलाई घृणा गर्नुहुन्छ र उहाँ तिनीहरूबाट दिक्‍क हुनुहुन्छ, र तिनीहरू निश्चित रूपमा निष्कासित हुनेछन्। मानिसको रूपमा व्यक्ति इमानदार हुनुपर्छ, र उसले आफ्ना प्रतिबद्धताहरूको सम्‍मान गर्नुपर्छ। चाहे अरूहरूको लागि कार्य गर्दा होस् वा परमेश्‍वरको लागि होस्, उसले आफ्ना वचनहरू पूरा गर्नुपर्छ। जब व्यक्तिले मानिसहरूको भरोसा जितिसकेको हुन्छ, र जब उसले परमेश्‍वरलाई सन्तुष्ट र आश्‍वास्त पार्न सक्छ, तब ऊ तुलनात्मक रूपमा अलि इमानदार हुन्छ। यदि तँ आफ्ना कार्य-व्यवहारहरूमा भरोसायोग्य छस् भने, अरूहरूले मात्र होइन, परमेश्‍वरलेपनि तँलाई पक्कै मन पराउनुहुनेछ। इमानदार व्यक्ति भएर, तैँले परमेश्‍वरलाई प्रसन्‍न तुल्याउन र तँ इज्‍जतसाथ जिउन सक्‍नेछस्। त्यसकारण, व्यक्तिको आचरणको जग इमानदारीता हुनुपर्छ।

इमानदार व्यक्तिको लागि सबैभन्दा महत्त्वपूर्ण अभ्यास के हो? परमेश्‍वरसामु आफ्नो हृदय खोल्‍ने कार्य सबैभन्दा महत्त्वपूर्ण अभ्यास हो। तर हृदय खोल्नु भनेको के हो त? त्यो भनेको आफ्ना विचार र आफ्ना अभिप्रायहरू, अनि आफूलाई नियन्त्रण गर्ने कुराहरू उहाँसामु बताउनु, र त्यसपछि उहाँबाट सत्यता खोजी गर्नु हो। तैँले चाहे जे कुरा खुलासा गरे पनि, परमेश्‍वरले सबथोक निकै स्पष्टतासाथ देख्‍नुहुन्छ। यदि तँ आफ्ना भावनाहरू परमेश्‍वरसामु व्यक्त गर्न, आफूले अरूबाट लुकाएका कुराहरूबारे उहाँसामु खुलस्त बताउन, र केही नलुकाई ती कुराहरू स्पष्टसँग बताउन र कुनै मनसाय नराखी आफ्ना सोचहरू जस्ताको त्यस्तै व्यक्त गर्न सक्छस् भने, त्यो हृदय खोल्नु हो। कहिलेकाहीँ इमानदारीसाथ बोल्दा अरूलाई चोट पुग्न सक्छ वा तिनीहरू चिढिन सक्छन्। त्यस्ता घटनाहरूमा, के कसैले “तपाईँ एकदमै इमानदारीसाथ बोल्नुहुन्छ, यो एकदमै ठेस पुग्‍ने खालको छ, र म यो स्विकार्न सक्दिनँ” भनेर भन्ला र? अहँ, तिनीहरूले त्यसो भन्नेछैनन्। यदि तैँले कहिलेकाँही अरूलाई चोट पुग्‍ने गरी केही कुरा बोल्ने भए पनि, यदि तँ खुलेर माफी माग्छस्, अनि आफ्ना शब्दहरूमा ज्ञानको कमी थियो र तिनीहरूको कमजोरीप्रति आफू असंवेदनशील भएको थिएँ भनेर स्विकार्छस् भने, तिनीहरूले तेरो नियत खराब थिएन भनेर थाहा पाउनेछन्। तिनीहरूले तँ इमान्दार व्यक्ति होस्, तर तँ केवल सीधै र चलाखीविना बोल्दो रैछस् भनेर बुझ्नेछन्। तिनीहरूले तँसित बहस गर्नेछैनन्, र आफ्नो हृदयमा तँलाई मन पराउनेछन्। यस तरिकाले व्यवहार गर्दा, के तिमीहरूबीच कुनै अवरोध हुनेछ र? यदि कुनै अवरोध छैन भने, द्वन्द्व पन्छाउन सकिन्छ, र समस्याहरू पनि सहज रूपमा हल गर्न सकिन्छ, र यसले तँलाई आजाद र ढुक्‍कको स्थितिमा जिउन मदत गर्नेछ। “इमानदार व्यक्तिहरू मात्र खुसीसाथ जिउन सक्छन्” भन्‍ने भनाइको अर्थ यही हो। इमानदार व्यक्ति बन्‍नुको सबैभन्दा महत्त्वपूर्ण पक्ष भनेको सुरुमा परमेश्‍वरसित हृदय खोल्‍नु, र त्यसपछि अरूसामु हृदय खोल्‍न सिक्‍नु हो। यसैले इमानदारीपूर्वक, सच्चाइसाथ र हृदयदेखि बोल्‍ने गर्। मर्यादा, चरित्र, र निष्ठा भएको व्यक्ति बन्‍न लागिपर्, र खोक्रा कर्णप्रिय शब्दहरू वा छली शैलीमा नबोल्, र धोकेबाज वा बहकाउपूर्ण शैलीमा बोल्नबाट आफूलाई रोक्। इमानदार व्यक्ति बन्‍नुको अर्को पक्ष भनेको आफ्नो कर्तव्य इमानदार मनोवृत्ति र इमानदार हृदयसाथ निर्वाह गर्नु हो। कम्तीमा पनि, तँ आफ्ना कार्यहरूलाई मार्गदर्शन गर्न आफ्नो विवेकमा भर पर्, सत्यता सिद्धान्तहरू पालन गर्न लागिपर्, र परमेश्‍वरका मापदण्डहरू पूरा गर्न लागिपर्। यी कुराहरू मौखिक रूपमा स्विकार्नु मात्र पर्याप्त हुँदैन, र केवल कुनै निश्‍चित मनोवृत्ति अँगाल्नाले तैँले सत्यता अभ्यास गर्दै छस् भनेर अर्थ्याउँदैन। त्यसमा इमानदार व्यक्ति बन्‍नुको वास्तविकता कहाँ छ? कुनै व्यावहारिक कार्यबिना केवल नाराहरू फलाक्‍नु काफी हुँदैन। जब परमेश्‍वरले व्यक्तिहरूलाई जाँच्नुहुन्छ, तब उहाँले तिनीहरूको हृदय मात्र होइन, तिनीहरूको कार्य, व्यवहार र अभ्याससमेत जाँच्‍नुहुन्छ। यदि तँ आफू इमानदार व्यक्ति बन्‍न चाहन्छु भनेर दाबी गर्छस् तर कुनै कुरा आइपर्दा तँ अझै पनि ढाँट्न र धोका दिन सक्छस् भने, के यो इमानदार व्यक्तिको व्यवहार हो र? अहँ, यो इमानदार व्यक्तिको व्यवहार होइन; यो त एउटा कुरा बोल्‍नु र अर्कै आशय राख्‍नु हो। यसमा तैँले एउटा कुरा बोल्छस् तर काम अर्कै गर्छस्, र चिप्लो बोल्दै अरूलाई धोका दिन्छस् अनि पवित्रतापूर्णव्यवहार गर्छस्। तँ ती फरिसीहरूजस्तै छस्, जो मानिसहरूलाई धर्मशास्‍त्र अर्थ्याउँदा जुनसुकै पृष्ठहरूबाट कण्ठस्थ पाठ गर्न सक्थे तर आफूमाथि कुनै कुरा आइपर्दा धर्मशास्‍त्रअनुसार अभ्यास गर्न सक्दैनथे। तिनीहरू निरन्तर हैसियतका लाभहरूप्रतिको चाहनाद्वारा अभिप्रेरित हुन्थे, र आफ्नो प्रतिष्ठा, लाभ र हैसियत त्याग्‍न अनिच्छुक थिए। यसरी फरिसीहरू पाखण्डी थिए। तिनीहरू सही मार्गमा हिँडेनन्, तिनीहरूको मार्ग सही थिएन, र तिनीहरूजस्तालाई परमेश्‍वर घृणा गर्नुहुन्छ। के त्यस्ता व्यक्तिहरूलाई अरूले भरोसा गर्न सक्छन्? (सक्दैनन्।) के तिमीहरूलाई थाहा छ, अहिले परमेश्वरले तिमीहरूलाई कति भरोसा गर्नुहुन्छ? के तिमीहरूले परमेश्‍वरको भरोसा प्राप्त गरेका छौ? (छैनौँ।) के तिमीहरूले अरूहरूको भरोसा जितेका छौ? (छैनौँ।) यदि तिमीहरूले परमेश्‍वरको अनि अरू मानिसहरूको भरोसा प्राप्त गरेका छैनौ भने, के तिमीहरू इज्जतसाथ जिइरहेका छौ त? (छैनौँ।) जीवन जिउने कस्तो टीठलाग्दो तरिका! मान्छेको सबैभन्दा गहिरो व्यथा भनेको इज्जतविना जिउनु अनि अरू मानिसहरू र परमेश्‍वरको भरोसा जित्‍न नसक्‍नु हो। यदि कसैले तँलाई “अरूले तपाईंको बारेमा के सोच्छन्? के तिनीहरूले तपाईंलाई भरोसा गर्छन्? यदि तिनीहरूले तपाईंलाई कुनै काम सुम्पे भने, के तिनीहरू, तपाईंले त्यो राम्रोसित गर्नुहुनेछ भनेर विश्‍वास गर्छन् त?” भनेर सोध्यो भने, तँलाई आफूमाथि कसैले पनि त्यो स्तरको भरोसा राख्दैन भन्‍ने लाग्छ होला। यदि तँ आफूसित इमानदार हृदय भएको विश्‍वास गर्छस् तर मानिसहरूले अझै पनि तँमाथि भरोसा गर्दैनन् भने, यसले तेरो इमानदारीतामा अझै पनि कमी र अशुद्धता छ भन्‍ने इङ्गित गर्छ। यदि अरूले तेरो इमानदारीता देख्‍न सक्दैनन् भने, के भरोसानिर्मित हुन्छ त? आफ्नो इमानदारीतामा विश्‍वास गर्नु मात्र काफी हुँदैन; तैँले अरूले देख्‍ने गरी आफ्नो इमानदारीता अभ्यास र प्रदर्शन गर्नैपर्छ। यदि कसैले पनि तँलाई भरोसा गर्दैन भने, तँ पक्कै पनि इमानदार व्यक्ति होइनस्। अरूहरूले तँमा इमानदारीता नभएको छर्लङ्गै देख्‍न सक्छन् भन्‍ने कुरा विचार गर्दा, र परमेश्‍वरले कुनै पनि मान्छेले भन्दा सय वा हजारगुणा बढी स्पष्ट रूपले मानिसहरूको हृदयको गहनतम भागको जाँच गर्नुहुन्छ भन्‍ने कुरा विचार गर्दा—के तँ परमेश्‍वरले तँलाई भरोसा गर्नुहुनेछ भनेर साँच्‍चै विश्‍वास गर्छस्? यदि तँमाथि परमेश्वरको भरोसा नभएको कारण उहाँले तँलाई अन्याय गर्नुभयो भन्‍ने अनुभूति गर्ने अवस्थामा पुगिस् भने, तैँले आत्मचिन्तन गर्नुपर्छ, अनि आफ्नो इमानदरीताको हद र गहिराइ मूल्याङ्कन गर्नुपर्छ। तैँले यसरी चिन्तन गर्नुपर्छः “परमेश्‍वरले मानिसहरूको हृदयको गहिराइ जाँच्नुहुन्छ, र उहाँलाई मैले के सोच्छु भनेर थाहा हुनुपर्छ। यदि मैले आफ्नो व्यवहारको आधारमा आफ्नो मूल्याङ्कन गर्ने हो भने, म आफै पनि आफूलाई उच्‍च मूल्याङ्कन गर्दिनथेँ। त्यसैले, परमेश्‍वरले मलाई भरोसा नगर्नु सामान्य कुरा हो।” यदि तैँले परमेश्‍वर वा अरू मानिसहरूको भरोसा जितेको छैनस् भने, तेरो कार्यदिशा के हुनुपर्छ? तैँले जस्तोसुकै चुनौतीहरू आइपरे पनि इमानदार व्यक्ति बन्‍ने सत्यतामा प्रवेश गर्नुपर्छ। यदि तैँले यसो गर्न सक्दैनस् भने, तँ मुक्ति प्राप्त गर्न असक्षम हुनेछस्।

परमेश्वरले इमानदार हुनुपर्छ भनेर तोक्‍नुभएको मापदण्ड अत्यन्तै महत्त्वपूर्ण छ। यदि तैँले इमानदारीता अभ्यास गर्ने सिलसिलामा कैयौँ असफलताहरू भोगिस्, र यसो गर्नु तँलाई अत्यन्तै कठिन लाग्यो भने, तैँले के गर्नुपर्छ? के तैँले नकारात्मक बनेर लुरुक्‍क पर्दै पछाडि फर्कनुपर्छ र सत्यता अभ्यास त्याग्नुपर्छ? यो कुरा व्यक्तिले सत्यतालाई प्रेम गर्छ कि गर्दैन भन्‍ने कुराको स्पष्ट सङ्केत हो। केही निश्‍चित अवधिसम्म इमानदारीता अभ्यास गरेपछि, केही व्यक्तिहरू यस्तो सोच्छन्, “इमानदार बन्‍न एकदमै गाह्रो छ—यसबाट मेरो अभिमान, गर्व र प्रतिष्ठामा पर्ने हानि म सहनै सक्दिनँ!” फलस्वरूप, तिनीहरू उप्रान्त इमानदार बन्‍न चाहँदैनन्। वास्तवमा, इमानदार व्यक्ति बन्‍नुको चुनौती नै यहीँनेर छ, र धेरैजसो व्यक्तिहरूले आफूलाई यही बिन्दुमा अल्झिएको र यसलाई अनुभव गर्न असक्षम रहेको पाउँछन्। त्यसोभए, इमानदार व्यक्ति बन्‍ने अभ्यास गर्नको लागि के कुरा चाहिन्छ त? सबैभन्दा पहिला, व्यक्तिले सत्यतालाई प्रेम गर्नुपर्छ। ऊ सत्यतालाई प्रेम गर्ने व्यक्ति बन्‍नुपर्छ—यो कुरो निश्‍चित छ। कतिपय मानिसहरूले वर्षौँसम्म इमानदारीता अभ्यास गर्ने अनुभव गरेर साँच्चिकै केही नतिजाहरू हासिल गर्छन्। तिनीहरूले बिस्तारै आफ्ना झूट र छलहरू कम गर्दै लान्छन्, र तिनीहरू वास्तवमै आधारभूत रूपमा इमानदार मानिसहरू बन्छन्। के तिनीहरूको इमानदारीता अभ्यास गर्ने अनुभवदौरान तिनीहरूले बाटोमा कुनै कठिनाइ वा कष्ट नभोगेका हुन सक्छन्? तिनीहरूले पक्कै पनि निकै कष्ट भोगेका छन्। तर तिनीहरू सत्यतालाई प्रेम गर्ने भएकाले, तिनीहरूले इमानदारीता अभ्यास गर्नहेतु कष्ट भोग्‍न, सत्य बोल्नमा र व्यावहारिक कार्यहरू गर्नमा अडिग रहन, इमानदार मान्छे बन्‍न, अनि अन्ततः परमेश्‍वरका आशिष्‌हरू प्राप्त गर्न सकेका हुन्। इमानदार मान्छे बन्‍नको लागि, व्यक्तिले सत्यतालाई प्रेम गर्नुपर्छ र ऊसित परमेश्‍वरमा समर्पित हुने हृदय हुनुपर्छ। यी दुई तत्‍वहरू सबैभन्दा महत्त्वपूर्ण हुन्छन्। सत्यता प्रेम गर्ने सबैमा परमेश्वरलाई प्रेम गर्ने हृदय हुन्छ। परमेश्‍वरलाई प्रेम गर्नेहरूलाई सत्यता अभ्यास गर्न निकै सजिलो हुन्छ, र तिनीहरू परमेश्‍वरलाई सन्तुष्ट पार्न जुनसुकै प्रकारको कष्ट पनि सहन सक्छन्। यदि कुनै व्यक्तिसित परमेश्‍वरलाई प्रेम गर्ने हृदय छ भने, जब उसको सत्यता अभ्यासमा अपमान वा अड्चन र असफलताहरू आइलाग्छन्, तब उसले परमेश्‍वरलाई सन्तुष्ट पार्न, र परमेश्‍वर खुसी हुनुहुञ्जेल, त्यो अपमान र कष्ट सहन सक्‍नेछ। तसर्थ, ऊ सत्यता अभ्यास गर्न सक्षम हुन्छ। सत्यताको कुनै पनि पक्ष अभ्यास गर्ने कार्यमा अवश्यै केही निश्चित हदको कठिनाइ आउँछ, अनि इमानदार व्यक्ति बन्‍ने कार्य त त्योभन्दा पनि मुस्किल छ। सबैभन्दा ठूलो कठिनाइ भनेको व्यक्तिका भ्रष्ट स्वभावहरूले ल्याउने अड्चन हो। सबै मानिसहरूमा भ्रष्ट स्वभावहरू हुन्छन् र तिनीहरू शैतानी दर्शनहरूअनुसार जिउँछन्। उदाहरणको लागि “अरूको होइन, आफ्नो दुनो सोझ्याउनुपर्छ” वा “झूट नबोली कुनै पनि महान्‌ काम सम्पन्‍न गर्न सकिँदैन” भन्‍ने भनाइहरूलाई लिऔँ। यी भनाइहरू शैतानी दर्शन र भ्रष्ट स्वभावका उदाहरणहरू हुन्। मानिसहरूले काम पूरा गर्न, व्यक्तिगत फाइदाहरू प्राप्त गर्न, र आफ्ना लक्ष्यहरू हासिल गर्न झूटको सहारा लिन्छन्। जब व्यक्तिमा यसप्रकारको भ्रष्ट स्वभाव हुन्छ, तब उसलाई इमानदार व्यक्ति बन्‍न त्यति सजिलो हुँदैन। उसले परमेश्‍वरलाई प्रार्थना गर्नुपर्छ र उहाँमाथि भर पर्नुपर्छ, अनि बिस्तारै देहविरुद्ध विद्रोह गर्दै जान, आफ्ना व्यक्तिगत स्वार्थहरू त्याग्‍न, र आफ्नो आडम्बर र घमण्ड फाल्‍न सक्षम हुनको लागि उसले बारम्बार आत्मचिन्तन गर्नु र आफूलाई चिन्‍नुपर्छ। यसको साथै, व्यक्तिले सत्य बोल्न सक्‍ने र झूट बोल्‍नबाट आफूलाई रोक्‍न सक्‍ने इमानदार व्यक्ति बन्नुअघि विभिन्न प्रकारका गालीबेइज्‍जती र आलोचनाहरू सहनुपर्छ। व्यक्तिले इमानदार बन्‍ने अभ्यास गर्दाको अवधिमा, कैयौँ असफलताहरू र आफ्नो भ्रष्ट स्वभाव प्रकट हुने क्षणहरू सामना गर्नु अपरिहार्य कुरा हो। व्यक्तिका शब्द र सोचहरू मेल नखाने कति समयहरू आउन सक्छन् वा ढोंग र छल गर्ने क्षणहरू देखिन सक्छन्। तथापि, तँमाथि जे-जस्ता कुराहरू आइपरे पनि, यदि तँ सत्य बोल्‍न र इमानदार व्यक्ति बन्‍न चाहन्छस् भने, तँ आफ्नो घमण्ड र आडम्बर त्याग्‍न सक्षम हुनुपर्छ। जब तैँले कुनै कुरा बुझ्दैनस्, त्यो बुझिनँ भन्; जब तँ कुनै कुराबारे स्पष्ट हुँदैनस्, त्यो स्पष्ट भएन भन्। अरूले तँलाई नीच नजरले हेर्लान् वा कम सोच्लान् भनेर नडरा। यसरी निरन्तर हृदयबाटै कुरा गर्दा सत्य बोल्दा, तैँले हृदयमा आनन्द, शान्ति अनि स्वतन्त्रता र आजाद भएको अनुभूत गर्नेछस्, अनि आडम्बर र घमण्डले उप्रान्त तँमाथि हैकम जमाउनेछैनन्। तैँले जोसुकैसित अन्तर्क्रिया गरे पनि, यदि तँ आफूले साँचो रूपमा जे सोच्छस् त्यो व्यक्त गर्न सक्छस् भने, र अरूहरूको सामुन्‍ने आफ्नो हृदय खोल्न र आफूले नजानेको कुरा जानेको ढोंग नगर्न सक्छस् भने, त्यो इमानदार मनोवृत्ति हो। कहिलेकाहीँ, मानिसहरूले तँलाई नीच मान्न सक्छन् र तैँले सधैँ सत्य बोल्नेभएकोले तँलाई मूर्ख भन्‍न सक्छन्। त्यस्तो अवस्थामा तैँले के गर्नुपर्छ? तैँले यसो भन्‍नुपर्छ, “मलाई सबैले मूर्ख भने पनि, म इमानदार व्यक्ति बन्‍ने, तर छली व्यक्ति नबन्‍ने सङ्कल्प गर्छु। म साँचोसाँचो र तथ्यअनुसार बोल्नेछु। म घिनलाग्दो, भ्रष्ट र परमेश्‍वरसामु बेकार भए पनि, अझै पनि ढोंग नगरी वा कुनै भेष नबदली सत्य नै बोल्नेछु।” यदि तँ यसरी बोल्छस् भने, तेरो हृदय स्थिर र शान्त हुनेछ। इमानदार व्यक्ति बन्‍न, तैँले आफ्नो आडम्बर र घमण्ड त्याग्‍नुपर्छ, अनि सत्य बोल्न र आफ्ना सच्‍चा भावनाहरू व्यक्त गर्न, तैँले अरूले तेरो उपहास र अवहेलना गर्लान् कि भनेर डर मान्‍नु हुँदैन। यदि अरूले तँलाई मूर्ख झैँ व्यवहार गरे नै भने पनि, तैँले बहस गर्ने वा आफ्नो प्रतिरक्षा गर्ने गर्नु हुँदैन। यदि तँ यसरी सत्यता अभ्यास गर्न सक्छस् भने, इमानदार व्यक्ति बन्‍न सक्छस्। यदि तँ आफ्ना दैहिक प्राथमिकताहरू र आफ्नो आडम्बर र घमण्ड त्याग्न सक्दैनस् भने, र यदि तँ आफूले नजानेको कुरा पनि जानेको नाटक गर्दै र आफ्नो आडम्बर र घमण्डको खातिर जिउँदै, सधैँ अरूको अनुमोदन प्राप्त गर्न खोज्छस् भने, तँ इमानदार व्यक्ति बन्‍न सक्दैनस्—यो एक व्यावहारिक कठिनाइ हो। यदि तेरो हृदय सधैँ आडम्बर र घमण्डले नियन्त्रित हुन्छ भने, तैँले झूट बोल्‍ने र देखावटी रूप धारण गर्न सम्भावना धेरै हुन्छ। यसको साथै, अरूले तँलाई तुच्छ भनेर भन्दा वा तेरो साँचो रूप खुलासा गर्दा, त्यो स्विकार्न तँलाई मुस्किल हुनेछ, र त्यो बेला तँलाई आफूले एकदमै ठूलो बेइज्‍जती भोगेको अनुभूति हुनेछ—तेरो अनुहार रातोपिरो हुनेछ, तेर हृदयको धड्कन बढ्नेछ, अनि तँ बेचैन र अशान्त महसुस गर्नेछस्। यो समस्या समाधान गर्न, तैँले केही थप पीडा सहनुपर्ने र केही थप शोधनहरू भोग्‍नुपर्ने हुन्छ। तैँले यो समस्याको जड कहाँनेर छ भनेर बुझ्नुपर्ने हुन्छ, र एकपटक यी मामिलाहरूको भित्री वास्तविकता बुझिसकेपछि, तँ आफ्ना केही पीडा घटाउन सक्षम हुनेछस्। जब तैँले यी भ्रष्ट स्वभावहरू पूर्ण रूपमा बुझेको हुन्छस् र जब तँ आफ्नो आडम्बर र घमण्ड त्याग्‍न सक्षम हुन्छस्, तब तँलाई इमानदार व्यक्ति बन्‍न झन् सजिलो हुनेछ। आफूले सत्य बोल्दा र आफ्नो मनको कुरा खोल्दा, अरूले खिल्ली उडाए भने पनि, तैँले नराम्रो मान्‍नेछैनस्, र अरूले तँलाई जे-जसरी मूल्याङ्कन र व्यवहार गरे पनि, तँ त्यो सहन र त्यसप्रति सही प्रतिक्रिया जनाउन सक्षम हुनेछस्। त्यसपछि तँ कष्टबाट पूरै आजाद हुनेछस, र तेरो हृदय पनि सधैँ शान्त र हर्षित हुनेछ, अनि तैँले स्वतन्त्रता र स्वाधीनता हासिल गर्नेछस्। यसरी, तँ भ्रष्टताको पकडबाट उम्कनेछस्, अनि मानव स्वरूपमा जिउनेछस्।

मानिसहरूले आफ्नो दैनिक जीवनमा प्राय सधैँ व्यर्थका कुराहरू, झूटहरू अनि अज्ञानी, मूर्ख र प्रतिरक्षात्मक कुराहरू बोलिरहन्छन्। यीमध्ये धेरैजसो कुराहरू आफ्नै आडम्बर र घमण्डको खातिर र आफ्नै अहम्‌ सन्तुष्ट पार्न गरिन्छ। यस्ता गलत कुराहरू बोल्दा तिनीहरूका भ्रष्ट स्वभावहरू खुलासा हुन्छन्। यदि तैँले यी भ्रष्ट तत्‍वहरू सुल्झाइस् भने, तेरो हृदय शुद्ध हुनेथ्यो, अनि तँ बिस्तारै झन् शुद्ध र झन् इमानदार हुँदै जानेथिस्। वास्तवमा, मानिसहरू सबैलाई आफूले किन झूट बोल्छु भनेर थाहा हुन्छ। तिनीहरूले व्यक्तिगत लाभ र घमण्डको खातिर वा आडम्बर र हैसियतको लागि अरूसित प्रतिस्पर्धा गर्न खोज्छन्, र आफूलाई अर्कै व्यक्तित्‍वको रूपमा प्रस्तुत गर्छन्। तर तिनीहरूका झूटहरूलाई अन्त्यमा अरूले प्रकट र खुलासा गरिदिन्छन्, अनि तिनीहरूले आफ्नो इज्‍जतका साथै आफ्नो सम्मान र चरित्र पनि गुमाउँछन्। यो सबै झूटको अत्यधिक मात्राले गराएको हो। तेरा झूटहरू अनगिन्ती भइसकेका छन्। तैँले बोल्ने हरेक शब्द अशुद्ध र बेइमानीपूर्ण छ, तेरो एउटै शब्दलाई पनि साँचो वा इमानदार मान्‍न सकिँदैन। यदि तैँले झूट बोल्दा इज्‍जत गुमाएजस्तो अनुभूति गर्दैनस् नै भने पनि, भित्र कहीँ अन्तरकुन्तरमा तँ आफू कलङ्कित भएको महसुस गर्छस्। तेरो विवेकले तँलाई दोष दिन्छ, र तैँले आफ्नो बारेमा राम्रो विचार राख्दैनस्, र यस्तो सोच्छस्, “म किन यस्तो दयनीय जीवन जिइरहेको छु? के सत्य बोल्‍नु यति गाह्रो हुन्छ? के मैले आफ्नो घमण्डको खातिर झूटको सहारा लिनैपर्ने हो? किन मेरो जीवन यति थकाइलाग्दो छ?” तैँले थकाइलाग्दो जीवन जिउनैपर्दैन। यदि तैँले इमानदार व्यक्ति बन्‍ने अभ्यास गर्न सक्छस् भने, तँ तनावरहित, स्वतन्त्र, र आजाद जीवन जिउन सक्षम हुनेछस्। तर, तैँले झूट बोलेर आफ्नो घमण्ड र आडम्बर कायम गरिरहने विकल्प रोजेको छस्। फलस्वरूप, तँ थकाइलाग्दो र दयनीय जीवन जिउँछस्, र त्यो तेरो स्व-सिर्जित अवस्था हो। व्यक्तिले झूट बोलेर घमण्ड महसुस गर्न सक्छ, तर त्यो घमण्डको अनुभूति भनेको के हो? त्यो बस एक खोक्रो कुरा हो, र त्यो पूर्णतया व्यर्थ कुरा हो। झूट बोल्नु भनेको आफ्नो चरित्र र इज्जत बेच्‍नु हो। यसले व्यक्तिको इज्जत र चरित्र लैजान्छ, र यसले परमेश्‍वरलाई तँप्रति अप्रसन्‍न र घिनाउने बनाउनेछ। के यो सार्थक छ त? छैन। के यो सही मार्ग हो त? अहँ, यो सही मार्ग होइन। बारम्बार झूट बोल्नेहरू आफ्नो शैतानी स्वभावअनुसार जिउँछन्; तिनीहरू शैतानको सत्ताअन्तर्गत जिउँछन्। तिनीहरू ज्योतिमा जिउँदैनन्, न त तिनीहरू परमेश्‍वरको उपस्थितिमै जिउँछन्। तँ निरन्तर कसरी झूट बोल्ने भनेर सोच्छस्, र झूट बोलिसकेपछि, तैँले त्यो झूट कसरी ढाकछोप गर्ने भनेर सोच्‍नुपर्छ। अनि जब तैँले त्यो झूट राम्रोसित ढाकछोप गर्दैनस् र त्यो खुलासा भइदिन्छ, तब तैँले आफ्नो दिमाग खियाएर विराधाभासहरू हटाउन र आफ्नो कुरा पत्यारिलो बनाउन जोर लगाउनुपर्ने हुन्छ। के यसरी जिउनु थकाइलाग्दो हुँदैन र? अति थकाइलाग्दो हुन्छ। के यसो गर्नु सार्थक छ? अहँ, यो सार्थक छैन। झूट बोल्नु र त्यसपछि ढाकछोप गर्न दिमाग खियाउनु, र त्यो सब घमण्ड, आडम्बर, र हैसियतको खातिर गर्नु, यसमा के नै अर्थ छ र? अन्त्यमा, तैँले मनन गर्छस् र मनमनै सोच्छस्, “यसको के अर्थ छ? झूट बोल्‍नु र त्यसपछि ढाकछोगर्नुपर्दा एकदमै थकाइलाग्दो हुन्छ। मैले यसरी व्यवहार गरेर काम चल्दैन; मलाई योभन्दा सजिलो त इमानदार व्यक्ति बन्नु हुन्थ्यो।” तँ इमानदार व्यक्ति बन्‍ने इच्छा गर्छस्, तर तँ आफ्नो घमण्ड, आडम्बर र व्यक्तिगत स्वार्थ त्याग्‍न सक्दैनस्। त्यसकारण, तैँले यी कुराहरू कायमै राखिराख्‍न झूटको साहरा लिन मात्र सक्छस्। यदि तँ सत्यता प्रेम गर्ने व्यक्ति होस् भने, तैँले सत्यता अभ्यास गर्नको निम्ति विभिन्‍न कठिनाइहरू सहनेछस्। तैँले यदि यसको लागि आफनो प्रतिष्ठा र हैसियत त्याग्‍नुपर्‍यो भने पनि र अरूको गिल्ला र अपमान सहनुपर्‍यो भने पनि, तैँले नराम्रो मान्‍नेछैनस्—जबसम्म तँ सत्यता अभ्यास गर्न र परमेश्‍वरलाई सन्तुष्ट पार्न सक्षम हुन्छस्, तबसम्म त्यो काफी नै हुनेछ। सत्यता प्रेम गर्ने मानिसहरूले सत्यता अभ्यास गर्न र इमानदार हुन रोज्छन्। यो सही मार्ग हो र यो परमेश्‍वरद्वारा आशिषित हुन्छ। यदि व्यक्तिले सत्यता प्रेम गर्दैन भने, उसले के रोज्छ? उसले आफ्नो प्रतिष्ठा, हैसियत, इज्जत र चरित्र कायम राखिराख्‍नको लागि झूट प्रयोग गर्न रोज्छ। यसको लागि बरू तिनीहरू छली हुन र परमेश्‍वरद्वारा घृणा र तिरस्कार गरिन रुचाउँछन्। त्यस्ता मानिसहरूले सत्यता र परमेश्‍वरलाई अस्वीकार गर्छन्। तिनीहरू आफ्नै प्रतिष्ठा र हैसियत रोज्छन्; तिनीहरू छली बन्‍न चाहन्छन्। तिनीहरू परमेश्‍वर खुसी बन्‍नुहुन्छ कि हुन्‍न वा उहाँले तिनीहरूलाई मुक्ति दिनुहुन्छ कि हुन्‍न भनेर वास्ता गर्दैनन्। के त्यस्ता मानिसहरूले परमेश्वरबाट अझै पनि मुक्ति पाउन सक्छन् त? निश्‍चय नै सक्दैनन्, किनकि तिनीहरूले गलत मार्ग रोजेका छन्। तिनीहरू ढाँटेर अनि ठगेर मात्र जिउन सक्छन्; तिनीहरू हरदिन झूट बोल्ने र त्यसलाई ढाकछोप गर्ने, अनि आफ्नो प्रतिरक्षा गर्न दिमाग खियाउने पीडापूर्ण जीवन जिउन मात्र सक्छन्। यदि तँ झूटहरूले तैँले चाहने प्रतिष्ठा, हैसियत, आडम्बर र घमण्ड कायम राखिराख्‍न मदत गर्न सक्छन् भनेर सोच्छस् भने, तँ पूरै गलत छस्। वास्तवमा, झूटहरू बोलेर, तैँले आफ्नो आडम्बर र घमण्ड अनि आफ्नो इज्जत र चरित्र कायम राखिराख्‍न नसक्‍ने मात्र होइन, त्योभन्‍दा पनि गम्भीर कुरा त, तैँले सत्यता अभ्यास गर्ने र इमानदार व्यक्ति बन्‍ने मौका पनि गुमाउनेछस्। यदि तँ त्यो बेला आफ्नो प्रतिष्ठा, हैसियत, आडम्बर, र घमण्ड कायम राखिराख्‍न सक्षम भइस् भने पनि, तैँले सत्यता त्याग गरेको र परमेश्‍वरलाई धोका दिएको हुनेछस्। यसको मतलब, तैँले उहाँबाट मुक्ति पाउने र सिद्ध पारिने तेरो मौका पूर्णतया गुमाएको हुनेछस्, र त्यो सबैभन्दा ठूलो क्षति र जीवनभरको अफसोस हो। यो कुरा छली मानिसहरूले कहिल्यै बुझ्नेछैनन्।

अहिले, के तिमीहरूसित इमान्दार बन्ने कुनै मार्ग छ? तिमीहरूले अझ धेरै झूट र छलहरू पत्ता लगाउन र आफ्नो छली स्वभाव पहिचान गर्नको लागि आफ्नो जीवनका हरेक बोली र कार्य जाँच्‍नुपर्छ। त्यसपछि, तिमीहरूले इमान्दार मानिसहरूले कसरी अभ्यास र अनुभव गर्छन् र कसरी पाठहरू सिक्छन् भन्‍ने कुरा हेर्नुपर्छ। तिमीहरूले सबै कुरामा परमेश्‍वरको सूक्ष्म जाँच स्विकार्ने अभ्यास पनि गर्नुपर्छ, अनि प्रार्थना र उहाँसित सङ्गति गर्न परमेश्‍वरसामु आउनुपर्छ। मानौँ, तैँले भर्खरै झूट बोलिस् रे: र तँलाई तुरुन्तै यस्तो महसुस भयो रे, “मैले भर्खरै बोलेका केही कुराहरू सही थिएनन्—मैले यो कुरा तुरुन्तै स्विकार्नुपर्छ र सच्याउनुपर्छ, र सबैलाई मैले भर्खरै झूट बोलेँ भनेर थाहा दिनुपर्छ।” तैँले त्यहीँनेर र त्यति नै बेला आफूलाई सच्याइस् रे। यदि तैँले यसरी नै सधैँ आफूलाई सच्याउँछस् भने, र यदि यसरी अभ्यास गर्नु तेरो बानी नै बन्छ भने, तैँले जबजब झूट बोलेर त्यसलाई सच्याउँदैनस्, तबतब तँलाई अप्ठ्यारो महसुस हुनेछ र परमेश्‍वरलाई तँलाई आफ्नो ख्याल राख्‍न मद्दत गर्नुहुनेछ। केही समयसम्‍म यसरी अभ्यास र अनुभव गरेपछि, तैँले कम झूट बोल्‍न थाल्नेछस्, र तेरो बोलीवचनमा अशुद्धताहरू कमभन्दा कम हुँदै जानेछन्, र तेरा कार्यहरू पनि कमभन्दा कम दूषित र बढीभन्दा बढी शुद्ध हुँदै जानेछन्—र यो कुरामा तेरो शुद्धीकरण भएको हुनेछ। इमान्दार बन्‍ने मार्ग यही हो। तैँले अलिअलि गर्दै क्रमिक रूपमा बदलिँदै जानुपर्छ। तँ जतिजति बदलिँदै जान्छस्, त्यतित्यति नै राम्रो हुँदै जानेछस्; र तँ जतिजति बदलिँदै जान्छस्, तेरा बोलीवचनहरू त्यतित्यति नै इमान्दार हुँदै जानेछन् र तँ त्यतित्यति नै झूट बोल्न छोड्नेछस्—जुन सही स्थिति हो। सबै भ्रष्ट मानिसहरूमा त्यस्तै किसिमको समस्या हुन्छ: तिनीहरू सबै नै झूट बोल्ने क्षमता लिएर जन्मेका हुन्छन्, र तिनीहरूलाई आफ्नो अन्तस्करणमा भएका सोचहरू बताउन वा सत्य बोल्‍न एकदमै गाह्रो लाग्छ। यदि तिनीहरूलाई सत्य बोल्न मन लागेछ नै भने पनि, तिनीहरू त्यसो गर्न सक्दै सक्दैनन्। मानिसहरू सबैले इमान्दार हुनु बेवकुफी र मूर्खता हो भन्‍ने विश्‍वास गर्छन्—तिनीहरूलाई लाग्छ, केवल उल्लुहरूले मात्र खुलेर कुरा गर्छन्, र यदि कुनै व्यक्तिले अरू मानिसहरूसित पूर्णत: पारदर्शी भएर सधैँ आफ्नो मनभित्र जे छ त्यही बोल्ने हो भने, उसले हानि मात्र बेहोर्ने सम्भावना अधिक हुन्छ, र अरूहरूले त्यस्तो मान्छेसित अन्तरक्रिया गर्न चाहनेछैनन्, बरु तिनीहरूले उसलाई घृणा गर्नेछन्। के तिमीहरू पनि त्यस्तो खालको व्यक्तिलाई घृणा गर्नेछौ? के तिमीहरूसित पनि यस्तै दृष्टिकोण छ? (परमेश्‍वरमा विश्‍वास गर्नुभन्दा पहिले, म त्यस्ता व्यक्तिहरूलाई घृणा गर्थे, तर अब म तिनीहरूको सराहना गर्छु, र मलाई सरल तथा इमान्दार जीवन जिउनु उत्तम लाग्छ। यसरी जीवन जिउँदा, व्यक्तिले आफ्नो हृदयमा कम मात्र बोझ राख्छ। अन्यथा, मैले कसैसित झूट बोल्ने हो भने, त्यसलाई ढाकछोप गर्नुपर्छ, तर जतिजति त्यो झूट ढाक्यो, झन्झन् ठूलो प्वाल पर्दै जान्छ र अन्त्यमा त्यो झूट पर्दाफास भइहाल्छ।) झूट बोल्नु र छली बन्‍नु दुवै नै मूर्ख व्यवहारहरू हुन्, र सत्य बोल्नु र हृदयदेखि बोल्‍नु कैयौँ गुणा बढी बुद्धिमानी हुनु हो। यो कुराको बुझाइ अहिले सबै मानिसहरूमा छ—यदि कसैलाई अझै पनि मानिसहरूलाई झूट बोल्नु र धोका दिनु भनेको क्षमता हुनु र चतुर बन्‍नुको सङ्केत हो भन्‍ने लाग्छ भने, त्यस्ता व्यक्तिहरू अत्यन्तै मूर्ख, र जिद्दी अज्ञानी हुन्, र तिनीहरूमा अलिकति पनि सत्यता हुँदैन। उमेरमा पाका हँदै गएर पनि अझै छली मानिसहरू नै सबैभन्दा बाठा हुन् र सबै इमान्दार मानिसहरू मूर्ख हुन् भनेर सोच्‍ने व्यक्तिहरू कुनै पनि कुराको सार स्पष्ट देख्‍न नसक्ने बेतुक मानिसहरू हुन्। हरेक व्यक्तिले आफ्नै जीवन जिउँछ—कहरदिन इमान्दार हुन प्रयास गर्ने केही मानिसहरू खुसी र तनावरहित हुन्छन्, र तिनीहरूले आफ्नो हृदयमा स्वतन्त्रता र मुक्तपन अनुभूत गर्छन्। तिनीहरूमा केही कुराको पनि कमी हुँदैन, र तिनीहरूले आरामदायी जीवन बिताउँछन्। यस्ता खालका मानिसहरूसित हरकोही अन्तरक्रिया गर्न चाहन्छ, र तिनीहरू वास्तवमै हरकसैको ईर्ष्याको विषय बन्छन्—यस्ता मानिसहरूले जीवनको अर्थ बुझेका हुन्छन्। कतिपय मूर्ख मानिसहरू यस्तो सोच्छन्: “त्यो मान्छे सधैँ सत्य बोल्छ, र उसले निराकरण भोग्यो, होइन र? त्यो त उसले वास्तवमै पाउनु नै थियो। मलाई हेर्नूस् न—म त आफ्ना अभिप्रायहरू छातीमै लुकाउँछु, र म ती कुराबारे बोल्ने वा प्रकट गर्ने गर्दिनँ, त्यसैले त मैले निराकरण भोगेको, वा कुनै क्षति बेहोरेको, वा आफैलाई सबैसामु लज्जित पारेको छैनँ। मेरो त गज्जब नै चलिरहेको छ! आफ्ना अभिप्रायहरू लुकाउने, कसैसित पनि इमान्दारीसाथ कुरा नगर्ने, र आफूले के सोच्दै छु भन्‍नेबारे अरूलाई केही थाहा पाउन नदिने मानिसहरू एकदमै उच्‍चकोटिका र अत्यन्तै बुद्धिमान्‌ हुन्।” तर हरेक व्यक्तिले यी मानिसहरू सबैभन्दा छली र कपटी हुन् भनेर देख्‍न सक्छन्; तिनीहरूदेखि अरू मानिसहरू सधैँ सतर्क रहने र दुरी कायम राख्‍ने गर्छन्। छली मानिसहरूसित कसैले पनि मित्रता गाँस्न चाहँदैन। के यी कुराहरू तथ्य होइनन् र? यदि कुनै व्यक्ति निष्कपट छ र ऊ सधैँ सत्य बोल्छ भने, र यदि उसले आफ्नो हृदय अरूसामु उदाङ्गो पार्न सक्छ र आफूभित्र अरू मानिसहरूलाई हानि गर्ने कुनै अभिप्राय राख्‍दैन भने, कहिलेकाहीँ उसले अज्ञानी देखिँदै मूर्ख व्यवहार गरे पनि, उसलाई सामान्तया असल व्यक्ति नै भनेर स्विकारिनेछ, र सबैजना ऊसित अन्तरक्रिया गर्न एकदमै इच्छुक नै हुनेछन्। इमान्दार र असल मानिसहरूसित अन्तरक्रिया गर्दा मानिसहरूले फाइदा र सुरक्षाको अनुभूति गर्छन् भन्‍ने कुरा आम तवरमै स्विकारिने तथ्य हो। इमान्दार र सत्यता पछ्याउने परमेश्‍वरका विश्‍वासीहरूहरूलाई मण्डलीका अरू मानिसहरूले मात्र होइन, परमेश्‍वर स्वयम्‌ले पनि मन पराउनुहुन्छ। तिनीहरूले सत्यता प्राप्त गर्नेबित्तिकै, तिनीहरूसित वास्तविक गवाही हुन्छ र तिनीहरू परमेश्‍वरको स्याबासी प्राप्त गर्न सक्षम हुन्छन्—के यसले तिनीहरूलाई सबैभन्दा आशिषित मानिस बनाउँदैन र? अलिअलि सत्यता बुझ्नेहरूले यो कुरा स्पष्टै देख्‍नेछन्। आफूलाई व्यवहारमा ढाल्ने प्रयासमा, तैँले सत्यता धारण गरेको असल र इमान्दार व्यक्ति बन्‍ने प्रयास गर्नुपर्छ; यसरी, तँलाई अरूहरूले मन पराउने मात्र होइन, तँले परमेश्‍वरको आशिष्‌ पनि प्राप्त गर्नेछस्। सांसारिक प्रचलनहरू पछ्याउने व्यक्तिहरूको व्यवहार जति नै राम्रो भए पनि, तिनीहरू अझै पनि असल व्यक्ति हुँदैनन्। यो कुरा नबुझ्‍नेहरू अझै पनि सत्यता बोध गर्न नसक्ने मूर्खहरू हुन्। तर पूर्ण रूपमा सत्यता बोध गर्नेहरूले चाहिँ जीवनमा सही मार्गमा हिँड्न, इमान्दार मानिस बन्‍न, र परमेश्‍वरलाई पछ्याउन रोज्छन्। यी कुराहरू गरेपछि मात्र व्यक्तिले मुक्ति प्राप्त गर्न सक्छ। यस्ता मानिसहरू नै सबैभन्दा बाठा मानिसहरू हुन्।

परमेश्‍वरमा विश्‍वास गर्न र जीवनको साही मार्गमा हिँड्नका लागि, तैँले कम्तीमा पनि मर्यादा र मानव रूपसाथ जिउनुपर्छ, तँ मानिसहरूको भरोसालायक र मानिसहरूले मूल्यवान्‌ ठान्‍ने हुनुपर्छ, र मानिसहरूलाई तेरो चरित्र र निष्ठामा सारतत्व छ, र तैँले आफूले बोलेको हरेक कुरालाई व्यवहारमा लागु गर्छस् र आफ्नो हरेक वचनमा अटल रहन्छस् भन्‍ने अनुभूति हुनुपर्छ। मानिसहरूले तँलाई यसरी मूल्याङ्कन्‌ गर्नुपर्छ: तिनीहरूले तँलाई तैँले निश्‍चय नै आफ्नो बोलीको मान राख्‍छस्, आफूले वाचा गरेको कुरा निश्‍चय नै पूरा गर्छस्, र आफूलाई जिम्‍मा दिइएको कुरा निश्‍चय नै कर्तव्यनिष्ठ भई र सारा हृदयले, अनि आफूलाई काम जिम्‍मा लगाउने व्यक्ति पूर्ण रूपले सन्तुष्ट हुने गरी पूरा गर्छस् भनेर भन्‍नुपर्छ। के यस्तो व्यक्ति वचनको पक्‍का होइन र? के यस्ता मानिसहरू मर्यादासाथ जिउँदैनन् र? (जिउँछन्।) कतिपय व्यक्तिहरू यस्ता हुन्छन्, जसलाई कसैले पनि कुनै काम जिम्‍मा दिने आँट गर्दैन। जब अरूले तिनीहरूलाई काम जिम्‍मा लगाउँछ, त्यो पनि काम जिम्‍मा दिनलायक अर्को उचित व्यक्ति नपाएर, र तिनीहरू एउटै मात्र विकल्प भएर गरिएको हुन्छ, र त्यसपछि पनि तिनीहरूलाई रेखदेख गर्नका लागि कोही न कोही खटाइनैपर्छ। यो कस्तो खालको व्यक्ति हो? के यो मर्यादा भएको व्यक्ति हो? (होइन।) तिनीहरूले बोल्ने हरेक कुराको तैँले विश्‍लेषण र जाँच गर्नुपर्छ, तैँले ती कुराहरूको अनुमान लगाउनुपर्छ, र तैँले तिनीहरूको स्वरशैलीमा ध्यान दिनुपर्छ, र आफूवरपरका मानिसहरूबाट पुष्टि र प्रमाणीकरण खोज्नुपर्छ। जब तिनीहरूले कुनै अभिव्यक्ति दिन्छन् वा कुनै कुराबारे बोल्छन्, तब तिनीहरूको भरोसायोग्यताको तह लगभग शून्य नै हुन्छ। तिनीहरूले बोलिरहेको कुरा अस्तित्वमा हुन सक्छ, तर तिनीहरूले त्यो कुराबारे बढाइचढाइ वा घटाइलुकाइ गरेका हुन सक्छन्, या त त्यो कुरा बिलकुलै अस्तित्वमै नरहेको र तिनीहरूले केवल कुरा बनाइरहेको मात्र हुन सक्छ। अनि, तिनीहरूले किन कुरा बनाउँछन्? किनभने तिनीहरू मानिसहरूलाई छल्न, र मानिसहरूले तिनीहरूलाई मेधावी र सक्षम ठानून् भन्‍ने चाहन्छन्; तिनीहरूको लक्ष्य यही हुन्छ। के अरू मानिसहरूले यस्ता व्यक्तिलाई मन पराउँछन्? (पराउँदैनन्।) यस्तालाई तिनीहरू कति मन नपराउने गर्छन्? मानिसहरू यस्ता व्यक्तिहरूप्रति दिक्‍क मान्छन्, र घिनाउँछन्—र तिनीहरूलाई यस्तासँग भेट नभएको भए बेस हुन्थ्यो भन्‍नेसमेत लाग्‍न सक्छ। यस्ता व्यक्तिहरूसित हुँदा, मानिसहरूले यिनीहरूले बोलेको कुनै पनि कुरा पत्याउने वा गम्भीरतासाथ लिने गर्दैनन्; यिनीहरूले सानोतिनो गफ मात्र गर्छन्, र कुनै बाह्य मामलाहरूबारे यत्तिकै बोल्दै झारा टार्ने काम मात्र गर्छन्। यस्ता व्यक्तिहरूले सत्य बोल्दासमेत, अरू मानिसहरूलाई पत्यार लाग्दैन। यसप्रकारका व्यक्तिहरू पूरै व्यर्थ र तुच्छ हुन्छन्; कसैले पनि यिनीहरूलाई मूल्यवान्‌ ठान्दैनन्। जब कुनै व्यक्तिको व्यवहार यो हदमा पुग्छ, तब के उसमा कुनै मर्यादा हुन्छ र? (हुँदैन।) कसैले पनि उसलाई कुनै कुराको जिम्‍मा दिँदैन, कसैले पनि उसलाई भरोसा गर्दैन, कसैले पनि ऊसामु आफ्नो हृदय उदाङ्गो पार्दैन, र कसैले पनि उसले बोलेको कुरा पत्याउँदैन; अरू मानिसहरूले सुनिदिन्छन् मात्र, तर त्योभन्दा बढी केही गर्दैनन्। जब यस्ता व्यक्तिहरूले “मैले योचोटि चाहिँ सत्य बोल्दै छु” भनेर भन्छन्, तब यिनीहरूले भनेको कुरा सत्य नै हो भने पनि, त्यो कसैले पनि पत्याउँदैन, र त्यसप्रति कसैले पनि ध्यान दिँदैन। जब यिनीहरूले “मैले बोलेका सबै कुराहरू झूटा होइनन्, होइन र?” भनेर भन्छन्, तब मानिसहरूले यस्तो जबाफ दिन्छन्, “म तपाईंले बोलेका कुरा सत्य हुन् कि झूटा भनेर विश्‍लेषण गर्न चासो राख्दिनँ। तपाईंले बोलेको कुरा सुन्‍न थकाइलाग्दो हुन्छ; मैले तपाईंका मनसाय र अभिप्रायहरूको विश्‍लेषण र जाँच गर्नुपर्छ, र यसमा निकै झमेला हुन्छ। त्यस्तो काम गर्दा लाग्ने समय मैले परमेश्‍वरका वचनको कुनै खण्डबारे मनन गर्न वा कुनै भजन गाउन सिक्‍नमा लगाउन सक्छु, र ती कुराहरू गरेर मैले वास्तवमै केही फाइदाहरू प्राप्त गर्न सक्छु। मैले तपाईंसित कुरा गरेर केही पनि प्राप्त गर्न सक्दिनँ। तपाईंले बोलेको एक शब्दमा पनि सत्यता हुँदैन, र म तपाईंसँग कुनै सरोकार राख्न चाहन्‍नँ।” तिनीहरूले यस्तालाई यसरी नै छोडिदिन्छन्। आजभोलि तैँले बारम्बार अविश्‍वासीहरूले यसो भनेको सुन्‍नेछस्, “तपाईं सत्य सुन्‍न चाहनुहुन्छ कि बरु झूट सुन्‍न चाहनुहुन्छ?” कसैले पनि झूट सुन्‍न चाहँदैन। त्यसकारण, सधैँ झूटो बोल्ने र छलकपट गर्नेहरू सबैभन्दा निकृष्ट मानिसहरू हुन्; तिनीहरू व्यर्थका हुन्। कसैले पनि तिनीहरूलाई ध्यान दिन चाहँदैन, कसैले पनि तिनीहरूसित उठबस गर्न मन गर्दैन, झन् तिनीहरूसामु हृदय उदाङ्गो पार्ने वा मित्रता गाँस्ने त कुरै नगरौँ। के त्यस्ता मानिसहरूसित कुनै चरित्र वा मर्यादा हुन्छ र? (हुँदैन।) त्यस्ता मानिसहरूलाई भेट्ने हरेक व्यक्ति तिनीहरूदेखि दिक्‍क हुनेछ; तिनीहरू आफ्नो बोलीवचन, कार्यव्यवहार, चरित्र र मर्यादामा कहीँकतै भरोसालायक हुँदैनन्—त्यस्ता व्यक्तिहरूमा कुनै सारतत्व नै हुँदैन। यदि तिनीहरू मेधावी र प्रतिभावान्‌ हुन्थे भने, के तिनीहरूलाई मानिसहरूले मन पराउँथे र आदर गर्थे? (गर्दैनथे।) त्यसकारण, एकअर्कासित घुलमिल हुनका लागि मानिसहरूमा के हुनुपर्छ? तिनीहरूमा चरित्र, निष्ठा, र मर्यादा हुनुपर्छ, र तिनीहरू अरूले आफूसामु आफ्नो हृदय उदाङ्गो पार्न सक्ने व्यक्ति। मर्यादा भएका सबै मानिसहरूमा अलिअलि व्यक्तित्व हुन्छ, तिनीहरू कहिलेकाहीँ अरूहरूसित राम्ररी घुलमिल हुन सक्दैनन्, तर तिनीहरू इमान्दार हुन्छन्, र तिनीहरूमा कुनै झूटोपन वा छलकपट हुँदैन। अरूहरूले अन्त्यमा तिनीहरूलाई उच्‍च सम्‍मान दिन्छन्, किनकि तिनीहरू सत्यता अभ्यास गर्न सक्छन्, तिनीहरू इमान्दार हुन्छन्, तिनीहरूमा मर्यादा, निष्ठा र चरित्र हुन्छ, तिनीहरूले कहिल्यै पनि अरूबाट फाइदा उठाउँदैनन्, तिनीहरूले समस्यामा परेका मानिसहरूलाई मद्दत गर्छन्, तिनीहरू मानिसहरूसित विवेक र समझसाथ व्यवहार गर्छन्, र तिनीहरूले कहिल्यै पनि अरूबारे हतारमा निर्णय लिँदैनन्। अरू मानिसहरूबारे मूल्याङ्कन्‌ र छलफल गर्दा, तिनीहरूले बोल्ने हरेक कुरा सही हुन्छ, तिनीहरूले आफूलाई थाहा भएको कुरा मात्र बताउँछन् र आफूलाई थाहा नभएको कुराबारे मुख चलाउँदैनन्, तिनीहरूले मिठास थपेर कुरा गर्दैनन् र तिनीहरूका बोलीवचनहरूले प्रमाण वा सन्दर्भको काम गर्न सक्छन्। बोल्दा र काम गर्दा, निष्ठा भएका मानिसहरू तुलनात्मक रूपमा व्यावहारिक र भरोसालायक हुन्छन्। निष्ठा नभएकाहरूलाई कसैले पनि मूल्यवान्‌ ठान्दैन, त्यस्ताले बोल्ने वा गर्ने कुरामा कसैले पनि ध्यान दिँदैन, तिनीहरूका बोली र कार्यहरूलाई कसैले महत्त्वपूर्ण मान्दैन, र कसैले पनि तिनीहरूलाई भरोसा गर्दैन। यस्तो किन हुन्छ भने, तिनीहरूले अत्यन्तै धेरै झूट र अत्यन्तै थोरै इमान्दार शब्दहरू बोल्छन्, र अरूहरूसित अन्तरक्रिया गर्दा वा अरूका लागि काम गर्दा तिनीहरूमा निष्कपटता हुँदैन, तिनीहरूले सबैलाई छल्‍ने र मूर्ख बनाउने प्रयास मात्र गर्छन्, र कसैले पनि तिनीहरूलाई मन पराउँदैन। के तिमीहरूले आफ्नो नजरमा भरोसायोग्य कोही भेट्टाएका छौ? के तिमीहरू आफूलाई अरू मानिसहरूको भरोसालायक ठान्छौ? के अरू मानिसहरूले तिमीहरूलाई भरोसा गर्न सक्छन्? यदि कसैले तँलाई कुनै अर्को व्यक्तिको अवस्थाबारे सोध्छ भने, तैँले तेरो आफ्नै इच्‍छाअनुसार त्यो व्यक्तिको लेखाजोखा र मूल्याङ्कन गर्नु हँदैन, तेरा शब्दहरू वस्तुपरक, सही र तथ्यहरूअनुरूप हुनुपर्छ। तैँले आफूले बुझेका कुराहरूबारे बोल्‍नुपर्छ, र आफूले भित्री तथ्य नबुझेका कुराहरूबारे बोल्नु हुँदैन। तँ त्यो व्यक्तिप्रति न्यायसङ्गत र निष्पक्ष हुनुपर्छ। त्यो जिम्‍मेवार ढङ्गले व्यवहार गर्नु हो। यदि तैँले सतही तहको घटना मात्र अवलोकन गरेको छस् भने, र तैँले भन्‍न चाहेको कुरा त्यस व्यक्तिबारेको तेरो आफ्नै मूल्याङ्कन्‌ मात्र हो भने, तैँले अन्धाधुन्ध रूपमा त्यो व्यक्तिबारे आफ्नो फैसला सुनाउने काम गर्नु हुँदैन, र तैँले त्यो व्यक्तिको आलोचना त गर्नै हुँदैन। तैँले जे भन्छस् त्योभन्दा पहिले “यो बस मेरो आफ्नै मूल्याङ्कन हो” वा “मलाई चाहिँ यस्तो लाग्छ है” भनेर भन्‍नुपर्छ। यसरी, तेरा शब्दहरू तुलनात्मक रूपमा अलि वस्तुगत हुनेछन्, अनि तैँले भनेको कुरा सुनेपछि, त्यो सुन्‍ने व्यक्तिले तेरा शब्दहरूमा रहेको इमान्दारिता र तेरो निष्पक्ष मनोवृत्ति अनुभूत गर्नेछ, र उसले तँलाई भरोसा गर्न सक्‍नेछ। के तिमीहरू यस्तो कुरा हासिल गर्न सक्‍नेमा पक्‍का छौ? (छैनौँ।) यसले तिमीहरू अरूहरूप्रति पर्याप्त रूपमा इमान्दार छैनौ, र तिमीहरूको आफ्नो आचरण अँगाल्ने र कामकाज सम्हाल्‍ने तौरतरिकामा सच्‍चाइ र इमान्दार मनोवृत्ति छैन भन्‍ने प्रमाणित गर्छ। मानौँ, कसैले तँलाई “म तपाईंलाई भरोसा गर्छु: तपाईं त्यो व्यक्तिबारे के सोच्‍नुहुन्छ?” भनेर सोध्छ रे। अनि तैँले “त्यो मान्छे ठिकै छ” भनेर भन्छस्। उसले फेरि सोध्छ, “के तपाईं अझै विस्तृतमा बताउन सक्‍नुहुन्छ?” अनि तैँले भन्छस्, “त्यो व्यक्ति शिष्ट छ, ऊ आफ्नो कर्तव्य निभाउँदा मूल्य चुकाउन इच्छुक हुन्छ, र ऊ मानिसहरूसित राम्ररी घुलमिल हुन्छ।” के यी कुराहरूको कुनै व्यावहारिक प्रमाण छ? के यी भनाइहरू त्यो व्यक्तिको चरित्रको प्रमाण हुन काफी छन्? छैनन्। त्यसोभए, के तँ भरोसायोग्य छस् त? (छैनँ।) यी तिनै भनाइहरूमा कुनै विषयविशेष विवरण समावेश छैन, यी त केवल सबैलाई भनिने, खोक्रा र झाराटारूवा शब्दहरू मात्र हुन्। यदि तैँले भर्खरै त्यो व्यक्तिलाई भटेर उसको रूपरङ्गको आधारमा ऊ ठिकै छ भनेर भनेको थिइस् भने, त्यो सामान्य कुरा हुन्थ्यो होला। तर तँ त्यो व्यक्तिसँग केही समयदेखि नै सम्पर्कमा थिइस्, त्यसैले तैँले त्यो व्यक्तिबारे केही सारगत समस्याहरू पत्ता लगाउन सक्नुपर्थ्यो। मानिसहरूले त्यो व्यक्तिबारे तेरो हृदयमा कस्तो लेखाजोखा र दृष्टिकोण छ भनेर सुन्‍न चाहन्छन्, तर तैँले वास्तविक, वा आलोचनात्मक, वा मूलभूत कुरा केही पनि भन्दैनस्, त्यसकारण मानिसहरूले तँलाई भरोसा गर्नेछैनन्, र तँसँग अबउप्रान्त कुनै अन्तरक्रिया गर्न चाहनेछैनन्।

दाजुभाइ-दिदीबहिनीहरूसँग अन्तरक्रिया गर्दा, यसबाट तैँले फाइदा पाउनका लागि तैँले तिनीहरूसामु आफ्नो हृदय उदाङ्गो पार्नुपर्छ, र तिनीहरूलाई आफ्नो भित्री मनका कुराहरू बताउनुपर्छ। आफ्नो कर्तव्य निभाउने क्रममा त झन् आफ्नो हृदय उदाङ्गो पार्नु र आफ्नो भित्री मनका कुराहरू बताउनु अझै महत्त्वपूर्ण हुन्छ; तब मात्र तैँले सँगसँगै मिलेर काम गर्नेछस्। तर यदि कसैले तँसामु आफ्नो हृदय उदाङ्गो पार्दैन भने, यदि ऊ सत्यता स्विकार्ने व्यक्ति होइन भने, र यसको साटो यदि ऊ अत्यन्तै कपटी व्यक्ति हो भने, त्यस्तो व्यक्तिसामु आफ्नो हृदय उदाङ्गो पार्नु मूर्खता हुन्छ, र त्यसो गरेमा त्यसबाट सजिलै झमेला पर्न सक्छ। विश्‍वासी दाजुभाइ-दिदीबहिनीहरूसित कसरी अन्तरक्रिया गर्ने भन्‍नेबारे तँसित सिद्धान्तहरू हुनुपर्छ; तैँले परमेश्‍वरमा साँचो विश्‍वास गर्ने अनि सत्यता स्विकार्न सक्‍नेहरूसामु मात्र आफ्नो हृदय उदाङ्गो पार्ने र खुलेर कुरा गर्ने गर्नुपर्छ। यदि तैँले दुष्ट मानिस र गैरविश्‍वासीहरूसामु आफ्नो हृदय उदाङ्गो पार्छस् भने, तँ मूर्ख र अज्ञानी अनि बुद्धिहीन होस्। तैँले परमेश्‍वरमा साँचो विश्‍वास गर्ने अनि सत्यता स्विकार्न सक्‍ने विश्‍वासी दाजुभाइ-दिदीबहिनीहरूसामु मात्र आफ्नो हृदय उदाङ्गो पार्नुपर्छ। ती कपटी, भ्रमित र दुष्ट मानिसहरू र ती गैरविश्‍वासीहरू—सत्यता कति पनि स्वीकार नगरेका मानिसहरू—तिनीहरू कोही पनि विश्‍वासी दाजुभाइ-दिदीबहिनी होइनन्; तैँले जेसुकै गरे पनि तिनीहरूसामु आफ्नो हृदय उदाङ्गो पार्नु हुँदैन, तिनीहरूसामु हृदय उदाङ्गो पार्नु भनेको दियाबलससामु हृदय उदाङ्गो पार्नु हो, र यसले अन्त्यमा तँलाई तिनीहरूका षडयन्त्र र जालहरूमा पार्ने सम्भावना अधिक हुन्छ। अगुवा र सेवकहरूमाझ पनि झूटा अगुवा र झूटा सेवकहरू हुन्छन्, र विश्‍वासीहरूमाझ पनि झूटा विश्‍वासी र गैरविश्‍वासीहरू हुन्छन्। तिनीहरूमध्ये कोही पनि विश्‍वासी दाजुभाइ-दिदीबहिनी होइनन्, त्यसकारण तैँले जेसुकै गरे पनि, तिनीहरूलाई विश्‍वासी दाजुभाइ-दिदीबहिनीहरूजस्तो व्यवहार नगर्। दयालु हृदय भएका र सत्यतालाई प्रेम गर्नेहरू अनि सत्यता स्विकार्न र अभ्यास गर्न सक्‍नेहरू मात्रै विश्‍वासी दाजुभाइ-दिदीबहिनी हुन्, र जब तैँले यी सच्‍चा विश्‍वासी दाजुभाइ-दिदीबहिनीहरूसित अन्तरक्रिया गर्छस्, तब तिनीहरूसामु आफ्नो हृदय उदाङ्गो पार्नुपर्छ, तिनीहरूसित तैँले पूरै मन खोलेर कुरा गर्नुपर्छ, अनि त्यसपछि मात्र तिमीहरूले एकअर्कालाई प्रेम गर्न र आफ्ना कर्तव्यहरू निभाउने क्रममा राम्रोसित सद्‌भावपूर्ण सहकार्य गर्न सम्भव हुनेछ। कहिलेकाहीँ, जब दुईजना मानिसहरूले अन्तरक्रिया गर्छन्, तिनीहरूको व्यक्तित्वबीच टकराव हुन्छ, वा तिनीहरूको पारिवारिक वातावरण, पृष्ठभूमि वा आर्थिक अवस्था मिल्दैन। तर यदि यी दुईजना मानिसहरूले एकअर्कासामु आफ्नो हृदय उदाङ्गो पार्न र आफ्‍ना समस्याहरूबारे पूर्ण रूपमा खुलस्त हुन सक्छन्, र कुनै पनि झूट वा छलविना कुराकानी गर्न सक्छन्, र एक-अर्कालाई आफ्‍नो हृदय देखाउन सक्छन् भने, यसरी तिनीहरू सच्‍चा मित्र बन्‍न सक्छन्, जसको अर्थ घनिष्ठ मित्र बन्‍नु भन्‍ने हुन्छ। सायद, जब उक्त व्यक्तिलाई कठिनाइ हुन्छ, उसले अरू कसैलाई होइन, बरु तँलाई नै खोज्‍नेछ, र उसले उसलाई मद्दत गर्न तँ मात्र सक्षम छस् भनेर तँलाई नै भरोसा गर्नेछ। यदि तैँले उससँग रिसाएर कुरा गरिस् भने पनि, उसले तँसँग तर्कवितर्क गर्नेछैन, किनभने उसलाई तँ निष्कपट हृदय भएको इमानदार व्यक्ति होस् भन्‍ने थाहा छ। उसले तँलाई भरोसा गर्छ, त्यसकारण तैँले उसलाई जेसुकै भने पनि वा ऊप्रति जस्तोसुकै व्यवहार गरे पनि, उसले सबै कुरा बुझ्‍न सक्‍नेछ। के तिमीहरू त्यस्तो मान्छे बन्‍न सक्छौ? के तिमीहरू त्यस्तो मान्छे हौ? होइनौ भने, तिमीहरू इमानदार मानिस होइनौ। जब तैँले अरूसँग अन्तरक्रिया गर्छस्, तैँले पहिले उनीहरूलाई तेरो साँचो हृदय र इमानदारीता बुझ्न दिनुपर्छ। यदि, अरूसँग बोल्दा र सँगसँगै मिलेर काम गर्दा, र अरूलाई सम्पर्क गर्ने प्रयास गर्दा, कसैको बोलीवचन लापरवाहीपूर्ण, आडम्बरी, ठट्यौलीपूर्ण, चापलुसीले भरिएको, गैरजिम्मेवार, र काल्पनिक छन् भने, वा यदि उनीहरू केवल अरूको कृपा पाउनका निम्ति मात्रै बोल्छन् भने, उनीहरूका कुराहरूमा पूर्ण विश्‍वसनीयताको कमी हुन्छ, र उनीहरू अलिकति पनि इमानदार हुँदैनन्; अरू मानिसहरू जोसुकै भए पनि तिनीहरूसँग अन्तरक्रिया गर्ने उनीहरूको तरिका यही हो। त्यस्तो व्यक्तिमा इमानदार हृदय हुँदैन। यो इमानदार व्यक्ति होइन। मानौं, कुनै व्यक्ति नकारात्मक स्थितिमा छ, र उसले इमानदारी तँलाई भन्छ: “मलाई ठ्याक्कै बताउनुहोस्, म किन यति धेरै नकारात्मक छु। मैले यो पत्ता लगाउनै सकेको छैन!” अनि मानौँ, वास्तवमा तँलाई आफ्नो हृदयमा उसको समस्याबारे थाहा छ, तर तँ त्यो कुरा उसलाई भन्दैनस्, बरु त्यसको साटो यसो भन्छस्: “यो केही पनि होइन। तपाईं नकारात्मक भइरहनुभएको हुनुहुन्‍न; मलाई पनि त्यस्तै हुने गर्छ।” त्यो व्यक्तिका लागि यी शब्दहरू ठूलो सान्त्वना बन्छन्, तर तेरो मनोवृत्ति इमानदार हुँदैन। तँ उसलाई सहज महसुस गराउन र सान्त्वना दिनका निम्ति ऊसँग लापरवाह भइरहेको हुन्छस्; तँ ऊसँग इमानदारीपूर्वक बोल्‍नबाट जोगिएको हुन्छस्। उसले आफ्नो नकारात्मकता त्यागोस् भनेर तैँले उसलाई इमानदारीसाथ सहायता गरिरहेको र उनीहरूका समस्याहरू प्रष्टताका साथ राखिरहेको हुँदैनस्। तैँले एक इमानदार व्यक्तिले गर्नुपर्ने काम गरिरहेको छैनस्। उसलाई सान्त्वना दिन र तिमीहरूको बीचमा कुनै प्रकारको दुश्‍मनी वा झगडा नहोस् भनेर मात्र तैँले ऊसँग झारा टार्ने काम मात्र गरेको छस्—र यसो गर्नु एक इमानदार व्यक्ति बन्‍नु होइन। यसैले, एक इमानदार व्यक्ति बन्‍नका लागि, यस प्रकारको परिस्थिति सामना गर्नुपर्दा, तैँले के गर्नुपर्छ? तैँले देखेका र पहिचान गरेका कुराहरू उसलाई बताउनुपर्छ: “मैले जे देखेको र अनुभव गरेको छु, त्यो म तपाईंलाई बताउँछु। मैले भनेको कुरा सही छ कि गलत छ, तपाईं नै निर्णय गर्नुहोस्। यदि यो गलत छ भने, तपाईंले यसलाई स्वीकार गर्नु पर्दैन। यदि यो सही छ भने, म आशा गर्दछु तपाईंले यसलाई स्वीकार गर्नुहुनेछ। यदि मैले भनेको कुनै कुरा तपाईंलाई सुन्न गाह्रो लाग्यो र त्यसले तपाईंलाई चोट पुर्‍यायो भने, म आशा गर्दछु तपाईंले यस कुरालाई परमेश्‍वरबाट आएको भनी स्वीकार गर्न सक्नुहुनेछ। मेरो अभिप्राय र उद्देश्य भनेको तपाईंलाई सहायता गर्नु हो। म यो समस्यालाई स्पष्ट रूपमा देख्छु: तपाईं आफूलाई अपमान गरिएको र आफ्नो अहम्‌मा कसैले साथ नदिएको महसुस गर्नुहुन्छ, र तपाईंलाई सबैले तुच्छ ठान्छन्, तपाईंलाई आक्रमण गरिँदैछ र तपाईंमाथि त्यस्तो अन्याय त कहिल्यै भएको थिएन भन्‍ने सोच्नुहुन्छ, त्यसैले तपाईं त्यो स्विकार्न सक्नुहुन्न र नकारात्मक बन्नुहुन्छ। तपाईंलाई के लाग्छ—के साँच्चै यस्तो भइरहेको छ?” अनि यो सुनेर उसले कुरा यही नै हो भन्‍ने महसुस गर्छ। वास्तवमा तेरो हृदयमा यही कुरा हुन्छ, तर यदि तँ इमानदार व्यक्ति होइनस् भने, तैँले त्यो कुरा भन्नेछैनस्। तैँले यसो भन्नेछस्, “म पनि प्रायः नकारात्मक नै बन्ने गर्छु,” र जब अर्को व्यक्तिले सबै जना नकारात्मक हुँदा रहेछन् भन्ने सुन्छ, तब उसलाई नकारात्मक हुनु सामान्य नै रहेछ भन्‍ने लाग्छ, र अन्त्यमा, उसले आफ्नो नकारात्मकतालाई छोड्दैन। यदि तँ एक इमानदार व्यक्ति होस् र तैँले इमानदार मनोवृत्ति र इमानदार हृदयले उसलाई सहायता गर्छस् भने, तैँले उसलाई सत्यता बुझ्न र उसको नकारात्मकता छोड्न सहायता गर्न सक्छस्।

इमानदारीता अभ्यास गर्दा यसले धेरै पक्ष समेट्छ। अर्को शब्‍दमा भन्दा, इमानदार बन्‍नुको मानक एक पक्षबाट मात्रै पूरा गर्न सकिँदैन; इमानदार बन्‍नुभन्दा पहिले तँ धेरै हिसाबमा मानकको स्तरमा पुग्‍नुपर्छ। कतिपय मानिसहरूले इमानदार बन्‍नका लागि झूट मात्रै नबोले पुग्छ भन्‍ने सोच्छन्। के यो दृष्टिकोण सही छ? के इमानदार बन्‍ने कार्यमा झूट नबोल्‍ने कुरा मात्रै संलग्‍न हुन्छ? होइन—यसमा अरू धेरै पक्षहरू पनि सम्बन्धित हुन्छन्। पहिलो कुरा, तैँले जेसुकै सामना गरे पनि, चाहे त्यो कुरा तैँले आफैले देखेको होस् वा अरू कसैले तँलाई बताएको होस्, चाहे यो मानिसहरूसँग अन्तरक्रिया गर्ने विषय होस् वा समस्या समाधान गर्ने कुरा होस्, चाहे यो तैँले पूरा गर्नुपर्ने कर्तव्य होस् वा परमेश्‍वरले तँलाई सुम्पनुभएको कुरा नै किन नहोस्, तैँले यसलाई सधैँ इमानदार हृदयका साथ लिनुपर्छ। व्यक्तिले काम-कुराहरूलाई एक इमानदार हृदयका साथ लिने अभ्यास कसरी गर्नुपर्छ? तँ जे सोच्छस् त्यही भन् र इमानदारीसाथ बोल्; खोक्रा, आडम्बरी, वा मिठो सुनिने कुराहरू नबोल्, चापलुसीपूर्ण वा पाखण्डी झूटा कुराहरू नबोल्, बरु तेरो हृदयमा भएका कुराहरू बोल्। इमान्दार बन्‍नु भनेको यही हो। आफ्नो हृदयमा भएका वास्तविक विचार र दृष्टिकोणहरू व्यक्त गर्—इमानदार मानिसहरूले गर्नुपर्ने कुरा यही हो। यदि तँ आफूले सोचेका कुराहरू कहिल्यै भन्दैनस्, र शब्दहरू तेरो हृदयभित्र घाउझैँ पाक्छन्, र तैँले बोलेका कुराहरू तैँले सोचेका कुराहरूसँग कहिल्यै मिल्दैनन् भने, त्यो इमान्दार व्यक्तिले गर्ने कुरा हुँदै होइन। उदाहरणका लागि, मानौँ तँ आफ्नो कर्तव्य राम्रोसित निभाउँदैनस्, र जब मानिसहरूले यो के भइरहेको हो भनेर सोध्छन्, तँ यस्तो जबाफ दिन्छस्, “म आफ्नो कर्तव्य राम्रोसित निभाउन चाहन्छु, तर विविध कारणहरूले गर्दा, मैले त्यो राम्ररी गर्न सकेको छैनँ।” वास्तवमा, तँलाई आफ्नो हृदयमा आफू मेहनती नभएको कुरा थाहा हुन्छ, तर तैँले सत्य बोल्दैनस्। यसको साटो, तैँले सत्यतथ्य ढाकछोप गर्न र जिम्‍मेवारीबाट पन्छन हरप्रकारका कारण, औचित्य, र बहानाहरू झिक्छस्। के इमान्दार व्यक्तिले यस्तै गर्छ? (गर्दैन।) तैँले यी कुराहरू बोलेर मानिसहरूलाई मूर्ख बनाउँछस् र जसोतसो कुरा टार्छस्। तर तँभित्र जे छ, तँभित्र जे-जस्तोअभिप्राय, त्यसको सार भ्रष्ट स्वभाव नै हो। यदि तँ आफूभित्र भएका कुराहरू र आफ्ना अभिप्रायहरू खुला रूपमा बाहिर ल्याउन र विश्‍लेषण गर्न सक्दैनस् भने, ती कुराहरूलाई शुद्ध पार्न सकिँदैन—र यो कुरा सानोतिनो मामिला होइन! तैँले साँचो रूपमा बोल्नुपर्छ, “मैले कर्तव्य निभाउने कुरालाई अलि पछि सारेको सार्‍यै गर्दै आइरहेको छु। म लापरवाह, झाराटारूवा, र असावधान हुँदै आइरहेको छु। जब म राम्रो मुडमा हुन्छु, म अलिअलि प्रयत्‍न लगाउन सक्छु। तर जब म खराब मुडमा हुन्छु, म सुस्‍त भइहाल्छु, र मलाई प्रयत्‍न लगाउनै मन लाग्दैन, र म दैहिक आरामको लालच गर्न थाल्छु। त्यसैले, कर्तव्य निभाउने मेरा प्रयासहरू अप्रभावकारी छन्। विगतका केही दिनहरूदेखि परिस्थिति उल्टो हुँदै गइरहेको छ, र म तनमन लगाउँदै मेरो कार्यकुशलता सुधार्ने र राम्रोसित कर्तव्य निभाउने प्रयास गरिरहेको छु।” हृदयबाट बोल्‍नु भनेको यही हो। त्यो अर्को तरिकाले बोलेको चाहिँ हृदयबाट बोलेको होइन। आफूलाई निराकरण गरिएला, आफ्नो समस्या मानिसहरूले थाहा पाउलान्, र आफूलाई जबाफदेही ठहराइएला भन्‍ने डरले, तैँले सत्यतथ्य ढाकछोप गर्न हरप्रकारका कारण, औचित्य, र बहानाहरू झिकिस्, र सुरुमा अरू मानिसहरूलाई त्यो परिस्थितिबारे बोल्न बन्द गर्ने तुल्याइस्, र त्यसपछि निराकरणमा पर्नबाट जोगिन जिम्‍मेवारी अन्यत्र मोडिदिइस्। तेरा झूटहरूको स्रोत यही हो। झूटाहरूले जतिसुकै बोले पनि, तिनीहरूले बोलेको केही न केही कुरा निश्‍चय नै सत्य र वास्तविक नै हुने गर्छ। तर तिनीहरूले बोलेका मुख्य कुराहरूमा केही न केही झूट र तिनीहरूको केही न केही अभिप्राय रहेकै हुन्छ। त्यसकारण, के कुराचाहिँ सत्य हो र केचाहिँ असत्य हो भनेर खुट्याउनु र छुट्याउनु एकदमै महत्त्वपूर्ण हुन्छ। तर यस्तो गर्न सजिलो छैन। तिनीहरूले बोलेका केही कुराहरू दूषित र सिँगारपटार गरिएका हुन्छन्, तिनीहरूले बोलेका कतिपय कुराहरू तथ्यसँग मेल खान्छन्, र तिनीहरूले बोलेका कति कुराचाहिँ तथ्यसँग बाझिन्छन्; यसरी तथ्य र कल्पना मिसिएपछि, सत्य र असत्य छुट्याउन गाह्रो हुन्छ। यस्तो व्यक्ति सबैभन्दा छली, र पहिचान गर्न सबैभन्दा गाह्रो व्यक्ति हुन्छ। यदि यस्ताले सत्यता स्विकार्न र इमान्दारिता अभ्यास गर्न सक्दैनन् भने, तिनीहरू निश्‍चय नै निष्कासित हुनेछन्। त्यसोभए, मानिसहरूले कुन मार्ग चुन्‍नुपर्छ? इमान्दारीता अभ्यास गर्ने मार्ग कुन हो? तिमीहरूले सत्य बोल्न सिक्‍नुपर्छ, र आफ्ना वास्तविक स्थिति र समस्याहरूबारे खुलस्त सङ्गति गर्न सक्षम बन्‍नुपर्छ। इमान्दार मानिसहरूले अभ्यास गर्ने यसरी नै हो, र यस्तो अभ्यास सही हुन्छ। जोसँग विवेक र समझ हुन्छ, तिनीहरू सबै नै इमान्दार बन्‍ने कार्यमा लागिपर्न इच्छुक हुन्छन्। इमान्दार मानिसहरूले मात्र साँचो रूपमा खुसी र सहज महसुस गर्छन्, र परमेश्‍वरप्रतिको समर्पण हासिल गर्न सत्यता अभ्यास गरेर मात्रै मान्छेले वास्तविक खुसी उपभोग गर्न सक्छ।

मानिसहरूले इमानदार बन्‍ने अभ्यास गर्दा विभिन्‍न समस्याहरू देखा पर्छन्। कहिलेकहीँ तिनीहरू सोच्दै नसोची बोल्छन्, केही क्षण चिप्लन्छन् र गलत अभिप्राय वा उद्देश्य, वा अभिमान र घमण्डद्वारा वशिभूत भएर तिनीहरूले झूट बोल्छन्, र त्यसको परिणामस्वरूप त्यसलाई लुकाउन तिनीहरूले झन्झन् धेरै झूट बोल्‍नुपर्छ। अनि अन्त्यमा, तिनीहरूलाई हृदयभित्र सहज महसुस हुँदैन तर तिनीहरूले ती झूटलाई फिर्ता लिन सक्दैनन्, तिनीहरूसँग आफ्‍नो गल्ती सुधार गर्ने, आफूले झूट बोलेँ भनेर स्विकार्ने साहस हुँदैन, र यसरी तिनीहरूको गल्तीले निरन्तरता पाइरहन्छ। यसपछि, तिनीहरूको अवस्था सधैँ नै हृदयलाई ढुङ्गाले थिचिरहेको जस्तै हुन्छ; तिनीहरू सधैँ दोषरहित हुने, गल्ती स्वीकार गरी पश्‍चात्ताप गर्ने मौका पाउन चाहन्छन्, तर तिनीहरूले कहिल्यै पनि यसलाई व्यवहारमा लागु गर्दैनन्। अन्ततः, तिनीहरूले यसबारेमा विचार गरेर आफैलाई भन्छन्, “म भविष्यमा आफ्‍नो कर्तव्य पूरा गर्दा यसको पूर्ति गर्नेछु।” तिनीहरूले सधैँ पूर्ति गर्नेछु भनी भन्छन्, तर कहिल्यै त्यसो गर्दैनन्। यो कुरा झूट बोलेपछि क्षमा मात्र माग्‍नुजत्तिको सरल छैन—के तैँले झूट बोल्नु र छली कार्यमा संगल्‍न हुनुका हानि र दुष्‍परिणामहरू पूर्ति गर्न सक्छस्? यदि, ठूलो आत्मघृणाले गर्दा, तैँले पश्‍चात्ताप अभ्यास गर्न सक्छस्, र त्यस्तो कुरा फेरि कहिल्यै गर्दैनस् भने, तैँले परमेश्‍वरको सहनशीलता र कृपा प्राप्त गर्न सक्छस्। यदि तैँले मिठा कुरा गरेर आफ्ना झूटहरूको पूर्ति भविष्यमा गर्नेछु भनी भन्छस्, तर साँचो रूपमा पश्‍चात्ताप गर्दैनस्, र त्यसपछि झूट बोल्‍ने र छल्‍ने कार्य जारी राख्छस् भने, तैँले अत्यन्तै जिद्दी भई पश्‍चात्ताप गर्न इन्कार गर्दैछस्, र तँलाई अवश्य नै हटाइनेछ। विवेक र समझ भएका मानिसहरूले यो कुरालाई पहिचान गर्नुपर्छ। झूट बोलेपछि र छली कार्यमा संलग्‍न भएपछि, सुधार गर्नेबारेमा मात्रै विचार गर्नु पर्‍याप्त हुँदैन; तैँले साँचो रूपमा पश्‍चात्ताप गर्नु नै सबैभन्दा महत्त्वपूर्ण कुरा हो। यदि तँ इमानदार बन्‍न चाहन्छस् भने, तैँले झूट बोल्‍ने र छल्‍ने समस्या समाधान गर्नैपर्छ। तैँले सत्य बोल्नैपर्छ, र व्यावहारिक काम गर्नैपर्छ। सत्य बोल्दा, कहिलेकाहीँ त्यसको परिणामस्वरूप तैँले इज्‍जत गुमाउन सक्छस्, र तँलाई निराकरण गरिन सक्छ, तर त्यसो गरेर तैँले सत्यता अभ्यास गरेको हुनेछस्, र त्यसरी त्यो एउटै घटनामा परमेश्‍वरको आज्ञापालन गर्नु र उहाँलाई सन्तुष्ट पार्नु पनि सार्थक नै हुनेछ, र त्यो तँलाई सान्त्वाना दिलाउने कुरा नै हुनेछ। जे भए पनि, आफ्नो बचाउ गर्ने वा आफूलाई निर्दोष साबित गर्ने प्रयास नगरी, तँ आखिरमा इमानदार बन्ने अभ्यास गर्न सक्षम भएको हुनेछस्, तैँले आखिरमा आफ्नो हृदयको कुरा बताउन सक्षसम भएको हुनेछस्, र यही नै साँचो वृद्धि हो। तँलाई निराकरण गरिए पनि वा प्रतिस्थापन गरिए पनि, तैँले आफ्नो हृदयमा स्थिर महसुस गर्नेछस्, किनभने तैँले झूट बोलिनस्; अनि, तैँले आफ्नो कर्तव्य राम्ररी पूरा नगरेको हुनाले, तँलाई निराकरण गरिनु, र तैँले त्यसको जिम्‍मेवारी लिनुपर्ने हुनु सही कुरा थियो भन्‍ने महसुस गर्नेछस्। यो सकारात्मक मानसिक स्थिति हो। तर तँ छली कार्यमा संलग्‍न भइस् भने, यसबाट के-कस्ता परिणामहरू आउनेछन्? तँ छली कार्यमा संलग्‍न भएपछि, तँलाई हृदयमा कस्तो महसुस हुनेछ? असहज; तैँले सधैँ आफ्‍नो हृदयमा ग्‍लानि र भ्रष्टता रहेको अनुभव गर्नेछस्, तँलाई सधैँ दोषी महसुस हुनेछ: “म कसरी झूट बोल्‍न सकेँ? म फेरि पनि कसरी छली कार्यमा संलग्‍न हुन सकेँ? म किन यस्तो छु?” तँलाई आफ्‍नो शिर ठाडो पारेर हिँड्न नसकिएला जस्तो र परमेश्‍वरको सामना गर्दा सरमले मरिएला जस्तो महसुस हनेछ। खास गरी, जब मानिसहरूले परमेश्‍वरको आशिष्‌ पाउँछन्, जब तिनीहरूले परमेश्‍वरको अनुग्रह, करुणा र सहनशीलता प्राप्त गर्छन्, तब तिनीहरू परमेश्‍वरलाई धोका दिनु लाजमर्दो कुरा भएको अझ बढी महसुस गर्छन्, र तिनीहरूलाई हृदयभित्र निकै धिक्‍कार लाग्छ, तर शान्ति वा आनन्द भने एकदमै कम मात्र महसुस हुन्छ। यसले के-कस्तो समस्या प्रदर्शित गर्छ? यो कि, मानिसहरूलाई छल्नु भनेको भ्रष्ट स्वभाव प्रकट हुनु हो, यो परमेश्‍वरविरुद्ध विद्रोह र उहाँको विरोध गर्नु हो, र त्यसैले यसले तँलाई पीडा दिनेछ। जब तैँले झूट बोल्छस् र छल्छस्, तँलाई आफूले एकदमै बठ्याइँपूर्वक र चलाखीसाथ बोलेँ, र आफ्नो छलको एउटा सानो सुराक पनि छोडिनँ भन्‍ने लाग्‍न सक्छ—तर पछि गएर तँलाई धिक्‍कार लाग्नेछ र दोषी महसुस हुनेछ, र त्यसले तँलाई जिन्दगीभर पछ्याउनसमेत सक्‍नेछ। यदि तँ अभिप्राय राखेर र जानीबुझी नै झूट बोल्छस् र छल्छस्, अनि एउटा यस्तो दिन आउँछ, जुन दिन तँलाई यसको गम्भीरता महसुस हुन्छ भने, यसले तेरो हृदय छुरीले घोपेजस्तो गरी घोप्‍नेछ, र तँ सधैँ यसलाई सुधार्न पाए पनि हुन्थ्यो भनेर मौका खोजिरहेको हुनेछस्। अनि तैँले गर्नुपर्ने पनि त्यही हो, होइन भने तँसँग कुनै विवेक नै छैन, र तैँले कहिल्यै पनि आफ्नो विवेकअनुसार जिएको छैनस्, र तँमा कुनै मानवता छैन, र तँसित कुनै चरित्र वा मर्यादा पनि छैन। यदि तँसित अलिकति चरित्र वा मर्यादा, अनि विवेकको केही सचेतना छ भने, जब तँलाई आफू झूट बोलिरहेको र छली कार्यमा संलग्‍न भइरहेको छु भन्‍ने महसुस हुन्छ, तब तँलाई आफ्नो यो व्यवहार लाजमर्दो, अपमानजनक र तुच्छ लाग्‍नेछ; अनि तैँले आफूले आफैलाई घृणा र तिरस्‍कार गर्नेछस्, र झूट र छलको मार्ग छोड्‍नेछस्। तर शैतानका कोटिकाहरूसित सामान्य मानवताको विवेक र समझ हुँदैन; तिनीहरू आफूले बोलेका जुनसुकै झूटहरूप्रति पनि विस्मृति र निस्फिक्री अवस्थामा रहन्छन्, र तिनीहरूसित आफूले झूट बोल्नुका सैद्धान्तिक आधारहरूसमेत हुन्छन्, र त्यो आधार यस्तो हुन्छ: झूट नबोली त कुनै पनि महान्‌ काम सम्पन्‍न गर्न सकिँदैन, र त्यसैले तिनीहरू जिद्दी भई पश्‍चात्ताप गर्न अस्वीकार गर्छन्। तर विवेक र समझ भएका मानिसहरू भने फरक हुन्छन्। यस्ता मानिसहरू शैतानद्वारा भ्रष्ट पारिएका मात्र हुन्छन्, र तिनीहरूले भ्रष्ट स्वभाव प्रकट गरे पनि, तिनीहरू दुष्ट मानिस होइनन्, तिनीहरूमा विवेकको सचेतना हुन्छ, तिनीहरूमा सामान्य मानवताको खाँचो हुन्छ, र तिनीहरूमा असल, धर्मी, र सकारात्मक कुराहरूप्रतिको प्रेमको पनि नैसर्गिक प्रवृत्ति र खाँचो हुन्छ। त्यसकारण, जब तिनीहरूले आफ्नो विवेकमार्फत दोषी महसुस गर्छन्, तिनीहरू आफैबारे मनन गर्न र साँचो रूपमा पश्‍चात्ताप गर्न सक्षम हुन्छन्। शैतान भनेको चरम दुष्टताले भरिपूर्ण कुरा हो। यसले सकारात्मक कुराहरू मन पराउँदैन, यसले असल कुराहरू मन पराउँदैन, र यसको प्रकृतिभित्र अध्याँरा र दुष्ट कुराहरू मात्र हुन्छन्, त्यहाँ भ्रष्ट र दुर्भावनापूर्ण कुराहरूबाहेक अरू केही हुँदैनन्; शैतानसित कुनै मानवता हुँदैन, यसलाई सामान्य मानवताको कुनै खाँचो हुँदैन, र यसमा विवेकको कुनै सचेतना पनि हुँदैन। तर मानिसहरू फरक हुन्छन्। तिनीहरू परमेश्‍वरद्वारा सृष्टि गरिएका हुन्, तिनीहरूसित विवेक र समझ हुन्छ; विवेक भएका मानिसहरूसित आफ्नो हृदयमा सचेतना हुन्छ, तिनीहरूले परमेश्‍वर वा अरू मानिसहरूलाई छल्ने प्रयास गर्दा विवेकको दोषारोपण र धिक्‍कार महसुस गर्न सक्छन्, र त्यही धिक्‍कार र दोषारोपणले तिनीहरूलाई पीडा दिन्छ। जब व्यक्तिले यस्तो पीडा महसुस गर्छ, जब उसले यो दोषारोपण र धिक्‍कार महसुस गर्छ, उसको विवेकभित्र सचेतना आउन थाल्छ: तिनीहरूलाई मानिसहरू इमान्दार हुनुपर्छ, र तिनीहरू सत्यता पछ्याउने मार्गमा हिँड्नुपर्छ भन्‍ने कुरा महसुस हुन थाल्छ। जब तिनीहरूलाई यस्तो खाँचो परिआउँछ, तब यो असल कुरा हो। अहिले, के तिमीहरूले झूट बोल्दा र छल्दा कुनै धिक्‍कारमहसुस गर्छौ? (गर्छौँ।) तिमीहरूले धिक्‍कार महसुस गर्छौ भन्‍ने तथ्यले तिमीहरूमा विवेकको केही सचेतना छ र तिमीहरूका लागि अझै पनि केही आशा बाँकी छ भन्‍ने प्रमाणित गर्छ; यो भनेको मुक्ति प्राप्त गर्नका लागि तिमीहरूमा न्यूनतम रूपमा हुनुपर्ने सचेतनाको स्तर र व्यवहारको प्रकार हो। यदि तिमीहरूको विवेकले अलिकति पनि धिक्‍कार महसुस गर्दैन भने, त्यो समस्याजनक कुरा हो, र यसको अर्थ तिमीहरूमा मानवता छैन भन्‍ने हुन्छ। के अब तिमीहरू अरूलाई ढाँटेपछि र छलेपछि कसरी पश्‍चात्ताप गर्ने भनेर जान्दछौ? यदि तिमीहरू जिद्दीपूर्वक पश्‍चात्ताप गर्न अस्वीकार गर्छौ भने, त्यसको परिणाम के हुनेछ? तिमीहरू छुटकारा पाउन अयोग्य हुनेछौ। अब तिमीहरू सबैले परमेश्‍वरले विवेक, समझ, सामान्य मानवताको खाँचो, दुष्टबाट असल खुट्याउने क्षमता, र सकारात्मक र असल कुराहरूप्रतिको प्रेम, दुष्टताप्रतिको घृणा, र सत्यता स्विकार्ने क्षमता भएकाहरूलाई मुक्ति दिनुहुन्छ भनेर देख्‍न सक्छौ। त्यस्ता मानिसहरूलाई नै मुक्ति दिन सकिनेछ।

नोभेम्बर ३०, २०१७


भ्रष्ट स्वभाव समाधान गर्ने मार्ग

तैँले जे गरिरहेको भए पनि, कसरी सत्यता खोज्ने र त्यसप्रति समर्पित हुने त्यो सिक्नैपर्छ; तँलाई जसले सल्‍लाह दिइरहेको भए पनि, यदि यो सत्यता सिद्धान्तहरूअनुरूप छ भने, त्यो सानो बालकबाट नै आए पनि, तैँले यसलाई स्विकार्नैपर्छ र यसमा समर्पित हुनैपर्छ। व्यक्तिमा जे-जस्ता समस्याहरू भए पनि, यदि तिनीहरूका शब्‍दहरू र सल्‍लाह सत्यता सिद्धान्तहरूअनुरूप छन् भने, तैँले तिनलाई स्विकार्नुपर्छ र तिनमा समर्पित हुनुपर्छ। यसरी काम गर्दाका नतिजाहरू असल र परमेश्‍वरको इच्‍छाअनुरूप हुनेछन्। मुख्य कुराचाहिँ आफ्नो मनसाय, अनि कामकुरा सम्‍हाल्‍ने आफ्ना सिद्धान्त र विधिहरूलाई हेर्नु हो। यदि कामकुरा सम्‍हाल्‍ने तेरा सिद्धान्त र विधिहरू मानव इच्‍छा, मानव सोच र धारणा, वा शैतानी दर्शनहरूबाट उत्पन्न हुन्छन् भने, ती सिद्धान्त र विधिहरू अव्यावहारिक छन्, र ती अप्रभावकारी हुनेछन्। किनभने तेरा सिद्धान्त र विधिहरूको स्रोत नै गलत छ, र सत्यता सिद्धान्तहरूअनुरूप छैन। यदि तेरा दृष्टिकोणहरू सत्यता सिद्धान्तहरूमा आधारित छन्, र तैँले सत्यता सिद्धान्तहरूअनुरूप कामकुरा सम्‍हाल्छस् भने, तैँले ती अवश्य नै सही तरिकामा सम्‍हाल्नेछस्।, तैँले त्यति बेला कामकुरा सम्हाल्ने तरिकालाई कतिपय मानिसले स्वीकार नगरे पनि, वा यसबारे तिनीहरूले धारणाहरू राख्‍ने वा यसको प्रतिरोध गर्ने भए पनि, केही समयपछि यो मान्य हुनेछ। सत्यता सिद्धान्तहरूअनुरूपका कुराहरूले झन्-झन् धेरै सकारात्मक परिणाम ल्याउनेछन्, जबकी सत्यता सिद्धान्तअनुरूप नरहेका कुराहरू त्यो बेला मानिसका धारणासँग मेल खाए पनि, तिनले झन्-झनै धेरै नकारात्मक नतिजा ल्याउनेछन्।ॉ मानिसहरू सबैले यसको पुष्टि पाउनेछन्। तँ आफूले गर्ने कुनै पनि कुरामा मानव बन्धनमा पर्नै हुँदैन, अनि तैँले आफै सङ्कल्पहरू गर्नै हुँदैन; सुरुमा तैँले परमेश्‍वरलाई प्रार्थना गरेर सत्यता खोजी गर्नुपर्छ, त्यसपछि यस विषयबारे सबैसँग खोजी र सङ्गति गर्नुपर्छ। सङ्गति गर्नुको उद्देश्य के हो? यो तैँले परमेश्‍वरको इच्‍छाअनुसार सही तरिकामा कामकुरा गर्न र ठ्याक्‍कै परमेश्‍वरको इच्‍छाअनुरूप कार्य गर्न सक् भनेर हो। यो त यसलाई भन्ने अलि भव्य तरिका हो, र मानिसहरूले यो स्तर हासिल गर्न सक्नेछैनन्। अझ ठोस रूपमा भन्नुपर्दा, यो तैँले कामकुराहरू सत्यता सिद्धान्तहरूअनुसार सही तरिकामा गर्न सक् भनेर हो। यो अझ धेरै वास्तविक छ। जब कुनै व्यक्तिले यो मानक पूरा गर्छ, तब उसले सत्यता अभ्यास गरिरहेको र परमेश्‍वरको इच्छा पालन गरिरहेको हुन्छ; ऊसँग सत्यता वास्तविकता हुन्छ र यसमा कसैबाट कुनै विरोध आउनेछैन। 

तँलाई कुनै समस्या आइपर्दा, तैँले तर्क गर्नुको सट्टा पहिला आफ्नो धारणा, कल्पना र निर्णयलाई पर पन्साउनुपर्छ—व्यक्तिमा हुनुपर्ने तर्कसङ्गतपन यही हो। यदि मैले नबुझ्ने कुनै कुरा छ र यो मेरो विशेषज्ञताको क्षेत्र होइन भने, म यो विषय थाहा हुने व्यक्तिसँग परामर्श लिनेछु। ऊसँग परामर्श लिएपछि, मलाई यो विषयको आधारभूत अवधारणा थाहा हुनेछ। तर मैले यो मामिला आफै कसरी सम्हाल्ने भनेर खोजी गर्नैपर्छ, मैले अरू मानिसहरूको मात्र कुरा सुन्नु हुँदैन, न त आफ्नो धारणअनुसार मात्रै यो मामिला सम्हाल्नु नै हुन्छ। मैले मण्डलीको कामलाई फाइदा पुग्ने तरिकामा र सत्यता सिद्धान्तहरूअनुसार कसरी काम गर्ने भनेर खोजी गर्नैपर्छ। के यो परिस्थिति सम्हाल्ने तर्कसङ्गत तरिका होइन र? के सामान्य व्यक्तिमा हुनुपर्ने समझ यही होइन र? यसरी सुझाव खोज्नु र माग्नु सही तरिका हो। मानिलिऊँ तँ निश्‍चित क्षेत्रमा जानकार छस् र म यसबारे तँसँग परामर्श लिन्छु, तर त्यसपछि तँ आफूले भनेको कुरा मैले पालन गर्न र तेरो कार्य योजना लागू गर्न दबाब दिन्छस् भने—त्यो कस्तो प्रकारको स्वभाव हो? त्यो अहङ्कारी स्वभाव हो। अब तेरो लागि कार्य गर्ने उचित तरिका के हुनेछ? तैँले यसो भन्नुपर्छ: “मलाई यस क्षेत्रमा कम ज्ञान छ, तर त्यो सत्यतासित सम्बन्धित छैन। तपाईंले यसलाई सुझावको रूपमा मात्र लिन सक्‍नुहुन्छ, तर ठ्याक्‍कै कसरी कार्य गर्ने भन्ने जानकारीको लागि तपाईंले परमेश्‍वरको इच्छा अझ धेरै खोजी गर्नुपर्छ।” यदि मैले तँलाई सुझाव मागेँ र तँ यो विषय आफूले साँच्चै बुझेको छु भन्‍ने सोच्छस् र आफूलाई असाधारण ठान्छस् भने, यो अहङ्कारी स्वभाव हो। अहङ्कारी प्रकृतिले तँमा यसप्रकारको प्रतिक्रिया र प्रकटीकरण ल्याउन सक्छ—जब कसैले तँलाई सुझाव माग्छ, तैँले तुरुन्तै आफ्नो तर्कसङ्गतपन गुमाउँछस्; तैँले सामान्य व्यक्तिको समझ गुमाउँछस्, र सही निर्णय गर्न सक्दैनस्। जब कसैले भ्रष्ट स्वभाव प्रकट भइरहेको हुन्छ, तब उसको समझ सामान्य हुँदैन। तसर्थ, तँलाई जेसुकै आइपरे पनि, अनि अरूले तँलाई सुझाव मागे नै भने पनि, तैँले धृष्टता देखाउनु हुँदैन, र आफूभित्र सामान्य समझ कायम राख्‍नुपर्छ। कार्य-व्यवहारको सामान्य तरिका के हो? यस बेला, तैँले यसरी विचार गर्नुपर्छ: “मैले यो विषय बुझे पनि धृष्टता देखाउनु हुँदैन। मैले यसलाई सामान्य मानवताको समझअनुसार नै सम्हाल्नुपर्छ।” तैँले परमेश्‍वरसामु फर्केपछि सामान्य मानवताको समझ पाउनेछस्। कहिलेकाहीँ तैँले आत्मसन्तुष्टिको निश्‍चित भाव प्रकट गर्ने भए पनि, तेरो हृदयमा संयम हुनेछ—भ्रष्ट स्वभावका प्रकटीकरणहरू आधा घटनेछन्, र तैँले अरूलाई निकै कम मात्रामा मात्र नकारात्मक प्रभाव पार्नेछस्। तथापि, यदि तँ आफ्नो अहङ्कारी स्वभावअनुसार व्यवहार गर्छस्, सधैँ आफूलाई सही ठान्छस् र फलस्वरूप अरूलाई तेरो कुरा सुन्न बाध्य बनाउँछस् भने, यसले समझको एकदमै कमी भएको देखाउँछ। यदि तैँले मानिसहरूलाई देखाउने मार्ग सही हो भने त परिस्थिति ठिकै हुन सक्ला, तर यदि त्यो गलत हो भने त्यसले तिनीहरूलाई हानि गर्नेछ। यदि कसैले व्यक्तिगत मामिलामा तँलाई सुझाव माग्छ र तैँले उसलाई गलत मार्गमा लगिस् भने, तैँले एक व्यक्तिलाई मात्र हानि गरेको हुनेछस्। तर यदि उसले मण्डलीको कामसँग सम्बन्धित महत्त्वपूर्ण मामिलाबारे सोध्छ र तैँले उसलाई गलत मार्गमा डोऱ्याइस् भने, तैँले मण्डलीको काममा हानि पुऱ्याएको हुनेछस्, र परमेश्‍वरको घरको हितमा नोक्सानी हुनेछ। यदि त्यो समस्या गम्भीर प्रकृतिको छ र त्यसले परमेश्‍वरको स्वभाव चिढ्याउँछ भने, त्यसका परिणामहरू अकल्पनीय हुनेछन्।

परिस्थिति जे-जस्तो भए पनि, यदि कुनै व्यक्तिमा भ्रष्ट सोचविचार उत्पन्न हुन सुरु हुन्छ र उसको भ्रष्ट स्वभाव प्रकट हुन थाल्छ भने, यो चानचुने कुरा होइन। यदि उसले आफ्नो भ्रष्टता हटाउन सत्यता खोजी गर्दैन भने, यसलाई हटाउने कुनै उपाय हुनेछैन। तर यदि उसले परमेश्‍वरका वचनहरू प्रयोग गर्दै तर्कसङ्गत हिसाबले सत्यता खोज्न र भ्रष्टता प्रकट गर्नुको जड पत्ता लगाउन सक्छ भने, उसलाई आफ्नो भ्रष्ट स्वभावको समस्या हल गर्न सजिलो हुनेछ। तैँले जति धेरै आफ्नो आत्माभित्र पर्खेर खोजी गर्ने गर्छस्, उति नै धेरै तँलाई त्यो समस्याको सार बुझ्नहेतु परमेश्‍वरका सान्दर्भिक वचनहरू भेट्टाउन सजिलो हुनेछ। यस तरिकाले, तेरो भ्रष्टताको प्रकटीकरण झन्झन् कम हुँदै जानेछ, अनि तँ परमेश्‍वरमा समर्पित हुन सक्नेछस्, तैँले अबउप्रान्त धारणा र कल्पनाको आधारमा बोल्ने वा काम गर्नेछैनस्, अनि तेरो मानवता झन्झन् धेरै सामान्य बन्दै जानेछ। सामान्य मानवता भनेको के हो? यो भनेको सामान्य मानवताको मानक, विवेक, समझ, सत्यता सिद्धान्तहरू, अनि परमेश्‍वरले तोक्‍नुभएको मापदण्डअनुसार बोल्नु र कार्य गर्नु हो—त्यो सामान्य मानवताको प्रकटीकरण हो। त्यसैले, तँलाई जे आइपरे पनि, सबभन्दा पहिला तँ शान्त बन्नुपर्छ, तैँले आफूलाई परमेश्‍वरसामु चुप राख्नुपर्छ र उहाँलाई प्रार्थना गर्नुपर्छ अनि त्यस मामिलामा उहाँको इच्छाअनुरूप कसरी कार्य गर्ने भनेर खोजी गर्नुपर्छ। सामान्य मानवता हुने मानिसहरूमा यस्तो तर्कसङ्गतपन हुन्छ—तिनीहरूले आफूलाई संयम राखेर यो हासिल गर्न सक्छन्, यो बस तँ यसरी अभ्यास गर्न इच्छुक छस् कि छैनस् भन्ने कुरामा निर्भर गर्छ। यदि तँ सधैँ देखावा गर्न, घमण्ड देखाउन, उच्च स्थान रहन र अरूको हृदयमा आफूलाई आदर्श बनाउन खोज्छस् भने, तँ परमेश्‍वरबाट तर्किसकेको छस्। तँ उहाँसामु फर्कन सक्नेछैनस्, र तँ हृदयमा उहाँविरुद्ध गइसकेको छस्। तँ सधैँ आफ्नै विचारको आधारमा कामकुरा गर्न चाहन्छस्, र केही कुरा पूरा गरेपछि, तँलाई आफूले केही ठूलै कुरा प्राप्त गरेछु, कुनै गतिलै काम गरेछु, आफू समर्थ छु, र आफू मामुली व्यक्ति मात्र होइन भन्ने लाग्छ, अनि तँ महामानव र कुनै महान् व्यक्ति बन्न खोज्छस्। यसरी कार्य गर्दा समस्या निम्तिन्छ र यो सही मार्गमा हिँड्नु होइन। सत्यता नपछ्याउने मानिसहरू यस्तै हुन्छन्; तिनीहरूमा अलिकति पनि सामान्य मानवता हुँदैन र तिनीहरू पैशाचिक प्रकृतिले भरिएका हुन्छन्। परमेश्‍वरमा साँचो विश्‍वास गर्नेहरूले सत्यता स्विकार्न सक्छन्, तिनीहरू सत्यतामा लागिपर्न इच्छुक हुन्छन् र तिनीहरूलाई सामान्य मानव स्वरूपमा जिउन आनन्द लाग्छ। यसको लागि सत्यतामा प्रयत्‍न लगाउनु, परमेश्‍वरको वचन प्रायः पढ्ने गर्नु, अनि उहाँका वचनहरू अझ धेरै पढिरहनु, ती वचनहरूलाई आफ्नो हृदयमा गढ्न दिनु अनि सत्यताको बुझाइ हासिल गर्नु आवश्यक हुन्छ। तेरो हृदय निरन्तर शान्त स्थितिमा हुनैपर्छ अनि तँलाई परिस्थिति आइपर्दा विचारहीन, पूर्वाग्रही, जिद्दी, उग्र, देखावटी वा झूटो पटक्कै हुनु हुँदैन, ताकि तैँले समझअनुसार कार्य गर्न सकेस्। यो नै सामान्य मानवताको उचित प्रकटीकरण हो।

आजकल, धेरैजसो मानिसहरू तर्कसङ्गत हुन सक्दैनन्। तिनीहरू अरूले प्रशंसाका केही शब्द बोलिदिँदा दङ्ग पर्छन् र आफू साधारण मानिस होइन रहेछु भन्ने ठान्न थाल्छन्। तिनीहरूले कस्तो खालको स्वभाव प्रकट गरिरहेका हुन्छन्? के त्यो अहङ्कारी स्वभाव होइन र? यदि कसैले तँलाई अलिअलि निराकरण र काँटछाँट गरेपछि तँलाई अप्ठ्यारो लाग्छ अनि ऊसँग तर्क गर्न र उसको कुरा खण्डन गर्न मन लाग्छ भने, तैँले कस्तो खालको स्वभाव प्रकट गरिरहेको हुन्छस्? यो पनि अहङ्कारी स्वभाव प्रकट गर्नु नै हो। मानौँ, तैँले सबै कुरा केही समयसम्म राम्रोसँग गर्दा अनि मानिसहरूले तँलाई एकदमै राम्रो गऱ्यौ भन्दै प्रशंसा गर्दा र प्रशंसाको नजरले हेर्दा, तँलाई आफू जुनसुकै काम गर्न सक्षम र अरूभन्दा श्रेष्ठ भएझैँ लाग्न थाल्छ। तँलाई खुसी लाग्छ र बाटोमा हिँड्दा आफू पालकीमा चढिरहेको भान हुन्छ। तर तैँले गर्ने कामकुराहरूमा धक्‍का लाग्दा, तेरो मुड बिग्रन्छ अनि तँ अरू मानिसहरूसँग कुराकानी गर्दा कुनै उत्साह देखाउन सक्दैनस्। यस्ता मानिसहरू साह्रै हठी र अपरिपक्व हुन्छन्, तिनीहरूमा सामान्य मानवताको कमी हुन्छ। सामान्य मानवता हुने मानिसहरूले कस्ता खालका प्रकटीकरणहरू देखाउँछन्? तिनीहरूलाई धक्‍का लाग्दा वा निराकरण गरिँदा, तिनीहरू नकारात्मक बन्दैनन् र यसलाई आफ्नो कर्तव्यमा असर पार्न दिँदैनन्। तिनीहरूले आफ्नो कर्तव्य निर्वाहको क्रममा धेरै कष्ट सहे पनि वा उल्लेखनीय परिणामहरू हासिल गरे पनि, आफूलाई प्रशंसायोग्य ठान्‍ने वा कुनै इनामको आशा गर्ने गर्दैनन्, न त अरूलाई आफ्नो आदर गराउन नै खोज्छन्। तिनीहरू यस्ता भावनाहरू राख्दै राख्दैनन्। तिनीहरू सही ढङ्गले यी मामिलाहरू सम्हाल्न सक्छन् र तिनीहरूमा सामान्य व्यक्तिको समझ हुन्छ। सामान्य मानवता हुनु भनेको यही हो। जब मानिसहरू आफ्नो भ्रष्ट स्वभावअनुसार जिउँछन्, तब तिनीहरू कहिलेकाहीँ अहङ्कारी र घमण्डी हुन्छन्, र घमण्डमा चुर्लुम्मै डुब्छन्, अनि आफू असफल हुँदा र आफूलाई धक्‍का लाग्दा, तिनीहरू निराश हुनेछन् र तिनीहरूको समझ असमान्य हुनेछ। सत्यता बुझेर, भ्रष्ट स्वभाव फालेर अनि जीवन वृद्धि हासिल गरेर मात्र व्यक्तिको मानवता परिपक्व हुन सक्छ। सत्यता बुझ्नु र सिद्धान्तअनुसार कामकुराहरू गर्नु नै मानिसहरूले आफ्नो मानवता परिपक्व बनाउनहेतु पूरा गर्नैपर्ने अत्यावश्यक सर्तहरू हुन्। यदि मान्छेले सत्यता बुझ्दैनन् र आफ्नो काम सिद्धान्तअनुसार गर्दैनन् भने, तिनीहरू दोमनका हुन्छन् अनि भिरको चिन्डो उँधो न उँभो भनेजस्तै बन्छन्। तिनीहरूलाई कसैले सराहना गर्दा, तिनीहरू अहङ्कारी बन्नेछन्, तर यदि कसैले तिनीहरूलाई निराकरण र काँटछाँट गरेमा, तिनीहरू नकारात्मक बन्छन्। यो अपरिपक्व मानवताको प्रकटीकरण हो। के तिमीहरू यही स्थितिमा छौ होइन र? तिमीहरू सधैँ दोमनका बन्छौ, अलिकति पनि स्थिर हुँदैनौ, र कहिल्यै पनि सामान्य अवस्था कायम राख्न सक्दैनौ। तिमीहरू राम्रो मुडमा र खुसी हुँदा, उत्साहले भरिन्छौ र परमेश्‍वरको खातिर आफ्नो जीवन दिनसमेत इच्छुक हुन्छौ। तर धक्‍का लाग्दा र असफलता आइपर्दा वा काँटछाँट र निराकरण गरिँदा, तिमीहरू तुरुन्तै नकारात्मक बन्छौ। तिमीहरू आफूलाई निराशामा डुबाउँछौ, अनि तिमीहरूले आफू सक्‍किसकेको र आफूले मुक्ति पाउने आशा नभएको, र आफ्नो विवेक, समझ, र मूल्याङ्कन आफ्नो लागि कुनै कामको नभएको अनुभूति गर्छौ। मानिसहरूमा सत्यता नहुँदा यही हुन्छ—तिनीहरू आफ्नो शैतानी स्वभावअनुसार मात्र जिउन सक्छन्, र मन नलागीनलागी पापमा जिउँछन्। मानिसहरूले आफ्नो ज्ञान र बुद्धिमा भर परेर आफूलाई बचाउन सक्दैनन्; जब मानिसहरूमा सत्यता हुँदैन, तिनीहरूसित कुनै जीवन हुँदैन—यो त तिनीहरूमा प्राण नहुनुसरह हो। त्यसैले, सत्यता प्राप्त गर्नु एकदमै महत्त्वपूर्ण छ। अहिले, जब तँलाई शैतानको प्रलोभन सामना गर्न, धक्‍का र असफलता अनुभव गर्न वा कठिनाइ भोग्न लगाइन्छ, तब तैँले कस्तो पाठ सिक्नुपर्छ? यसमा परमेश्‍वरको इच्छा के हुन्छ? उहाँ तैँले के बुझेको चाहनुहुन्छ? उहाँ तैँले सत्यता बुझेको र जीवन पाएको अनि त्यसमार्फत आफ्ना सबै समस्याहरू जरैदेखि उखेलेर फालेको चाहनुहुन्छ। अहिलेचाहिँ, तेरो सत्यताको बुझाइ एकदमै सतही छ र तेरो कद साह्रै सानो छ। फलस्वरूप, तँ निरन्तर असमान्य अवस्थामा हुन्छस् र तेरो स्वभाव अस्थिर रहन्छ। तँ राम्रो अवस्थामा हुँदा, एक कदम अघि बढेर थप प्रगति गर्न सक्छस्, तर खराब अवस्थामा हुँदा, तँ दुई कदम पछि सर्छस् र कैयौँ दिनसम्म नकरात्मक बन्छस्। यो तँभित्र हाबी भइरहेको अवस्था हो, जसले गर्दा तैँले ढिलो प्रगति गर्दै छस्। बारम्बार कमजोर र नकारात्मक बन्नु जीवन प्रवेशको सबैभन्दा ठूलो अडचन हो, र आफ्नो जीवनको प्रगति हासिल गर्नको लागि यो समस्या हल नगरी हुँदैन। कतिपय मानिसहरू आफ्नो कर्तव्यमा केवल केही परिणाम हासिल गरेपछि आफै दङ्ग पर्छन्, अनि प्रशंसा पाएपछि अहङ्कारी बन्छन् र अरूलाई तुच्छ ठान्‍न थाल्छन्। यी मानिसहरूमा समझको सबैभन्दा धेरै कमी हुन्छ र तिनीहरूमा सत्यता वास्तविकता अलिकति पनि हुँदैन। केही मानिसहरू सानो काम पूरा गरेपछि हैसियतका लाभहरूमा रमाउन थाल्छन्। तिनीहरूले जे गरे पनि, सधैँ प्रशंसा पाउन चाहन्छन् र यदि तिनीहरूले अरूबाट कुनै प्रशंसा पाएनन् भने, तिनीहरूमा आफ्नो कर्तव्य निर्वाह गर्ने कुनै ऊर्जा नै हुँदैन। तिनीहरू निरन्तर यी कुराहरूको नियन्त्रणमा हुन्छन्, र तिनीहरूलाई आफू अरू सबैभन्दा फरक देखिँदा र प्रशंसै-प्रशंसा पाउँदा मात्रै सन्तुष्टि मिल्छ। यदि तिनीहरूले कुनै कुरा राम्रोसँग गरेनन् वा असफलता भोगे वा ठेस खाए भने, तिनीहरूलाई आफू अति भ्रष्ट रहेछु र छुटकारा पाउन लायक रहेनछु भन्ने लाग्छ। तिनीहरू सधैँ भिरको चिन्डो उँधो न उँभो भएजसरी जिउँछन्। यदि तिमीहरूले जुनै कर्तव्य निर्वाह गरे पनि वा तिमीहरूलाई जेसुकै आइपरे पनि, सधैँ पाठ सिक्न सक्छौ, र अभ्यासको सिद्धान्त पाउनको लागि सत्यता खोज्‍न र सत्यता अभ्यास गर्न सक्छौ भने, तिमीहरू हुर्किसकेका छौ, र अब तिमीहरूलाई अरूको मार्गदर्शन र डोऱ्याइ चाहिँदैन। परमेश्‍वरको वचन खाएर-पिएर, सत्यता सङ्गति गरेर अनि परमेश्‍वरले तेरो लागि प्रबन्ध गर्नुभएका केही कुराहरू र वातावरण अनुभव गरेर, यदि तैँले परमेश्‍वरको हातले तँलाई कहाँ डोऱ्याइरहेको छ, परमेश्‍वर तैँले के सिकेको चाहनुहुन्छ, उहाँ तैँले कुन क्षेत्रमा समझ प्राप्त गरेको चाहनुहुन्छ, र उहाँ तैँले यी कुराहरू र वातावरणमार्फत् कस्तो अनुभवात्मक ज्ञान हासिल गरेको चाहनुहुन्छ भन्ने कुरा देख्न सक्छस् भने, र यी हरेक अनुभवमार्फत् तँ केही कुरा प्राप्त गर्न सक्षम छस् भने, तँ हुर्किसकेको छस्। यदि तँलाई अघि बढ्न सधैँ अरूको साथ र सहयोग चाहिन्छ, तँ असहाय र सुस्त बन्छस् वा यता न उता भएर लरखराउँछस् अनि ढल्ने हालतमा पुग्छस् र तँलाई बल दिने, डोऱ्याउने वा साथ दिने कुनै व्यक्तिविना कुनै क्षण पनि तँ फेरि खडा हुन सक्दैनस् भने, यी सबै कुरा अपरिपक्व कद हुनुका प्रकटीकरणहरू हुन्। अपरिपक्व कद हुनेहरूले परमेश्‍वरको वचन आफै खान र पिउन सक्दैनन्, अनि तिनीहरूले प्रवचन वा सङ्गति सुनेर सत्यता बुझ्न सक्दैनन्। तिनीहरू नियम पालन गर्नमा मात्र ध्यान दिन्छन् र नियमहरू पालन गर्न सकियो भने आफूले राम्रै गरिरहेको हुइन्छ भन्ने विश्‍वास गर्छन्। तिनीहरूलाई सधैँ बाटो देखाइदिने, हर कुरामा डोऱ्याउने अनि सिकाउने र हात समाएर पछिपछि लैजाने कोही व्यक्ति चाहिन्छ, अनि अरूको सहयोग र साथविना तिनीहरू असहाय, नकरात्मक र कमजोर बन्छन्। तिनीहरू पुरै व्यर्थका हुन्छन् अनि ढिलोचाँडो तिनीहरू मृत हुनेछन्; तिनीहरू कबाड हुन्, र तिनीहरूले परमेश्‍वरको मुक्ति प्राप्त गर्न सक्दैनन्। कतिपयले सोध्छन्: “के मेरो सानो कदको समस्या समाधान गर्ने कुनै तरिका छ?” यसलाई समाधान गर्ने तरिका छ। तँलाई जेसुकै आइपरे पनि, चाहे त्यो गम्भीर कुरा होस् वा मामुली कुरा, वा त्यो तैँले निर्वाह गर्दै गरेको कर्तव्य नै किन नहोस्, तैँले एउटा कुरा याद राख्‍नुपर्छ: तैँले देहगत भावना, आफ्नो धारणा र कल्पना, वा आफ्नो रिसाहापनमा भर पर्नु हुँदैन, बरु तुरुन्तै सत्यता खोजेर परमेश्‍वरले मानिसहरूलाई दिनुभएको मापदण्ड के हो सो पत्ता लगाउनुपर्छ। तैँले परमेश्‍वरको अभिप्राय बुझेर मात्र अघिको मार्ग भेट्टाउनेछस्। 

आफ्नो भावनामा भर परेर कार्य गरेको कुरा कसरी प्रकट हुन्छ? यो कुरा मानिसहरूले आफूलाई दयालु व्यवहार देखाउने व्यक्तिको लागि वा आफ्नो घनिष्ठ व्यक्तिको लागि बचाउ गर्दा र पक्ष लिँदा सबैभन्दा बढी प्रकट हुन्छ। उदाहरणको लागि, मानौँ तेरो साथीलाई कुनै खराब कुरा गरेकोमा पर्दाफास गरिन्छ र तैँले यसो भन्दै उसको बचाउ गर्छस्: “उसले त्यस्तो कुरा गर्दैन, ऊ असल व्यक्ति हो! उसलाई पक्कै पनि झूटो आरोप लागेको हुनुपर्छ।” के यो भनाइ निष्पक्ष छ त? (छैन।) यो त आफ्नो भावनाको आधारमा काम गर्नु र बोल्नु हो। अर्को उदाहरण विचार गर्दा, मानौँ तेरो कसैसँग अलिक झगडा पऱ्यो र तँलाई ऊ मन पर्न छोड्यो, अनि उसले सही र सिद्धान्तअनुसारको कुनै कुरा बोल्दा तँ सुन्न चाहँदैनस्, यो के कुराको प्रकटीकरण भएको हो? (सत्यता नस्विकार्ने कुराको प्रकटीकरण।) किन तँ सत्यता स्विकार्न सक्दैनस्? तँलाई आफ्नो मनमा उसले भनेको कुरा सही हो भन्ने थाहा छ, तर तैँले ऊप्रति पूर्वाग्रह राखेको हुनाले, तँलाई त्यो कुरा सही हो भन्ने थाहा हुँदासमेत तँ त्यो सुन्न चाहँदैनस्। यो कस्तो समस्या हो? (यो आफ्नो भावनाको वशमा पर्नु हो।) यो भावनामा चुर्लुम्मै डुब्नु हो। कतिपय मानिसहरू आफ्नो व्यक्तिगत रुचि र भावनाद्वारा सजिलै ढलपल हुन्छन्। यदि तिनीहरूको कसैसँग ठ्याक् मिल्दैन भने, त्यो व्यक्तिले जति नै राम्रोसँग वा सही तरिकामा बोले पनि, तिनीहरूले सुन्नेछैनन्। अनि यदि तिनीहरूको कसैसँग ठ्याक् मिल्छ भने, त्यो व्यक्तिले भन्ने जुनसुकै कुरा सुन्न पनि तिनीहरू इच्छुक हुन्छन्, चाहे त्यो सही होस् कि गलत वा त्यो सत्यताअनुरूप होस् कि नहोस्। के यो आफ्नो व्यक्तिगत रुचि र भावनाद्वारा सजिलै ढलपल हुनु होइन र? के कुनै व्यक्तिले यस्तो स्वभाव पालेर तर्कसङ्गत रूपमा बोल्न र कार्य गर्न सक्छ र? के उसले सत्यता स्विकार्न र पालन गर्न सक्छ र? (सक्दैन।) ऊ भावनाद्वारा नियन्त्रित हुने र संवेगद्वारा सजिलै ढलपल हुने हुनाले, उसले आफ्ना कार्य-व्यवहारहरूमा सत्यता सिद्धान्तहरू पालना गर्ने कुरामा असर पुग्छ। यसले उसलाई सत्यता स्विकार्न र सत्यताप्रित समर्पित हुनमा पनि असर गर्छ। त्यसोभए, कुन कुराले उसको सत्यता अभ्यास गर्ने र सत्यताप्रति समर्पित हुने क्षमतामा असर गरिरहेको हुन्छ? उसलाई कुन कुराले नियन्त्रण गरिरहेको हुन्छ? त्यो उसको भावना र संवेग हो। यिनै कुराहरूले उसलाई नियन्त्रण र बन्धनमा पार्छन्। यदि तँ सत्यताको सट्टा व्यक्तिगत सम्बन्ध र स्वार्थलाई प्राथमिकता दिन्छस् भने, भावनाले तँलाई सत्यता स्विकार्न बाधा दिइरहेको हुन्छ। तसर्थ, तैँले भावनाको भरमा काम गर्नु वा बोल्नु हुँदैन। तेरो कसैसँगको सम्बन्ध राम्रो होस् या नहोस्, वा उसको बोली कोमल भए पनि वा रुखो भए पनि, यदि उसले बोलेको कुरा सत्यतासँग मेल खान्छ भने, तैँले त्यो सुन्नु र स्विकार्नुपर्छ। सत्यता स्विकार्ने मनोवृत्ति यही हो। यदि तँ “उसको सङ्गति सत्यतासँग मेल खान्छ र ऊसँग अनुभव पनि छ, तर ऊ असाध्यै ढीठ र अहङ्कारी छ, अनि यो हेर्दै मननपर्दो र अप्ठ्यारो हुन्छ। त्यसैले, ऊ सही भए पनि, म उसको कुरा स्विकार्नेछैनँ” भनेर भन्छस् भने, यो कस्तो स्वभाव हो? तोकेरै भन्नुपर्दा, यो त भावना हो। जब तँ मानिसहरू र विभिन्‍न कुराहरूलाई आफ्नो रुचि र संवेगको आधारमा व्यवहार गर्छस्, तब यो भावना हो, र यो सब भावनाको वर्गमा पर्छ। भावनासँग सम्बन्धित कुराहरू भ्रष्ट स्वभावका कुराहरू हुन्। सबै भ्रष्ट मानिसहरूसँग भावना हुन्छ, र तिनीहरू सबै आफ्नो भावनाद्वारा फरकफरक हदमा नियन्त्रित हुन्छन्। यदि कुनै व्यक्तिले सत्यता स्विकार्न सक्दैन भने, उसलाई भावनाको समस्या समाधान गर्न गाह्रो पर्नेछ। कतिपय मानिसहरू झूटा अगुवाहरूलाई जोगाउँछन्, ख्रीष्टविरोधीहरूलाई रक्षा गर्छन् अनि दुष्कर्मीहरूलाई समर्थन र बचाउ गर्छन्। यी सबै मामिलाहरूमा भावना संलग्‍न हुन्छ। कतिपय अवस्थामा, अवश्य नै ती मानिसहरू आफ्नो दुष्ट प्रकृतिको कारण नै त्यस्तो व्यवहार गरिरहेका हुन्छन्। यी समस्याबारे स्पष्ट हुनको लागि तैँले तीबारे बारम्बार सङ्गति गर्नुपर्छ। कतिपय मानिसहरू यसो भन्लान्, “मसित आफ्नो परिवार र साथीसँगीप्रति मात्र भावना छ, तर अरू कसैप्रति छैन।” यो भनाइ सही होइन। यदि अरूले तँलाई केही मात्रामा सानो कृपा देखाए मात्र भने पनि, तँमा तिनीहरूप्रति भावना पलाउँछ। त्यसमा घनिष्ठता र गहनताका विभिन्न हदहरू हुनेछन्, तैपनि ती भावना नै हुन्। यदि मानिसहरूले आफ्नो भावना हटाएनन् भने, तिनीहरूलाई सत्यता अभ्यास गर्न र परमेश्‍वरप्रति समर्पित हुन गाह्रो हुनेछ।

अब हामी धारणा र कल्पनाहरूबारे कुरा गरौँ। कतिपय धारणा र कल्पनाहरू व्यक्तिको पारिवारिक पालनपोषणबाट, कतिपयचाहिँ सामाजिक अभ्यस्तीकरणबाट र कति अरू भने विद्यालयको शिक्षाबाट आउँछन्। आफ्ना धारणा र कल्पनाहरूअनुसार मानिसहरूलाई व्यवहार गर्नु र सोहीअनुसार काम गर्नुका प्रकटीकरणहरू के-के हुन्? म तँलाई एउटा उदाहरण दिन्छु। मानौँ एक व्यक्ति छ, जो परमेश्‍वरमा धेरै वर्ष विश्‍वास गरेपछि विभिन्‍न कुराहरू त्याग्‍न र उत्साहसाथ आफ्नो कर्तव्य निभाउन सक्षम हुन्छ, र पछि ऊ अगुवाको रूपमा चयन हुन्छ। उसले यो नयाँ हैसियत पाएपछि, कर्तव्य निभाउन अझ धेरै शक्ति लगाउँछ र मानिसहरूसँग सत्यता सङ्गति गर्न प्रायः भेलाहरू आयोजना गरिरहन्छ। दाजुभाइ-दिदीबहिनीहरूलाई समस्या आइपर्दा, उसले त्यो तुरुन्तै समाधान गरिदिन्छ र सबै जनामा उसको राम्रो छाप पर्छ। तर केही समय अगुवाको रूपमा सेवा गरेपछि, उसले आफ्नो हैसियत र शक्ति जोगाउन काम गर्न थाल्छ, हरेक मोडमा धाक देखाउँछ र आफ्नो प्रदर्शन गर्छ। दुःखको कुरो, उसले दुष्ट मानिसहरूलाई अगुवा र सेवकको रूपमा बढुवा र जगेर्ना गर्छ। अनि घिनलाग्दो रूपमा उसले सत्यता पछ्याउने दाजुभाइ-दिदीबहिनीहरूलाई दबाउँछ र अलग्याउँछ। उसले अनेकौँ दुष्कर्म गरेकोले र मण्डलीको काम बिथोलेकोले, अन्त्यमा उसलाई ख्रीष्टविरोधी ठहर गरी निष्कासित गरिन्छ। यो सुनेर कतियप मानिसहरूको मुखबाट फुत्त यस्तो बोली निस्कन्छ: “हुनै सक्दैन! हाम्रो कस्तो राम्रो ठ्याक मिल्थ्यो। हामीले मिलेर कैयौँ मानिसहरूलाई सफलतापूर्वक सुसमाचार सुनायौँ। त्यस्तो मान्छे कसरी ख्रीष्टविरोधी बन्‍न सक्छ?” तिनीहरूले परमेश्‍वरको घरले त्यो परिस्थिति जसरी सम्हाल्यो त्यसप्रति निश्‍चित धारणा बनाउँछन्, र असल व्यक्तिलाई अन्यायी व्यवहार गरियो भन्ठान्छन्। मलाई बता त, किन तिनीहरूले यो ख्रीष्टविरोधीको बचाउ गर्छन् र उसलाई कथित अन्याय भएको गुनासो गर्छन्? किनभने तिनीहरू ऊसँग परिचित थिए—तिनीहरूले मिलेर सुसमाचार सुनाएका थिए। उसले अगुवा बनेपछि आफ्नो वास्तविक रङ्ग देखाउनेछ, हरप्रकारको दुष्कर्म गर्नेछ र ख्रीष्टविरोधी बन्‍नेछ भनेर तिनीहरूले कहिल्यै कल्पना गरेका थिएनन्। तिनीहरूले आफूले कल्पना नगरेको कुरा स्विकार्न सक्दैनन्। त्यसैले मलाई बता त, के तिनीहरूले यो व्यक्तिलाई आफ्नै धारणा र कल्पनाहरूको आधारमा हेरिरहेका छैनन् र? तिनीहरू विगतमा त्यो व्यक्तिले तिनीहरूमा पारेको अस्पष्ट छापको आधारमा ऊ ख्रीष्टविरोधी हुन सक्दैन भन्‍ने निष्कर्ष निकाल्छन। के यो सही दृष्टिकोण हो? किन तिनीहरू यसरी सोच्छन् र यस्तो निष्कर्ष निकाल्छन्? किन तिनीहरू परिस्थितिको वास्तविकता नबुझी यस्तो गैरजिम्मेवार टिप्पणी र लापरवाही निर्धारण गर्छन्? यो एक प्रकारको स्वभाव हो। मानिसहरूले आफ्नै कल्पनाअनुसार मानिस, घटना र वस्तुहरूलाई लिन्छन् र सम्हाल्छन्—यो कस्तो खालको स्वभाव हो? यो अलिअलि अहङ्कार र अलिअलि हठ हो। तैँले आफ्नो दैनिक जीवनमा प्रकट गर्ने कुरा, चाहे त्यो तेरो सोच र विश्‍वास होस्, चाहे त्यो तेरो कार्य वा तैँले अरू मानिसहरूसँग व्यवहार गर्दा पालन गर्ने सिद्धान्त होस्, यी सबै तेरो भ्रष्ट स्वभावबाट आउँछन् र तैँले यी कुरालाई सत्यतासँग दाँज्‍नुपर्छ। यदि तँलाई यसो गर्न लगाइँदा तँ अन्यौल हुन्छस् भने, यो समस्याजनक कुरो हो; यसको अर्थ तँसँग सत्यताको कुनै ज्ञान छैन। अनि, सत्यताले कस्तो प्रभाव पार्छ? (यसले व्यक्तिको भ्रष्ट स्वभाव हटाउन सक्छ।) यसले त्यो कसरी हटाउँछ? तैँले आफ्नो दैनिक सोच, विश्‍वास, बोली र कामलाई सत्यतासँग दाँज्‍नुपर्छ; जब तैँले ती मेल खाएको पाउँछस्, तब आफ्नो समस्या कहाँ रहेछ भनेर पहिचान गर्न सक्नेछस्। यदि तैँले आफ्नो समस्या पहिचान गर्न सक्दैनस् भने, वा यदि तँ परमेश्‍वरको वचन र सत्यता स्विकार्दैनस्, र आफ्नै धारणा र कल्पनाहरूको आधारमा गैरजिम्मेवार टिप्पणीहरू गर्छस् भने, तँसँग कस्तो समस्या छ? यो अहङ्कार र अविवेकीपनको समस्या हो, अनि यो तेरो भ्रष्ट स्वभावसँग सम्बन्धित छ। तँ तथ्य थाहा नपाई केवल आफ्नो कल्पनाको आधारमा लापरवाहीसँग बोल्छस्, र यस्तोसमेत सोच्छस्, “तिमीहरू उसलाई जान्दैनौ, तर म जान्दछु—म उसलाई बुझ्छु।” तैँले यसो भन्‍नुको वास्तविक अर्थ तँ अरू कसैले भन्दा बढी स्पष्टसँग र बढी सही तरिकाले देख्न सक्छस् भन्‍ने हो। के यो अहङ्कार होइन र? के यो आत्मधार्मिकता होइन र? यस्तो स्वभाव तँभित्र गहिरिएर बस्छ, त्यसैले तँ सधैँ आफ्नै धारणा र कल्पनाहरूको आधारमा बोल्छस् र कार्य गर्छस्। उदाहरणको लागि, मानौँ मण्डलीले केही परियोजना सञ्‍चालन गर्न चाहन्छ र यसको लागि कति खर्च लाग्‍ने रहेछ भनी तँलाई सोध्छ, तर तैँले परिस्थिति राम्ररी बुझ्दै नबुझी तुरुन्तै भनिहाल्छस्, “यसको लागि कम्तीमा पनि १,००, ००० लाग्छ!” यो सुनेर सबैजना तिनछक पर्छन्, र यति धेरै त नलाग्‍नुपर्ने, पक्कै तैँले बढाएर भनिस् होला भन्‍ने सोच्छन्। तेरो लापर्बाहीसाथ बोल्ने र गैरजिम्मेवार टिप्पणी गर्ने स्वभावको कारण, मण्डलीको काममा कस्ता परिणामहरू आइपर्न सक्छन्? वास्तवमा, यो काम गर्न यत्ति धेरै लाग्थेन, तैपनि तँ १,००,००० खर्च लाग्‍ने दाबी गरिस्—के यो गैरजिम्मेवार ढङ्गमा बोल्नु होइन र? के यसले माण्डलीलाई हानि गर्दैन र? के यो बोल्ने र कामकाज सम्हाल्ने भरपर्दो तरिका हो? होइन, यो एकदमै भरनपर्दो तरिका हो। परमेश्‍वरको घरले आफ्नो काममा यस्तो व्यक्तिलाई कदापि प्रयोग गर्न सक्दैन। के यो परिस्थितिबाट सिक्नुपर्ने कुनै पाठ छ? व्यक्तिले इमानदार बन्‍न र साँचो कुरा बोल्न सिक्नुपर्छ—कर्तव्य राम्ररी निर्वाह गर्ने कडी नै यही हो। यदि कुनै व्यक्ति बेइमान छ र गैरजिम्मेवार टिप्पणीहरू गर्छ भने, ऊ कर्तव्य निर्वाहको योग्य हुँदैन, न त परमेश्‍वरको घरमा कर्तव्य निभाउन नै योग्य हुन्छ। त्यसैले, कर्तव्य राम्ररी निर्वाह गर्न व्यक्तिले इमानदार व्यक्ति बन्‍न, आफूले भन्‍ने सबै कुराको जिम्मेवारी लिन अनि नसोचीकन र आफ्नो कल्पनाको आधारमा गैरजिम्मेवार ढङ्गमा बोल्नदेखि जोगिन सिक्‍नुपर्छ। व्यक्तिले सही तरिकामा बोल्नुपर्छ र उसको बोली तथ्यसँग मिल्नुपर्छ। इमानदार व्यक्ति बन्‍ने वास्तविकताको एक पक्ष यही हो। 

के तिमीहरू सबैले आफूसँग अहङ्कारी स्वभाव छ भनेर महसुस गरेका छौ? (छौँ, कहिलेकाहीँ म बढाइचढाइ गर्छु र समझहीन कुरा बोल्छु। मलाई आफू एकदमै अहङ्कारी छु र यो मेरो प्रकृति सारको एक पक्ष हो भन्‍ने महसुस हुन्छ।) तैँले आफूमा अहङ्कारी स्वभाव छ भनेर थाहा पाइसकेपछि, यसलाई कसरी हल गर्नुपर्छ? तैँले आफूमा अहङ्कारी स्वभाव छ भनेर पहिचान गरेको र स्विकारेको छस् भन्दैमा यसलाई हल गर्न सक्नेछैनस्। आफ्नो अहङ्कारी स्वभाव हल गर्न, तैँले पहिला सत्यता स्विकार्ने, परमेश्‍वरको वचनको न्याय र सजाय स्विकार्ने, परमेश्‍वरको वचनले प्रकट गरेअनुसार तेरो अहङ्कारी स्वभाव प्रकट हुने अनगिन्ती तरिकाहरू अनि त्यस्तो गराउने शैतानी विषहरू कुनकुन हुन् भनेर बुझ्ने, अनि तँलाई बहकाउने र तेरो अहङ्कारी स्वभाव जागृत गराउने भ्रमहरू कुनकुन हुन् भनेर पहिचान गर्ने गर्नुपर्छ। तैँले बुझ्नैपर्ने कुराहरू यिनै हुन्। आफ्नो अहङ्कारी स्वभाव हल गर्दा, तैँले परिस्थिति प्रकट हुनासाथ एकपटकमा एक कदम चाल्दै हल गर्नुपर्छ—यसरी तेरो अहङ्कारी स्वभाव क्रमिक रूपमा हल हुँदै जानेछ। अहङ्कारी स्वभावमा जिउनेहरूमाझ देखिने सबैभन्दा आम स्थिति भनेको आफ्नो कल्पनाको आधारमा बोल्ने र बढाइचढाइ गर्ने प्रवृत्ति हो—सबभन्दा पहिला यो बढाइचढाइ कुरा गर्ने स्थिति हटाएर नै तिनीहरूको अहङ्कारी स्वभाव केही हदसम्म कम गर्न सकिन्छ। अहिले, आफ्नो कल्पनाको आधारमा बढाइचढाइ कुरा गर्ने समस्या कसरी हटाउन सकिन्छ? सुरुमा आफ्नो कल्पनाको आधारमा बढाइचढाइ कुरा गर्नु भनेको के हो त्यो स्पष्टसँग बुझ्‍नुपर्छ। प्रथमतः व्यक्तिले यो कुरा पत्ता लगाउनुपर्छ: “कल्पना कसरी उत्पन्‍न हुन्छ? किन मानिसहरूमा निरन्तर कल्पनाहरू हुन्छन्? तिनीहरूको कल्पना केमा आधारित हुन्छ? के यो कल्पनाले वास्तविकता प्रतिनिधित्व गर्छ? के यो कल्पना सत्यतासँग मेल खान्छ?” त्यसपछि, व्यक्तिले बढाइचढाइ कुरा गर्ने समस्यालाई स्पष्टसँग खुट्‍याउनुपर्छ—उसले आफू किन र कुन अवस्थामा यी बढाइचढाइका कुराहरू गर्छु र यसबाट कुन अभिप्राय हासिल गर्ने चाहन्छु भन्‍ने कुरा खुट्याउनुपर्छ। यी प्रश्‍नहरूको उत्तर पाएपछि र सत्यताअनुसार यो समस्या समाधान गरिएपछि, आफ्नो कल्पनाको आधारमा बढाइचढाइ कुरा गर्ने यो स्थितिलाई केही हदसम्म हटाउन सकिन्छ। उदाहरणको लागि, मानौँ एक अगुवाले तँलाई कुनै कुरा जाँच गर्न अह्राए, तर तँ अरू कुनै काममा व्यस्त भएकोले तैँले त्यो गर्न बिर्सिन्छस्। पछि, ती अगुवाले त्यसबारे सोध्दा, निराकरण गरिएला भन्‍ने डरले तैँले कुरा बनाएर ठिक्‍क पार्छस्। यसले कस्तो खाले स्वभाव प्रकट गर्छ? यहाँ दुई प्रकारको स्थिति देखिन्छन्: एउटा स्थिति तेरो कल्पनाको आधारमा लापरवाहीसँग बोल्नु हो; तैँले आफू अनुत्तरित भएकोले र निराकारण गरिएला भन्‍ने डरले कुरा बनाउनु अर्को स्थिति हो। यदि तँ लापरवाहीसाथ बोलिरहेको छैनस् भने, झूटो बोल्दै छस्, अनि यदि तँ अहङ्कारी र घमण्डी हुँदै छैनस् भने, तँ छली बन्दै छस्—यी सबै कुराले समस्या निम्त्याउँछन् र यी सबैलाई जाँच्नैपर्छ। तैँले बोल्दा र कार्य गर्दा, भ्रष्ट स्वभाव प्रकट गर्न लाग्दै छु भन्‍ने थाहा पाइस् भने, तैँले आफूलाई नियन्त्रण गर्नैपर्छ, अनि हृदयबाट परमेश्‍वरलाई प्रार्थना गर्नैपर्छ। तसर्थ, तैँले सत्यता सिद्धान्तअनुरूप बन्‍न कसरी कार्य गर्नुपर्छ? यो कुरा व्यक्तिको अभ्याससँग सम्बन्धित छ। (इमानदारीसाथ र आफूले जानेको कुरा मात्र बोल्नुपर्छ।) यो सही हो। यदि तँलाई उत्तर थाहा छैन भने, तैँले यसो भन्‍नुपर्छ, “मलाई यस विषयमा ज्ञान छैन, मैले अझसम्म यसलाई हेरेको छैनँ।” मानौँ, तैँले मनमनै यस्तो सोच्छस्, “यदि अगुवाले मैले अझसम्म किन यो मामिला हेरेको छैनँ भनेर सोधे र मलाई निराकरण गरे भने, मैले के गर्नुपर्ला?” मलाई बता, तैँले यस परिस्थितिमा कसरी अभ्यास गर्नुपर्छ? (यदि हामीले यो मामिला हेरेका छैनौँ भने, हेरेका छैनौँ नै भन्‍नुपर्छ। हामीले निराकरण गरिएला भन्‍ने डरले झुट बोल्नु हुँदैन।) सही भनिस्। यदि तँलाई केवल निराकरण गरिएला भन्‍ने डरले गर्दा झुट बोल्न, मानिसहरूलाई छल्न वा तथ्यविपरीत बोल्न इच्छा लाग्यो भने, तैँले परमेश्‍वरलाई प्रार्थना गर्नुपर्छ, आत्मचिन्तन गर्नुपर्छ र इमानदार व्यक्ति बन्‍ने अभ्यास गर्नुपर्छ। यस तरिकाले कल्पनाको आधारमा बोल्ने तेरो समस्या कम हुँदै जानेछ। तर कल्पनाको आधारमा बोल्ने यो समस्या समाधान गर्नु मात्र पर्याप्त हुँदैन—तैँले आफूलाई अझ गहन रूपमा बुझ्‍नुपर्छ। तैँले आफ्ना भ्रष्ट स्वभावहरू चिन्‍ने मात्र होइन, आफ्नो शैतानी प्रकृति र आफ्नो अहङ्कारको स्रोतलाई पनि बुझ्‍नुपर्छ। यदि तैँले यो गर्न सकिस् भने, आफ्नो अहङ्कारी स्वभाव आधाभन्दा बढी हल गरेको हुनेछस्। कम्तीमा पनि, तँ अहङ्कारी हुनेछैनस् र व्यवहारमा तँ अझ नम्र बन्‍नेछस्। यदि तँ एक कदम अघि बढेर, तेरो झूटो बोल्ने र अरूलाई छल्ने समस्या हल गर्न सक्छस् भने, अनि सत्यता र तथ्यअनुसार बोल्न, र इमानदार व्यक्ति बन्‍न र आफ्नो मनको कुरा बोल्‍न सक्छस् भने, तँ लगभग मानव स्वरूपमा जिइरहेको हुनेछस्। कम्तीमा पनि, तैँले अझ तर्कसङ्गत रूपले बोल्ने र कार्य गर्नेछस्। यसले के देखाउँछ भने, जबसम्म मानिसहरूले सत्यता पछ्याउने, परमेश्‍वरको कार्यप्रति समर्पित हुने अनि उहाँलाई प्रार्थना गर्ने र उहाँमा भर पर्ने गर्छन्, तबसम्म तिनीहरू आफ्ना भ्रष्ट स्वभावहरू सुल्झाउन पूरै सक्षम हुनेछन्। भ्रष्ट स्वभाव हुनेहरूले प्रायः बढाइचढाइ कुरा गर्छन्, सधैँ आफूलाई अरूभन्दा श्रेष्ठ ठान्छन्; तिनीहरू आफूलाई उच्च र प्रभावशाली व्यक्ति अनि अरू सबैलाई आफूभन्दा तुच्छ मान्छन् अनि मनलागी बोल्छन् र कार्य गर्छन्। यदि तिनीहरू बारम्बार झूट बोल्दै र अरूलाई छल गर्दै आफ्नो लक्ष्य हासिल गर्न आवश्यक कुनै पनि माध्यम प्रयोग गर्नसमेत सक्छन् भने, तिनीहरू अहङ्कारी र घमण्डी मात्र हुँदैनन्, तिनीहरूमा छली स्वभाव पनि हुन्छ। अहङ्कारी र घमण्डी स्वभाव हल गर्ने कुरा मुख्यतः आफ्नो प्रकृति सार चिन्‍न सक्‍नुमा र आफू अत्यन्तै भ्रष्ट भएर दियबालस शैतानजसरी जिइरहेकोले आफू अहङ्कारी र घमण्डी बनेको हुँ भनेर बुझ्‍न सक्‍नुमा निर्भर हुन्छ। जब तैँले यो कुरा स्पष्टसँग देख्न सक्छस्, तब तँलाई जति बढी अहङ्कारी होइन्छ, उति बढी शैतानी बनिन्छ भन्‍ने महसुस हुनेछ। बरु अर्कोतर्फ, असफल र धक्‍का अनुभव गरेर तेरो व्यवहार झनै राम्रो हुनेछ। अहङ्कारी स्वभाव हल गर्न सजिलो हुन्छ कि छली स्वभाव? वास्तवमा, दुवै स्वभाव हल गर्नु सजिलो हुँदैन, तर तुलना गर्दा छली स्वभावभन्दा अहङ्कारी स्वभाव हल गर्न अलि सजिलो हुन्छ। छली स्वाभाव हल गर्नु निकै कठिन हुनेछ। किनभने छली व्यक्तिहरू यति धेरै दुष्ट मनसाय र अभिप्रायले भरिएका हुन्छन् कि तिनीहरूलाई तिनीहरूको विवेक र समझले पनि नियन्त्रण गर्न सक्दैनन्। यो तिनीहरूको प्रकृति सारको समस्या हो। तैपनि, यो जति नै गाह्रो हुने भए पनि, यदि व्यक्तिले आफ्नो छली स्वभाव हल गर्न चाहन्छ भने, सुरुमा उसले इमानदार व्यक्ति बन्‍ने अभ्यास गर्नुपर्छ। आखिर, इमानदार व्यक्ति बन्‍ने अभ्यासको सबैभन्दा सरल तरिका भनेको जस्तो हो त्यस्तै बताउनु, इमानदार बोली बोल्नु, र तथ्यअनुसार बोल्नु हो। प्रभु येशू भन्‍नुहुन्छ, “तर तिमीहरूको बोलीवचन होलाई, हो; होइनलाई, होइन भन्‍ने होस्” (मत्ती ५:३७)। इमानदार व्यक्ति बन्‍न यो सिद्धान्तअनुसार अभ्यास गर्नुपर्छ—तैँले यसमा केही वर्ष प्रशीक्षण लिएपछि निश्‍चय नै परिणाम देख्नेछस्। अहिले तिमीहरू कसरी इमानदार व्यक्ति बन्‍ने अभ्यास गर्छौ? (म आफूले बोल्ने कुरामा दूषित कुराहरू मिसाउँदिनँ र अरूलाई छल गर्दिनँ।)। “दूषित कुराहरू मिसाउँदिनँ” भन्‍नुको अर्थ के हो? यसको अर्थ तैँले बोल्ने शब्दहरूमा झुट वा कुनै व्यक्तिगत अभिप्राय वा मनसाय छैनन् भन्‍ने हो। यदि तँ तेरो हृदयमा छल वा व्यक्तिगत अभिप्राय र मनसाय पाल्छस् भने, तँबाट झुटहरू स्वतः प्रकट हुनेछन्। यदि तेरो हृदयमा कुनै छल वा व्यक्तिगत अभिप्राय वा मनसाय छैन भने, तैँले बोल्‍ने कुरामा दुषित कुराहरू मिसिएको हुनेछैन र त्यसमा झुट हुनेछैन—यसरी तेरो बोलीवचन “होलाई, हो; होइनलाई, होइन” भन्‍ने हुनेछ। सबैभन्दा महत्त्वपूर्ण कुरा भनेको पहिला आफ्नो हृदयलाई शुद्ध पार्नु हो। हृदय शुद्ध भएपछि, आफ्नो अहङ्कार, र छलीपन पनि हल हुनेछन्। इमानदार व्यक्ति बन्‍नलाई यस्ता मिसावटहरू हल गरिनुपर्छ। त्यसो गरिसकेपछि, इमानदार व्यक्ति बन्‍न सजिलो हुनेछ। के इमानदार व्यक्ति बन्‍न जटिल छ? छैन, यो जटिल छैन। तेरो भित्री स्थिति जे-जस्तो भए पनि वा तँसित जुनसुकै भ्रष्ट स्वभाव भए पनि, तैँले इमानदार व्यक्ति बन्‍ने सत्यता अभ्यास गर्नुपर्छ। पहिला तैँले झुट बोल्ने समस्या समाधान गर्नैपर्छ—यो सबैभन्दा महत्त्वपूर्ण कुरा हो। प्रथमतः बोल्दाखेरि तैँले आफ्नो मनमा जे छ त्यो बोल्ने, साँचो कुरा बोल्ने, जस्तो छ त्यस्तै बताउने र झुट बोल्न पूर्ण रूपमा छोड्ने अभ्यास गर्नुपर्छ; तैँले दूषित शब्दहरू बोल्नसमेत हुँदैन, अनि आफूले दिनभरि बोल्ने सबै कुरा साँचो र इमानदार हुने कुरा सुनिश्‍चित गर्नुपर्छ। तैँले यसो गरेर सत्यता अभ्यास गरिरहेको र इमानदार व्यक्ति बन्‍ने अभ्यास गरिरहेको हुन्छस्। यदि तैँले आफूबाट झुट वा दूषित शब्दहरू निस्केको थाहा पाइस् भने, तुरुन्तै आत्मचिन्तन गर् अनि आफूले किन झुट बोल्छु र केले आफूलाई झुट बोल्न लगाउँदै छ भनेर विश्‍लेषण गरी पत्ता लगा। त्यसपछि, परमेश्‍वरको वचनको आधारमा यो अन्तर्निहित र महत्त्वपूर्ण समस्यालाई विश्‍लेषण गर्। तैँले आफ्नो झुटको जड बुझेपछि आफ्नो बोली र व्यवहारमा यो शैतानी स्वभावको विरोध गर्न सक्नेछस्। त्यसउप्रान्त तैँले यस्तै परिस्थिति आइपर्दा झुटको सहारा लिनेछैनस्, बरु तथ्यअनुसार बोल्न सक्नेछस्, अनि छली बोली बोल्न छोड्नेछस्। यसरी तेरो आत्मा स्वतन्त्र र मुक्त हुनेछ अनि तँ परमेश्‍वरसामु जिउन सक्नेछस्। यदि तँ परमेश्‍वरको वचनअनुसार जिउन सक्छस् भने, ज्योतिमा जिइरहेको छस्। तर यदि तँ निरन्तर छल, षड्यन्त्र र जालझेल गरिरहन्छस्, सधैँ चोरजस्तो अँध्यारो कुनामा लुकी बस्छस् र गुप्त रूपले आफ्नो काम गर्छस् भने, तँलाई परमेश्‍वरसामु जिउने हिम्मत हुनेछैन। तँभित्र गोप्य अभिप्रायहरू छन्, तँ सधैँ आफ्नो उद्देश्य पूरा गर्न अरूलाई छल्न चाहन्छस्, हृदयमा एकदमै लज्जास्पद र बोल्नै नहुने कुराहरू पाल्छस्, त्यसैले तँ ती कुराहरू लुकाउने र छिपाउने, गुप्त राख्‍ने र छोपछाप गर्ने प्रयास गरिहन्छस्, तर तँ यी कुराहरू सधैँभरि लुकाउन सक्दैनस्। ढिलोचाँडो, ती प्रकट हुने नै छन्। गोप्य मनसाय हुने व्यक्ति ज्योतिमा जिउन सक्दैन। यदि उसले आत्मचिन्तन गर्ने, आफ्नो विश्‍लेषण गर्ने र आफूलाई उदाङ्गो पार्ने काम गरेन भने, ऊ आफ्नो भ्रष्ट स्वभावको नियन्त्रण र बन्धनबाट मुक्त हुन सक्नेछैन। ऊ पापको जीवनमा फसिरहनेछ, त्यसबाट मुक्त हुन सक्नेछैन। मूलतः तैँले कुनै पनि परिस्थितिमा झुट बोल्नु हुँदैन। यदि तँलाई झुट बोल्नु गलत हो र यो सत्यताअनुरूप होइन भन्‍ने थाहा छ, तैपनि झुट बोलिरहन्छस् र अरूलाई छलिरहन्छस्, मानिसहरूलाई बहकाउन तथ्य र अवस्थाको वास्तविकता लुकाउँदै कुरासमेत बनाउँछस् भने, तँ जानाजान दुष्कर्म संलग्‍न भइरहेको छस्। यस्तो व्यक्तिले मुक्ति प्राप्त गर्न सक्दैन। परमेश्‍वर मानिसहरूलाई सत्यता प्रदान गर्नुहुन्छ, तर व्यक्तिले सत्यता स्विकार्न र अभ्यास गर्न सक्छ कि सक्दैन त्यो आखिर तिनीहरूकै मामिला हो। सत्यता स्विकार्न सक्नेहरूले मुक्ति प्राप्त गर्न सक्छन्, जबकि सत्यता स्विकार्न नसक्ने र सत्यता अभ्यास नगर्नेहरूले मुक्ति प्राप्त गर्न सक्दैनन्। धेरै मानिसहरूलाई आफू भ्रष्ट स्वभावमा जिउँछु भन्‍ने थाहा हुन्छ र तिनीहरूले शैतानी स्वभावअनुसार जिउनेहरू न त मानवजस्ता न त पिशाचजस्ता हुन् र तिनीहरूले सामान्य मानव स्वरूपमा जिउन सक्दैनन् भनेर बुझ्छन्। तिनीहरू सत्यता अभ्यास गर्न इच्छुक त हुन्छन्, तर आफूलाई त्यसो गर्न नसक्ने पाउँछन्, र शक्तिहीन महसुस गर्छन्। यस्तो स्थितिमा, व्यक्तिले परमेश्‍वरलाई प्रार्थना गर्न र उहाँमा भर पर्न मात्र सक्छ। यदि मानिसहरूले सहकार्य गर्दै गर्दैनन् भने, परमेश्‍वरले तिनीहरूभित्र कार्य गर्नुहुनेछैन। साँच्चै सत्यतालाई प्रेम गर्नेहरूले निश्‍चय नै आफ्नो छली स्वभाव, हरप्रकारका व्यक्तिगत अभिप्राय, साथै झुट र छललाई तिरस्कार गर्नेछन्। तिनीहरू झुटको सहारा लिनुभन्दा बरु इमानदारीसाथ बोलेर नोक्सानी बेहोर्न रुचाउँछन्। तिनीहरूले झुट बोलेर नीच जिन्दगी जिइरहनुभन्दा बरु आलोचना र निन्दा नै खेप्नुपरे पनि साँचो बोल्‍ने विकल्प रोज्छन्। यसरी शैतानी स्वभावलाई घृणा गर्न सक्नेहरूले स्वभाविक रूपमै देहगत कुरा त्याग्‍न, सत्यता अभ्यास गर्न र इमानदार मानिस बन्‍न सक्छन्। 

अहिले तिमीहरूको इमानदार मानिस बन्‍ने अनुभव कस्तो हुँदै छ? के तिमीहरूले केही परिणाम हासिल गरेका छौ? (कहिलेकाहीँ म इमानदार बन्‍ने अभ्यास गर्छु तर कहिलेकाहीँ बिर्सन्छु।) के तँ सत्यता अभ्यास गर्ने कुरा बिर्सिन सक्छस्? यदि तँ यस्तो कुरा बिर्सिन सक्छस् भने, यसले कस्तो खाले समस्या दर्साउँछ? अनि, तिमीहरू सत्यतालाई प्रेम गर्छौ गर्दैनौ? यदि तिमीहरू सत्यतालाई प्रेम गर्दैनौ भने, सत्यता वास्तविकतामा प्रवेश गर्न तिमीहरूलाई गाह्रो हुनेछ। तिमीहरूले सत्यता अभ्यास र इमानदार व्यक्ति बन्‍ने अभ्यासलाई गम्भीरतापूर्वक लिनुपर्छ। तिमीहरूले कसरी इमानदार व्यक्ति बन्‍ने र आफूमा कस्तो समझ हुनुपर्छ भनेर बारम्बार मनन गर्नुपर्छ। परमेश्‍वर मानिसहरूलाई इमानदार बन्‍ने र सत्यतालाई सबैभन्दा महत्त्वपूर्ण कुराको रूपमा पछ्याउने मापदण्ड दिनुहुन्छ। तिनीहरू इमानदार व्यक्ति बन्‍न र पत्रुसको स्वरूपमा जिउन आफूमा कुन सत्यताहरू हुनुपर्छ अनि आफू कुन वास्तविकतामा प्रवेश गर्नुपर्छ भनेर स्पष्ट हुनुपर्छ, र तिनीहरूले अभ्यासको मार्ग खोज्‍नुपर्छ। त्यसपछि मात्र तिनीहरू इमानदार र परमेश्‍वरलाई प्रेम गर्ने व्यक्ति बन्‍ने आशा हुनेछ। यदि तँ इमानदार मानिसहरूलाई, सोझो कुरा गर्नेहरूलाई, र विशेष गरी सत्यता स्विकार्न र पछ्याउन सक्नेहरूलाई घृणा गर्छस् भने, र यदि तँ सधैँ यस्ता मानिसहरूलाई तिरस्कार गर्छस् भने, तँ सकारात्मक व्यक्ति होइनस् र तँ दुष्ट व्यक्तिहरूको वर्गमा पर्छस्। यदि तँ आफ्नो कर्तव्य बफादारीसाथ निर्वाह गर्नेहरू र सत्यता अभ्यास गर्नमा मूल्य चुकाउन इच्छुकहरूलाई तुच्छ ठान्छस् भने, तँ नकारात्मक व्यक्ति बनेको छस्, र तँ निश्‍चय नै सकारात्मक व्यक्ति होइनस्। कुनै व्यक्तिले मुक्ति प्राप्त गर्न सक्छ कि सक्दैन त्यो ऊ सकारात्मक व्यक्ति हो, होइन भन्‍ने कुरासँग सम्बन्धित हुन्छ। अनि, व्यक्ति सकारात्मक हो, होइन भनेर निर्धारण गर्ने मुख्य तत्व उसका आकाङ्क्षाहरू र उसको हृदयमा हुने प्राथमिकताहरूमा निर्भर हुन्छ। तैँले सकारात्मक र नकारात्मक कुराहरूबीचको भिन्‍नता छुट्याउनुपर्छ, र ती कुराहरूको स्पष्ट सीमा तोक्न, सही अडान लिन अनि परमेश्‍वर र सत्यताको पक्षमा खडा हुन सक्‍नुपर्छ। यदि तँ यसो गर्न सक्छस् भने, तेरो मानसिकता पूर्णतया सामान्य हुनेछ अनि तँ विवेक र समझ भएको व्यक्ति बन्‍नेछस्। यदि सत्यता पछ्याउनेहरू, मूल्य चुकाउन इच्छुकहरू र परमेश्‍वरको लागि आफूलाई सच्चा रूपमा अर्पित गर्नेहरूलाई तँ सधैँ तुच्छ ठान्छस् भने, तँ शैतानको पक्षमा खडा भइरहेको हुन्छस् र तँ नकारात्मक पात्र होस्। कतिपय मानिसहरू इमानदार व्यक्तिहरूलाई तिरस्कार गर्छन् र तुच्छ ठान्छन्। तिनीहरूले सधैँ वाक्पटु, चलाक र अरूलाई मिठो बोलेर छल्न खप्पिसहरू, साथै उच्च स्थानबाट सानदार प्रवचन सुनाउनेहरूलाई ठूलो सम्मान गर्छन्। यदि तँ पनि त्यस्तै गर्छस् भने, तँ इमानदार व्यक्ति बन्‍न सक्नेछैनस्। तैँले त फरिसीहरूको अनुकरण गरिरहेको हुनेछस् र तँ सत्यता पछ्याउने सही मार्गमा हिँड्न सक्नेछैनस्। तँ ढोँगी फरिसीहरूको वर्गमा पर्नेछस्। मानिसहरू आफ्नो रोजाइ र इच्छाको कुरा पछ्याउँछन्। अहिले तेरो हृदयको इच्छा के छ? मलाई लाग्छ, तिमीहरूलाई आफू के चाहन्छु भनेरसमेत थाहा छैन। तैँले प्रेम र घृणा गर्ने वस्तुहरू प्रस्टसँग छुट्टिँदैनन् र तँलाई आफू कुन कुराहरूमा शैतानकै दुरुस्त हुनपुगेको छु भनेर थाहा छैन। कहिलेकाहीँ, तेरा शब्दहरू सत्यतासँग मेल खान सक्छन्, तर कार्य गर्नासाथ तँ सत्यताबाट तर्किन्छस्। यसले के देखाउँछ भने, सत्यताविना तँ अडिग रहन सक्दैनस् र ढलपल भइरहन्छस्, घरि बायाँतिर घरि दायाँतिर झुकिरहन्छस्। प्रवचन सुनिसक्नासाथ, तैँले सत्यता बुझेजस्तो देखिन्छ, र तँ सही मार्गमा हिँड्न इच्छुक पनि हुन्छस्। तर केही समयपछि नै तँभित्र अन्धकार छाउँछ र तँ फेरि सत्यताबाट तर्किन्छस्। के यस्ता मानिसहरूले सही मार्ग रोज्न सक्छन्? सही मार्ग रोज्न सके नै भने पनि, तिनीहरू यसमा हिँड्न सक्दैनन् किनभने तिनीहरू असामान्य अवस्थामा हुन्छन्। तिनीहरू सत्यता फिटिक्कै बुझ्दैनन्, तिनीहरू कुइरोमा हराएको कागझैँ दिनभरि यताउता भौँतारिने भ्रमित व्यक्तिहरू हुन्। तिनीहरूले आफूलाई असल मानिस मन पर्छ भनेर भन्‍न सक्छन्, तर आफूलाई कुनै समस्या आइपर्दा, ती असल मानिसहरूलाई तुच्छ ठान्छन्। तिनीहरूले इमानदार बन्‍न मन पर्छ भनेर दाबी गर्न सक्छन्, तर आफूलाई कुनै कुरा आइपर्दा, छली व्यवहार गर्छन्। तिनीहरू आफूलाई जसले डोऱ्याउँछ उसैलाई पछ्याउँछन्, चाहे ऊ असल होस् कि खराब—के परमेश्‍वरले यस्ता मानिसहरूलाई सिद्ध पार्न सक्नुहुन्छ? निश्‍चय नै सक्नुहुन्‍न, किनभने तिनीहरू आवश्यक मापदण्डहरू पूरा गर्नबाट धेरै टाढा हुन्छन्। जसले असल मानिसहरू, इमानदार व्यक्तिहरू, आफ्नो कर्तव्य लगनशील भई निर्वाह गर्नेहरू र सत्यता पछ्याउनेहरू अनि सत्यताको लागि मूल्य चुकाउन र कष्ट भोग्‍न इच्छुकहरूलाई तुच्छ ठान्छन्, तिनीहरू आफै असल मानिसहरू होइनन्। तिनीहरूमा अलिकति पनि विवेक र समझ हुँदैन, र तिनीहरूले सत्यता प्राप्त गर्न सक्दैनन्। दयालु हृदय हुने र सत्यतालाई प्रेम गर्ने मानिसहरूले सकारात्मक कुराहरू मन पराउँछन् र सकारात्मक व्यक्तिहरूसँग उठबस गर्न रुचाउँछन्, र यसबाट तिनीहरूलाई धेरै फाइदा पनि हुन्छ। अर्कोतर्फ, सकारात्मक कुरा वा सकारात्मक व्यक्तिहरूलाई प्रेम नगर्नेहरूले परमेश्‍वरमा विश्‍वास गरे पनि सत्यता प्राप्त गर्नेछैनन्। यस्तो किन हुन्छ भने तिनीहरूको हृदयमा सत्यताप्रति प्रेम हुँदैन, र तिनीहरूले सत्यता पछ्याउनेछैनन्। तिनीहरूले इच्छा गरे नै भने पनि, सत्यता प्राप्त गर्न सक्नेछैनन्।

मैले भर्खरै दुइटा बुँदाहरू भावना अनि धारणा तथा कल्पनाबारे सङ्गति गरेको छु। अर्को बुँदा पनि छ—गरम मिजास—यो पनि मान्छेको भ्रष्ट स्वभावको प्रकटीकरण नै हो। सबै भ्रष्ट मानिसहरू गरम मिजासी हुन्छन्। अनि, कस्ता व्यवहारहरू गरम मिजासका प्रकटीकरण हुन्? के गरम मिजासमा भावना र संवेगका तत्वहरू हुन्छन्? के अहङ्कार र आत्मधार्मिकता पनि हुन्छन् हो? गरम मिजासमा यी सबै तत्वहरू समावेश हुन्छन्—यी सबै कुरा व्यक्तिको स्वभावसँग सम्बन्धित कुरा हुन्। “खुनको बदला खुन, ज्यानको बदला ज्यान” चाहिँ के हो—के यो गरम मिजासको उदाहरण हो? “यदि तँ मलाई राम्रो गर्दैनस् भने, म पनि तँलाई राम्रो गर्दिनँ” र “जस्तालाई त्यस्तै, ढिँडोलाई निस्तै”—के यी गरम मिजासका उदाहरण हुन्? (हुन्।) तँ अरू कुन उदाहरण बताउन सक्छस्? (“आइनलागिञ्‍जेल जाइलागिँदैन; आइलागे छोडिँदैन।”) यी सबै गरम मिजासका उदाहरण हुन्। मानिसहरू रिसाउँदा मात्र गरम मिजास देखाउँदैनन्, नरिसाउँदा पनि प्रायः गरम मिजास देखाउँछन्। उदाहरणको लागि, मानिसहरू आफ्नो शैतानी स्वभावअनुसार जिउँछन्, र आफूलाई मननपर्दो तरिकामा बोल्नेहरू वा आफूलाई अस्वीकार्य तरिकामा कार्य गर्नेहरूलाई प्रायः हपार्न चाहन्छन्, अनि आफूलाई बेफाइदा हुने तरिकामा कार्य गर्नेहरूलाई बद्ला लिन चाहन्छन्। के यो गरम मिजास होइन र? (हो।) तँ गरम मिजासका अरू कुनकुन उदाहरणहरू बताउन सक्छस्? (हैसियतको स्थानबाट बोल्ने वा अरूलाई हपार्ने।) जब कुनै व्यक्तिले आफ्नो हैसियतको फाइदा उठाउँदै आफूले चाहेको कुरा गर्छ वा अरूलाई हपारेर तिनीहरूमाथि आफ्नो रिस खन्याउँछ, तब यो कुरा पनि एकप्रकारको गरम मिजास हो। वास्तवमा, मानिसहरू प्राय बारम्बार गरम मिजास देखाउँछन्। मानिसहरूको बोली र काम सत्यताअनुरूप नहुने धेरेजसो अवस्थाहरू तिनीहरूको स्वार्थीपन, चाहना, रोष, घृणा र रिसको कारण उत्पन्‍न हुन्छन्—यी सबै कुरा गरम मिजासबाट आउँछन्। गरम मिजासको प्रकटीकरण घृणा, रिस वा प्रतिशोधबाट मात्र हुँदैन, र यसमा धेरै कुरा समावेश हुन्छन्, तर आज हामी विस्तारमा जानेछैनौँ। सबै भ्रष्ट मानिसहरू गरम मिजासी हुन्छन् र यो गरम मिजास तिनीहरूको शैतानी स्वभावबाट आउँछ; गरम मिजास सामान्य मानवताको समझसँग मेल खाँदैन, झन् यो सत्यतासँग मेल खानु त परै जाओस्, त्यसैले भ्रष्ट स्वभावअनुसार कार्य गर्नु गरम मिजास हो। के दुष्टताको बद्ला दुष्टताद्वारा लिनु गरम मिजासकै प्रकार होइन र? (हो।) भलाइको गुन दुष्टताले तिर्नेबारेचाहिँ के भन्‍न सकिन्छ नि? यो पनि गरम मिजास नै हो। अनि, भयानक पाराले रिसाउनुचाहिँ? यो पनि गरम मिजास हो। आफूलाई आइपर्ने समस्याप्रति तर्कसङ्गतहीन ढङ्गमा प्रतिक्रिया जनाउनु नै गरम मिजास हो, र “परिस्थिति जेसुकै होस्, म त आफ्नो व्यक्तिगत गुनासो अहिल्यै पोखाइदिन्छु। परिणाम जेसुकै होस्, वा सिद्धान्तहरू जेसुकै हुन्, वा मेरो क्रोध जोसुकैप्रति लक्षित होस्, मैले पहिला अलि रिस त निकाल्‍नैपर्छ” भनेर सोच्नु—यो गरम मिजास हो। अन्तिम विश्‍लेषण गर्दा, खासमा गरम मिजास भनेको के हो? यो एक भ्रष्ट स्वभाव हो, यो शैतानी स्वभाव हो र यो पूरै तर्कसङ्गतहीन हुनु हो। गरम मिजास भनेको एकप्रकारको जङ्गलीपन हो, यसको सार पाशविक प्रकृतिको विस्फोट हो, र यसमा अलिकति पनि सामान्य मानवताको समझ हुँदैन। तर्कसङ्गतहीनता देखाउनुमा आफ्नो बुद्धि र आत्मसंयम गुमाउनु, अनि आफूलाई संयम राख्न र नियन्त्रण गर्न नसक्नु समावेश छन्। गरम मिजास भनेको यही हो। 

आफ्नो स्वभाव परिवर्तन गर्नको लागि तैँले गर्न सक्नैपर्ने सबैभन्दा आधारभूत कुरा भनेको परमेश्‍वरका वचनहरूको हिसाबमा तेरो भ्रष्ट स्वभाव प्रकट हुने मुख्य तरिकाहरू चिन्‍नु अनि तैँले आफ्नो भ्रष्ट स्वभाव प्रकट गर्दा आफूले सोचिरहेको कुरा र आफ्नो अवस्था के हो भनेर थाहा पाउनु हो। थुप्रै परिस्थितिमा कुनै व्यक्तिमा उत्पन्‍न हुने हरेक स्थिति कुनै भ्रष्ट स्वभावको कारण हुन्छ—कतिपय अवस्थामा कुनै भ्रष्ट स्वभावले फरकफरक परिस्थितिमा कैयौँ फरकफरक अवस्था उत्पन्‍न गराउँछ। तैँले यो सब खुट्याउन सक्‍नुपर्छ। तर आफ्नो खुट्याइबाट अलिअलि बुझाइ पाएर मात्र पुग्दैन, तैँले आफ्नो समस्याको जड कहाँ छ, आफ्नो भ्रष्ट स्वभाव कस्तो परिस्थितिमा प्रकट हुन्छ र यो कस्तो खाले समस्या हो भनेर विश्‍लेषण गर्न र जान्‍न सक्‍नुपर्छ। तैँले यो सब स्पष्टसँग बुझेपछि, तँलाई अभ्यास गर्ने उचित तरिका थाहा हुनेछ। तँलाई कुनै कुरा अभ्यास गर्ने तरिका थाहा भयो भन्दैमा, के तैँले त्यो अभ्यास गर्न सक्नेछस्? (अहँ, सक्नेछैनँ।) त्यस्तो किन हुन्छ? किन त्यस्तो हुन्छ भने, तँमा भ्रष्ट स्वभावहरू छन्। यदि भ्रष्ट स्वभावले व्यक्तिलाई सत्यता अभ्यास गर्न रोक्दै छ भने, उसले सत्यता खोज्नैपर्छ, परमेश्‍वरबाट निराकरण र काँटछाँट हुन मान्‍नैपर्छ, उहाँको न्याय र सजाय स्वीकार गर्नैपर्छ र आफ्नो भ्रष्ट स्वभाव हल गर्नैपर्छ। यदि उसले यी कुराहरू गर्छ भने, उसलाई सत्यता अभ्यास गर्न सजिलो हुनेछ। अनि, के सत्यता अभ्यास गर्ने क्षमताले व्यक्ति परिवर्तन भइसकेको छ भन्ने देखाउँछ? अहँ, देखाउँदैन। व्यक्तिले कुनै एउटा मामिलामा भ्रष्ट स्वभाव हल गरेको छ भन्दैमा यसको अर्थ यो स्वभाव फेरि उत्पन्‍न हुनेछैन भन्‍ने होइन। यो देखा परिरहनेछ, र यसले व्यक्तिको सत्यता अभ्यासमा बाधा र अडचन ल्याइरहेनछ, अनि यी परिस्थितिहरूमा उसले यो भ्रष्ट स्वभाव हटाउन सत्यता अझै पनि खोज्नैपर्नेछ। व्यक्तिले एउटा मामिलामा भ्रष्ट स्वभाव हटाउन सक्छ, तर केही समयपछि फरक परिस्थितिमा अर्को भ्रष्ट स्वभाव उत्पन्‍न भएर त्यसले उसलाई सत्यता अभ्यास गर्नमा बाधा दिन सक्छ। यहाँ समस्या के हो? यसले मानिसहरूमा भ्रष्ट स्वभावले गहिरो जरा गाडेको छ र तिनीहरूले अझै पनि परमेश्‍वरको वचनमा सत्यता खोज्दै आफ्नो समस्याको हल खोज्नैपर्छ भन्न देखाउँछ। आफ्ना भ्रष्ट स्वभावहरू बारम्बार हल गरेर मात्र, यी स्वभावहरू क्रमिक रूपमा कम हुन थाल्नेछन्। कुनै पनि भ्रष्ट स्वभाव एकैपटकमा हटाउन सकिँदैन—यो काम त्यसरी हुँदैन—तैँले पहिला सत्यता बुझ्‍नुपर्छ, र समझशक्ति हासिल गर्न सिक्‍नुपर्छ। तैँले आफूलाई यस्तो प्रश्‍न सोध्‍नुपर्छ: “म अहिले गलत अवस्थामा छु, यो अवस्था कसरी उत्पन्‍न भयो? मभित्र किन यस्तो अवस्था उत्पन्‍न हुन्छ? परमेश्‍वरको वचनले यो अवस्थालाई कसरी खुलासा गर्छ? कुन भ्रष्ट स्वभावले यो अवस्था ल्याएको हो?” तैँले बुझाइ प्राप्त गर्न यी प्रश्‍नहरूबारे मनन गर्नैपर्छ, अनि स्पष्टसँग ती कुराहरूलाई खुट्यटाउनैपर्छ। तैँले आफ्ना भ्रष्ट स्वभावहरूबारे बुझाइ प्राप्त गरेपछि, तिनलाई त्याग्‍न सक्नेछस्। यस तरिकाले, तेरो सत्यता अभ्यासका अवरोधहरू क्रमिक रूपमा हल हुँदै जानेछन् र तँलाई सत्यता अभ्यास गर्न अझ सजिलो हुँदै जानेछ। सत्यता पछ्याउने मार्ग हिँड्नु भनेको यसरी आफ्ना भ्रष्ट स्वभावहरू निरन्तर हटाउँदै जानु हो। सत्यता अभ्यासको मार्ग क्रमिक रूपमा फराकिलो र खुला हुँदै जानेछ, अनि यसका अवरोधहरू पनि कम हुँदै जानेछन्; अनि तँ सत्यताका सबै विभिन्‍न पक्षहरू अभ्यास गर्न समर्थ हुनेछस्, र तैँले कमभन्दा कम मात्रामा भ्रष्ट स्वभावहरू प्रकट गर्नेछस्। तर यसको अर्थ तैँले आफ्नो भ्रष्ट स्वभाव पूर्ण रूपमा र राम्रोसित हटाएको छस् भन्‍ने होइन। तैँले विशेष परिस्थितिमा अलिअलि भ्रष्ट स्वभाव प्रकट गर्न सक्ने सम्भावना अझै छँदै छ, तर अबउप्रान्त त्यसले तँलाई सत्यता अभ्यास गर्नमा बाधा दिन सक्नेछैन। यो राम्रो दिशातर्फको बदलाब हो। जीवन प्रवेशको मार्ग लामो हुन्छ, अर्थात् सत्यता पछ्याउने मार्ग लामो छ। हामी सबैले हाम्रो वास्तविक जीवनमा कसरी एकप्रकारको भ्रष्ट स्वभावले फरकफरक परिस्थितिमा कैयौँ विविध स्थितिहरू पैदा गर्न सक्छ भनेर देख्न सक्छौँ। सतही रूपमा हेर्दा, यी स्थितिहरू सही वा गलत, सकारात्मक वा नकारात्मक र प्रतिकूल जे-जस्तो देखिए पनि, ती सबैले व्यक्तिलाई केही समयसम्म नियन्त्रित गर्न सक्छन्, उसको बोल्ने र काम गर्ने तरिकालाई प्रभाव पार्न सक्छन्, अनि विभिन्‍न कुराहरूप्रतिको उसको दृष्टिकोण र उसले मानिसहरूलाई व्यवहार गर्ने तरिकामा असर पार्न सक्छन्। अनि, यी अवस्थाहरू कसरी उत्पन्‍न हुन्छन्? वास्तवमा, ती सबै मानिसको शैतानी प्रकृति र भ्रष्ट स्वभावको कारण उत्पन्‍न हुन्छन्। यसो हेर्दा, मानिसहरू विभिन्‍न स्थितिहरूको प्रभावमा पर्दै छन् जस्तो देखिए पनि, वास्तवमा तिनीहरूलाई तिनीहरूको भ्रष्ट स्वभावले नियन्त्रण गरिरहेको हुन्छ। फलस्वरूप, सबै मानिसहरू आफ्नो भित्री शैतानी प्रकृति र भ्रष्ट स्वभावअनुसार जिउँछन्, जसले तिनीहरूलाई सत्यता उल्लङ्घन गर्न र परमेश्‍वरको विरोध गर्न लगाउँछ। यदि आफ्नो भ्रष्ट स्वभाव हल गर्न र गलत अवस्था सुल्टाउन सत्यता प्रयोग गर्दैनस् भने, तँ आफ्नो शैतानी स्वभावको बन्धन र जन्जिरबाट मुक्त हुन सक्नेछैनस्। उदाहरणको लागि, मानौँ तँ अगुवा होस्, र मण्डलीमा कुनै व्यक्ति निश्‍चित कर्तव्यको लागि योग्य छ, तर ऊ तेरो नजरमा तुच्छ भएकोले तँ उसलाई प्रयोग गर्न चाहँदैनस्। तर तँलाई मानिसहरूसित व्यवहार गर्ने यो उचित तरिका होइन भन्‍ने थाहा छ, अब तैँले यो समस्या कसरी समाधान गर्नुपर्छ? तैँले यसरी मनन गर्नुपर्छ: “किन म यस्तो काम गर्दै छु? किन उसलाई अनुचित व्यवहार गर्दै छु? मलाई यसमा केले प्रभाव पारिरहेको छ?” के यसमा खास विवरण उल्लेखित छैन र? यहाँ, तँ यो व्यक्तिलाई उचित व्यवहार गर्न चाहँदैनस्, र यो समस्या के हो? यो तेरो पूर्वग्राह, अभिरुचि र मन नपराइले गर्दा हुन्छ। मानिसहरूमा अहङ्कारी स्वभाव हुन्छ, त्यसैले तिनीहरूमा यी कुराहरू उत्पन्‍न हुन्छन्। त्यसकारण, निस्सन्देह नै यो तेरो अहङ्कारी स्वभावले गर्दा हुन्छ। तेरो भ्रष्ट स्वभावले नै तँमा यी स्थितिहरू उत्पन्‍न गराउँछ: तैँले यो व्यक्तिलाई आफ्नो हृदयमा तुच्छ ठान्‍नु, उसको बारेमा कुनै पनि राम्रो कुरा बोल्न वा उसलाई उचित र ठिक तरिकामा मूल्याङ्कन गर्न नचाहनु अनि उसलाई योग्य भए पनि कर्तव्यको लागि चयन गर्न नचाहनु—यी सबै तेरो भ्रष्ट स्वभावले ल्याएका परिणामहरू हुन्। मानिसहरूमा भ्रष्ट स्वभाव हुन्छ, त्यसैले तिनीहरूको हृदयमा अन्धकार हुन्छ, तिनीहरूको दृष्टि बाङ्गिएको हुन्छ, र विभिन्‍न कुराहरूमा तिनीहरूको दृष्टिकोण पूर्वग्राही हुन्छ। यी कुराहरूलाई आत्मचिन्तन गरेर अनि आफूलाई चिनेर समाधान गर्नुपर्छ। यदि तैँले आफ्नो भ्रष्ट स्थिति र भ्रष्ट स्वभावलाई स्पष्टसँग देख्छस् र बुझ्छस्, र त्यसपछि त्यो हल गर्नको लागि सत्यता खोज्न र मानिसहरूसित सत्यता सिद्धान्तहरूअनुसार व्यवहार गर्न सक्छस् भने, मानिसहरूप्रतिको तेरो पूर्वग्राह र गलत दृष्टिकोण सुल्टाउन अनि मानिसहरूसित निष्पक्ष व्यवहार गर्न सक्नेछस्। त्यसोभए, तँ ती कसरी ती सुल्टाउन सक्छस्? तैँले परमेश्‍वरसामु आएर उहाँलाई प्रार्थना गर्नुपर्छ र सत्यता खोज्‍नुपर्छ, अनि यी समस्याहरूको सार जाँच्नुपर्छ र परमेश्‍वरको इच्छा बुझ्नुपर्छ। तँमा सहकार्य गर्ने र आफूलाई त्याग्‍ने तत्परता हुनुपर्छ। तैँले मनमनै यसो भन्‍नुपर्छ: “म अबउप्रान्त यस्तो व्यवहार गर्नेछैनँ। उसको क्षमता अलि कम होला, तर मैले उसलाई जस्तो व्यवहार गर्नुपर्ने हो त्यस्तै व्यवहार गर्नुपर्छ। यदि ऊ यो कर्तव्य पूरा गर्न योग्य छ भने, मैले उसलाई यसैमा खटाउनुपर्छ। यदि मेरो अरू कसैँसँग राम्रो सम्बन्ध छ तर त्यो व्यक्ति यो कर्तव्यको लागि योग्य छैन भने, म उसलाई प्रयोग गर्नेछैनँ। बरु म त्यही व्यक्तिलाई प्रयोग गर्नेछु।” के यो स्थिति सुल्टाइएको होइन र? के यो अभ्यासको एक स्वरूप होइन र? यो अभ्यासको एक स्वरूप हो। अब, कसरी तैँले यसरी अभ्यास गर्न सक्छस्? यदि तैँले सहकार्य नगर्ने र व्यक्तिगत अभिप्राय नत्याग्‍ने हो भने, के यो परिणाम प्राप्त गर्न सक्नेछस्? निश्‍चय नै सक्नेछैनस्। त्यसैले, मानिसहरूको सहकार्य महत्त्वपूर्ण छ। तैँले साँचो सहकार्य गर्नैपर्छ—अर्थात् तैँले सत्यता र परमेश्‍वरका मापदण्डहरूप्रति लागिपर्नैपर्छ। यदि तैँले यसरी काम गर्न रोज्दैनस्, र सत्यताप्रति लागिपर्दैनस् भने, तैँले सहकार्य गरिरहेको हुँदैनस्। साँचो सहकार्य भनेको सत्यताप्रतिको पूर्ण समर्पण हो। तैँले सत्यताप्रति समर्पित हुने मनोवृत्ति र सङ्कल्प राखेर मात्र आफ्नो व्यक्तिगत अभिप्राय, अभिरुचि र तर्क त्याग्‍न सक्छस्। यसरी तेरो गलत स्थिति सुल्टाउन सकिन्छ। मानिसहरूलाई न्यायोचित व्यवहार गर्नु भनेको तैँले अरू व्यक्तिले सही रूपमा र सत्यताअनुरूप बोल्दा, त्यो व्यक्तिको अवस्था जेजस्तो भए पनि, उसको कुरा स्विकार्न र समर्पित हुन सक्‍नु हो। यदि तँ सधैँ कुनै व्यक्तिप्रति पूर्वग्राह राख्छस्, उसलाई तुच्छ ठान्छस् र उसलाई निकै प्रयोग गरेपछि पनि ऊसँग त्यति बोल्न चाहँदैनस्, र अझै पनि आफ्नो स्थिति पूर्ण रूपमा नसुल्टाई हृदयमा उसलाई तुच्छ नै ठानिरहेको छस् भने, यसले तँभित्र अझै पनि तेरो भ्रष्ट स्वभावको सडेको जरा रहेको छ भन्‍ने देखाउँछ। एउटा सानो, मामुली स्थितिले पनि तँलाई त्यति धेरै कष्ट दिन सक्छ—के यो तेरो स्वभावको समस्या होइन र? यो मानिसको प्रकृति सारको समस्या हो। तैँले यो गलत स्थिति सुल्टाउनुपर्छ। तैँले त्यो व्यक्तिमा निश्‍चित कमजोरी भेट्टाएको छस् भन्दैमा उसलाई सीमित पार्नु हुँदैन—ऊसँग पक्कै पनि निश्‍चित योग्यता र सबलताहरू पनि हुन सक्छन्, त्यसैले तैँले ऊसँग अझ धेरै सङ्गति गर्नुपर्छ र उसलाई अझ गहिरिएर बुझ्ने प्रयास गर्नुपर्छ। जब तैँले उसको सबलता देख्छस् र उल्लेखित कर्तव्यको लागि ऊ वास्तवमै योग्य छ भन्‍ने पत्ता लगाउँछस्, तब तैँले आफ्नो घृणित र लज्जास्पद स्थितिबारे क्रमिक रूपमा थाहा पाउन सक्छस्, अनि उसलाई यो कर्तव्यमा खटाउनु र उसलाई यसरी व्यवहार गर्नु न्यायोचित र सत्यताअनुरूप हो भनेर बुझ्न सक्छस्। त्यसपछि तँलाई अझ सहज महसुस हुनेछ। यस व्यक्तिलाई अघि ल्याउँदा, तँलाई आफ्नो विवेकमा शान्ति महसुस हुनेछ, र आफूले परमेश्‍वरलाई निराश तुल्याएको छैन र सत्यता अभ्यास गरेको छु भन्‍ने लाग्‍नेछ। समय बित्दै जाँदा, यस व्यक्तिप्रतिको तेरो दृष्टिकोण परिवर्तन हुनेछ। यो सब कसरी हासिल हुन्छ? यो सब परमेश्‍वरले नै गर्नुहुन्छ—सत्यताले तँभित्र अलिअलि गर्दै काम गर्छ, अनि यसले तेरो स्थिति रूपान्तरित गर्छ र सुल्टाउँछ। तथापि, यो सुरुवात मात्रै हो। यदि फेरि त्यस्तै समस्या सामना गर्नुपर्‍यो भने, त्यसलाई सम्हाल्न तैँले पहिलेको व्यक्तिको निम्ति प्रयोग गरेका विधिहरू अवश्य नै प्रयोग गर्नैछैनस्। तैँले अरू फरक स्थिति, वा फरक वातावरण, मानिसहरू, मामिलाहरू अनुभव गर्न सक्छस्, अनि परिस्थितिहरूले तँ सत्यतालाई कति प्रेम गर्छस् अनि आफ्ना भ्रष्ट स्वभावहरू र आफ्नो इच्छा त्याग्‍ने तेरो सङ्कल्प कस्तो छ भनेर जाँच्‍न सक्छन्। यी परमेश्‍वरका परीक्षाहरू हुन्। अरू मानिसहरूसितका तेरा सबै व्यवहारहरूमा, तिनीहरू जो भए पनि, अनि तेरो सम्बन्ध राम्रो वा नराम्रो जे भए पनि, तिनीहरू तँसित नजिक भए पनि नभए पनि, तिनीहरूले तँलाई चापलुसी गरे पनि नगरे पनि, अनि तिनीहरूको क्षमता जस्तोसुकै भए पनि, जब तँ तिनीहरूलाई न्यायोचित र सही प्रकारले व्यवहार गर्छस्, तब तेरो स्थिति पूर्ण रूपले परिवर्तन भएको हुनेछ। जब तेरो अरूलाई व्यवहार गर्ने तरिका तेरो कल्पना, तेरो भावना वा तेरो गरम मिजासमा आधारित हुँदैन, तब तैँले सत्यताको यो पक्ष हासिल गरेको हुनेछस्। तर तँ अझै स्तरमा पुगेको छैनस्। तँभित्रका सबै विभिन्‍न भ्रष्ट स्वभावहरूले अझै तेरो व्यवहार, तेरो सोच्ने तरिका र तेरो मनमस्तिष्क नियन्त्रण गरिरहेका छन्। तँभित्रका यी कुराहरू पहिले नै तेरो प्रकृति बनिसकेका छन्, र यसले तँलाई नियन्त्रित गर्छ, अनि सत्यता अझै पनि तेरो जीवन बनिसकेको छैन। तँसँग बस केही असल व्यवहारहरू छन्, तर यस्तो असल व्यवहारपछाडि तैँले प्रकट गर्ने र आफ्नो हृदयमा धारण गर्ने विभिन्‍न स्थिति र विचारहरू तेरो भ्रष्ट स्वभावबाट उत्पन्‍न हुन्छन् अनि ती सत्यताविपरीत छन्। जब तेरा यी स्थिति र तेरा सबै विचार तर्कसङ्गत अनि सिद्धान्त र सत्यताअनुरूप हुन्छन्, तब तेरो भ्रष्ट स्वभावले त्यसउप्रान्त तेरो विचार वा व्यवहारलाई नियन्त्रण गर्न सक्नेछैन—त्यसपछि तेरो स्वभाव साँचो अर्थमा परिवर्तन भएको हनेछ। त्यसपछिदेखि तैँले आफ्नो भ्रष्ट स्वभाव त्याग्‍न वा आफूलाई संयमित गर्न जरुरी हुनेछैन। तैँले केवल सत्यता सिद्धान्तहरूअनुसार प्रत्यक्ष कार्य गर्न सक्नेछस्। तँलाई आफूले गर्नुपर्ने कुरा यही हो भनेर विश्‍वास हुनेछ र सत्यता अभ्यास पटक्कै कठिन छैन भन्‍ने लाग्‍नेछ। जब यस्तो हुन्छ, तब सत्यता तेरो जीवन बनेको हुनेछ। तिमीहरू सबैजना अझै त्यो स्तरमा पुगेका छैनौ—तिमीहरूले अझै पनि केही समय आफ्नो पछ्याइलाई जारी राख्नुपर्छ। केही धर्मसिद्धान्त बुझेर अनि अलिअलि उत्साहित बनेर मात्र पुग्दैन; तेरो कद अझै एकदमै सानो छ। तैँले परमेश्‍वरको वचन अनुभव गर्न, सत्यता अभ्यास गर्न र आफ्नो अनुभवसम्बन्धी गवाही र आफ्नो साँचो बुझाइबारे बताउन सक्षम हुनुपर्छ—त्यसपछि तँसँग वास्तविकता हुनेछ। साँचो कद हुनु भनेको यही हो। अहिले, धेरैजसो मानिसहरू गवाही दिन समर्थ छैनन्—तिनीहरूको अनुभव अझै एकदमै सतही छ, र तिनीहरूले परमेश्‍वरको वचन अझ धेरै पढ्ने, अझ धेरै प्रवचन सुन्‍ने र अझ धेरै भजन अध्ययन गर्ने गर्नुपर्छ। तिनीहरूले धेरै कुराहरू अनुभव गरेपछि परमेश्‍वरको वचन साँचो अर्थमा बुझ्नेछन् र परमेश्‍वरका वचनहरू एकदमै व्यावहारिक छन्, ती व्यक्तिको जीवन बन्‍न सक्छन्, तिनमा मानिसहरूलाई साँचो मानव स्वरूपमा जिउने तुल्याउने पूर्ण सामर्थ्य छ अनि तिनलाई शैतानका हरप्रकारका प्रलोभनको जबाफमा प्रयोग गर्न सकिन्छ भनेर महसुस गर्नेछन्। यस्तो बुझाइ प्राप्त गर्ने मानिसहरूले मात्र कद प्राप्त गर्छन् र तिनीहरू मात्र साँच्चै परमेश्‍वरका मानिसहरू बनेका हुन्छन्। धेरै मानिसहरू सत्यताबारे सङ्गति गर्न वा आफ्नो अनुभवसम्बन्धी गवाही दिन सक्दैनन्। यस्तो किन हुन्छ भने सत्यता अझै पनि तिनीहरूको जीवन बनेको हुँदैन, र फलस्वरूप तिनीहरू थकित र दयनीय जीवन जिउँछन्, हरप्रकारका कुरूपतामा जिउँछन्, र तिनीहरूको जीवन दुःखलाग्दो हुन्छ। भ्रष्ट स्वभावले मानिसहरूमा के ल्याउँछ? यसले कष्ट, घृणा, रोष, नकारात्मकता, साथै अहङ्कार, आत्मधार्मिकता, झुट, छल, धोका र आफू अरूभन्दा श्रेष्ठ छु भन्‍ने सोच ल्याउँछ। कहिलेकाहीँ भ्रष्ट स्वभावले मानिसहरूलाई निराश हुन, झुटो तर्क दिन र प्रतिरोध गर्न लगाउँछ। अरू बेलाचाहिँ, यसले मानिसहरूलाई एकदमै दयनीय, असाध्यै एक्लो र असहाय महसुस गराउँछ, अनि दयनीय र दुःखलाग्दो स्वरूप देखाउन लगाउँछ। मानिसहरूले धेरै वर्षसम्म परमेश्‍वरमा विश्‍वास गर्छन्, तर अझै पनि सत्यता बुझ्दैनन्, तिनीहरू बस बेवकुफीका कुरा मात्र गर्छन्, अनि आफू एक्लो र असहाय छु भनेर भन्छन्। परमेश्‍वर सत्यता हुनुहुन्छ, उहाँ मानिसहरूको सहारा हुनुहुन्छ, तर मानिसहरू उहाँमा भर पर्दैनन्, बरु उहाँदेखि टाढिन्छन्, अनि शैतानलाई पछ्याउँछन् र शैतानी दर्शनअनुसार जिउँछन्। के यस्ता मानिसहरू एकदमै भ्रमित हुँदैनन् र? सत्यता नपछ्याउने मानिसहरू सबै यस्तै हुन्छन्। सत्यता बुझ्नेहरूचाहिँ परमेश्‍वरको झन्झन् नजिक हुँदै जान्छन्—यदि तँ सत्यता बुझ्दैनस् र तैँले अलिकति पनि सत्यता प्राप्त गरेको छैनस् भने, तँ परमेश्‍वरबाट एकदमै टाढा छस्, र तेरो परमेश्‍वरसँग सामान्य सम्बन्धसमेत नहुन सक्छ। यदि तैँले सत्यता बुझ्छस् र सत्यता अभ्यास गर्न सक्छस् अनि सत्यता तँभित्र जीवन बनेको छ भने, परमेश्‍वर तेरो हृदयमा हुनुहुन्छ। यदि तँ सत्यता बुझ्दैनस् र तैँले यसलाई प्राप्त गर्न सकेको छैनस् अनि तँ सत्यता अभ्यास गर्न पनि सक्दैनस् भने, परमेश्‍वर तेरो परमेश्‍वर हुनुहुन्‍न र उहाँ तँभित्र बास गर्नुहुन्‍न। यदि सत्यता तेरो मालिक होइन र यसले तेरो सबै कुरा नियन्त्रित गर्दैन भने, यो कुरा परमेश्‍वरले तेरो सबै कुरा नियन्त्रित नगर्नुसमान हो। यसको अर्थ, तैँले आफूलाई परमेश्‍वरमा अर्पित गरेको छैनस्, अनि तँ अझै पनि आफै निर्णय गर्ने व्यक्ति भइरहेको छस्। जब तँ आफै निर्णय गर्ने व्यक्ति हुन्छस्, तब वास्तवमा कसले निर्णय गरिरहेको हुन्छ? त्यसरी निर्णय गर्ने तेरो भ्रष्ट स्वभाव हुन्छ; त्यतिखेर सत्यता मुख्य निर्णयकर्ता हुँदैन। जब तैँले आफ्नो बोली, काम, आचरण, कामकुरा सम्हालाइ, आफ्नो कर्तव्य पूर्ति, मानिसहरूलाई व्यवहार गर्ने तरिका र तेरो दैनिक जीवनसमेत, तँ के खान्छस् र कसरी पहिरन लगाउँछस् भन्‍ने कुराहरू विचार गर्दै आफ्नो दिमाग खियाउनु पर्दैन, जब तैँले परमेश्‍वरको वचन र सत्यता सिद्धान्तहरूअनुसार आफ्ना सबै कामकुरा सम्हाल्न सक्छस्, तब तैँले साँचो मानव स्वरूपमा जिइरहेको र सत्यता प्राप्त गरेको हुनेछस्। 

अहिले सत्यता अभ्यास गर्नु अत्यन्तै महत्त्वपूर्ण कुरा हो अनि सत्यता अभ्यास गर्न नसक्ने व्यक्ति अज्ञानी र मूर्ख हो। सत्यता अभ्यास नगर्नेहरू परमेश्‍वरको कार्य अनुभव गर्न असमर्थ हुन्छन्—तिनीहरू आशिष्‌ पाउनलाई परमेश्‍वरमा विश्‍वास गरे पुग्छ, सत्यता अभ्यास गर्नु र मूल्य चुकाउनुपर्दैन भन्‍ने सोच्छन्। धार्मिक संसारमा यस्ता खालका मानिसहरू धेरै छन्। परमेश्‍वरको घरभित्र, धेरैजसो मानिसहरूलाई परमेश्‍वरले आफ्नो कार्य कसरी गर्नुहुन्छ र कसरी मानवजातिलाई मुक्ति दिनुहुन्छ अनि मानिसहरूप्रति उहाँको अभिप्राय र मापदण्ड के-कस्तो छ भन्‍ने थाहा हुन्छ। सत्यता अभ्यास नगर्ने मानिसहरू परमेश्‍वरको घरभित्र झन्झन् कम हुँदै जाँदै छन्। अहिले, धर्मसिद्धान्तको हिसाबमा, तिमीहरू सबैले सत्यता पछ्याउने र अभ्यास गर्ने गरेर मात्र स्वभाव रूपान्तरण हासिल गर्न र मुक्ति प्राप्त गर्न सकिन्छ भन्‍ने कुरा बुझ्छौ, तर तिमीहरू कसरी सत्यता अभ्यास गर्ने र कसरी सत्यता वास्तविकतामा प्रवेश गर्ने भन्‍ने सन्दर्भमा अझै अलि अस्पष्ट छौ। यसको फलस्वरूप, तिमीहरूको जीवन प्रवेश सुस्त गतिले अघि बढ्छ। सत्यता अभ्यास नै सत्यता वास्तविकतामा प्रवेश गर्ने कडी हो—सत्यता अभ्यास गर्न नसक्नु ठूलो समस्या हो। के तिमीहरू सबै अझै पनि धर्मसिद्धान्तका शब्द र वाक्यांशहरू प्रचार गर्छौ? (गर्छौँ।) त्यसोभए, के तिमीहरूले त्यसो गरिसकेपछि धर्मसिद्धान्तका यी शब्द र व्याक्यांशहरू अभ्यास गर्न सक्छौ? यदि तिमीहरू ती अभ्यास गर्न सक्दैनौ भने, यसले तिमीहरू अझै पनि सत्यता बुझ्दैनौ, धर्मसिद्धान्त मात्र बुझ्छौ र तिमीहरूसँग अझै पनि सत्यता वास्तविकता छैन भन्‍ने प्रमाणित गर्छ। कतिपय मानिसहरूलाई आफू इमानदार बन्‍नुपर्छ भन्‍ने थाहा हुन्छ, तर तिनीहरू झुट र छलको बन्धनबाट मुक्त हुन सक्दैनन्। कतिपय मानिसहरू परमेश्‍वरप्रति समर्पित हुन इच्छुक छु भनी दाबी गर्छन्, तर आफूलाई काँटछाँट र निराकरण गरिँदा तिनीहरू समर्पित हुन सक्दैनन्। अरू मानिसहरूचाहिँ सहीझैँ लाग्‍ने गरी धर्मसिद्धान्तबारे बताउँछन् र तिनीहरूमा सत्यता वास्तविकता छ नै जस्तो भान पार्छन्, तर तिनीहरूलाई आफैबारे साँचो ज्ञान हुँदैन। अरू मानिसहरू भने आत्मिक सिद्धान्तबारे बोल्न सक्ने भएकाले आफूलाई एकदमै आत्मिक ठान्छन्, तर तिनीहरू आत्मज्ञान पाउन सक्षम नै हुँदैनन्, र चाहे आफ्नो कर्तव्यमा होस् वा अन्य कामकाज सम्हल्दा तिनीहरूमा साँचो समर्पण हुँदैन। यी सबै समस्याहरूको जड के हो? यो तिनीहरूले सत्यता स्विकार्न नसक्नु हो। यदि परमेश्‍वरको विश्‍वासीले सत्यता स्विकार्दैन भने, के उसले साँच्चै उहाँमा विश्‍वास गर्छ? यदि उसले सत्यता स्विकार्न सक्दैन भने, उसले आफ्नो कुनै पनि समस्या हल गर्न सक्नेछैन। सत्यता स्विकार्नेहरूले मात्र यस्तो अभ्यास गरेर आफूलाई चिन्‍न सक्छन्। कुनै व्यक्तिले धर्मसिद्धान्तका जति नै धेरै शब्द र वाक्यांशहरू पाठ गर्न सके पनि, त्यो धर्मसिद्धान्त अभ्यास गर्न सक्नुचाहिँ मुख्य कुरा हो, सबैभन्दा महत्त्वपूर्ण कुरा नै त्यही हो। अभ्यास गरिएका सत्यताहरू वास्तविकता हुन्—यदि कसैले सत्यता अभ्यास गर्न सक्दैन भने, उसमा वास्तविकता हुँदैन। कतिपय मानिसहरू धर्मसिद्धान्तका शब्द र वाक्यांशहरू एकदमै स्पष्टसँग प्रचार गर्न सक्छन्, तर वास्तवमा तिनीहरूलाई धेरै सत्यताबारे स्पष्ट थाहा हुँदैन, तिनीहरू कतिपय कुरा खुट्याउन सक्दैनन् र तिनीहरू ती कुराको भित्री वास्तविकता बुझ्न सक्दैनन्, अनि तिनीहरूले अभ्यास गर्न सक्ने सत्यताको मात्रा एकदमै सीमित हुन्छ। फलस्वरूप, यस्ता मानिसहरूलाई अनुभव गवाही लेख्न एकदमै गाह्रो हुन्छ—तिनीहरू धर्मसिद्धान्तका केही शब्द र वाक्यांशहरू मात्र लेख्न सक्छन्, त्यसमा दैनिक भाषाको कुनै प्रयोग वा व्यावहारिक अनुभव हुँदैन। के अहिले तिमीहरूसँग धर्मसिद्धान्तका शब्द र वाक्यांशहरू पाठ गर्ने यो समस्या हल गर्नेबारे कुनै मार्ग छ? तैँले धर्मसिद्धान्तका शब्द र वाक्यांशहरू पाठ गर्ने यो समस्या हल गर्न सत्यता अभ्यास गर्नुपर्छ—तँ जति धेरै सत्यता अभ्यास गर्छस्, त्यति नै धेरै तँ सत्यता र तेरो अभ्यासमा लागिपर्छस्, र तैँले त्यति नै धेरै अनुभव र अभ्यासका वचनहरू प्राप्त गर्नेछस्। तँसँग जति धेरै अनुभव र अभ्यासका वचनहरू हुन्छन्, तैँले त्यति नै कम धर्मसिद्धान्तका शब्द र वाक्यांशहरू पाठ गर्नेछस्। अनि व्यक्तिले कसरी वास्तविकता प्राप्त गर्छ? सत्यता अभ्यास गर्ने प्रक्रियामा, मानिसहरूले केही अनुभव प्राप्त गर्छन्, र केही कुराहरू सामना गर्छन्, तिनीहरूले भ्रष्ट स्वभाव प्रकट गर्छन्, हरप्रकारका स्थिति पैदा गर्छन्, र त्यसपछि सत्यता खोज्छन्, आफ्नो विभिन्‍न भ्रष्ट स्थितिहरू विश्‍लेषण गर्छन् अनि अभ्यासको सिद्धान्त र मार्ग भेट्टाउँछन्। तिनीहरूले सत्यता बुझ्छन् र अभ्यास गर्छन्। यो साँचो जीवन अनुभव हो। यदि तँ सत्यता पछ्याउँदैनस् र सत्यता अभ्यास गर्न चाहँदैनस् भने, तैँले यो प्रक्रिया हुँदै जानेछैनस्, र तैँले यो प्रक्रियाविना जीवन प्रवेश प्राप्त गर्न सक्नेछैनस्। यदि तैँले यस प्रक्रियामा धेरै अनुभव गर्छस् भने, सत्यता स्पष्टसँग बुझ्नेछस्, भ्रष्ट स्वभावहरू स्पष्टसँग चिन्‍न सक्नेछस्, र तैँले सत्यता अभ्यास गर्दा पछ्याउनैपर्ने मार्ग झन्झन् स्पष्ट हुँदै जानेछ। यदि तँ अभ्यास र अनुभवको यो प्रक्रिया हुँदै गएको छैनस् भने, र तँसँग परमेश्‍वरका वचनहरूबारे शाब्दिक र धर्मसैद्धान्तिक बुझाइ र बोध मात्रै छ भने, तैँले प्रचार गर्ने हरेक कुरा धर्मसिद्धान्त मात्र हुनेछ, किनभने तेरो शाब्दिक बुझाइ र तेरो वास्तविक अनुभवबीच अन्तर हुन्छ। अनि, यी धर्मसिद्धान्तहरू कसरी पैदा हुन्छन्? जब व्यक्तिले परमेश्‍वरका वचनहरू अभ्यास गर्दैन, र जब ऊसँग कुनै जीवन अनुभव हुँदैन र उसले केवल परमेश्‍वरका वचनहरूको शाब्दिक अर्थ बुझ्छ, विश्‍लेषण गर्छ, र अर्थ्याउँछ, र अझ अघि गएर यसैको प्रचारसमेत गर्छ, तब धर्मसिद्धान्तहरू पैदा हुन्छन्। के धर्मसिद्धान्तहरू वास्तविकता बन्‍न सक्छन् त? यदि तँ सत्यता अभ्यास वा अनुभव गर्दैनस् भने, तैँले यसलाई कहिल्यै बुझ्‍नेछैनस्। सत्यताका केवल शाब्दिक व्याख्याहरू सधैँभरि धर्मसिद्धान्त नै हुनेछन्। तर यदि तैँले सत्यता अभ्यास गर्छस् भने, तँलाई आफूले आफ्ना केही भ्रष्ट स्वभावहरू हटाइरहेको, मुक्तितर्फ एक कदम अघि बढाइरहेको र आफूलाई परमेश्‍वरका मापदण्डहरूको अझ निकट पुर्‍याइरहेको अनुभूति र महसुस हुनेछ। त्यसरी पैदा हुने ज्ञान, सोच, विचार, भावना आदि इत्यादि कुराहरू व्यावहारिक हुनेछन्। अनि, वास्तविकता कसरी प्राप्त हुन्छ? यो सत्यता अभ्यास अनुभव गरेर प्राप्त हुन्छ; यदि कसैले सत्यता अभ्यास गर्दैन भने, ऊसँग सत्यता कहिल्यै हुनेछैन। सायद कतपिय मानिसहरूले यसो भन्‍नेछन्, “म सत्यता अभ्यास गर्दिनँ, तर म अझै पनि व्यावहारिक प्रवचनहरू प्रचार गर्न सक्छु।” तैँले जे प्रचार गर्छस् त्यो त्यति बेला त अरूलाई सही र निकै व्यावहारिक लाग्ला तर पछि तिनीहरूसँग अझै पनि अभ्यास गर्ने कुनै मार्ग हुनेछैन। यसले तैँले बुझ्‍ने हरेक कुरा अझै पनि धर्मसिद्धान्त नै हो भन्‍ने प्रमाणित गर्छ। यदि तँ परमेश्‍वरका वचनहरू अभ्यास गर्दैनस् र तँसँग सत्यताको व्यावहारिक अनुभव वा ज्ञान छैन भने, जब तैँले पहिले कहिल्यै विचार नगरेको स्थिति कसैमा उत्पन्‍न हुन्छ, तब तँलाई त्यस्तो स्थिति कसरी समाधान गर्ने त्यो थाहा हुनेछैन। जब व्यक्तिले विरलै सत्यता अभ्यास गर्छ, तब उसलाई यो सँचो अर्थमा बुझ्नु असम्भव हुन्छ। तिनीहरूले आफ्‍नो सत्यताको अभ्यासलाई वृद्धि गरेर मात्रै यसलाई साँचो रूपमा बुझ्‍न सक्छन्, र त्यसपछि मात्रै तिनीहरूले सत्यता अभ्यास गर्नुका सिद्धान्तहरूलाई बुझ्‍न सक्छन्। यदि तँसँग सत्यताको अनुभव छैन भने, तैँले स्वतः रूपमा धर्मसिद्धान्तहरू प्रचार गर्न मात्र सक्‍नेछस्। तैँले अरूलाई पनि आफूले जस्तै नियमहरू पालना गर्न लगाउनेछस्। साँचो जीवन अनुभवविना, तैँले सत्यता वास्तविकताबारे कहिल्यै प्रचार गर्न सक्‍नेछैनस्। सत्यता अभ्यास गर्नु भनेको अध्ययन गर्नुजस्तो होइन। अध्ययन त सधैँ शब्द र व्याक्यांशहरूमा जोड लगाउनेबारे हुन्छ; यो केवल टिपोट लिनु, कण्ठस्थ गर्नु, विश्‍लेषण गर्नु र शोध-अनुसन्धान गर्नु हो। सत्यता अभ्यासचाहिँ ठिकविपरीत हुन्छ; तैँले सत्यता बुझ्ने र सिद्धान्तअनुसार मामिला सम्हाल्ने कार्यका नतिजाहरू हासिल गर्न व्यावहारिक अनुभवमाथि भर पर्नुपर्छ। सत्यता बझ्नेबित्तिकै यसलाई अभ्यास गर्न इच्छुक जोकोही आफ्नो भ्रष्ट स्वभावबाट मुक्त हुन सक्नेछ—उसले जति धेरै सत्यता अभ्यास गर्छ, उति नै धेरै भ्रष्ट स्वभाव हटाउन सक्नेछ। सत्यता बुझ्ने तर सत्यता अभ्यास नगर्नेहरू आफ्नो भ्रष्ट स्वभावबाट कहिल्यै मुक्त हुनेछैनन्। त्यसैले सत्यता खोज्नु, सत्यता बुझ्नु र सत्यता अभ्यास गर्नु नै भ्रष्ट स्वभाव हल गर्ने मार्ग हो।

डिसेम्बर ११, २०१७


धर्ममा विश्वास गरेर वा धार्मिक समारोहमा सहभागी भएर मुक्ति पाउन सकिँदैन

तिमीहरूमध्ये अधिकांश धर्मबाट उम्केका छौ र परमेश्वरका आखिरी दिनहरूको काम स्विकारेका छौ। तिमीहरू दिनहुँ परमेश्वरका वचनहरू खान्छौ र पिउँछौ, थुमाको विवाह भोजमा सहभागी हुन्छौ, र तिमीहरूले साँचो तरिकाले जग बसालेका छौ। तिमीहरू परमेश्वरका लागि सच्चा रूपले समर्पित हुन्छौ र तिमीहरूले उहाँको अनुमोदन प्राप्त गरेका छौ। अहिले, तिमीहरूमा परमेश्वरप्रति विश्वासको अवधारणासम्बन्धी कस्ता ज्ञान र मूल्याङ्कन छन्? ती कुरा कसरी तिमीहरू धर्ममा छँदा परमेश्वरप्रति आस्थाको बुझाइभन्दा फरक छन्? अहिले, के तिमीहरूले धर्ममा आस्था राख्नु र परमेश्‍वरमा आस्था राख्नु भनेको के हो भनेर साँच्‍चै बुझेका छौ? धर्ममा आस्था राख्नु र परमेश्‍वरमा विश्‍वास गर्नुबीच कुनै भिन्‍नता छ? केमा भिन्‍नता छ? के तिमीहरू यी प्रश्‍नहरूको गहिराइमा पुगेका छौ? सामान्यतया कस्तो प्रकारको व्यक्ति धर्मको विश्वासी हो? तिनीहरूको ध्यान केमा हुन्छ? धर्ममा विश्‍वास गर्नुलाई कसरी परिभाषित गरिनुपर्छ? धर्ममा विश्‍वास गर्नु भनेको परमेश्‍वर हुनुहुन्छ भनेर स्वीकार गर्नु हो, र धर्मका विश्वासीहरूले आफ्‍नो व्यवहारमा निश्‍चित परिवर्तन ल्याउँछन्: तिनीहरूले मानिसहरूलाई हिर्काउने वा गाली गर्ने गर्दैनन्, तिनीहरूले मानिसहरूलाई हानि गर्ने खराब काम गर्दैनन्, र तिनीहरूले विभिन्‍न अपराध गर्ने वा कानुन तोड्ने गर्दैनन्। सेवाको दिनमा, तिनीहरू मण्डलीमा जान्छन्। यिनीहरू धर्मका विश्‍वासीहरू हुन्। यसको मतलब राम्रो व्यवहार गर्नु र नियमित सेवा-सङ्गतिमा जानु नै कुनै व्यक्तिले धर्ममा विश्‍वास गर्छ भन्‍ने कुराको प्रमाण हो। जब कसैले धर्ममा विश्‍वास गर्छ, तब उसले परमेश्‍वर हुनुहुन्छ भन्‍ने विश्‍वास गर्छ, र तिनीहरूले सोच्छन् कि परमेश्‍वरमा विश्‍वास गर्नु भनेको असल व्यक्ति बन्‍नु हो; पाप वा खराब काम गरेनन् भने, तिनीहरू मृत्युपछि स्वर्ग जान सक्नेछन् र तिनीहरूको अन्त्य राम्रो हुनेछ। तिनीहरूको आस्थाले तिनीहरूलाई आत्मिक स्तरको भरणपोषण प्रदान गर्छ। त्यसकारण, धर्ममा गरिने विश्‍वासलाई यसरी पनि परिभाषित गर्न सकिन्छ: धर्ममा विश्‍वास गर्नु भनेको परमेश्‍वर हुनुहुन्छ भनेर हृदयले स्वीकार गर्नु; मरेपछि स्वर्ग जान सकिनेछ भन्‍ने कुरामा विश्वास गर्नु; हृदयमा आत्मिक आड पाउनु; व्यवहारमा अलि परिवर्तन हुनु; अनि असल व्यक्ति बन्‍नु हो। कुरा त्यति नै हो। तिनीहरूले विश्‍वास गरेका परमेश्‍वर अस्तित्वमा हुनुहुन्छ कि हुनुहुन्‍न, उहाँले सत्यता व्यक्त गर्न सक्नुहुन्छ कि सक्नुहुन्न, उहाँले तिनीहरूलाई के गर्न लगाउनुहुन्छ भन्‍ने विषयमा, तिनीहरूलाई केही पनि थाहा हुँदैन। तिनीहरूले यी सबै कुरा बाइबलका शिक्षाको आधारमा अनुमान र कल्‍पना गरेका हुन्छन्। धर्ममा विश्‍वास गर्नु भनेको यही हो। धर्ममा विश्‍वास गर्नु भनेको मुख्य रूपमा व्यवहारगत परिवर्तन र आत्मिक भरणपोषणको खोजी गर्नु हो। तर यस्ता मानिसहरूले हिँड्ने मार्ग—आशिष्‌हरूको पछि लाग्‍ने मार्ग—परिवर्तन भएको हुँदैन। परमेश्‍वरप्रतिको आस्थासम्‍बन्धी तिनीहरूको गलत दृष्टिकोण, धारणा र कल्‍पनाहरू परिवर्तन भएको हुँदैन। तिनीहरूको अस्तित्वको जग, र तिनीहरूले आफ्ना जीवनमा पछ्याउने लक्ष्य र दिशा परम्‍परागत संस्कृतिका विचार र दृष्टिकोणहरूमा आधारित हुन्छन्, र ती अलिकति पनि परिवर्तन भएका हुँदैनन्। धर्ममा विश्‍वास गर्ने हरेकको स्थिति यस्तै हुन्छ। त्यसो भए, परमेश्‍वरमा विश्‍वास गर्नुचाहिँ के हो त? परमेश्‍वरमाथिको विश्‍वासबारे परमेश्‍वरको परिभाषा कस्तो छ? (परमेश्‍वरको सार्वभौमिकतामा विश्वास गर्नु।) परमेश्‍वरको अस्तित्व र उहाँको सार्वभौमिकतामा विश्वास गर्नु—सबैभन्दा आधारभूत कुरा यही हो। परमेश्‍वरमा विश्‍वास गर्नु भनेको परमेश्‍वरका वचनहरूमा चासो राख्नु, र परमेश्‍वरका वचनहरूले भनेबमोजिम अस्तित्वमा रहनु, जिउनु, आफ्‍नो कर्तव्य निभाउनु, र सामान्य मानवताका सबै क्रियाकलापहरूमा सहभागी हुनु हो। यसको आशय के हो भने, परमेश्‍वरमा विश्‍वास गर्नु भनेको परमेश्‍वरलाई पछ्याउनु, परमेश्‍वरले भन्‍नुभएको काम गर्नु, र उहाँले भनेअनुसार जिउनु हो; परमेश्‍वरमा विश्‍वास गर्नु भनेको परमेश्‍वरको मार्ग पछ्याउनु हो। के परमेश्‍वरमा विश्‍वास गर्ने मानिसहरूको जीवनको लक्ष्य र दिशा धर्ममा विश्‍वास गर्ने मानिसहरूको भन्दा पूर्ण रूपमा फरक हुँदैनन् र? परमेश्‍वरमा आस्था राख्ने कार्यमा कुन-कुन कुराहरू सामेल हुन्छन्? त्यसमा मानिसहरू परमेश्वरका वचनहरू सुन्न, सत्यता स्विकार्न, भ्रष्ट स्वभावहरूबाट मुक्त हुन, सबथोक त्यागेर परमेश्वरलाई पछ्याउन, अनि आफ्नो कर्तव्यमा वफादार हुन सक्छन् कि सक्दैनन् भन्ने कुराहरू सामेल छन्। यी कुराहरूको तिनीहरूले मुक्ति प्राप्त गर्न सक्छन् कि सक्दैनन् भन्ने कुरासित प्रत्यक्ष परस्पर सम्बन्ध हुन्छ। अब तिमीहरूलाई परमेश्वरमा आस्था राख्नुको परिभाषा थाहा छ; त्यसोभए, परमेश्वरप्रतिको आस्थालाई कसरी अभ्यास गर्नुपर्छ? परमेश्वर आफ्ना विश्वासीहरूप्रति कस्तो माग गर्नुहुन्छ? (तिनीहरू इमानदार बनेको, र सत्यता, स्वभाव परिवर्तन र परमेश्वरसम्बन्धी ज्ञानको पछि लागेको माग गर्नुहुन्छ।) मानिसको बाहिरी व्यवहारका लागि परमेश्वरका कस्ता मागहरू छन्? (उहाँ मानिसहरू भक्त बनेको, दुराचारी नबनेको, अनि सामान्य मानवतामा जिएको माग गर्नुहुन्छ।) मानिसहरूमा सन्तको आधारभूत शालीनता हुनुपर्छ र तिनीहरू सामान्य मानवतामा जिउनुपर्छ। त्यसोभए, सामान्य मानवता पाउन व्यक्तिमा के हुनैपर्छ? यो कुरा व्यक्तिले विश्वासीका रूपमा अभ्यास गर्नैपर्ने धेरै सत्यताहरूसँग सम्बन्धित छ। सत्यताका यी सबै वास्तविकताहरू भएमा मात्र व्यक्तिले सामान्य मानवता प्राप्त गर्छ। यदि कुनै व्यक्तिले सत्यता अभ्यास गर्दैन भने के उसले परमेश्वरमा विश्वास गर्छ? सत्यता अभ्यास नगर्नुका परिणामहरू के-के हुन्? मानिसले मुक्ति प्राप्त गर्न परमेश्वरमा ठ्याक्कै कसरी विश्वास गर्नुपर्छ, अनि कसरी परमेश्वरप्रति समर्पित हुनुपर्छ र उहाँलाई आराधना गर्नुपर्छ? यी सबै कुरा परमेश्वरका वचन र थुप्रै सत्यताहरू अभ्यास गर्नुसित सम्बन्धित छन्। त्यसकारण, व्यक्तिले परमेश्‍वरका वचनहरू र उहाँका मापदण्डहरूअनुसार नै परमेश्वरमा विश्वास गर्नुपर्छ, अनि, मानिसहरूले उहाँका मापदण्डहरूअनुसार अभ्यास गर्नुपर्छ; यो मात्रै परमेश्‍वरमा साँचो रूपमा विश्‍वास गर्नु हो—यो उक्त मामिलाको गुदीसम्मै पुग्छ। सत्यता अभ्यास गर्नु, परमेश्‍वरका वचनहरू पालना गर्नु, र परमेश्‍वरका वचनहरूअनुसार जिउनु: मानव जीवनको सही मार्ग यही हो; परमेश्‍वरमाथिको विश्‍वास मानव जीवनको मार्गसँग सम्‍बन्धित छ। परमेश्‍वरमाथिको विश्‍वास कैयौँ सत्यताहरूसँग सम्‍बन्धित छ, र परमेश्‍वरलाई पछ्याउनेहरूले यी सत्यताहरू बुझ्‍नैपर्छ। तिनीहरूले सत्यता बुझेनन् र स्विकारेनन् भने परमेश्‍वरलाई कसरी पछ्याउन सक्थे र? धर्ममा विश्‍वास गर्ने मानिसहरूले परमेश्‍वर हुनुहुन्छ भनेर स्विकार्ने, र परमेश्‍वर हुनुहुन्छ भनेर विश्‍वास गर्नेभन्दा बढी केही गर्दैनन्—तर तिनीहरूले यी सत्यताहरू बुझ्दैनन्, न त स्वीकार नै गर्छन्, त्यसकारण धर्ममा विश्‍वास गर्नेहरू परमेश्‍वरलाई पछ्याउने मानिसहरू होइनन्। धर्ममा विश्‍वास गर्नका लागि, बाहिरी रूपमा असल व्यवहार गर्दा, संयमित हुँदा र नियमहरू पालन गर्दा अनि आत्मिक भरणपोषण हुँदा भइहाल्छ। यदि व्यक्तिले असल व्यवहार गर्छ र ऊसित एक मानसिक आड र आफ्नो आत्माको भरणपोषण छ भने के उनीहरूको जीवनको मार्ग परिवर्तन हुन्छ? (हुँदैन।) कतिपय मानिसहरू भन्छन् कि धर्ममा विश्‍वास गर्नु र परमेश्‍वरमा आस्था राख्नु एउटै कुरा हो। त्यसो भए के ती मानिसहरू परमेश्‍वरलाई पछ्याउँछन्? के तिनीहरू परमेश्वरलाई उहाँका मापदण्डहरूअनुसार विश्वास गर्छन्? के तिनीहरूले सत्यता स्वीकार गरेका छन्? यदि कुनै व्यक्तिले यीमध्ये कुनै पनि कुरा गर्दैन भने, ऊ परमेश्वरको विश्वासी वा अनुयायी होइन। व्यक्तिमा धर्मप्रतिको विश्वास प्रकट हुने सबैभन्दा प्रस्ट तरिका परमेश्वरको वर्तमान काम र उहाँले व्यक्त गर्ने सत्यता स्वीकार नगर्नु हो। धर्मका विश्वासीहरूको विशेषता यही हो; तिनीहरू परमेश्वरका अनुयायी बिलकुलै होइनन्। धर्मप्रतिको विश्वास व्यवहार परिवर्तन र आत्मिक भरणपोषणको खोजी मात्र हो; त्यसमा कुनै सत्यता हुँदैन। त्यसकारण, धर्मका विश्वासीहरू आफ्नो जीवन स्वभावमा परिवर्तन हुँदैनन्, न त सत्यता अभ्यास नै गर्नेछन् न परमेश्वरका वचनहरू सुन्न र उहाँप्रति समर्पित हुन नै सक्नेछन्। यसले तिनीहरूमा परमेश्वरबारे साँचो ज्ञान पनि हुनेछैन भन्ने निर्धारण गर्छ। जब कुनै व्यक्तिले धर्ममा विश्वास गर्छ, तब उसको व्यवहार जति नै राम्रो भए पनि, उसले जति अडिग भएर परमेश्वरलाई स्विकारे पनि, अनि उहाँप्रतिको उसको आस्थाको मत जति नै उच्च भए पनि, ऊ परमेश्वरको अनुयायी होइन। त्यसोभए, उसले कसलाई पछ्याउँछ? ऊ अझै शैतानलाई नै पछ्याउँछ। उसले जिउने, पछ्याउने, लालसा गर्ने, र अभ्यास गर्ने कुराको आधार के हो? उसको अस्तित्व केमा निर्भर हुन्छ? परमेश्वरको वचन अर्थात् सत्यतामा त पक्कै होइन। ऊ शैतानको भ्रष्ट स्वभावअनुसार जिइरहन्छ, शैतानको तर्क र दर्शनअनुसार व्यवहार गर्छ। उसले भन्ने सबै झूटा हुन्छन्, त्यसमा अलिकति पनि सत्यता हुँदैन। उसको शैतानी स्वभावमा कुनै परिवर्तन आएको हुँदैन, र उसले अझै शैतानलाई नै पछ्याउँछ। उसको जीवनप्रतिको दृष्टिकोण, मूल्यमान्यता, संसारसँगको व्यवहार, र आचारणका सिद्धान्तहरू सबै शैतानको प्रकृतिका प्रकटीकरण हुन्। उसको बाहिरी व्यवहार मात्र अलिकति परिवर्तन भएको हुन्छ, तर उसको जीवन मार्ग, जिउने तरिका, र कामकुराबारे दृष्टिकोण बिलकुलै परिवर्तन भएका हुँदैनन्। यदि कुनै व्यक्ति परमेश्वरको साँचो विश्वासी हो भने, केही वर्षको दौडान उसमा के परिवर्तन हुन सक्ला? (जीवन र मूल्यमान्यताबारे उसको दृष्टिकोण परिवर्तन हुनेछ।) उसको अस्तित्वको जग नै परिवर्तन हुनेछ। यदि उसको अस्तित्वको जग परिवर्तन भयो भने, उसको जीवनको आधार के हुनेछ? (उसको जीवन परमेश्वरका वचनहरू र सत्यतामा आधारित हुनेछ।) त्यसोभए, के अहिले तिमीहरू हरेक दिन आफ्ना बोली र काममा परमेश्वरका वचनहरूबमोजिम जिइरहेका छौ? उदाहरणका लागि, तँ बिलकुलै ढाँट्दैनस्: किन त्यस्तो? तैँले त्यसो गर्नुको आधार के हो? (व्यक्ति इमानदार बन्नुपर्ने परमेश्वरको मापदण्ड।) जब तँ झूट बोल्न र छल गर्न छोड्छस्, तब त्यो परमेश्वरका वचनहरू, इमानदार व्यक्ति बन्नुपर्ने मापदण्ड, र सत्यतामा आधारित हुन्छ। अनि त्यसपछि तँ हिँडिरहेको जीवन मार्ग फरक हुँदैन र?

अब, सङ्क्षेपमा भन्नुपर्दा: धर्ममा विश्वास गर्नु भनेको के हो? परमेश्वरमा आस्था राख्नु भनेको के हो? यी दुईबीच मुख्य भिन्नताहरू के-के हुन्? धर्ममा विश्वास गर्नु भनेको कुनै धर्ममा दृढ विश्वास हुनु, त्यसका नियमहरू पालना गर्नु, अन्य मानिस र शैतानलाई पछ्याउनु, र शैतानको प्रभुत्वमा जिउनु हो। परमेश्वरमा आस्था राख्नु भनेको उहाँका वचनहरू स्विकार्नु, सत्यता स्वीकार्नु, उहाँको कामप्रति समर्पित हुनु, अनि सत्यताका सिद्धान्तहरूअनुसार आफ्नो कर्तव्य पूरा गर्नु हो। परमेश्वरलाई पछ्याउनु भनेको त्यही नै हो। धर्ममा विश्वास गर्नु र परमेश्वरमा आस्था राख्नुबीचका मुख्य भिन्नताहरू यिनै हुन्। तिमीहरूले परमेश्वरको घरमा आफ्ना कर्तव्यहरू निर्वाह गर्दा, तिमीहरू कतिपयले सत्यता स्विकार्छौ र थोरै परिवर्तन गर्छौ भने अन्यले सत्यता स्विकार्दैनन् र परिवर्तन गर्दैनन्। त्यसोभए, के तिमीहरू धर्ममा विश्वास गर्ने र परमेश्वरमा आस्था राख्ने ती दुईथरिका मानिसहरूबीच फरक छुट्याउन सक्छौ? मुख्य कुरा भनेको व्यक्तिले सत्यता पछ्याउँछ कि पछ्याउँदैन र उसले हिँड्ने कस्तो मार्ग रोज्छ भनेर हेर्नु हो। यदि तँ असल व्यवहार, आत्मिक भरणपोषण, र नियम पालनाको पछि लाग्छस्, अनि यदि तँ आफ्नो खोजीमा व्यक्तिगत फाइदा पाउन सङ्कल्पित छस्, सत्यता बिलकुलै पछ्याउँदैनस्, तर केही असल व्यवहार भएको तर सत्यताको वास्तविकता नभएको असल व्यक्तिका बाह्य कुराहरू मात्र पछ्याउँछस् भने—तँजस्तो व्यक्ति वास्तवमा कति असल हुन सक्छ? यस्तो व्यक्तिको भ्रष्ट स्वभाव र उसको प्रकृतिको सार बिलकुलै परिवर्तन भएको हुँदैन। उसले राम्ररी बोल्न सक्ला, तर जाँचहरू सामना गर्नुपर्दा, ऊ अडिग रहन सक्दैन। उसले परमेश्वरबारे गुनासो गर्ला र उहाँलाई धोका देला। यिनीहरू धर्मका विश्वासी हुन्। परमेश्वरमा आस्था राख्नेहरू उहाँले व्यक्त गर्ने सम्पूर्ण सत्यता स्विकार्न सक्छन्। तिनीहरू आत्मचिन्तन गरेर आफूलाई सत्यताअनुसार चिन्न, साँचो पश्चाताप गर्न, अन्त्यमा सत्यता अभ्यास गर्न, परमेश्वरप्रति समर्पित हुन, र परमेश्वरका वचनहरूअनुसार जिउन सक्छन्। तिनीहरू परीक्षा र सङ्कट्हरू सामना गर्नुपर्दा खरो उत्रिन, राम्रो गवाही दिन, र अन्त्यसम्म परमेश्वरलाई वफादारीपूर्वक पछ्याउन सक्छन्। यिनीहरू परमेश्वरका साँचो विश्वासी हुन्। धर्ममा विश्वास गर्ने र परमेश्वरमा आस्था राख्नेहरूबीचको भिन्नता यही नै हो।

के तिमीहरूमध्ये कसैले हृदयमा स्वर्गका अस्पष्ट परमेश्वरमा मात्र विश्वास गर्छ, तर जहिले पनि देहधारी परमेश्वरबारे धारणाहरू राख्छ? यदि साँच्चै त्यस्ता मानिसहरू छन् भने, तिनीहरू धर्मका विश्वासी हुन्। धर्मका विश्वासीहरू देहधारी परमेश्वरलाई आफ्ना हृदयमा स्वीकार गर्दैनन्, र गरिहाले पनि, सधैँ उहाँबारे धारणाहरू राख्छन् र उहाँप्रति समर्पित हुन कहिल्यै सक्दैनन्। के त्यस्तै होइन र? खासमा, त्यस्ता मानिसहरू परमेश्वरका विश्वासी होइनन्। तिनीहरूले परमेश्वरमा विश्वास गरेको दाबी गर्लान्, तैपनि वास्तवमा तिनीहरू धर्मका विश्वासीहरूभन्दा त्यति फरक हुँदैनन्। तिनीहरू हृदयमा अस्पष्ट परमेश्वरलाई मात्र विश्वास गर्छन्; तिनीहरू धार्मिक धारणा र नियमहरूका पालनकर्ता हुन्। त्यसैले, सत्यता नपछ्याउने, असल व्यवहार र नियम पालनामा मात्र ध्यान दिने, सत्यता अभ्यास नगर्ने, र अलिकति पनि स्वभाव परिवर्तन नभएको व्यक्तिले धर्ममा विश्वास गरिरहेको हुन्छ। धर्ममा विश्वास गर्नेहरूलाई कुन विशेषताले छुट्याउँछ? (तिनीहरू बाहिरी अभ्यास र राम्रो व्यवहार गर्ने देखिनमा मात्र ध्यान दिन्छन्।) तिनीहरूको कार्यका सिद्धान्त र आधार के-के हुन्? (जियाइका लागि शैतानी दर्शनहरू।) जियाइका कस्ता शैतानी दर्शनहरू र शैतानी, भ्रष्ट स्वभावहरू हुन्छन्? धुर्त्याइँ र चतुऱ्याइँ; नियमकानुनको धज्जी उडाउनु; अहङ्कार र अभिमान; सबै कुरामा अन्तिम निर्णय गर्नु; कहिल्यै सत्यता नखोज्नु वा दाजुभाइ-दिदीबहिनीहरूसित सङ्गति नगर्नु; अनि कदम चाल्दा, सधैँ आफ्नो हित, आफ्नो आत्मसम्मान र हैसियतबारे सोच्नु—यो सब शैतानी स्वभावको आधारमा कार्य गर्नु हो। त्यो शैतानलाई पछ्याउनु हो। यदि एक व्यक्तिले परमेश्‍वरमा विश्‍वास गर्छ तर उहाँका वचनहरूमा ध्यान दिँदैन, सत्यतालाई स्वीकार गर्दैन वा उहाँका बन्दोबस्तहरू र योजनाहरूप्रति ऊ समर्पित हुँदैन भने; यदि उनीहरूले केही निश्‍चित असल व्यवहारहरू मात्र देखाउँछन्, तर देहलाई छोड्न अनि तिनीहरूका अहङ्कार वा रुचिहरू केही पनि त्याग्न सक्दैनन् भने; यदि, सबैका अघि उनीहरूले आफ्नो कर्तव्य निभाइरहेका देखिए पनि, उनीहरू अझै पनि आफ्नो शैतानी स्वभावअनुसार जिउँछन् र शैतानको जीवनदर्शन र अस्तित्वमा रहने तरिकाहरूलाई अलिकति पनि त्यागेका वा परिवर्तन गरेका हुँदैनन्, त्यसो भए उनीहरूले सम्भवतः परमेश्‍वरमा कसरी विश्‍वास गर्न सक्छन् र? त्यो त धर्ममा गरिएको विश्‍वास हो। त्यस्ता मानिसहरूले चिजबिजहरू त्याग्छन् अनि सतही रूपमा आफूलाई अर्पण गर्छन्, तर उनीहरू हिँड्ने मार्ग र उनीहरूले गर्ने सबै कुराको स्रोत र सुरुवाती बिन्दुलाई हेर्दा, उनीहरू परमेश्‍वरको वचन वा सत्यतालाई ती कुराहरूको आधार बनाउँदैनन्; यसको साटो, उनीहरू निरन्तर आफ्नै धारणा र कल्पना, इच्छा, र व्यक्तिगत अनुमान, अनि उनीहरूका महत्त्वाकाङ्क्षा र चाहनाअनुसार कार्य गरिरहन्छन्। शैतानको जीवनदर्शन र स्वभावहरू नै अझै पनि उनीहरूको अस्तित्व र कार्यहरूको आधारको रूपमा हुन्छन्। जुन विषयहरूमा उनीहरू सत्यता बुझ्दैनन्, उनीहरू त्यसको खोजी गर्दैनन्। उनीहरू जुन विषयहरूमा सत्यता बुझ्छन्, त्यो अभ्यास गर्दैनन्, परमेश्‍वरलाई महान् ठानेर उच्‍च पार्दैनन्, वा सत्यतालाई मूल्यवान् ठान्दैनन्। तिनीहरूले नामका लागि र मुखले परमेश्वरलाई विश्वास र स्वीकार गर्ने भए पनि, र तिनीहरू कर्तव्य निभाउन र परमेश्वरलाई पछ्याउन सक्षम देखिन सक्ने भए पनि, तिनीहरू आफूले भन्ने र गर्ने सबै कुरामा आफ्ना शैतानी स्वभावअनुसार जिइरहेका हुन्छन्। तिनीहरूले भन्ने र गर्ने सबै कुरा भ्रष्ट स्वभावका प्रकटीकरण हुन्। तैँले तिनीहरूलाई परमेश्वरका वचनहरू अभ्यास वा अनुभव गरिरहेको देख्नेछैनस्, झन् सम्पूर्ण कुरामा खोजी र आज्ञा पालना गरिरहेको देख्नु त परको कुरा हो। व्यवहारमा, तिनीहरू अरू पहिले आफ्नै हितलाई विचार गर्छन्, र पहिले आफ्नै चाहना र अभिप्रायहरू पूरा गर्छन्। के उनीहरू परमेश्‍वरको पछि लाग्‍ने मानिसहरू हुन् त? (होइनन्।) अनि के परमेश्‍वरको पछि नलाग्‍ने मानिसहरूले आफ्नो स्वभावमा परिवर्तन हासिल गर्न सक्छन् त? (सक्दैनन्।) यदि उनीहरूले आफ्नो स्वभावमा परिवर्तन हासिल गर्न सक्दैनन् भने, के उनीहरू दयनीय हुँदैनन् र? तिनीहरूले परमेश्वरका वचनहरू सुनेका र बुझेका छन्, तर कामकुराहरू गर्दा तिनीहरूका आफ्नै इच्छाहरू अति प्रबल हुन्छन्; तिनीहरू परमेश्वरका वचनहरूअनुसार वा सत्यताअनुसार अभ्यास गर्न सक्दैनन्, झन् सिद्धान्तहरूअनुसार अभ्यास गर्नु त परै जाओस्। तिनीहरू परमेश्वरमा कैयौँ वर्ष विश्वास गरेपछि निकै मिलनसार र शिष्ट देखिन्छन्। तिनीहरूमा धेरै असल व्यवहार हुन्छन्, र तिनीहरूको आत्मिक जीवन निकै सामान्य देखिन्छ। तिनीहरूले अरूसँग अन्तरक्रिया गर्ने तरिकामा कुनै ठूलो समस्या हुँदैन, अनि आफ्ना कर्तव्यहरू निभाएर केही परिणाम हासिल गर्छन्—तर तिनीहरूमा एउटा समस्या छ, र सबैभन्दा गम्भीर समस्या हो। यो समस्या कहाँ छ? तिनीहरूको मनमा। तिनीहरूले जति नै वर्ष विश्वास गरेका भए पनि, परमेश्वरसित सामान्य सम्बन्ध स्थापित गरेका छैनन्; तिनीहरूले जे गरे पनि वा तिनीहरूलाई जे आइपरे पनि, तिनीहरूले सोच्ने पहिलो कुरा यही होः “म के गर्न चाहन्छु; के कुरा मेरो हितमा हुनेछ, अनि के कुरा मेरो हितमा हुनेछैन; मैले यस्तो-उस्तो गरेँ भने के हुन सक्थ्यो”—तिनीहरूले पहिले विचार गर्ने कुराहरू यिनै हुन्। तिनीहरू कस्तो प्रकारको अभ्यासले परमेश्वरको महिमा गर्छ र उहाँको साक्षी दिन्छ, वा परमेश्वरको इच्छा पूरा गर्छ भन्नेबारे कुनै सोचविचार गर्दैनन्, न त परमेश्वरका मापदण्डहरू के-के हुन् र उहाँका वचनहरूले के भन्छन् भनी खोजी गर्न प्रार्थना नै गर्छन्। तिनीहरू परमेश्वरका इच्छा वा मापदण्डहरू के-के हुन्, र मानिसले परमेश्वरलाई सन्तुष्ट तुल्याउन कसरी अभ्यास गर्नैपर्छ भनेर कहिल्यै ध्यान दिँदैनन्। तिनीहरूले कहिलेकाहीँ परमेश्वरसामु प्रार्थना गर्न र उहाँसित कुराकानी गर्न सक्ने भए पनि, आफैसित मात्र कुराकानी गरिरहेका हुन्छन्, इमानदारीपूर्वक सत्यता खोजिरहेका हुँदैनन्। तिनीहरूले परमेश्वरलाई प्रार्थना गर्दा र उहाँका वचनहरू पढ्दा, ती कुरालाई आफूले जीवनमा सामना गर्ने मामिलाहरूसित जोड्दैनन्। त्यसैले, तिनीहरू परमेश्वरले मिलाउने वातावरणमा उहाँको सार्वभौमिकता, बन्दोबस्त, र योजनाबद्ध कामहरूलाई कसरी लिन्छन्? तिनीहरूले आफ्ना चाहना पूरा नगर्ने कामकुरा भोग्नुपर्दा, ती पन्छाउँछन् र आफ्ना हृदयमा तिनको प्रतिरोध गर्छन्। तिनीहरू आफ्नो हितलाई क्षति पुऱ्याउने वा आफ्नो स्वार्थ पूरा हुन रोक्ने परिस्थितिहरू सामना गर्नुपर्दा, त्यसबाट उम्किन हर उपाय प्रयास गर्छन्, आफ्ना लाभहरू बढाउन कोसिस गर्छन् र कुनै क्षतिलाई टार्न लड्छन्। तिनीहरू परमेश्वरको इच्छा पूरा गर्न खोज्दैनन्, बरु आफ्नै चाहनाहरू मात्र पूरा गर्न खोज्छन्। के यो परमेश्वरप्रति आस्था हो? के यस्ता मानिसहरूको परमेश्वरसित सम्बन्ध हुन्छ? अहँ, हुँदैन। तिनीहरू नीच, घृणित, हठी, र आपत्तिजनक तरिकाले जिउँछन्। तिनीहरूको परमेश्वरसित सम्बन्ध नहुने मात्र नभई, तिनीहरू हरेक मोडमा परमेश्वरको सार्वभौमिकता र बन्दोबस्तविरुद्ध जान्छन्। तिनीहरू प्रायः यसो भन्छन्, “परमेश्वरले मेरो जीवनको सबै थोकमाथि शासन र सञ्चालन गर्नुहोओस्। म परमेश्वरलाई मेरो हृदयमा गद्दी सम्हाल्न र शासन गर्न दिनु इच्छुक छु। म परमेश्वरका बन्दोबस्त र योजनाहरू प्रति समर्पित हुन इच्छुक छु।” तर, जब तिनीहरूलाई आइपर्ने परिस्थितिले तिनीहरूको हितमा हानि पुऱ्याउँछ, तब तिनीहरू समर्पित हुन सक्दैनन्। तिनीहरू परमेश्वरले बन्दोबस्त गरेको परिवेशमा सत्यता खोज्नुको साटो त्यो परिवेशबाट मोडिएर उम्कन खोज्छन्। तिनीहरू परमेश्वरको बन्दोबस्त र योजनाहरूप्रति समर्पित हुन चाहँदैनन्, तर आफ्नो हितलाई हानि नपुग्ने गरी आफ्नै इच्छाअनुसार कामकुरा गर्न चाहन्छन्। तिनीहरू परमेश्वरको इच्छालाई पूर्ण रूपमा बेवास्ता गर्छन्, अनि आफ्नै हित, परिस्थिति, र आफ्नै मूड र भावनालाई मात्र वास्ता गर्छन्। के यसो गर्नु परमेश्वरमा विश्वास गर्नु हो? (होइन।) तिनीहरूका लागि, तिनीहरूको हृदयमा परमेश्वर केके हो? के उहाँ प्रकारका प्रख्यात व्यक्ति हुनुहुन्न र? के उहाँ एक प्रकारका आत्मिक भरणपोषण हुनुहुन्न र? तिनीहरूका लागि परमेश्वर बाहिरका र अपरिचित व्यक्ति हुनुहुन्छ। सबै कुरा ठिकठाक हुँदा, परमेश्वर तिनीहरूका सार्वभौम, तिनीहरूका सबथोक हुनुहुन्छ। तर यदि परमेश्वर जे गर्नुहुन्छ त्यसले तिनीहरूलाई फाइदा गर्दैन, वा तिनीहरूको हित वा सम्मानमा हानि पुऱ्याउँछ, जसले गर्दा तिनीहरू निराकरण वा परीक्षा र कष्टमा पर्छन् भने, कस्तो प्रतिक्रिया दिनेछन्? तिनीहरू उम्कनेछन्, प्रतिरोध, अस्वीकार र गुनासोसमेत गर्नेछन्। कतिपय मानिसहरू यो खुलेर नभन्लान्, तर हृदयमा पीडा, अप्ठ्यारो, र नकारात्मक अनुभूति गर्छन्। नकारात्मक हुनु भनेको के हो? त्यसको मतलब तिनीहरू हृदयमा सत्यता स्विकार्दैनन् र सधैँ परमेश्वरविरुद्ध प्रतिरोध र विद्रोह गर्छन्। कतिपय मानिसहरू परीक्षा र शोधन स्विकार्दैनन्, परमेश्वरले यस्ता कुरा गर्नु ठिक होइन भन्ठान्छन्। गिरफ्तारी र ठूलो रातो अजिङ्गरबाट आउने सतावटको कठिनाइ आइपर्दा, कतिपय मानिसहरू परमेश्वर आफूप्रति अन्यायी हुनुभएको मनमनै गुनासो गर्छन्। तँलाई यो मनस्थिति कस्तो लाग्छ? यदि परमेश्वरको कामले तिनीहरूलाई कष्टमा पार्दा, तिनीहरू यति खुल्लमखुल्ला उहाँविरुद्ध गुनासो पोख्न सक्छन् भने, के उहाँ अझै तिनीहरूले विश्वास गर्ने परमेश्वर हुन सक्नुहुन्छ? यदि तिनीहरू समर्पित हुन सक्दैनन् भने, उहाँ तिनीहरूका परमेश्वर हुनुहुन्न, त्यसैले तिनीहरू उहाँको प्रतिरोध गर्ने आँट गर्छन्। तिनीहरू परमेश्वरबाहेक अर्को परमेश्वर हुनुहोओस् भन्ने इच्छा गर्छन्, र सोच्छन्, “म जे सोच्छु र गर्छु त्यसलाई उहाँले ठ्याक्कै मेरै चाहनाबमोजिम वास्तविक तुल्याउनुभयो भने—त्यसपछि मात्र उहाँ परमेश्वर हुनुहुनेछ; त्यो मात्र उहाँको बन्दोबस्त र योजना हुनेछ। यदि परमेश्वर मेरो इच्छासँग सहमत हुनुहुन्न, सधैँ मेरो रुचि र कल्पनाविपरीत कार्य गर्नुहुन्छ भने, म उहाँप्रति समर्पित हुन सक्दिनँ, अनि उहाँ मेरो परमेश्वर हुनुहुन्न। यदि उहाँ परमेश्वर नै हुनुहुन्छ भने, उहाँले मानिसहरूलाई सन्तुष्ट पार्नुपर्छ। मानिसहरू परमेश्वरको अति प्रिय भएकाले तिनीहरूलाई सुरक्षा दिन र माया गर्न उहाँले सबथोक गर्नुपर्छ। उहाँ कसरी तिनीहरूलाई कठिनाइ, परीक्षा र रोकावट भोग्न दिन सक्नुहुन्छ?” के परमेश्वरप्रति बढीजसो मानिसहरूको हृदयमा हुने मनोवृति यही होइन र? वास्तवमा कुरा यही हो। धेरैजसो मानिसहरूका लागि, जब उनीहरूसँग कुनै समस्या हुँदैन, जब उनीहरूका लागि सबै कुराहरू सहज रूपमा चलिरहेका हुन्छन्, त्यसबेला तिनीहरूले परमेश्‍वर शक्तिशाली, धार्मिक र प्रेमिलो हुनुहुन्छ भन्ने महसुस गर्छन्। जब परमेश्‍वरले उनीहरूको जाँच गर्नुहुन्छ, उनीहरूलाई निराकरण गर्नुहुन्छ, उनीहरूलाई ताडना दिनुहुन्छ र अनुशासन कारबाही गर्नुहुन्छ, जब उहाँले तिनीहरूलाई आफ्नै चासोका कुराहरू पन्साउन, देहलाई त्याग्‍न र सत्यताको अभ्यास गर्न लगाउनुहुन्छ, जब परमेश्‍वरले उनीहरूमा काम गर्नुहुन्छ, र उनीहरूका भाग्य र तिनीहरूको जीवनका निम्ति योजनाबद्ध काम गर्नुहुन्छ र शासन गर्नुहुन्छ, तब तिनीहरूको विद्रोहीपन उत्पन्न हुन्छ र त्यसपछि उनीहरू र परमेश्‍वरको बीचमा विभाजन उत्पन्न हुन्छ, जसले गर्दा तिनीहरू र परमेश्‍वरको बीचमा विवाद र खाल्डो सृजना हुन्छ। त्यस्तो बेला उनीहरूलाई आफ्‍नो हृदयमा परमेश्‍वर अलिकति पनि प्रेमिलो हुनुहुन्न भन्‍ने लाग्छ; उहाँ पटक्कै शक्तिशाली हुनुहुन्न, किनकि उहाँले जे गर्नुहुन्छ त्यसले उनीहरूका चाहनाहरू पूरा गर्दैन। परमेश्‍वरले तिनीहरूलाई दुःखित तुल्याउनुहुन्छ; उहाँले तिनीहरूलाई उदास बनाउनुहुन्छ; उहाँले तिनीहरूमाथि पीडा र कष्ट ल्याउनुहुन्छ; उहाँले तिनीहरूलाई असहज महसुस गराउनुहुन्छ। यसैले उनीहरू कुनै पनि हालतमा परमेश्‍वरको अधीनमा बस्दैनन्, बरु उहाँविरुद्ध विद्रोह गर्छन् र उहाँबाट टाढा बस्छन्। त्यसो गर्दा, के उनीहरूले सत्यता अभ्यास गरिरहेका हुन्छन्? के उनीहरूले परमेश्‍वरको मार्ग पछ्याइरहेका हुन्छन्? के उनीहरू परमेश्‍वरलाई पछ्याइरहेका हुन्छन्? हुँदैनन्। यसैले परमेश्‍वरको कामको बारेमा तेरा धारणा र कल्पनाहरू जति नै धेरै भए पनि, र तैँले पहिले आफ्नै इच्छाअनुसार जसरी व्यवहार गरे पनि र परमेश्‍वरको विरुद्धमा विद्रोह गरे पनि, यदि तँ साँचो रूपले सत्यताको पछि लाग्छस्, अनि परमेश्‍वरका वचनहरूको न्याय र सजायलाई स्वीकार गर्छस्, र ती वचनहरूद्वारा काटछाँट र निराकरण गरिन स्वीकार गर्छस् भने, यदि उहाँले योजनाबद्ध रूपमा गर्नुहुने सबै कुरामा तँ परमेश्‍वरको मार्गलाई पछ्याउन सक्छस् भने, परमेश्‍वरका वचनहरूप्रति चासो राख्छस् र उहाँको इच्छा अनुभूत गर्न सिक्छस्, उहाँका वचनहरू र उहाँको अभिप्रायअनुसार अभ्यास गर्छस्, खोजीद्वारा समर्पण गर्न सक्छस् भने; र यदि तँ आफ्ना सबै इच्छा, चाहना, विचार र अभिप्रायहरू त्याग्न र परमेश्‍वरसित आमनेसामने नहुन सक्छस् भने—तैँले परमेश्‍वरलाई पछ्याइरहेको हुन्छस्। तैँले परमेश्‍वरलाई पछ्याउँछु भन्लास्, तर यदि तैँले सबै काम आफ्‍नै इच्छा उद्देश्य र योजनाअनुसार मात्र गर्छस्, र यस कुरालाई परमेश्‍वरको हातमा छोड्दैनस् भने, के परमेश्‍वर अझै पनि तेरा परमेश्‍वर हुनुहुन्छ? अहँ, हुनुहुन्न। यदि परमेश्‍वर तेरा परमेश्‍वर हुनुहुन्न भने, जब तँ परमेश्‍वरलाई पछ्याउँछु भनेर भन्छस्, तब के ती खोक्रा शब्दहरू मात्र हुँदैनन् र? के त्यस्ता शब्दहरू मानिसहरूलाई मूर्ख बनाउने प्रयास होइनन्? तँ परमेश्‍वरलाई पछ्याउँछु भनेर भन्न सक्छस्, तर तेरा सबै व्यवहार र कामहरू, जीवनप्रतिको तेरो दृष्टिकोण र मूल्य-मान्यताहरू, र तैँले कामकुराहरूलाई लिने र सम्‍हाल्‍ने आचरण र सिद्धान्तहरू सबै शैतानबाट आउँदछ—यदि तैँले यी सबै कुरालाई पूर्ण रूपले शैतानका व्यवस्था र तर्कअनुसार सम्हाल्छस् भने, के तँ परमेश्‍वरको अनुयायी होस्? (होइन।) प्रभु येशूले उहाँका चेलाहरूलाई उहाँले धेरै कठिनाइहरू भोग्नुहुनेछ, उहाँ मारिनुहुनेछ, र तेस्रो दिनमा बौरी उठ्नुहुनेछ भनेर जानकारी दिनुहुँदा, पत्रुसले प्रभु येशूलाई यसो भने, “प्रभु, यस्तो कुरा तपाईंबाट टाढै होस्: यस्तो कुरा तपाईंलाई हुनेछैन” (मत्ती १६:२२)। प्रभु यशूले पत्रुसलाई कस्तो जवाफ दिनुभयो? (“शैतान, मबाट पछि हट्” (मत्ती १६:२३)।) पत्रुसले त्यतिबेला जे गरे त्यसलाई प्रभु येशूले कसरी परिभाषित गर्नुभयो? (शैतानको काम भन्नुभयो।) उहाँले किन यो शैतानको काम हो भन्नुभयो? के पत्रुस शैतान हो? पत्रुसले प्रभु येशूका कार्यहरूको महत्त्व बुझेनन्, न त उहाँलाई नै चिने। त्यसकारण, ऊ शैतानको प्रवक्ता बने, त्यसको पक्षमा बोले, प्रभु येशूलाई परमेश्वरको इच्छा पूरा गर्नदेखि रोक्न खोजे। परमेश्वरको दृष्टिकोणबाट, पत्रुस शैतानको प्रवक्ता बने। यदि कुनै व्यक्तिले बाहिरी रूपमा मात्र सबथोक त्यागेको र आफ्नो कर्तव्य सम्हालेको परमेश्वरलाई पछ्याएको जस्तो देखिन्छ, तर उसका सम्पूर्ण सोच र कार्यहरू शैतानको तर्क र दर्शनबमोजिम छन् भने, के ऊ साँच्चिकै परमेश्वरको अनुयायी हो? (होइन।) ऊ होइन, किनकि ऊ निरन्तर परमेश्वरविरुद्ध विद्रोह गर्छ, सत्यता अभ्यास गर्दैन, अनि परमेश्वरप्रति समर्पित हुँदैन। त्यसोभए, ऊ किन परमेश्वरमा विश्वास गर्छ? उसलाई वास्तवमा के हासिल गर्ने इच्छा छ? यो समझबाहिरको कुरा हो। के ऊ परमेश्वरको सच्चा विश्वासी हो? होइन; त्यसलाई अलि राम्रो तरिकाले भन्नुपर्दा, ऊ धर्मको विश्वासी हो। उसले परमेश्वरमा आस्था राखेको दाबी गर्ला, तर परमेश्वर उसलाई स्विकार्नुहुन्न। परमेश्वरले उसलाई दुष्कर्मी ठान्नुहुनेछ, र उहाँले त्यस्ता मानिसलाई मुक्ति दिनुहुनेछैन। 

यस दुष्ट र भ्रष्ट मानवतामाझ धर्मका ती विश्वासीहरू परमेश्वरको अस्तित्व स्विकार्ने, असल मानिस बन्न, असल व्यवहार गर्न, र खराब कुरा गर्नबाट जोगिन चाहने मानिस हुन्। तिनीहरू यदि आफू अति धेरै कुकर्ममा संलग्न भएमा सजाय पाइन्छ, नरकमा गई दण्डित होइन्छ र सदाका लागि विनाशमा परिन्छ भनेर डर मान्छन्। तिनीहरू असल व्यक्ति बन्नाले शान्ति मिल्छ भनी सोच्छन्, किनकि अविश्वासीहरूमाझ यो भनाइ प्रचलित छः “असल व्यक्तिको जीवनमा शान्ति हुन्छ।” तिनीहरू त्यस्तो सोचाइले प्रभावित भएर र विचारको प्रवाहमा परेर धर्मप्रतिको आफ्नो विश्वासलाई राम्रो कुरा मान्छन्; तिनीहरू आफूलाई ती मानिसहरूभन्दा उत्तम ठान्छन् जो विश्वास गर्दैनन्, जसको आत्मिक भरणपोषणसमेत छैन, झन् आत्मसंयम हुनु त परको कुरा हो। विश्वास नगर्नेहरू आफूलाई जे मन लाग्यो त्यही गर्छन्, र आफ्ना उद्देश्यहरू हासिल गर्न हर दुष्कर्म गर्न सक्षम हुन्छन्। त्यस्ता मानिसहरूको उल्लेख्य गन्तव्य हुँदैन, अनि मृत्युपश्चात तिनीहरू नरकमा जानेछन्। धर्मका विश्वासीहरू पनि यस्तो सोच्छन्, “अविश्वासीहरू जीवन र मृत्युको चक्र हुन्छ वा दुस्ट्याइँ गर्दा सजाय पाइन्छ, दुस्ट्याइँ गर्नेहरू नरकमा जान्छन् र दण्डित हुन्छन् भनेर विश्वास गर्दैनन्। सबथोकमाथि परमेश्वर सार्वभौम हुनुहुन्छ भन्ने कुरामा तिनीहरू विश्वास गर्दैनन्। तर धर्ममा विश्वास गर्ने हामीहरू परमेश्वरद्वारा आशिषित छौँ र मृत्युपछि अनन्त जीवन प्राप्त गर्नेछौँ।” तिनीहरू आफूलाई उच्च, बाँकी मानवजातिभन्दा अलग र पवित्र मानिस ठान्छन्। तिनीहरूका व्यवहार र सोच्ने शैली केही हदसम्म परिवर्तन होला, तैपनि तिनीहरू सत्यता पटक्कै स्विकार्दैनन्। धर्ममा विश्वास गर्नु भनेको यही नै हो। व्यक्ति कसरी धर्ममा विश्वास गर्नेबाट परमेश्वरमा विश्वास गर्नेमा परिवर्तन हुन सक्छ? यो सजिलो कुरा होइन। भर्खरै परमेश्वरमा आस्था राख्न थालेकाहरूले सत्यता बुझ्दैनन्। तिनीहरूलाई धर्ममा विश्वास गर्नु राम्रो हो, र त्यसो गर्नु असल व्यक्ति बन्नु हो भन्ने मात्र थाहा छ। तिनीहरू धर्ममा विश्वास गर्नु र परमेश्वरमा विश्वास गर्नुबीच बिलकुलै फरक छुट्याउन सक्दैनन्। त्यसकारण, धर्ममा विश्वास गर्नेबाट परमेश्वरमा विश्वास गर्नेमा परिवर्तन हुन केही सत्यता नबुझिञ्जेल एउटा चरण पार गर्न जरुरी छ, जसले गर्दा केही सुझबुझ प्राप्त हुन्छ। यदि तँ परमेश्वरमा पाँच-छ वर्ष वा सात-आठ वर्ष नै विश्वास गरेपछि पनि अझै आफ्नो शैतानी स्वभावअनुसार जिउँछस्, शैतानलाई पछ्याउँछस्, सत्यता पटक्कै स्विकार्दैनस्, आफूले बुझ्ने सत्यतासमेत अभ्यास गर्न सक्दैनस्, परमेश्वरको काम अस्वीकार गर्छस्, अनि उहाँको काटछाँट र निराकरण अनि न्याय र सजाय, साथै उहाँका सार्वभौमिकता र प्रबन्धहरू स्वीकार्न मान्दैनस् भने, परमेश्वरप्रति तेरो विश्वासको अर्थ र मूल्य गुमेको छ। परमेश्‍वरमाथिको आस्थालाई व्याख्या गर्ने सबैभन्दा सरल तरिका भनेको परमेश्‍वर हुनुहुन्छ भनी विश्‍वास गर्नु हो, अनि यही जगमा, उहाँलाई पछ्याउनु, उहाँको आज्ञापालन गर्नु, उहाँको सार्वभौमिकता, योजनाबद्ध कार्यहरू र प्रबन्धहरूलाई स्वीकार गर्नु, उहाँका वचनहरूलाई चासो दिनु, उहाँका वचनहरूअनुरूप जिउनु, सबै कुरा उहाँका वचनहरूअनुसार गर्नु, सृष्टि गरिएको एक सच्‍चा प्राणी बन्‍नु, र उहाँको भय मान्नु र खराबीबाट अलग बस्नु हो; यो मात्र परमेश्‍वरमाथिको साँचो आस्था हो। परमेश्‍वरलाई पछ्याउनु भनेको यही हो। यदि तँ परमेश्‍वरलाई पछ्याउँछु भन्छस्, तर तेरो हृदयमा परमेश्‍वरका वचनहरूलाई स्वीकार गर्दैनस्, र ती वचनहरूप्रति शङ्कालु मनोवृति कायम राख्छस्, अनि उहाँको सार्वभौमिकता, योजनाबद्ध कार्यहरू, र प्रबन्धहरूलाई स्वीकार गर्दैनस्, र परमेश्‍वरले गर्ने कार्यबारे तँसित सधैँ धारणा र गलत बुझाइहरू हुन्छन्, र त्यसबारे गुनासो गर्छस् र तँ सधैँ असन्तुष्ट हुन्छस् भने; र उहाँले गर्ने कार्यलाई सधैँ तेरा आफ्नै धारणा र कल्पनाअनुसार नापिरहेको र विचार गरिरहेको हुन्छस् भने; अनि यदि तँसित सधैँ तेरा आफ्नै सोच र बुझाइहरू हुन्छन् भने—त्यसले समस्या निम्त्याउनेछ। त्यो परमेश्‍वरको काम अनुभव गर्नु होइन, र त्यो साँचो रूपले उहाँलाई पछ्याउने मार्ग हुँदै होइन। यो परमेश्‍वरप्रतिको आस्था होइन।

वास्तवमा, परमेश्‍वरमा आस्था राख्नु भनेको के हो? के धर्ममा विश्‍वास गर्नु परमेश्‍वरमा आस्था राख्नु बराबर हो? धर्ममा विश्‍वास गर्नु भनेको, शैतानको पछि लाग्नु हो; परमेश्‍वरमा विश्‍वास गर्नु भनेको परमेश्‍वरलाई पछ्याउनु हो, र ख्रीष्टलाई पछ्याउनेहरू मात्र परमेश्‍वरमा साँचो रूपमा विश्‍वास गर्नेहरू हुन्। परमेश्‍वरका वचनहरूलाई आफ्नो जीवनको रूपमा अलिकति पनि स्वीकार नगर्ने व्यक्ति परमेश्वरको सच्चा विश्वासी होइन। तिनीहरूले जति धेरै वर्ष परमेश्‍वरमा विश्‍वास गर्ने भए पनि त्यसबाट केही फाइदा हुँदैन। यदि परमेश्वरका एक विश्वासी केवल धर्मकर्ममा संलग्न हुन्छ तर सत्यता अभ्यास गर्दैन भने, ऊ परमेश्‍वरमा विश्‍वास गर्ने व्यक्ति होइन, र परमेश्‍वरले तिनीहरूलाई स्वीकार गर्नुहुन्‍न। यदि परमेश्वरद्वारा तँ उहाँको अनुयायीको रूपमा स्विकारिने हो भने, तँमा के हुन आवश्यक छ? के तँलाई परमेश्वरले कुनै व्यक्तिलाई मापन गर्ने मापदण्डहरू थाहा छ? तैँले सबथोक परमेश्वरको मापदण्डअनुसार गर्छस् कि गर्दैनस्, अनि उहाँका वचनमा आधारित सत्यता अभ्यास र पालना गर्छस् कि गर्दैनस् भनी उहाँ मूल्याङ्कन गर्नुहुन्छ। यही मापदण्डद्वारा परमेश्वर व्यक्तिलाई मापन गर्नुहुन्छ। परमेश्वर तैँले उहाँमा कति वर्ष विश्वास गरेको छस्, तँ कुन हदसम्म पुगेको छस्, तँसित असल व्यवहारहरू कति छन्, वा तँ धर्मसिद्धान्तका कति वचनहरू बुझ्छस् भन्ने कुराको आधारमा मापन गर्नुहुन्न। उहाँ तँलाई तँ सत्यता पछ्याउँछस् कि पछ्याउँदैनस् अनि कुन मार्ग रोज्छस् भन्ने आधारमा मापन गर्नुहुन्छ। धेरै मानिसहरू परमेश्वरलाई मुखले विश्वास र प्रशंसा गर्छन्, तर हृदयमा भने परमेश्वरले भन्ने वचनहरूलाई प्रेम गर्दैनन्। तिनीहरू सत्यताप्रति चासो राख्दैनन्। तिनीहरू सधैँ सामान्य मानिसहरू शैतानको दर्शन वा विविध सांसारिक मतअनुसार जिउँछन्, यसरी व्यक्तिले आफ्नो रक्षा गर्न सक्छ, र यसरी संसारमा जिउनुको मूल्य हुन्छ भनी विश्वास गर्छन्। के यिनीहरू परमेश्वरलाई विश्वास गर्ने र पछ्याउने मानिस हुन्? अहँ, होइनन्। महान् र नामुद मानिसहरूका शब्दहरू विशेष गरी समझपूर्ण लाग्छ र अरू मानिस ती शब्दहरूको छलमा सजिलै पर्न सक्छन्। तैँले तिनीहरूका शब्दहरूलाई सत्यता वा पालना गर्नुपर्ने आदर्श वाक्य ठान्लास्। तर परमेश्वरको वचन, मानिसका लागि उहाँको कुनै सामान्य मापदण्ड, जस्तै इमानदार व्यक्ति बन्नुपर्ने, वा तत्परतासाथ र होसियारीपूर्वक आफ्नो स्थान कायम राख्नुपर्ने, सृष्टि गरिएका प्राणीको रूपमा आफ्नो कर्तव्य निभाउने अनि स्थिर र इमानदार आचरण बनाउने सन्दर्भमा, यदि तँ यी शब्दहरू अभ्यास गर्न र तिनलाई सत्यता मान्न सक्दैनस् भने, तँ परमेश्वरको अनुयायी होइनस्। तँ आफूले सत्यता अभ्यास गरिरहेको ठोकुवा गर्छस्, तर यदि परमेश्वरले तँलाई “के तैँले अभ्यास गरिरहेका ‘सत्यताहरू’ परमेश्वरका वचन हुन्? के तैँले कायम राख्ने सिद्धान्तहरू परमेश्वरको वचनमा आधारित छन्?” भनी सोध्नुभयो भने—तँ कसरी स्पष्टीकरण दिनेछस्? यदि तेरो आधार परमेश्वरका वचनहरू होइन भने त्यो शैतानका शब्दहरू हो। तँ शैतानका शब्दहरूअनुसार जिइरहेको छस्, तैपनि आफूले सत्यता अभ्यास गरिरहेको र परमेश्वरलाई सन्तुष्ट तुल्याइरहेको ठोकुवा गर्छस्। के त्यो परमेश्वरलाई निन्दा गर्नु होइन र? उदाहरणका लागि, परमेश्वर मानिसलाई इमानदार बन्न सिकाउनुहुन्छ, तर कतिपय मानिस इमानदार व्यक्ति हुनुमा वास्तवमा कस्ता कुराहरू समावेश छन्, इमानदार व्यक्ति बन्न कसरी अभ्यास गर्ने, तिनीहरूले जिउने र प्रकट गर्ने कुन कुराहरू बेइमान हुन् र कुन कुराहरू इमानदार हुन् भन्नेबारे मनन गर्दैनन्। तिनीहरू परमेश्वरका वचनहरूको सत्यताको सारलाई मनन गर्नुको साटो अविश्वासीहरूको पुस्तक पढ्नतिर लाग्छन्। तिनीहरू यस्तो सोच्छन्, “अविश्वासीहरूका भनाइहरू पनि अत्यन्तै राम्रा छन्—तिनले पनि मानिसलाई असल हुन सिकाउँछन्! उदाहरणका लागि, ‘असल व्यक्तिको जीवनमा शान्ति हुन्छ,’ ‘सोझा मानिसहरू सधैँ सफल हुन्छन्,’ ‘अरूलाई क्षमा गर्नु मूर्खता होइन, त्यसले पछि लाभ दिन्छ।’ यी कथनहरू पनि सही छन् र सत्यतासँग मेल खान्छन्!” त्यसैले, तिनीहरू यी वचनहरू पालना गर्छन्। तिनीहरू अविश्वासीहरूका यी उक्तिहरू पालना गरेर कस्तो व्यक्तिको रूपमा जिउन सक्छन्? के तिनीहरू सत्यताको वास्तविकताअनुसार जिउन सक्छन्? (अहँ, सक्दैनन्।) के यस्ता मानिसहरू थुप्रै छैनन् र? तिनीहरू केही ज्ञान हासिल गर्छन्; तिनीहरूले केही पुस्तक र केही चर्चित किताब पढेका हुन्छन्; तिनीहरूले केही दृष्टिकोण प्राप्त गरेका हुन्छन्, र केही चर्चित भनाइ र लोक उखानहरू सुनेका हुन्छन्, त्यसपछि तिनीहरू यी कुराहरूलाई सत्यताको रूपमा लिन्छन्, यी शब्दहरूअनुसार कार्य गर्छन् र आफ्नो कर्तव्य निभाउँछन्, परमेश्वरका विश्वासीको रूपमा तिनलाई आफ्ना जीवनमा लागू गर्छन् र आफूले परमेश्वरको इच्छा पूरा गरिरहेको छु भन्ठान्छन्। के यो त झूटलाई सत्यताको ठाउँमा राख्नु होइन र? के यो छली व्यवहार होइन र? परमेश्वरको नजरमा, यो ईशनिन्दा हो! यी कुराहरू हरेक व्यक्तिमा धेरै मात्रामा प्रकट हुन्छन्। मानिसहरूका मिठा शब्दहरू र सही धर्मसिद्धान्तहरूलाई पालना गर्नुपर्ने सत्यताको रूपमा लिने, जबकि परमेश्वरका वचनहरूलाई छेउ लगाएर बेवास्ता गर्ने, ती वचनहरू जतिपटक पढे पनि लागू गर्न नसक्ने, वा परमेश्वरका वचनहरूलाई सत्यता मान्न नसक्ने व्यक्ति के परमेश्वरको विश्वासी हो? के ऊ परमेश्वरको अनुयायी हो? (होइन।) यस्ता मानिसहरू धर्ममा विश्वास गर्छन्; तिनीहरू अझै शैतानलाई नै पछ्याइरहेका हुन्छन्! तिनीहरू शैतानले बोल्ने शब्दहरू दार्शनिक, अत्यन्तै गहन र उत्कृष्टन् छन् भनी विश्वास गर्छन्। तिनीहरू ती शब्दहरूलाई परम सत्यताका प्रख्यात भनाइहरू ठान्छन्। तिनीहरूले अरू जेसुकै त्यागे पनि, ती शब्दहरू त्याग्न सक्दैनन्। ती शब्दहरू त्याग्नु भनेको आफ्नो जीवनको जग गुमाउनु, आफ्नो हृदय खोक्रो पार्नुजस्तै हुनेछ। यिनीहरू कस्ता प्रकारका मानिस हुन्? तिनीहरू शैतानका अनुयायी हुन्, त्यसैले तिनीहरू शैतानका प्रख्यात भनाइहरूलाई सत्यताको रूपमा स्विकार्छन्। के तिमीहरू फरकफरक सन्दर्भमा आफूमा हुने विविध स्थितिहरूलाई विश्लेषण गर्न र चिन्न सक्छौ? उदाहरणका रूपमा, कतिपय मानिसहरू परमेश्वरमा विश्वास गर्छन् र प्रायः उहाँका वचनहरू पढ्छन्, तर आफूलाई परिस्थिति आइपर्दा, जहिले पनि यसो भन्छन्, “मेरी आमा भन्नुहुन्थ्यो,” “मेरा हजुरबा भन्नुहुन्थ्यो,” “फलानो प्रसिद्ध व्यक्तिले एकपटक भनेका,” “यो-यो पुस्तकले भन्छ।” तिनीहरू कहिल्यै पनि यसो भन्दैनन्, “परमेश्वरको वचनले यसो भन्छ,” “हाम्रा लागि परमेश्वरका मापदण्डहरू यस्ता छन्,” “परमेश्वर यसो भन्नुहुन्छ।” तिनीहरू कहिल्यै पनि यी शब्दहरू बोल्दैनन्। के तिनीहरू परमेश्वरलाई पछ्याइरहेका छन्? (अहँ, छैनन्।) के मानिसलाई यी स्थितिहरू पत्ता लगाउन सजिलो हुन्छ? अहँ, हुँदैन, तर मानिसमा ती कुरा हुनु तिनीहरूका लागि धेरै घातक हुन्छ। तैँले परमेश्वरमा तीन, पाँच, आठ, वा दस वर्ष विश्वास गरेको छस् होला, तर तँलाई अझै कसरी परमेश्वरको आज्ञापालन गर्ने वा उहाँका वचनहरू अभ्यास गर्ने भनी थाहा नहोला। तँ आफूलाई जे आइपरे पनि, अझै शैतानी वचनहरूलाई आफ्नो आधारको रूपमा लिन्छस्; तँ अझै पनि परम्परागत संस्कृतिमा आधार खोज्छस्। के त्यो परमेश्वरप्रतिको आस्था हो? के तैँले शैतानलाई पछ्याइरहेको छैनस् र? तँ शैतानी शब्दहरू र शैतानी स्वभावअनुसार जिउँछस्, त्यसैले के तँ परमेश्वरको प्रतिरोध गरिरहेको छैनस् र? तैँले परमेश्वरको वचन अभ्यास नगर्ने वा त्यसअनुसार नजिउने, परमेश्वरको पाइला नपछ्याउने, परमेश्वर जे भन्नुहुन्छ त्यो पालन गर्न नसक्ने, अनि परमेश्वरले जे योजनाबद्ध गर्नुभए पनि वा मापदण्ड दिनुभए पनि आज्ञापालन गर्न नसक्ने भएकाले, परमेश्वरलाई पछ्याइरहेको छैनस्। तँ अझै शैतानलाई पछ्याइरहेको छस्। शैतान कहाँ छ? शैतान मानिसहरूको हृदयमै छ। दर्शन, तर्क र नियमहरू, अनि शैतानका शैतानी शब्दहरूले मानिसहरूको हृदयमा जरा गाडेको निकै समय भएको छ। सबैभन्दा गम्भीर समस्या यही हो। यदि तँ परमेश्वरप्रतिको तेरो आस्थामा रहेको यो समस्या सुल्झाउन सक्दैनस् भने, तैँले परमेश्वरको मुक्ति पाउन सक्नेछैनस्। त्यसकारण, तैँले बेलाबेलामा आफूले गर्ने सबै कुरा, आफ्ना सोच र दृष्टिकोण, अनि कामकुराहरू गर्ने आफ्नो आधारलाई परमेश्वरको वचनसँग दाँज्नैपर्छ, र आफ्ना सोचका कुराहरूलाई विश्लेषण गर्नैपर्छ। तँलाई आफूभित्रका कुन कुराहरू जियाइका दर्शन, लोकप्रिय उक्ति, परम्परागत संस्कृति हुन्, साथै कुनचाहिँ बौद्धिक ज्ञानबाट आएका हुन् भनी थाहा हुनैपर्छ। तँलाई यीमध्ये तैँले कुनचाहिँ सधैँ सही र सत्यताबमोजिम भएको ठान्छस्, कुनचाहिँलाई सत्यता झैँ पालना गर्छस्, अनि कुनचाहिँलाई सत्यताको ठाउँ लिन दिन्छस् भनी थाहा हुनैपर्छ। तिमीहरूले यी कुराहरूलाई विश्लेषण गर्नैपर्छ। विशेष गरी, यदि तँ आफूलाई सही र मूल्यवान् लाग्ने कुराहरूलाई सत्यताको रूपमा लिन्छस् भने, तिनलाई छर्लङ्गै देख्न सजिलो हुँदैन—तर यदि तैँले तिनलाई छर्लङ्गै देख्छस् भने, ठूलो बाधा पार गरेको हुनेछस्। यी कुराहरू मानिसलाई परमेश्वरका वचनहरू बुझ्न, सत्यता अभ्यास गर्न, र परमेश्वरको आज्ञा पालना गर्न नदिने अडचन हुन्। यदि तँ पूरै दिन दुविधामा र विना काम बिताउँछस्, र यी कुराहरूलाई विचार गर्दैनस् वा यी समस्याहरू समाधान गर्न ध्यान दिँदैनस् भने, ती कुरा नै तेरो हृदयको रोग, अर्थात् विषको जड हुन्छन्। यदि ती हटाइएन भने, तँ परमेश्वरलाई साँच्चै पछ्याउन असमर्थ हुनेछस्, र सत्यता अभ्यास गर्न वा परमेश्वरको आज्ञापालन गर्न असक्षम हुनेछस्, अनि तैँले कुनै हालतमा पनि मुक्ति प्राप्त गर्नेछैनस्।

हामीले यी कुराहरूबारे सङ्गति गरिसकेपछि, के तिमीहरूले आफूभित्रका स्थिति, विचार, वा पूर्वग्राही दृष्टिकोणहरूबारे सोचेका छौ जुन परमेश्वरको अभिप्राय, मापदण्ड, र सत्यतासँग बाझिन्छ, तैपनि तिमीहरूले तिनलाई सत्यता मानेका छौ र सत्यताकै रूपमा अभ्यास गरेका अनि कायम राखेका छौ? (कसैले व्यक्तिको रूपमा असल, सबैले मन पराउने र सङ्गत गर्न चाहने व्यक्ति बन्न कोसिस गर्नुपर्छ भन्ने दृष्टिकोण ममा थियो। जब मैले सत्यता बुझेको थिइनँ, तब मलाई यो पछ्याइ न्यायसङ्गत र सही देखिन्छ भन्ने लाग्यो। तर अहिले सत्यताद्वारा मापन गर्दा, मलाई त्यस्तो व्यक्ति मानिसलाई खुसी पार्न खोज्ने व्यक्ति रहेछ भन्ने महसुस हुन्छ। विशेष गरी मैले छली मानिसहरूबारे परमेश्वरका खुलासाहरू पढेपछि, त्यसो गर्नुमा मेरो छली अभिप्राय थिएछ, अरूलाई सन्तुष्ट पारेर सबै कामकुरामा आफ्नै ख्याति र हैसियत कायम राख्न खोजेछु, तिनीहरूमा गलत छाप पारेछु र तिनीहरूलाई छल गरेछु भन्ने थाहा पाएँ। कहिलेकाहीँ, मैले अरूलाई खुसी पार्न परमेश्वरको घरको हितसमेत त्यागेँ। म बिलकुलै असल व्यक्ति थिइनँ, न त ममा सच्चा व्यक्तिको स्वरूप नै थियो। जब मैले यी कुराहरू पत्ता लगाएँ, तब ममा मानिसलाई खुसी पार्ने व्यक्ति बन्नेभन्दा सत्यता खोज्ने, परमेश्वरको मापदण्डअनुसार इमानदार व्यक्ति बन्ने चाहना जाग्यो। म तथ्य र साँचो बोल्ने व्यक्ति, हरेक कुरामा स्पष्टवादी हुन चाहन्थेँ, किनकि यो परमेश्वरको इच्छासँग मेल खान्छ।) (यस अवधिमा मैले आफूलाई बाहिरी व्यवहार परिवर्तनमा केन्द्रित भएको देखेँ। उदाहरणका लागि, जब केही दाजुभाइ-दिदीबहिनीहरूले म अहङ्कारी छ र मसँग सहकार्य गर्न सजिलो छैन भनेर भन्थे, तब म सहयोगी हुन र तिनीहरूसित भद्र, मित्रैलो तरिकाले छलफल गर्न खोज्थेँ। तिनीहरू जे भन्थे म त्यही गर्थेँ, अनि कसैले आफ्नो कर्तव्य निभाउने क्रममा गल्ती गरेको देखेँ भने, त्यो औँल्याउँदिनथेँ, बरु शान्ति र मेलमिलाप कायम गर्थेँ। अहिले भर्खरै मैले परमेश्वरको सङ्गति सुन्दा, आफूले परमेश्वरका वचनहरूअनुसार काम नगरिरहेको देखेँ। मैले जियाइबारे शैतानको दर्शनअनुसार कार्य गरिरहेको थिएँ। म आफ्नो बाहिरी असल व्यवहार प्रयोग गरेर अरूलाई छल गरिरहेको थिएँ, तर खासमा मेरो भ्रष्ट स्वभाव हटेको थिएन। म सत्यता पछ्याउने व्यक्ति थिइनँ, अनि मैले थुप्रै समय खेर फालेँ।) तिमीहरू अब विगतका केही गलत दृष्टिकोण र अभ्यासहरूलाई बुझ्न र तीबारे थाहा पाउन सक्छौ, तर सत्यता अभ्यास गर्न तिमीहरूलाई बोझिलो हुन्छ। यी स्थितिहरू चिनेपछि र बुझेपछि, भ्रष्ट मानवजातिको दुर्दशाबारे तिमीहरूको कस्तो सोच र भावना हुन्छ? के तिमीहरूले यो भ्रष्ट मानवजातिलाई शैतानले बलियोसँग र कसेर नियन्त्रण गरेको छ भनेर अनुभूति गरेका छौ? के तिमीहरूले यसबारे थाहा पाएका छौ? (छौँ।) तिमीहरूले त्यसबारे कहिले थाहा पायौ? (मैले सत्यता अभ्यास गर्न चाहँदा, शैतानको प्रकृतिले मलाई भित्रभित्रै नियन्त्रण र कैद गऱ्यो। मैले हृदयमा सङ्घर्ष गरेँ तर सत्यता अभ्यास गर्न सकिनँ, मानौँ मलाई एक प्रकारको नेल लगाइएको छ। त्यो दर्दनाक थियो।) के तँलाई त्यसपछि शैतान घृणित रहेछ भन्ने अनुभूति भयो? कि तँ समयको दौडान भावशून्य भइस् र बिलकुलै घृणा जगाउन सकिनस्? (शैतान घृणित रहेछ भनी मैले अनुभूति गर्न सकेँ।) के तैँले मानवजातिलाई मुक्ति दिने परमेश्वरको काम अत्यावश्यक भएको महसुस गरेको छस्? के तँ मानवजातिलाई खुलासा गर्नेलगायतका परमेश्वरद्वारा व्यक्त वचन र सत्यताहरू सबै वास्तविकता हुन्, एउटा वाक्यांश पनि अवास्तविक होइन, अनि ती सबै पूर्ण रूपमा तथ्यहरूसित मेल खान्छन् अनि मानवजातिलाई सत्यता ग्रहण गर्न र मुक्ति प्राप्त गर्न सबैभन्दा बढी चाहिने वचनहरू हुन् भनी बुझ्न सक्छस्? मानवजातिलाई परमेश्वरको मुक्तिको अति आवश्यक छ! यदि परमेश्वर देहधारी भएर उहाँको काम गर्न नआउनुभएको भए, यदि परमेश्वरले त्यतिका धेरै सत्यता व्यक्त नगर्नुभएको भए, मानवजातिले मुक्तिको मार्ग कहाँ भेट्टाउन सक्थे? चिह्न र चमत्कारका लागि शैतान र दुष्टात्मामाथि गरिने सबै भरोसाले बर्बादीतर्फ डोऱ्याउनेछ। शैतानको दर्शन, तर्क, र नियमअनुसार जिउने सबै मानिसहरू विनाशका निशाना हुन्। के तिमीहरूलाई अहिले यसबारे थाहा छ? तिमीहरूलाई थाहा मात्र भएर पुग्दैन। त्यो त हृदयले परमेश्वरको मुक्तिको अभिलाषा गर्नु मात्र हो। तर कतै तैँले सत्यता, न्याय र दण्ड स्विकार्न सक्छस् कि अनि आफ्नो भ्रष्ट स्वभाव हटाउन सक्छस् कि—यी महत्त्वपूर्ण प्रश्नहरू हुन्। परमेश्वरमा विश्वास गर्नेहरूले सत्यता र सकारात्मक कुराहरूलाई प्रेम गर्नैपर्छ, अनि दुष्टता र शैतानबाट आउने जुनसुकै कुरालाई घृणा पनि गर्नैपर्छ। तिनीहरूले आत्मचिन्तन गर्न र आफूलाई बुझ्न, अनि आफ्नो भ्रष्ट स्वभावका प्रकटीकरणहरू खुट्याउन ध्यान दिनैपर्छ। तिनीहरूले आफ्नो प्रकृति र सार घिनलाग्दो, दुष्ट, परमेश्वरविरोधी र परमेश्वरलाई घिन लाग्ने छन् भनेर प्रष्ट रूपमा देख्नैपर्छ, अनि आफैले आफूलाई हृदयदेखि नै अस्वीकार र तिरस्कार गरेको अनुभूति गर्न सक्नुपर्छ। त्यसपछि मात्र तिनीहरू शैतानको प्रकृतिको दासत्व र बन्धनबाट मुक्त हुन र ती कुराहरूलाई हटाउन, अनि सत्यता अभ्यास गर्न र परमेश्वरप्रति समर्पित हुन सङ्कल्पित र सशक्त हुन सक्छन्। तैँले यो सङ्कल्पविना, सत्यता अभ्यास गर्नुपर्ने भए पनि, यो अभ्यास गर्न कठिन हुनेछ। मानिसहरूले दासत्व, तिकडम, यातना, विध्वंश, र आफ्नो भ्रष्ट स्वभावको दुरुपयोगजस्ता स्थितिहरूमा लखतरान हुने गरी सङ्घर्ष गर्नैपर्ने हुन्छ। व्यक्तिले यसको पीडा अनुभूत गरेपछि मात्र शैतानलाई घृणा गर्न अनि यी सबै परिवर्तन गर्ने सङ्कल्प र अठोट गर्न सक्छ। उसले पर्याप्त कष्ट भोगेको छ भने मात्र सत्यता पछ्याउने अनि यो सबैबाट मुक्त हुने दृढता विकास गर्न र उत्प्रेरणा प्राप्त गर्न सक्छ। यदि तँलाई शैतानका कामकुरा राम्रा छन्, तिनले देहलाई सन्तुष्ट पार्न अनि मानिसका धारणा र कल्पना, अत्यधिक चाहना, र विभिन्न रुचिहरू पूरा गर्न सक्छन् भन्ने लाग्छ, र तँलाई कुनै पीडा वा शैतानले कसरी मानिसहरूलाई क्रूर व्यवहार गर्छ भनेर महसुस हुँदैन भने, के तँ यो सबथोकबाट मुक्त हुन इच्छुक छस् र? (छैन।) मानौँ कुनै छली व्यक्तिलाई आफू चतुर भएको, आफूलाई झूट बोल्न मन पर्ने र सत्य बोल्‍न मन नपर्ने, र उसले सधैँ आफूले गरिरहेका कुराहरू अरूबाट लुकाइरहनेबारे थाहा छ, तर ऊ यो कुरामा आनन्द लिन्छ, र मनमनै सोच्छ, “यसरी जिउनु एकदम राम्रो कुरा हो। मैले निरन्तर अरूको आँखा छलेको छु, तर तिनीहरूले मलाई त्यसो गर्न सक्दैनन्। जहाँसम्म मेरो आफ्नै रुचि, अहङ्कार, हैसियत, र गर्वको कुरा छ, म त्यसमा प्रायजसो सधैँ सन्तुष्ट नै छु। कामकुराहरू कुनै त्रुटिविना र सहजताको साथ मेरो योजनाअनुसार अगाडि बढ्छन्, र ती कुराहरूलाई कसैले पनि देख्न सक्दैनन्।” के यस प्रकारको व्यक्ति इमानदार हुन इच्छुक हुन्छ? ऊ इच्‍छुक हुँदैन। यो व्यक्तिले छलीपन र कुटिलतालाई बुद्धि र बौद्धिकताको रूपमा, सकारात्मक कुराको रूपमा लिन्छ। तिनीहरू यी कुराहरूलाई बहुमूल्य ठान्छन् र ती नहुँदाको अवस्था सहनै सक्दैनन्। तिनीहरू सोच्छन्, “यो व्यवहार गर्ने राम्रो तरिका, र जिउने एकमात्र पौष्टिक तरिका हो।” “जिउने मूल्यवान् तरिका यो मात्र हो, र अरूले मेरो डाहा र आदर गर्ने गरी जिउने तरिका यो मात्र हो। शैतानी दर्शनअनुसार नजिउनु मेरो मूर्खता र पागलपन हुनेछ। म सधैँ वञ्चित भइरहेको हुनेछु—मैले हेपाइ, पक्षपात र नोकरको जस्तो व्यवहार सहनुपर्नेछ। यसरी जिउनुको कुनै मूल्य हुँदैन। म कहिल्यै इमानदार व्यक्ति बन्‍नेछैनँ!” के यस्तो व्यक्तिले आफ्‍नो छली स्वभाव त्यागेर इमानदार बन्‍ने अभ्यास गर्न सक्छ? अवश्यै सक्दैन। तिनीहरूले परमेश्‍वरमा जति धेरै समयदेखि विश्‍वास गरेको भए पनि, जति धेरै प्रवचनहरू सुनेका भए पनि, र जतिवटा सत्यता बुझेका भए पनि, कहिल्यै पनि साँचो रूपमा परमेश्‍वरलाई पछ्याउँदैनन्। तिनीहरूले कहिल्यै पनि खुसीसाथ परमेश्‍वरलाई पछ्याउँदैनन्, किनकि त्यसो गर्नका निम्ति तिनीहरूले धेरै कुरा छोड्नुपर्ने, अति धेरै त्याग गर्नुपर्ने, र पीडा र घाटा भोग्नुपर्ने महसुस गर्छन्। यो कुरा तिनीहरूले स्विकार्दै स्विकार्दैनन्। तिनीहरू यस्तो सोच्छन्, “परमेश्‍वरमा विश्‍वास गर्नु भनेको धर्ममा विश्‍वास गर्नु हो। नाम मात्रको विश्‍वासी हुनु हो, केही असल व्यवहारहरू हुनु र आफूलाई आत्मिक पोषण दिने कुनै कुरा प्राप्त गर्नु हो, बस त्यति मात्र हो। मूल्य चुकाउनु, कष्ट भोग्नु, वा कुनै पनि कुरा त्याग्नु आवश्यक छैन। यदि कुनै व्यक्तिले आफ्नो हृदयमा विश्वास गर्छ र परमेश्वरलाई स्विकार्छु भन्छ भने, परमेश्वरप्रतिको त्यस प्रकारको विश्वासले उसलाई मुक्ति प्राप्त गर्न र स्वर्गको राज्यमा प्रवेश गर्न मद्दत गर्नेछ! त्यस्तो आस्था कति ठूलो हो!” के यस्ता मानिसहरूले आखिरमा सत्यता प्राप्त गर्न सक्नेछन्? (सक्दैनन्।) तिनीहरूले सत्यता प्राप्त गर्न नसक्नुको कारण के हो? तिनीहरूमा सकारात्मक कुराहरूप्रति कुनै प्रेम हुँदैन, तिनीहरू ज्योतिको तृष्णा गर्दैनन्, र परमेश्‍वरको मार्गलाई वा सत्यतालाई प्रेम गर्दैनन्। तिनीहरूलाई सांसारिक प्रचलनहरू पछ्याउन मन पर्छ, तिनीहरू प्रतिष्ठा, फाइदा, र हैसियत भनेपछि हुरुक्‍कै हुन्छन्, तिनीहरू भीडभन्दा भिन्न हुन मन पराउँछन्, तिनीहरू प्रतिष्ठा, फाइदा, र हैसियतको पूजा गर्छन्, अनि महान्‌ र प्रसिद्ध व्यक्तिहरूलाई श्रद्धा गर्छन्, तर यथार्थमा तिनीहरूले पिशाचहरू र शैतानलाई श्रद्धा गर्छन्। तिनीहरू हृदयमा जे पछ्याउँछन् सत्यता, वा सकारात्मक कुराहरू होइनन्; बरु तिनीहरू ज्ञानको सम्मान गर्छन्। आफ्‍नो हृदयमा तिनीहरू सत्यताको खोजी गर्ने र परमेश्‍वरको गवाही दिनेहरूलाई अनुमोदन गर्दैनन्; बरु, तिनीहरू विशेष प्रतिभा र वरदान भएका मानिसहरूलाई अनुमोदन र आदर गर्छन्। तिनीहरू परमेश्‍वरप्रतिको आफ्नो आस्थामा सत्यता पछ्याउने मार्गमा हिँड्दैनन्, बरु प्रतिष्ठा, फाइदा, हैसियत र शक्तिलाई पछ्याउने मार्गमा हिँड्छन्; तिनीहरू ठूलो तिकडम गर्ने, र चतुर रणनीति प्रयोग गरेर जित्ने व्यक्ति बन्‍न लागिपर्छन्; तिनीहरू कुनै महान् र चर्चित व्यक्ति बन्‍नका लागि समाजको उच्‍च स्तरमा आफूलाई स्थापित गर्ने प्रयास गर्छन्। उनीहरू आफू सहभागी हुने सबै अवसरहरूमा आफूलाई श्रद्धासाथ अभिवादन र स्वागत गरियोस् भन्‍ने चाहन्छन्; तिनीहरू मानिसहरूको आदर्श बन्‍न चाहन्छन्। तिनीहरू यस्तै प्रकारको व्यक्ति बन्न चाहन्छन्। यो कस्तो प्रकारको मार्ग हो? त्यो भूतात्माहरूको मार्ग हो, दुष्टहरू हिँड्ने बाटो हो। यो परमेश्वरको विश्‍वासीले लिने मार्ग होइन। तिनीहरू शैतानी दर्शन र त्यसको तर्क र हरेक परिस्थितिमा त्यसको हरेक चाल र हरेक छल प्रयोग गरेर मानिसहरूलाई आफ्नो व्यक्तिगत भरोसाको आडमा ठग्छन्, उनीहरूलाई आफ्नो आराधना र पिछा गर्न लगाउँछन्। यो परमेश्‍वरमा विश्‍वास गर्ने मानिसहरू हिँड्नुपर्ने बाटो होइन; यस्ता मानिसहरूले मुक्ति नपाउने मात्र होइन, परमेश्‍वरको दण्डसमेत भेट्नेछन्—यसबारे कुनै शङ्का हुन सक्दैन। कुनै व्यक्तिले मुक्ति प्राप्त गर्न सक्नु वा नसक्नुको आधार के हो? त्यो उसले सत्यता स्विकार्न, ऊ परमेश्वरको कामप्रति समर्पित हुन, र सत्यता पछ्याउने मार्गमा हिँड्न सक्छ कि सक्दैन भन्ने कुरामा आधारित हुन्छ। त्यो कुरा यी तत्वहरूको आधारमा निर्धारित गरिन्छ। विश्‍वासमा व्यक्तिले कुन मार्गमार्फत परमेश्‍वरको मुक्ति हासिल गर्न सक्छ? उसले परमेश्‍वरलाई पछ्याउनुपर्छ, उहाँका वचनहरूप्रति चासो दिनुपर्छ, उहाँका योजनाबद्ध कार्य र बन्दोबस्तहरूमा समर्पित हुनुपर्छ, र उहाँका मापदण्डहरू र सत्यताअनुसार जिउनुपर्छ। व्यक्तिले यो मार्गमार्फत मात्रै मुक्ति प्राप्त गर्न सक्छ।

जनवरी ४, २०१८


असल व्यवहार गर्‍यो भन्दैमा व्यक्तिको स्वभाव परिवर्तन भएको छ भन्‍ने हुँदैन

अहिले, कतिपय मानिसहरू झिसमिसदेखि गोधूलिसम्म काम गर्छन्, र आफ्नो कर्तव्य निर्वाह गर्दा खान वा सुत्न नै बिर्सन्छन्, तिनीहरू देहलाई काबुमा राख्‍न, शारीरिक कठिनाइलाई बेवास्ता गर्न, बिरामी हुँदासमेत काम गर्न सक्छन्। तिनीहरूमा यी सन्तोषजनक गुणहरू भए पनि, अनि तिनीहरू असल र सही मानिस भए पनि, तिनीहरूको हृदयमा अझै पनि आफूले पन्छाउन नसक्ने कुराहरू हुन्छन्: प्रतिष्ठा, फाइदा, हैसियत र घमण्ड। यदि तिनीहरू यी कुराहरूलाई कहिल्यै पन्छाउँदैनन् भने, के तिनीहरू सत्यता पछ्याउने मानिस हुन्? उत्तर आफैमा स्पष्ट छ। परमेश्‍वरमा विश्‍वास गर्नुको सबैभन्दा गाह्रो पक्ष भनेको स्वभाव परिवर्तन गर्नु हो। सायद तँ जीवनभरि अविवाहित रहन सक्छस्, वा कहिल्यै मिठो खान वा राम्रो लाउन सक्दैनस्; कतिपय मानिसहरू यसोसमेत भन्छन्, “जीवनभरि दुःख पाए पनि, वा जीवनभरि एक्लै भए पनि, म त्यो सहन सक्छु—परमेश्‍वर मेरो साथमा हुनुभएकाले, यी कुरा केही पनि होइनन्।” यस प्रकारका शारीरिक पीडा र कठिनाइलाई जित्‍न र समाधान गर्न सजिलो छ। केलाई जित्‍न सजिलो छैन? मान्छेको भ्रष्ट स्वभावलाई। भ्रष्ट स्वभावहरू आत्मसंयमद्वारा मात्र हटाउन सकिँदैन। मानिसहरू आफ्‍नो कर्तव्य उचित रूपमा निर्वाह गर्न, परमेश्‍वरको इच्‍छा पूरा गर्न, र भविष्यमा राज्यमा प्रवेश गर्नका लागि शारीरिक कष्ट सहन सक्छन्—तर के कष्ट भोग्‍न र मूल्य चुकाउन सक्‍नुको अर्थ तिनीहरूको स्वभाव परिवर्तन भएको छ भन्‍ने हो र? होइन। कसैको स्वभाव परिवर्तन भएको छ कि छैन भनेर मापन गर्न उसले कति कष्ट सहन सक्छ, वा उसले बाहिरी रूपमा कति असल व्यवहार देखाउँछ भनेर नहेर्। व्यक्तिको स्वभाव परिवर्तन भएको छ कि छैन भनी सही रूपमा मापन गर्ने एकमात्र तरिका भनेको तिनीहरूका कार्यहरूको उद्देश्य, मनसाय, र अभिप्राय, तिनीहरूले व्यवहार गर्ने र मामिलाहरू सम्हाल्ने सिद्धान्तहरू, अनि सत्यताप्रतिको तिनीहरूको मनोवृत्तिलाई हेर्नु हो।

परमेश्‍वरमा विश्‍वास गर्न थालेपछि, कतिपय मानिसहरू बिलकुलै सांसारिक प्रवृतिहरूको पछि लाग्दैनन् वा आफ्ना लुगाफाटा र रूपरङ्गमा ध्यान दिँदैनन्। तिनीहरू कष्ट भोग्न र मेहनत गर्न, अनि देहसुखलाई वशमा राख्न र त्याग्न सक्छन्। तर तिनीहरू आफ्ना कर्तव्य निभाउँदा, अरूसित अन्तरक्रिया गर्दा र कामकुरा सम्हाल्दा, विरलै इमानदार हुन्छन्। तिनीहरू इमानदार हुन रुचाउँदैनन्, तिनीहरू सधैँ अलग देखिन र भिन्‍न हुन चाहन्छन्, अनि तिनीहरूले गर्ने र भन्‍ने हरेक कुराको पछाडि अभिप्राय हुन्छ। तिनीहरू आफू कति राम्रो छु भनी मानिसहरूलाई देखाउन, मानिसहरूको मन जित्न, अनि मानिसहरूलाई आफ्नो समर्थन र आराधना गर्न लगाउन यति हदसम्म अत्यन्तै होसियारी र सावधानीसाथ हिसाब लगाउँछन् कि मानिसहरू आफूलाई केही आइपर्दैपिच्छे तिनीहरूकहाँ आएर सहयोग माग्छन्। यसो गरेर, तिनीहरू दिखावा गरिरहेका हुन्छन्। तिनीहरूले प्रकट गर्ने त्यो कस्तो स्वभाव हो? त्यो शैतानी स्वभाव हो। के यस्ता मानिसहरू धैरै छन्? सबै जना यस्तै हुन्छन्। यसो हेर्दा, तिनीहरू सबै नियम पालना गर्छन्, अलि कष्ट भोग्न सक्छन्, अनि केही हदसम्म समर्पित हुन इच्छुक हुन्छन्। तिनीहरू थोरै सांसारिक कुराहरू त्याग्न सक्छन्, तिनीहरूसित सत्यता पछ्याउने अलि मात्रामा सङ्कल्प र चाहना हुन्छ, अनि तिनीहरूले परमेश्‍वरप्रति विश्‍वासको मार्गमा जग बसालेका हुन्छन्। तिनीहरूको भ्रष्ट स्वभाव मात्र जस्ताको तस्तै रहन्छ। तिनीहरू बिलकुलै परिवर्तन भएका हुँदैनन्। तिनीहरूले सत्यता बुझे पनि त्यसलाई अभ्यास गर्न सक्दैनन्। बिलकुलै परिवर्तन भएको छैन भन्‍नुको अर्थ त्यही हो। सबै कामकुरा आफूखुसी गर्नु त शैतानी स्वभावहरूमा जिउनेहरूले व्यवहार गर्ने तरिका हो। तिनीहरू आफ्ना कार्यहरूको अभिप्राय गलत हुँदा, परमेश्‍वरलाई प्रार्थना गर्दैनन्, वा आफ्नो इच्छा नकार्दैनन्, तिनीहरू सत्यता सिद्धान्तहरू खोज्दैनन्, न त तिनीहरू अरूबाट मद्दत माग्छन् वा अरूसित सङ्गति नै गर्छन्। तिनीहरू आफू जे चाहन्छन्, आफूलाई जे इच्छा लाग्छ त्यही गर्छन्; तिनीहरू असावधानीपूर्वक र संयमविना कार्य गर्छन्। तिनीहरूले बाहिरी रूपमा दुष्टता नगर्लान्, तर सत्यता अभ्यास पनि गर्दैनन्। तिनीहरू आफ्नो कार्यमा आफ्नै इच्छा पछ्याउँछन् अनि शैतानी स्वभावमा जिउँछन्। यसको मतलब तिनीहरूमा सत्यताप्रति प्रेम छैन वा तिनीहरूको हृदयमा परमेश्‍वरको डर छैन, अनि तिनीहरू परमेश्‍वरसामु जिउँदैनन्। तिनीहरूमध्ये कतिपयले परमेश्‍वरको वचन र सत्यता पनि बुझ्लान्, तर ती अभ्यास गर्न सक्दैनन्। किनभने तिनीहरू आफ्ना चाहना र महत्त्वाकाङ्क्षाहरूलाई जित्न सक्दैनन्। तिनीहरूलाई आफूले गरिरहेको काम गलत हो, त्यो अवरोध र बाधा हो, परमेश्‍वरलाई त्यो घृणा लाग्छ भनी प्रस्टसित थाहा छ, तैपनि तिनीहरू त्यो बारम्बार गर्छन्, र सोच्छन्, “के परमेश्‍वरमा विश्‍वास गर्नु आशिष प्राप्त गर्नका लागि होइन र? म आशिषहरूको पछि लाग्नुमा के गल्ती छ र? मैले परमेश्‍वरमा विश्‍वास गरेका वर्षहरूमा धेरै कष्ट भोगेको छु; मैले परमेश्‍वरका अनुमोदन र आशिषहरू प्राप्त गर्न आफ्नो जागिर छोडेको छु र संसारमा आफ्ना सम्भावनाहरू त्यागेको छु। मैले सहेका सबै कष्टहरूको आधारमा परमेश्‍वरले मलाई सम्झनुपर्छ। उहाँले मलाई आशिष् दिनुपर्छ र समृद्ध बनाउनुपर्छ।” यी वचनहरू मानव रुचि सुहाउँदा छन्। परमेश्‍वरमा विश्‍वास गर्ने हरेक व्यक्तिले यस्तै सोच्छ—तिनीहरूलाई आशिष प्राप्त गर्ने अभिप्रायद्वारा अलिकति दूषित हुनु त्यति ठूलो समस्या होइन भन्‍ने लाग्छ। तर यदि तैँले यी वचनहरूलाई ध्यानपूर्वक विचार गरिस् भने, के तीमध्ये कुनै सत्यता वा सत्यता वास्तविकताको भागबमोजिम छ? यो सब परित्याग र कष्टहरू असल मानव व्यवहारका प्रकार हुन्। यी कार्यहरू आशिष प्राप्त गर्ने अभिप्रायद्वारा नियन्त्रित हुन्छन्, अनि ती सत्यता अभ्यास होइनन्। यदि कुनै व्यक्तिले यी मानिसहरूको नैतिक व्यवहार मापन गर्न मान्छेका नैतिक मानकहरू प्रयोग गरेको भए, तिनीहरू मेहनती र मितव्ययी, परिश्रमी र बलिष्ठ मानिनेथिए। बेलाबेलामा तिनीहरू आफ्ना काममा यति तल्लीन हुन्छन् कि खान र सुत्न नै बिर्सिन्छन्, अनि तिनीहरूमध्ये कतिपयचाहिँ भेटेको चीज त्यसको धनीलाई फिर्ता गर्न, सहयोगी र परोपकारी हुन, अरूलाई समझदार र उदार भई व्यवहार गर्न, अति कन्जुस वा नाटीकुटी गर्ने नहुन, अनि आफूलाई सबैभन्दा बढी मन पर्ने कुरा अरूलाई दिनसमेत इच्छुक हुन्छन्। मान्छेले यी सबै व्यवहारको प्रशंसा गर्दछ, र ऊ असल मानिसका रूपमा चिनिन्छ। यस्ता मानिसहरू गौरवशाली, प्रशंसनीय, अनि अनुमोदन पाउन योग्य देखिन्छन्; तिनीहरू आफ्ना कार्यहरूमा अत्यन्तै नैतिकवान, निष्पक्ष र उचित हुन्छन्। तिनीहरू अरूको दयाको ऋण तिर्छन् र भातृत्वलाई ख्याल राख्छन्, यतिसम्म कि आफ्ना कुनै साथीका लागि आफ्नो बलिदान दिनेछन्, र आफ्ना निकटतम मानिसहरूका निम्ति कष्ट सहनेछन् र सक्दो प्रयास गर्नेछन्। यस प्रकारको असल व्यक्तिलाई धेरै मानिसहरूले प्रशंसा गर्लान्, तैपनि के उसले वास्तवमै सत्यता स्विकार्न र अभ्यास गर्न सक्छ? के उसले परमेश्‍वरलाई उच्च पार्न र उहाँको गवाही दिन आफ्नो जीवन अर्पण गर्नेछ? यस्तै हुन्छ भन्‍ने छैन। त्यसोभए के उसलाई असल व्यक्ति भन्‍न सकिन्छ? यदि तँ कुनै व्यक्तिले परमेश्‍वरको डर मान्छ कि मान्दैन र ऊ दुष्टताबाट अलग बस्छ कि बस्दैन, वा उसमा सत्यता वास्तविकता छ कि छैन भनी मूल्याङ्कन् गर्न खोज्दै छस् भने, के उसलाई सधैँ मानव धारणा, कल्पना, नीति र नैतिकताको आधारमा मूल्याङ्कन् गर्नु सही हुनेछ? के त्यो सत्यताअनुरूप हुनेछ? यदि मानव धारणा, कल्पना, नीति र नैतिकता सत्यता हुँदा हुन् त, परमेश्‍वरले सत्यता व्यक्त गर्नुपर्ने थिएन, न त न्याय र सजायको काम नै गर्नुपर्ने थियो। तैँले संसार र मानवजाति अन्धकारमय र दुष्ट छन्, तिनमा सत्यता छँदै छैन, र भ्रष्ट मानवजातिलाई परमेश्‍वरको मुक्ति आवश्यक छ भनेर स्पष्टसँग बुझ्नैपर्छ। तैँले परमेश्‍वर मात्र सत्यता हुनुहुन्छ, उहाँको वचनले मात्र मान्छेलाई शुद्ध पार्न सक्छ, उहाँले मात्र मान्छेलाई मुक्ति दिन सक्नुहुन्छ, अनि व्यक्तिको व्यवहार जति नै असल भए पनि त्यो सत्यता वास्तविकता होइन, र झनै त्यो सत्यताको त एकछेऊ पुग्दैन। मानिसहरूमाझ यी असल व्यवहारहरू व्यापक र परिचित बनेका भए पनि, ती सत्यता होइनन्, र कहिल्यै हुनेछैनन्, र तिनले कुनै कुरा परिवर्तन गर्न सक्दैनन्। के तँ आफ्ना साथीहरूका निम्ति आफ्नो बलिदान दिने र तिनीहरूका लागि सक्दो प्रयास गर्ने व्यक्तिलाई परमेश्‍वर र सत्यता स्विकार गर्न लगाउन सक्थिस्? कदापि सक्थिनस्, किनकि त्यस्तो व्यक्ति नास्तिक हो। के तँ परमेश्‍वरबारे धारणा र कल्पनाहरूले भरिएको व्यक्तिलाई उहाँप्रति साँचो समर्पण गराउन सक्थिस्? कदापि सक्थिनस्, किनकि जब व्यक्ति धारणाहरूले भरिन्छ, तब उसलाई सत्यता स्विकार्न र त्यसप्रति समर्पित हुन एकदमै कठिन हुन्छ। के व्यक्तिमा जतिसुकै मात्रामा असल व्यवहार छ भने ऊ परमेश्‍वरप्रति साँच्चै समर्पित हुन सक्छ? के उसले उहाँलाई साँचो प्रेम गर्न सक्छ? के उसले उहाँलाई उच्च पार्न र उहाँको गवाही दिन सक्छ? कदापि सक्दैन। के तँ प्रचार गर्ने र प्रभुका निम्ति काम गर्ने हरेक व्यक्ति परमेश्‍वरलाई साँचो प्रेम गर्ने व्यक्ति बन्छ भनेर ग्यारेन्टी दिन सक्छस्? त्यो एकदमै असम्भव हुनेछ। त्यसैले, कुनै व्यक्तिमा जति नै धेरै असल व्यवहार भए पनि, त्यसको मतलब उसले साँच्चै पश्चात्ताप गरेको छ र ऊ परिवर्तन भएको छ भन्‍ने होइन, झन् उसको जीवन स्वभाव परिवर्तन भएको छ भन्‍ने त हुँदै होइन।

तिमीहरूले असल व्यवहार भनेको के हो, र सत्यता अभ्यास गरेर आफ्‍नो स्वभावमा परिवर्तन पाउनु भनेको के हो त्यो छुट्याउन सिक्नैपर्छ। आफ्नो स्वभाव परिवर्तन गर्नमा सत्यता अभ्यास गर्नु, परमेश्‍वरका वचनहरू सुन्‍नु, उहाँको आज्ञापालन गर्नु, र उहाँका वचनहरूअनुसार जिउनु समावेश छन्। त्यसोभए परमेश्‍वरका वचनहरू अभ्यास गर्न र तीअनुसार जिउनका लागि व्यक्तिले के गर्नुपर्छ? उदाहरणका लागि, मानिलिऊँ दुई जना मानिसहरू अत्यन्तै मिल्ने साथी हुन्। तिनीहरूले विगतमा एकअर्कालाई सहयोग गरेका छन्, कठिन परिस्थितिहरू सँगै पार गरेका छन्, र तिनीहरू एकअर्कालाई बचाउन आफ्‍नो ज्यान दिन्थे। के त्यो सत्यता अभ्यास हो? त्यो भाइचारा हो, त्यो अरूका लागि आफूले त्याग गर्नु हो, त्यो असल व्यवहार हो, तर त्यो सत्यता अभ्यास गर्नु कदापि होइन। सत्यता अभ्यास गर्नु भनेको परमेश्‍वरका वचन र मागहरूअनुसार चल्नु हो; यो परमेश्‍वरको आज्ञापालन गर्नु र उहाँलाई सन्तुष्ट तुल्याउनु हो। असल व्यवहार भनेको देहगत सम्‍बन्धहरू पूरा गर्नु र भावनात्मक सम्‍बन्धहरूको संरक्षण गर्नु हो। त्यसकारण, भाइचारा, सम्‍बन्ध जोगाउनु, एकअर्कालाई सहयोग गर्नु, सहनु र सन्तुष्ट पार्नु यी सबै निजी, व्यक्तिगत मामिला हुन् र तिनको सत्यता अभ्याससँग कुनै सम्‍बन्ध छैन। त्यसकारण परमेश्‍वर मानिसहरूले अरूसँग कसरी व्यवहार गरेको माग गर्नुहुन्छ? (परमेश्‍वर हामीले एकअर्कालाई सिद्धान्तहरूअनुसार व्यवहार गरेको माग गर्नुहुन्छ। यदि अर्को व्यक्तिले कुनै गलत कुरा, सत्यता सिद्धान्तहरूअनुरूप नरहेको कुरा गर्छ भने, हामीले उसको कुरा सुन्‍नु हुँदैन, चाहे त्यो व्यक्ति हाम्रो आफ्‍नै आमा वा बुबा नै किन नहोस्। हामीले सत्यता सिद्धान्तहरूमा लागेर परमेश्‍वरको घरका हितहरूको रक्षा गर्नैपर्छ।) (परमेश्‍वर दाजुभाइ-दिदीबहिनीहरूले एकअर्कालाई सहयोग गरून् भन्‍ने माग गर्नुहुन्छ। यदि हामीले अर्को व्यक्तिमा समस्या देख्यौँ भने, यसलाई औँल्याउनैपर्छ, यसबारे सङ्गति गर्नैपर्छ, र यसलाई समाधान गर्न सँगै सत्यता सिद्धान्तहरू खोजी गर्नैपर्छ। यसो गरेर मात्रै हामीले साँचो रूपमा तिनीहरूलाई सहयोग गरिरहेका हुन्छौँ।) उहाँ एकअर्काप्रति मानिसहरूको व्यवहार सत्यता सिद्धान्तहरूमा आधारित भएको चाहनुहुन्छ, चाहे त्यो सम्‍बन्ध जस्तोसुकै किन नहोस्। यी सिद्धान्तहरू बाहिरका कुनै कुरालाई सत्यता अभ्यास ठानिँदैन। उदाहरणका लागि, कुनै व्यक्तिले मण्डलीको काममा हानि गर्ने कुनै कुरा गर्छ, जुन कुराको सबैले निन्दा र विरोध गर्छन्। उसको साथीले भन्छ, “उसले गल्ती गर्‍यो भन्दैमा तपाईंहरूले उसलाई खुलासा गर्नु पर्दैन! म उसको साथी हुँ; सबैभन्दा पहिले, म ऊप्रति समझदार हुनैपर्छ; मैले उसलाई सहेर सहयोग गर्नैपर्छ। म तपाईंहरूले जस्तो उसको निन्दा गर्न सक्दिनँ। मैले उसलाई सान्त्वना दिनैपर्छ, चोट पुर्‍याउनु हुँदैन, र म उसलाई त्यो गल्ती ठूलो कुरा होइन भनेर भन्छु। तपाईंहरू कसैले फेरि पनि उसलाई निन्दा गरेर गाह्रो बनाउनुभयो भने, तपाईंहरूले मेरो सामना गर्नु पर्नेछ। तपाईंहरूमध्ये कोही पनि तिनीसँग म जत्तिको नजिक हुनुहुन्‍न। हामी मिल्ने साथी हौँ। मैले उसको बचाउ गर्नुपर्छ भने गर्नेछु।” के यो सत्यता अभ्यास गर्नु हो? (होइन, यो त जिउने दर्शन हो।) व्यक्तिको मानसिकता अर्को सैद्धान्तिक जगमा पनि आधारित हुन्छ: उसले के विश्‍वास गर्छ भने, “मेरो साथीले मलाई मेरो जीवनको सबैभन्दा कठिन र पीडादायी समयमा सहयोग गरेको छ। अरू सबैले मलाई त्यागेका थिए, उसले मात्रै मेरो ख्याल गऱ्यो र मलाई सहयोग गऱ्यो। अहिले ऊ समस्यामा छ, र उसलाई सहयोग गर्ने पालो मेरो हो—विवेक र मानवता हुनु भनेको यही हो भन्‍ने मलाई लाग्छ। यदि तपाईंहरू परमेश्‍वरमा विश्‍वास गर्नुहुन्छ तर यति थोरै पनि विवेक छैन भने आफूलाई कसरी मानव भन्‍न सक्‍नुहुन्छ? के त्यसले परमेश्‍वरप्रति तपाईंहरूको विश्‍वास र तपाईंहरूको सत्यता अभ्यासलाई खोक्रो शब्द तुल्याउँदैन र?” यी शब्‍दहरू सही हुन् जस्तै लाग्छ। धेरैजसो मानिसहरू तिनको वास्तविकता बताउन सक्दैनन्—ती कुरा बोल्‍ने व्यक्तिले समेत सक्दैन, जसले आफ्ना कार्यहरूपछाडिको मनसाय सत्यताबाट मेल खान्छ भन्ठान्छ। तर के उसका कार्यहरू सही छन्? वास्तवमा, छैनन्। नियालेर हेर्, उसले बोल्‍ने हरेक शब्‍द मानव नीति, नैतिकता, र विवेकबाट आएको हुन्छ। यदि कसैले उसलाई मानव नीतिअनुसार मूल्याङ्कन् गर्ने हो भने, उसमा विवेक छ र ऊ वफादार व्यक्ति हो। आफ्‍नो साथीको यसरी बचाउ गर्दा ऊ असल व्यक्ति बन्छ। तर यो “असल व्यक्ति” को पछाडि कस्तो स्वभाव र सार लुकेको छ भनेर कसैलाई थाहा हुन्छ? ऊ परमेश्‍वरको साँचो विश्‍वासी होइन। सर्वप्रथम, जब केही आइपर्छ, उसले त्यस परिस्थितिलाई परमेश्‍वरका वचनहरूअनुसार हेर्दैन। उसले परमेश्‍वरका वचनहरूमा सत्यता खोजी गर्दैन, बरु अविश्‍वासीहरूको नैतिकता र नीति अनि जीवनसम्‍बन्धी उक्तिहरूअनुसार हेर्ने छनौट गर्छ। उसले शैतानका झूट र भ्रमहरूलाई सत्यताको रूपमा लिन्छ, र परमेश्‍वरका वचनहरूलाई एकातिर पन्छाउँछ, परमेश्‍वरका वचनहरूमा भनिएका कुराहरूलाई बेवास्ता गर्छ। उसले यसो गरेर सत्यताको उपहास गरिरहेको हुन्छ। यसले ऊ सत्यतालाई प्रेम गर्दैन भन्‍ने देखाउँछ। उसले सत्यताको ठाउँमा जीवनसम्बन्धी शैतानी उक्ति अनि मानिसका धारणा, नीति, र नैतिकतालाई राख्छ, र उसले शैतानी दर्शनहरूअनुसार कार्य गर्छ। उसले यो सत्यता अभ्यास गर्नु र परमेश्‍वरको इच्‍छा पुरा गर्नु हो, यो कार्य गर्ने धर्मी तरिका हो भनेर समेत विश्‍वस्त भई भन्छ। के उसले सत्यता उल्‍लङ्घन गर्न धार्मिकताको यो खोल ओढिरहेको मात्रै होइन र? मानिसहरूले कस्तो व्यवहार गर्छन् वा मामिलाहरू कसरी सम्हाल्छन् भन्‍ने सन्दर्भमा भन्‍नुपर्दा, के यस्तो परिस्थिति सामान्य होइन र? जब तँ सधैँ धर्मसिद्धान्तका शब्द र वाक्यांशहरू बोल्छस्, तब तँलाई आफूसँग सत्यता छैन र सत्यतामा साँच्चै सङ्गति गर्नुको मूल्य छ भनी तँलाई थाहा हुन्छ, अनि तँलाई यस अन्धकार र दुष्ट संसारमा सत्यता प्राप्त गरेकाहरूको जीवनको मात्र आशा र मूल्य छ भनेर पनि थाहा हुन्छ। तैपनि, जब तैँले सामना गर्नुपर्ने कुनै ठूलो घटना घट्छ र निर्णयहरू गर्नुपर्छ, तब तँलाई शैतानको दर्शन, नैतिकता र नीतिहरू सत्यता हुन् र ती उपयोगी छन् भन्‍ने लाग्छ। त्यस बेला, तँलाई परमेश्‍वरको वचनमा भएको आफूले पछ्याउन चाहने सत्यता उपयोगी लाग्दैन। यो कस्तो समस्या हो? यदि तँ परमेश्‍वरको वचन नै सत्यता हो भनी स्विकार्न सक्छस् भने, त्यसलाई किन अभ्यास गर्न सक्दैनस्? किन तँ सत्यता अभ्यास गर्ने आँट गर्दैनस्? तँलाई के कुरादेखि डर लाग्छ? तँलाई अरू मानिसले निन्दा र मूल्याङ्कन गर्छन्, सांसारिक सम्भावनाहरू गुम्छन्, अनि आफ्नो व्यक्तिगत हितमा क्षति पुग्छ भनेर डर लाग्छ। जब तँ सत्यता अभ्यास गर्दैनस्, जब तँ भगौडा बन्छस्, अनि परमेश्‍वरका वचनहरूमा भएको सत्यताको मूल्यलाई निर्णायक मोडमा नकार्छस्, तब यसले तँ सत्यतालाई प्रेम गर्ने व्यक्ति होइनस्, बरु तँ शैतानी दर्शन, झूटो शिक्षा, र भ्रमलाई प्रेम गर्छस्, सांसारिक सम्भावना, आफ्नो देहगत हित, अनि आफ्नो ख्याति र हैसियतको पछि लाग्छस् भनेर प्रमाणित गर्छ। र पनि तँ सत्यतालाई प्रेम गरेको दाबी गर्छस्—यो पाखण्ड हो। यति कुरा नै तैँले कहिल्यै सत्यता स्विकारेको छैनस् वा परमेश्‍वरप्रतिको आफ्नो विश्‍वासमा सत्यता अभ्यास गरेको छैनस् भनेर साबित गर्न यथेष्ट छ। त्यस अवस्थामा, के तँ हृदयमा परमेश्‍वरलाई श्रद्धा गर्छस्? के तेरो हृदयमा परमेश्‍वरका निम्ति स्थान छ? सामान्यतया तैँले परमेश्‍वरका वचनहरू सत्यता हुन् भनी स्विकार्ने भए पनि, जब केही आइपर्छ, तब परमेश्‍वर तेरो हृदयमा हुनुहुनेछैन र तैँले आफूलाई सबैभन्दा बढी महत्त्व दिनेछस्, अनि मानव सम्बन्ध, जिउने दर्शन, नैतिक नियम र सिद्धान्त, अनि विवेक र नैतिकताका मानकहरूलाई सत्यताको रूपमा लिनेछस्। शैतानका यी कामकुराले तेरो हृदयमा सत्यताको स्थान ओगटिसकेका हुन्छन्—त्यसैले के तेरो पतन भएको हुँदैन र? अहिले तैँले परमेश्‍वरलाई पूर्ण रूपमा धोका दिएको छस् र तँ पूर्णतया अन्धकारमा खसेको छस्।

थुप्रै मानिस आफूले परमेश्‍वरमा विश्‍वास गरेका धेरै वर्षमा अत्यन्तै व्यस्त भएका छन्, त्यसोभए किन तिनीहरूसँग सत्यता वास्तविकता छैन? खासमा, ती मानिसहरूले सत्यतालाई प्रेम नगर्नु नै समस्याको जड हो। यदि तैँले तिनीहरूलाई तिमीहरू सत्यतालाई प्रेम गर्दैनौ भनेर भनिस् भने, तिनीहरूले चित्त दुखाउनेछन्, तर वास्तवमा, के तिनीहरूको आक्रोश उचित छ? अहँ, छैन। ती मानिसहरूले जतिवटा प्रवचनहरू सुनेका वा जतिवटा धर्मसिद्धान्तहरू बुझेका भए पनि, अभ्यास गर्ने समय आउँदा तिनीहरू सत्यता अभ्यास गर्दैनन्; तिनीहरू सत्यता सिद्धान्तबमोजिम कार्य गर्दैनन्, मामिला सम्हाल्दैनन्, वा आफू वरपरका मानिस, घट्ना र परिस्थितिहरूलाई सम्हाल्दैनन्, र तिनीहरूसित सधैँ आफ्नै धारणाहरू हुन्छन्। जब कुनै व्यक्ति मसित बोलिरहेको हुन्छ, तब यी मानिसहरू सधैँ यसो भन्छन्, “मेरो कुरा सुन्‍नुस्, मलाई मेरो दृष्टिकोण बताउन दिनुस्; यो मेरो दृष्टिकोण हो, मैले भन्‍न खोजेको यो हो,” र “म यस तरिकाले कार्य गर्न चाहन्छु, के तपाईंले मेरो कुरा सुन्‍नुहुनेछ?” तैँले आफूले भन्‍न खोजेको कुरा नभनीकन नै मलाई थाहा हुन्छ; तैँले आफूले भन्‍न खोजेको कुराबारे सधैँ बताइरहनै पर्दैन, त्यो सत्यता होइन, र त्यसलाई प्रस्ट रूपमा बताउँदैमा त्यो सत्यता बन्‍नेछैन। यदि तँ आफूमा जन्मैदेखि सत्यता छ भनी विश्‍वास गर्छस् भने, किन अझै पनि परमेश्‍वरमा विश्‍वास गर्छस्? यदि तँ परमेश्‍वरले व्यक्त गरेका सबै सत्यता सहज रूपमा बुझ्न सक्छस्—मानौँ तँ सबै सत्यता बुझ्न सक्छस् र तँ आफै सत्यता होस् अनि तैँले सम्पूर्ण समस्या समाधान गर्न सक्छस्—भने, किन अझै पनि परमेश्‍वरमा विश्‍वास गर्छस्? कतिपय मानिसहरू भन्छन्, “तपाईं किन सधैँ सही हुनुहुन्छ र सबै निर्णयहरू गर्न पाउनुहुन्छ? तपाईं किन मेरो कुरा सुन्‍नुहुन्‍न?” यी कस्ता प्रकारका शब्दहरू हुन्? मैले यत्तिका वर्षसम्म तेरो कुरा सुनेपछि, सही र सत्यताअनुरूपको एउटा शब्द सुनेको छैनँ, त्यसैले मैले किन तेरो कुरा सुन्‍ने? म मान्छेका केही अपेक्षाकृत सही विचारहरू सुन्‍न चाहन्छु। त्यसले केही मात्रामा मेरो सोच र ऊर्जा बचाउँछ, तर म त्यस्तो केही सुन्दिनँ। मैले सुन्‍ने भनेकै भ्रम र अनाज्ञाकारी शब्दहरू, गनगन र नकारात्मक कुरा मात्र हुन्; यो सब सत्यताविपरीत छन्, त्यसैले मैले त्यो किन सुन्‍ने? यदि सबै जनालाई तेरो कुरा सुन्‍न लगाइएको भए, तिनीहरूले परमेश्‍वरविरुद्ध विद्रोह गर्नेथिए, परमेश्‍वरको प्रतिरोध अनि स्वर्गको विरोध गर्नेथिए, तिनीहरू सबैले शैतानलाई पछ्याउनेथिए र अन्ततः नष्ट हुनेथिए। यदि तैँले मेरा वचनहरू सुनिस् र तिनलाई मनन गरिस् भने, सत्यता बुझ्नेछस्, तँ परमेश्‍वरसामु आउन र मुक्तिको मार्गमा हिँड्न सक्षम हुनेछस्। परमेश्‍वरका वचनहरूले मात्र मानिसहरूलाई मुक्ति दिन सक्छन्, अनि मानिसहरूले सत्यता बुझेर, सत्यता अभ्यास गरेर, र परमेश्‍वरप्रति समर्पित भएर मात्र परमेश्‍वरको मुक्ति प्राप्त गर्न सक्छन्। मानिसहरूलाई सत्यता स्विकार्नु सजिलो हुँदैन। जब म मानिसहरूमाझ हुन्छु, दाजुभाइ-दिदीबहिनीहरू कसरी सत्यतामा भर्खरै प्रवेश गरेका छन्; तिनीहरूले मानिस, घट्ना, र कामकुरा बुझ्नमा र सत्यता अभ्यास गर्नमा के-कति प्रगति गरेका छन्; तिनीहरूको अवस्था कस्तो छ; तिनीहरूले आफ्ना गलत स्थितिहरू उल्ट्याएका र परिवर्तन गरेका छन् कि छैनन्; तिनीहरूलाई आफ्नो भ्रष्ट स्वभावबारे कतिको ज्ञान छ; तिनीहरूले आफ्नो भ्रष्ट स्वभावको प्रकटीकरणबाट आफूलाई कति बुझेका छन्; परमेश्‍वरबारे तिनीहरूको कतिवटा गलत बुझाइहरू हटेका छन्; र परमेश्‍वरबारे तिनीहरूको ज्ञान कति बढेको छ भनी सुन्‍न चाहन्छु। म यी अनुभवहरू र ज्ञानबारे सुन्‍न चाहन्छु, तर दुर्भाग्यवश अधिकांश मानिसहरू यस प्रकारको अनुभवात्मक गवाही दिन सक्दैनन्। तिनीहरूमा सत्यता वास्तविकता हुँदैन, अनि तिनीहरू धर्मसिद्धान्तका खोक्रा शब्द र वाक्यांशहरू; निरर्थक, गलत, र पूर्वाग्रही शब्दहरू अनि गुनासाहरू; वा देखावा गर्न र श्रेय लिन अनि इनाम पाउन खोज्ने शब्दहरू मात्र बोल्छन्। ती कुराहरू सुन्दा मलाई कस्तो अनुभूति हुन्छ होला भन्‍ने तिमीहरूलाई लाग्छ? के ती कुराले मेरो मुड राम्रो हुनेछ? (अहँ।) मानिसहरूले विरलै मात्र सत्यता अर्थात् मानिसले सुनेपछि तिनीहरूलाई राम्रो महसुस गराउने वचनहरूबारे आफ्ना व्यावहारिक अनुभव र अन्तर्ज्ञानबारे कुरा गर्छन्, अनि त्यस प्रकारका वचनहरूविना मानिसहरू किचाहिँ श्रेय लिने र इनाम खोज्ने गर्छन्, वा असान्दर्भिक र खोक्रा शब्दहरू बोल्छन्। के तैँले मसित ती खोक्रा धर्मसिद्धान्तहरूबारे कुरा गर्नुपर्छ? तैँले ती धर्मसिद्धान्तहरूबारे बोलेर अनभिज्ञ मानिसहरूलाई विरलै छल्न सक्छस्, त्यसैले के तीबारे मसँग कुरा गर्नु समझ नहुनु होइन र? केही मानिसहरू मसित भलाकुसारी गर्दा, जहिले पनि झूटो आत्मिक धर्मसिद्धान्तबारे कुरा गर्छन्, अनि कुनै मामिलाबारे छलफल गर्दा, तिनीहरू जहिले पनि यसो भन्छन्, “सबथोक परमेश्‍वरको हातमा छ, त्यो सबै परमेश्‍वरले तोक्नुभएको हो।” तिनीहरू बाहिरी मामिलाहरूबारे बोल्नु आत्मिक होइन र आत्मिक धर्मसिद्धान्तबारे बोल्न जान्‍नु मात्र आत्मिक हो भन्ठान्छन्। जब म तिनीहरूलाई केही व्यावहारिक वचनहरू बताउँछु र जियाइबारे तिनीहरूसित विस्तारमा कुरा गर्छु, तब तिनीहरू त्यो स्विकार्दैनन्; तिनीहरू सानदार प्रवचन र ठूल्ठूला आत्मिक धर्मसिद्धान्तहरू मात्र सुन्‍न चाहन्छन्। के यस्ता मानिसहरूमा वास्तविकता हुन्छ? तिनीहरूमा वास्तविकता नहुने मात्र होइन, समझको अत्यन्तै अभाव पनि हुन्छ। तिनीहरू साँच्चै अहङ्कारी र अज्ञानी मानिस हुन्।

स्वभाव परिवर्तनको पछि लाग्नका लागि पहिला कुन कुराहरू स्वभाव परिवर्तनसँग असम्बन्धित छन् र स्वभाव परिवर्तनको दायराभित्र पर्दैनन्, बरु ती बाहिरी असल व्यवहार हुन्, साथै परमेश्‍वरले बताउने स्वभाव परिवर्तनले केलाई जनाउँछ, र परमेश्‍वर मान्छेमा के परिवर्तन भएको चाहनुहुन्छ भनी बुझ्न आवश्यक छ—मानिसहरूले यी मामिलाहरू बुझ्नैपर्छ। मान्छेले स्वभाव परिवर्तन ठान्‍ने कुरा व्यवहार परिवर्तन मात्र हो, र त्यो परमेश्‍वरले बताउने स्वभाव परिवर्तनभन्दा फरक कुरा र फरक मार्ग हो। के मान्छेले स्वभाव परिवर्तन ठान्‍ने कुराले मानिसले परमेश्‍वरलाई अवज्ञा, विरोध वा विश्‍वासघात गर्नेछैन भनेर सुनिश्चित गर्न सक्छ? के त्यसले मानिसलाई अन्ततः आफ्नो गवाहीमा खरो उत्रिने र परमेश्‍वरको इच्छा पूरा गर्ने तुल्याउन सक्छ? परमेश्‍वरले बताउने स्वभाव परिवर्तनको अर्थ हो, मानिसहरू सत्यता अभ्यास गरेर, उहाँको न्याय र सजाय अनुभव गरेर, अनि उहाँको निराकरण, काँटछाँट, परीक्षा र शोधनमा परेर उहाँको इच्छा र सत्यता सिद्धान्त बुझ्छन्, र त्यसपछि सत्यता सिद्धान्तअनुसार जिउँछन्, परमेश्‍वरलाई गलत नबुझी उहाँको आज्ञा पालना गर्ने र डर मान्‍ने हृदय प्राप्त गर्छन्, अनि परमेश्‍वरको साँचो ज्ञान र साँचो आराधना गर्न पाउँछन्। परमेश्‍वर व्यक्तिको व्यवहार परिवर्तनबारे बताउनुहुन्छ, तर मान्छेले भन्‍ने स्वभाव परिवर्तनले केलाई जनाउँछ? त्यसले सुध्रिएको व्यवहार, सुशील र शान्त देखिनु, अनि अहङ्कारी नहुनुलाई जनाउँछ; त्यसको अर्थ परिष्कृत र अनुशासित तरिकाले बोल्नु, अटेरी र उपद्रवी नहुनु, अनि व्यक्तिको बोली र व्यवहारमा विवेक, समझ, र नैतिक स्तर हुनु हो। के मान्छेले भन्‍ने स्वभाव परिवर्तन र परमेश्‍वरले माग गर्ने स्वभाव परिवर्तनबीच कुनै भिन्‍नता छ? के भिन्‍नता छ? मान्छेले भन्‍ने स्वभाव परिवर्तन बाहिरी व्यवहारमा आउने परिवर्तन, मानव धारणा र कल्पनाअनुरूपको परिवर्तन हो। परमेश्‍वरले माग गर्ने स्वभाव परिवर्तन भनेको आफ्नो भ्रष्ट स्वभाव हटाउनु हो, यो सत्यता बुझेर, कामकुराबारे आफ्नो दृष्टिकोण परिवर्तन गरेर, आफ्नो जीवनका दृष्टिकोण र मूल्यमान्यताहरू परिवर्तन गरेर जीवन स्वभावमा आउने परिवर्तन हो। यसमा एउटा भिन्‍नता छ। तैँले मानिसहरू वा कामकुराहरू जे सम्हालिरहेको भए पनि, तेरा मनसायहरू, तेरो कार्यका सिद्धान्तहरू, अनि तेरो मापनको मानक सबै सत्यताबमोजिम हुनैपर्छ, अनि तैँले सत्यता सिद्धान्त खोज्नैपर्छ; स्वभाव परिवर्तन गर्ने एकमात्र तरिका यही हो। यदि तँ आफूलाई जहिले पनि व्यावहारिकी मानकद्वारा मापन गर्छस्, सधैँ आफ्नो बाहिरी व्यवहार परिवर्तनहरूमा केन्द्रित हुन्छस्, अनि आफू मानव स्वरूपमा जिइरहेको र आफूमा अलि असल व्यवहार भएकै कारण आफूसँग परमेश्‍वरको अनुमोदन छ भन्ठान्छस् भने, त्यो पूर्ण रूपमा गलत हो। तँमा भ्रष्ट स्वभावहरू भएकाले, तैँले परमेश्‍वरको विरोध गर्न सक्ने र परमेश्‍वरलाई विश्‍वासघात गर्ने जोखिम भएकाले, यदि आफ्नो भ्रष्ट स्वभाव हटाउन सत्यता खोज्दैनस् भने, तेरो बाहिरी व्यवहार जति नै राम्रो भए पनि, तँ परमेश्‍वरप्रति साँचो आज्ञाकारी बन्‍न सक्नेछैनस्, अनि परमेश्‍वरको डर मान्‍न र दुष्टताबाट अलग बस्न सक्षम हुनेछैनस्। के बाहिरी असल व्यवहारले मात्र परमेश्‍वरको डर मान्‍ने हृदय बनाउन सक्छ र? के त्यसले व्यक्तिलाई परमेश्‍वरको डर मान्‍ने र दुष्टताबाट अलग बस्ने तुल्याउन सक्छ? यदि मानिसहरू परमेश्‍वरको डर मान्‍न र दुष्टताबाट अलग बस्न सक्दैनन् भने, जति नै मात्रामा असल व्यवहार भए पनि त्यसले तिनीहरूमा परमेश्‍वरप्रति साँचो आज्ञाकारिता छ भन्‍ने जनाउँदैन। त्यसकारण, जति मात्रामा असल व्यवहार भए पनि त्यसले स्वभाव परिवर्तनलाई जनाउँदैन। कतिपय मानिसहरू विद्वानझैँ एकदमै परिष्कृत ढङ्गमा बोल्छन्, कहिल्यै असभ्य भाषा प्रयोग गर्दैनन्—तिनीहरूको मुखबाट समेत यस्ता शब्दहरू निस्कन्छन्, मानौँ ती शब्दहरू साहित्यकार वा वक्ताजस्ता विज्ञहरूको कलमद्वारा कोरिएका हुन्। यी सतही स्तरका व्यवहार र प्रकटीकरणहरूलाई हेर्दा, कुनै समस्या देख्न सकिँदैन, तर तँ कसरी तिनीहरूको स्वभावमा समस्याहरू भए-नभएको पत्ता लगाउन सक्छस्? तिनीहरूको स्वभावमा कुनै परिवर्तन आएको छ कि छैन भनी तँ कसरी मापन गर्न सक्छस्? यो कुरा केबाट छर्लङ्गै देख्न सकिन्छ? (सत्यताप्रति तिनीहरूको मनोवृति हेरेर।) त्यो कुरा मापन गर्ने यो एउटा सूचक हो। अरू कुनै छन्? (कामकुरा गर्ने तिनीहरूका सिद्धान्तहरू, र कामकुराबारे तिनीहरूको दृष्टिकोणहरूलाई हेर्।) यस कुरोको चुरो त्यसैमा छ। तैँले तिनीहरूको बोल्ने शैलीलाई हेर्नै हुँदैन, चाहे त्यो भाषा शिष्ट होस् वा अश्लील, वा बौद्धिक—सतहलाई नहेर्। कतिपय मानिस अत्यन्तै घुमाउरो पाराले बोल्छन्, आफ्ना कुरा व्यक्त गर्न जान्दैनन्, अनि चिन्तित हुँदा बेचैन हुन्छन्—के यो तिनीहरूको स्वभावसँग सम्बन्धित छ? (छैन।) यो बाहिरी व्यवहार मात्र हो, बढीमा यो तिनीहरूको व्यक्तिगत चरित्र वा पारिवारिक शिक्षादीक्षासँग सम्बन्धित छ, यो तिनीहरूको स्वभावसँग सम्बन्धित छैन। त्यसोभए तँ तिनीहरूको स्वभाव कस्तो प्रकारको छ, तिनीहरूको स्वभाव परिवर्तन भएको छ कि छैन, र तिनीहरू सत्यता अभ्यास गर्ने मानिस हुन् कि हैनन् भनेर कसरी देख्न सक्छस्? तिनीहरूले बोल्ने कुरा हेरेर। यदि तिनीहरूको हरेक शब्द साँचो छ, र त्यो तिनीहरूको हृदयको गहिराइबाट आउँछ, त्यसमा कुनै चाहना वा महत्त्वाकाङ्क्षा छैन, र तिनीहरूको बोली पछाडि कुनै अभिप्राय छैन, तिनीहरू खुला र इमानदार शब्दहरू मात्र बोल्छन्, अनि आफ्ना कठिनाइ र कमजोरीबारे अरूलाई खुलस्तसित बताउन, आफूले प्राप्त गर्ने ज्योति र अन्तर्दृष्टिबारे अरूसँग कुरा गर्न र बाँड्न सक्छन्, यदि तिनीहरू आफूले गर्न चाहने कुराबारे सच्चा छन्, र तिनीहरू आफूलाई पूर्ण रूपमा उदाङ्गो र खुलस्त पार्छन् भने, के यिनीहरू सत्यता पछ्याउने मानिस होइनन् र? अहिले, तिनीहरूको स्वभाव परिवर्तन भएको छ कि छैन, वा यो कति परिवर्तन भएको छ भन्‍नेबारे कुरा नगरौँ, तर यी खुलासा र प्रकटीकरणहरूद्वारा मूल्याङ्कन् गर्दा, यिनीहरू सत्यता अभ्यास गर्ने मानिस हुन्। अब, तिनीहरूले अरू मानिसलाई व्यवहार गर्ने तरिकालाई हेरौँ। तिनीहरू मानिसलाई निष्पक्ष व्यवहार गर्न र तिनीहरूलाई दमन नगर्न सक्षम छन्, तिनीहरू कमजोर दाजुभाइ-दिदीबहिनीहरूलाई साथ र सहयोग दिन्छन्, र तिनीहरूको मजाक उडाउँदैनन्। त्यसबाहेक, तिनीहरू आफ्ना कर्तव्यमा परमेश्‍वरका इच्छाप्रति समर्पित र विचारशील हुन्छन्, र जुनै कठिनाइहरू सामना गर्नुपरे पनि, तिनीहरू हार मान्दैनन्, अनि परमेश्‍वरको घरको हितलाई जोगाउन सक्षम हुन्छन्। के यी कुरा सत्यता अभ्यास गर्ने मानिसहरूका प्रकटीकरण होइनन् र? (ती नै हुन्।) त्यस्ता मानिसहरू अपेक्षाकृत सोझा हुन्छन् र तुलनात्मक रूपमा सत्यतालाई निकै प्रेम गर्छन्। कुनै व्यक्ति अत्यन्तै परिष्कृत ढङ्गले बोल्ला, उचित तरिकाले पोशाक लगाउला, र बाहिरबाट धेरै भक्त देखिएला, तर ऊ के कुरा बोल्छ? ऊ यसो भन्छ, “फलानो अगुवासँगै काम गर्ने गर्थेँ, र उसमा बोल्न गाह्रो हुने समस्या भएकाले भेलाहरूमा सङ्गति गर्दा म नै बढी बोल्नुपर्थ्यो—सक्षम व्यक्तिले जहिले पनि बढी नै काम गर्नुपर्छ नि, हैन त? फलस्वरूप, दाजुभाइ-दिदीबहिनीहरूले मलाई पुज्न थाले, मैले तिनीहरूलाई त्यसो गर्नदेखि रोक्न सकिनँ, मैले सङ्गति गर्न जारी राख्नुपर्थ्यो। मबाट व्यक्तिगत रूपमा मलजल पाएपछि, धेरै दाजुभाइ-दिदीबहिनीहरू मसित निकै नजिक भए, जसले गर्दा तिनीहरूमध्ये कसैलाई केही समस्या आइपर्दा, म प्रायः ती समाधान गर्न सक्थेँ। कतिपय मानिस कमजोर बन्दा, मैले तिनीहरूसँग सङ्गति मात्र गर्नुपर्थ्यो, अनि तिनीहरूले पुनः शक्ति प्राप्त गर्थे। ममा अरू खोटहरू छैनन्, मेरो सबैभन्दा ठूलो त्रुटि नै मेरो कोमल हृदय हो। म अरूले कष्ट भोगेको हेर्नै सक्दिनँ; कोही व्यक्तिले कष्ट भोग्दा, म चिन्तित हुन्छु, अनि म उसको ठाउँमा आफूले कष्ट भोग्न सकूँ भन्‍ने इच्छा गर्छु।” यी शब्दहरूको अर्थ के हो? यी शब्दहरूमा समस्या देखिँदैन, तर के तिनीहरूको बोलीपछाडिको मनसायमा समस्या छ? (हो, तिनीहरू आफूलाई उच्च पारिरहेका हुन्छन् र आफ्नो गवाही दिइरहेका हुन्छन्।) त्यस्तो व्यक्तिको स्वभाव कस्तो हुन्छ? तिनीहरूको स्वभाव अहङ्कारी र छली हुन्छ, तिनीहरू यो विधि प्रयोग गर्न चाहन्छन् अनि प्रभाव पार्न, अरू केही कुरा अलिकति लागू गर्न, अरूलाई आफ्नो आदर र आराधना गर्न लगाउन यी सबै शब्दहरू प्रयोग गर्न चाहन्छन्। तिनीहरूको शब्दहरूको अभिप्राय र उद्देश्य यही हो। अलमल्लमा परेका समझहीन मानिसहरूले तिनीहरूको कुरा सुन्‍नेछन् र यस्तो सोच्नेछन्, “यो व्यक्ति साँच्चै महान् छ, ऊ अगुवा हुनु कुनै आश्चर्य होइन, ऊ हामीभन्दा राम्रो छ, ऊसँग अगुवाइ गर्ने गुण छ।” यो अन्योल व्यक्तिको सोचाइ हो जसले कामकुराहरू छर्लङ्गै देख्न सक्दैन। समझ भएकाहरूले यसरी बुझ्नेछन्: “ऊ मानिसहरूले उसलाई आदर गरेको आफू चाहँदैन पनि भन्‍ने तर वास्तवमा मानिसहरूले उसलाई आदर गरून् भनी आफू कति असल छ, आफूले कति मेहनत गर्छ भनेर अनि आफूले निर्वाह गरेका सेवाहरू, आफूले कति लाभ प्राप्त गरेको छ र दाजुभाइ-दिदीबहिनीहरूलाई कति सहयोग गरेको छ भन्‍नेबारे अति धेरै बोल्यो। खासमा, ऊ अथक रूपमा दौडधुप गरिरहेको हुन्छ ताकि मानिसहरूले उसलाई आदर र पूजा गरून्। ऊ अहङ्कारी मात्र नभई अत्यन्तै छली पनि छ! ऊ मानिसहरूको मन जित्न, हैसियतका लागि परमेश्‍वरसित होडबाजी गर्न चाहन्छ, र मानिसहरूलाई बहकाउन उसले यो विधि प्रयोग गर्छ। के ऊ ठ्याक्कै पावलजस्तै छैन र? ऊ दियाबलस हो! उसले लामो समयसम्म बोल्यो तर आफ्ना त्रुटि वा कमीकमजोरीहरूबारे कुरै गरेन, मानौँ उसमा भ्रष्ट स्वभावहरू छैनन्; उसले कुरा गरेका त्रुटिहरूले मानिसहरूलाई उसको अत्यन्तै ईर्ष्या र प्रशंसा गर्ने बनाउँछन्, अनि आफू अयोग्य भएको महसुस गर्न लगाउँछन्। उसले मानिसहरूलाई सिधै उसको आराधना गर्न र महिमा गर्न नलगाए पनि, उसका शब्दहरूको प्रभाव भनेकै मानिसहरूलाई उसको आराधना र महिमा गर्न लगाउनु हो; उसले मानिसहरूको मन जित्छ र लुट्छ, अनि उसले अन्योल, अज्ञानी र अपरिपक्व कद भएका मानिसहरूलाई बहकाउँछ। के त्यो मानिसहरूलाई छल गर्नु होइन र? उसका शब्दहरूपछाडिको ध्येय असाध्यै अन्तर्घाती र अति दुष्ट छन्! यो व्यक्ति ख्रीष्टविरोधीहरूको वर्गमा पर्छ, यो खुट्याउन सजिलो छ।” यी दुई थरिका मानिसहरूबीच स्पष्ट भिन्‍नता छ। एक थरिको व्यक्ति अत्यन्तै स्पष्ट र सामान्य तरिकाले बोल्छ, तर ऊ इमानदार छ, अनि ऊ साँचो रूपमा र हृदयबाटै बोल्छ; उसले जे भने पनि, मानिसहरूले उसको आराधना गर्नेछैन, बरु हृदयमा उसको पक्ष मात्र लिनेछ। यस्तो व्यक्तिले मानिसहरूको हृदय लुट्दैन वा तिनीहरूको हृदयमा स्थान ओगट्दैन, र मानिसहरूलाई आफूसमान व्यवहार गर्न सक्छ; मानिसहरू उसको बन्धन, तिकडम वा नियन्त्रणमा हुनेछैनन्। यो साँच्चिकै असल व्यक्ति हो। तिनीहरूको बोली, तिनीहरूले व्यवहार गर्ने र मामिलाहरू सम्हाल्ने तरिकामा कुनै पनि महत्त्वाकाङ्क्षा वा चाहना प्रकट हुँदैन, वा तिनीहरू मानिसहरूलाई नियन्त्रण गर्न र तिनीहरूको हृदयमा स्थान ओगट्न चाहन्छन् भन्‍ने देखिँदैन; तिनीहरूमा त्यो स्वभाव हुँदैन, तिनीहरू मानवता भएका व्यक्ति हुन्। दुष्ट, सधैँ महत्त्वाकाङ्क्षी र अरूलाई नियन्त्रण गर्न चाहने मानिसहरू वास्तवमै शक्ति र हैसियतलाई पुज्छन्, त्यसैले तिनीहरू प्रायः देखावा गर्ने र आफ्नै गवाही दिने कुराहरू भन्छन्, अनि मानिसहरूलाई बहकाउने र नियन्त्रण गर्ने कुराहरू गर्छन्। स्पष्टतः यो शैतानी स्वभाव हो; यिनीहरू मानवताविनाका मानिस हुन्। कतिपय मानिसमा प्रतिभा, क्षमता, र योग्यत हुँदैन, अनि तिनीहरू बाहिरी रूपमा सुशील र सरल देखिन्छन्। तिनीहरू मानिसहरूको समूहमा धम्की र बहिष्कारमा परेको देखिन्छन्, अनि तिनीहरू लगनशील भई र अज्ञात रूपले काम गर्छन्। के यसको मतलब तिनीहरू सत्यता पछ्याउने हुन्? के तिनीहरूमा महत्त्वाङ्क्षाहरू छन्? (छन्।) किन हामी यस्तो मानिसमा पनि महत्त्वाकाङ्क्षा हुन्छ भन्छौँ? (किनकि सबै मानिसमा भ्रष्ट स्वभावहरू हुन्छन्।) ठिक हो, तिनीहरूमा भ्रष्ट स्वभाव हुन्छ, त्यसैले तिनीहरूमा महत्त्वाकाङ्क्षाहरू हुन्छन्, तर तिनीहरूसँग यी महत्त्वाकाङ्क्षाहरू पूरा गर्ने ठाउँ मात्र छैन। तिनीहरूलाई कसैले पनि अवसर दिँदैन र तिनीहरू अवसर पाउन सक्दैनन्, त्यसैले तिनीहरूका महत्त्वाकाङ्क्षाहरू लुकेका हुन्छन्। यस्तो व्यक्तिले आफ्ना महत्त्वाकाङ्क्षाहरू पूरा गर्ने अवसर पाएपछि, उपयुक्त परिस्थिति र समयमा उसका महत्त्वाकाङ्क्षाहरू खुलासा हुनेछन्। त्यस बेला तैँले कुनै कुरा स्पष्टसँग भन्‍न नसक्ने यस असल सुशील र सरल व्यक्ति पनि भ्रष्ट स्वभावबाट अछुतो छैन भनेर थाहा पाउनेछस्। तैँले ऊ महत्त्वाङ्क्षाविहीन छैन, झन् उसमा असल मानवता वा कम भ्रष्टता हुनु त परको कुरा हो भनेर देख्नेछस्। यदि मैले यस मामिलालाई प्रस्ट नपारेको भए, त्यस्तो व्यक्तिले अझै पनि यस्तो सोच्नेथियो, “म असल व्यक्ति हुँ, मैले आफ्नो स्वभाव परिवर्तन गर्नुपर्दैन, म सत्यता बुझ्छु, म परमेश्‍वरको आज्ञा पालना गर्ने व्यक्ति हुँ, मसँग लामो समयदेखि सत्यता वास्तविकता छँदै छ। तिमीहरू सबैमा भ्रष्ट स्वभावहरू छन्, तिमीहरूलाई न्याय, दण्ड, काँटछाँट र निराकरण गर्नुपर्छ किनकि तिमीहरू गहन रूपमा भ्रष्ट छौ, तिमीहरू सबैमा क्षमता छ, र तिमीहरू विशेष गरी अहङ्कारी छौ।” के तिनीहरूलाई यो स्पष्टीकरण भ्रमपूर्ण लाग्दैन र? यो अर्को प्रकारको अहङ्कार हो। मानिसहरूमा भ्रष्ट स्वभाव हुन्छ, अनि थुप्रै भिन्‍न-भिन्नै तरिका र स्वरूपमा अहङ्कार प्रकट हुन्छ, जसले गर्दा मानिसहरूलाई खुट्याउन कठिन हुन्छ, र सावधान रहन लगभग असम्भव हुन्छ। के ती निकम्मा र मन्द बुद्धिका मानिसहरूमा अहङ्कारी स्वभाव हुँदैन? के तिनीहरूमा भ्रष्ट स्वभाव हुँदैन? तिनीहरूमा पनि यी स्वभावहरू हुन्छन्; मूर्खहरूसमेत अहङ्कारी हुन्छन्। अल्प ज्ञान भएकाहरू अहङ्कारी मात्र हुँदैनन्, तिनीहरूले आफ्नो भेष बदल्न पनि सिकेका हुन्छन्, र तिनीहरू मानिसलाई छल्न अझ खप्पिस हुन्छन्; यो खुट्याउन सजिलो छैन। जब अविश्‍वासीहरूले अरूलाई खुट्याउँछन्, तब तिनीहरू परम्परागत संस्कृतिका नैतिक मानकअनुसार असल र खराब मानिसबीच फरक छुट्याउँछन्, अनि व्यक्तिको व्यवहार र प्रकटीकरणको आधारमा मात्र त्यसबारे फैसला सुनाउँछन्। के यसले तिनीहरूलाई उक्त व्यक्तिको प्रकृति सार छर्लङ्गै देख्ने तुल्याउँछ? (अहँ।) त्यसोभए तँ मानिसहरूलाई ठ्याक्कै कसरी चिन्‍न सक्छस्? तँ केको आधारमा मानिसहरूलाई सही रूपमा चिन्‍न र छर्लङ्गै देख्न सक्छस्? निस्सन्देह, मानिसहरूलाई सत्यता र परमेश्‍वरको वचनको आधारमा मात्र सही रूपमा चिन्‍न सकिन्छ, यो एकदमै निश्चित छ। कतिपय मानिस मानव धारणा र कल्पना अनि परम्परागत नैतिकतासँग तुलना गरेर मात्र अरू मानिसलाई चिन्छन्; के यस तरिकाले मानिसलाई छर्लङ्गै देख्न सम्भव छ? कदापि छैन। मानिसहरूले प्रकट गर्ने सोच, दृष्टिकोण, र अभिप्रायहरूलाई परमेश्‍वरको वचनको आधारमा अवलोकन गर्नु अत्यावश्यक छ; मानिसका शब्द र कार्यहरूका उद्देश्य र लक्ष्यहरूलाई हेर्नु अत्यावश्यक छ—तिनीहरूको भ्रष्ट स्वभाव र प्रकृति वास्तवमा कस्ता छन् भनी पत्ता लगाउने तरिका यही मात्र हो। उक्त व्यक्ति जो भए पनि, यदि उसले कामकुराबारे थुप्रै विचार प्रकट गर्छ र ऊ सबै मामिलासम्बन्धी आफ्नो राय व्यक्त गर्न सक्छ भने, उसको भ्रष्ट स्वभाव र प्रकृति सार चिन्‍न एकदमै सजिलो हुन्छ। यदि उसको विचार र राय सत्यताअनुरूप पटक्कै छैन भने, के उसको शैतानी स्वभाव र शैतानी प्रकृति पूर्ण रूपले खुलासा हुँदैन र? त्यसकारण, तँ परमेश्‍वरको वचन र सत्यताअनुसार मानिसहरूलाई चिन्छस् भने, तैँले सबै मानिसहरूमा भ्रष्ट स्वभाव र शैतानी प्रकृति छ, र तिनीहरू सबैलाई परमेश्‍वरको मुक्ति चाहिन्छ भनेर देख्न सक्नेछस्।

सत्यता बुझ्नेहरूले सजिलै कामकुराहरू छर्लङ्गै देख्न र मानिसहरू चिन्‍न सक्छन्। के तिमीहरूलाई मानिसहरू चिन्‍ने तरिका थाहा छ? के तिमीहरूलाई आफ्नो जीवनका हर प्रकारका मानिस, घट्ना र वस्तुहरूको अवलोकन् गर्ने तरिका थाहा छ? थाहा छैन भने, यसले तँ वास्तवमा अझै पनि सत्यता बुझ्दैनस् भन्‍ने देखाउँछ। तैँले मानिसहरू चिन्‍न सक्नका लागि, पहिला आफूले भन्‍ने कुरा सत्यतासँग मिल्छ कि मिल्दैन र तैँले गर्ने कुरमा सिद्धान्तहरू छन् कि छैनन् भनी बुझ्न सक्नुपर्छ। जब तँ आफ्ना बोली र कार्यहरू खुट्याउने तरिका जान्दछस्, र समस्याहरू बुझ्न र समाधान गर्न सक्छस्, तब तैँले मानिसहरू चिन्‍न सक्नेछस्। सबै प्रकारका मानिस, घट्ना र कामकुरा खुट्याउने तरिका जान्‍नु सजिलो कुरा होइन; त्यो धर्मसिद्धान्तका केही शब्द र वाक्यांशहरू बोल्ने तरिका जान्दैमा हासिल गर्न सकिने कुरा होइन। तैँले धेरै कुरा अनुभव गर्नैपर्छ, र कम्तीमा पनि धेरै असफलता र रोकावटहरू अनुभव गर्नैपर्छ। त्यसपछि मात्र तैँले आफूलाई चिन्‍न सक्नेछस्। सुरुमा आफूलाई चिन्‍ने अभ्यास गर्, अनि तैँले बिस्तारै हरेक प्रकारका मानिस, घट्ना र कामकुरा खुट्याउन सिक्नेछस्। पहिला आफूलाई चिन्‍न सिक्नु, आफ्नो व्यवहार र भ्रष्ट स्वभाव, साथै आफ्नो विचलन, स्थिति र अयोग्यतालाई प्रस्ट रूपमा खुट्याउन सक्नु, अनि यी कुराहरूको सार छर्लङ्गै देख्न सक्नु—समझ हुनु भनेको यही हो। यदि तैँले आफूलाई राम्ररी चिन्‍न सकिस् भने, अरूलाई पनि चिन्‍न सक्नेछस्; यदि तैँले आफ्नै मामिलाहरू राम्ररी खुट्याउन सक्दैनस् भने, अरूबारे तेरो खुट्याइ अवश्य नै सही हुनेछैन। कतिपय मानिसहरू अरूका समस्याहरू एकदमै प्रस्टसँग खुट्याउन सक्छन्, तर आफूले त्यही गल्ती गर्दा आफूमा समस्या छ भनेर स्विकार्दैनन्। यहाँ समस्या के हो? के यो तिनीहरूको स्वभावमा भएको समस्या होइन र? सामान्य परिस्थितिहरूमा, अरूलाई चिन्‍नु भनेको वास्तवमा आफैलाई चिन्‍नु बराबर हो। यदि तँ अरूलाई राम्ररी चिन्‍न सक्छस् तर आत्मचिन्तन गर्दैनस् र आफूलाई चिन्दैनस्, अनि आफू अरूभन्दा बलियो छ भनेरसमेत सोच्छस् भने, तँ समस्यामा पर्छस्—तँसँग अनुचित अभिप्रायहरू छन् र तेरो स्वभावमा समस्या छ। कतिपय मानिसहरू अरूलाई चिन्‍न प्रखर हुन्छन्, र तिनीहरूले भन्‍ने हरेक कुरा प्रस्ट र अर्थपूर्ण हुन्छ, तर तिनीहरू आफ्नै समस्याहरू चिन्‍न सक्दैनन्। के यो साँचो हो? यो देखावटी रूप हो, यो छल हो। खासमा, यी मानिसहरूमा क्षमता नहुने होइन; तिनीहरू आफूलाई चिन्छन्, तर तिनीहरू त्यसबारे साँचो बोल्दैनन्। तिनीहरूलाई के भइरहेको छ भन्‍ने कुरा आफ्नो हृदयमा थाहा हुन्छ, तर तिनीहरू त्यो व्यक्त गर्दैनन्। यस्तो व्यक्ति दुईजिब्रे र एकदमै बेइमान हुन्छ; बेइमानी ढङ्गमा बोल्ने व्यक्ति इमानदार नभई धूर्त र छली, झूट बोल्ने व्यक्ति हो। यदि कसैले आफूलाई प्रस्टसँग चिन्‍न सक्छ, अनि अरूको फाइदाका लागि आफ्नो विश्लेषण गर्न र आफूलाई उदाङ्गो पार्न सक्छ भने, ऊ साँच्चै सत्यता बुझ्ने, सोझो र इमानदार चरित्र भएको, अनि शुद्ध तरिकामा खुलस्त हुने व्यक्ति हो। यो चानचुने मामिला होइन; यस्तो व्यक्तिले सत्यता बुझ्नेबित्तिकै त्यसलाई अभ्यास गर्न सक्छ, अनि ऊ निश्चित रूपमा सत्यता पछ्याउने, र परमेश्‍वरलाई आनन्दित तुल्याउने व्यक्ति हो। तैँले सत्यतालाई बुझ्नेबित्तिकै अभ्यास गर्न पहिला आफू असल चरित्रको र इमानदार व्यक्ति बन्नैपर्छ। सबै जना सत्यता पछ्याउन इच्‍छुक भए पनि, सत्यता वास्तविकतामा प्रवेश गर्नु त्यति सरल कुरा होइन। यसको मुख्य कुरा भनेको सत्यताको खोजी गर्ने र सत्यतालाई अभ्यास गर्ने कार्यमा ध्यान दिनु हो। तैँले आफ्नो हृदयमा यी कुराहरूका बारेमा हरेक दिन सोचविचार गर्नुपर्छ। तैँले जस्तोसुकै समस्या वा कठिनाइको सामना गरे पनि, सत्यता अभ्यास गर्न नछोड्; तैँले सत्यता खोजी गर्न र आफ्‍नो बारेमा मनन गर्न सिक्‍नुपर्छ, अनि अन्त्यमा सत्यता अभ्यास गर्नुपर्छ। यो नै सबैभन्दा महत्त्वपूर्ण कुरा हो; तैँले कदापि तेरा आफ्ना स्वार्थहरू जोगाउने कोसिस गर्नै हुँदैन, अनि यदि तैँले आफ्‍ना हितहरूलाई पहिलो प्राथमिकता दिन्छस् भने, तैँले सत्यता अभ्यास गर्न सक्‍नेछैनस्। ती आत्म-केन्द्रित मानिसहरूलाई हेर्—तिनीहरूमध्ये कसले सत्यता अभ्यास गर्न सक्छ? एउटाले पनि सक्दैन। सत्यता अभ्यास गर्ने सबै मानिसहरू इमानदार, सत्यतालाई प्रेम गर्ने र दयालु मानिसहरू हुन्। तिनीहरू सबैमा विवेक र समझ हुन्छ, तिनीहरूले आफ्‍नै हित, अभिमान, र घमण्ड छोड्न अनि देहसुख त्याग्‍न सक्छन्। यी मानिसहरू सत्यता अभ्यास गर्न सक्‍ने मानिसहरू हुन्। तैँले सत्यता अभ्यास गर्नका लागि सुल्झाउनुपर्ने पहिलो कुरा आफ्नो स्वार्थीपन र स्वार्थी स्वभाव हो; यो समस्या समाधान गरेपछि, तँमा कुनै ठूला कठिनाइहरू हुनेछैनन्। यदि तँ सत्यता स्विकार्न सक्छस्, आफ्नो भ्रष्ट स्वभाव चिन्छस्, अनि त्यसलाई हटाउन सत्यता खोजी गर्छस् भने, तैँले सत्यता अभ्यास गर्न सक्नेछस्। यदि तँ सत्यता स्विकार्दैनस् भने, आफ्नो भ्रष्ट स्वभावको समस्या समाधान गर्न सक्षम हुनेछैनस्, यसरी तैँले सत्यता अभ्यास गर्न सक्नेछैनस्। सत्यता अभ्यास गर्नमा सबैभन्दा ठूलो कठिनाइ भनेको भ्रष्ट स्वभाव हो, मुख्यतः स्वार्थी, घृणित, र स्वार्थी स्वभाव हो। तेरो भ्रष्ट स्वभावको समस्या समाधान भएमा, तँलाई अन्य कठिनाइहरूले बिलकुलै समस्या खडा गर्नेछैनन्। अवश्य नै, कतिपय मानिसहरूले सत्यता अभ्यास गर्न नसक्नुको कारण भनेको तिनीहरूमा अझै पनि एक प्रकारको भ्रष्ट स्वभाव अर्थात् अहङ्कारी र आत्मधर्मी स्वभाव हुनु हो। सधैँ अभिमानी हुनु अनि सधैँ आफ्नै दृष्टिकोणलाई सही ठान्‍नु, सधैँ आफ्नै तरिकाले कामकुरा गर्न चाहनु, यो नै अहङ्कार र आत्मधार्मिकता अनि सत्यता स्विकार्न नसक्नु हो। मानिसहरूले सत्यता अभ्यास गर्दा सामना गर्ने सबैभन्दा ठूलो कठिनाइ यही हो। यदि तिनीहरू यो कठिनाइ हटाउन सत्यता खोज्न सक्छन् भने, सत्यता अभ्यास गर्नमा तिनीहरूलाई कुनै ठूलो समस्या हुनेछैन। अन्य समस्याहरूको सन्दर्भमा भन्‍नुपर्दा, यदि तिनीहरू आत्मचिन्तन गर्न, आफ्नो स्थिति जान्‍न, सत्यता खोज्न, अनि मनन र सङ्गति गर्नका लागि परमेश्‍वरको वचनका केही सान्दर्भिक खण्डहरू खोज्न सक्छन् भने, कुनै पनि समस्या सजिलै समाधान गर्न सकिन्छ। सत्यता पछ्याउनेहरूले मनन गर्नैपर्छ र आफ्ना समस्याहरू समाधान गर्न हरेक दिन सत्यता खोज्नैपर्छ, किनकि मानिसहरूले आफ्ना कर्तव्य निभाउनुको अलावा, कैयौँ परिस्थितिहरू सामना गर्न सक्छन् जुन हरेक दिन सत्यता अभ्यास गर्नुसँग सम्बन्धित हुन्छन्; तिनीहरू बाहिर नजाने वा अन्य मानिसहरूको सम्पर्कमा नआउने भए पनि, सत्यता अभ्यासका केही मामिलाहरू समेटिने सम्भावना हुन्छ। उदाहरणका लागि, त्यस दिन तँ कसरी जिइरहेको हुन्छस्, त्यस दिन तेरो जीवनको मुख्य ध्यान केमा हुनुपर्छ, तैँले कसरी त्यसलाई मिलाउनुपर्छ, तैँले कस्ता कर्तव्यहरू पूरा गर्नुपर्छ, तैँले आफ्नो कर्तव्यमा आइपर्ने कठिनाइहरूलाई सुल्झाउन कसरी सत्यता खोज्नुपर्छ, तेरो हृदयमा कस्ता भ्रष्ट कुराहरू छन् जुन तैँले चिन्तन गर्नु, बुझ्नु र समाधान गर्नुपर्छ—यी सबै कुराले सत्यताका पक्षहरू समेट्छन्, अनि यदि तैँले ती सुल्झाउन सत्यता खोज्दैनस् भने, तँ त्यस दिन आफ्नो कर्तव्य राम्ररी पूरा गर्न सक्षम नहोलास्, अनि के त्यो वास्तविक समस्या होइन र? यदि तैँले हरेक दिनको उपलब्ध समयमा सोच्ने सबथोक आफ्नो भ्रष्ट स्वभाव कसरी सुल्झाउने, कसरी सत्यता अभ्यास गर्ने, अनि कसरी सत्यता सिद्धान्त बुझ्ने भन्‍नेसँग सम्बन्धित छ भने, तैँले परमेश्‍वरका वचनहरूअनुसार आफ्ना समस्याहरू सुल्झाउनका लागि सत्यता प्रयोग गर्न सिक्नेछस्। यसरी तैँले स्वतन्त्रत रूपले जिउने क्षमता प्राप्त गर्नेछस्, तँमा जीवन प्रवेश हुनेछ, तैँले परमेश्‍वरलाई पछ्याउनमा ठूला कठिनाइहरू सामना गर्नेछैनस्, अनि तँ क्रमिक रूपमा सत्यता वास्तविकतामा प्रवेश गर्नेछस्। यदि तँ आफ्नो हृदयमा अझै प्रतिष्ठा र हैसियतमै केन्द्रित छस्, अझै देखावा गर्न र मानिसहरूलाई आफ्नो मान गर्न लगाउनमै तल्लिन छस् भने, तँ सत्यता पछ्याउने व्यक्ति हैनस्, अनि तँ गलत मार्गमा हिँडिरहेको छस्। तैँले पछ्याउने कुरा सत्यता होइन, न त त्यो जीवन नै हो, बरु त्यो तँलाई मनपर्ने कुराहरू हो, त्यो ख्याति, फाइदा, र हैसियत हो—जुन अवस्थामा, तैँले गर्ने कुनै पनि कुरा सत्यतासँग सम्बन्धित हुँदैन, ती सबै दुष्कर्म, र सेवा चढाउनु हुन्। यदि तँ आफ्नो हृदयमा सत्यतालाई प्रेम गर्छस्, अनि सधैँ सत्यताका लागि लागिपर्छस्, स्वभाव परिवर्तनको पछि लाग्छस्, परमेश्‍वरप्रति सच्चा आज्ञाकारी हुन सक्छस्, र परमेश्‍वरको डर मान्‍न र दुष्टताबाट अलग बस्न सक्छस्, अनि आफूले गर्ने हरेक कुरामा संयमित छस्, र परमेश्‍वरको छानबीन स्विकार्न सक्छस् भने, तेरो स्थितिमा सुधार आइरहनेछ, अनि तँ परमेश्‍वरसामु जिउने व्यक्ति बन्‍नेछस्। सत्यतालाई प्रेम गर्ने मानिसहरू सत्यतालाई प्रेम नगर्नेहरूभन्दा फरक मार्गमा हिँड्छन्: सत्यतालाई प्रेम नगर्ने मानिसहरू सधैँ शैतानका दर्शनअनुसार जिउनमा ध्यान दिन्छन्, तिनीहरू असल व्यवहार र भक्तिपनको बाह्य प्रदर्शनमै सन्तुष्ट हुन्छन्, तर तिनीहरूको हृदयमा अझै पनि महत्वाकाङ्क्षा र चाहनाहरू हुन्छन्, अनि तिनीहरू अझै पनि ख्याति, नाफा र हैसियतको पछि लाग्छन्, अझै पनि आशिष्‌ पाउन र राज्यमा प्रवेश गर्न चाहन्छन्—तर तिनीहरूले सत्यता खोजी गर्दैनन्, र तिनीहरूको भ्रष्ट स्वभावलाई फालिएको छैन, त्यसैले तिनीहरू सधैँ शैतानको शक्तिमा परेर जिउँछन्। सत्यतालाई प्रेम गर्ने मानिसहरूले सबै कुरामा त्यसैको खोजी गर्छन्, तिनीहरू आफूमाथि चिन्तन गर्छन् र आफूलाई चिन्‍ने प्रयास गर्छन्, तिनीहरू सत्यता अभ्यास गर्नमा ध्यान दिन्छन्, र तिनीहरूको हृदयमा परमेश्‍वरप्रतिको आज्ञापालन र डर सधैँ हुन्छ। तिनीहरूमा परमेश्‍वरबारे कुनै धारणा वा गलत बुझाइहरू उत्पन्‍न भए, तिनीहरूले तुरुन्तै परमेश्‍वरसँग प्रार्थना गर्छन् र तिनलाई समाधान गर्न सत्यता खोजी गर्छन्। तिनीहरूले आफ्ना कर्तव्य राम्ररी निर्वाह गर्नमा ध्यान लगाउँछन् ताकि परमेश्‍वरको इच्छा तृप्त होस्; र तिनीहरू सत्यताप्रति लागिपर्छन् र परमेश्‍वरको ज्ञानको पछि लाग्छन्, परमेश्वरको भय मान्ने हृदय पाउँछन् र सबै दुष्कर्मबाट अलग बस्छन्। यिनीहरू सधैँ परमेश्‍वरको सामु जिउने मानिसहरू हुन्।

फेब्रुवरी १, २०१८


आफ्‍नो स्वभावलाई चिन्‍नु नै यसलाई परिवर्तन गर्ने आधार हो

मानवजातिलाई शैतानद्वारा यति गहिरो रूपले भ्रष्ट तुल्याइएको छ कि तिनीहरू सबैमा शैतानी प्रकृति र अहङ्कारी स्वभाव हुन्छ; बेबकुफ र मूर्खहरूसमेत अहङ्कारी हुन्छन्, र तिनीहरू अरूभन्दा राम्रो छु भन्ठान्छन् र अरूको आज्ञापालन गर्न मान्दैनन्। यो प्रष्टै देखिन्छ, मानवजातिलाई अति गहिरो रूपले भ्रष्ट तुल्याइएको छ र तिनीहरूलाई परमेश्‍वरप्रति समर्पित हुन धेरै कठिन हुन्छ। तिनीहरू आफ्नो अहङ्कार र आत्मधार्मिकताको कारण पूरै समझहीन बनेका छन्; तिनीहरूले कसैको आज्ञापालन गर्दैनन्—अरू मानिसहरूको कुरा सही र सत्यताबमोजिम भए पनि, तिनीहरूले ती कुराहरू पालन गर्दैनन्। अहङ्कारकै कारण मानिसहरू परमेश्‍वरको आलोचना, निन्दा, र प्रतिरोध गर्ने आँट गर्छन्। अनि, कसरी यो अहङ्कारी स्वभाव समाधान गर्न सकिन्छ? के यसलाई मानव संयममा भर परेर समाधान गर्न सकिन्छ? के यसलाई पहिचान र स्वीकार गरेर मात्र समाधान गर्न सकिन्छ? कदापि सकिँदैन। अहङ्कारी स्वभाव समाधान गर्ने एउटै मात्र तरिका छ, र त्यो परमेश्‍वरको न्याय र दण्ड स्विकार्नु हो। सत्यता स्विकार्न सक्षमहरूले मात्र बिस्तारै आफ्नो अहङ्कारी स्वभाव त्याग्न सक्छन्; सत्यता नस्विकार्नेहरूले कहिल्यै आफ्नो अहङ्कारी स्वभाव समाधान गर्न सक्दैनन्। म त्यस्ता धेरै मानिसहरू देख्छु जो आफूले केही प्रतिभा देखाउँदा घमण्डी बनिहाल्छन्। जब तिनीहरूले आफूमा केही क्षमता भएको देखाउँछन्, तिनीहरू आफू धेरै प्रभावशाली छु भन्ठान्छन्, अनि यी क्षमताहरूमै भर परिबस्छन्, थप मेहनत गर्दैनन्। अरूले जे भने पनि तिनीहरू सुन्दैनन्, तिनीहरू आफूसँग भएका यी साना कुराहरू सत्यता हुन्, र आफू सर्वोच्च हुँ भन्ठान्छन्। यो कस्तो स्वभाव हो? यो अहङ्कारी स्वभाव हो। तिनीहरूमा समझको अत्यन्तै कमी छ। के व्यक्तिमा अहङ्कारी स्वभाव हुँदा उसले आफ्नो कर्तव्य राम्ररी निभाउन सक्छ? के उसले परमेश्‍वरप्रति आज्ञाकारी हुन र अन्त्यसम्मै परमेश्‍वरलाई पछ्याउन सक्छ? यो त झन् कठिन छ। अहङ्कारी स्वभाव सुल्झाउन, उसले आफ्नो कर्तव्य निभाउने क्रममा परमेश्‍वरको काम, उहाँको न्याय र दण्ड अनुभव गर्न सिक्‍नुपर्छ। यस तरिकाले मात्र उसले आफूलाई साँच्चिकै चिन्न सक्छ। प्रस्ट रूपमा आफ्नो भ्रष्ट सार बुझेर, राम्रोसित आफ्नो अहङ्कारको जड देखेर, र त्यसपछि त्यसलाई खुट्याएर अनि विश्‍लेषण गरेर मात्र तैँले साँच्चिकै आफ्नो प्रकृति सार चिन्न सक्छस्। तैँले आफूभित्रका सबै भ्रष्ट कुराहरू उजागर गर्नुपर्छ, र ती कुराहरूलाई सत्यतासँग तुलना गरेर सत्यताको आधारमा चिन्नुपर्छ, र त्यसपछि तैँले तँ को होस् भनेर चिन्‍नेछस्: तँ अहङ्कारी स्वभावले मात्र भरिएको छैनस्, र तँमा समझ र आज्ञाकारिताको मात्र कमी छैन, तँमा त धेरै कुराहरूको पनि कमी छ, तँमा सत्यता वास्तविकता छैन, र तँ कति दयनीय छस् भनी तैँले देख्नेछस्। त्यसपछि, तँ अहङ्कार बन्‍न सक्दै सक्नेछैनस्। यदि तैँले आफूलाई यस तरिकाले विश्‍लेषण गरेर चिन्दैनस् भने, आफ्नो कर्तव्य निभाउँदा तैँले ब्रहमाण्डमा आफ्नो स्थान के हो भनेर चिन्नेछैनस्। तैँले आफू हर कोणबाट महान्‌ छु, अरूका सबै कुराहरू खराब छन्, र आफू मात्र सबैभन्दा उत्तम हुँ भन्ठान्नेछस्। अनि, तैँले आफूलाई अरूले आदर र आराधना गरून् भनेर सधैँ हरेक व्यक्तिसामु धाक देखाउनेछस्। यो आफूमा बिलकुलै आत्मसचेतना नहुनु हो। कतिपय मानिसहरू सधैँ धाक देखाइरहेका हुन्छन्। जब अरूहरूलाई त्यो कुरा त्यति रुचिकर लाग्दैन, तब उनीहरूले तिनीहरूलाई अहङ्कारी भनेर आलोचना गर्छन्। तर तिनीहरू त्यो कुरा स्वीकार गर्दैनन्; तिनीहरू अझै पनि आफूलाई प्रतिभाशाली र सीपालु नै भन्ठान्छन्। यो कस्तो स्वभाव हो? तिनीहरू अत्यन्तै अहङ्कारी र आत्मधर्मी छन्। के यति धेरै अहङ्कारी र आत्मधर्मी मानिसहरू सत्यताको तृष्णा गर्न सक्षम हुन्छन्? के तिनीहरूले सत्यता पछ्याउन सक्छन्? यदि तिनीहरूले आफूलाई चिन्न कहिल्यै सक्दैनन् र आफ्ना भ्रष्ट स्वभावहरू कहिल्यै फाल्दैनन् भने, के तिनीहरूले आफ्नो कर्तव्य राम्ररी निभाउन सक्छन् त? कदापि सक्दैनन्।

धेरै मानिसहरू आफूलाई जसरी मन लाग्छ त्यसरी नै आफ्नो कर्तव्य निभाउँछन् र अरूका सुझावहरू कहिल्यै सुन्दैनन्। यदि कसैले तिनीहरूलाई कुनै योजना दिए भने, तिनीहरूले त्यसलाई लेखेर राख्नेछन् र त्यसैअनुसार गर्न सहमत हुनेछन्, तर पछि गएर तिनीहरूले त्यसमा कुनै चासो नदिईकन आफूलाई जे मन लाग्छ त्यही गर्न जारी राख्नेछन्। यो कस्तो खालको स्वभाव हो? (आत्मधर्मी र अहङ्कारी स्वभाव।) के यसमा कुनै हठीपन छ? (छ।) हठीपन र अहङ्कार हरेक व्यक्तिमा हुन सक्छ। जब मानिसहरूले अरू कसैले कुनै सही र तर्कसङ्गत कुरा बोलेको सुन्छन्, तब यदि तिनीहरूले उक्त मामिलालाई विवेक र समझपूर्वक लिन्छन् भने, तिनीहरूलाई त्यो स्विकार्नुपर्छ भन्‍ने नै लाग्‍नेछ, तर के तिनीहरूले त्यसलाई व्यवहारमा लागू गर्न सक्लान् त? सर्वप्रथम, तिनीहरूमा सही मनोवृति हुनुपर्छः तिनीहरूले आफ्ना कल्पना, मूल्याङ्कन्, वा गलत बुझाइहरू त्याग्‍नुपर्छ, अनि उक्त व्यक्तिको राम्रो सुझावबारे सोचविचार गरेर सत्यता खोज्नुपर्छ, र यदि तिनीहरूले उसको सुझाव सही र सत्यता सिद्धान्तहरूअनुरूप भएको निर्धारित गरे भने, तिनीहरूले त्यसलाई स्वीकार र पालना गर्नुपर्छ। के तिनीहरूमा हुनुपर्ने मनोवृति यही होइन र? के यो मनोवृतिमा कुनै अहङ्कार छ? त्यसमा कुनै अहङ्कार छैन; त्यो गम्भीर र जिम्मेवार मनोवृति हो, सत्यता स्विकार्ने मनोवृति हो, र सकारात्मक कुराहरूलाई प्रेम गर्ने मनोवृति हो। जब तँ अरू कसैले राम्रो सुझाव दिएको सुन्छस्, जुन सुझाव तँलाई सत्यता सिद्धान्तहरूअनुरूप छ भन्‍ने लाग्छ, तब यदि तैँले आफ्नो इज्जत जोगाउन वा क्षणिक बुझाइको कारण त्यसलाई स्विकार्छु भनेर भन्छस्, तर केही गर्नुपर्ने समय आउँदा तँ बस आफ्नो इच्छाबमोजिम काम गर्छस्, आफूलाई जे मन लाग्यो त्यही गर्छस्, र तेरो हृदयले सही हो भनी स्विकारेको सुझावलाई छेउ लगाउँछस् भने, तँ कस्तो प्रकारको व्यक्ति होस्? के यो सत्यता स्वीकार गर्ने मनोवृति हो? यो कस्तो खालको स्वभाव हो? यो अहङ्कार र विद्रोहीपन हो, सत्यता स्वीकार गर्नु होइन, यो त व्यक्तिले आफ्नै इच्छालाई प्राथमिकता दिनु, आफ्नै राय र विचारहरूलाई हाबी हुन दिनु, अनि सत्यता सिद्धान्तहरू, सकारात्मक कुराहरू र परमेश्‍वरका वचनहरूलाई दिमागबाटै गौण पार्नु हो। अरू मानिसहरू यस्ता हुन्छन् जो भेट्दा राम्रा वाचाहरू गर्छन्, तर केही आइपर्दा तिनीहरू ती वाचाहरू पूरा गर्न चाहँदैनन्, अनि तिनीहरू आफै यस्ता हिसाबकिताबहरू गर्छन्: “यदि मैले सिद्धान्तहरूअनुसार यो गरेँ भने, मैले प्रस्ट रूपमा सत्यता सङ्गति गर्नुपर्नेछ र मानिसहरूका धारणाहरू सुल्टाउनुपर्नेछ, र त्यो निकै कठिन हुनेछ। मैले एकदमै धेरै बोल्नुपर्ने हुनेछ र मलाई आफूले प्रस्ट रूपमा बोल्दिनँ कि भन्‍ने चिन्ता छ, र त्यो समय र शक्तिको नाश र अत्यन्तै अफ्ठ्यारो कुरो हुनेछ! समस्या रोक्नको लागि, मैले यो काम यस तरिकाले नै गर्नुपर्छ, अनि सहमत नभए पनि सबैले मेरो कुरा सुन्नैपर्नेछ, अनि यसमा अन्तिम निर्णय मेरै हुनेछ।” यो कस्तो खालको मनोवृति हो? यो विश्‍वासघाती मनोवृति हो। तिनीहरूले वाचा गर्दा, तिनीहरू सच्चा, इमानदार, आज्ञाकारी, धर्मी र अरूका रायहरू र सत्यता स्विकार्न सक्‍नेजस्ता देखिन्छन्, तर जब काम गर्ने समय आउँछ, तिनीहरू पूरै फरक हुन्छन् र तिनीहरूको मनोवृति बदलिन्छ। त्यो किन बदलिन्छ? तिनीहरूको मनोवृति किन ठ्याक्‍कै १८० डिग्री घुम्छ? के कुराले यस्तो गराउँछ? तिनीहरूलाई यस तरिकाले कार्य गर्नु शारीरिक रूपमा अत्यन्तै सकसपूर्ण र अफ्ठ्यारो हुन्छ, त्यसैले तिनीहरू त्यो कठिनाइ सहन आनाकानी र अनिच्छा गर्छन्। त्यसउप्रान्त, तिनीहरूले पहिले गरेका प्रतिज्ञा वा वाचाहरूले तिनीहरूको लागि कुनै महत्त्व राख्दैनन्, न त सत्यता सिद्धान्तहरूअनुसार कामकुरा सम्हाल्नुले नै कुनै महत्त्व राख्छ। तिनीहरूको लागि सबैभन्दा महत्त्वपूर्ण कुरा आफ्नो देहलाई सन्तुष्ट तुल्याउनु हो, त्यही नै सबभन्दा पहिले आउँछ, अनि तिनीहरूले परमेश्‍वरको आदेशलाई पछिल्तिर धकेल्छन् र त्यसलाई गम्भीरतापूर्वक लिँदैनन्। के यो जिम्मेवार व्यक्ति हो? के यो निष्ठावान्‌ व्यक्ति हो? के यो सत्यतालाई प्रेम गर्ने व्यक्ति हो? होइन। मानिसहरू त्यस्ता पनि हुन्छन् जो अरूसित आमनेसामने हुँदा तिनीहरूसित कुनै मामिला राम्ररी सम्हाल्ने वाचा गर्छन्, र तिनीहरूलाई पूर्ण सहज अनुभूति गराउँछन्, तर जब तिनीहरूले त्यसलाई सम्हाल्ने क्रममा कठिनाइहरू सामना गर्छन्, तिनीहरूले त्यसलाई पन्छाउँछन् र त्यहीँ छोडिदिन्छन्। के यो विश्‍वासनीय व्यक्ति हो? के यो कामकुरा गर्ने सिद्धान्तपरक तरिका हो? विशेषगरी व्यक्तिले आफ्नो कर्तव्य निभाउँदा र परमेश्‍वरको घरको लागि काम गर्दा, ऊ सत्यता सिद्धान्तहरूमा झन् बढी अडिग हुनुपर्छ, र उसले कहिलेकाहीँ क्षति र अपमान सहनुपरे पनि परमेश्‍वरको घरका हितहरू रक्षा गर्नुपर्छ, र उसले मण्डलीको काममा कहिल्यै हानि पुग्न दिनु हुँदैन। यसो गर्ने मानिसहरू इमानदार हुन्छन्, तिनीहरूले परमेश्‍वरको इच्छाप्रति ध्यान दिन्छन्, र तिनीहरू हरमोडमा परमेश्‍वरको घरबारे सोच्छन्। छली मानिसहरूले आफ्नो कर्तव्य निर्वाह गर्दा निरन्तर रूपले आफ्नै स्वार्थबारे सोच्छन्, र आफूले गर्ने कुनै पनि काममा अलिकति पनि क्षति भोग्न कहिल्यै चाहँदैनन्; तिनीहरूले आफूले क्षति भोग्नुभन्दा परमेश्‍वरको घरको हितमा क्षति पुग्न दिन्छन्। कुनै व्यक्तिले सत्यता सिद्धान्तहरूबमोजिम आफ्नो कर्तव्य निर्वाह गरिरहेको छ कि छैन भन्‍ने कुरा परमेश्‍वरलाई थाहा हुन्छ—परमेश्‍वरले मान्छेका सोचविचारहरू जाँच्नुहुन्छ। यदि परमेश्‍वरले व्यक्तिको हृदय छली र दुष्ट छ, उसले दैहिक स्वार्थको लोभमा काम गर्छ, उसले सत्यतालाई प्रेम गर्दैन र ऊ सत्यतादेखि दिक्क छ भनी थाहा पाउनुभयो भने, उक्त व्यक्तिमा ती कुराहरू भएको थाहा पाउनेबित्तिकै उहाँले उसलाई त्याग्नुहुनेछ। त्यसोभए, के त्यो व्यक्ति आफैले यी सबै कुराहरू चाल पाउन सक्छ? (सक्दैन।) उसले किन त्यो चाल पाउन सक्दैन? (किनकि जब व्यक्तिको प्रकृतिले उसका कार्यहरू नियन्त्रित गर्छ, तब उसका दैहिक स्वार्थहरू पूर्ति हुन्जेलसम्म, उसले आफूलाई जाँच्नेछैन। अनि अन्त्यमा, उसले यस तरिकाले काम गर्नु सत्यताबमोजिम होइन भन्‍ने बारे चाल पाउनेछैन।) त्यसोभए, मान्छेले भित्री रूपमा बाँच्ने त्यो आधार के हो? त्यो शैतानको भ्रष्ट स्वभाव हो। मान्छेको सार भन्‍नु नै शैतानको सार हो, मान्छे उसको शैतानी स्वभावले जिउँछ, र उसले आफ्नै आडम्बर, घमण्ड र दैहिक स्वार्थहरू रक्षा गर्छ। यसप्रकारको स्वार्थी र घृणित सोच मानिसहरूको प्रकृति बनेको छ, त्यसैले तिनीहरू सत्यता अभ्यास गर्नु, परमेश्‍वरको आज्ञापालन गर्नु, परमेश्‍वरका वचनहरूलाई साँच्चिकै निर्बाध रूपले सुन्नु र सत्यता सिद्धान्तहरू र परमेश्‍वरका मानकहरूअनुसार कार्य गर्नु अत्यन्तै जटिल र बोझिलो रहेको अनुभूति गर्छन्। यसमा के समस्या छ? मान्छेलाई शैतानी स्वभावद्वारा बाँधिएको र नियन्त्रित गरिएको हुन्छ, र उसको हृदयमा अनेकौँ नकारात्मक कुराहरू हुन्छन्, त्यसैले सत्यता अभ्यास गर्नु अत्यन्तै कठिन लाग्छ, सजिलो बिलकुलै लाग्दैन। यदि मान्छेका भ्रष्ट स्वभावहरू शुद्ध पारिन्छन्, र तिनीहरूले सत्यता बुझ्न र परमेश्‍वरको इच्छाप्रति ध्यान दिन सक्छन् भने, तिनीहरूले सत्यता अभ्यास गर्नमा कुनै अवरोध वा कठिनाइ भोग्नेछैनन्, र त्यो बोझिलो पनि लाग्नेछैन।

यदि व्यक्तिले सत्यताको अभिलाषा बिलकुलै राख्दैन, र त्यसलाई स्विकार्न चाहँदै चाहँदैन भने, उसमा कुनै पनि असल गुण छैन, अनि जबजब उसलाई केही आइपर्छ, ऊ शैतानको दर्शनद्वारा मात्र जिउनेछ, र ऊ अत्यन्तै नाजुक, दयनीय र अन्धो देखिनेछ। अर्को शब्दमा, यस्ताहरू दरिद्र हुन्छन् र तिनीहरूभित्र केही हुँदैन; तिनीहरूसँग पापलाई जित्ने क्षमता हुँदैन, दैहिकता त्याग्ने क्षमता हुँदैन, अनि सत्यता अभ्यास गर्ने उत्प्रेरणा, आफ्ना विचारहरू बदल्‍ने दृढता, र परमेश्‍वरको पूर्ण आज्ञापालन गर्ने सङ्कल्प हुँदैन। तिनीहरू नाजुक, दयनीय, र अन्धा मात्र हुन्छन्, र तिनीहरू केही पनि हुँदैनन्। जानाजान अनियन्त्रित भई दौडनलाई तिनीहरूमा ठूलो ऊर्जा हुन्छ, तर तिनीहरू परमेश्‍वरका मापदण्ड र सत्यता सिद्धान्तहरूअनुसार कार्य गर्न असमर्थ हुन्छन्। यदि तैँले तिनीहरू कस्ता देखिन्छन् भनेर हेरिस् भने, यीमध्ये कतिपय मानिसहरू वाक्पटु हुन्छन्, तिनीहरू शिक्षित र केही न केही वरदान र सामर्थ्यवान्‌ हुन्छन्, अनि तिनीहरू सक्षम मानिसहरू हुन्, तैपनि म किन तिनीहरू नाजुक र दयनीय हुन्छन् भनेर भन्छु? त्यो कसरी मापन गरिन्छ? जो व्यक्तिमा सत्यता बिलकुलै हुँदैन ऊ नाजुक र दयनीय हो। के शिक्षा र ज्ञान वा वरदान र प्रतिभाले सत्यताको स्थान लिन सक्छन्? के ती कुराहरूले व्यक्तिलाई सत्यता बुझ्न र कठिन घडीहरू पार गर्नमा मद्दत गर्न सक्छन्? के ती कुराहरूले व्यक्तिलाई आफ्नो साक्षीमा खरो उत्रिने र परमेश्‍वरको अनुमोदन प्राप्त गर्ने तुल्याउन सक्छन्? कदापि सक्दैनन्। मानिसहरूले जेसुकै गर्दा पनि, तिनीहरू आफ्नै अभिरुचि, चाहना, धारणा र कल्पनाहरूका आधारमा कार्य गर्न रुचाउँछन्, र तिनीहरू यसबारे धेरै खुसी, प्रसन्न, र आराम अनुभूति गर्छन्। तर पनि, यदि तिनीहरूले सत्यताको अभ्यास र परमेश्‍वरको आज्ञापालन गर्ने हो भने, तिनीहरू त्यसो गर्नमा सामर्थ्यरहित र पूरै अनिच्छुक, वा कुँजो परेजस्तो समेत अनुभूति गर्नेछन्। यहाँ के भइरहेको हुन्छ? तिनीहरूको हृदय कहाँ हुन्छ? तिनीहरू कसको सेवा गर्छन्? मानिसहरूले आफ्ना वरदान र ज्ञान प्रयोग गरेर, अनि आफ्ना अभिप्राय र अभिरुचिहरूअनुसार कामकुराहरू गर्दा, तिनीहरू धेरै सक्षम हुन्छन्, र तिनीहरूसित धेरै चालहरू र असीमित ऊर्जाहरू हुन्छन्, तर तिनीहरूलाई सत्यता अभ्यास गर्न, सत्यता वास्तविकतामा प्रवेश गर्न, र सत्यता सिद्धान्तहरूअनुसार कामकुराहरू गर्न लगाउँदा, तिनीहरू जतिसुकै नामी व्यक्ति भए पनि, तिनीहरू असहाय र सामर्थ्यहीन बन्छन्, यस्तो हुनुको कारण के हो? यसको मूल कारण के हो? सत्यता अभ्यास गर्नमा र सत्यता सिद्धान्तहरू खोज्नमा, मानिसहरू मूर्खजस्तै, अति नाजुक र दयनीय हुन्छन्, तैपनि किन तिनीहरू धाक र रवाफ देखाउँछन् र आफू अरू सबैभन्दा राम्रो छु भन्ठान्दै कसैको पनि आज्ञापालन गर्न मान्दैनन्? यसको कारण के हो? (मानिसहरूले आफैलाई चिन्दैनन्।) आफूलाई नचिन्नु यसको एउटा पक्ष हो—यसको प्रमुख कारणचाहिँ के हो भने मानिसहरूमा भ्रष्ट स्वभावहरू हुन्छन्। तिनीहरूले सत्यता बुझ्नुअघि, यही नै तिनीहरूको कुरूप स्थिति, तिनीहरूको चरित्र, र तिनीहरूको दयनीय रूप हुन्छ, अर्थात् तिनीहरू केही पनि हुँदैनन्। सत्यता नभएकाहरू सबै यस्तै हुन्छन्; तिनीहरूको ज्ञान वा हैसियत जति नै उच्च भए पनि, तिनीहरूले देखाउने भनेकै कुरूप स्थिति र नाजुक रूप मात्र हो। परमेश्‍वर र सत्यतासामु, मान्छे यस्तो नाजुक र दयनीय हुन्छ, ऊसँग केही हुँदैन र ऊ केही पनि होइन। म केही मानिसहरूको सम्पर्कमा आएको छु, र जब म तिनीहरूसित बोल्छु र काम गर्छु, म तिनीहरूको अनुत्साहित, मन्द बुद्धिवाला, नाजुक, र दयनीय रूप देख्छु। तिनीहरू बाह्य कुराहरूबारे अलिअलि बोल्न सक्छन्, तर जब सत्यता सिद्धान्तहरू संलग्‍न हुने कुनै कुरा आउँछ, तिनीहरूका विचारहरू कि त बायाँ कि त दायाँतर्फ ढल्कने, कि त त्यसबारे तिनीहरूको बिलकुलै कुनै विचार नहुने हुन्छ। जब कुनै व्यक्तिले परमेश्‍वरमा त्यति लामो समयसम्म विश्‍वास गरेको, परमेश्‍वरको वचन त्यति धेरै पढेको, र प्रवचनहरू त्यति धेरै सुनेको हुन्छ, अनि ऊ हरदिन आत्मिक जीवन जिउँछ भने, ऊ कसरी त्यति अनुत्साहित, मन्द बुद्धिवाला, नाजुक र दयनीय हुन सक्छ? जब केही कुरा आइपर्छ, उसमा किन सही दृष्टिकोण हुँदैन? कामकुराहरूबारे उसको दृष्टिकोण किन कहिल्यै परिवर्तन हुँदैन? (उसले सत्यता स्विकारेको वा अभ्यास गरेको हुँदैन।) त्यो सही हो। उसले थुप्रै प्रवचनहरू सुनेको छ, तर उसले सुनेको सबै धर्मसिद्धान्तहरू मात्र हुन्; उसले परमेश्‍वरको वचन धेरै पढेको छ, तर त्यसबाट उसले धर्मसिद्धान्तहरू मात्र बुझेको छ; ऊ धेरै भेलाहरूमा गएको छ, तर उसले केही शाब्दिक कुराहरू र नियमहरू मात्र प्राप्त गरेको छ। यो केसँग सम्बन्धित छ? किन तिनीहरूले प्राप्त गर्ने भनेकै यी कुराहरू हुन्छन्? यदि परमेश्‍वरले मान्छेलाई जे भरणपोषण गर्नुहुन्छ त्यो सत्यता, जीवन र सत्यता वास्तविकता हो भने, यी मानिसहरूलाई हात लाग्‍ने परिणामहरू किन त्यस्ता कुराहरू हुन्छन्? के तिमीहरूले कहिल्यै यो प्रश्‍नमाथि विचार गरेका छौ? यो गम्भीर र ठूलो समस्या हो। त्यसोभए, यो समस्या कसरी समाधान गर्न सकिन्छ? तैँले परमेश्‍वरको वचन खानु र पिउनुपर्छ र तिनलाई हृदयभित्र ग्रहण गर्नुपर्छ अनि तिनलाई आफ्नो वास्तविकता बन्न दिनुपर्छ; तैँले आफ्नो भित्री अवस्था र स्थिति परिवर्तन गरेर आफूले सामना गर्ने हरेक कुराप्रति सही विचार र सही मनोवृति राख्नुपर्छ। के तैँले अभ्यास गर्नुपर्ने मार्ग यही होइन र? के तैँले यही दिशामा खोजी गर्नुपर्ने होइन र? यसबारे सोच, तिमीहरू यस मार्गमा कसरी लाग्‍न सक्छौ? तिमीहरू सबैलाई के लाग्छ? (परमेश्‍वर, जब मलाई केही आइपर्छ, मैले मेरो आफ्नै अभिप्राय, ध्येय, र मेरो भ्रष्ट स्वभावका प्रकटीकरणहरूबारे मनन गर्नुपर्छ, र त्यसपछि सचेत रूपमा मैले मेरा गलत अभिप्राय र भ्रष्ट प्रकटीकरणहरू त्याग्नुपर्छ, र परमेश्‍वरका वचनको सत्यताअनुरूप कार्य गर्नुपर्छ भन्‍ने लाग्छ।) यो सही मार्ग हो, तर त्यसो गर्ने क्रममा, के तैँले आफ्ना समस्याहरू पत्ता लगाउन सक्छस्? (कहिलेकाहीँ पत्ता लगाउन सक्छु, तर कहिलेकाहीँ सक्दिनँ।) यसको लागि तैँले बारम्बार परमेश्‍वरलाई प्रार्थना गर्नुपर्छ, आफ्नै बारेमा मनन गर्नुपर्छ, र आफ्ना कार्यहरू जाँच गर्नुपर्छ। पवित्र आत्माले मानिसहरूलाई तिनीहरूले नबुझ्ने कुराहरूबारे अन्तर्दृष्टि दिनुहुनेछ, र तैँले पवित्र आत्माको अन्तर्दृष्टि पाइसकेपछि, के तेरा समस्याहरू हल हुनेछैनन् र? जब व्यक्तिले परमेश्‍वरमाथि भरोसा राख्छ, तब समाधान गर्न नसकिने कुनै समस्या हुँदैन।

म तिमीहरूलाई एउटा उदाहरण विश्‍लेषण गर्न दिनेछु र तिमीहरू आफैबारे चिन्तन गर्न सक्छौ सक्दैनौ, अनि अरूका समस्याहरूमार्फत आफ्ना समस्याहरू चिन्न सक्छौ सक्दैनौ भनी हेर्नेछु। एकपटक मैले एक व्यक्तिसँग समय बिताएँ, र सुरुमा, ऊ होसियार र सचेत थियो, र मैले केही काम गर्दा मेरा अभिप्रायहरू के हुन् भनी सोध्थ्यो, अनि मैले जे भने पनि, उसले शिर हल्लाउँथ्यो र झुकेर ध्यानपूर्वक सुन्थ्यो। उसमा आन्तरिक दायरा थियोः “तपाईं परमेश्‍वर हुनुहुन्छ, म तपाईंलाई चिढ्याउन सक्दिनँ, म यो दायरा नाँघ्न सक्दिनँ, तपाईं जे भन्नुहुन्छ म सुन्नेछु, तपाईंले जे गर् भन्नुहुन्छ म त्यही गर्नेछु।” मूलभूत रूपमा, उसमा कुनै समस्याहरू देखिन्नथ्यो। तर हामीले निश्‍चित समय सँगै बिताएर केही अन्तरक्रिया गरेपछि, उसलाई मेरो बोल्ने शैली र लवजमा बानी पर्‍यो—ऊ यी कुराहरूसँग परिचित बन्यो, र यस्तो सोच्न थाल्यो, “हामी दुईजना बराबर नभए पनि, अनि हाम्रो पहिचान र हैसियत उही नभए पनि, मलाई तपाईंसित बोल्न सहज लाग्छ, मैले केही लुकाउनै पर्दैन, म जे चाहन्छु त्यो भन्न सक्छु।” समयक्रमसँगै मान्छे र परमेश्‍वरबीचको सम्बन्ध तोडियो, अनि उसले यस्तो सोच्‍न थाल्यो, “तपाईंको व्यवहार कस्तो छ मलाई थाहा छ, तपाईं कस्तो प्रकारको व्यक्ति हुनुहुन्छ मलाई थाहा छ। तपाईंलाई के कुराहरूले रिस उठाउनेछैन र मेरो निराकरण गराउनेछैन त्यो मलाई थाहा छ, र तपाईंले जे कुराको लागि मेरो निराकरण गर्नुहुन्छ म ती कुराहरू गर्नेछुइनँ। मैले ती कुराहरू गरे पनि, तपाईंलाई ती कुरा देख्न वा तीबारे थाहा पाउन दिनेछुइनँ। तपाईंलाई थाहा पाउन नदिनको लागि, तपाईंका निकट मानिसहरूलाई समेत म तपाईंको पिठ्यूँपछाडि के गरिरहेको छु भनेर भन्‍ने छुइनँ। त्यसरी, तपाईंले ती कुरा थाहा पाउनुहुनेछैन, हैन र? यदि तपाईंले ती कुरा थाहा पाउनुभएन भने, तपाईंले मेरो निराकरण गर्नुहुनेछैन, गर्नुहुनेछ र? मैले इज्जत गुमाउनु र त्यसको कष्ट भोग्नुपर्नेछैन, पर्नेछ र? कति गज्जब! तपाईंले अरू जे गर् भन्नुहुन्छ म त्यही गर्नेछु, र म तपाईंको आज्ञापालन गर्नेछु, तर मलाई उचित स्वतन्त्रता हुनुपर्छ।” के यसमा समस्या उत्पन्न भएको छैन र? (छ।) के समस्या उत्पन्न भएको छ त? के यसमा मान्छेको हृदयको छलीपन छैन र? (छ।) चाहे अरू मानिसहरूसामु होस् वा परमेश्‍वरसामु, मानिसहरू आफ्नो हृदयको गहिराइमा रहेका र आफूले अरूलाई भन्न नचाहेका कुराहरू सधैँ लुकाउने कोसिस गर्छन्, यो छलीपनको मनस्थिति र स्वभाव हो, जुन हरेक व्यक्तिमा हुन्छ। यसमा अर्को पनि स्वभाव छ, र त्यो हो अहङ्कार। यसमा अहङ्कार कहाँनेर प्रकट हुन्छ? यो व्यक्तिले मनमनै सोच्थ्यो, “त्यसोभए, तपाईं यस्तो गफ र कुराकानी पनि गर्नुहुन्छ। तपाईंको बोल्ने शैलीमा त्यस्तो बिछट्टै राम्रो कुरा केही छैन, तपाईंले यी कुराहरू यतिकै भन्न मात्र सक्नुहुन्छ, र यदि मैले तपाईंलाई राम्ररी चिन्न पाएँ भने, म ती कुरा तपाईंलेभन्दा पनि राम्ररी भन्न सक्नेछु। तपाईं यस्तो तरिकाले कपडा लगाउनुहुन्छ? मेरो कपडा लगाउने शैली तपाईंकोभन्दा राम्रो छ, म तपाईंभन्दा बढी आकर्षक छु, तपाईंसँग मसँगभन्दा बढी सत्यता भएको मात्र हो। त्यसैले, समयक्रममा मैले तपाईंलाई राम्ररी चिन्न पाएपछि, म जे भन्न चाहन्छु त्यो फ्याट्टै भन्‍ने छु, र म गलत बोलिरहेको हुनेछुइनँ।” के यो अहङ्कार होइन र? (हो।) यी दुईवटा स्वभावहरू हुन्। अर्को लुकेको स्वभाव हुन्छ, के तिमीहरूले त्यो पत्ता लगाएका छौ? जब व्यक्तिले परमेश्‍वरसामु अहङ्कार, छल, र पाखण्ड प्रकट गर्छ, के हृदयको गहिराइमा उसलाई यसबारे थाहा हुन्छ? (हुन्छ।) जब उसलाई यो थाहा हुन्छ, उसले यसबारे के गर्छ? के उसले आफूलाई नियन्त्रण गर्छ? के ऊ रोकिन्छ? के उसले आफूमाथि चिन्तन गर्छ? (गर्दैन।) आफूले अहङ्कारी स्वभाव प्रकट गरेको छु भन्‍ने थाहा हुँदाहुँदै पनि आफूमाथि चिन्तन नगर्ने र आफूलाई चिन्न नखोज्ने, र यदि कसैले उसलाई त्यो कुरा औँल्याइदिए पनि उसले त्यो स्वीकार गर्नुको साटो आफूलाई बचाउनतिर लाग्छ भने त्यो कस्तो प्रकारको स्वभाव हो? (हठीपन।) त्यो ठिक हो, यो हठीपन हो। यस्तो प्रकारको हठी स्वभाव अरू मानिसहरूसामु जे-जसरी प्रकट भए पनि, र यस्तो मनोवृति जुनसुकै प्रसङ्गमा प्रकट भए पनि, त्यो हठी स्वभाव भएको व्यक्ति हो। मानिसहरू जति नै धूर्त वा छद्मभेषी भए पनि, यो हठी स्वभाव सजिलै प्रकट हुन्छ। मानिसहरू शून्यतामा नजिउने भएकोले, र तिनीहरू अरू मानिसहरूसामु भए पनि नभए पनि, सबै मानिसहरू परमेश्‍वरसामु जिउँछन्, र सबै व्यक्ति परमेश्‍वरको सूक्ष्म निगरानीमै हुन्छन्। यदि कुनै व्यक्ति प्रायः मनमौजी, ऐयास, असंयम हुन्छ, अनि उसमा यी प्रवृत्ति र भ्रष्टताका यी प्रकटीकरणहरू छन्, र यदि उसले थाहा पाउँदापाउँदै पनि मार्ग परिवर्तन गर्दैन भने, र उसले यो कुरा चिनेपछि पनि पश्‍चात्ताप गर्दैन, खुला रूपले सङ्गति गर्दैन, वा सत्यता खोजेर यो समस्या समाधान गर्दैन भने, यो हठीपन हो। हठीपनका प्रकटीकरणहरूको कुरा गर्नुपर्दा, ती दुई प्रकारका हुन्छन्: “जिद्दीपन” र “कठोरता”।[क] “जिद्दीपन” भनेको धेरै ढिपी गर्नु, आफ्नो मार्ग नबदल्नु, र नरम नहुनु हो। “कठोरता” भन्नुको मतलब अरू मानिसहरू त्यसलाई छुने आँट गर्दैनन्, र छोएमा पीडा महसुस गर्छन्। प्रायः मानिसहरू हठी स्वभाव भएकाहरूको सम्पर्कमा आउन चाहँदैनन्, ठिक त्यसरी नै जसरी मानिसहरू कठोर वस्तुहरूको सम्पर्कमा आउन चाहँदैनन् र आइहालेमा असहज महसुस गर्नेछन्; मानिसहरू नरम कुराहरू रुचाउँछन्, नरम कुराहरूको बनावटले मानिसहरूलाई सहज अनुभूति गराउँछ, र त्यसले तिनीहरूलाई आनन्द दिन्छ, जबकि हठीपन त्यसको ठिक उल्टो हुन्छ। हठीपनले मानिसहरूलाई एकखाले मनोवृति देखाउने तुल्याउँछ, र यो मनोवृति एकोहोरेपन र ढिपीपन हो। यसमा कस्तो स्वभावले काम गरिरहेको हुन्छ? हठी स्वभावले। यसको मतलब के हो भने, जब व्यक्तिले कुनै कुरा सामना गर्छ, उसलाई आफ्नो यो मनोवृति राम्रो र ठिक छैन भन्‍ने राम्ररी वा अलिअलि थाहा भए पनि, उसलाई आफ्नो हठी स्वभावले यस्तो सोच्ने तुल्याउँछ, “कसैले थाहा पाए के हुन्छ र? म त यस्तै नै हुँ!” यो कस्तो प्रकारको मनोवृति हो? उसले यो मामिला अस्वीकार गर्छ, उसलाई यो मनोवृति खराब वा परमेश्‍वरको विद्रोही हो, यो शैतानबाट आउँछ, वा यो शैतानको स्वभावको प्रकटीकरण हो भन्‍ने लाग्दैन; परमेश्‍वरले यसलाई कसरी हेर्नुहुन्छ र कति घृणा गर्नुहुन्छ भन्‍ने कुरा उसलाई पत्तो वा महसुस नै हुँदैन—यो समस्या यति गम्भीर हुन्छ। यो हठी स्वभाव असल हो कि खराब? (यो खराब हो।) यो शैतानी स्वभाव हो। यसले मानिसहरूलाई सत्यता स्विकार्न कठिन तुल्याउँछ, र पश्‍चात्ताप गर्न त झनै कठिन तुल्याउँछ। सबै शैतानी स्वभावहरू नकारात्मक कुराहरू हुन्, ती सबैलाई परमेश्‍वरले घृणा गर्नुहुन्छ, तीमध्ये कुनै पनि सकारात्मक कुराहरू होइनन्।

मैले भर्खरै उल्लेख गरेका तीन प्रकारका स्वभावहरू, छलीपन, अहङ्कार, हठीपन, सबै घातक कुराहरू हुन्। यदि तैँले अरू मानिसहरूसामु अहङ्कार, छलीपन, वा हठीपन प्रकट गर्छस् भने, तँसँग खराब स्वभाव वा दरिद्र मानवता मात्र हुन्छ; तर यदि तैँले परमेश्‍वरसामु अहङ्कार, छलीपन, वा हठीपन प्रकट गर्छस् भने, यो परमेश्‍वरको प्रतिरोध गर्नुको प्रकटीकरण हो, र यसले उहाँको स्वभाव चिढ्याउन सक्छ—यदि तैँले पश्‍चाताप गर्दैनस् भने, यो एकदमै खतरनाक हुनेछ। यदि तैँले यी स्वभावहरू अरू मानिसहरूको अगाडि प्रकट गर्छस् भने, तिनीहरूले यसलाई गम्भीरतापूर्वक लिँदैनन्; तर यदि तैँले यी भ्रष्ट स्वभावहरू त्यसरी नै परमेश्‍वरको अगाडि पनि प्रकट गर्छस् भने, तैँले परमेश्‍वरको प्रतिरोध गरिरहेको र उहाँको स्वभाव चिढ्याइरहेको हुनेछस्। यो नियतवश वा जानाजानी नभए पनि, तैँले यो तेरो शैतानी प्रकृतिको प्रभुत्वमा रही अन्जानमा गर्नेछस्। त्यसकारण, जब तेरो भ्रष्ट स्वभाव प्रकट हुन्छ, यदि तैँले आफ्नो बारेमा मनन गरेर सत्यताद्वारा त्यसलाई समाधान गर्न सक्दैनस् भने, ढिलोचाँडो यो रोग बन्नेछ, र यो पुरानो रोग बल्झिनेबित्तिकै यो धेरै कष्टदायी हुनेछ। यदि तैँले बारम्बार परमेश्‍वरको स्वभाव चिढ्याउँछस् भने, तँलाई निश्‍चय नै निष्कासित गरिनेछ।

मैले भर्खरै दिएको उदाहरणमा, त्यो व्यक्तिले अरू कस्तो स्वभाव देखाउँछ? (सत्यताबाट दिक्क हुने।) कुन भागले देखाउँछ कि ऊ सत्यताबाट दिक्क छ? बाहिरी रूपमा, उसले सत्यतालाई प्रेम गर्छ, उसलाई लाग्छ कि परमेश्‍वरले जे चाहनुहुन्छ त्यो गर्नु, अनि उसको कर्तव्य जे हो र जुन कुरा मण्डलीको कामको दायराभित्र पर्छ त्यो गर्नु उसको दायित्व हो, अनि उसलाई कसरी सत्यताबाट दिक्क भएको भनेर भन्न सकिन्छ? (उसले सत्यता कहिल्यै खोजी गरेन।) उसले सत्यता कहिल्यै खोजी गरेन; त्यो स्पष्ट प्रमाण हो। त्यसोभए, व्यवहार वृतान्त हेर्दा, के-कस्ता प्रकटीकरणहरूले देखाउँछन् कि ऊ सत्यताबाट दिक्क भएको छ? (जब परमेश्‍वरले गर्न लगाउनुभएको कुरा उसको आफ्नो इच्छासँग बाझियो, उसले परमेश्‍वरको इच्छा खोजी गर्नुको सट्टा आफ्नै इच्छा रोज्यो।) व्यवहार वृतान्त त्यही हो। सत्यताबाट दिक्क हुने स्वभाव मुख्यतया मानिसहरूमा कसरी प्रकट हुन्छ? जब सकारात्मक कुरा देख्छन्, तिनीहरूले यसलाई सत्यताद्वारा मापन गर्दैनन्—अनि तिनीहरूले यसलाई मापन गर्न के प्रयोग गर्छन्? तिनीहरूले यसलाई मापन गर्न र यो ढङ्ग पुर्‍याएर गरिएको छ कि छैन, यसको स्वरूप कस्तो छ, र यो कति राम्रो छ भनेर हेर्न शैतानको तर्क प्रयोग गर्छन्। तिनीहरूले सबै कुराहरूको मापन शैतानले मानिसहरूको मूल्याङ्कन गर्न प्रयोग गर्ने विधिहरूद्वारा, अर्थात् अविश्‍वासीहरूले मानिसहरूको मूल्याङ्कन गर्न प्रयोग गर्ने सिद्धान्त तथा विधिहरूद्वारा गर्छन्। तिनीहरूले कामकुरा गर्दा सत्यता खोज्दैनन्, र तिनीहरूले गर्ने सबै कार्यहरूको सुरुवाती बिन्दु भनेकै सत्यतालाई पन्छाउँदै तिनीहरूको आफ्नै कल्पना र दृष्टिकोणहरू तथा तिनीहरूले प्राप्त गरेको जीवन दर्शन र ज्ञान प्रयोग गरेर तिनीहरूका कार्यहरू मापन गर्नु हो—तिनीहरू हरेक कामकुरा यसरी नै गर्छन्। तिनीहरूले मानव दृष्टिकोण र शैतानका तर्कहरूलाई आफ्नो मापकको रूपमा प्रयोग गर्छन्, र बारम्बार मापन गरेपछि, तिनीहरूलाई आफ्नो नजरमा, आफूजत्तिको राम्रो अरू कोही छैन—मै सर्वोत्तम हुँ भन्‍ने लाग्छ। के तिनीहरूको हृदयमा मानवजातिको लागि चाहिने परमेश्‍वरका मापदण्डहरू छन्? के त्यसमा सत्यताका कुनै सिद्धान्तहरू छन्? छैनन्, एउटै पनि छैनन्। तिनीहरूले मानवजातिको लागि चाहिने परमेश्‍वरका मापदण्डहरू देख्दैनन्, तिनीहरूले सत्यता सबै सकारात्मक चीजहरूको वास्तविकता हुन्छ भन्‍ने देख्दैनन्, तिनीहरूले सत्यता सबै चीजहरूभन्दा माथि हुन्छ भन्‍ने देख्दैनन्, त्यसैले तिनीहरूले स्वतः देहधारी परमेश्‍वरलाई नजरअन्दाज गर्छन्, र तिनीहरूसँग देहधारी परमेश्‍वरको पोशाक शैली, र बोलीवचन तथा व्यवहारबारे सधैं धारणाहरू हुन्छन्। त्यसैले, लामो हिमचिमश्‍चात्, तिनीहरूले यस्तो सोच्छन्, “तपाईं मैले कल्पेजस्तो सम्मानित, प्रतापी, र प्रखर हुनुहुन्न, र तपाईँसँग मेरो जतिको परिष्कृतता पनि छैन। के म यहाँ उभिँदा मसँग उच्च व्यक्तित्वको परिष्कृतता छैन र? तपाईंले सत्यता बोले पनि म तपाईंसँग परमेश्‍वरजस्तो केही कुरा पनि देख्दिनँ। तपाईं सधैँ सत्यताबारे कुरा गर्नुहुन्छ, तपाईं सधैँ वास्तविकतामा प्रवेश गर्ने कुरा गर्नुहुन्छ, बरु तपाईं किन केही रहस्यहरू खोल्‍नुहुन्न? तपाईं किन तेस्रो स्वर्गको भाषामा अलिअलि बोल्नुहुन्न?” यो कस्तो तर्क र दृष्टिकोण हो? (यो शैतानको दृष्टिकोण हो।) यो शैतानबाट आउँछ। तिमीहरूलाई मैले यी कुराहरू कसरी सम्हाल्छु जस्तो लाग्छ? (तपाईं यसप्रकारको व्यक्तिलाई घृणा गर्नुहुन्छ र तपाईं तिनीहरूसँग अन्तरक्रिया गर्न अनिच्छुक बन्‍नुहुन्छ।) तिमीहरू गलत छौ। तिमीहरूले सोचेभन्दा विपरीत, जब त्यस्ता व्यक्तिहरूसित जम्काभेट हुन्छ, म तिनीहरूको नजिक जान्छु र तिनीहरूसँग सामान्य रूपमा सङ्गति गर्छु, र मैले जे सक्छु त्यो प्रदान गर्छु र जसरी सक्छु त्यसरी सहयोग गर्छु। यदि तिनीहरू ढिपीवाल र जिद्दी छन् भने, म तिनीहरूसँग सामान्य रूपमा मिल्न सक्ने मात्र नभई, तिनीहरूसँग सकेसम्म धेरै कुराहरू छलफलसमेत गर्नेछु। मैले यसो भन्‍ने छु, “तिमीलाई यो तरिकाले काम गरेर हुन्छ जस्तो लाग्छ? तिमीलाई उचित लाग्ने यी विधिहरूमध्ये कुनै एउटा प्रयोग गर, र यदि तिमीलाई यीमध्ये कुनै पनि उचित छैन भन्‍ने लाग्छ भने, यो समस्या समाधान गर्नेबारे आफ्नै तरिका सोच।” यसप्रकारका व्यक्तिहरूले आफूलाई जति ठूला ठान्छन्, त्यति नै म तिनीहरूसँग यसरी नै घुलमिल गर्छु; म कसैको अगाडि ठालु पल्टिनेछैन। यदि दुईवटा कुर्सीहरू छन्, र एउटा अग्लो र अर्को होचो छ भने, म तिनीहरूलाई अग्लो कुर्सीमा बस्न दिनेछु, र म होचो कुर्सीमा बस्नेछु। म तिनीहरूसँग आफ्नो शिर माथितिर फर्काएर कुरा गर्नेछु, र अन्त्यमा तिनीहरूलाई लज्जित महसुस गराउनेछु, र तिनीहरूलाई तिनीहरूसँग कुनै सत्यता छैन, तिनीहरू दरिद्र र दयनीय, अनि बोधा र मन्दबुद्धिका छन् भन्‍ने महसुस गराउनेछु। तँलाई यो विधि कस्तो लाग्छ? (यो राम्रो छ।) त्यसोभए, यदि मैले तिनीहरूलाई बेवास्ता गर्थेँ भने, के यो तिनीहरूको लागि राम्रो हुन्थ्यो? वास्तवमा, त्यसमा गलत कुरा केही छैन, तर यसले तिनीहरूलाई केही राम्रो पनि गर्दैन। यदि तिनीहरूले परमेश्‍वरमा केही इमानदारीसाथ विश्‍वास गर्छन्, तिनीहरूमा केही मानवता छ, र तिनीहरूलाई मुक्ति दिन सकिन्छ भने, तिनीहरूसँग मैले अन्तरक्रिया गर्नु ठीकै हुन्छ। अन्ततः एकदिन, यदि तिनीहरूले सत्यता बुझ्छन् भने, तिनीहरू बस्नलाई आफैँ होचो कुर्सी रोज्नेछन्, र घमण्डी हुन छोड्नेछन्। यदि मैले तिनीहरूलाई बेवास्ता गरेँ भने, तिनीहरू सधैँभरि यतिकै अज्ञानी र मूर्ख रहिरहनेछन्, मूर्ख कुराहरू बोल्दै र गर्दै हिँड्नेछन्, र तिनीहरू सधैं मूर्ख, गरिब र दयनीय हुनेछन्—यो सत्यता नपछ्याउने मानिसहरूको कुरूप स्थिति हो। मानिसहरूले सकारात्मक कुराहरूलाई हेयको दृष्टिले हेर्ने र तिरस्कार गर्ने गर्छन्, र जब तिनीहरूले इमानदार, प्रेमिलो र सधैं सत्यता अभ्यास गर्ने तर कहिलेकाहीँ विवेकको कमी हुने व्यक्ति देख्छन्, तिनीहरूले उनीहरूलाई आफ्नो हृदयदेखि नै तिरस्कार गर्छन्। तिनीहरू सोच्छन् कि त्यस्तो व्यक्ति बेकार र केही न कामको छ, जबकि तिनीहरू आफू भने चतुर छन्, हिसाकिताब गर्नमा राम्रो, षड्यन्त्र र जालझेलमा माहिर छन्, तिनीहरूसँग साधन र वरदानहरू, र सक्षमता र वाक्पटुता छ। तिनीहरूलाई लाग्छ कि यसले तिनीहरूलाई परमेश्‍वरको छुटकाराको पात्र बनाउँछ, तर यो वास्तवमा उल्टो हुन्छ—परमेश्‍वर यस्तो व्यक्तिबाट दिक्क हुनुहुन्छ। यो सत्यता मन नपराउने र सत्यताबाट दिक्क हुने स्वभाव हो। 

केही मानिसहरू मसँग लामो समयदेखि सम्पर्कमा छन् र मसँग बढी परिचित छन्, र तिनीहरूले मलाई आफ्नो साथीको रूपमा वा तिनीहरूसँग समान स्तरमा रहेको व्यक्तिलाई जस्तो व्यवहार नगरे पनि, तिनीहरूले अलिकति पनि नियन्त्रित महसुस गर्दैनन्, र समय बित्दै जाँदा, तिनीहरू झन्झन्‌ दुस्साहसी बन्दै जान्छन्‌ र तिनीहरूको हृदयमा भएका दायराहरू क्रमशः हराएर जान्छन्‌। तिनीहरू सधैँ आफूले सबथोक बुझ्छु भन्ठान्छन्, र तिनीहरूले आफूबाहेक अरू कसैले केही बुझ्दैनन् भन्ठानेर आफूले बुझेका कुराहरू प्रायः मलाई बताउँछन्। यो कस्तो स्वभाव हो? (अहङ्कार।) यो अहङ्कार हो। ती बाह्य कुराहरू एकै नजरमा बुझ्न सकिन्छ, तैपनि यी मानिसहरूले आफूलाई धेरै चलाख ठान्छन्, र यो कुरा वाक्कलाग्दो हुन्छ। यदि कुनै व्यक्तिको अहङ्कारी स्वभाव उसले सबै समझ गुमाउने बिन्दुमा पुग्छ भने, यसले तिनीहरूलाई दुष्ट काम गर्ने मार्गमा पुर्‍याउन सक्छ, र त्यसपछि तिनीहरूको अहङ्कारी स्वभाव क्रूर स्वभाव बन्नेछ। यदि कुनै व्यक्ति बाठो छ, यदि उसका वचन र कार्यहरू सधैँ षडयन्त्रले भरिपूर्ण हुन्छन्, यदि ऊ अजङ्गको व्यक्ति हो, र तँ त्यस व्यक्तिसँग हुँदा, त्यसले सधैँ तँलाई नियन्त्रण र परिबन्धमा राख्छ भने, तँलाई यो व्यक्ति दयालु लाग्छ कि क्रूर? (क्रूर।) तँ ऊदेखि डर मान्छस्, र तँ सोच्छस्, “यो व्यक्तिले सधैँ मलाई नियन्त्रण गर्न चाहन्छ। म यस व्यक्तिबाट सक्दो चाँडो टाढा जानुपर्छ। यसले भनेको मानिनँ भने, यसले मलाई बदला लिनेबारे सोच्‍नेछ र उसले मलाई कुन विधिद्वारा दण्ड दिनेछ भनेर कसलाई के थाहा।” तैँले तिनीहरूको स्वभाव क्रूर भएको अनुभूति गर्न सक्छस्, सक्दैनस् र? (सक्छु।) तैँले कसरी यस्तो अनुभव गर्न सक्छस्? (तिनीहरूले मानिसहरूलाई सधैँ आफ्नै जिद्दी सर्त र विचारअनुसार काम गर्न लगाउँछन्।) के तिनीहरूले अरूले निश्‍चित तरिकाले काम गरून् भनी उसले माग गर्नु गलत हो? के अरूले तँबाट माग गर्नु गलत नै हुन्छ त? के यो तर्क सही छ? के यो सत्यताअनुरूप छ? (छैन।) तँलाई यसरी असहज तुल्याउने तिनीहरूको शैली हो कि स्वभाव? (तिनीहरूको स्वभाव।) त्यो सही हो, तिनीहरूको स्वभावले तँलाई असहज तुल्याउँछ। यसले तँलाई यो स्वभाव शैतानबाट आएको हो, यो सत्यतासँग मिल्दैन, र यसले तँलाई बाधा, नियन्त्रण र बन्धनमा पारिरहेको अनुभव गराउँछ। यसले तँलाई असहज मात्रै तुल्याउँदैन, यसले तँलाई भयभीत तुल्याउँछ, र तिनीहरूले भनेअनुसार नगरे, तँलाई तिनीहरूले “दण्डित गर्न” सक्छन् भन्‍ने सोच्‍ने तुल्याउँछ। यस्तो व्यक्तिको स्वभाव अति आक्रमक हुन्छ! तिनीहरूले तँलाई त्यतिकै मात्र कुनै कुरा भन्दैनन्—तिनीहरूले त तँलाई नियन्त्रण गर्न चाहन्छन्। तिनीहरूले तँलाई विभिन्‍न कुरा गर्न जबरजस्ती गर्छन्, र त्यो कुरा निश्‍चित तरिकाले गर्न दबाब दिन्छन् र यो निश्‍चित प्रकारको स्वभावले भरिएको हुन्छ। तिनीहरूले तँलाई कुनै काम गर् भनेर जबर्जस्ती गर्ने मात्र होइन, तिनीहरूले तँलाई नियन्त्रण गर्नसमेत चाहन्छन्। यदि तिनीहरूले तँलाई नियन्त्रण गरे भने, तँ तिनीहरूको कठपुतली अर्थात तिनीहरूको हातको खेलौना बन्नेछस्। यदि तँ आफूले जे बोल्छस्, जे गर्छस्, र जसरी गर्छस्, त्यसको लागि तिनीहरूको पूरै कुरा सुन्छस् भने, तिनीहरू खुशी हुनेछन्। तैँले यो स्वभावबारे बुझेपछि, तँलाई हृदयमा के अनुभव हुन्छ? (मलाई डर लाग्छ।) अनि जब तँलाई डर लाग्छ, तैँले तिनीहरूको यो स्वभावलाई कसरी परिभाषित गर्छस्? के यो जिम्‍मेवार हुन्छ कि दयालु वा क्रूर हुन्छ? तँलाई यो क्रूर लाग्छ। जब तैँले कसैको स्वभाव क्रूर छ भन्‍ने बुझ्छस्, तँलाई खुशी लाग्छ कि घृणा, इन्कार र डर लाग्छ? (घृणा, इन्कार, र डर।) तँभित्र यी खराब भावनाहरू पैदा हुन्छन्। जब तँलाई घृणा, इन्कार, र डर हुन्छ, तब तँलाई मुक्त र स्वतन्त्र अनुभव हुन्छ कि बाँधिएको अनुभव हुन्छ? (बाँधिएको।) यस्ता विचार र भावना कहाँबाट आउँछन्? ती शैतानबाट आउँछन्। अनि मानिसहरूले परमेश्‍वरबाट आउने कुराहरूबाट कस्तो भावनाको आनन्द लिन्छन्? (मुक्ति र स्वतन्त्रता।) तेरो हृदय एकदमै मुक्त र स्वतन्त्र हुन्छ। तँलाई निकारण, काटछाँट, निन्दा, र अनुशासित गरिए पनि, वा न्याय र दण्ड दिइए पनि, त्यो भावना र अनुभूति कस्तो हुन्छ? (मेरो हृदयमा कृतज्ञता र पछुतो आभास हुन्छ, र मैले केही गल्ती गरेको छु भन्‍ने भावना आउँछ, अनि त्यसपछि म साँच्चिकै पश्‍चात्ताप गर्न र सही दिशामा अघि बढ्न सक्छु भन्‍ने लाग्छ। हृदयमा केही पीडा महसुस भए पनि मेरो आत्मा परमेश्‍वरको प्रेम र शान्ति तथा आनन्दमा रमाउँछ।) यसमा प्राप्त भएको परिणाम सकारात्मक हुन्छ, र यो परमेश्‍वरको कारण भएको हो। शैतानको कार्यका परिणामहरू के के हुन्? (यसले मानिसहरूलाई बन्धनमा राख्छ, र तिनीहरूले छुटकारा पाउन सक्दैनन्। तिनीहरूले आफ्नो हृदयमा कष्ट भोग्छन् र आफूलाई कसरी मुक्त गर्ने भनेर जान्दैनन्।) यसले मानिसहरूलाई बाधित महसुस गराउँछ, यसले तिनीहरूभित्र भन्नै नसकिने र अनौठो डर भरिदिन्छ, र यसले तिनीहरूको हृदयलाई बाँध्छ र बाधित महसुस गराउँछ। तिनीहरूले काम गर्न खोज्नेबित्तिकै, यसले तिनीहरूको हात र खुट्टा बाँध्छ, र तिनीहरूको सातोपुत्लो उडाउँछ। यो शैतानको काम हो, र यो शैतानबाट आएको हो। शैतान र ख्रीष्टविरोधीहरूले यसरी काम गर्दा कस्तो स्वभाव प्रकट हुन्छ? क्रूर स्वभाव प्रकट हुन्छ।

क्रूर स्वभाव भएका मानिसहरूले सधैँ अरूलाई नियन्त्रित गर्न चाहन्छन्। मानिसहरूलाई नियन्त्रित गर्नु भनेको के हो? के यो तँलाई केही शब्दहरू बोल्न निषेध गर्नु मात्र हो? के यो तँलाई निश्‍चित तरिकाले सोच्नबाट निषेध गर्नु मात्र हो? कदापि होइन—यो शब्द वा सोचको समस्या होइन, यो त तिनीहरूको स्वभाव क्रूर भएको हो। “क्रूर” शब्दमा आधारित रहेर, व्यक्तिबाट यो स्वभाव प्रकट हुँदा उसले गर्न सक्ने कुराहरू केके हुन्? सबभन्दा पहिले त त्यस्ताहरूले मानिसहरूलाई आफूअनुकूल प्रयोग गर्न चाहन्छन्। यो आफूअनुकूल प्रयोग गर्नुको अर्थ के हो? यसको मतलब मण्डलीमा जे-जस्ता घटना परिघटना घटे पनि, त्यसमा तिनीहरूले हात हाल्न, हस्तक्षेप गर्न र बन्दोबस्तहरू मिलाउन चाहन्छन्। तिनीहरूले तेरो लागि एउटा नियम बनाउँछन्, र त्यसपछि तैँले त्यो नियम पालना गर्नैपर्ने हुन्छ। यदि तैँले त्यो नियम पालना गरिनस् भने, तिनीहरू रिसाउनेछन्। तिनीहरू तँलाई आफूअनुकूल प्रयोग गर्न चाहन्छन्: यदि तिनीहरूले तँलाई पूर्व जाऊ भन्छन् भने, तैँले पूर्व जानुपर्छ, र यदि तिनीहरूले तँलाई पश्‍चिम जाऊ भन्छन् भने, तैँले पश्‍चिम नै जानुपर्छ। तिनीहरूसँग यस्तो चाहना हुन्छ, र त्यसपछि तिनीहरू यस्तो तरिकाले कार्य गर्छन्—यसलाई नै आफूअनुकूल प्रयोग गर्नु भनेर भनिन्छ। यी मानिसहरू व्यक्तिको नियति हातमा लिन, र उसको जीवन, मस्तिष्क, व्यवहार, र अभिरूचिहरू हातमा लिन र नियन्त्रण गर्न चाहन्छन्, ताकि यो व्यक्तिको मस्तिष्क, विचार, अभिरूचि, र इच्छाहरू, परमेश्‍वरले भन्नुभएअनुसारको हुनुको साटो तिनीहरूले भनेबमोजिम र चाहेअनुसारको होस्—यसलाई नै आफूअनुकूल प्रयोग गर्नु भनेर भनिन्छ। तिनीहरू सधैँ आफ्नै इच्छाअनुसार मानिसहरूलाई यो वा त्यो गर्ने बन्दोबस्त मिलाउन चाहन्छन्, तिनीहरू सिद्धान्तहरूमा आधारित रहेर कार्य गर्दैनन्, बरु आफ्नै अभिप्राय र अभिरूचिहरूमा आधारित रहेर कार्य गर्छन्। तिनीहरूले तेरो भावनाको वास्ता गर्दैनन्, तँलाई जबरजस्ती आदेश दिन्छन्, र तिनीहरूले तँलाई जे गर्नू भन्छन् तैँले त्यही गर्नुपर्छ; यदि तैँले तिनीहरूको इच्छाअनुसार काम गरिनस् भने, तिनीहरूले तँलाई ठेगान लाउनेछन् र तँलाई तँसँग वास्तवमै कुनै विकल्प छैन र त्यसमा केही गर्न सकिँदैन भन्‍ने महसुस गराउनेछन्। तँलाई तेरो हृदयमा थाहा हुन्छ कि तँ ठगी र नियन्त्रणमा परिरहेको छस्, तर तँलाई अझै पनि त्यसको वास्तविकता कसरी खुट्याउने भनी थाहा हुँदैन, र प्रतिरोध गर्ने त झन् तँलाई आँटै आउँदैन। के तिनीहरूको कार्य शैतानको व्यवहार होइन र? (हो।) यो शैतानको व्यवहार हो। शैतानले मानिसहरूलाई यसरी नै मूर्ख बनाउँछ र नियन्त्रण गर्छ, त्यसैले शैतानी स्वभाव सधैं अरूलाई नियन्त्रण गर्न र आफूअनुकूल प्रयोग गर्न खोज्ने व्यवहारको रूपमा मानिसहरूमा आफैँ प्रकट हुन्छ। मानिसहरूले अरूलाई नियन्त्रण गर्ने र आफूअनुकूल प्रयोग गर्ने यो उद्देश्य हासिल गर्न सके वा नसके पनि, तिनीहरू सबैमा यस्तो स्वभाव हुन्छ। यो कस्तो स्वभाव हो? (क्रूरता।) यो क्रूरता हो। यसलाई किन क्रूरता भनिन्छ? यस स्वभावका स्पष्ट प्रकटीकरणहरू के-के हुन्? के यसले जबर्जस्तीको अर्थ दिन्छ? (दिन्छ।) यसले जबरजस्तीको अर्थ दिन्छ, जसको मतलब तैँले सुने पनि नसुने पनि, तैँले जस्तोसुकै महसुस गरे पनि, तैँले यसलाई मन पराए पनि वा बुझे पनि, तिनीहरूले तँलाई जबर्जस्ती सुन्नैपर्छ र तिनीहरूले भनेको कुरा गर्नैपर्छ भनेर भन्छन्, तँसँग कुनै छलफल गर्दैनन्, तँलाई बोल्ने कुनै अवसर दिँदैनन्, र तँलाई कुनै स्वतन्त्रता पनि दिँदैनन्—के यसमा यो अन्तर्निहित अर्थ छैन र? (छ।) यसलाई “उग्रता” भनिन्छ, जुन क्रूरताको एउटा पक्ष हो।[ख] क्रूरताको अर्को पक्ष भनेको “दुष्टता” हो।[ग] “दुष्टता” ले केलाई जनाउँछ? यसले तँलाई नियन्त्रण गर्ने र तँलाई उनीहरूको चालबाजीमा चासो राख्न लगाउने र यसरी आफूलाई सन्तुष्ट पार्ने परिणाम हासिल गर्नको लागि जबर्जस्ती प्रशिक्षण र दमन गर्ने विधिहरू प्रयोग गर्ने मानिसहरूलाई जनाउँछ। यसलाई “दुष्टता” भनिन्छ। शैतानले त्यसका कार्यहरूमा तँलाई स्वतन्त्र इच्छा राख्नबाट, मनन गर्न र वास्तविकता खुट्याउन सिक्नबाट, अनि तेरो जीवन परिपक्व बनाउन सक्ने सत्यता बुझ्नबाट रोक्न चाहन्छ। शैतानले तँलाई ती कुराहरू गर्न दिँदैन, र त्यसले तँलाई नियन्त्रण गर्न चाहन्छ। शैतानले तँलाई सत्यता खोज्न र परमेश्‍वरको इच्छा बुझ्न दिँदैन, र त्यसले तँलाई परमेश्‍वरको अगाडि ल्याउँदैन, बरु तँलाई त्यसकै अगाडि लैजान्छ र तँलाई त्यसको कुरा सत्यता नै हो जसरी, र त्यसले जे भन्छ त्यो सही हो जसरी, र त्यो सबै कुराहरूको केन्द्र भएर तैँले त्यसको कुरा सुन्नुपर्छ र त्यसका वचनहरू सही वा गलत छन् भनेर विश्‍लेषण गर्ने प्रयास गर्नु हुँदैन जसरी तँलाई त्यसकै कुरा सुन्न लगाउँछ। जबर्जस्ती र हिंस्रक ढङ्गले मानिसहरूको व्यवहार र दिमागलाई आफूअनुकूल प्रयोग र नियन्त्रण गर्ने स्वभावलाई क्रूरता भनिन्छ। के तिमीहरूले आफ्नो दैनिक जीवनमा यी प्रकटीकरणहरू प्रायः देख्दैनौ र? (देख्छौँ।) जब तिमीहरू ती कुराहरूको सम्पर्कमा आउँछौ, के तिमीहरूलाई ती क्रूर स्वभावका प्रकटीकरणहरू हुन् भन्‍ने महसुस हुन्छ? (पहिले मैले यस्तो महसुस गर्थिनँ, तर अब बुझ्छु।) यदि अरू मानिसहरूले तिमीहरूमाथि त्यस्ता कुराहरू गर्छन् र त्यस्तो स्वभाव प्रकट गर्छन् भने, तिमीहरूले त्यो चाल पाउन र खुट्याउन सक्छौ, तर यदि तिमीहरूले नै यस्ता कुराहरू गर्छौ र यस्तो स्वभाव प्रकट गर्छौ भने, के तिमीहरूले यो समस्या हो भनेर महसुस गर्नेछौ? के तिमीहरूले “यसप्रकारको स्वभाव क्रूर हुन्छ! यसरी कार्य गर्नु मामुली कुरा होइन! सधैं मानिसहरूमाथि प्रभुत्व जमाउने चाहना र महत्त्वाकाङ्क्षा राख्नु, र मानिसहरूलाई जबर्जस्ती नियन्त्रण गर्नु गलत हो, यो शैतानी कुरा हो, यो शैतानी स्वभाव हो। म यस्तो व्यवहार गर्न सक्दिनँ, मैले सत्यतासित मिल्दो रूपमा मानिसहरूसँग व्यवहार र अन्तरक्रिया गर्ने तरिका खोज्नुपर्छ” भन्‍ने महसुस गर्नेछौ? के तिमीहरूले यस्तो अनुभूति गर्नेछौ? (छैनौँ।) यदि तिमीहरूले यस्तो अनुभूति गर्न सक्दैनौ र प्राय: यही स्वभाव प्रकट गरिरहन्छौ भने, त्यसका परिणामहरू कस्ता हुनेछन्? के तिमीहरूलाई थाहा छ? (ब्रदर-सिस्टरहरूले मसँग समय बिताउन चाहनेछैनन्, र तिनीहरूले मलाई अस्वीकार गर्नेछन्।) यो पनि एउटा परिणाम हो। यस्तो व्यक्ति अरूसँग सामञ्जस्यपूर्ण रूपले मिलेर बस्न सक्दैन, र मानिसहरूले ऊप्रति ठूलो घृणाभाव राख्नेछन्। यस्ताहरू महामारीजस्तै हुन्; तिनीहरू आइपुग्नेबित्तिकै सबलाई निस्किहाल्नुपर्छ, अनि यस्तो किन हुन्छ? कोही पनि तिनीहरूद्वारा नियन्त्रित हुन चाहँदैनन्। मानिसहरू परमेश्‍वरमा विश्‍वास गर्छन् र परमेश्‍वरलाई पछ्याउन इच्छुक हुन्छन्, र तिनीहरू शैतानलाई पछ्याउन इच्छुक हुँदैनन्, तैपनि यसप्रकारको व्यक्ति सधैं अरूलाई नियन्त्रण गर्न चाहन्छ, अनि मानिसहरूले तिनीहरूलाई किन अस्वीकार नगरून् र? सर्वप्रथम त, तिनीहरू प्रायः ब्रदर-सिस्टरहरूबाट अस्वीकृत हुनेछन् र तिनीहरूले मानिसहरूलाई वाक्‍कदिक्क पार्नेछन्। पश्‍चात्ताप गर्न नसके, त्यस्तो व्यक्ति आफ्नो कर्तव्य उचित रूपमा वा लामो समयसम्म पूरा गर्नसमेत सक्षम नहुन सक्छ, किनभने उसले अरूसँग सामञ्जस्यपूर्वक काम गर्न सक्दैन। त्यसैले, उसलाई निष्कासित गर्नुपर्नेछ। यसबाहेक, अन्य कस्ता परिणामहरू हुनेछन्? (मण्डलीको जीवन खल्बलिनेछ।) यो अर्को परिणाम हो। त्यो व्यक्ति ब्रदर-सिस्टरहरूमाझ कलङ्क बन्नेछ, र उसले मण्डलीको जीवन खल्बल पार्नेछ। यसको कारण व्यक्तिगत रूपमा उसले के गुमाउनेछ? (उसले जीवन वृद्धि हासिल गर्न सक्नेछैन।) उसले निश्‍चय नै जीवन वृद्धि हासिल गर्न सक्नेछैन, त्यसोभए अन्तिम परिणाम के हुनेछ? ऊ अवश्य दण्डित र निष्कासित हुनेछ। जो सधैँ आफ्ना ब्रदर-सिस्टरहरूद्वारा अस्वीकार हुन्छ, जसले जीवन वृद्धि कहिल्यै हासिल गर्न सक्दैन, र जो सधैँ मानिसहरूलाई नियन्त्रण गर्न, तिनीहरूलाई उसको कुरा सुन्‍ने पार्न, र तिनीहरूको हृदयमा परमेश्‍वरको स्थान लिन चाहन्छ, र अन्ततः आफै एक्लो बन्छ, र जो अझै पनि पश्‍चात्ताप गर्दैन र कहिल्यै परिवर्तन हुँदैन, त्यस्तो व्यक्तिलाई परमेश्‍वरले कसरी सम्हाल्नुहुनेछ? ल भन्, के परमेश्‍वरले मानवजातिलाई मुक्ति दिनुहुन्छ कि गैरमानवजातिलाई? (मानवजातिलाई।) त्यसोभए परमेश्‍वरले यस्तो व्यक्तिलाई कसरी परिभाषित गर्नुहुन्छ? (एक गैरमानवको रूपमा।) परमेश्‍वरले त्यस्तो व्यक्तिलाई गैरमानवको रूपमा परिभाषित गर्नुहुन्छ, र उहाँले उसलाई बचाउनुहुन्न। त्यसोभए के उसको अन्त्य पूर्वनिर्धारित छैन? यस्तो व्यक्तिको कुनै आशा हुँदैन, उसले जिउनुको कुनै मूल्य हुँदैन। परमेश्‍वरद्वारा गैरमानव भनेर परिभाषित हुनु निकै दयनीय कुरा हो!

जीवन प्रवेश पछ्याउनलाई दैनिक जीवनका हर मामिलाहरूमा आफ्ना वचन, कर्म, सोच र विचारहरू जाँच्‍नु, आफ्नो स्थिति बोध गर्नु र तत्पश्‍चात यी कुराहरूलाई परमेश्‍वरको वचनसँग तुलना गर्नु, सत्यता खोजी गर्नु, र आफूले बुझेजति सत्यता सक्दो लागू गर्नु आवश्यक छ। अभ्यास र अनुभव गर्ने क्रममा, व्यक्तिले आफ्नो स्थितिलाई पनि निरन्तर जाँच्नुपर्छ, र सत्यता अभ्यासमा बाधा पुर्‍याउने अन्य कस्ता नकारात्मक स्थिति र कुराहरू उसको मनमा रहेका छन् भनी हेर्नुपर्छ, र यी कुराहरू पत्ता लगाएपछि उसले यी असामान्य स्थितिहरूलाई समाधान गर्न परमेश्‍वरलाई प्रार्थना र बिन्ती गर्न आवश्यक छ—यो कुराले उसले आफूले बुझेका सत्यताहरू व्यवहारमा लागू गर्न सक्छ भन्‍ने कुरा सुनिश्‍चित गर्नेछ। व्यक्तिले नकारात्मक स्थिति, धारणा, र कल्पनाहरूलाई निरन्तर समाधान गर्नु नै उसले सत्यताहरू व्यवहारमा लागू गर्न सक्छ भन्‍ने कुरा सुनिश्‍चित गर्ने एक मात्र तरिका हो। सत्यताको जुनसुकै पक्ष व्यवहारमा लागू गरिँदै गरिएको भए पनि, त्यसमा निश्‍चित कठिनाइहरू हुनेछन्, र परिवेश तथा प्रसङ्ग बदलिँदा नयाँ कठिनाइहरू उत्पन्न हुनेछन्। यसबाहेक, मानिसहरूका विभिन्न धारणा, कल्पना, र दूषित अभिप्रायहरूले तिनीहरूलाई सत्यता अभ्यास गर्नबाट रोक्न सक्छन्, त्यसैले विभिन्न परिवेश र प्रसङ्गहरूमा र हरप्रकारका मामिलाहरूमा आफूले सत्यता सिद्धान्तहरूअनुरूप सत्यता अभ्यास गर्न सक्‍ने कुरा सुनिश्‍चित गर्न तिनीहरूले प्रायः सत्यता बुझ्नेहरूसँग खुलस्त भएर सङ्गति गर्नुपर्छ, र सत्यता वास्तविकतामा प्रवेश गर्ने मार्ग खोज्दै सत्यता सिद्धान्तहरू खोजी गर्नुपर्छ। यस तरिकाले प्रवेश गर्ने खोज र अभ्यास गरेर मात्र सत्यता वास्तविकतामा प्रवेश गर्न सकिन्छ। यदि मानिसहरूले आफ्नो बारेमा प्रायः चिन्तन गर्दैनन् भने, तिनीहरूले आफ्नै स्थितिहरू बुझ्न सक्नेछैनन्, र तिनीहरूले सत्यता अभ्यासमा कठिनाइहरू कहाँ छन् र बाधाहरू कति ठूला छन् भनेर थाहा पाउनेछैनन्, त्यसैले तिनीहरूले व्यवहारमा सत्यता लागू गर्न सक्ने सुनिश्‍चितता गर्न सक्नेछैनन्। आफूलाई चिन्‍ने र आफ्नै स्थितिहरूबारे बोध राख्नेहरूले मात्र परमेश्‍वरमा भरोसा गर्न र उहाँतर्फ हेर्न अनि व्यवहारमा सत्यता सजिलै लागू गर्न सक्छन्। जो आफूलाई चिन्दैनन् तिनीहरू सधैं आफ्ना धारणा र कल्पनाहरूको आधारमा नियमहरू पालना गर्छन्, त्यसैले तिनीहरूले सामना गर्ने बाधाहरू धेरै र तिनीहरूका कठिनाइहरू ठूला हुन्छन्। खासमा, मानिसहरूले सामना गर्ने सबैभन्दा ठूलो कठिनाइ तिनीहरूको आफ्नो भ्रष्ट स्वभावमा निहित हुन्छ, र त्यसपछि तिनीहरूले अभ्यासका सिद्धान्तहरू नबुझ्‍नु अर्को कठिनाइ हो। यी दुई समस्याहरू समाधान भइसकेपछि मानिसहरूलाई व्यवहारमा सत्यता लागू गर्न सजिलो हुन्छ। परमेश्‍वरको आज्ञाकारी व्यक्ति बन्न र सत्यता वास्तविकतामा प्रवेश गर्न, व्यक्तिले सर्वप्रथम व्यवहारमा सत्यता लागू गर्ने काम गर्नुपर्छ; यदि कसैले प्रत्येक दिन सामना गर्ने विभिन्न मामिलाहरूमा सत्यताका धेरै पक्षहरू व्यवहारमा लागू गर्न सक्छ भने, तिनीहरू पहिले नै सत्यता वास्तविकतामा प्रवेश गरिसकेका हुन्छन्। यदि तँ निरन्तर रूपले यसरी नै आफूलाई तालिम दिन्छस्, र आफ्नो बारेमा चिन्तन गर्छस् र परमेश्‍वरको वचनअनुरूप अभ्यास गर्ने मार्ग खोज्छस् भने, तँ बिस्तारै आफ्नो भ्रष्ट स्थिति समाधान गर्न सक्षम हुनेछस्, र तैँले सत्यता अभ्यास गर्ने र त्यसमा प्रवेश गर्ने बाटो भेट्नेछस्। सोही समयमा, तैँले सत्यताका सबै पक्षहरूलाई व्यवहारमा लागू गर्न चाहिने सिद्धान्तहरूको आधारभूत बुझाइ पनि प्राप्त गर्नेछस्। जब कुनै व्यक्तिमा यी स्थितिहरू र सत्यताका सबै पक्षहरूबारे साँचो बुझाइ हुन्छ, उसको हृदयले पूर्णता पाएको महसुस गर्नेछ, र उसमा बढ्दो रूपमा प्रचुरता आउनेछ; ऊ अब फेरि बोधो र बुद्धु, वा दरिद्र र दयनीय बिलकुलै देखिनेछैन। आजकल, धेरैजसो मानिसहरू बाह्य मामिलाहरूबारे अलिअलि कुरा गर्न सक्छन्, तर सही र गलतको विषयमा सही दृष्टिकोण व्यक्त गर्न लगाउँदा, र यी मामिलाहरूबारे तिनीहरूको बुझाइका साथै यी कुराहरू सम्हाल्‍ने विधिहरू, र अभ्यास गर्ने मार्गहरूबारे कुरा गर्दा धेरैजसोमा स्पष्ट बुझाइको कमी हुन्छ र तिनीहरू भित्री रूपमा पूरै खाली हुन्छन्। कतिपय मानिसहरूले यस्तो भन्न सक्छन्, “तपाईं गलत हुनुहुन्छ, हामी भित्री रूपमा पूरै खाली छैनौं। हामीलाई थाहा छ कि वर्षामाथि परमेश्‍वरको सार्वभौमिकता छ, परमेश्‍वरले नै वसन्त ऋतुमा रूखहरूले मुना लगाउने बन्दोबस्त गर्नुहुन्छ, परमेश्‍वरले तोक्नुभएका नियमहरूले नै चराहरूले गुँड बनाउने समय, र विविध फूलहरू थरीथरीका र धेरै रंगका हुने, र रूखका पातहरू हरियो हुने कुराहरू निर्धारण गर्छन्—ती कुराहरू परमेश्‍वरको यावत्‌ थोक सृष्टिका नियमहरू हुन्, र ती परमेश्‍वरद्वारा तोकिएका हुन्छन्। हामीलाई थाहा छ कि हामीले परमेश्‍वरले तोक्नुभएका नियमहरूअनुसार जिउनुपर्छ, बिहान उठ्ने, राती सुत्ने र दिनमा तीनपटक खाने गर्नुपर्छ, र हामीलाई यो पनि थाहा छ कि मानवजातिको जन्म, बुढ्यौली, रोग र मृत्युका नियमहरू छन् र कसैले पनि यी कुराहरू तोड्न सक्दैन। साथै, हामी परमेश्‍वरबारे गुनासो गर्दैनौं—हामी आज बाँच्न सक्षम भएकोमा परमेश्‍वरलाई धन्यवाद दिन्छौँ, र यदि हामी भोलि मर्ने हो भने पनि परमेश्‍वरलाई यसरी नै धन्यवाद दिनेछौँ। हामी दरिद्र, बोधो र बुद्धु छैनौँ।” के यी धर्मसिद्धान्तहरू मात्र बुझ्नु सत्यता बुझ्नुसरह हो? के यो सत्यता वास्तविकतामा प्रवेश गर्नु हो र? (होइन।) यी कुराहरू बुझ्नु भनेको पहिलो चरण मात्र हो, र यी मानिसहरूले बुझ्नैपर्ने कुराहरू पनि हुन्, तर तिनीहरूले सबैभन्दा बढी बुझ्नुपर्ने कुराचाहिँ तिनीहरूले कसरी जिउनुपर्छ, तिनीहरूले के कुराहरूद्वारा जिउनुपर्छ, र तिनीहरूले कस्ता कर्तव्यहरू पूरा गर्नुपर्छ भन्‍ने हो। यदि तँ आफ्नो भ्रष्ट स्वभावहरू समाधान गर्न सत्यता खोज्न सक्दैनस् भने, तेरो जीवन प्रवेश हुनेछैन, र तैँले सत्यता र जीवन प्राप्त गर्नेछैनस्, अनि के परमेश्‍वरमा राखिने यसप्रकारको आस्था खोक्रो हैन र? यसको मतलब तँ भित्री रूपमा पूरै खाली छस्। अरूहरूले भन्छन्, “विगतमा, म कदमा सानो थिएँ र मलाई थाहा थिएन कि ममाथि आइपर्ने सबै कुराहरू परमेश्‍वरद्वारा योजनाबद्व गरिएका हुन्छन्, र मलाई यी कुराहरूलाई कसरी हेर्ने वा सम्हाल्ने भन्‍ने पनि थाहा थिएन, र जब यी कुराहरू आइपरे, म अलमलमा परेँ र मैले मानव विधिहरू प्रयोग गरेर तिनलाई सम्हालेँ। अब म बुझ्छु कि दैनिक रूपमा घट्ने घटनाहरू, जतिसुकै झिना भए पनि, सबै परमेश्‍वरद्वारा योजनाबद्व गरिएका हुन्छन्, र सबै कुराहरू परमेश्‍वरद्वारा तोकिएका हुन्छन्, र म भन्छु, ‘परमेश्‍वर, म तपाईंलाई तपाईंको सार्वभौमिकताको लागि धन्यवाद दिन्छु, र म मेरो भाग्य तपाईंको हातमा र तपाईंको योजनाबद्व कार्यको कृपामा राख्न तयार छु; म विद्रोह गर्न चाहन्नँ, म तपाईंका वचनहरू सुन्न चाहन्छु, र म मेरो कर्तव्य अवश्य राम्ररी पूरा गर्नेछु र यसप्रति मेरो भक्ति तथा मेरो सबै प्रयत्न अर्पित गर्नेछु!' यो सबै बुझ्दा बुझ्दै पनि म अझै दरिद्र र दयनीय कसरी हुन सक्छु?” वास्तवमा, तिनीहरू दरिद्र र दयनीय छन्। म किन यसो भन्दै छु? (किनभने तिनीहरूलाई आफ्नो शैतानी स्वभाव र आफ्नो प्रकृति सारको ज्ञान छैन; तिनीहरूले धेरै आत्मिक सिद्धान्तहरूबारे कुरा गर्न सक्छन्, तर जब कुनै घटना घट्छ, तिनीहरू अझै पनि आफ्नो शैतानी स्वभावअनुसार नै जिउँछन्, र परमेश्‍वरमा विश्‍वास गरेको वर्षौं हुँदा पनि तिनीहरूको जीवन स्वभाव अलिकति पनि परिवर्तन भएको छैन।) तिनीहरूले बुझ्ने भनेको तिनीहरूले ओढेको झूटो आत्मिक आवरण मात्र हो; तिनीहरूमा परमेश्‍वरको विश्‍वासीको स्वरूप र सन्तको शिष्टता भएजस्तो देखिन्छ, र तिनीहरूले केही गहन र आत्मिक धर्मशास्‍त्रीय सिद्धान्तहरूमा पोख्तता हासिल गरेजस्तो देखिन्छ, तर तिनीहरूले जे बुझ्छन् त्यो सत्यता होइन, त्यो एकप्रकारको धर्मशास्‍त्रीय सिद्धान्त मात्र हो। यसले व्यक्तिको जीवन दिशा, वा विभिन्‍न कुराहरूबारे उसको दृष्टिकोण वा संसारसँग व्यवहार गर्ने सिद्धान्तहरू परिवर्तन गर्न सक्दैन, यसले व्यक्तिको भ्रष्ट स्वभाव परिवर्तन गर्न त झनै सक्दैन। यी धर्मशास्‍त्रीय सिद्धान्तहरू, यी आत्मिक धर्मसिद्धान्तहरूले परमेश्‍वरसँगको व्यक्तिको सम्बन्ध सामान्य बनाउन, वा उसलाई आफ्नै भ्रष्ट स्वभावहरू चिन्न सक्षम तुल्याउन, वा उसलाई यी भ्रष्ट स्वभावहरू त्याग्ने तुल्याउन कदापि सक्दैन, यी कुराहरूले उसलाई परमेश्‍वरको काम अनुभव गरेर परमेश्‍वरलाई बुझ्ने र पालन गर्ने बिन्दुसम्म पुग्ने तुल्याउन सक्‍ने त कुरै नगरौँ। त्यसकारण, यी तथाकथित आत्मिक वचनहरू र धर्मसिद्धान्तहरूले मानिसहरूलाई थोरै पनि फाइदा पुऱ्‍याउँदैनन्, बरु तिनीहरूलाई अहङ्कारी तथा अभिमानी र परमेश्‍वरप्रति बढ्दो अवज्ञाकारी र प्रतिरोधी बनाउँछ, किनकि यी सडेका कुराहरूको सत्यतासँग कुनै सरोकार छैन र यी सबै पाखण्डी कुरा हुन् जसलाई पूर्ण रूपमा त्याग र इन्कार गर्नुपर्छ।

अहिले, परमेश्‍वरमा विश्‍वास गर्नेहरूले पछ्याउनुपर्ने महत्त्वपूर्ण कुरा के हो? (स्वभाव परिवर्तन।) के धेरै धर्मसिद्धान्तहरूबारे कुरा गरेर व्यक्तिको स्वभाव परिवर्तन हुन सक्छ? (सक्दैन।) स्वभाव परिवर्तन भनेको ठ्याक्कै के हो? के स्वभाव परिवर्तनको मतलब व्यक्तिको चरित्र परिवर्तन हुनु, र ऊ अविश्‍वसनीय रूपमा मिजासिलो, मिलनसार र सबैको प्यारो बन्‍नु भन्‍ने हो र? के स्वभाव परिवर्तनको अर्थ व्यक्ति चुपचाप हुनु र बोल्न वा हाँस्न हिचकिचाउनु हो र? के स्वभाव परिवर्तन हुनुको अर्थ निखारिएको, अनुभवी र परिपक्व बन्‍नु भन्‍ने हो र? (होइन।) त्यसोभए स्वभाव परिवर्तन भनेको के हो त? आफ्नो स्वभाव परिवर्तन गर्नको लागि सबैभन्दा पहिले बुझ्‍नुपर्ने कुरा के हो? सर्वप्रथम, व्यक्तिले स्वभाव परिवर्तन हासिल गर्ने आधार के हो भनेर बुझ्‍नुपर्छ, अर्थात् उसले पहिले शैतानद्वारा भ्रष्ट तुल्याइएपछि मान्छेको प्रकृति सार र मान्छेको स्वभाव कस्तो भएको छ भनेर पहिचान गर्नुपर्छ। यसले तिनीहरूलाई आफ्नै भ्रष्टताको सत्यता चिन्न सक्षम तुल्याउँछ। उदाहरणको लागि, केही मानिसहरू विशेष रूपमा छली हुन्छन्, र यो छलीपन तिनीहरूको प्रकृति र स्वभाव पनि हो; कतिपय मानिसहरू विशेष रूपमा अहङ्कारी हुन्छन्, र यो अहङ्कार तिनीहरूको प्रकृति र स्वभाव पनि हो। म एउटा उदाहरण दिन्छु। मानौँ तँलाई केही आइपर्दा त्यसबारे तँसित आफ्नै अभिप्रायहरू हुन्छन्। जब यी अभिप्रायहरू देखा पर्छन्, त्यो के कुराको नियन्त्रणमा हुन्छ? पहिलो, निश्‍चय नै त्यो तेरो व्यक्तित्वको नियन्त्रणमा हुँदैन, न त त्यो तेरो पारिवारिक पृष्ठभूमिको नियन्त्रणमा हुन्छ, र त्यो अरू कुनै व्यक्तिको नियन्त्रणमा हुने त कुरै नगरौँ। तेरा अभिप्रायहरू तेरै स्वभावको नियन्त्रणमा हुन्छन्। त्यसकारण, तैँले यो कुन स्वभाव हो, यो अहङ्कार, दुष्टता, क्रूरता, हठीपन वा कुन स्वभाव हो भनेर पत्ता लगाउन सबैभन्दा पहिले आफैलाई जाँच्नुपर्छ। जब तैँले यसलाई बुझेको हुन्छस्, तब यो स्वभावले कस्ता स्थितिहरू निम्त्याउनेछ भनी पत्ता लगाउन आफैलाई थप जाँच गर्। उदाहरणको लागि छलीपनलाई हेर्। जब मानिसहरू छलमा संलग्‍न हुन्छन्, यो के-कस्ता अभिप्रायहरूबाट आउँछन्? तिनीहरू के उद्देश्य हासिल गर्न खोजिरहेका हुन्छन्? कुनै अपवाद छैन, यो प्रतिष्ठा, लाभ र हैसियत प्राप्त गर्नको लागि हो; समग्रमा, यो तिनीहरूको आफ्‍नै हितको लागि हो। अनि, त्यो स्वार्थको खोजीको केन्द्रमा के लुकेको हुन्छ? यसको कारण के हो भने मानिसहरूले तिनीहरूका आफ्‍नै हितहरूलाई अरू सबै कुराभन्दा महत्त्वपूर्ण ठान्छन्। तिनीहरू आफूलाई फाइदा पुर्‍याउनको निम्ति छलमा संलग्‍न हुन्छन्, र त्यसरी तिनीहरूको छली स्वभाव प्रकट हुन्छ। यो समस्यालाई कसरी समाधान गर्नुपर्छ? सुरुमा तैँले हितहरू के हुन्, तिनले मानिसहरूलाई ठ्याक्कै के दिन्छन्, र तिनको पछि लाग्दा के-कस्ता परिणामहरू आउँछन्, त्यो खुट्याउनु र जान्‍नुपर्छ। यदि तैँले त्यस्तो गर्न सक्दैनस् भने, तिनलाई त्याग्‍ने काम भन्‍न सजिलो तर गर्न गाह्रो हुन्छ। यदि मानिसहरूले सत्यता बुझ्दैनन् भने, तिनीहरूको लागि आफ्‍ना हितहरू त्याग्‍नुजत्तिको गाह्रो अरू केही हुँदैन। किनभने तिनीहरूको जीवनदर्शन नै “अरूको होइन, आफ्नो दुनो सोझ्याउनुपर्छ” र “धनी बन्‍न मान्छेले जे पनि गर्छ” भन्‍ने हुन्छ। स्पष्‍टै छ, तिनीहरू आफ्‍नै हितहरूका लागि जिउँछन्। मानिसहरूले के सोच्छन् भने तिनीहरूका हितहरूविना—यदि तिनीहरूले आफ्‍ना हितहरू गुमाउने हो भने—तिनीहरू बाँच्‍न सक्ने थिएनन्। मानौँ तिनीहरूको अस्तित्वलाई तिनीहरूका हितहरूबाट अलग गर्न सकिँदैन, त्यसकारण धेरैजसो मानिसहरू आफ्‍नै हितहरूबाहेक अरू केही देख्दैनन्। तिनीहरूतिनीहरूका आफ्नै हितहरूलाई अरू कुनै पनि कुराभन्दा उच्‍च ठान्छन्, तिनीहरू आफ्‍नै हितका लागि जिउँछन्, र तिनीहरूलाई तिनीहरूका हितहरू त्याग्‍न लगाउनु भनेको ज्यान दिन लगाउनुजत्तिकै हुन्छ। त्यसो भए त्यस्तो परिस्थितिमा के गर्नुपर्छ? मानिसहरूले सत्यता स्वीकार गर्नैपर्छ। तिनीहरूले सत्यता बुझेपछि मात्रै आफ्ना हितहरूको सारलाई देख्‍न सक्छन्; त्यसपछि मात्रै तिनीहरूले आफूले औधी प्रेम गरेको कुरालाई त्याग्‍न, इन्कार गर्न, र त्यसरी त्याग्दाको पीडालाई सहन सक्छन्। अनि, जब तैँले यसो गर्न सक्छस्, र आफ्‍नै हितहरूलाई त्याग्‍न सक्छस्, तब तैँले हृदयमा त्यति नै ढुक्‍क र त्यति नै शान्ति प्राप्त गर्छस्, र त्यसो गरेर तैँले देहलाई जितेको हुनेछस्। यदि तँ आफ्‍ना हितहरूमै अल्झिरहन्छस् र तिनीहरूलाई त्याग्न अस्वीकार गर्छस्, अनि तैँले थोरै सत्यता पनि स्वीकार गर्दैनस् भने—तैँले मनमा यसो भन्न सक्छस्, “आफूलाई लाभ पुर्‍याउन कोसिस गर्नु र कुनै पनि घाटा बेहोर्न नमान्‍नुमा के गलत छ र? परमेश्‍वरले त मलाई दण्ड दिनुभएको छैन, मानिसहरूले मलाई के नै गर्न सक्छन् र?”—कसैले पनि तँलाई केही गर्न सक्दैन, तर परमेश्‍वरमा विश्‍वास राखेर, तँ अन्त्यमा सत्यता र जीवन प्राप्त गर्न असफल हुनेछस्। यो तेरो लागि ठूलो घाटा हुनेछ—तैँले मुक्ति प्राप्त गर्न सक्नेछैनस्। योभन्दा ठूलो पछुतो अरू कुनै छ र? आफ्‍नै हितहरूको पछि लाग्दा अन्त्यमा प्राप्त हुने कुरा यही हो। यदि मानिसहरूले प्रतिष्ठा, लाभ र हैसियतको मात्रै खोजी गर्छन् भने—यदि तिनीहरूले आफ्‍नै हितहरूको मात्रै खोजी गर्छन् भने—तिनीहरूले कहिल्यै पनि सत्यता र जीवन प्राप्त गर्नेछैनन्, र अन्त्यमा, तिनीहरूले नै घाटा बेहोर्नुपर्छ। परमेश्‍वरले सत्यता खोजी गर्नेहरूलाई मुक्ति दिनुहुन्छ। यदि तँ सत्यता स्वीकार गर्दैनस् भने, र यदि तँ आफ्‍नो भ्रष्ट स्वभावको बारेमा मनन गर्न र त्यसबारेमा जान्‍न सक्षम छैनस् भने, तैँले साँचो रूपमा पश्‍चात्ताप गर्नेछैनस्, र तैँले जीवन प्रवेश हासिल गर्नेछैनस्। सत्यता स्वीकार गर्नु र आफूलाई चिन्‍नु तेरो जीवनमा हुने वृद्धि र मुक्ति प्राप्त गर्ने मार्ग हो, र यो तेरो लागि परमेश्‍वरको छानबिन, न्याय र सजाय स्वीकार्न, अनि सत्यता र जीवन प्राप्त गर्न उहाँको अघि आउने मौका हो। यदि तँ ख्याति र हैसियत, अनि तेरो आफ्‍नै हितलाई पछ्याउनको लागि सत्यता पछ्याउन छोड्छस् भने, यो परमेश्‍वरको न्याय र सजाय प्राप्त गर्ने र मुक्ति पाउने अवसरलाई त्याग्‍नुसरह हो। तैँले प्रतिष्ठा, लाभ र हैसियत अनि तेरा आफ्‍नै हितहरू रोजिरहेको हुन्छस्, तर तैँले जे त्यागिरहेको हुन्छस् त्यो नै सत्यता हो, र तैँले जे गुमाइरहेको हुन्छस् त्यो जीवन, र मुक्ति पाउने मौका हो। कुन धेरै अर्थपूर्ण हुन्छ? यदि तैँले आफ्‍नै हित छनौट गर्छस् र सत्यतालाई त्याग्छस् भने, के यो मूर्ख कुरा होइन र? ठेट शब्दमा भन्नुपर्दा, यो सानो फाइदाको लागि ठूलो घाटा बेहोर्नु हो। प्रतिष्ठा, लाभ, हैसियत, पैसा, र स्वार्थहरू सबै क्षणिक हुन्, ती सबै अल्पकालीन हुन्, जबकि सत्यता र जीवन अनन्त र अपरिवर्तनीय छन्। यदि मानिसहरूले प्रतिष्ठा, लाभ र हैसियतको पछि लाग्‍ने तुल्याउने आफ्ना भ्रष्ट स्वभावहरू समाधान गर्छन् भने, तिनीहरूले मुक्ति पाउने आशा हुन्छ। यसको साथै, मानिसहरूले प्राप्त गर्ने सत्यताहरू अनन्त हुन्छन्; शैतानले मानिसहरूबाट सत्यताहरू खोसेर लान सक्दैन, न त अरू कसैले नै यसलाई खोसी लान सक्छन्। तँ तेरा हितहरूलाई त्याग्छस् तर तैँले प्राप्त गर्ने भनेको सत्यता र मुक्ति हुन्; यी परिणामहरू तेरै हुन्, र तिनीहरू तैँले आफ्नै लागि प्राप्त गर्छस्। यदि मानिसहरूले सत्यताको अभ्यास गर्ने निर्णय गरे भने, तिनीहरूले आफ्‍ना हितहरू गुमाएका भए पनि, तिनीहरूले परमेश्‍वरको मुक्ति र अनन्त जीवन प्राप्त गरिरहेका हुन्छन्। ती मानिसहरू सबैभन्दा बुद्धिमान मानिसहरू हुन्। यदि मानिसहरूले आफ्ना हितका लागि सत्यतालाई त्याग्छन् भने, तिनीहरूले जीवन र परमेश्‍वरबाट प्राप्त हुने मुक्ति गुमाउँछन्; ती मानिसहरू सबैभन्दा मूर्ख हुन्। व्यक्तिले के रोज्छ—आफ्नो हित कि सत्यता—भन्‍ने कुराले धेरै खुलासा गरिरहेको हुन्छ। सत्यतालाई प्रेम गर्नेहरूले सत्यतालाई छनौट गर्नेछन्; तिनीहरूले परमेश्‍वरप्रति समर्पित हुने, र उहाँलाई पछ्याउने कार्यको छनौट गर्नेछन्। तिनीहरूले सत्यतालाई पछ्याउन आफ्‍नै हितलाई त्याग्न चाहन्छन्। तिनीहरूले जति नै धेरै कष्ट भोग्‍नु परे पनि, तिनीहरूले परमेश्‍वरलाई सन्तुष्ट तुल्याउने गवाहीमा खरो उत्रिने अठोट गरेका हुन्छन्। सत्यतालाई अभ्यास गर्ने अनि सत्यता वास्तविकतामा प्रवेश गर्ने आधारभूत मार्ग यही हो।

सबै मानिसहरूमा भ्रष्ट स्वभावहरूले गहिरो रूपले जरा गाडेका हुन्छन् र कोही पनि अरू कोहीभन्दा कम भ्रष्ट हुँदैन। मानिसहरूका दृष्टिकोण, धारणा, कल्पना, र अनाज्ञाकारिताको हद उल्लेखनीय रूपमा फरक हुदैनन् र ती धेरैजसो एउटै हुन्छन्। सबै मानिसहरू शैतानको प्रभुत्वमा बस्छन्, र तिनीहरू सबै शैतानी स्वभावअनुसार जिउँछन्। समानता के छ भने, परमेश्‍वरले प्रत्येक व्यक्तिलाई समान अवसर दिनुहुन्छ, परमेश्‍वरले सबैप्रति एउटै मनोवृत्ति राख्नुहुन्छ, र सबैको लागि परमेश्‍वरको सत्यता र जीवनको भरणपोषण समान छ, र त्यसैले प्रत्येक व्यक्तिको लागि परमेश्‍वरको मानक र मापदण्डहरू पनि समान छन्। यदि तँलाई तैँले मुक्ति प्राप्त गर्न सक्दैनस्, तँ अरूभन्दा बढी भ्रष्ट छस्, र तँलाई परमेश्‍वरले मुक्ति दिनुहुनेछैन, किनकि तैँले केही भ्रष्ट स्वभावहरू प्रकट गरेको छस् जुन अरूले देखेका छन् र तिनीहरू त्यसदेखि दिक्क भएका छन् भन्‍ने लाग्छ, र तैँले आफैलाई उद्देश्यहीन ठान्छस्, कुनै उत्साह ल्याउन सक्दैनस्, तँलाई कुनै काम गर्न मन लाग्दैन, र तँ जिउनुको कुनै अर्थ छैन र तैँले मर्नु नै बेस हुन्छ भन्ठान्छस् भने, यो कस्तो प्रकारको मनोवृत्ति हो? यो परिपक्वताको प्रकटीकरण होइन, र यो परमेश्‍वरले हेर्न चाहनुभएको कुरा पनि होइन; परमेश्‍वरले यसप्रकारको व्यक्ति वा मनोवृत्ति मन पराउनुहुन्न। सत्यता पछ्याउने क्रममा मानिसहरूले धेरै गलत स्थितिहरू सुल्टाउनुपर्छ, र तिनीहरूले आफ्नो पछ्याइप्रतिका आफ्ना विचारहरू निरन्तर रूपले सही पार्नुपर्छ, र बारम्बार परमेश्‍वरसामु आएर उहाँलाई मेरो जाँच गर्नुहोस् र मलाई अन्तर्दृष्टि र मार्गदर्शन दिनुहोस् भनेर भन्‍नुपर्छ। अनि परमेश्‍वरले तिनीहरूलाई मदत र अनुग्रह प्रदान गर्नुहुनेछ, र परमेश्‍वरले प्रत्येक व्यक्तिलाई ठूलो धैर्यता, दया, कृपा र क्षमाद्वारा मार्गदर्शन गर्नुहुनेछ। त्यसैले, तैँले मानिसहरूको सही मनोवृत्ति र सत्यता पछ्याउने चाहना, र न्याय तथा ज्योतिको तृष्णाप्रति शङ्का गर्नु हुँदैन, र परमेश्‍वरको सार भनेको मानवजातिलाई मुक्ति दिनु र मानवजातिलाई करुणा र क्षमा गर्नु हो भन्‍ने कुरामा पनि शङ्का गर्नु हुदैन। तिमीहरूले यी वचनहरू याद गर्नुपर्छ! अनि यी वचनहरू मानिसहरूलाई बताउनुको अर्थ के हो? यसको अर्थ तिनीहरूले कुनै पनि समय सत्यता पछ्याउन छोड्नु हुँदैन, तिनीहरूले आफूलाई उद्देश्यहीन ठान्नु हुँदैन वा आफू नकारात्मक हुनु हुँदैन भन्‍ने हो। जब तँ नकारात्मकतामा फस्छस्, तैँले मनमनै यस्तो सोच्नुपर्छः किन परमेश्‍वरले यति धेरै सत्यताहरू व्यक्त गर्नुभएको हो? यो धेरैभन्दा धेरै मानिसहरूलाई सत्यता बुझाउन र तिनीहरूका वास्तविक समस्याहरू समाधान गर्नहेतु आपूर्ति दिनलाई हो। तैँले परमेश्‍वरका वचनहरूबाट प्रत्यक्ष रूपमै धेरै लाभहरु प्राप्त गर्ने मात्र नभई तैँले तेरो ब्रदर-सिस्टरहरूसँग सत्यता सङ्गति गर्दा पनि धेरै लाभहरू प्राप्त गर्छस्—के त्यो तँलाई त्यही बेला परमेश्‍वरले आपूर्ति दिनुभएजत्तिकै होइन र? यदि तँलाई त्यस्तो लाग्छ, र तैँले त्यो चाल पाउँछस् भने, तँ किन हार मान्न चाहन्छस्? किन तेरो मनमा गुनासोहरू उत्पन्न हुन्छन्? तँ किन तँलाई मुक्ति दिने कुरामा परमेश्‍वरको इमानदारीबारे शङ्का गर्छस्? मानिसहरू बेबकुफ, सानो कदका, र कमजोर हुन सक्छन्, तर मुक्तिको कुरामा तिनीहरूले आस्था गुमाउन मिल्दैन। जब म कुनै दिन तिमीहरूसँग बोल्छु र पुनः अन्तरक्रिया गर्छु, म आशा गर्छु कि तिमीहरू दरिद्र र दयनीय वा बोधो र बुद्धु नभई तिमीहरूले केही न केही प्राप्ति र हासिल गरेका हुनेछौ। तिमीहरूले धेरै सुनेका, देखेका र बुझेका छौ, तर तिमीहरुले सत्यता प्राप्त गरेका छौ या छैनौ, र तिमीहरूलाई सिद्व पार्न सकिन्छ कि सकिदैन भन्‍ने कुरा तिमीहरूको पछ्याइमा भर पर्छ। तथ्य यो हो कि यदि कसैले यसलाई पछ्याउँछ भने उसले यो प्राप्त गर्न सक्छ, तर यदि उसले सुन्दैन र पछ्याउँदैन भने उसले यो कहिल्यै प्राप्त गर्नेछैन। यदि तिमीहरू साँच्चिकै सत्यता पछ्याउँछौ र पत्रुसझैँ परमेश्‍वरको निम्ति प्रेम र स्वभाव परिवर्तनको पछि लाग्छौ भने, तिमीहरूले परमेश्‍वरको प्रशंसा प्राप्त गर्नेछौ; त्यो कुरा निश्‍चित छ।

फूटनोटहरू:

क. मूल पाठमा “ती दुई प्रकारका हुन्छन्: ‘जिद्दीपन’ र ‘कठोरता’” भन्‍ने वाक्यांश समावेश छैन।

ख. मूल पाठमा “जुन क्रूरताको एउटा पक्ष हो” भन्‍ने वाक्यांश समावेश छैन।

ग. मूल पाठमा “क्रूरताको अर्को पक्ष भनेको ‘दुष्टता’ हो” भन्‍ने वाक्यांश समावेश छैन।


सत्यता पछ्याएर मात्रै व्यक्तिले परमेश्‍वरबारे आफ्‍ना धारणा र गलतफहमीहरू हटाउन सक्छ

मानिसहरू सुरुमा परमेश्वरमा विश्वास गर्न थाल्दा सत्यता बुझ्दैनन् अनि तिनीहरूमा परमेश्वरबारे धेरै धारणा र कल्पना हुन्छन्। तिमीहरूले परमेश्वरमा कैयौँ वर्ष विश्वास गरेपछि, उहाँका यतिका धेरै वचन पढेपछि र यतिका धेरै प्रवचन सुनेपछि, यी धारणा र कल्पनामध्ये कतिवटा समाधान भएका छन् त? परमेश्वरमा कैयौँ वर्ष विश्वास गरेपछि पनि कतिपय मानिसमा परमेश्वरले गर्ने न्याय र सजाय अनि काटछाँट र निराकरणबारे धारणाहरू हुन्छन्, जबकि अरू मानिसमा परमेश्वरका वचनहरूको कठोरता देख्दा धारणाहरू उत्पन्न हुन सक्छन्। के सत्यता खोजेर यी कुराहरू समाधान गर्न सकिन्छ? यदि तिमीहरू सबै कुरामा सत्यता खोज्न सक्छौ र आफूले सामना गर्ने कुनै पनि समस्या समाधान गर्नका लागि त्यसलाई प्रयोग गर्न सक्छौ भने तिमीहरू सत्यता पछ्याउने व्यक्ति हौ। के अब तिमीहरू समस्याहरू समाधान गर्न सत्यता खोज्न सक्छौ त? तिमीहरूले धारणा उत्पन्न गर्ने कुनै पनि कुरा सामना गर्दा, वा कुनै अपराध गर्दा, त्यसलाई समाधान गर्न कसरी सत्यता खोज्छौ? यस्तो कुराबारे कसले आफ्नो अनुभव बताउन सक्छ? (मैले आफू अगुवा हुँदा कुनै पनि व्यवहारिक काम गरिनँ, आफूलाई राम्रो देखाउने कार्यहरू मात्र गरेँ, अनि सधैँ प्रतिष्ठा र हैसियतका लागि मरिहत्ते गरेँ। यसले मण्डलीको काममा बाधा र अवरोध पुऱ्यायो, अनि काटछाँट र निराकरणमा पर्दा आफूलाई सही ठहर्‍याउन खोजेँ अनि ममा साँचो आत्मचिन्तन र ज्ञान थिएन, न त पश्चत्ताप र बदलाव नै थियो। पछि मण्डलीले मलाई हटायो, तर मेरो हृदयमा अझै पनि प्रतिरोध र असन्तुष्ट थियो, अनि म सधैँ गुनासो र नकारात्मक कुरा गर्थेँ। मैले सत्यता पटक्कै स्वीकार नगरेको, परमेश्वरको प्रतिरोध गरेको र त्यो उहाँको स्वाभावलाई चिढ्याउने कुरा भएकाले अगुवाहरूले मलाई निराकरण गरे र मैले अझै पनि पश्चात्ताप नगरेमा मलाई पन्छाइने र हटाइनेछ भनेर पनि बताए। मैले त्यतिबेला सत्यता बुझेको थिइनँ र परमेश्वरलाई एकदमै गलत बुझेको थिएँ। मैले परमेश्वरमा विश्वास गर्दिनँ भनेर कहिल्यै नभनेको भए पनि उहाँलाई चिढ्याएकाले उहाँले मलाई पक्कै पनि मुक्ति दिनुहुन्न, त्यसैले म सेवा मात्र चढाउँछु भन्ने सोचेँ। त्यसपछि मैले सत्यता पछ्याउमा त्यति ध्यान दिइनँ र एक दिन परमेश्वरको सङ्गति सुनेपछि म बल्ल परिवर्तन भएँ।) परिवर्तन भएपछि, के तैँले अभ्यासको सही मार्ग पाइस् त? फेरि त्यसो भयो भने तँ के गर्नेछस्? (अहिले, मैले यस पक्षमा अभ्यासको मार्ग पाएको छैन।) वास्तवमा, यी सबै समस्या सत्यता प्रयोग गरेर समाधान गर्न सकिन्छ। यदि मानिसहरू परमेश्वरबारे आफ्नो गलतफहमी हटाउन चाहन्छन् भने, एक हिसाबले तिनीहरूले आफ्ना भ्रष्ट स्वभाव चिन्नैपर्छ, अनि आफूले पहिले गरेका गल्ती, अपराध र लापरवाही, लिएका गलत मार्गलाई विश्लेषण गरेर बुझ्नैपर्छ। यसरी तिनीहरूले आफ्नो प्रकृतिलाई स्पष्टसँग बुझ्न र देख्न सक्नेछन्। यसका साथै, तिनीहरूले मानिसहरू किन पथभ्रष्ट हुन्छन् र सत्यता सिद्धान्तहरू उल्लङ्घन गर्ने यति धेरै काम किन गर्छन् भन्ने कुरा र यी कार्यहरूको प्रकृति स्पष्टसँग बुझ्नुपर्छ। त्यसबाहेक, तिनीहरूले मानवजातिका लागि परमेश्वरका खास इच्छा र मागहरू के हुन्, मानिसहरू परमेश्वरका मागअनुसार काम गर्न किन सधैँ असमर्थ हुन्छन् र किन सधैँ उहाँको इच्छाविरुद्ध गएर आफूखुसी गर्छन् भन्ने कुरा पनि बुझ्नैपर्छ? यी कुराहरू परमेश्वरसामु ल्याएर प्रार्थना गर्, र ती स्पष्टसँग बुझ्—तबमात्र तैँले आफ्नो स्थिति र मनस्थिति बदल्न र परमेश्वरबारे आफ्ना गलतफहमीहरू हटाउन सक्छस्। कतिपय मानिस आफूले गर्ने हरेक कुरामा सधैँ अनुचित अभिप्राय राख्ने गर्दछन्, तिनीहरूमा सधैँ दुष्ट विचार हुन्छ र तिनीहरू आफ्नो भित्री स्थिति सही छ कि छैन भनेर जाँच गर्न सक्दैनन्, न त त्यसलाई परमेश्वरका वचनहरूअनुसार खुट्ट्याउन नै सक्छन्। यी मानिसहरू अन्योलमा हुन्छन्। अन्योलमा हुने व्यक्तिको सबैभन्दा स्पष्ट विशेषता भनेको उसले खराब काम गरेपछि काटछाँट र निराकरणमा पर्दा ऊ नकारात्मक रहन्छ, निराश भएर आफू सकिएको र मुक्ति पाउन सक्दिनँ भन्ने निर्णय समेत गर्छ। के अन्योलमा हुने व्यक्तिको सबभन्दा दयनीय व्यवहार यही होइन र? ऊ परमेश्वरको वचनअनुसार आत्मचिन्तन गर्न सक्दैन र कठिननाइहरू सामना गर्दा समस्या समाधान गर्नका लागि सत्यता खोज्न सक्दैन। के यो अत्यन्त अन्योलमा हुनु होइन र? के निराश भएर समस्या समाधान हुन सक्छ र? सधैँ नकारात्मकतामा रुमलिएर समस्या समाधान हुन सक्छ र? मानिसहरूले के बुझ्नुपर्छ भने आफूले गल्ती गर्दा वा समस्या आइपर्दा त्यसको समाधान गर्न सत्यता खोज्नुपर्छ। तिनीहरूले सुरुमा आफूले दुष्कर्म गर्नुको कारण, त्यसको अभिप्राय र सुरुवाती बिन्दु, आफूले यसो गर्नुको अभिप्राय र लक्ष्य के थियो, अनि आफूलाई कसैले प्रोत्साहित गरेर, उक्साएर वा छल गरेर यसो गर्न लगाएको हो कि वा आफूले जानाजानी यसो गरेको हो भन्नेबारे चिन्तन गरी बुझ्नुपर्छ। यी प्रश्नहरूलाई चिन्तन गरी राम्रोसँग बुझ्नैपर्छ अनि त्यसपछि तिनीहरूले आफूबाट के-कस्ता गल्तीहरू भए र आफू को हुँ भनेर बुझ्न सक्नेछन्। यदि तँ आफ्ना गल्तीहरूको सार पहिचान गर्न वा त्यसबाट पाठ सिक्न सक्दैनस् भने, समस्या समाधान गर्न सकिँदैन। धेरै मानिस खराब काम गरेर कहिल्यै आत्मचिन्तन गर्दैनन्, त्यसैले, के यस्ता मानिसहरूले कहिल्यै साँच्चै पश्चात्ताप गर्न सक्छन्? के तिनीहरूको मुक्ति पाउने कुनै आशा हुन्छ? मानवजाति शैतानका सन्तति हुन्, अनि तिनीहरूले परमेश्वरको स्वभावलाई चिढ्याएको भए पनि वा नचिढ्याएको भए पनि, तिनीहरूको प्रकृति सार उस्तै छ। तिनीहरूले आत्मचिन्तन गरी आफूलाई अझ राम्रोसँग चिन्नुपर्छ, आफूले कुन हदसम्म परमेश्वरविरुद्ध विद्रोह र प्रतिरोध गरेको छ, अनि अझै पनि सत्यता स्विकार्न र अभ्यास गर्न सक्छ कि सक्दैन भनी स्पष्टसँग हेर्नुपर्छ। यदि तिनीहरूले यो स्पष्ट देख्न सक्छन् भने आफू कति खतरामा छु भन्ने थाहा पाउनेछन्। वास्तवमा, सबै भ्रष्ट मानिस तिनीहरू प्रकृति सारका आधारमा हेर्दा खतरामा हुन्छन्; तिनीहरूले सत्यता स्विकार्न निकै प्रयास गर्नुपर्छ र तिनीहरूलाई यो सजिलो हुँदैन। कतिपय मानिसले दुष्कर्म गरेर आफ्नो प्रकृति सार प्रकट गरेका छन्, जबकि कतिपयले अहिलेसम्म दुष्कर्म गरेका छैनन् तर तिनीहरू अरूभन्दा निकै राम्रा छन् भन्ने पनि होइन—तिनीहरूलाई त्यसो गर्ने मौका वा परिस्थिति नमिलेको मात्र हो। तैँले यी अपराधहरू गरेको हुनाले अब कस्तो मनोवृत्ति राख्नुपर्छ, परमेश्वरसामु के कुराको जिम्मा लिनुपर्छ र उहाँले के हेर्न चाहनुहुन्छ भन्ने कुराबारे तँ आफ्नो हृदयमा स्पष्ट हुनैपर्छ। तैँले यी कुरालाई प्रार्थना र खोजीद्वारा स्पष्ट पार्नैपर्छ; त्यसपछि तैँले भविष्यमा कसरी पछ्याउनुपर्छ भनेर थाहा पाउनेछस् र त्यसउप्रान्त आफूले विगतमा गरेका गल्तीबाट प्रभावित र नियन्त्रित हुनेछैनस्। तँ अगाडिको मार्गमा हिँड्नैपर्छ र तैँले आफूले गर्नुपर्ने तरिकाले कर्तव्य निभाउनैपर्छ, अनि उप्रान्त पटक्कै निराश हुनु हुँदैन; तँ नकारात्मकता र गलतफहमीबाट पूर्ण रूपमा बाहिर निस्कनैपर्छ। एक हिसाबले, तैँले आफ्नाविगतका अपराध र गल्तीहरूको भर्पाई गर्न अहिले आफ्नो कर्तव्य निर्वाह गर्नु नकारात्मक कुरा हो र त्यो त्यति उचित होइन, तर कम्तीमा पनि तँमा यो मानसिकता चाहिँ हुनुपर्छ। अर्को हिसाबले, तैँले सकारात्मक र सक्रिय भएर सहकार्य गर्नुपर्छ, आफूले निभाउनुपर्ने कर्तव्य राम्रोसँग निभाउने सक्दो प्रयास गर्नुपर्छ र आफ्ना जिम्मेवारी र दायित्वहरू पूरा गर्नुपर्छ। सृजित प्राणीले गर्नुपर्ने कुरा यही नै हो। तँमा परमेश्वरबारे जे-जस्ता धारणाहरू भए पनि, वा तैँले भ्रष्टता प्रकट गरेको वा उहाँको स्वभावलाई चिढ्याएको भए पनि, तैँले यी सबै कुरालाई आत्मचिन्तन गरेर र सत्यता खोजेर समाधान गर्नैपर्छ। आफ्ना असफलताहरूबाट पाठ सिक् र नकारात्मकताको दलदलबाट पूर्ण रूपमा बाहिर निस्की। तँ सत्यता बुझेर स्वतन्त्र भएपछि, कुनै व्यक्ति, मामला वा परिस्थितिको नियन्त्रणमा नभएपछि, तँसँग अगाडिको मार्गमा हिँड्न आत्मविश्वास हुनेछ। तैँले केही प्राप्ति र जीवनमा केही प्रगति गरिसकेपछि, अनि तँमा परमेश्वरबारे कुनै धारणा नभएपछि, तँ बिस्तारै-बिस्तारै परमेश्वरमा विश्वास गर्ने सही बाटोमा प्रवेश गर्नेछस्।

कसैले विगतमा अपराध गरेको हुन सक्छ, वा ऊ पथभ्रष्ट भएको हुन सक्छ, तर ऊ वास्तवमा कुनै अति धूर्त वा दुष्ट व्यक्ति होइन, ऊ केवल अति अहङ्कारी मात्र थियो, यति सम्म अहङ्कारी थियो कि ऊ अव्यावहारिक भयो, संयमता गुमायो र आफूलाई सम्हाल्ने सकेन, अनि परमेश्वरले घृणा गर्ने वा घिन मान्ने काम मात्र गऱ्यो र जुन काम ऊ आफैले पनि घिनाउँछ। तर उसले अहिलेसम्म उहाँलाई पछ्याएकोले केही प्रगति गरेको हुनुपर्छ। जब तिनीहरू अन्ततः रहन सक्छन् कि सक्दैनन् भन्ने कुरा आउँछ, तब परमेश्वरले यो कुरा उसको हालको व्यवहार, साथै उसको उहाँप्रतिको र आफ्नो कर्तव्यप्रतिको अहिलेको मनोवृत्ति हेरेर निर्धारण गर्नुहुनेछ। कसैले भन्न सक्ला: “मैले विगतमा गम्भीर अपराधहरू गरेको छु, तर पछि मैले सत्यता बुझेँ। मलाई आफूले गरेका अपराधबारे साँच्चै पछुतो छ, तर मैले अहिले सत्यता अभ्यास गरे पनि तिनलाई फिर्ता लिन सक्दिनँ। मलाई सधैँ म कलङ्क हुँ झैँ लाग्छ र परमेश्वरले मलाई चाहनुहुन्छ कि चाहनुहुन्न भनेर मेरो हृदय स्पष्ट छैन।” यो तँ आफैले आफैबारे गरेको फैसला हो, परमेश्वरको फैसला होइन; तेरो फैसलाले परमेश्वरको फैसलाको प्रतिनिधित्व गर्दैन, न त तेरो मनोवृत्तिले उहाँको मनोवृत्तिको प्रतिनिधित्व गर्दछ। तैँले परमेश्वरको मनोवृत्ति, अनि हरेक भ्रष्ट व्यक्ति र मुक्ति दिन सकिने मानिसहरूप्रति उहाँको अन्तिम फैसला कस्तो छ भनेर बुझ्नुपर्छ। के तिमीहरू यसबारे स्पष्ट भयौ? परमेश्वरले सत्यता पछ्याउँदा व्यक्तिको मनोवृत्ति, अठोट र संकल्प कस्तो छ भनेर हेर्नुहुन्छ। उहाँले तँ पहिले को थिइस्, तैँले के अपराध गरेको थिइस् वा तँ कति समर्पित, अर्पित भइस् वा तैँले कति कष्ट भोगिस् भन्ने कुरालाई वास्ता गर्नुहुन्न। परमेश्वरले यी कुराहरू हेर्नुहुन्न। कसैले म परमेश्वरमा विश्वास गर्छु र मैले आठ पटक जेल सजाय भोगिसकेँ भन्ला, अनि परमेश्वर यसो भन्नुहुन्छ: “तेरा यी कुराहरूलाई हेर्दिनँ। तैँले अहिले कसरी व्यवहार गर्छस्, तँ सत्यता पछ्याउने व्यक्ति होस् कि होइनस्, तैँले जेलमा हुँदा गवाही दिइस् कि दिइनस्, तैँले के-के प्राप्त गरेको छस्, तैँले परमेश्वरलाई चिन्छस् कि चिन्दैनस् र सत्यता वास्तविकतामा प्रवेश गरेको छस् कि छैनस्, त्यो मात्र हेर्छु।” परमेश्वरले चाहनुहुने नतिजा यही नै हो। कतिपय मानिसहरू भन्छन्: “मैले अपराध गरेको छु र म पथभ्रष्ट भएको छु, तर अहिले मलाई त्यो थाहा छ, र गहन चिन्तन गरेर म पश्चात्ताप गर्न इच्छुक भएको छु, र आफ्नो कर्तव्य राम्ररी निभाउने, झारा नटार्ने, र आफूले सक्दो गर्ने दृढ सङ्कल्प गर्छु ताकि म परमेश्वरलाई सन्तुष्ट पार्न सकूँ, उहाँको प्रेम चुकाउन सकूँ र आफ्ना विगतका गल्तीहरूको भर्पाई गर्न सकूँ। म आफ्नो कर्तव्य निर्वाह गर्दै सत्यता पछ्याउन र अभ्यास गर्न चाहन्छु। म सेवा वा आफूलाई समर्पित मात्रै गर्ने छैन, सत्यतालाई अभ्यास गर्ने, मानव स्वरूपमा जिउने र राम्रोसँग कर्तव्य निर्वाह गरेर परमेश्वरलाई सम्मानित तुल्याउने कोसिस गर्नेछु।” यो मनोवृत्ति हुँदा के परमेश्वरले अझै पनि तेरा अपराधहरूलाई हेर्नुहुनेछ त? उहाँले त्यसो गर्नुहुनेछैन। तसर्थ, विगतका अपराधबाट नियन्त्रित नहुन तँ आफ्नो हृदयमा यस कुराबारे निश्चित बन्नैपर्छ। कतिपय मानिसहरू सधैँ आफ्ना विगतका अपराधहरूद्वारा नियन्त्रित रहन्छन्, अनि यसो सोच्छन्, “परमेश्वरले पक्कै पनि उहाँको स्वभावलाई चिढ्याउने कुनै पनि कुरालाई माफ गर्न सक्नुहुन्न। उहाँको हृदयले मलाई लामो समयदेखि घृणा र इन्कार गरेको छ, र मैले सत्यता पछ्याउनु व्यर्थ छ।” यो कस्तो मनोवृत्ति हो? यो भनेको परमेश्वरलाई शङ्का गर्नु र गलत बुझ्नु हो। वास्तवमा तैँले परमेश्वरको स्वभावलाई चिढ्याउने कुनै पनि कामकुरा गर्नुअघि नै तँमा उहाँको सम्मान र आदर नगर्ने, अनि उहाँप्रति लापरवाह हुने मनोवृत्ति थियो, र तँ परमेश्वरलाई परमेश्वर झैँ व्यवहार गर्दैन थिइस्। मानिसहरूले क्षणिक अज्ञानता वा उत्तेजनाका कारण आफ्नो शैतानी स्वभाव प्रकट गर्छन् र तिनीहरूलाई अनुशासित गर्ने वा रोक्ने कोही भएन भने तिनीहरू अपराध गर्न पुग्छन्। तिनीहरूले गरेका अपराधको दुष्परिणामहरू आइसकेपछि तिनीहरू पश्चात्ताप गर्न जान्दैनन् र अझै पनि असहज नै महसुस गर्छन्। तिनीहरू आफ्नो भावी परिणाम र गन्तव्यबारे चिन्तित हुन्छन्, अनि यी सबै कुरा आफ्नो हृदयमा बोकेर हिँड्छन्, र सधैँ यसो सोच्छन्, “म सकिएँ, बर्बाद भएँ, त्यसैले म आफैलाई आशाहीन घोषित गर्दैछु। यदि कुनै दिन परमेश्वरले मलाई चाहनुभएन र पूर्ण रूपमा घृणा गर्नुभयो भने यसबाट हुनसक्ने सबभन्दा नराम्रो कुरा भनेको म मर्नेछु। म आफूलाई परमेश्वरको कृपामा छोड्छु।” सतही रूपमा तिनीहरूले आफूलाई परमेश्वरको कृपामा छाड्ने र उहाँको बन्दोबस्त एवं सार्वभौमिकताप्रति समर्पित गर्ने कुरा गरे पनि तिनीहरूको वास्तविक स्थिति कस्तो हुन्छ? त्यो प्रतिरोधी, हठी, अनि पश्चात्ताप नगर्ने हुन्छ। पश्चात्ताप नगर्ने हुनु भनेको के हो? यो भनेको आफ्नै विचार पक्रिरहनु, परमेश्वरले बोलेका कुनै पनि कुरालाई विश्वास वा स्वीकार नगर्नु र सधैँ यस्तो सोच्नु हो, “परमेश्वरका प्रोत्साहन र सान्तवनायुक्त वचनहरू मेरा लागि होइनन्, अरू मानिसका लागि हुन्। म त सकिँए, म अयोग्य भइसकेको छु, म बेकार छु—परमेश्वरले मलाई धेरै पहिले सुधार्न छोडिसक्नु भएको छ, र मैले आफ्ना पाप जसरी स्विकारे पनि, जसरी प्रार्थना गरे पनि वा पछुतो मान्दै रोइकराइ गरे पनि उहाँले कहिले पनि मलाई अर्को मौका दिनुहुनेछैन।” तिनीहरू आफ्नो हृदयमा परमेश्वरलाई मापन गर्ने र उहाँबारे अनुमान लगाउने यो कस्तो मनोवृत्ति हो? के यो स्वीकारोक्ति र पश्चात्तापको मनोवृत्ति हो त? पक्कै पनि होइन। यस्तो खालको मनोवृत्तिले एक किसिमको स्वभाव प्रतिनिधित्व गर्छ—हठ, गहन हठ। बाहिरबाट तिनीहरू निकै आत्मधर्मी, कसैको कुरा नसुन्ने, हरेक धर्मसिद्धान्त बुझ्ने, तर केही अभ्यास नगर्नेजस्ता देखिन्छन्। वास्तवमा तिनीहरूमा हठी स्वभाव हुन्छ। परमेश्वरको नजरमा, यो हठ, आज्ञाकारिता हो कि विद्रोपीपन? स्पष्ट रूपमा विद्रोहीपन नै हो। तर तिनीहरू आफूलाई ठूलो अन्याय भएको ठान्छन्, “म परमेश्वरलाई अत्यन्तै प्रेम गर्थेँ, तर उहाँले मैले गरेको एउटा सानो गल्ती पनि माफ गर्न सक्नुहुन्न र अहिले मेरो परिणाम गुमेको छ। परमेश्वरले मजस्ता मानिसहरूबारे फैसला गर्नुभएको छ। म पावल हुँ।” के परमेश्वरले तँ पावल होस् भनेर भन्नुभयो? परमेश्वरले त्यसो भन्नुभएन। तँ नै आफूलाई पावल भन्छस्—त्यो कहाँबाट आउँछ त? तँ भन्छस् परमेश्वरले तँलाई मार्नु हुनेछ, दण्ड दिनुहुनेछ अनि नरकमा पठाउनुहुनेछ। यो परिणाम कसले निर्धारण गर्‍यो? स्पष्टरूपमा, यो तैँले आफैले निर्धारण गरिस्, किनभने परमेश्वरले उहाँको काम पूरा भएपछि तँलाई नरकमा पठाइनेछ र तैँले स्वर्गको राज्यमा प्रवेश पाउनेछैनस् भनेर कहिल्यै भन्नुभएको छैन। परमेश्वरले तँलाई घृणा र इन्कार गर्नुहुन्छ भनेर नभनेसम्म तँसँग सत्यता पछ्याउने मौका र अधिकार हुन्छ, तैँले केवल परमेश्वरका वचनहरूको न्याय र सजाय स्विकार्नुपर्छ। तँमा यस प्रकारको मनोवृत्ति हुनैपर्छ किनभने यो सत्यता र परमेश्वरले दिनुहुने मुक्ति स्विकार्ने र साँचो पश्चात्ताप गर्ने मनोवृत्ति हो। तँ सधैँ आफ्नै धारणा, कल्पना र गलतफहमीहरूलाई पक्रिरहन्छस्; तँ पहिल्यै यी कुराहरूले भरिएको र तीद्वारा नियन्त्रित छस्, र तैँले परमेश्वरले तँलाई मुक्ति दिनुहुनेछैन भनेर निर्णयसमेत गरेर आफ्नो कर्तव्य निर्वाह गर्ने क्रममा लापरवाह र झारा टार्ने मानसिकता पनि अँगालिसकेको छस्—आफैलाई आशाहीन घोषित गर्ने मानसिकता, नकारात्मक र निष्क्रिय मानसिकता, दैनिक दिनचर्यामा जिउने मानसिकता, अल्छी मानसिकता। के तैँले सत्यता प्राप्त गर्न सक्छस् त? तैँले यस मानसिकतासाथ सत्यता प्राप्त गर्न सक्ने छैनस्, र तैँले मुक्ति पाउने छैनस्। के यस्तो व्यक्ति दयनीय हुँदैन? (हो, दयनीय हुन्छ।) के कुराले उसलाई यति दयनीय बनायो त? यो अज्ञानताको कारणले हो। केही आइपर्दा, तिनीहरू सत्यता खोज्दैनन्, बरु सधैँ अध्ययन र अनुमान गर्छन्, अनि परमेश्वरका वचनहरूमध्ये कुन चाहिँ आफ्नो परिस्थितिबारे बोलिएका थिए, परमेश्वरको मनोवृत्ति कस्तो छ, उहाँले कसरी फैसलाहरू गर्नुहुन्छ, र तिनीहरूको परिणाम के हुनेछ भनी हेर्न तिनलाई खोतल्न चाहन्छन्—र यसबाट त्यस मामलाको नतिजा के हुनेछ भनेर निर्धारण गर्छन्। के यो सत्यता खोजी गर्ने व्यवहार हो त? पक्कै होइन। तिनीहरू परमेश्वरका निन्दा गर्ने र श्राप दिने वचनहरूबारे सोचिरहन्छन्, नकारात्मकतामा जिइरहन्छन्—जुन कमजोर, नाजुक र निष्क्रिय हुनु हो जस्तो देखिन्छ, तर यो वास्तवमा एक प्रकारको प्रतिरोध हो। यो प्रतिरोध पछाडि कस्तो स्वभाव लुकेको हुन्छ? हठी स्वभाव। परमेश्वरको नजरमा, यस प्रकारको हठ एक किसिमको विद्रोहीपन हो र यसैलाई उहाँले सबभन्दा घृणा गर्नुहुन्छ। यदि परमेश्वरले तँलाई मुक्ति दिन चाहनुहुन्नथ्यो भने उहाँले तँलाई किन यति धेरै सत्यता बताउनुहुन्थ्यो, किन यति धेरै अभ्यासका मार्ग दिनुहुन्थ्यो वा किन यति इमानदार वचनहरू बोलेर तँलाई अर्ती दिनुहुन्थ्यो? तैपनि तँ परमेश्वरले तँलाई मुक्ति दिनुहुन्न भन्छस्। यसको आधार के हो? परमेश्वरको हृदयले सधैँ मानिसहरू पश्चात्ताप गरून् भन्ने चाहन्छ, तर मानिसहरूले नै आफूलाई मौका दिँदैनन्। यहाँ समस्या के हो? समस्या के हो भए मानव प्रकृति अत्यन्तै छली हुन्छ। मानिसहरू परमेश्वर वा उहाँका वचनहरूमा विश्वास गर्दैनन् र यही मनोवृत्ति साथ उहाँलाई व्यवहार गर्छन्। कसैले भन्ला: “परमेश्वर विश्वासयोग्य हुनुहुन्छ, र उहाँका वचनहरूभित्र न्याय, प्रकटीकरण, निन्दा, श्राप, कृपा र क्षमा हुन्छ। मलाई थाहा छ, यी सबै वचनहरूले परमेश्वरको स्वभाव प्रतिनिधित्व गर्छन्, तर कुन चाहिँ मेरो अवस्थाप्रति लक्षित छन् भनेर मलाई थाहा छैन। मलाई सधैँ के लाग्छ भने परमेश्वरका निन्दा र श्रापका वचनहरू मेरा लागि हुन्, अनि उहाँका आशिष र स्याबासीका वचनहरू सत्यता पछ्याउने मानिसहरूका लागि हुन्। जुनसुकै अवस्थामा पनि म त सकिएँ।” तिनीहरूमा सुरुदेखि अन्तसम्म नै यस प्रकारको अशिष्ट मनोवृत्ति हुन्छ, र परमेश्वरले तिनीहरूलाई मुक्ति दिनुहुन्न भन्नका लागि बहानाको रूपमा यसैलाई प्रयोग गर्छन्। तिनीहरू यस्तो सोच्नेछन्, “परमेश्वर, तपाईँले मलाई मुक्ति नदिनुहुने भएकोले, म पनि आफ्नो कर्तव्य निर्वाहमा लापरवाह र झारा टार्ने बनेकै राम्रो। यदि तपाईँ मलाई कुनै इनाम दिनुहुन्न भने म किन यति मेहनत गरूँ?” तिनीहरूको मानसिकतामा बदलिन्छ र अव्यावहारिक बन्छ। तिनीहरू सत्यता स्विकार्दैनन्, बरु आफ्नै अभिप्राय, नकारात्मक स्थिति, अनि मानव कल्पना, अनुमान र बहाना बोकेर परमेश्वर विरोधी हुन्छन् र उहाँसँग प्रतिस्पर्धा गर्छन्। तिनीहरू नकारात्मकतामा जिउँछन्, सत्यता खोज्न वा त्यसबारे सङ्गति गर्न इच्छुक हुँदैनन् र त्यसलाई अभ्यास गर्न वा इमानदार व्यक्ति बन्न वास्ता देखाउँदै नन्। तिनीहरू यसप्रति टालमटोल मनोवृत्ति अपनाउँछन् र अहिले पनि जागेका छैनन्, बरु अझै पनि नकारात्मक स्थितिमा जिउँछन्। परमेश्वरको भनाइअनुसार यस प्रकारका मानिसहरू सबभन्दा दयनीय हुन्छन्। सुरुदेखि अन्तसम्म परमेश्वरसँग प्रतिस्पर्धा गर्ने, उहाँबारे अनुमान लगाउने, उहाँलाई गलत बुझ्ने मानिसहरू नै हुन्छन्, अनि आफ्नै मानव धारणा र कल्पनाहरूमा रुमलिँदै आफैलाई यातना दिँदै नकारात्मकतामा पुग्छन्। तिनीहरू परमेश्वरबाट टाढिन्छन्, तैपनि उहाँको उपयोग गर्न चाहन्छन् र अलिकति पनि नहिच्किचाई उहाँसँग लेनदेन गर्न खोज्छन्। के यो आत्मघात होइन र? यो त ती गीतहरूले, अर्थात् तिनीहरूले “ठूलो भोजमा आफूलाई भोकै राखिरहेका छन्” भनेजस्तै हो। यो सबैभन्दा दयनीय कुरा हो। परमेश्वरले मानिसहरूलाई प्रचुरता दिनुभएको छ, तैपनि मानिसहरू फुटेको कचौरा बोकेर भीख माग्न निस्कन्छन्। के यो कष्ट भोग्नै पर्ने भिखारी होइन?

सुरुदेखि नै, मैले बारम्‍बार तिमीहरूलाई तिमीहरू प्रत्येकले सत्यताको खोजी गर्नुपर्छ भनेर अर्ती दिएको छु। जबसम्‍म सम्‍भव हुन्छ तबसम्‍म हरेस नखाओ; सत्यताको खोजी गर्नु हरेक व्यक्तिको दायित्व, जिम्‍मेवारी, र कर्तव्य हो, र यो हरेक व्यक्तिले हिँड्नुपर्ने मार्ग हुनुका साथै मुक्ति पाउन चाहना गर्ने सबैले हिँड्नुपर्ने मार्ग पनि हो। तैपनि कसैले यस कुरामा ध्यान दिँदैन—यो खोक्रो कुरा मात्रै हो भन्‍ने ठानेर, हरेक व्यक्तिले आफ्‍नै इच्‍छाअनुसार विचार गर्छ, कसैले पनि यसलाई महत्त्वपूर्ण विषय ठान्दैन। सुरुदेखि आजसम्‍म, आफ्‍नो हातमा परमेश्‍वरका वचनहरूको पुस्तकहरू पक्रेर पढ्ने, प्रवचनहरू सुन्‍ने, आफ्‍नो कर्तव्य निर्वाह गर्ने क्रममा परमेश्वरको न्याय र सजाय, अनि उहाँको अगुवाइ स्वीकार गरेको जस्तो देखिने धेरै जना भए पनि, मानिस र परमेश्‍वरको बीचमा सम्‍बन्ध स्थापित भएको छैन, र सबै मानिसहरू आफ्‍नो कल्‍पना, धारणा, गलत बुझाइ, र अनुमानअनुसार जिउँछन्, यहाँसम्‍म कि परमेश्‍वरका वचनहरू र काम, साथै उहाँको अगुवाइलाई तिनीहरूले जसरी लिन्छन् त्यसमा तिनीहरू हरेक दिन शङ्‍का र नकारात्मकतामा जिउँछन्। यदि तँ त्यस्तो स्थितिमा जिउँछस् भने, तैँले कसरी नकारात्मकतालाई त्याग्‍न सक्छस्? तैँले कसरी विद्रोहीपनलाई त्याग्‍न सक्छस्? तैँले कसरी छल अनि दुष्कर्मको मानसिकता र मनोवृत्तिलाई वा परमेश्‍वरले तँलाई दिनुभएको आज्ञा र कर्तव्यलाई तैँले जुन अनुमान र गलत बुझाइले हेर्छस् ती अनुमान र गलत बुझाइहरूलाई कसरी त्याग्‍न सक्छस्? अवश्य नै, तिनलाई त्याग्‍न सकिँदैन। त्यसकारण, यदि तँ सत्यताको खोजी र अभ्यास गर्ने अनि सत्यता वास्तविकतामा प्रवेश गर्ने मार्गमा अघि बढ्न चाहन्छस् भने, तँ तुरुन्तै परमेश्‍वरको अघि आउनुपर्छ, उहाँसँग प्रार्थना गर्नुपर्छ, र उहाँको इच्‍छा खोज्नुपर्छ—र उहाँको इच्‍छा के हो सोबारेमा स्पष्ट बुझाइ प्राप्त गर्नु नै सबैभन्दा महत्वपूर्ण कुरा हो। सधैँ धारणा र कल्पनाहरूमा जिउनु अत्यन्तै अव्यावहारिक हुन्छ; तैँले सबै कुरामा आत्मचिन्तन गर्न सिक्नुपर्छ, साथै तँमा अझैपनि धोइनुपर्ने कुन भ्रष्ट स्वभावहरू छन्, सत्यता अभ्यास गर्न तँलाई कुन कुराहरूले रोकिरहेका छन्, तँमा परमेश्वरबारे कस्ता गलतफहमी वा धारणाहरू छन्, र उहाँले गर्नुहुने कुन कुराहरू तेरो धारणासँग मिल्दैन, अनि तँलाई उहाँलाई शङ्का गर्ने र गलत बुझ्ने बनाउँछ भन्ने कुराको पहिचान गर्न सिक्नुपर्छ। यदि तैँले यसरी आत्मचिन्तन गरिस् भने तँमा सत्यता खोजेर समाधान गरिनुपर्ने कुन समस्याहरू अझै बाँकी छन् भनेर पत्ता लगाउन सक्छस्, र यदि तैँले यसरी अभ्यास गरिस् भने तेरो जीवन वृद्धि तीव्र हुनेछ। यदि तँ आत्मचिन्तन गर्दैनस्, हृदयमा सधैँ परेमश्वरबारे धारणा र गलतफहमीहरू पालिरहन्छस्, सधैँ आफ्नै विचारहरूमा जोड दिइरहन्छस्, अनि परमेश्वरले तँलाई निराश बनाउनुहुन्छ वा उहाँ तँप्रति न्यायोचित हुनुहुन्न भन्ने सोचिरहन्छस् र सधैँ आफ्नै तर्कहरू पक्रिरहन्छस् भने परमेश्वरबारे तेरो गलत बुझाइ झन् गहिरो हुँदै जानेछ र तँ र उहाँबीचको सम्बन्ध झन् टाढिँदै जानेछ, साथै तेरो हृदयमा उहाँप्रतिको विद्रोह र विरोध झन्-झन् बढ्दै जानेछ। तेरो स्थिति यति खराब हुनु भनेको खतरनाक कुरा हो, किनभने यसले तेरो कर्तव्यको प्रभावकारितालाई गम्भीर असर गरिसकेको हुनेछ। तैँले आफ्नो कर्तव्य र जिम्मेवारीलाई केवल लापरवाह, झारा टार्ने, अनादर, विद्रोही र प्रतिरोधी मनोवृत्तिसाथ व्यवहार गर्न सक्छस्, अनि यसको अन्तिम नतिजा के हुन्छ? यसले तँलाई कर्तव्य निभाउँदा लापरवाह र झारा टारुवा हुनेअनि परमेश्वरप्रति छली र प्रतिरोधी बन्नेतर्फ डोऱ्याउँछ। तैँले सत्यता प्राप्त गर्न सक्ने छैनस्, न त सत्यता वास्तविकतामा नै प्रवेश गर्न सक्नेछस्। यो नतिजाको मूल कारण के हो? यसको मूल कारण के हो भने, मानिसहरूको हृदयमा अझै पनि परमेश्वरबारे धारणा र गलतफहमीहरू छन्, अनि यी व्यावहारिक समस्याहरू समाधान भइसकेका छैनन्। त्यसैले, मानिसहरू र परमेश्वरबीच सधैँ एउटा खाडल हुनेछ। तसर्थ, यदि मानिसहरू परमेश्वरसामु आउन चाहन्छन् भने तिनीहरूले सबैभन्दा पहिले आफूमा रहेका परमेश्वरबारे के-कस्ता गलतफहमी, धारणा, कल्पना, आशङ्का वा अनुमानहरू छन् भन्नेबारे चिन्तन गर्नुपर्छ। यी सबै कुराहरू जाँचिनुपर्छ। वास्तवमा परमेश्वरबारे धारणा वा गतलफहमीहरू हुनु सामान्य कुरा होइन, किनभने यसमा परमेश्वरप्रति मानिसहरूको मनोवृत्तिका साथै तिनीहरूको प्रकृति सारलाई समावेश हुन्छ। यदि मानिसहरूले यी धारणा र गलतफहमीहरू समाधान गर्न सत्यता खोज्दैनन् भने यी कुराहरू आफै हराएर जानेछन् भन्ने हुँदैन। तिनीहरूले तेरो कर्तव्य निर्वाह वा सत्यताको पछ्याइमा असर नगरे पनि केही आइपर्दा वा विशेष परिस्थितिहरूमा तिनीहरूले अझै पनि तेरो मस्तिष्कलाई खलबल्याएको र तेरो कर्तव्यपालनमा बाधा दिएको जस्तो देखिनेछ। त्यसैले, यदि तँमा धारणा वा गलतफहमीहरू छन् भने तैँले परमेश्वरसामु आएर आत्मचिन्तन गर्नुपर्छ, सत्यता खोज्नुपर्छ, अनि मानिसहरूमा यी धारणा र गलतफहमीहरू किन उत्पन्न हुन्छन् भन्ने कुराको मूल कारण र सार स्पष्ट रूपमा बुझ्नुपर्छ। तबमात्र ती बिलाउनेछन्, परमेश्वरसँगको तेरो सम्बन्ध सामान्य बन्न सक्नेछ रबिस्तारै तेरो जीवन वृद्धि हुन सक्नेछ। मानिसहरूमा परमेश्वरको बारेमा अत्यन्त धेरै धारणा र गलत बुझाइहरू हुनुले मानवजातिले उहाँको प्रतिरोध गर्छ र उहाँसँग मिल्दैन भनी पुष्टि गर्छ। यी धारणा र गलतफहमीहरूलाई नियमित रूपमा समाधान गरेमात्र मानिसहरू र परमेश्वरबीच रहेको खाडल बिस्तारै पुरिँदै जान सक्छ। तिनीहरूले परमेश्वरलाई पालन गर्न सक्नेछन् र उहाँमा अझ बढी विश्वास गर्न थाल्नेछन्; अझ बढी विश्वास गरेसँगै तिनीहरूको सत्यता अभ्यासमा अशुद्धता निकै कम हुनेछ, अनि तिनीहरूको सत्यता पछ्याइमा पनि अशुद्धता र अवरोध धेरै कम हुनेछन्।

कर्तव्य निर्वाह गर्दा कस्ता मानिसहरू कम दूषित हुन्छन् र आफ्नै लागि कम षड्यन्त्र गर्छन्? (सरल मानिसहरू, जो परमेश्वरलाई गलत रूपमा बुझ्दैनन्।) यो एउटा प्रकार भयो। तर, इमानदार, दयालु मानिसहरू पनि छन्, जो सत्यतालाई अझ बढी पछ्याउँछन्—यी मानिसहरू आफ्नो कर्तव्य निर्वाह गर्दा कम दूषित हुन्छन्। परमेश्वरबारे गलतफहमी वा कल्पना भएकाहरू, वा उहाँबाट अत्यधिक चाह वा माग गर्नेहरू, आफ्नो कर्तव्य निर्वाह गर्दा अत्यन्तै दूषित हुन्छन्। तिनीहरू प्रतिष्ठा, हैसियत र इनाम चाहन्छन् र यदि कुनै ठूलो इनाम तिनीहरूबाट अझै पनि टाढा र ओझेल छ भने तिनीहरू यसो सोच्नेछन्, “यसलाई मैले तुरुन्तै पाउन नसक्ने भएकोले मैले केवल प्रतीक्षा र धैर्य गर्नुपर्नेछ। तर अहिले मैले थोरै भए पनि लाभ वा कम्तीमा केही हैसियत पाउनुपर्छ। म सबभन्दा पहिले मण्डलीमा अगुवा बन्न, दर्जनौँ मानिसको जिम्मा लिन लागिपर्नेछु। मानिसहरू सधैँ आफू वरपर झुम्मिएको त निकै रोमाञ्चक हुन्छ।” त्यसैले परमेश्वरप्रति तिनीहरूको विश्वासको यो अशुद्धता देखा पर्छ। जब तैँले कुनै पनि कर्तव्य निर्वाह गरेको हुँदैनस् वा परमेश्वरको घरका लागि कुनै व्यावहारिक कार्य गरेको हुँदैनस्, तब तँलाई आफू अयोग्य भएको महसुस हुनेछ र तँमा यी कुराहरू उत्पन्न हुने छैनन्। तर जब तँ केही गर्न सक्षम हुन्छस्, र आफू अधिकांश मानिसहरूभन्दा अलिक उच्च भएको, केही धर्मसिद्धान्त प्रचार गर्न सक्षम रहेको महसुस गर्छस् तब यी कुराहरू उत्पन्न हुनेछन्। उदाहरणका लागि कुनै अगुवा चुनिँदै गर्दा, यदि तैँले परमेश्वरमा एक-दुई वर्षदेखि मात्र विश्वास गरेको छस् भने तैँले आफ्नो कद सानो रहेको, आफू कुनै पनि प्रवचन दिन असमर्थ रहेको र आफू योग्य नभएको ठान्नेछस्, त्यसैले तँ चुनावको बेला पछि हट्नेछस्। तैँले तीन-चार वर्ष विश्वास गरिसकेपछि, केही आत्मिक धर्मसिद्धान्त प्रचार गर्न सक्नेछस्, त्यसैले फेरि कुनै अगुवा चुन्ने समय आउँदा, सक्रिय भएर त्यो पदको लागि पहल गर्दै यसरी प्रार्थना गर्नेछस्, “हे परमेश्वर मैले एउटा बोझ उठाएको छु, म एउटा मण्डली अगुवा बन्न र तपाईँको इच्छाको ख्याल गर्न इच्छुक छु। तर म चुनिए पनि वा नचुनिए पनि, सधैँ तपाईँको बन्दोबस्तमा समर्पित हुन इच्छुक छु।” तैँले आफू समर्पित हुन इच्छुक रहेको त भन्नेछस्, तर हृदयमा यस्तो सोच्नेछस्, “तर तपाईँले मलाई अगुवा बन्ने मौका दिनुभयो भने त धेरै राम्रो हुनेथ्यो!” यदि तेरो माग यस्तो छ भने, के परमेश्वरले त्यो पूरा गर्नुहुनेछ त? पक्कै गर्नुहुनेछैन, किनभने तेरो यो माग जायज छैन, यो त विलासी चाहना हो। तैँले परमेश्वरको बोझको ख्याल गर्न अगुवा बन्न चाहन्छु भने पनि, यसलाई आफ्नो भनाइ सही ठहर्‍याउने बहानाको रूपमा प्रयोग गर्दा, र यो सत्यताअनुरूप छ भन्ठान्दा, जब परमेश्वरले तेरो माग पूरा गर्नुहुन्न, तब तैँले के सोच्नेछस्? तैँले कस्ता प्रकटीकरणहरू प्रदर्शन गर्नेछस्? (म परमेश्वरलाई गलत रूपमा बुझ्नेछु, र मैले केवल उहाँको बोझ उठाउन खोज्दा उहाँले किन मलाई सन्तुष्ट पार्नुभएन भनेर सोच्नेछु। म नकारात्मक, प्रतिरोधी हुनेछु र गुनासो गर्न थाल्नेछु।) तँ नकारात्मक हुनेछस् र यस्तो सोच्नेछस्, “तिनीहरूले चुनेका व्यक्तिले मैले जति लामो समय परमेश्वरमा विश्वास गरेको छैन, ऊ म जति शिक्षित छैन र उसको क्षमता मेरो भन्दा कमजोर छ। म प्रवचन पनि दिन सक्छु, त्यसैले ऊ कसरी म भन्दा राम्रो भयो?” तँ सोचेको-सोच्यै हुनेछस्, तर तैँले पत्ता लगाउन चाहिँ सक्ने छैनस्, त्यसैले तँमा धारणाहरू उत्पन्न हुनेछन् र परमेश्वरलाई अधर्मी ठहऱ्याउने छस्। के यो भ्रष्ट स्वभाव होइन र? के तँ अझै पनि समर्पित हुन सक्नेछस्? अहँ, सक्नेछैनस्। यदि तँमा अगुवा हुने यो चाहना नभएको भए, यदि तैँले सत्यता पछ्याउन सकेको भए र तँसँग आत्मज्ञान भएको भए, तैँले यसो भन्ने थिइस्, “म साधारण अनुयायी हुँदा पनि ठिकै छु। मसँग सत्यता वास्तविकता छैन, मेरो मानवता औसत छ र म बोल्नमा त्यति सिपालु छैन। मसँग केही अनुभव त छ, तर म त्यसबारे बताउन साँच्चै सक्दिनँ। म यसबारे अझ बढी बताउन चाहन्छु तर म तिनलाई राम्ररी व्याख्या गर्नै सक्दिनँ। यदि म धेरै बोलेँ भने मानिसहरू मेरो कुरा सुनेर दिक्क मान्न सक्नेछन्। म यो पदका लागि अत्यन्तै अयोग्य छु। म अगुवा हुन उपयुक्त छैन र मैले केवल अरूबाट सिक्दै जानुपर्छ, आफ्नो क्षमताले भ्याएसम्म आफ्नो कर्तव्य निर्वाह गर्नुपर्छ र धरातलमा रहेर सत्यता पछ्याउनुपर्छ। कुनै दिन मसँग कद हुँदा र म अगुवाइ गर्न योग्य हुँदा, मेरा दाजुभाइ र दिदीबहिनीहरूले मलाई चुनेमा म इन्कार गर्नेछैन।” यो सही मनस्थिति हो। यदि कुनै दिन तेरा दाजुभाइ र दिदीबहिनीहरूले तँलाई अगुवा हुन योग्य देखेर चुने भने त्यो निश्चय नै परमेश्वरले अनुमति दिनुभएकोले नै हुनेछ, तब तैँले अगुवाइ गर्नेछस् कि गर्नेछैनस्? (हजुर, म गर्नेछु, म समर्पित हुनेछु।) तँ कसरी समर्पित हुनेछस्? मानौँ तँ यस्तो सोच्छस्, “मलाई म यो गर्न सक्छु जस्तो लाग्छ। मभन्दा राम्रो अरू कोही छैन, त्यसैले म यो अवश्य नै गर्न सक्छु। यो भनेको परमेश्वरले मलाई चुन्न मेरा दाजुभाइ र दिदीबहिनीहरूलाई उत्प्रेरित गर्नुभएको हो। यी मानिसहरूमध्ये मैले नै सबभन्दा लामो समयदेखि परमेश्वरमा विश्वास गरेको छु, मेरो उमेर उपयुक्त छ, मसँग समाजबारे केही अनुभव छ र म सक्षम सेवाकर्ता हुँ, म बोल्नमा सिपालु छु, शिक्षित छु, मैले हर प्रकारका कर्तव्यहरू निर्वाह गरेको छु, र केही अनुभव बटुलेको छु। म सबै तरिकाले उपयुक्त छु। यदि मेरा दाजुभाइ र दिदीबहिनीहरू मेरो अगुवाइमा रहे भने यो मण्डली जीवन पक्कै पनि फस्टाउनेछ र सुध्रिँदै जानेछ।” तब तँमा अहङ्कार उत्पन्न हुन्छ। के यो समझयुक्त कुरा हो त? त्यसपछि तँ के गर्नेछस्? तँ दुष्कर्म र खराब कामहरू गर्नेछस्, अनि त्यसपछि तँलाई निराकरण गरिनैपर्ने हुन्छ र तैँले न्याय र सजाय सामना गर्नैपर्ने हुन्छ। के व्यक्तिको मनस्थिति महत्वपूर्ण हुन्छ? (हजुर, हुन्छ।) तैँले जेसुकै गरे पनि, आफ्ना इरादा, सुरुवाती बिन्दु, अभिप्राय, लक्ष्य र सबै विचारहरूलाई सत्यताअनुसार चिन्तन गरेर बुझ्नैपर्छ र ती सही छन् कि गलत भनेर निर्धारण गर्नैपर्छ। तँ गलत मार्गमा नलाग्नका निम्ति, परमेश्वर वचनहरू नै यी सबै कुराको जग र आधार हुनुपर्छ। तैँले जे गर्न चाहे पनि वा तैँले परमेश्वरसामु जे खोजे, प्रार्थना गरे वा मागे पनि, त्यो जायज र उचित हुनुपर्छ, त्यो प्रस्तुत गर्न सकिने र सबैको अनुमोदन पाउन सक्ने कुरा हुनुपर्छ। सबैको सामुन्ने खुला रूपमा प्रस्तुत गर्न नसकिने कुराहरू खोज्नु वा त्यसका लागि प्रार्थना गर्नुको कुनै अर्थ हुँदैन। तैँले ती कुराहरूका लागि जति प्रार्थना गरे पनि कुनै फाइदा हुने छैन।

आफ्नो कर्तव्य निर्वाह गर्दा मानिसहरू सधैँ दूषित हुन्छन्, तिनीहरू आफ्नै अभिप्राय र प्राथमिकताहरूले दूषित हुन्छन्। त्यसोभए, के मानिसहरू जानाजानी आफूलाई दूषित हुन दिन्छन्? होइन, यो जानाजानी हुँदैन। कुनै व्यक्तिले कति दूषित छ भन्ने कुरा तिनीहरूको स्वभाव र पछ्याइमा भर पर्दछ। यदि कसैले सत्यता पछ्याउँछ भने, उसमा कर्तव्य निर्वाह गर्दा अभिप्राय, स्वार्थी इरादा, चाहना र नकारात्मक स्थितिहरू कम हुनेछन्। यदि उसले सत्यता पछ्याउँदैन भने ऊ झन् बढी दूषित हुनेछ, अनि असफलता वा अवरोध सामना गर्दा ऊ नकारात्मक हुने सम्भावना हुनेछ, कहिलेकाहीँ ऊ एउटै शब्दले गर्दा पनि पछारिन पुग्छ। तिमीहरू सधैँ “अभिमान, हैसियत र स्नेहले पीडित भएको” कुरा गर्छौँ—तिमीहरू दिनभरि नै यावत् कुराहरुले पीडित महसुस गर्छौ। यो तर्कहीन कुरा हो। मानिसहरूमा प्राय: शैतानी प्रकृति हावी हुन्छ, तिनीहरू आफ्नो शैतानी स्वभावको नियन्त्रणमा जिउँछन्, र सबै प्रकारका विलासी चाहनाहरू राख्छन्, तर तिनलाई समाधान गर्न सत्यता खोज्दैनन्। तिनीहरूले जस्तोसुकै भ्रष्टता प्रकट गरे पनि तिनीहरू सधैँ नकारात्मक र पीडित महसुस गर्छन्। यदि तिमीहरू पीडा महसुस गर्छौ भने तिमीहरू समस्यामा छौ; जबजब पीडित महसुस भएको कुरा उल्लेख गरिन्छ, यो कहिल्यै पनि राम्रो कुरा हुँदैन। किन? “पीडित हुनु” भन्ने शब्द आफैमा समेत जायज छैन—मानिसहरू विशेष परिस्थितिहरूमा मात्र पीडित महसुस गर्छन्, अनि यो सत्यता पछ्याउनेहरूले बारम्बार प्रकट गर्ने कुरा होइन। सधैँ पीडित महसुस गर्नु भनेको केही गडबड हुनु हो, त्यस्ता मानिसहरूमा केही समस्या हुन्छ—यो नकारात्मकता र प्रतिरोधको स्थिति हो। यसका साथै, “पीडित हुनु” शब्दलाई यसरी प्रयोग गर्नु गलत र अनुचित हो। सधैँ पीडित महसुस गर्ने मानिसहरूले किन अन्तमा त्यसबाट नतिजाहरू पाउँदैनन् त? किनभने तिनीहरूले सत्यता खोज्दैनन्, बरु उल्टै सधैँ नकारात्मक र प्रतिरोधी हुँदै परमेश्वरको विरोध गर्छन्। फलस्वरूप तिनीहरूले निकै कष्ट भोग्छन्, तर केही प्राप्त गर्दैनन्। सत्यतालाई प्रेम गर्ने मानिसहरू, जस्तोसुकै कठिनाइ वा समस्याको सामना गरे पनि सधैँ परमेश्वरको सार्वभौमिकता र बन्दोबस्तमा समर्पित हुन्छन्। तिनीहरूले परमेश्वरको योजनाबद्ध कार्य स्वीकार गर्नेछन्, सत्यता खोज्न उहाँसामु आउनेछन् र सत्यता पछ्याउने मार्गमा हिँड्नेछन्। कुनै असल कारण नभई पीडित महसुस नगर्, किनभने यसले तँलाई कहीँ पुर्‍याउँनेछैन। उदाहरणका लागि, तँ स्नेहका कारण पीडित महसुस गर्छस्, तर के तैँले आफूलाई कहिल्यै यसबाट निकाल्न सक्छस् त? तँ हैसियतका कारण पीडित महसुस गर्छस्, तर के तँसँग हैसियतबारे साँचो परिज्ञान छ त? तँ आफ्नो भविष्य र नियतिका कारण पीडित त महसुस गर्छस्, तर के तँ आफूलाई आफ्नो भविष्य र नियतिको बन्धनबाट स्वतन्त्र गर्न सक्छस् त? के तँ आफ्नो आशिष् पाउने चाहनालाई छोड्न सक्छस्? (अहँ, म सक्दिनँ।) त्यसोभए, तैँले यी समस्याहरू कसरी समाधान गर्न सक्छस् त? ती सबै सत्यता पछ्याएर नै समाधान गरिनुपर्छ। सत्यता पछ्याउँदा यसले मानिसहरूको अनुचित माग र विलासी चाहनाहरूका साथै परमेश्वरबारे तिनीहरूमा रहेको गलतफहमी, कल्पना, अनुमान, आशंका र निर्धारण गरेका कुराहरू पनि समाधान गर्न सक्छ। के यी सबै स्थिति समाधान भइसकेपछि पनि मानिसहरूले पीडित महसुस गर्नेछन् त? के पीडित महसुस गराउने यी सबै स्थितिहरू हराएर जानेछैनन् त? त्यस बेला, तेरो विचार, दृष्टिकोण, मनोवृत्ति र स्थिति कस्तो हुनेछ? तँ समर्पित हुन अनि प्रतीक्षा गर्न सक्षम हुनेछस्, र तैँले परमेश्वरको सार्वभौमिकता र बन्दोबस्तविरुद्ध लडाइँ गर्नेछैनस्, न त उहाँविरुद्ध विद्रोह वा उहाँको मूल्याङ्कन नै गर्नेछस्। यसका साथै, परमेश्वरको हात तँमाथि पर्दा, वा उहाँले तेरा लागि एउटा वातावरण योजनाबद्ध गर्नुहुँदा, तँ उहाँको प्रतिरोध वा उहाँलाई बेवास्ता गर्नुको सट्टा सक्रिय रूपमा सहकार्य गर्दै उहाँसामु समर्पित हुन सक्नेछस्; यसबाट उम्किन त झनै खोज्नेछैनस्। तँमा यी सकारात्मक स्थितिहरू बढ्दै जानेछन् र यसले तँ सत्यता पछ्याइरहेको छस् भन्ने प्रमाणित गर्छ। यद्धपि ती नकारात्मक कुराहरूले निरन्तर तेरो दिमागलाई गाँजेर तेरो दैनिक कार्य, सोच र विचारलाई प्रभावित पार्छन्, र तेरो स्थितिलाई असर गर्छन् भने यसले तैँले सत्यता पटक्कै पछ्याउँदैनस् भन्ने प्रमाणित गर्दछ र तँलाई अन्त्यमा हटाइनेछ।

धेरै मानिसहरू, आफ्नो कर्तव्य निर्वाह गर्दा, सधैँ आफ्ना अभिप्रायहरूले दूषित हुन्छन्, सधैँ उत्कृष्ट देखिने प्रयास गर्छन्, सधैँ प्रशंसा र प्रोत्साहन पाउन खोज्छन् र यदि तिनीहरूले केही काम राम्ररी गरे भने सधैँ त्यसको केही प्रतिफल वा इनाम चाहन्छन्; यदि कुनै इनाम पाएनन् भने कर्तव्य निर्वाहमा उदासीन बन्छन् र यदि तिनीहरूलाई ध्यान दिने वा प्रोत्साहन गर्ने केही भएन भने नकारात्मक भइहाल्छन्। तिनीहरू बालक झैँ अस्थिर हुन्छन्। यहाँ के भइरहेको छ—यस्ता मानिसहरू किन सधैँ आफ्ना अभिप्रायहरूले दूषित हुन्छन् र कहिल्यै तिनलाई पन्छाउन सक्दैनन्? यसको मुख्य कारण भनेकै तिनीहरू सत्यता स्विकार्दैनन्; परिणामस्वरूप तैँले तिनीहरूसँग सत्यताबारे जसरी सङ्गति गरेपनि तिनीहरू यी कुराहरूलाई पन्छाउन सक्दैनन्। यदि यी समस्याहरू कहिल्यै पनि समाधान गरिएनन् भने, समय बित्दै जाँदा तिनीहरू सजिलै नकारात्मक बन्छन् र कर्तव्य निर्वाहप्रति बढ्दो रूपमा उदासीन हुँदै जान्छन्। तिनीहरू परमेश्वरका प्रशंसा वा आशिष् पाउने वचनहरू देखेर अलिक प्रोत्साहित हुन्छन् र अलिक उत्साहित बन्छन्, तर यदि कसैले पनि तिनीहरूसँग सत्यताबारे सङ्गति गरेन भने, कसैले पनि तिनीहरूलाई प्रोत्साहन र प्रशंसा गरेन भने तिनीहरू उदासीन हुन थाल्छन्। यदि मानिसहरूले बारम्बार तिनीहरूको सराहना, गुणगान र प्रशंसा गरे भने तिनीहरू आफूलाई निकै अद्भूत मान्न थाल्छन् र हृदयमा परमेश्वरले तिनीहरूलाई रक्षा गरिरहनुभएको र आशिष दिइरहनुभएको छ भनेर विश्वस्त हुन्छन्। यस बेला तिनीहरूको भीडभन्दा उत्कृष्ट देखिने चाहना हासिल अनि परिपूर्ति हुन्छ, तिनीहरूको आशिषित हुने अभिप्राय क्षणिक रूपमा शान्त हुन्छ, र तिनीहरूको सीप र प्रतिभाहरू उपयोग गरिएका हुन्छन्, जसले तिनीहरूलाई इज्जत दिन्छ। तिनीहरू यति खुशी हुन्छन् कि सडकमा उफ्रिन थाल्छन्, तिनीहरूको अनुहार चम्किरहेको हुन्छ। के यो सत्यता पछ्याउँदाको प्रभाव हो त? (होइन।) यो त केवल तिनीहरूको चाहनाहरू पूरा भएकोले हो। यो कस्तो स्वभाव हो? यो अहङ्कारी स्वभाव हो। तिनीहरूमा अलिकति पनि आत्मचेतना हुँदैन, बरु विलासी चाहनाहरू हुन्छन्। तिनीहरूले कुनै प्रतिकूलता वा कठिनाइ सामना गर्दा वा तिनीहरूको अभिमान र आडम्बर पूर्ति नभएमा वा तिनीहरूको स्वार्थमा थोरै मात्र पनि सम्झौता हुन गएमा, तिनीहरू नकारात्मक हुन्छन् र लड्छन्। पहिला तिनीहरू दैत्य झैँ उच्च खडा हुन्थे, तर केही दिनमै तिनीहरू टुक्रा-टुक्रा भएर धुलोको थुप्रो बन्न पुगेका छन्—यो भिन्नता अत्यन्तै ठूलो छ। यदि तिनीहरू सत्यता पछ्याउने मानिसहरू हुन् भने, तिनीहरू यति छिटो कसरी लड्न सक्छन्? स्पष्ट छ, उत्साह, चाहना र महत्वाकांक्षाको आधारमा कर्तव्य निभाउने मानिसहरू निकै कमजोर हुन्छन्; कुनै अवरोध वा असफलता सामना गर्दा, तिनीहरू लड्छन्। आफ्ना कल्पनाहरू व्यर्थ, चाहनाहरू अपूरो भएको र आशिष् पाउने कुनै आशा नभएको देखेर तिनीहरू लगत्तै लड्छन्। यसले के देखाउँछ भने तिनीहरू त्यति बेला आफ्नो कर्तव्यबारे जतिसुकै उत्साहित भएपनि, त्यो उत्साह तिनीहरूले सत्यता बुझेको कारण थिएन। तिनीहरू आशिष् पाउने चाहना र उत्साहका कारण आफ्नो कर्तव्य निर्वाह गरिरहेका थिए। मानिसहरू जतिसुकै उत्साहित भएपनि वा तिनीहरूले जतिसुकै वचन वा धर्मसिद्धान्त प्रचार गर्न सकेपनि, यदि तिनीहरू सत्यता अभ्यास गर्न सक्दैनन् भने, सिद्धान्तअनुसार आफ्नो कर्तव्य निर्वाह गर्न सक्दैनन् भने, उत्साहमा मात्रै भर पर्छन् भने लामो समय टिक्न सक्नेछैनन्, अनि सङ्कष्ट वा विपत्ति सामना गर्दा तिनीहरू दह्रिलो गरी खडा हुन सक्नेछैनन्, र लडनेछन्। कतिपय मानिसहरू असफलता वा अवरोध सामना गर्दा लडिहाल्छन्, अरू मानिसहरू काटछाँट र निराकरण गरिँदा लड्ने गर्छन्, भने अन्य मानिसहरू ताडना सामना गर्दा लड्ने गर्छन्। सत्यता नहुनेहरू पहिलो अवरोधमै यसरी नै लड्ने गर्छन्। तसर्थ, सत्यता पछ्याउने व्यक्तिको प्रकटीकरण के-के हुन्? (जस्तोसुकै शोधन सामना गरे पनि र निकै पीडामा भएपनि तिनीहरू नकारात्मक बन्नेछैनन्। तिनीहरूले सत्यता खोज्नेछन् र परमेश्वरको सार्वभौमिकता र बन्दोबस्तमा समर्पित हुनेछन्।) नकारात्मक नबन्नु एउटा प्रकटीकरण हो, तर तिमीहरूले मुख्य प्रकटीकरणलाई छर्लङ्ग देखेका छैनौ र त्यो प्रकटीकरण भनेको के हो भने, सत्यता पछ्याउने मानिसहरूले कर्तव्य निर्वाह गर्दा जस्तोसुकै कठिनाइ, पीडा वा कमजोरी अनुभव गरे पनि बाधित वा प्रभावित हुँदैनन्। सत्यता नपछ्याउनेहरू खुसी हुँदा निकै उत्साहित भएर आफ्नो कर्तव्य निर्वाह गर्दछन्, जतिसुकै कष्ट भोगेपनि थकावट महसुस गर्दैनन् र सबै व्यक्तिगत कुरालाई एकातिर पन्छाउन सक्छन् र कर्तव्य त्याग्दैनन्। तर तिनीहरू बेखुसी हुँदा, अवस्था फरक हुन्छ। अलिकति काम गर्दा पनि तिनीहरू अत्यन्तै थकित महसुस गर्छन्, अनि अलिकित कष्ट भोग्नेबित्तिकै गुनासो गर्छन् र घर गएर जीवन जिएर धनी हुने र उम्कने बाटो खोज्ने बारेमा सोचिरहन्छन्। तर सत्यतालाई पछ्याउनेहरू यसो सोच्छन्, “मैले जतिसुकै कष्ट भोगेपनि आफ्नो कर्तव्य राम्रोसँग निर्वाह गर्नुपर्छ र परमेश्वरको प्रेम चुकाउनुपर्छ। आफ्नो कर्तव्य राम्रोसँग निर्वाह गरेर मात्रै मैले विवेक र समझ पाउनेछु, र मानव भनिन लायक हुनेछु।” आफ्नो कर्तव्य राम्रोसँग निर्वाह गर्नमा केन्द्रित गर्नु बाहेक, तिनीहरू जस्तोसुकै कठिनाइ सामना गर्नु परे पनि परमेश्वरका वचनहरू खान र पिउन सक्छन् र आफ्ना दाजुभाइ र दिदीबहिनीहरूसँग सत्यताबारे सङ्गति गर्न सक्छन् अनि कठिनाइहरू समाधान गर्न सत्यताको खोज्छन्। तिनीहरू बारम्बार यी कुराहरूबारे विचार गर्छन्: “मैले यो स्थितिलाई कसरी समाधान गर्न सक्छु? समस्या कहाँनेर छ? म किन नकारात्मक महसुस गर्छु? मलाई निराकरण किन गरिँदैछ? मैले कसरी यो गल्ती गर्न पुगेँ? मबाट गल्ती कहाँ भयो? के यो स्वभावसँग सम्बन्धित समस्या हो, के म यस क्षेत्रमा निपुण छैन र, कि मैले आफ्नै केही अभिप्रायहरू पालेर बसेको छु?” तिनीहरूले यी कुराहरूलाई केही दिन जाँचेपछि नतिजा पाउनेछन्, अनि तिनीहरूले आफ्नै अभिप्रायहरू पालेर राखेकाले, अरूलाई चिढ्याउन डराएकोले र परमेश्वरको घरका हितहरूलाई ख्याल नगरेकोले मण्डलीको काममा हानि पुगेको छ भनेर थाहा पाउँछन्। यस प्रकारको निष्कर्षमा पुगेपछि तैँले कस्तो मनोवृत्ति अपनाउनुपर्छ? तैँले यो समस्या कसरी समाधान गर्नुपर्छ? तैँले परमेश्वरको वचनहरूको न्याय र सजाय, काटछाँट र निराकरण स्विकार्नुपर्छ, उहाँको वचनभित्र रहेर आत्मचिन्तन गर्नुपर्छ, आफ्नो स्थिति र उहाँका वचनहरूलाई दाँजेर हेर्नुपर्छ, अनि आफ्नै भ्रष्ट स्वाभावहरूबारे बुझाइ हासिल गर्नुपर्छ। यसरी तँलाई आफू सत्यतालाई प्रेम गर्ने र परमेश्वरलाई पालन गर्ने व्यक्ति भए-नभएको थाहा हुनेछ। के यो निष्कर्षमा पुग्नु पर्याप्त छ त? तैँले अझै पनि यसो भन्दै परमेश्वरसामु पाप स्विकारी पश्चाताप गर्नुपर्छ, “मैले जे गरेँ त्यो सत्यताअनुरूप थिएन, मेरा कार्यहरू मेरा शैतानी स्वभावहरूद्वारा निर्देशित थिए। म पश्चाताप गर्न इच्छुक छु, र परमेश्वरविरुद्ध अब कहिल्यै पनि विद्रोह गर्नेछैन। चाहे जेसुकै होस्, म सधैँ सत्यता खोज्नेछु र परमेश्वरका मागअनुसार काम गर्नेछु। मैले त्यसो गर्न सकिनँ भने परमेश्वरले मलाई ताडना र सजाय दिनुहोस्।” यो वास्तवमै पश्चाताप गर्ने खालको हृदय हो। यदि तँ यसरी प्रार्थना गरेर दृढ सङ्कल्प गर्न सक्छस् भने, अनि यसरी अभ्यास गर्न सक्छस् भने यो आज्ञाकारी मानसिकता हो। यदि तँ यसरी अनुभव गर्छस् भने, बिस्तारै परमेश्वरको कामलाई पालन गर्न थाल्नेछस्, उहाँबारे साँचो बुझाइ हासिल गर्नेछस्, उहाँको स्वभाव साँच्चै धर्मी र पवित्र छ भन्ने देख्नेछस्, र आफूमा परमेश्वरको डर मान्ने हृदयको विकास गर्नेछस्। तँ आफ्नो कर्तव्य निर्वाहमा जिम्मेवार र वफादार हुनेछस्, र यसरी तैँले केही व्यावहारिक अनुभव बटुल्नेछस्, अनि तँ सत्यता वास्तविकतामा प्रवेश गरेको हुनेछस्।

काम गर्ने क्रममा कतिपय मानिसहरूले आफ्‍नै इच्‍छा पछ्याउँछन्। तिनीहरूले सिद्धान्तहरू उल्‍लङ्घन गर्छन्, अनि तिनीहरूलाई काटछाँट र निराकरण गरिँदा, तिनीहरूले केवल शब्दहरूले मात्र अहङ्कारी भएको स्विकार्छन् र तिनीहरूसँग सत्यता नभएकोले मात्रै तिनीहरूबाट गल्ती भएको हो भन्छन्। तिनीहरूले आफ्नो हृदयमा भने यसो भनेर गुनासो गर्छन्, “मबाहेक अरू कसैले पनि खतरा मोल्दैनन्—अनि अन्तिममा, केही गलत हुँदा, तिनीहरूले सबै जिम्मेवारी ममाथि थोपर्छन्। के यो मेरो मूर्खता होइन र? अर्कोपटक म त्यसरी खतरा मोलेर त्यही कुरा गर्न सक्दिनँ। टाउको उठाउने चराले नै गोली खान्छ!” यस मनोवृत्तिको बारेमा तिमीहरूलाई के लाग्छ? के यो पश्‍चात्तापको मनोवृत्ति हो? (होइन।) यो के मनोवृत्ति हो त? के तिनीहरू अस्थिर र छली बनिरहेका छैनन् र? तिनीहरूले आफ्नो मनमा यस्तो सोच्छन्, “यसपटक म भाग्यशाली भएँ, यसले विपत्ति ल्याएन। भनाइ नै छ, हरेक गल्तीबाट सिकिन्छ। भविष्यमा म अझै होशियार हुनुपर्छ।” तिनीहरूले कुनै मामला हेर्न र सामना गर्नको लागि सत्यता खोजी गर्दैनन्, बरु आफ्‍नो छुद्र चाल र चतुर युक्ति प्रयोग गर्छन्। के तिनीहरूले यसरी सत्यता प्राप्त गर्न सक्छन् र? सक्दैनन्, किनभने तिनीहरूले पश्‍चात्ताप गरेकै हुँदैनन्। पश्‍चात्ताप गर्दा गर्नुपर्ने पहिलो कुरा आफूले गरेको गल्ती पहिचान गर्नु हो: तैँले कहाँ गल्ती गरिस्, समस्याको सार के थियो, अनि तैँले कस्तो भ्रष्ट स्वभाव प्रकट गरिस् भनी बुझ्नु हो; तैँले यी कुराहरू मनन गर्नु र सत्यता स्विकार्नुपर्छ, त्यसपछि सत्यताअनुसार अभ्यास गर्नुपर्छ। यो मात्रै पश्‍चात्तापको मनोवृत्ति हो। अर्कोतर्फ, यदि तैँले विस्तृत रूपमा धूर्त शैलीहरूको बारेमा विचार गर्छस्, तँ पहिलेभन्दा छली बन्छस्, तेरा तरिकाहरू अझै चलाख र गुप्त हुन्छन्, अनि परिस्थिति सामना गर्ने तँसँग अझै बढी विधिहरू हुन्छन् भने, यो समस्या केवल छली बन्‍नुजस्तो सरल छैन। तैँले छलपूर्ण माध्यमहरूको प्रयोग गरिरहेको छस् र तँसँग रहस्यहरू छन् जसलाई तँ खोल्न सक्दैनस्। यो दुष्टता हो। तैँले पश्‍चात्ताप नगरेको मात्र छैनस्, तँ झन् धूर्त र छलीसमेत बनेको छस्। परमेश्‍वरले तँलाई अत्यन्तै हठी र दुष्ट, सतही रूपमा आफ्नो गल्ती मान्‍ने अनि निराकरण र काटछाँट स्विकार्ने, तर वास्तवमा अलिकति पनि पश्‍चात्तापी मनोवृत्ति नभएको व्यक्तिको रूपमा हेर्नुहुन्छ। म किन यसो भन्छु? किनभने यो घटना भइरहेको वा भएपछिको अवस्थामा, तैँले सत्यता खोज्दै खोजिनस्, चिन्तन गर्ने वा आफूलाई चिन्‍ने प्रयास गर्दै गरिनस्, र सत्यताअनुसार अभ्यास गर्दै गरिनस्। तेरो मनोवृत्ति भनेको समस्या समाधान गर्नको लागि शैतानका दर्शन, तर्क र विधिहरू प्रयोग गर्नु हो। वास्तवमा, तैँले यो समस्यालाई पन्छाइरहेको छस्, र यसलाई अरूले देख्दै नदेखून् भनेर, गल्तीको निशान नछोडी, राम्रोसित पोको पार्दै छस्। अन्त्यमा, तँलाई तँ निकै बाठो छस् भन्‍ने लाग्छ। परमेश्‍वरले यी कुराहरूलाई हेर्नुहुन्छ, तैँले आफूमाथि समस्या आइपर्दा साँचो रूपमा मनन गरेको, आफ्नो पाप स्वीकार गरेको, र पश्‍चात्ताप गरेको, त्यसपछि सत्यता खोजी गर्न र सत्यताअनुसार अभ्यास गर्न अघि बढेको कुरालाई हेर्नुहुन्‍न। तेरो मनोवृत्ति सत्यताको खोजी गर्ने वा सत्यताको अभ्यास गर्ने मनोवृत्ति होइन, न त यो परमेश्‍वरको सार्वभौमिकता र बन्दोबस्तहरूप्रति समर्पित हुने मनोवृत्ति नै हो, बरु यो त तेरो समस्यालाई समाधान गर्नको लागि शैतानका तरिका र विधिहरूको प्रयोग गर्ने मनोवृत्ति हो। तैँले अरूमा गलत छाप छोड्छस् र परमेश्‍वरद्वारा खुलासा हुने कुराको प्रतिरोध गर्छस्, अनि तँ परमेश्‍वरले तेरो लागि योजनाबद्ध गर्नुभएका परिस्‍थितिहरूविरुद्ध प्रतिरक्षा र मुकाबला गर्छस्। यसको अर्थ तेरो हृदय पहिलेको भन्दा बढी बन्द र परमेश्‍वरदेखि झन् टाढिएको छ। अनि यसरी के यसबाट कुनै राम्रो नतिजा आउँछ त? के तँ अझै पनि ज्योतिमा, शान्ति र आनन्दमा रमाउँदै जिउन सक्छस्? सक्दैनस्। यदि तँ सत्यताबाट अलग बस्छस् र परमेश्‍वरबाट पनि अलग बस्छस्, तँ निश्‍चय नै अन्धकारमा खस्‍नेछस् अनि रुनेछस् र दाह्रा किट्नेछस्। के यस्तो स्थिति मानिसहरूमा व्याप्त छ? (छ।) कतिपय मानिसहरू बारम्बार यसो भन्दै आफूलाई चेतावनी दिन्छन्, “यसपटक मेरो निराकरण गरिएको छ। अर्कोपटक, म अझै बढी मतलबी र होशियार बन्नुपर्छ। सबै मामिलामा म चनाखो बन्नुपर्छ ताकि म नहारूँ; जो मानिसहरू मतलबी छैनन् तिनीहरू मूर्ख हुन्छन्।” यदि तैँले सधैँ आफूले आफैलाई निर्देशित र सचेत गरिरहेको छस् भने, के तैँले कहिल्यै राम्रो नतिजाहरू हासिल गर्न सक्नेछस्? के तैँले सत्यता प्राप्त गर्न सक्‍नेछस्? यदि कुनै समस्या तँमाथि आइपर्छ भने, तैँले सत्यताको एउटा पक्ष खोज्नु र बुझ्नुपर्छ र सत्यताको त्यो पक्ष प्राप्त गर्नुपर्छ। सत्यतालाई बुझेर के हासिल गर्न सकिन्छ त? जब तैँले सत्यताको एउटा पक्षलाई बुझ्छस्, तब तैँले परमेश्‍वरको इच्‍छाको एउटा पक्षलाई बुझ्छस्; परमेश्‍वरले किन तँमाथि यो कुरा गर्नुभयो, उहाँले किन तँबाट यस्तो अपेक्षा गर्नुहुन्छ, तँलाई ताडना दिन र अनुशासनमा राख्‍न उहाँले किन यस्तो परिस्‍थितिको योजना गर्नुहुन्छ, उहाँले तँलाई काटछाँट र निराकरण गर्न किन यो समस्याको प्रयोग गर्नुहुन्छ, र तँ यो समस्याको सन्दर्भमा किन पतन, असफल, र खुलासा भएको छस् भनी बुझ्छस्। यदि तैँले यी कुराहरूलाई बुझ्छस् भने, तैँले सत्यता खोजी गर्न सक्‍नेछस् र जीवन प्रवेश हासिल गर्नेछस्। यदि तैँले यी कुराहरूलाई बुझ्दैनस् र यी तथ्यहरूलाई स्वीकार गर्दैनस्, बरु विरोध र प्रतिरोध गर्न, आफ्‍नै युक्तिहरूको प्रयोग गरी छद्म भेष धारण गर्न, अनि अरू सबैलाई र परमेश्‍वरलाई गलत मुहार देखाउन जिद्दी गर्छस् भने, तैँले सदासर्वदा नै सत्यता प्राप्त गर्न सक्‍नेछैनस्। यदि तँसँग सत्यता स्विकार्ने र पालन गर्ने इमानदार मनोवृत्ति छ, अनि जे भए पनि, तेरो हृदयमा जतिसुकै पीडा भए पनि वा तँ जतिसुकै अपमानित भएपनि सधैँ सत्यता स्विकार्न र पालन गर्न सक्छस्, र “परमेश्वरले गर्नुहुने सबै कुरा सही छ र मैले यसलाई स्विकार्नै पर्छ” भन्दै परमेश्वरलाई अझै पनि प्रार्थना गर्न सक्छस् भने यो आज्ञाकारी मनोवृत्ति हो। तर, स्विकार्ने प्रक्रिया दौरान तैँले निरन्तर आत्मचिन्तन गर्नैपर्छ, आफ्ना कार्य र व्यवहारमा कहाँ त्रुटिहरू भएका छन् भन्नेबारे चिन्तन गर्नुपर्छ, र तैँले सत्यताको कुन पक्ष उल्लङ्घन गरेको छस् भनेर हेर्नुपर्छ। तैँले आफ्नो वास्तविक स्थिति र कदलाई स्पष्टसँग देख्न सक्षम हुन, आफ्नै अभिप्रायलाई पनि विश्लेषण गर्नुपर्छ। तैँले त्यसपछि सत्यता खोजिस् भने सिद्धान्तहरूअनुसार सत्यता कसरी अभ्यासमा गर्ने भनेर जान्नेछस्। तैँले यसरी अभ्यास र अनुभव गरिस् भने थाह हुनु अगावै प्रगति गर्नेछस्। सत्यताले तँभित्र जरा गाड्नेछ; यो फस्टाउनेछ, फल्नेछ र तेरो जीवन बन्नेछ। तेरो भ्रष्टता प्रकटीकरणका सबै समस्या बिस्तारै समाधान हुँदै जानेछन्। अनि कुराहरू आइपर्दा तेरो मनोवृत्ति, दृष्टिकोण र स्थिति झन्-झन् सकारात्मकता उन्मुख हुँदै जानेछ। के त्यतिबेला तँ परमेश्वरबाट टाढा हुनेछस्? सायद तँ अझै पनि उहाँबाट टाढा रहनेछस्, तर त्यो दूरी घट्दै जानेछ, अनि परमेश्वरप्रति तैँले पालेका शङ्का, अनुमान, गलतफहमी, गुनासो, विद्रोहीपन र प्रतिरोध पनि घट्दै जानेछ। जब ती घट्छन्, तब कुराहरू आइपर्दा तँलाई आफूलाई परमेश्वरसामु शान्त राख्न, उहाँलाई प्रार्थना गर्न, सत्यता खोज्न र अभ्यासको मार्ग खोज्न तँलाई झनै सजिलो हुनेछ। यदि तँ कुराहरू आइपर्दा तिनलाई स्पष्टसँग देख्न सक्दैनस्, उल्टै अत्यन्तै अन्योलमा हुन्छस् र अझै पनि सत्यता खोज्दैनस् भने त्यहाँ समस्या हुनेछ। तैँले निश्चित रूपमा मामलाहरूलाई समाधानका मानव उपायहरू प्रयोग गरेर सम्हाल्नेछस्, र अनि तेरा संसारसँग व्यवहार गर्ने दर्शन, धूर्त विधि र चलाक तरिकाहरू सबै देखा पर्नेछन्। मानिसहरूले आफ्नो हृदयमा सुरुमा कामकुराप्रति यसरी नै प्रतिक्रिया जनाउँछन्। कतिपय मानिसहरू कामकुराहरू आइपर्दा कहिल्यै आफ्नो हृदयलाई सत्यतातर्फ लगाउदैनन्, उल्टै ती कुराहरूलाई मानव उपायहरूद्वारा सम्हाल्नेबारे सोचिरहन्छन्। परिणामस्वरूप, तिनीहरू लामो समयसम्म यताउता भट्किरहन्छन्, थाकेर अनुहार मलीन नभएसम्म आफूलाई पीडा दिन्छन्, तैपनि सत्यतालाई अभ्यास गर्दैनन्। सत्यतालाई नपछ्याउने मानिसहरू यस्तै दयनीय हुन्छन्। अहिले तैँले आफ्‍नो कर्तव्य स्वेच्‍छाले निर्वाह गरिरहेको हुनसक्‍ने, अनि तैँले स्वेच्छाले बलिदानहरू र आफूलाई समर्पित गर्नसक्ने भए पनि, यदि तँसँग अझै पनि परमेश्‍वरप्रति गलतबुझाइ, अनुमान, शङ्का, वा गुनासो, वा उहाँविरुद्ध विद्रोहीपन र विरोधसमेत छ भने, वा यदि तैँले उहाँलाई विरोध गर्न र तँमाथिको उहाँको सार्वभौमिकतालाई इन्कार गर्न विभिन्‍न विधि र तरिकाहरू प्रयोग गर्छस् भने—यदि तँ यी कुराहरू समाधान गर्दैनस् भने—सत्यता तेरो व्यक्तित्वको मालिक बन्‍न करिबकरिब असम्‍भव हुनेछ, र तेरो जीवन थकाइलाग्दो हुनेछ। दलदलमा डुबेझैँ गरी मानिसहरू प्रायजसो यी नकरात्मक स्थितिहरूमा रही संघर्ष गर्छन् र कष्ट भोग्छन्, अनि तिनीहरू सधैँ सही र गलत अवधारणाको भूमरीमा फसेका हुन्छन्। तिनीहरूले कसरी सत्यता पत्ता लगाउन र बुझ्न सक्छन्? सत्यताको खोजी गर्नको लागि, व्यक्ति सुरुमा समर्पित हुनुपर्छ। अनि, अनुभवको एक अवधिपछि, तिनीहरूले केही अन्तर्दृष्टि प्राप्त गर्न सक्‍नेछन्, र त्यो अवस्थामा सत्यता बुझ्‍न सहज हुन्छ। यदि कुनै व्यक्ति सधैँ सही र गलत के हो त्यसलाई छुट्ट्याउने प्रयास गरिरहन्छ र साँचो र झूटो के हो भन्ने कुरामै अलमलिन्छ भने, ऊसँग सत्यतालाई पत्ता लगाउने वा बुझ्‍ने कुनै उपाय हुँदैन। अनि, यदि व्यक्तिले कहिल्यै सत्यता बुझ्‍न सक्दैन भने, यसले के निम्त्याउँछ? सत्यता नबुझ्दा परमेश्वरबारे धारणा र गलतबुझाइ पैदा हुन्छ; जब व्यक्तिमा परमेश्वरबारे गलत बुझाइ पैदा हुन्छ, तब उसले उहाँबारे गुनासो गर्ने सम्भावना हुन्छ; जब यी गुनासोहरू प्रकट हुन्छ, तब ऊ विरोधी बन्छ; परमेश्‍वरको विरोधी हुनु भनेको परमेश्‍वरको प्रतिरोध गर्नु हो, र यो गम्भीर अपराध हो। यदि व्यक्तिले धेरै अपराध गरेको छ भने उसले अनेक दुष्कर्ममा गरेको हुन्छ, र उसलाई दण्डित गरिनुपर्छ। सत्यता बुझ्‍न सधैँ असक्षम हुँदा आउने परिणाम यही हो। त्यसकारण, सत्यताको खोजी तँलाई तेरो कर्तव्य राम्ररी निर्वाह गर्न, आज्ञाकारी बन्‍न, नियमहरूअनुसार व्यवहार गर्न, भक्त देखिन, वा सन्तको जस्तो मर्यादा प्राप्त गर्न लगाउने माध्यम मात्रै होइन। यो यी कुराहरू हासिल गर्ने तरिका मात्रै होइन; सिद्धान्ततः यो त परमेश्‍वरप्रति तैँले पालेर राखेका विभिन्न गलत दृष्टिकोणहरूलाई समाधान गर्ने तरिका हो। सत्यतालाई बुझ्‍नुको उद्देश्‍य मानिसका भ्रष्ट स्वभावहरूलाई समाधान गर्नु हो; जब ती भ्रष्ट स्वभावहरू समाधान हुन्छन्, मानिसहरूसँग त्यसउप्रान्त परमेश्‍वरको बारेमा कुनै गलत बुझाइ हुँदैन। यी दुई कुराहरू जोडिएका छन्। मानिसहरूले आफ्ना भ्रष्ट स्वभाव समाधान गर्दैगर्दा तिनीहरू र परमेश्‍वरको बीचको सम्‍बन्ध क्रमिक रूपमा सुधार हुँदै जान्छ र झन्-झन् सामान्य हुँदै जान्छ। भ्रष्ट स्वभाव समाधान भएपछि, परमेश्‍वरसम्‍बन्धी मानिसका सन्देह, शङ्का, परीक्षा, गलत-बुझाइ, प्रश्‍न, र गुनासाहरू, अनि तिनीहरूको प्रतिरोध समेत सबै अलि-अलि गर्दै समाधान हुनेछन्। व्यक्तिको भ्रष्ट स्वभावको समाधान भएपछि तत्‍कालीन रूपमा के प्रकटीकरण हुन्छ? (परमेश्‍वरप्रति तिनीहरूको मनोवृत्ति परिवर्तन हुन्छ।) तिनीहरू परमेश्वरलाई पालन गर्ने हृदयसाथ हरकुराको सामना गर्न सक्छन्, र त्यसपछि उहाँसँग तिनीहरूको सम्बन्ध सुधार हुनेछ। यदि तिनीहरू सत्यता बुझ्छन् भने त्यसलाई अभ्यास गर्न सक्नेछन्। तिनीहरूसँग परमेश्वरलाई पालन गर्ने हृदय हुन्छ, त्यसैले तिनीहरू आफ्नो कर्तव्य निर्वाहमा लापरवाह हुनेछैनन्, न त परमेश्वरलाई धोका नै दिनेछन्। यसरी तिनीहरूमा परमेश्वरबारे गलतफहमी र धारणाहरू झन्-झन् कम हुँदै जानेछ, उहाँसँग तिनीहरूको समबन्ध झन्-झन् सामान्य बन्दै जानेछ, र तिनीहरूले आफ्नो कर्तव्य निर्वाह गर्दा पूर्णत: परमेश्वरलाई आज्ञापालन गर्न सक्नेछन्। यदि तिनीहरूले आफ्नो भ्रष्ट स्वभावको समस्या समाधान गर्दैनन् भने, कहिल्यै पनि परमेश्वरसँग सामान्य सम्बन्ध बनाउन सक्नेछैनन्, र उहाँप्रति आज्ञाकारी हृदय हासिल गर्न कहिल्यै पनि सक्नेछैनन्। अविश्वासीहरू झैँ, तिनीहरू पनि अत्यन्तै विद्रोही हुनेछन्, आफ्नो हृदयमा सदैव परमेश्वरलाई अस्वीकार र प्रतिरोध गर्नेछन्, र तिनीहरूलाई आफ्नो कर्तव्य राम्ररी निर्वाह गर्न असम्भव हुनेछ। यसै कारण, सत्यता पछ्याउनु र अभ्यास गर्नु अत्यन्तै महत्वपूर्ण हुन्छ! तँ सत्यता पछ्याउँदैनस्, तैपनि परमेश्वरबारे आफ्ना धारणा, गलतफहमी र गुनासोहरू समाधान गर्न चाहन्छस्—के तँ यो प्राप्त गर्न सक्छस् त? पक्कै पनि सक्दैनस्। कतिपय मानिसहरू भन्छन्, “म एउटा साधारण व्यक्ति मात्र हुँ, ममा धारणा, गलतफहमी वा गुनासो जस्तो कुनै पनि कुरा छैन। म यी कुराहरूबारे सोच्दिनँ।” यदि तँ धारणाहरूबारे सोच्दैनस् भने, के तँ आफूमा कुनै पनि धारणा छैन भनेर ग्यारेन्टी गर्न सक्छस् त? के तँ भ्रष्ट स्वभावबारे नसोचेर त्यसलाई प्रकट हुनबाट रोक्न सक्छस् त? व्यक्तिले जस्तोसुकै भ्रष्टता प्रकट गरून्, यो जहिले पनि तिनीहरूको प्रकृतिद्वारा निर्धारित हुन्छ। मानिसहरू सबै आफ्ना शैतानी स्वभावले जिउँछन्; तिनीहरूको शैतानी स्वभावहरू तिनीहरूभित्र गहिरोसँग गडेका हुन्छन्, र ती तिनीहरूको प्रकृति सार बनेका हुन्छन्। मानिसहरूसँग आफ्नो शैतानी स्वभाव उन्मूलन गर्ने कुनै माध्यम हुँदैन, तिनीहरूले सत्यता र परमेश्वरको वचनहरूको प्रयोग गरेर मात्रै आफ्ना भ्रष्ट स्वभावका सबै समस्याहरू बिस्तारै समाधान गर्न सक्छन्।

व्यक्तिको परमेश्वरसँगको सम्बन्धमा भएको सुधार, वा त्यसको कमी, कहाँ प्रकट हुन्छ? त्यो तैँले मानिस, घटना र कामकुराहरू सामना गर्दा तेरो मनोवृत्ति र दृष्टिकोणमा प्रकट हुन्छ। यदि तेरो मनोवृत्ति र दृष्टिकोण सांसारिक जगतसँग व्यवहार गर्ने शैतानी दर्शन वा ज्ञान र सिद्धान्तहरूबाट आउँछन् र तैँले यी कुराहरूलाई आफ्नो जीवन दर्शन र नारा बनाउँछस् भने, के तँ सत्यता पछ्याउने व्यक्ति होस् त? के तैँले सत्यता प्राप्त गरेको छस् त? (छैन।) यसबाट तँ सत्यता पछ्याउने व्यक्ति होइनस् भनेर निश्चित रूपमा भन्न सकिँदैन; सायद तँ सत्यता पछ्याउने बाटोमा छस्, तर कम्तीमा पनि यसले के देखाउँछ भने तँ सत्यता वास्तविकताहरूमा प्रवेश गरिसकेको छैनस्। यदि तैँले आफ्ना धारणाहरूसँग मेल नखाने कुनै कुरा सामना गर्दा तँ तुरुन्तै रिसाउँछस्, टेबल ठोक्छस् र मानिसहरूमाथि चिच्याउँछस्, अनि त्यो स्विकार्न मान्दैनस् र समर्पित हुँदैनस् भने यहाँ समस्या के हो? के यो परमेश्वरसामु जिउने व्यक्ति हो? तँ किन सत्यताको खोजी गर्न असमर्थ छस्? यसले के देखाउँछ भने सत्यताले अझैसम्म पनि तेरो हृदयमा हैकम जमाएको छैन! यदि तँ यस्ता सानातिना कुरामा पनि तँ शान्त रहन सक्दैनस् भने र यति सानो मामलाले तेरो कुरूप स्थिति खुलासा गर्छ भने यसले तँ समस्याहरू समाधान गर्नहेतु सत्यताको प्रयोग गर्न सिपालु छैनस्, र रिसाउँदा सत्यताको खोजीलाई पन्छाइदिन्छस् भन्ने प्रमाणित गर्दछ। यदि मामला यो हो भने, तैँले जीवन प्रवेश कसरी पाउन सक्छस्? कतिपय मानिसहरूले कयौँ वर्षदेखि परमेश्वरमा विश्वास गरेका हुन्छन्, तर चाहे जेसुकै होस्, तिनीहरू अविश्वासी झैँ व्यवहार गर्छन्, शैतानी दर्शनअनुसार जिउँछन् र सत्यता कहिल्यै खोज्दैनन् वा अरूसँग अन्तरक्रिया गर्ने र मामिलाहरू सम्हाल्ने तरिकामा आफ्नो दृष्टिकोण बदल्दैनन्। तिनीहरूले कुनै स्पष्ट दुष्कर्म नगरेका भए पनि वा कुनै ठूलो गल्ती नगरेका भए पनि, र तिनीहरू असल मानिस झैँ देखिए पनि, तिनीहरूले कयौँ वर्षदेखि परमेश्वरमा विश्वास गरेका भए पनि, जीवन प्रवेश पाएका हुँदैनन् र सत्यतालाई कहिल्यै अभ्यास गरेका हुँदैनन्। के त्यस्ता मानिसहरूले परमेश्वरको मुक्ति पाउन सक्छन् त? तिनीहरूलाई मुक्ति पाउन गाह्रो हुनेछ। कतिपय मानिसहरूले कयौँ वर्षदेखि परमेश्वरमा विश्वास गरेका हुन्छन्, र चाहे जेसुकै होस्, तिनीहरू सधैँ यसो भन्ने गर्छन्, “मेरो विचारमा यस्तो-यस्तो…,” “मेरो योजना यो-यो…,” र “म यस्तो र उस्तो सोच्छु…,” वा तिनीहरू भन्छन्, “यो पुरानो भनाइले यसलाई राम्रोसँग भन्दछ…,” र “यो त्यो प्रसिद्ध व्यक्तिले भनेको…जस्तै छ।” सधैँ यसरी कुरा गर्ने मानिसहरूमा समस्या हुन्छ, किनभने यसले तिनीहरू शैतानका मान्छे हुन्, हृदयमा रत्तिभर सत्यता नभएका मान्छे हुन् भन्ने प्रमाणित गर्दछ। कुनै कुरा घटित हुँदा, यदि तँ सधैँ “मलाई याद छ परमेश्वरका वचनहरूले यसो भन्छन्…,” “परमेश्वरले एकपटक भन्नुभएको थियो…,” वा “परमेश्वरको घरको एउटा प्रवचनमा के भनिएको थियो भने…,” “परमेश्वरको वचनहरूको भजनमा एउटा पंक्ति छ जसले के भन्छ भने…,” भनेर भन्ने गर्छस् भने, यदि तँ सधैँ समस्याहरूबारे सोचविचार गरी यसरी कुरा गर्छस् भने, यसले तँ सत्यतालाई प्रेम गर्ने र केही सत्यता वास्तविकता भएको व्यक्ति होस् भनेर प्रमाणित गर्छ। परमेश्वरमा विश्वास गर्ने व्यक्तिमा जेसुकै आइपरे पनि, तिनीहरूले सबभन्दा पहिले परमेश्वरका वचनहरूले के भन्छन् भनेर खोज्नुपर्छ, हरकुरालाई परमेश्वरका वचनहरूसँग तुलना गरेर हेर्नुपर्छ र परमेश्वरका वचनहरूलाई आधार, जग र सुरुवाती बिन्दुको रूपमा प्रयोग गर्नुपर्छ। के सत्यता पछ्याउँदा र अभ्यास गर्दा तिनीहरूमा हुनुपर्ने मनोवृत्ति यही नै होइन र? कम्तीमा पनि यति चाहिँ हुनुपर्छ। अचेल, मानिसहरूले प्रवचन सुन्ने र हर दिन परमेश्वरका वचनहरू पढ्ने गरेपनि कुराहरू आइपर्दा, तिनीहरू अझै पनि यसो भन्छन् “मेरी आमाले भन्नुभएको थियो…,” “एउटा पुरानो भनाइ के छ भने…,” “फलानो-फलानो प्रसिद्ध व्यक्तिले के भनेका छन् भने…,” “एउटा उखानले भन्दछ…,” अनि “एउटा भनाइले यसो भन्छ…”। तिनीहरूले खाएका अनि पिएका परमेश्वरका वचनहरू कहाँ गए त? तैँले यी मानिसहरूको मनोवृत्ति र प्रतिक्रियाहरूबाट, तिनीहरूले अझै पनि सत्यता प्राप्त गरेका छैनन् वा सत्यता वास्तविकताहरूमा प्रवेश गरेका छैनन्, अनि तिनीहरूमा परमेश्वरको डर मान्ने हृदय छैन र सधैँ अविश्वासीको लवजमा बोल्दछन् भन्ने कुरा देख्न सक्छस्। यस्ता मानिसहरू अनुहार भावशून्य र बोधो हुन्छ। यसको कारण के हो? (यसको कारण सत्यता नपछ्याउनु हो।) मानिसहरू बाहिरबाट भावशून्य र बोधो देखिन सक्छन्, तर भित्र तिनीहरू कस्ता हुन्छन्? भित्र तिनीहरू ओइलाएका हुन्छन्, अर्को शब्दमा भन्नुपर्दा, तिनीहरूले अझै पनि सत्यताबाट मलजल र पोषण पाएका हुँदैनन्। तिनीहरू अझै पनि भोकै छन्, र तिनीहरूले अझैसम्म सत्यता प्राप्त गरेका छैनन्। त्यसैले, तिनीहरू भावशून्य, थकित जीवन जिउँछन्, प्रतिक्रिया जनाउनमा सुस्त हुन्छन् र केही आइपर्दा तिनीहरू अत्यन्तै असहाय हुन्छन्, अनि बेलाबेलामा भन्ने गर्छन्, “परमेश्वर, मलाई के गर्ने भनेर थाहा छैन!” “म अन्योलमा छु!” वा “मसँग कुनै मार्ग नै छैन!” यी शब्दहरू जहिले तिनीहरूका ओठमा हुन्छन्। के यी असल शब्दहरू हुन्? (अहँ, होइनन्।) त्यसोभए केही मानिसहरूले सधैँ यस्ता शब्दहरू किन सिक्छन् त? ती लोकप्रिय नाराहरू समेत बनेका छन्? यी शब्दहरू मलाई किन यति अनौठा लाग्छन्? ती असल शब्द होइनन्, र त्यस्ता शब्दहरू सिक्न कुनै आवश्यकता छैन। लोकप्रिय कुराहरूमा ध्यान नदे, बरु सत्यता र आफ्नो व्यावहारिक समस्याहरू समाधान गर्ने कुरामा ध्यान दे। तैँले केही आइपर्दा आफ्ना दृष्टिकोण, मनोवृत्ति, अभिप्राय र सुरुवाती बिन्दुले भ्रष्ट स्वभाव प्रकट गर्छन् कि गर्दैनन् भन्ने कुरामा चिन्तन गर्नैपर्छ। तैँले यसबारे चिन्तन गर्नैपर्छ। चाहे जेसुकै भएको होस्, के तँ त्यसलाई समाधान गर्न शैतानी दर्शनमा भर पर्ने र मानव तरिका प्रयोग गर्ने गर्छस्, कि सत्यता खोजी गरेर त्यसलाई परमेश्वरका वचनहरूअनुसार समाधान गर्ने गर्छस् कि सम्झौता गर्ने मध्यमार्गी तरिका अपनाउँछस्? तँ सत्यतालाई प्रेम गर्ने र पछ्याउने व्यक्ति होस् कि होइनस् भन्ने कुरा तेरो छनोटले सबैभन्दा राम्ररी प्रकट गर्दछ। यदि तँ समस्या समाधान गर्न सधैँ शैतानी दर्शन र मानव तरिकाहरूमा नै भर पर्ने छनोट गर्छस् भने भने परिणामस्वरूप तैँले सत्यता प्राप्त गर्न सक्नेछैनस्, न त तैँले पवित्र आत्माको अन्तर्दृष्टि, ज्योति र मार्गदर्शन नै पाउन सक्नेछस्। अझ भन्नुपर्दा, तँमा परमेश्वरबारे धारणा र गलतफहमीहरू उत्पन्न हुनेछन्, अनि अन्ततः उहाँले तँलाई घृणा र इन्कार गरी हटाउनुहुनेछ। तर यदि तँ सबै कुरामा सत्यता खोजी गर्न सक्छस् र परमेश्वरको वचनहरूअनुसार तिनलाई समाधान गर्न सक्छस् भने तँ पवित्र आत्माका अन्तर्दृष्टि, ज्योति र मार्गदर्शन पाउन सक्षम हुनेछस्। सत्यताबारे तेरो बुझाइ झन्-झन् स्पष्ट हुँदै जानेछ र तैँले परमेश्वरलाई झन्-झन् चिन्दै जानेछस्; यसरी तैँले परमेश्वरलाई साँच्चै पालन र प्रेम गर्न सक्नेछस्। केही समय यसरी अभ्यास र अनुभव गरेपछि तेरा भ्रष्ट स्वभाव अझ धेरै धोइनेछन् र तैँले परमेश्वरविरुद्ध गर्ने विद्रोहका घटना झन्-झन् कम हुँदै गएर अन्तमा तैँले उहाँसँग पूर्ण अनुकूलता हासिल गर्नेछस्। यदि तँ सधैँ सम्झौता गर्ने मध्यमार्गी तरिका रोज्छस् भने, तँ समस्याहरू सम्हाल्नका निम्ति वास्तवमा अझै पनि शैतानी दर्शनहरूमा नै भर परिरहेको हुन्छस्। यसरी जिउँदा तैँले कहिल्यै पनि परमेश्वरको अनुमोदन आर्जन गर्नेछैनस्, तँ केवल खुलासा भएर हटाइनेछस्। यदि तैँले परमेश्वरमा विश्वास गर्ने गलत तरिका अर्थात् धार्मिक तरिका रोजेको छस् भने तैँले आफ्नो बाटो तुरुन्तै मोड्नुपर्छ, किनाराबाट कदम पछाडि लानुपर्छ र सही मार्ग अपनाउनुपर्छ। तब तैँले मुक्ति प्राप्त गर्ने आशा अझै पनि हुन सक्छ। यदि तँ परमेश्वरमा विश्वास गर्ने सही मार्ग प्राप्त गर्न चाहन्छस् भने, तैँले त्यसका लागि आफैले खोजी गर्नुपर्छ र यताउति हेर्नुपर्छ। आत्मिक मामिलाहरू बुझ्ने व्यक्तिले केही समयको अनुभवपछि सही मार्ग भेट्नेछ।

त्यसोभए, हामीले भर्खरै के कुराबारे सङ्गति गऱ्यौँ? (हामीले सत्यतालाई पछ्याउँदा यसले मुख्य गरी कुन कुरा समाधान गर्छ भन्ने कुरा, अर्थात् यसले परमेश्वरको बारेमा मानिसहरूमा हुने विभिन्न त्रुटिपूर्ण दृष्टिकोण, र मानिसहरूको भ्रष्ट स्वभाव समाधान गर्छ भन्नेबारे सङ्गति गऱ्यौँ। हामीले मानिसमाथि कुराहरू आइपर्दा तिनीहरूको दृष्टिकोण, मनोवृत्ति र अभिप्राय कस्तो हुन्छ, अनि मानिसहरूले काम-कुराहरूलाई शैतानी दर्शन र मानव धारणा र कल्पनाहरूसाथ व्यवहार गर्छन् कि त्यसलाई सत्यताको खोजीद्वारा समाधान गर्छन् भन्ने कुराबारे पनि सङ्गति गऱ्यौँ।) यी शब्दहरू सम्झन सजिलो छ, तर मुख्य कुरा भनेको कुनै कुरा आइपर्दा तँ त्यसलाई परमेश्वरका वचनअनुसार मापन गर्न सक्छस् कि सक्दैनस् र तैँले अभ्यासका सिद्धान्तहरू फेला पार्न सक्छस् कि सक्दैनस् भन्ने हो। यदि तँ सिद्धान्तहरू लागु गर्न सक्छस् भने, तँ सत्यता अभ्यास गर्न सक्षम हुनेछस् र यदि तँ सत्यता अभ्यास गर्न सक्छस् भने तसँग सत्यता वास्तविकताहरू हुनेछन्। सत्यता बुझ्नुको अर्थ तैँले सत्यता प्राप्त गरेको छस् भन्ने हुँदैन। सत्यता अभ्यास गर्न सके मात्र तैँले सत्यतालाई साँच्चै बुझ्न सक्नेछस्। यदि तँ बारम्बार सत्यता अभ्यास गर्छस् र त्यो कार्य पूर्ण रूपमा सिद्धान्तअनुरूप गर्छस् भने यो सत्यता प्राप्त गर्नु हो। केवल वचन र धर्मसिद्धान्तहरूबारे बोल्न सक्नुलाई राम्रो क्षमता मान्न सकिँदैन। यदि तँ कुराहरू आइपर्दा तिनलाई समाधान गर्न सत्यता खोज्न सक्छस् भने मात्र तँसँग बोध गर्ने क्षमता हुन्छ। सबभन्दा महत्वपूर्ण कुरा भनेको व्यावहारिक समस्याहरू समाधान गर्न सक्षम हुनु हो। उदाहरणका लागि, यदि कुनै दाजुभाइ वा दिदीबहिनीसँग तेरो राम्रो सम्‍बन्ध छ, र तिनीहरूले आफूमा भएको गलत कुरालाई औँल्याउन तँलाई अनुरोध गर्छन् भने, तैँले कसरी यो काम गर्नुपर्छ? यो कुरा तैँले त्यस विषयलाई कसरी लिन्छस् भन्ने तरिकासँग सम्‍बन्धित छ। के तेरो तरिका सत्यता सिद्धान्तहरूमा आधारित छ, कि तैँले सांसारिक जगतसँग व्यवहार गर्ने दर्शनको प्रयोग गर्छस्? तिनीहरूमा समस्या छ भनेर स्पष्टसित देख्दा पनि तैँले आफ्नो सम्बन्धमा हानि नपुगोस् भनेर तिनीहरूलाई तुरुन्तै त्यो बताउँदैनस्, बरु “मेरो कद अहिले निकै सानो छ र मैले तपाईंका समस्याहरूलाई पूर्ण रूपमा बुझेको छैन, पूर्ण रूपमा बुझेपछि, म तपाईंलाई बताउनेछु” भन्दै बहाना बनाउँछस् भने, यसमा के समस्या छ? त्यसो भए समस्या के हो त? यसमा सांसारिक जगतसँग व्यवहार गर्ने दर्शन समावेश हुन्छ। के यो मानिसहरूलाई मूर्ख बनाउने प्रयास होइन र? तैँले स्पष्टसित जति देख्छस् त्यति बोल्‍नुपर्छ; र यदि कुनै कुरा तेरो लागि स्पष्‍ट छैन भने, स्पष्‍ट छैन भन्। आफ्‍नो मनमा जे छ त्यही भन्‍नु भनेको यही हो। यदि तँमा केही विचारहरू छन् र निश्‍चित कुराहरू तँलाई स्पष्ट भयो, तर तिनीहरूलाई चिढ्याउँछु, तिनीहरूको भावनामा चोट पुर्‍याउँछु भन्‍ने डर मानेर तैँले केही पनि नभन्‍ने निर्णय गर्छस् भने, यो सांसारिक जगतसँग व्यवहार गर्ने दर्शनअनुसार जिउनु हो। यदि तैँले कुनै व्यक्तिमा समस्या छ वा ऊ बरालिएको छ भन्‍ने पत्ता लगाइस् भने, तैँले उसलाई प्रेमसाथ सहयोग गर्न नसके पनि, कम्तीमा तैँले समस्या औँल्याउनुपर्छ ताकि उसले यस कुरालाई मनन गर्न सकोस्। यदि तैँले यसलाई बेवास्ता गरिस् भने, के यो उसलाई हानि गर्नु होइन र? यदि तैँले एक पटक उसलाई मद्दत गर्दा उसले सत्यता स्वीकार गर्दैन, ऊ अव्यावहारिक छ, उसको स्वभाव दुष्ट छ र मुलभूत रूपमा ऊ सत्यतालाई प्रेम गर्दैन भनी देख्छस् भने तैँले उसको समस्या उसलाई औँल्याएर नदेखाउनु नै बुद्धिमानी हो। तर यदि तैँले सत्यता स्वीकार गर्नसक्ने व्यक्तिलाई उसका समस्यारू औँल्याउँदैनस् भने, तँमा प्रेम छैन। यदि तँ आफ्ना दाजुभाइ र दिदीबहिनीहरूसँग यसरी अन्तरक्रिया गर्छस् भने तैँले खेल मात्र खेलिरहेको, चतुर शब्दहरूले मानिसहरूलाई छलछाम गरिरहेको हुन्छस् र सदैव अरू मानिसहरूलाई हाँसोमा उडाउन चाहिरहेको हुन्छस्। यस्तो व्यवहार गर्ने मानिसहरू असल मानिस होइनन्, र यसमा एक प्रकारको स्वभाव रहेको हुन्छ। यस्ता मानिसहरू पूर्ण रूपमा शैतनी दर्शनअनुसार जिइरहेका हुन्छन्, तिनीहरूले सामान्य मानवताको समझद्वारा बोलिरहेका वा कार्य गरिरहेका हुँदैनन्, न त तिनीहरूले सत्यता सिद्धान्तहरूअनुसार व्यवहार गरिरहेका हुन्छन्। त्यसो भए, सत्यता सिद्धान्तहरूअनुसार, तैँले यस विषयलाई कसरी सम्बोधन गर्नुपर्छ? कुन कार्य सत्यताअनुरूप हुन्छ? उपयुक्त सिद्धान्तहरू कतिवटा छन्? पहिलो, कम्तीमा पनि, अरूलाई पछारिन नदे। तैँले सुरुमा अरूको कमजोरीको बारेमा र तिनीहरूसँग कुन तरिकाले बोल्दा तिनीहरूलाई पछारिन दिँदैन त्यसको बारेमा विचार गर्नुपर्छ। कम्तीमा पनि यो कुरालाई ध्यान दिनुपर्छ। दोस्रो, यदि तिनीहरू साँच्‍चै परमेश्‍वरमा विश्‍वास गर्ने र सत्यता स्विकार्न सक्‍ने व्यक्ति हुन् भनेर तँलाई थाहा छ भने, तैँले तिनीहरूमा समस्या रहेको देखेपछि, तिनीहरूलाई मदत गर्न अघि सर्नुपर्छ। यदि तैँले केही गर्दैनस् र तिनीहरूलाई हाँसोमा उडाउँछस् भने, यो तिनीहरूलाई चोट पुऱ्याउनु र हानि गर्नु हो। यसो गर्ने व्यक्तिमा विवेक वा समझ हुँदैन, र उसमा अरूप्रति प्रेम पनि हुँदैन। अलिकति भए पनि विवेक र समझ हुनेहरूले आफ्ना दाजुभाइ-दिदीबहिनीहरूलाई हाँसोको पात्र मात्र ठान्‍नु हुँदैन। तिनीहरूलाई आफ्नो समस्यासमाधान गर्न मदत गर्न उनीहरूले विभिन्‍न तरिकाहरू विचार गर्नुपर्छ। त्यो व्यक्तिलाई उनीहरूले के भएको हो र कहाँ उसको गल्ती भएको छ भनेर बुझ्न मदत गर्नुपर्छ। तिनीहरूले पश्‍चात्ताप गर्न सक्‍ने वा नसक्‍ने कुरा तिनीहरूको आफ्नै मामिला हो; हामीले त आफ्नो जिम्मेवारी निभाइसकेका हुनेछौँ। तिनीहरूले अहिले पश्‍चात्ताप गरेनन् भने पनि, ढिलोचाँडो एक दिन तिनीहरूको होस खुल्नेछ, र तिनीहरूले तँलाई दोष वा आरोप लगाउनेछैनन्। कम्तीमा, तैँले दाजुभाइ-दिदीबहिनीहरूलाई व्यवहार गर्ने तरिका विवेक र समझका मापदण्डभन्दा तल हुनु हुँदैन। आफूलाई अरूको ऋणी नबना; तिनीहरूलाई सक्दो सहयोग गर्। मानिसहरूले गर्नुपर्ने यही हो। आफ्ना दाजुभाइ-दिदीबहिनीहरूलाई प्रेमपूर्वक र सत्यता सिद्धान्तहरूअनुसार व्यवहार गर्न सक्‍ने मानिसहरू नै सर्वोत्तम प्रकारका मानिस हुन्। तिनीहरू सबैभन्दा दयालु हृदयका पनि हुन्छन्। निस्सन्देह नै, सत्यता स्विकार्न र अभ्यास गर्न सक्‍ने मानिसहरू नै साँचो दाजुभाइ-दिदीबहिनी हुन्। यदि कुनै व्यक्तिले आफ्नो पेट रोटीले भर्न वा आशिष्‌ प्राप्त गर्न मात्र परमेश्‍वरमा विश्‍वास गर्छ, तर सत्यता स्विकार्दैन भने, ऊ दाजुभाइ वा दिदीबहिनी होइन। तैँले साँचो दाजुभाइ-दिदीबहिनीलाई सत्यता सिद्धान्तहरूअनुसार व्यवहार गर्नुपर्छ। तिनीहरूले जसरी परमेश्‍वरमा विश्‍वास गरे पनि वा जुनै मार्ग अपनाए पनि, तैँले तिनीहरूलाई प्रेमभावले सहयोग गर्नुपर्छ। व्यक्तिले हासिल गर्नुपर्ने न्यूनतम प्रभाव के हो? पहिलो, तिनीहरूलाई पछारिन, र नकारात्मक बन्‍न नदिनु हो; दोस्रो, तिनीहरूलाई सहयोग गर्नु, र गलत मार्गबाट फर्कन लगाउनु हो; अनि तेस्रो, तिनीहरूलाई सत्यता बुझ्न र सही मार्ग लिन लगाउनु हो। यी तीन प्रकारका प्रभावहरू तिनीहरूलाई प्रेमभावले सहयोग गरेपछि मात्र हासिल गर्न सकिन्छ। यदि तँमा साँचो प्रेम छैन, तैँले यी तीन प्रकारका प्रभावहरू हासिल गर्न सक्दैनस्, र हदै भए एउटा वा दुइटा मात्र हासिल गर्न सक्छस्। यी तीन प्रकारका प्रभावहरू अरूलाई मदत गर्ने तीन सिद्धान्तहरू पनि हुन्। तँलाई यी तीन सिद्धान्तहरू थाहा छ र ती तैँले बुझेको पनि छस्, तर वास्तवमा ती कसरी लागू गरिन्छ? के तैँले अरूको कठिनाइलाई साँचो रूपमा बुझ्छस्? के यो अर्को समस्या होइन र? तैँले यो कुरा पनि सोच्‍नुपर्छ: “तिनीहरूको कठिनाइको स्रोत के हो? के म तिनीहरूलाई सहयोग गर्न सक्षम छु? यदि मेरो कद अत्यन्तै सानो छ र म तिनीहरूको समस्या समाधान गर्न सक्दिनँ, र लापरवाही रूपमा बोल्छु भने, मैले तिनीहरूलाई गलत बाटोमा डोर्‍याउन सक्छु। यसबाहेक, यो व्यक्तिको बोध शक्ति कस्तो छ, र उसको क्षमता के रहेको छ? के ऊ हठी छ? के ऊ आत्मिक मामलाहरू बुझ्छ? के ऊ सत्यता स्वीकार गर्न सक्छ? के ऊ सत्यता खोजी गर्छ? यदि उसले म ऊभन्दा सक्षम रहेको देख्यो, अनि मैले ऊसँग सङ्गति गरेँ भने, के उसमा डाहा वा नकारात्मकता पैदा हुनेछ?” यी सबै प्रश्‍नहरूलाई ध्यान दिनुपर्छ। तैँले यी प्रश्‍नहरूलाई विचार गरिसकेपछि र यीबारे तँलाई स्पष्ट भइसकेपछि, गएर त्यो व्यक्तिसँग सङ्गति गर्, उसको समस्यामा लागू हुने परमेश्‍वरका वचनहरूका धेरै खण्डहरू पढ्, र उसलाई परमेश्‍वरका वचनहरूको सत्यता बुझ्न र अभ्यासको मार्ग भेट्टाउन सक्षम बना। त्यसपछि, त्यो समस्यासमाधान हुन्छ, र ऊ आफ्नो कठिनाइबाट मुक्त हुनेछ। के यो सामान्य कुरा हो? यो सामान्य कुरा होइन। यदि तँ सत्यता बुझ्दैनस् भने, तैँले जति नै बोले पनि त्यो बेकार हुनेछ। यदि तँ सत्यता बुझ्छस् भने, तैँले उसलाई एकदुई वाक्यबाटै अन्तर्दृष्टि दिन र लाभ पुर्‍याउन सक्छस्। मानिसलाई प्रेमपूर्वक सहयोग गर्ने कुञ्जी भनेको समस्याबारे परमेश्वका वचनहरूको केही खण्डहरूमा सङ्गति गर्नु हो र यो विधि सबभन्दा प्रभावकारी हुन्छ। यदि तँ परमेश्वरका वचनहरूमा सङ्गति गर्दैनस्, र केवल मानव शब्दहरू प्रयोग गर्ने प्रयास गर्छस् भने तैँले तैँले जतिसुकै धेरै शब्दहरू बोले पनि, कुनै पनि व्यावहारिक समस्यालाई कहिल्यै समाधान गर्ने छैनस्। कतिपय मानिसहरू अरूलाई प्रोत्साहित मात्र गर्न सक्छन् र अरू मानिसहरूले जस्तोसुकै समस्या सामना गरेपनि यसो भन्नेछन्, “परमेश्वरका वचनहरू धेरै पढ्नुहोस् र त्यसमा सत्यता खोजी गर्नुहोस्, अनि समस्या समाधान गर्न सजिलो हुनेछ,” वा “तपाईँले परमेश्वरलाई प्रेम गर्नुपर्छ, र त्यति गरे पुग्छ। तपाईँ कहिल्यै नकारात्मक हुनुहुनेछैन, किनभने परमेश्वरलाई प्रेम गर्नाले तपाईँका सबै समस्याहरू समाधान हुनेछन्।” यो त्यस्तो सरल पनि छैन। के परमेश्वरलाई प्रेम गर्ने कुरा तैँले भन्नेबित्तिकै अभ्यास गर्न सक्ने कुरा हो त? मानिसहरूले सत्यता बुझ्दैनन् भने, परमेश्वरलाई कसरी प्रेम गर्छन्? मानिसहरूले परमेश्वरको काम चिन्दैनन् भने उहाँलाई कसरी प्रेम गर्न सक्छन्? यदि मानिसहरूले वास्तवमै परमेश्वरलाई प्रेम गर्छन् भने तिनीहरू कहिल्यै नकारात्मक हुने छैनन्, र तिनीहरूलाई कुनै कठिनाइ हुने छैन। परमेश्वरलाई प्रेम गर्नु सरल मामला होइन, र के यो केही धर्मसिद्धान्तहरूबारे बोलेर वा केही नाराहरू लगाएर मात्रै हासिल हुने कुरा हो र? परमेश्वरलाई पालन गर्नु झनै सरल छैन, र कसैलाई प्रोत्साहनका केही शब्द बोल्दैमा उहाँलाई पालन गर्ने तुल्याउन सकिन्छ भन्ने होइन। परमेश्वरका वचनहरूमा सङ्गति गर्नाले त्यो बेला मानिसहरूलाई अलिकति फाइदा पुगे पनि, तर यो तैँले तिनीहरूसँग सत्यता सङ्गति गरेको एकैचोटिमा तिनीहरूको विद्रोहीपनको समस्या समाधान गरेर तिनीहरूलाई परमेश्वरप्रति समर्पित हुने तुल्याउन सक्छस् भन्ने चाहिँ होइन, र यो तैँले सत्यताबारे स्पष्टसँग सङ्गति गर्दा मानिसहरूले तुरुन्तै परमेश्वरलाई पालन गर्न सक्नेछन् भन्ने पनि होइन। मानिसहरूले नतिजाहरू हासिल गर्नका लागि न्याय र सजाय, अनि काटछाँट र निराकरण अनुभव गर्नैपर्छ। अरूलाई प्रोत्साहित गर्न सधैँ वचन र धर्मसिद्धान्तहरूबारे बोल्ने मानिसहरू सबभन्दा सतही हुन्छन्। तिनीहरूसँग कुनै सत्यता वास्तविकता हुँदैन, तिनीहरू अरूलाई मद्दत गर्न सधैँ वचन र धर्मसिद्धान्तहरू बोल्ने कुरामा भर पर्छन्, र तिनीहरूले कुनै परिणाम हासिल गर्दैनन्। यसलाई झारा टार्नु भनिन्छ, र यो मानिससँग व्यवहार गर्ने इमानदार तरिका होइन, यो अत्यन्त नक्कली कुरा हो, यो दयालु हुनु होइन। सङ्क्षेपमा भन्नुपर्दा, यस्तो व्यक्ति पाखण्डी हो। यदि तँसँग अरूका लागि सहानुभूति वा प्रेमको हृदय छैन भने तैँले मानिसहरूलाई कसरी सहयोग गर्न सक्छस्? कुनै पनि समस्यालाई साँचो रूपमा समाधान गर्न सजिलो छैन। तैँले सत्यता बुझ्नैपर्छ, समस्याको सार छर्लङ्ग देख्नुपर्छ र त्यसपछि सत्यता सिद्धान्तहरूअनुसार अरूसँग स्पष्टसँग सङ्गति गर्नुपर्छ, र अरूले बुझ्ने तरिकाले अभ्यासको मार्गबारे सङ्गति गर्न सक्नुपर्छ। यसरी मानिसहरूले सत्यतालाई बुझ्ने मात्र होइन, तिनीहरूसँग यसलाई अभ्यास गर्ने मार्ग पनि हुनेछ, त्यसपछि मात्रै त्यो समस्या समाधान भएको मान्न सकिन्छ। तैँले यी सबै कुरा भोग्नुपर्छ, बुझाइ तेरो व्यावहारिक, आफ्नो व्यक्तिगत अनुभवबाट आउनेछ। तैँले जति सत्यताबारे सङ्गति गर्दछस्, त्यो त्यति स्पष्ट हुनेछ, अनि तेरो हृदय त्यति आश्वस्त हुँदै जानेछ र तँसँग त्यति नै धेरै अगाडि बढ्ने मार्ग हुनेछ। जब तैँले सत्यता साँच्चै बुझ्छस्, तब तँलाई त्यसलाई अभ्यासमा कसरी ल्याउने भनी थाहा हुनेछ। परमेश्वरका विश्वासीहरूले यसरी नै अनुभव गर्नुपर्छ, तिनीहरूले एक-एक गरी आफ्ना समस्या समाधान गर्नुपर्छ र हरेक पटक समस्या समाधान गर्दा तिनीहरूले कुनै न कुनै प्रकारको भ्रष्ट स्वभाव समाधान गर्नुपर्छ। तिनीहरूले धेरै समस्याहरू समाधान गरिसकेपछि, तिनीहरूको भ्रष्ट स्वभावहरू पनि धेरथोर समाधान भएका हुनेछन्। यस प्रकारले तिनीहरूले जति धेरै समस्या समाधान गर्छन्, तिनीहरूसँग त्यति थोरै भ्रष्ट स्वभाव हुनेछ र त्यति नै धेरै परमेश्वरप्रति आज्ञाकारिताको वास्तविकता हुनेछ। यसरी, मानिसहरू थाहै नपाई सत्यता वास्तविकतामा प्रवेश गर्नेछन्। मानिसहरूले जति धेरै समस्या समाधान गर्छन्, र जति धेरै सत्यता बुझ्छन्, तिनीहरूसँग त्यति धेरै अभ्यासका मार्गहरू हुनेछन्; तिनीहरूले जति धेरै समस्या समाधान गर्दछन् र जति धेरै भ्रष्ट स्वभावलाई धुन्छन्, तिनीहरू त्यति नै धेरै सत्यता वास्तविकताहरूमा प्रवेश गर्नेछन्। परमेश्वरमा विश्वास गर्ने प्रक्रिया यो हो: तँ निरन्तर समस्याहरू पत्ता लगाएर तिनलाई समाधान गर्छस्—एउटा समस्या समाधान गरेपछि, तँ अर्को समस्या पत्ता लगाएर त्यसलाई पनि समाधान गर्छस्, र अन्तमा तैँले धेरै समस्याहरू समाधान गर्छस्, सत्यता बुझ्न थाल्छस्, अनि कुनै समस्या फेरि देखिएमा, तँ आफै त्यसलाई तुरुन्तै समाधान गर्न सक्षम हुन्छस्। तेरो कद क्रमिक रूपमा बढ्दै जाने यसरी नै हो। जब थोरैभन्दा थोरै समस्या र कठिनाइ हुन्छन्, तब तैँले पक्कै पनि कम भ्रष्टता प्रकट गर्नेछस्, परमेश्वरलाई झन् धेरै पालन गर्नेछस् र तँसँग झन् धेरै अनुभवात्मक गवाही हुनेछ। यसरी, थाहै नपाई, तेरो जीवन स्वभाव परिवर्तन हुनेछ र अन्ततः परमेश्वरसँग अनुकूलता हासिल गर्नेछस्। तँमा कुनै विद्रोहीपन हुनेछैन, अनि तैँले जुनसुकै कुरामा पनि सत्यतालाई अभ्यास गर्न र परमेश्वरलाई पालन गर्न सक्षम हुनेछस्। यसको अर्थ तेरो कद बढेको हुनेछ र पूर्ण रूपमा मुक्ति हासिल गरेको हुनेछस्।

सत्यतालाई अभ्यास गर्न वास्तवमा निकै सरल छ, तर यदि तँसँग पर्याप्त बोध गर्ने क्षमता छैन भने वा तेरो हृदय यसमा लाग्दैन भने र तँ सधैँ सुस्त, लापरवाह र झारा टारुवा हुन्छस् भने तैँले कहिल्यै सत्यता हासिल गर्नेछैनस्। त्यसोभए, व्यक्तिले सत्यता कसरी प्राप्त गर्न सक्छ? के यो संदिग्ध चाल वा बल प्रयोग गरेर प्राप्त हुन्छ? हुँदैन। यो वास्तविक जीवनमा अघि बढ्दै गर्दा बिस्तारै, थोरै-थोरै गरेर, जोड्दै लगेर, खोजी गरेर, व्यक्तिगत अनुभव हासिल गरेर र खोजखाज गरेर प्राप्त गरिन्छ। यो तँलाई पवित्र आत्माले मार्गदर्शन गर्ने तरिका पनि हो, त्यसमा उहाँले कहिलेकाहीँ तँलाई थोरै वचनहरू मात्र दिनुहुन्छ, जुन तैँले त्यो बेला बुझ्दैनस्, तर सत्यताको खोजीद्वारा केही दिनपछि बुझ्छस्, र त्यसपछि तेरो हृदय उज्यालो हुन्छ, अनि तैँले मार्ग पाउँछस्। तैँले प्राप्त गर्छस्, तर अरूले गर्दैनन् र तँ सत्यताको यो पक्षमा बढ्छस्। त्यो कृपा देखाइनु हो। सत्यताका केही कुराहरू महसुस र अनुभव गरिनुपर्छ, र तेरो अनुभव गहन र विस्तृत हुँदै जाँदा, तैँले आफ्नो मार्ग अझ सटीक रूपमा महसुस गर्नेछस्। थाहै नपाई तैँले सत्यता खोज्न र अभ्यास गर्नहेतु यो मार्ग पछ्याउनेछस्। तेरो सत्यताबारे बुझाइको जगमा तैँले थप अन्तर्दृष्टि पाउनेछस्, अनि सत्यताका अझ धेरै विवरण र अझ धेरै सत्यता वास्तविकतामा बुझ्नेछस्। यही नै सत्यता पछ्याउने मार्ग हो। यदि तैँले यसलाई अनुभव र अभ्यास गर्न सक्छस् भने, सत्यता अभ्यास गर्न कठिन छैन भन्ने महसुस गर्नेछस्, तर तैँले यसरी अभ्यास गर्दैनस् भने, सधैँ यसलाई निकै अमूर्त र कठिन पाउनेछस्, विश्वविद्यालय जानु वा कुनै उन्नत प्रविधिबारे अनुसन्धान गर्नुभन्दा पनि कठिन। तर वास्तवमा, यो भनेको केवल तेरो हृदय प्रयोग गर्ने मामला हो। कुनै पनि पेशागत ज्ञान वा सिद्धान्तको सिकाइ व्यक्तिको स्मरण र मानसिक विश्लेषण एवं अनुसन्धानमा भर पर्छ, तर सत्यता मात्र प्राप्त गर्न तेरो हृदयको प्रयोग आवश्यक हुन्छ। तैँले यसलाई अनुभव गर्न र यसको स्वाद चाख्न आफ्नो हृदय प्रयोग गर्नुपर्छ र यसलाई कसरी अनुभव गर्ने भन्नेबारे सोचविचार गर्न प्रयास गर्नुपर्छ। बिस्तारै-बिस्तारै तैँले सत्यता अभ्यास गर्ने सही मार्ग भेट्टाउन अनि हासिल गर्न थाल्नेछस्। तब, तँलै खजाना पाएको हुनेछस्। सत्यता प्राप्त गर्ने रहस्य के हो? सबभन्दा पहिले, तेरो आसपासमा हुने घटनाहरूलाई सम्हाल्न सांसारिक जगतसँग व्यवहार गर्ने शैतानी सोच, तर्क, दर्शन वा तरिकाहरूको प्रयोग नगर्। यो एउटा गतिरोध हो, किनभने यदि तँ शैतानी दर्शनअनुसार जिउँछस् भने तैँले कहिल्यै सत्यता प्राप्त गर्न सक्ने छैनस्। तँलाई कुराहरू आइपर्दा, यदि तेरो पहिलो प्रतिक्रिया मानव विधि र तरिका प्रयोग गरेर ती कुरालाई सम्हाल्न र समाधान गर्ने हुन्छ र तँ सधैँ आफ्नो व्यक्तिगत स्वार्थ र छविको रक्षा गर्न चाहन्छस् भने यसले तँलाई गतिरोधमा पुर्‍याउँछ। यदि तँ समस्या सामना गर्दा सत्यता खोज्न सक्छस्, यदि तँ परमेश्वरलाई प्रार्थना गर्न र उहाँको इच्छा खोज्न सक्छस्, र आफूले कुन-कुन पाठ सिक्नुपर्छ र परमेश्वरका प्रबन्धभित्र रहेर तैँले कुन-कुन सत्यता बुझ्नुपर्छ भन्ने थाहा हुन्छभने यो सही हुन्छ। तसर्थ, सत्यतानपछ्याउने मानिसहरू, चाहे जे भए पनि, सदैव भावशून्य, बेढंगी, हिचकिचाउने, असहाय र मार्गरहित हुन्छन्। वास्तवमा, परमेश्वरले मानिसलाई सत्यता प्राप्त गर्ने धेरै मौकाहरू दिनुहुन्छ, तर तिनीहरूले सत्यतालाई प्रेम नगर्ने भएकाले गलत बाटो रोज्छन् र सत्यता प्राप्त गर्न असफल हुन्छन्।

भ्रष्ट स्वभावहरूको बीचमा जिउने मानिसहरू हैसियत, आडम्बर, लाभ र चाहनाका लागि जिउँछन्। सम्पूर्ण भ्रष्ट मानवता यस्तै छ, वस्तुतः लगभग एकै प्रकारका छन्, भिन्नताहरू थोरै मात्र छन्। व्यक्तिमा चाहे जतिसुकै भ्रष्ट स्वभाव भए पनि, परमेश्वरमा विश्वास गर्न थालेपछि सत्यतालाई प्रेम गर्नेहरू सबैले परमेश्वरका वचनहरू खानपिन र अनुभव गरेर आफ्नो भ्रष्ट स्वभावहरूलाई बुझ्न सक्छन् र तिनीहरूका धेरै भ्रष्ट स्वभावहरू बिस्तारै समाधान हुँदै जानेछन्, अनि तिनीहरूले थोरैभन्दा थोरै भ्रष्टता प्रकट गर्न थाल्नेछन्। तिनीहरू अविश्वासीहरूभन्दा बिलकुलै फरक हुन्छन्, तिनीहरू दुई फरक प्रकारका मानिहरूस हुन् र के यो सत्यता पछ्याएर हासिल भएको परिवर्तन होइन र? यी मानिसहरू अविश्वासी दियाबलसबाट सत्यता प्राप्त गरेका र परमेश्वरमा विश्वास गर्न थालेपछि मानव स्वरूपमा जिउने वास्तविक मानिसहरूमा रूपान्तरण हुन्छन्; यो परमेश्वरमा विश्वास गर्नुको लाभ र फल हो। तर परमेश्वरमा विश्वास गर्न थालेपछि पनि सत्यतालाई पटक्कै नपछ्याउनेहरू, वर्षौँको विश्वासपछि पनि बदलिँदैनन् र अझै पनि अविश्वासीहरूझैँ रहन्छन्। यस प्रकारका व्यक्तिलाई हटाइनेछ। समान रूपमा परमेश्वरमा विश्वास गर्ने र कर्तव्य निर्वाह गर्ने मानिसहरूबीच किन यति ठूलो फरक? महत्वपूर्ण कुरा भनेको सत्यताप्रति तिनीहरूको मनोवृत्ति फरक हुनु हो। सत्यतालाई प्रेम गर्नेहरूले जति धेरै परमेश्वरका वचनहरू पढ्छन् तिनीहरूको हृदय झनझन उज्यालो हुँदै जानेछ र तिनीहरूले जति धेरै प्रवचन सुन्छन् त्यति नै धेरै बुझ्नेछन्—तिनीहरू सदैव प्रगति गरिरहेका हुन्छन्। तर सत्यतालाई प्रेम नगर्नेहरू परमेश्वरका वचनहरू पढ्न आनन्द मान्दैनन्, न त तिनीहरू सत्यतालाई अभ्यास गर्ने प्रयास नै गर्छन्, त्यसैले तिनीहरूको भ्रष्ट स्वभाव समाधान गर्न वा हटाउन सकिँदैन। तिनीहरूले कोसिस गरे पनि आफ्नो भ्रष्ट स्वभाव लुकाउन सक्दैनन्, र चाहे पनि त्यसलाई ढाकछोप गर्न सक्दैनन्। यसो हुनुको कारण भनेको भ्रष्ट मानवहरू सबैलाई शैतानले भ्रष्ट तुल्याएको छ, चाहे तिनीहरू अविश्वासीहरू हुन् वा परमेश्वरमा विश्वास गर्नेहरू, तिनीहरूको भ्रष्ट शैतानी स्वभावको सार वास्तवमा एउटै हुन्छ र तिनीहरू सबै हैसियत, छवि, लाभ र चाहनाका लागि जिउँछन्। मानिसहरू केका खातिर बहस गर्छन्? तिनीहरू किन कुनै कुराका लागि एकअर्कासँग मारपिट गर्छन्? यो सबै यही कुराहरूका लागि हुन्, र चाहे जुनसुकै विधि, तरिका वा स्वरूप अपनाइ पनि, लक्ष्य वास्तवमा एउटै हुन्छ। शैतानलाई मुनि, बीच हावामा किन फालियो? (किनभने त्यसले परमेश्वरसँग हैसियतका लागि प्रतिस्पर्धा गर्‍यो।) शैतानको वास्तविक अनुहार यही नै हो। अचेल, शैतानका जीनहरू भ्रष्ट मानवमा आएका छन्, यसले तिनीहरूलाई भ्रष्ट बनाइरहेको छ, त्यसैले मानिसहरू शैतानजस्तै बनेका छन्, तिनीहरूले शैतानको रूप धारण गरेका छन्, र उनीहरूले जिउने कुरा शैतान जस्तै छ। यदि तँ शैतानको प्रकृति सारभित्रको भ्रष्ट स्वभावहरूलाई चिन्न सक्छस् अनि तिनलाई एकएक गरी समाधान गर्न सक्छस् भने तैँले मुक्ति पाउनेछस् र शैतानको प्रभावलाई हटाउन सक्नेछस्। के भ्रष्ट स्वभावका समस्या समाधान गर्न कठिन छ? (सत्यता पछ्याउनेहरूका लागि त्यो कठिन छैन, तरप्रायजसो हामी सत्यता अभ्यास गर्न इच्छुक हुँदैनौँ, र आफ्नै इच्छाअनुसार मात्रै कार्य गर्छौँ। हामीलाई काटछाँट र निराकरण गरिंदा, हामी नकारात्मक बन्छौँ र केही समय दुःखी हुन्छौँ, अनि अनिच्छापूर्वक सत्यताअनुसार अभ्यास गर्छौँ।) सत्यतालाई प्रेम नगर्ने सबै जना यस्तै हुन्छन् र सत्यतालाई अलिकति अभ्यास गराउनका लागि मात्रै पनि तिनीहरूलाई अरूले आग्रह गर्नुपर्छ, तान्नु र ठेल्नुपर्छ। सत्यता अभ्यास गर्ने कुरामा सबभन्दा ठूलो कठिनाइ के हो? अहिले कतिपय मानिसहरूले सबभन्दा ठूलो कठिनाइ मुख्य रूपमा भ्रष्ट स्वभावबाट निस्कने वाधाहरू हुन् भनेर स्पष्टसँग देख्न सक्छन्। त्यो मानिसहरूको प्रसिद्धि, लाभ, हैसियत, आडम्बर र छविप्रतिको मोहको कारण नै हो। मानिसहरूबीच हुने संवाद, विवाद रबहस, को ठूलो हो भनेर हेर्ने स्पर्धा हो—जसले अर्को पक्षलाई विश्वस्त बनाउन सक्छ ऊ राम्रो देखिन्छ। तिनीहरू सबै कोसँग अन्तर्दृष्टि, सक्षमता वा अख्तियार छ र अन्तिम निर्णय कसको हुनेछ भन्ने बारे स्पर्धा हुन्। यी कुराहरूमा हुने स्पर्धाको कुनै अन्त छैन र यी सब पछाडि शैतानको स्वभाव लुकेको हुन्छ, जुन प्रसिद्धि, सम्पत्ति र हैसियतका लागि जिउँछ। यो कुरा छर्लङ्ग देखेमा समस्या सजिलैसँग समाधान हुन सक्छ। कम्तीमा पनि, समाधान गर्न सहज, ती सतही तहका कुराहरूलाई समाधान गर् र त्यसपछि बिस्तारै-बिस्तारै परमेश्वरको बारेमा तेरो भित्री हृदयमा रहेका गलतफहमी, अनुमान, शङ्का र गुनासोहरू समाधान गर्, साथै त्यहाँ लुकेका विरोध, खोजीनिधो र प्रतिस्पर्धाको भावनालाई पनि समाधान गर्। यी कुराहरू पूर्ण रूपमा समाधान भएपछि, तँ अय्यूबजस्तै बन्नेछस्, परमेश्वरको नजरमा एउटा सिद्ध व्यक्ति बन्नेछस्। परमेश्वरले अय्यूब सिद्ध व्यक्ति थियो भनेर किन भन्नुभयो? परमेश्वरले उसलाई लिनुभएको परीक्षालाई हेर्दा हामी के देख्न सक्छौँ भने परमेश्वरको मामिलामा ऊभित्र कुनै विरोध वा खोजीनिधोको भावना थिएन। आफ्नो जीवनअवधिमा र सबथोकमा परमेश्वरको सार्वभौमिकता अनुभव गर्दाको समयमा, उसका विद्रोहीपन र प्रतिरोधजस्ता कुराहरू सबै निराकरण गरेर समाधान गरिए। यी नकारात्मक कुराहरू समाधान भएपछि, उसले परमेश्वरको परीक्षाहरू सामना गर्दा उसको व्यवहार सम्पूर्ण भ्रष्ट मानवजातिभन्दा बिलकुलै भिन्न थियो। के उसले परीक्षाहरू सामना गर्दा भनेको, “यहोवाले दिनुभयो र यहोवाले नै लानुभएको छ, यहोवाको नाउँको प्रशंसा होस्,” धर्मसिद्धान्त हो त? पक्कै पनि होइन। यी शब्दहरूमा वजन छ, र यसभन्दा पहिले यी शब्दहरू कसैले बोलेको थिएन। यी शब्दहरूलाई सबभन्दा पहिले अय्यूले नै बोलेको थियो र यो उसकै व्यक्तिगत अनुभवहरूबाट आएको थियो।

आफूले दैनिक रूपमा यति धेरै भ्रष्टता प्रकट गरेको र त्यति परिवर्तित नभई, आफू सधैँ शैतानी स्वभावहरूमाझ जिएको देख्दा के तिमीहरू चिन्तित हुन्छौ। (हो, म चिन्तित हुन्छु, र कहिलेकाहीँ पीडा महसुस गर्छु।) पीडा महसुस गर्नु जस्तै चिन्ता गर्नु पनि सामान्य कुरा हो। तर तैँले जतिसुकै चिन्ता वा पीडा महसुस गरे पनि, शान्त रहनुपर्छ र आफ्नो भ्रष्ट स्वभाव कसरी समाधान गर्ने भनेर खोज्नुपर्छ। यो नै सही मनस्थिति हो। यदि तँ वर्षौँदेखि पीडा महसुस गरिरहेको छस् र तेरो भ्रष्ट स्वभाव अझै पनि समाधान भएको छैन भने, यसले काम गर्ने छैन र पीडाको यो भावना बेकार छ। तैँले यी कुरा मनन गर्नुपर्छ, “मेरा कुन समस्याहरू समाधान भएका छन् त? मेरा कुन भ्रष्ट स्वभावहरू समाधान भएका छन् त? कुन मामिलाहरूमा मैले परमेश्वरबारे गुनासो गर्न छोडेको छु?” तैँले सधैँ आफूलाई यो कुरा सोध्नुपर्छ। यदि तँ, “यस्तो कुरा सामना गर्दा म सधैँ गुनासो र गनगन गर्थेँ, र परमेश्वरबारे गलतफहमी पाल्थेँ, तर फेरि यस्तो हुँदा म अहिले गुनासो गर्दिनँ र परमेश्वरबारे कुनै पनि गलतफहमी पाल्दिनँ,” भन्छस् भने यसले तैँले आफ्नो समय बर्बाद गरेको छैनस् भनी देखाउँछ। एकपटक तैँले सत्यता बुझेर प्राप्त गरेपछि, तेरो परमेश्वरप्रति मनोवृत्ति फरक हुनेछ र स्वभाविक रूपमै तँसँग परमेश्वरको डर मान्ने हृदय र आज्ञाकारी मनस्थिति हुनेछ। यो सामान्य शिष्टता होइन, न त यो परबाट आदर देखाउनु, वा तृष्णा, प्रेम, लगाव र निर्भरता नै हो; यो केवल यी कुराहरू मात्र होइनन्, यो वास्तविक डर हो। आजका भ्रष्ट मानवजातिका लागि परमेश्वरको डर मान्नेबारे कुरा गर्नु अझै पनि समयपूर्व नै हुन्छ, यो निकै टाढाको कुरा हो। त्यसैले, तिमीहरूले अहिले सबभन्दा पहिले के पछ्याउनुपर्छ त? जेसुकै भए पनि परमेश्वरलाई शङ्का नगर्नु। शङ्कालु हुनबाट तिमीहरू कसरी जोगिन सक्छौ त? सबभन्दा पहिले, तिमीहरूले परमेश्वरको इच्छा के हो र सत्यता के हो भनेर जान्नुपर्छ। दोस्रो, कुराहरू तिमीहरूको धारणाअनुरूप नहुँदा परमेश्वर बारेमा गुनासो नगर्नू वा उहाँबारे कुनै गलतफहमी नराख्नू। कुनै पनि गलतफहमी पैदा हुनबाट तिमीहरू कसरी बच्न सक्छौँ? तिमीहरूले सत्यतालाई बुझ्न जरुरी छ, र त्यसपछि बिस्तारै, परमेश्वरबारे आफूभित्र रहेका धारणा र गलत बुझाइलाई चिर्दै एक-एक गरी सुल्झाउनुपर्छ। अनि त्यो दिन आउनेछ जब तैँले सामना गर्ने जाँच वा परीक्षा जतिसुकै ठूलो भए पनि तैँले प्रतिरोध गर्नेछैनस्, उल्टै तँमा परमेश्वरको डर मान्ने हृदय हुनेछ र उहाँले तँलाई जसरी जाँच्नु भए पनि तँ पालन गर्न सक्षम हुनेछस्। त्यसपछि तँ सफल भएको हुनेछस्। तिमीहरू अहिले कुन चरणमा छौ? कुनै कुरा आइपर्दा, तँ यसो सोच्छस्, “के यो परमेश्वरले नै गर्नुभएको हो त? के उहाँले यसो गर्नु सही हो त?” वा कहिलेकाहीँ यसो समेत सोच्छस्, “परमेश्वर कहाँ हुनुहुन्छ? के परमेश्वर त हुनुहुन्छ? म किन उहाँलाई महसुस गर्न सक्दिनँ?” यस्ता धेरै सोच र स्थितिहरू आउँछन्, र यो ठीक होइन, किनभने तँ सिद्ध पारिने बाटोमा लाग्नबाट अझै पनि धेरै टाढा छस्। तैँले आफ्नो खोजीमा निकै मेहनत गर्नुपर्छ, किनभने हाल तेरो कद अझै पनि निकै सानो छ, सत्यता वास्तविकता प्राप्त गर्ने स्तरबाट टाढा छ। तँ ठीक छस्, तँसँग केही वास्तविकताहरू छ, अनि तँ स्वर्ग जान अनि स्वर्गदूत बन्न सक्छस् भन्ने नसोच्। तँसँग भएका थोरै वास्तविकता अझै पनि निकै कम छन्, तँलाई पखेटा लगाइदिए पनि तँ स्वर्गदूत हुँदैनस्। आफूलाई धेरै राम्रो र अति उच्च नसोच्, तँमा केही आत्मचेतना हुनुपर्छ। के तँ परमेश्वरको गवाही दिन सक्छस्? के तँ परमेश्वरको उपयोगमा आउन योग्य छस्? यस मापदण्डका आधारमा मापन गर्दा तँ अझै पनि परमेश्वरको मागबाट निकै पर छस्, र तँलाई अझै कयौँ वर्षको अनुभव चाहिन्छ।

मार्च ११, २०१८


आत्मज्ञानले मात्रै सत्यता पछ्याउन सहयोग गर्छ

कतिपय मानिसले धेरै वर्षसम्म परमेश्वरमा विश्वास गरिसकेपछि र धेरै प्रवचनहरूमा भाग लिइसकेपछि यी कुराहरूबाट थोरै लाभ लिएका हुन्छन्। कम्तीमा पनि तिनीहरू त्यस्ता केही वचन र धर्मसिद्धान्त कन्ठाग्र भन्न सक्छन् जुन सत्यताअनुरूप छन् जस्तो लाग्छ। तर पनि तिनीहरू आफूलाई केही आइपर्दा, सत्यता अभ्यास गर्न सक्दैनन्; तिनीहरू सत्यताअनुरूप एउटा पनि कुरा गर्न सक्दैनन्। के पनि भन्न सकिन्छ भने, तिनीहरूले परमेश्वरमा विश्वास गरेको यतिका वर्षसम्म, मण्डलीको काम जोगाउन केही गरेका छैनन्, वा एउटा पनि धर्मी काम गरेका छैनन्। यसलाई कसरी व्याख्या गर्न सकिन्छ? तिनीहरूले केही वचन र धर्मसिद्धान्त ओकल्न सक्ने भए पनि, पक्कै पनि सत्यता बुझ्दैनन्, त्यसैले तिनीहरू सत्यता अभ्यास गर्न सक्दैनन्। कतिपय मानिसले आफूलाई जान्नेबारे सङ्गति गर्दा, तिनीहरूको मुखबाट सुरुमा यो कुरा निस्कन्छ, “म दियाबलस, जिउँदो शैतान हुँ, परमेश्‍वरलाई विरोध गर्ने व्यक्ति हुँ। म उहाँको अवज्ञा गर्छु र उहाँलाई धोका दिन्छु; म सर्प हुँ, श्रापित हुनुपर्ने दुष्ट व्यक्ति हुँ।” के यो आफूलाई साँचो रूपमा चिन्न हो? तिनीहरूले समग्रमा मात्रै बोल्छन्। किन तिनीहरू उदाहरणहरू दिँदैनन्? विश्‍लेषण गर्नका लागि, किन तिनीहरू आफूले गरेका लाजमर्दा कुराहरू खुलासा गर्दैनन्? कतिपय समझ नभएका मानिस तिनीहरूको कुरा सुनेर सोच्छन्, “यो त साँचो आत्मज्ञान हो! तिनीहरू आफूलाई दियाबलस, शैतानको रूपमा चिनेर आफूलाई धिक्‍कार्ने समेत गर्छन्—तिनीहरू कति उचाइमा पुगिसकेका रहेछन्!” धेरै मानिस, विशेष गरी नयाँ विश्‍वासीहरू यस्तो कुराद्वारा भ्रमित हुने सम्‍भावना हुन्छ। तिनीहरूले यस्तो बोल्‍ने व्यक्ति शुद्ध छ र उसले आत्मिक कुराहरू बुझ्छ, ऊ सत्यतालाई प्रेम गर्ने व्यक्ति हो, त्यसकारण नेतृत्व पदका लागि ऊ योग्य छ भन्‍ने सोच्छन्। तैपनि, तिनीहरूले त्यस व्यक्तिसँग केही समय कुराकानी गरिसकेपछि, वास्तविकता यो रहेनछ, त्यो व्यक्ति तिनीहरूले कल्‍पना गरेजस्तो रहेनछ, बरु अत्यन्तै झूटो र छली रहेछ, वास्तविकता लुकाउन र बहाना बनाउनमा सिपालु रहेछ भन्‍ने थाहा पाउँछन्, र यसले तिनीहरूलाई निकै खिन्‍न तुल्याउँछ। मानिसहरूले आफूलाई चिन्‍न सक्छन् भनेर कुन आधारमा भन्‍न सकिन्छ? हामीले तिनीहरूले बोलेको कुरालाई मात्रै ध्यान दिनु हुँदैन—मुख्य कुरा तिनीहरूले सत्यता अभ्यास र स्वीकार गर्न सक्छन् कि सक्दैनन् भन्‍ने हो। साँचो रूपमा सत्यता बुझ्‍ने मानिसहरूको हकमा भन्नुपर्दा, तिनीहरूमा आफूबारे साँचो ज्ञान हुने मात्र होइन, अझै महत्त्वपूर्ण कुरा त तिनीहरूले सत्यता अभ्यास पनि गर्न सक्छन्। तिनीहरूले आफ्‍नो साँचो बुझाइबारे बोल्ने मात्रै होइन आफूले भनेको कुरालाई साँचो रूपमा गर्न पनि सक्छन्। अर्थात्, तिनीहरूका बोलीवचन र व्यवहार पूर्णतया सुसङ्गत हुन्छन्। यदि तिनीहरूले बोलेको कुरा उचित र सहमतयोग्य सुनिन्छ, तर तिनीहरू बोलेको काम गर्दैनन्, र बोलेअनुसार जिउँदैनन् भने, यस तरिकाले तिनीहरू फरिसी बनेका हुन्छन्; तिनीहरू ढोङ्गी हुन्, आफूलाई साँचो रूपमा चिन्‍ने मानिसहरू हुँदै होइनन्। सत्यताबारे सङ्गति गर्दा धेरै मानिसहरू अत्यन्तै उचित सुनिन्छन्, तर आफूमा भ्रष्ट स्वभाव प्रकट भएको तिनीहरूलाई थाहै हुँदैन। के यी मानिसहरू आफूलाई चिन्‍ने मानिसहरू हुन्? यदि मानिसहरूले आफूलाई चिनेका छैनन् भने, के तिनीहरू सत्यता बुझ्‍ने मानिसहरू हुन्? आफूलाई नचिन्‍ने मानिसहरू सत्यता नबुझ्‍ने मानिसहरू हुन्, र आत्मज्ञानका खोक्रा शब्‍दहरू बोल्‍ने मानिसहरूमा झूटो आत्मिकता हुन्छ, तिनीहरू ढँटुवा हुन्। कतिपय मानिसहरूले वचन र धर्मसिद्धान्तहरू बोल्दा निकै तर्कसङ्गत सुनिन्छन्, तर आत्मामा तिनीहरूको स्थिति स्तब्ध र सुस्त हुन्छ, तिनीहरूले केही बुझ्दैनन्, र कुनै समस्याप्रति पनि प्रतिक्रिया दिँदैनन्। तिनीहरू भावशून्य हुन्छन् भनेर भन्‍न सकिन्छ, तर कहिलेकहीँ, तिनीहरूको कुरा सुन्दा, तिनीहरूको आत्मा निकै प्रखर छ जस्तो देखिन्छ। उदाहरणको लागि, कुनै घटना घटेपछि, तिनीहरूले तुरुन्तै आफूलाई चिन्‍न सक्छन्: “अहिले भर्खरै मभित्र एउटा विचार प्रकट भएको छ। यसबारे विचार गर्दा, मलाई महसुस भयो कि यो त धूर्त कार्य रहेछ, र मैले परमेश्‍वरलाई धोका दिइरहेको रहेछु।” तिनीहरूले यसो भनेको सुन्दा कतिपय अविवेकी मानिसहरूले डाहा गर्दै भन्छन्: “भ्रष्टता प्रकट हुँदा यस व्यक्तिले तुरुन्तै महसुस गर्न सक्दो रहेछ र यसबारेमा खुलेर सङ्गति गर्न पनि सक्दो रहेछ। ऊ प्रतिक्रिया दिन छिटो रहेछ, उसको आत्मा प्रखर रहेछ, र ऊ हामीभन्दा राम्रो रहेछ। ऊ पक्‍कै पनि सत्यता पछ्याउने व्यक्ति हो।” के यो मानिसहरूलाई मापन गर्ने सही तरिका हो त? (होइन।) त्यसो भए, मानिसहरूले आफूलाई साँच्‍चै चिनेका छन् कि छैनन् भनेर मूल्याङ्कन गर्ने आधार के हो? तिनीहरूको मुखबाट निस्कने कुराहरू मात्रै हेर्नु हुँदैन। तिनीहरूमा साँच्‍चै के प्रकट हुन्छ त्यसलाई हेर्नुपर्छ। यसको सबैभन्दा सरल विधि भनेको तिनीहरूले सत्यता अभ्यास गर्न सक्छन् कि सक्दैनन् भनेर हेर्नु हो—यो सबैभन्दा महत्त्वपूर्ण कुरा हो। सत्यता अभ्यास गर्ने तिनीहरूको क्षमताले तिनीहरू साँचो रूपमा आफूलाई चिन्छन् भन्‍ने प्रमाणित गर्छ, किनभने आफूलाई साँचो रूपमा चिन्‍नेहरूले पश्‍चात्ताप गर्छन्, र पश्‍चात्ताप नदेखाएसम्म मानिसहरूले आफूलाई साँचो रूपमा चिन्दैनन्। उदाहरणको लागि, कुनै व्यक्तिले आफू छली छु, युक्ति र षड्यन्त्रले भरिएको छु भन्‍ने जानेको हुन सक्छ, र अरूले छलीपन प्रकट गर्दा उसले बताउन पनि सक्छ। त्यसैले, उसले आफू छली भएको स्विकारेपछि, साँचो रूपमा पश्‍चात्ताप गरेर आफ्‍नो छलीपन हटाउँछ कि हटाउँदैन, त्यो हेर्। अनि उसमा फेरि छलीपन प्रकट भयो भने, उसलाई फेरि छली भएकोमा आफूप्रति धिक्‍कार र लाज लाग्छ कि लाग्दैन, उसले साँच्‍चै पछुतो गर्छ कि गर्दैन त्यसलाई हेर। यदि उसमा लाजको कुनै बोध पनि हुँदैन र उसले पश्‍चात्ताप पनि गर्दैन भने, उसको आत्मज्ञान सतही, र लटरपटर गरिएको कुरा मात्रै हुन्छ। उसले झारा मात्रै टारिरहेको हुन्छ; उसको ज्ञान साँचो हुँदैन। उसलाई छल त्यस्तो दुष्ट वा पिशाची कुरा हो भन्ने अनुभूति हुँदैन, र उसलाई निश्चय नै छल भनेको कति निर्लज्ज र नीच व्यवहार हो भन्ने अनुभूति हुँदैन। ऊ सोच्छ, “मानिसहरू सबै छली हुन्छन्। मूर्खहरू मात्र छली हुँदैनन्। अलिकति छली हुँदैमा तिमी खराब व्यक्ति हुँदैनौ। मैले दुष्टता गरेको छैनँ; म सबैभन्दा छली व्यक्ति होइन।” के यस्तो व्यक्तिले साँचो रूपमा आफूलाई चिन्न सक्छ? कदापि सक्दैन। किनकि उसलाई आफ्नो छली स्वभावबारे ज्ञान हुँदैन, उसले छललाई घृणा गर्दैन, र आत्मज्ञानबारे उसले भन्ने सबथोक ढोँग र खोक्रो कुरा मात्र हुन्। आफ्ना भ्रष्ट स्वभावहरू नचिन्नु साँचो आत्मज्ञान होइन। छली मानिसहरूले साँचो रूपमा आफूलाई चिन्न नसक्नुको कारण के हो भने, तिनीहरूका लागि सत्यता स्विकार्नु सजिलो कुरा होइन। त्यसैले, तिनीहरूले जति नै वचन र धर्मसिद्धान्त ओकल्न सक्ने भए पनि, तिनीहरू साँचो रूपमा परिवर्तन हुनेछैनन्।

कुनै व्यक्तिले सत्यतालाई प्रेम गर्छ कि गर्दैन भनेर कसरी छुट्याउन सकिन्छ? एक हिसाबमा, यस व्यक्तिले आफूलाई परमेश्‍वरको वचनको आधारमा चिन्‍न सक्छ कि सक्दैन, उसले आफ्‍नो बारेमा मनन गर्न र साँचो ग्‍लानि महसुस गर्न सक्छ कि सक्दैन भनेर हेर्नुपर्छ; अर्को हिसाबमा, उसले सत्यता स्विकार्न र अभ्यास गर्न सक्छ कि सक्दैन भनेर हेर्नुपर्छ। यदि उसले सत्यता स्विकार्न र अभ्यास गर्न सक्छ भने, ऊ सत्यतालाई प्रेम गर्ने र परमेश्‍वरको काम पालन गर्ने व्यक्ति हो। यदि यस्ता व्यक्तिहरूले सत्यतालाई केवल पहिचान गर्छन्, तर स्विकार्ने वा अभ्यास गर्ने कहिल्यै गर्दैनन् अर्थात्, “म सबै सत्यता बुझ्छु, अभ्यास गर्नचाहिँ सक्दिनँ” भन्‍नेले जस्तै व्यवहार गर्छन् भने, तिनीहरू सत्यलाई प्रेम गर्ने मानिसहरू होइनन्। कतिपय मानिसहरूले परमेश्‍वरको वचन सत्यता हो र आफूमा भ्रष्ट स्वभाव छ भनेर स्विकार्छन्, र तिनीहरू पश्‍चात्ताप गर्न र आफूलाई बदलेर नयाँ पार्न तयार छौँ पनि भन्छन्, तर त्यसपछि तिनीहरूमा कुनै परिवर्तन आउँदैन। तिनीहरूको बोली र व्यवहार पहिलेको जस्तै हुन्छ। जब तिनीहरूले आफूलाई चिन्‍नेबारेमा कुरा गर्छन्, यस्तो लाग्छ कि तिनीहरूले चुट्किला सुनाइरहेका वा नारा फलाकिरहेका छन्। तिनीहरूले हृदयदेखि मनन गर्ने वा आफूलाई चिन्‍ने प्रयास बिलकुलै गर्दैनन्; मुख्य समस्या त तिनीहरूमा पछुताउने मनोवृत्ति नै हुँदैन। तिनीहरूले साँचो रूपमा आत्मचिन्तन गर्न आफ्‍नो भ्रष्टताबारे जस्ताको तस्तै खुलाउने काम त झनै कम गरिरहेका हुन्छन्। बरु, तिनीहरूले विधि पूरा गरेजस्तो गर्दै अनि झारा टार्दै आफूलाई चिनेको बहाना बनाइरहेका हुन्छन्। तिनीहरू आफूलाई साँचो रूपमा चिन्‍ने वा सत्यता स्विकार्ने मानिसहरू होइनन्। जब त्यस्ता मानिसहरूले आफूलाई चिनेको बारेमा कुरा गर्छन्, तिनीहरूले केवल झारा टारिरहेका हुन्छन्; तिनीहरू नाटक गर्न र छल्न अनि झूटो आत्मिकता देखाउनमा लागिरहेका हुन्छन्। कतिपय मानिस छली हुन्छन्, र जब तिनीहरूले अरूले आफ्‍नो आत्मज्ञान सङ्गति गरिरहेको देख्छन्, तब तिनीहरूले सोच्छन्, “अरू सबैले आफ्‍नो छलको बारेमा खुलेर विश्‍लेषण गर्छन्। यदि मैले केही भनिनँ भने त मैले आफूलाई चिनेकै छैन भनेर सबैले सोच्लान्। यस्तोमा मैले पनि केही बोलेजस्तो त गर्नैपर्ने भो!” त्यसपछि, तिनीहरूले आफ्‍नो छललाई अत्यन्तै गम्‍भीर भन्छन्, यसलाई नाटकीय शैलीमा प्रस्तुत गर्छन्, र हेर्दा खेरि तिनीहरूको आत्मज्ञान निकै गहनजस्तो लाग्छ। तिनीहरूको कुरा सुन्‍ने हरेकले तिनीहरूले साँच्‍चै आफूलाई चिनेका रहेछन् भन्‍ने सोच्छन्, र तिनीहरूलाई डाहाको नजरले हेर्छन्, अनि तिनीहरू महिमावान् भएको, तिनीहरूको शिरमा तेजस्वी ज्योति छाएको जस्तो महसुस गर्छन्। आत्मज्ञान पाएजस्तो नाटक गर्ने तिनीहरूको यो शैली, साथै देखावटी व्यवहार र छलले अरूलाई पूरै बहकाउँछ। यसो गर्दा के तिनीहरूको विवेक शान्त हुन्छ त? के यो केवल भद्दा छल होइन र? यदि मानिसहरूले आफूलाई जान्नेबारे खोक्रा कुरा मात्र गर्छन्, त्यो ज्ञान जति नै उच्‍च र असल हुन सक्ने भए पनि, र त्यसपछि पनि तिनीहरू पहिलेजस्तै भ्रष्ट स्वभाव प्रकट गरिरहन्छन्, र बिलकुलै परिवर्तन हुँदैनन् भने, त्यो साँचो आत्मज्ञान होइन। यदि मानिसहरूले यसरी जानीजानी नाटक गरेर धोका दिन सक्छन् भने, यसले तिनीहरूले सत्यता पटक्‍कै स्वीकार गर्दैनन्, र तिनीहरू अविश्‍वासीहरूजस्तै छन् भन्‍ने प्रमाणित गर्छ। आफ्‍नो आत्मज्ञानको बारेमा यस्तो शैलीमा कुरा गरेर, तिनीहरूले प्रचलनलाई मात्र पछ्याइरहेका हुन्छन् र अरू सबैलाई जे मन पर्छ त्यही मात्र बोलिरहेका हुन्छन्। के तिनीहरूको आत्मज्ञान र विश्‍लेषण छलपूर्ण हुँदैन र? के यो साँचो आत्मज्ञान हो त? अवश्य नै होइन। किनभने तिनीहरूले खुलेर हृदयबाट आफूलाई विश्‍लेषण गरिरहेका हुँदैनन्, केवल झारा टार्नको लागि आफूलाई जानेको छु भनेर झूटो र छली तरिकाले थोरै कुरा बोलिरहेका हुन्छन्। अझै गम्‍भीर कुरा त के हुन्छ भने अरूलाई तिनीहरूको श्रद्धा र डाहा गर्ने तुल्याउन, आत्मज्ञानको बारेमा कुरा गर्दा आफ्ना समस्याहरूलाई अझै गम्‍भीर देखाउन जानीजानी बढाइचढाइ गर्छन्, र त्यसमा व्यक्तिगत अभिप्राय र लक्ष्यहरू मिसाउँछन्। तिनीहरूले यसो गर्दा, आभारी महसुस गर्दैनन्, तिनीहरूले देखावटी रूप धारण गर्दै र छली काम गर्दै परमेश्‍वर विरुद्ध विद्रोह र धोकाको काम गर्दा पनि तिनीहरूले आफ्नो विवेकलाई धिक्कार्दैनन् र तिनीहरूले आफ्‍नो गल्ती स्विकार्न परमेश्‍वरलाई प्रार्थना गर्दैनन्। के यस्ता मानिसहरू हठी होइनन् र? यदि तिनीहरूलाई आभारी महसुस हुँदैन भने, के तिनीहरूलाई कहिल्यै अफसोस हुन्छ त? के सच्‍चा अफसोस नहुने व्यक्तिले देहसुख त्याग्‍न र सत्यता अभ्यास गर्न सक्छ? के सच्‍चा अफसोस नहुने व्यक्तिले साँचो रूपमा पश्‍चात्ताप गर्न सक्छ? अवश्य नै सक्दैन। यदि तिनीहरूलाई अफसोस समेत हुँदैन भने, के आत्मज्ञानको बारेमा कुरा गर्नु हास्यास्पद हुँदैन र? के यो नाटक र छल मात्रै हुँदैन र? कतिपय मानिसले झूट बोलेपछि र छल गरेपछि त्यो महसुस गर्न र पछुताउन सक्छन्। तिनीहरूमा लाजको बोध हुने भएकाले, तिनीहरू खुलस्त भएर आफ्नो भ्रष्टता अरूसामु स्विकार्न सर्माउँछन्, तर प्रार्थना गर्न र परमेश्वरसामु खुलस्त हुन सक्छन्। तिनीहरू पश्चात्ताप गर्न इच्छुक हुन्छन्, र पछि साँचो रूपमा परिवर्तन हुन्छन्। ऊ आफूलाई चिन्ने र साँचो पश्चात्ताप गर्ने व्यक्ति पनि हो। आफूले झूट बोलेको र छल गरेको छु भनी अरूसामु स्विकार्ने साहसी र परमेश्वरलाई प्रार्थना गरेर आफूलाई खुलस्त पार्न पनि सक्ने, आफ्नो भ्रष्टताको प्रकटीकरण स्विकार्ने व्यक्तिले आफूलाई चिन्न र साँचो पश्चात्ताप गर्न सक्छ। उसले केही समय प्रार्थना र सत्यता खोजी गरेपछि अभ्यासको मार्ग भेट्टाउँछ र उसमा केही परिवर्तन आउँछ। सबैको उस्तै प्रकृति सार भए पनि, र सबैमा भ्रष्ट स्वभाव भए पनि, सत्यता स्विकार्न सक्नेहरूमा मुक्ति प्राप्त गर्ने आशा हुन्छ। कतिपय मानिस परमेश्वरमा विश्वास गरेपछि परमेश्वरको वचन पढ्न आनन्द मान्छन्, र आत्मचिन्तनमा ध्यान दिन्छन्। तिनीहरू आफ्नो भ्रष्टता प्रकट भएको देख्दा, परमेश्वरप्रति ऋणी महसुस गर्छन् र आफ्नो झूट र जालझेलको समस्या हल गर्न प्राय: संयमी बन्ने गर्छन्। त्यसपछि पनि तिनीहरू आफूलाई नियन्त्रणमा राख्न नसकेर बारम्बार झूट बोल्छन् र छल गर्छन्। त्यसपछि नै तिनीहरू शैतानी स्वभावको समस्यालाई संयमद्वारा समाधान गर्न सकिँदैन भन्ने कुरा थाहा पाउँछन्। त्यसैले तिनीहरू परमेश्वरलाई प्रार्थना गर्छन्, आफ्नो कठिनाइ बताउँछन्, आफूलाई पापी प्रकृति र शैतानी प्रभावको नियन्त्रणबाट बचाइमाग्छन्, ताकि आफूलाई परमेश्वरको मुक्ति प्राप्त होस्। केही समयपछि, केही नतिजा प्राप्त हुनेछन्, तर तिनीहरूको झूट बोल्ने र छल गर्ने समस्याको मूलभूत समाधान हुनेछैन। त्यसैले अन्त्यमा तिनीहरू शैतानी स्वभावले आफ्नो हृदयमा लामो समयदेखि जरा गाडेको, र आफ्नो मर्ममै भेदेको महसुस गर्छन्। मानव प्रकृति शैतानी हुन्छ। परमेश्वरको वचनको न्याय र सजाय स्विकारेर अनि पवित्र आत्माको काम प्राप्त गरेर मात्र शैतानी स्वभावको बन्धनबाट मुक्त हुन सकिन्छ। परमेश्वरको वचनले तिनीहरूलाई अन्तर्दृष्टि दिएपछि र अगुवाइ गरेपछि मात्र तिनीहरूले आफ्नो भ्रष्टताको गहिराइ देख्छन् र भ्रष्ट मानवजाति वास्तवमा शैतानका सन्तान हुन् अनि परमेश्वरको मुक्तिको काम नहुँदो हो त सबैले अधोगति र विनाश भोग्नेथिए भनी थाहा पाउँछन्। त्यसपछि मात्र तिनीहरू परमेश्वरले न्याय र सजायमार्फत मानिसलाई मुक्ति दिनु कत्ति व्यावहारिक रहेछ भन्ने कुरा देख्छन्। तिनीहरूले यो अनुभव गरेपछि, हृदयबाटै परमेश्वरको न्याय र सजाय स्विकार्न सक्छन्, र तिनीहरूलाई भित्रैबाट साँचो पछुतो हुन थाल्छ। अब तिनीहरूमा साँच्चै चेतना हुन्छ र तिनीहरू आफूलाई चिन्न थाल्छन्। हृदयमा चेतना नभएकाहरूबारे भन्नुपर्दा, तिनीहरूले पनि केही आत्मिक वचन, केही समझका वचनहरू बोल्न सिक्लान्। तिनीहरू विशेष गरी ती “भक्तजन” भनौँदाहरूले एकदमै बारम्बार चलाउने थेगोहरू कन्ठाग्र भन्न सिपालु हुन्छन्, र ती निकै सच्चा पनि लाग्छ, र छल गरेर श्रोताहरूलाई रुवाउनेसमेत गर्छन्। फलस्वरूप, सबैले ती रुचाउँछन् र तिनलाई महत्त्व दिन्छन्। के यस्ता मानिसहरू धेरै छन्? यो कस्तो प्रकारको व्यक्ति हो? के यो फरिसी होइन र? यस्ता मानिसहरू सबैभन्दा छली हुन्छन्। पहिलोपटक यस्तो व्यक्तिलाई भेट्दा, सत्यता नबुझ्ने मानिसहरूले ऊ निकै आत्मिक छ भन्ठान्लान्, त्यसैले तिनीहरू उसलाई अगुवाको रूपमा चयन गर्छन्। फलस्वरूप एक वर्ष नकाट्दै उसले यी सबै नासमझ मानिसहरूलाई आफ्नो पक्षमा पारिसकेको हुन्छ। तिनीहरू उसको वरिपरि झुम्मिन्छन्, उसलाई अनुमोदन र कदर गर्छन्, केही आइपर्दा उसलाई मार्गदर्शन माग्छन्, र उसको बोल्ने शैली नक्कलसमेत गर्छन्। उसलाई पछ्याउनेहरू वचन र धर्मसिद्धान्त फलाक्न सिक्छन्, तिनीहरू मानिस र परमेश्वरलाई छल गर्न सिक्छन्, तर त्यसको नतिजास्वरूप परीक्षाहरू आइपर्दा तिनीहरू सबै निष्क्रिय र कमजोर हुन्छन्। तिनीहरू मनमा परमेश्वरलाई दोष दिन्छन् र शङ्का गर्छन्, र अलिकति पनि आस्था देखाउँदैनन्। व्यक्तिलाई आराधना गर्नु र पछ्याउनुको नतिजा यही हो। धेरै वर्षसम्म परमेश्वरमा विश्वास गरे पनि र धेरै आत्मिक धर्मसिद्धान्त बोल्न सके पनि, तिनीहरूमा कुनै सत्यता वास्तविकता हुँदैन। तिनीहरू सबैलाई पाखण्डी फरिसीले बहकाएको र मोहित पारेको हुन्छ। के खुट्ट्याउन नसक्नेहरू सजिलै छलमा परेर गलत मार्गमा हिँड्दैनन् र? खुट्ट्याउन नसक्ने अलमलमा हुन्छन्, र तिनीहरू एकदमै सजिलै बहकिन्छन्!

व्यक्तिले खुट्ट्याउन सिक्नका लागि, सुरुमा आफ्ना समस्याहरूबारे चिन्तन गर्ने र तिनलाई खुट्ट्याउने तरिका सिक्नैपर्छ। हरेक व्यक्तिमा अहङ्कार र आत्म-धार्मीपन हुन्छ, र थोरै मात्र शक्ति पायो भने पनि ऊ स्वेच्छाचारी व्यवहार गर्नतिर लाग्न सक्छ। मानिसहरूले यो बारम्बार भइरहेको देख्छन्, र यसलाई तत्कालै बुझ्न सकिन्छ, तर सजिलै नदेखिने, वा मानिसहरू कम संवेदनशील हुने, र आफूमा वा अरूमा पत्ता लगाउन कठिन हुने भ्रष्ट स्वभावहरू के हुन्? (म छलीपनप्रति संवेदनशील छैनँ।) छलीपनप्रति असंवेदनशीलता, अनि अरू? (स्वार्थीपन र तिरस्कार्य।) स्वार्थीपन र तिरस्कार्य। उदाहरणका लागि, कतिपय मानिस केही काम गर्छन् र त्यो अरूलाई ध्यानमा राखेर गरिरहेको दाबी गर्छन्, सबैको अनुमोदन प्राप्त गर्न यसलाई प्रयोग गर्ने निहुँ बनाउँछन्। तर वास्तवमा, तिनीहरू यो आफू समस्याबाट जोगिन गर्छन्, यो मनसायबारे अरूलाई थाहा हुँदैन, र यो पत्ता लगाउन कठिन हुन्छ। अरू कस्ता भ्रष्ट स्वभावहरू पत्ता लगाउन सबैभन्दा कठिन हुन्छ? (पाखण्डीपन।) अर्थात्, बाहिर तिनीहरू असल व्यक्ति देखिन्छन्, प्रशंसा पाउन मानव धारणासँग मिल्ने केही कामकुरा गर्छन्, तर भित्र चाहिँ शैतानी दर्शन र गोप्य मनसायहरू लुकाएर राख्छन्। यो छली स्वभाव हो। के यो खुट्ट्याउन सजिलो छ? कम क्षमता भएका र सत्यता नबुझ्ने मानिसहरू कामकुरा छर्लङ्गै देख्न सक्दैनन्; तिनीहरू विशेष गरी यस प्रकारको व्यक्तिलाई खुट्ट्याउन सक्दैनन्। कतिपय अगुवा र सेवकहरू कुनै समस्या समाधान गर्दा, प्रस्ट रूपमा र तर्कसङ्गत ढङ्गले बोल्छन्, मानौँ तिनीहरूले उक्त समस्या छर्लङ्गै देखेका छन्, तर तिनीहरूले बोलिसक्दा उक्त समस्या हल भएको हुँदैन। तिनीहरू उक्त समस्या हल भइसकेको छ भनी तँलाई गलत विश्वाससमेत दिलाउँछन्; के यो मानिसहरूलाई धोका दिनु र छल गर्नु होइन र? आफ्नो कर्तव्य पालना गर्दा साँचो कदम नचाल्ने, अनि भरमार खोक्रो शब्द र चखिलो बोली बोल्नेहरू सबै पाखण्डी हुन्। तिनीहरू अति धेरै चतुर र कुटिल हुन्छन्। यस्तो व्यक्तिसँग लामो समयसम्म सङ्गत गरेपछि, के तिमीहरूले तिनीहरूलाई चिन्न सक्यौ? तिनीहरू यत्तिका वर्ष परमेश्वरमा विश्वास गरेपछि पनि किन परिवर्तन हुँदैनन्? यसको मूल कारण के हो? ठ्याक्कै भन्नुपर्दा, तिनीहरू सबै जना सत्यतादेखि दिक्क मान्ने मानिस हुन्, त्यसैले तिनीहरू सत्यता स्विकार्न अनिच्छुक हुन्छन्। तिनीहरू शैतानको दर्शनअनुसार जिउन रुचाउँछन्, यसले आफूलाई बेफाइदा नगर्ने मात्र होइन, तर प्रभावशाली र आकर्षक देखिनसमेत मद्दत गर्छ, अनि अरूलाई आफ्नो आदर गर्ने तुल्याउँछ भनी सोच्छन्। के यस्ता मानिसहरू धूर्त र छली होइनन् र? तिनीहरू मरेकाटे सत्यता स्विकार्दैनन्; के यस्तो व्यक्तिले मुक्ति प्राप्त गर्न सक्छ? कतिपय मानिस काटछाँट र निराकरण गरिँदा मुखले त आफ्ना दुष्कर्महरू स्विकार्न सक्छन्, तर मनमा भने यसरी प्रतिरोध गर्छन्: “तिमीले भनिरहेको कुरा सही भए पनि, म स्विकार्नेछैनँ। म तिमीसित अन्त्यसम्म नै लड्नेछु!” तिनीहरू भेष बदल्न निकै खप्पिस हुन्छन्, तिनीहरू मुखले स्विकार्छु भन्छन्, तर हृदयमा स्विकार्दैनन्। यो त सत्यतादेखि दिक्क मान्ने स्वभाव पनि हो। पत्ता लगाउन र देख्न गाह्रो हुने अरू भ्रष्ट स्वभावहरू के हुन्? के हठीपन पत्ता लगाउन कठिन छैन र? हठीपन पनि एक प्रकारको स्वभाव हो जुन अलिक लुकेको हुन्छ। यो प्राय: व्यक्तिको अटेरी हुँदै जिद्दी गर्ने दृष्टिकोणको रूपमा र सत्यता स्विकार्न कठिनाइ भएको रूपमा प्रकट हुन्छ। अरूले जसरी सत्यताअनुरूप बोले पनि, हठी व्यक्ति आफ्नै तौरतरिकामा अडिग रहन्छ। हठी स्वभाव भएको व्यक्तिले सत्यता स्विकार्ने सम्भावना सबैभन्दा कम हुन्छ। सत्यता नस्विकार्ने मानिसहरू यस प्रकारको हठी स्वभावलाई प्राय: आफूभित्रै लुकाउँछन्। जब मानिसहरू जिद्दी गर्दै आफूभित्रको कुरामा अडिग रहन्छन् वा आफ्नो व्यक्तिगत इच्छामा दृढ रहने मनोवृत्ति राख्छन्, तब त्यो पत्ता लगाउन कठिन हुन्छ। अरू के छन्? सत्यतालाई प्रेम नगर्ने र सत्यतादेखि दिक्क मान्ने कुरा पत्ता लगाउन कठिन हुन्छ। उग्रता पत्ता लगाउन कठिन हुन्छ। पत्ता लगाउन सबैभन्दा सजिलो त अहङ्कार र धूर्तता हुन्छन्, तर अरू—हठीपन, सत्यतादेखि दिक्क मान्नु, उग्रता, दुष्टता—यी सबै पत्ता लगाउन कठिन हुन्छ। दुष्टता पत्ता लगाउन सबैभन्दा कठिन हुन्छ, किनकि यो मान्छेको प्रकृति बनेको हुन्छ र तिनीहरू यसको महिमा गाउन थाल्छन्, र त्योभन्दा पनि दुष्टता तिनीहरूलाई दुष्ट लाग्नेछैन। त्यसैले हठी व्यक्तिभन्दा दुष्ट स्वभाव पत्ता लगाउन बढी कठिन हुन्छ। कतिपय मानिस भन्छन्: “कसरी यो पत्ता लगाउन सजिलो हुन सक्दैन? सबै मानिसमा दुष्ट कामवासना हुन्छ। के त्यो दुष्टता होइन र?” त्यो सतही कुरा हो। साँचो दुष्टता भनेको के हो? कुन-कुन स्थितिहरू प्रकट हुँदा दुष्ट हुन्छन्? मानिसहरूले आफ्‍नो हृदयका गहिराइमा लुकेका दुष्ट र लाजमर्दा अभिप्रायहरू लुकाउनका लागि ठुल्ठुला अभिव्यक्तिहरू दिएर ती अभिव्यक्तिहरू असल, निष्कपट र न्यायसङ्गत छन् भनी अरूलाई विश्‍वस्त गराएर अन्तिममा आफ्‍ना गुप्त मनसायहरू पूरा गर्छन् भने के यो दुष्ट स्वभाव हो? किन यसलाई छली भएको नभनेर दुष्ट भएको भनिन्छ? स्वभाव र सारको हिसाबमा, छल त्यति खराब होइन। दुष्ट हुनु छली हुनुभन्दा धेरै गम्‍भीर कुरा हो, यो छलीपनभन्दा घातक र धूर्त हुन्छ, र औसतको व्यक्तिलाई यो कुरा देख्‍न गाह्रो हुन्छ। उदाहरणको लागि, हव्‍वालाई लोभ्याउन सर्पले कस्ता शब्‍दहरू प्रयोग गर्‍यो? देखावटी शब्‍दहरू, जुन सुन्दाखेरी सही र आफ्नो भलाइ गर्नेजस्ता देखिन्छन्। यी शब्दहरूमा कुनै गलत कुरा लुकेको वा तिनको पछाडि कुनै दुर्भावनापूर्ण अभिप्राय रहेको तँलाई थाहै हुँदैन, र साथै, शैतानले दिएका यी सुझावहरू तँ त्याग्‍नै सक्दैनस्। यो परीक्षा हो। जब तँलाई प्रलोभित गरिन्छ र तँ यस्ता शब्‍दहरू सुन्छस्, तब तँ नलोभिई बस्‍न सक्दैनस् र तँ पासोमा पर्ने सम्‍भावना धेरै हुन्छ, र त्यसरी तैँले शैतानको उद्देश्य हासिल गर्छस्। यसैलाई दुष्टता भनिन्छ। सर्पले हव्‍वालाई लोभ्याउन यही विधि प्रयोग गर्‍यो। के यो एक प्रकारको स्वभाव हो? (हो।) अनि, यस प्रकारको स्वभाव कहाँबाट आउँछ? यो सर्प, अर्थात् शैतानबाट आउँछ। यस प्रकारको दुष्ट स्वभाव मानिसको प्रकृतिमै रहेको हुन्छ। के यो दुष्टता मानिसको दुष्ट कामवासनाभन्दा फरक छैन र? दुष्ट कामवासना कसरी पैदा हुन्छ? त्यो देहसँग सम्बन्धित छ। साँच्चैको दुष्टता गहिरो रूपमा लुकेको एक प्रकारको स्वभाव हो, जुन सत्यताको अनुभव वा बुझाइविनाका मानिसहरूले बिलकुलै चिन्न सक्दैनन्। त्यसकारण मान्छेका स्वभावहरूमध्ये यसलाई पत्ता लगाउन सबैभन्दा कठिन हुन्छ। कस्तो प्रकारको व्यक्तिमा दुष्ट स्वभाव सबैभन्दा गम्भीर हुन्छ? अरूलाई शोषण गर्न रुचाउनेहरूमा। तिनीहरू चालबाजीमा यति सिपालु हुन्छन् कि तिनीहरूले चालबाजी गरेका मानिसहरूलाई त्यसपछि के भयो भन्ने नै थाहा हुँदैन। यस्तो व्यक्तिमा दुष्ट स्वभाव हुन्छ। दुष्ट मानिसहरू छल गर्दै अरू माध्यम प्रयोग गरेर आफ्नो छल ढाकछोप गर्छन्, आफ्ना पापहरू ढाक्छन्, र आफ्नो गोप्य अभिप्राय, लक्ष्य, र स्वार्थी चाहनाहरू लुकाउँछन्। यो दुष्ट कुरा हो। साथै, तिनीहरू विविध माध्यम प्रयोग गरेर लोभ्याउने, प्रलोभनमा पार्ने, फकाउने गर्छन्, आफ्ना लक्ष्यहरू हासिल गर्न तँलाई तिनीहरूको इच्छा पछ्याउन र तिनीहरूको स्वार्थी चाहना पूरा गर्न लगाउँछन्। यो सबै दुष्ट कुरा हो। यो असली शैतानी स्वभाव हो। के तिमीहरूले यीमध्ये कुनै व्यवहार देखाएका छौ? तिमीहरूले दुष्ट स्वभावका पक्षहरूमध्ये कुनचाहिँ बढी देखाएका छौ: प्रलोभन, लोभ्याइ, वा झूटले अरू झूट ढाक्ने काम? (मलाई आफूले ती सबै अलिअलि देखाएको छु जस्तो लाग्छ।) तँलाई आफूले ती सबै अलिअलि देखाएको छु जस्तो लाग्छ। अर्थात्, भावनात्मक रूपमा तँलाई आफूले यी व्यवहारहरू देखाएको छस् र देखाएको छैनस् भन्ने दुवै लाग्छ। तँ कुनै प्रमाण दिन सक्दैनस्। त्यसोभए, तैँले आफ्नो दैनिक जीवनमा कुनै कुरा सामना गर्दा, दुष्ट स्वभाव देखाइस् भने के तँ त्यो महसुस गर्छस्? वास्तवमा, यी कुराहरू हरेक व्यक्तिको स्वभावमा हुन्छन्। उदाहरणका लागि, तैँले नबुझ्ने कुरा छ, तर तँ आफूले त्यो बुझ्दिनँ भन्ने कुरा अरूलाई थाहा दिन चाहँदैनस्, त्यसैले तँ त्यो कुरा बुझ्छस् भनेर तिनीहरूलाई सोच्न लगाउन अनेक माध्यम प्रयोग गर्छस्। यो जालझेल हो। यस प्रकारको जालझेल दुष्टताको प्रकटीकरण हो। प्रलोभन र लोभ्याइ पनि छन्, यी सबै दुष्टताको प्रकटीकरण हुन्। के तिमीहरू अरूलाई प्राय: प्रलोभनमा पार्छौ? यदि तँ उचित ढङ्गमा कसैलाई बुझ्ने कोसिस गरिरहेको छस्, ऊसँग सङ्गति गर्न चाहिरहेको छस्, र त्यसो गर्नु तेरो कामका लागि आवश्यक छ र त्यो उचित अन्तरक्रिया हो भने, यो प्रलोभन होइन। तर यदि तँसँग व्यक्तिगत आशय र उद्देश्य छ, र तँ साँच्चै यो व्यक्तिको स्वभाव, पछ्याइ, र ज्ञान बुझ्न चाहँदैनस्, बरु उसको भित्री सोच र साँचो भावनाहरू खोतल्न चाहन्छस् भने, यसलाई दुष्टता, प्रलोभन, र लोभ्याइ भनिन्छ। यदि तँ यसो गर्छस् भने, तँमा दुष्ट स्वभाव छ; के यो लुकेको कुरा होइन र? के यस्तो स्वभाव परिवर्तन गर्न सजिलो हुन्छ? यदि तैँले आफ्नो स्वभावको हरेक पक्षमा के-कस्ता प्रकटीकरणहरू छन्, तिनले प्राय: कस्तो स्थिति पैदा गर्छन् भनी चिन्न, र तिनलाई आफूसँग मिलान गर्न, अनि यस प्रकारको स्वभाव कति भयानक र खतरनाक हुन्छ भनी अनुभूति गर्न सक्छस् भने, तँलाई यस सन्दर्भमा परिवर्तन हुनुपर्छ भन्ने जिम्मेवारी बोध हुन्छ, र तैँले परमेश्वरको वचनको तृष्णा गर्न र सत्यता स्विकार्न सक्नेछस्। त्यतिबेला नै तैँले परिवर्तन हुन र मुक्ति प्राप्त गर्न सक्छस्। तर यदि तैँले तिनलाई आफूसँग मिलान गरेपछि पनि सत्यताको तृष्णा गर्दैनस्, तँ ऋणी वा दोषी महसुस गर्दैनस्—झन् कुनै पश्चात्ताप गर्नु त परै जाओस्—अनि तँ सत्यतालाई प्रेम गर्दैनस् भने, तँलाई परिवर्तन हुन कठिन हुनेछ। र बुझेर केही हुँदैन, किनकि तैँले जेजति बुझेको छस् त्यो सबै धर्मसिद्धान्त मात्र हो। त्यो सत्यताको जुनै पक्ष भए पनि, यदि तेरो बुझाइ धर्मसिद्धान्तमै टुङ्गिन्छ अनि तेरो अभ्यास र प्रवेशसित जोडिँदैन भने, तैँले बुझ्ने धर्मसिद्धान्तको कुनै काम हुनेछैन। यदि तैँले सत्यता बुझिनस् भने, आफ्नो भ्रष्ट स्वभाव चिन्नेछैनस् र परमेश्वरसामु पश्चात्ताप गरेर पाप स्विकार्नेछैनस्, अनि परमेश्वरप्रति ऋणी महसुस र आफूलाई घृणा गर्नेछैनस्, त्यसैले तैले मुक्ति प्राप्त गर्ने मौका पाउँदै पाउनेछैनस्। यदि तैँले आफ्ना समस्याहरू कति गम्भीर छन् भनेर बुझ्छस्, तर त्यसको मतलब राख्दैनस् र आफूलाई घृणा गर्दैनस्, भित्री रूपमा अझै पनि अलिक भावशून्य र निष्क्रिय महसुस गर्छस्, परमेश्वरको न्याय र सजाय स्विकार्दैनस्, र आफ्नो भ्रष्ट स्वभाव हटाउन उहाँलाई प्रार्थना गर्दैनस् वा उहाँमा भर पर्दैनस् भने, तँ ठूलो खतरामा छस्, र तैँले मुक्ति प्राप्त गर्नेछैनस्।

मुक्ति प्राप्त गर्नका लागि के-कस्ता सर्तहरू छन्? प्रथमतः व्यक्तिले सत्यता बुझ्नैपर्छ र स्वेच्छाले परमेश्वरको न्याय र सजाय स्विकार्नैपर्छ। त्यसपछि, उसमा सहकार्य गर्ने इच्छा हुनैपर्छ, र ऊ आफूलाई त्याग्न र आफ्ना स्वार्थी चाहनाहरू त्याग्न इच्छुक हुनैपर्छ। स्वार्थी चाहनामा के-के पर्छन्? इज्जत, हैसियत, अभिमान, व्यक्तिको स्वार्थका विविध पक्ष, साथै व्यक्तिको योजना, चाहना, सम्भावना, गन्तव्य—चाहे तत्कालको होस् वा भविष्यको—ती सबै यसमा समावेश हुन्छन्। यदि तँ यी भ्रष्ट स्वभावहरू हटाउन सत्यता खोज्न सक्छस्, ती स्वभावहरू एक-एक गर्दै हटाउन सक्छस्, ती अलिअलि गर्दै त्याग्छस् भने, तँलाई सत्यता अभ्यास गर्न झन्-झन् सजिलो हुँदै जानेछ, र तँ परमेश्वरमा समर्पित हुने स्थितिमा पुग्नेछस्। तेरो कद बिस्तारै बढ्नेछ। तैँले सत्यता बुझेपछि र यी स्वार्थी चाहनाहरू छर्लङ्गै देख्न र अलिअलि गर्दै त्याग्न सकेपछि, तेरो स्वभाव परिवर्तन हुनेछ। अहिले तिमीहरू परिवर्तनको कुन हदमा पुगेका छौ? मेरो अवलोकनअनुसार, स्वभाव परिवर्तनको सत्यता वास्तविकताबारे भन्नुपर्दा, तिमीहरू मूलतः अझै तिनमा प्रवेश गरेका छैनौ। त्यसोभए, अहिले तिमीहरूको कद के हो, र तिमीहरू कस्तो स्थितिमा जिइरहेका छौ? तिमीहरूमध्ये बढीजसो कर्तव्य निर्वाहको तहमा रोकिएका छौ, र यही चरणमा अल्झिरहन्छौ: “मैले आफ्नो कर्तव्य निर्वाह गर्नुपर्छ कि पर्दैन? म कसरी आफ्नो कर्तव्य राम्ररी निर्वाह गर्न सक्छु? के यसरी आफ्नो कर्तव्य निर्वाह गर्नु लापर्बाही गर्नु र झारा टार्नु हो?” कहिलेकाहीँ, तेरो कर्तव्य पालना विशेष गरी लापर्बाही र झारातिराइ हुँदा, तँलाई आत्मग्लानि हुनेछ। तँलाई आफू परमेश्वरप्रति ऋणी भएको, आफूले परमेश्वरलाई निराश तुल्याएको महसुस हुन्छ, र तैँले विलाप गर्ने र उहाँको प्रेमको ऋण तिर्न आफ्नो कर्तव्य राम्ररी निभाउने आफ्नो चाहना परमेश्वरलाई बताउनेसमेत गर्छस्। तर दुई दिनपछि, तँ फेरि निष्क्रिय बन्छस्, आफ्नो कर्तव्य निर्वाह गर्न पटक्कै चाहँदैनस्। तँ यो चरण कहिल्यै पार गर्न सक्दैनस्। के यो कद हुनु हो? (होइन।) जब तिमीहरूलाई कसरी वफादारीपूर्वक आफ्नो कर्तव्य निभाउने भन्नेबारे कुनै सङ्गति चाहिँदैन, आफ्नो कर्तव्य सम्पूर्ण हृदय र मनले निभाउनु आवश्यकता पर्दैन र परमेश्वरका योजनाबद्ध कार्य र बन्दोबस्तहरूप्रति समर्पित हुनु आवश्यकता पर्दैन, र तिमीहरू आफ्नो कर्तव्यलाई आफ्नै मिशनको रूपमा लिन, कुनै माग, गुनासो र रोजाइविना त्यो राम्ररी निभाउन सक्छौ, तब तिमीहरूले निश्चित कद प्राप्त गरेका हुन्छौ। कसरी आफ्नो कर्तव्य राम्ररी निर्वाह गर्ने भन्नेबारे सङ्गति गर्नु हामीलाई सधैँ चाहिरहेको हुन्छ। हामीले किन यो सङ्गति जारी राख्नुपर्छ? किनभने मानिसहरूलाई आफ्ना कर्तव्य कसरी पूरा गर्ने भनेर थाहा हुँदैन, र तिनीहरू सिद्धान्तहरू बुझ्न सक्दैनन्; तिनीहरूले कर्तव्य निर्वाहबारे विविध सत्यताहरू पूर्णतया बुझेका हुँदैनन्, न त सत्यता बुझेका र वास्तविकतामा प्रवेश गरेका नै हुन्छन्। कतिपय मानिस केही धर्मसिद्धान्त बुझ्छन् तर ती अभ्यास गर्न वा तिनमा प्रवेश गर्न, कष्ट र थकान सहन इच्छुक हुँदैनन्, सधैँ देहसुखको लोभ गर्छन्, अझै तिनीहरूका अति धेरै रोजाइ हुन्छन्, ती त्याग्न सक्दैनन्, र आफूलाई परमेश्वरको हातमा पूरै सुम्पिँदैनन्। तिनीहरूसँग अझै आफ्नै योजना र माग हुन्छन्; तिनीहरूको व्यक्तिगत इच्छा, सोच, र सम्भावना तिनीहरूमाथि अझै हाबी हुन्छन् र तिनले तिनीहरूलाई पकडमा राख्न सक्छन्: “यदि मैले यो कर्तव्य निर्वाह गरेँ भने, के अघि गएर मसँग राम्रो सम्भावना हुनेछ? के यसबाट मैले सिक्न सक्ने कुनै सीपहरू छन्? के मैले भविष्यमा परमेश्वरको घरमा कुनै कुरा हासिल गर्नेछु?” सधैँ यी कुराहरू मनन गर्नु, कर्तव्य पालन अलि कठिन र थकाइलाग्दो हुँदा, वा त्यसमा आनन्द नआउँदा, त्यो अप्रिय लाग्नु, समय बित्दै जाँदा असहज महसुस हुनु, निष्क्रिय बन्नु अनि अझै सत्यता र वैचारिक कामबारे सङ्गतिको आवश्यक पर्नु। यो कदको कमी हो। के यसमा स्वभाव परिवर्तन पर्छ? त्यसको अझै बेला भएकै छैन। तिमीहरूले आफ्ना कर्तव्य निभाउन बुझ्नुपर्ने सत्यता सिद्धान्तहरू जानेपछि, यो बाधा पार गरेपछि, पर्याप्त मात्रामा कर्तव्य पालन गर्न सक्छौ। त्यसपछि अगाडि बढ्दा स्वभाव परिवर्तन समावेश हुनेछ।

अब, चाहे कर्तव्य पालन गर्न होस् वा परमेश्वरको सेवा गर्न, त्यसका लागि बारम्बार आत्मचिन्तन गर्नु आवश्यक छ। व्यक्तिले जे-जस्ता गलत दृष्टिकोण वा भ्रष्ट स्वभाव प्रकट गर्ने भए पनि, उसले ती हटाउन सत्यता खोज्नैपर्छ। यसरी मात्र उसले आफ्नो कर्तव्य मापदण्डअनुरूप पूरा गर्न र परमेश्वरको अनुमोदन प्राप्त गर्न सक्छ। व्यक्तिले आफ्नो भ्रष्ट स्वभाव चिन्न सक्नैपर्छ, अन्यथा उसले ती हटाउन सक्दैन। कतिपय मानिस भ्रष्ट स्वभावमा के पर्छ र के पर्दैन भनेर छर्लङ्ग देख्न सक्दैनन्। उदाहरणका लागि, मानिसहरूले खान वा लगाउन मन पराउने कुरा, तिनीहरूको जीवनशैलीका आनीबानी साथै पितापुर्खाको विरासत र परम्परागत अवधारणा—यीमध्ये कतिपय परम्परागत संस्कृति र रीतिरिवाजले, कतिपय शिक्षादीक्षा र पारिवारिक विरासतले, र कतिपय ज्ञान र अन्तर्ज्ञानको कमीले ल्याउँछन्। यी कुरा ठूला समस्या होइनन् र व्यक्तिको मानवताको गुण वा दोषसँग सम्बन्धित छैनन्, र कतिपयलाई त थप अन्तर्ज्ञान सिकेर र प्राप्त गरेर समाधान गर्न सकिन्छ। तर, परमेश्वरबारे धारणा वा गलत दृष्टिकोण वा भ्रष्ट स्वभावको समस्यालाई सत्यता खोजी गरेर समाधान गर्नैपर्छ, र ती मानव शिक्षाद्वारा परिवर्तन गर्न सकिँदैन। जे होस्, तेरो धारणा वा दृष्टिकोण जहाँबाट आउने भए पनि, यदि ती सत्यतासँग मिल्दैनन् भने, तैँले तिनलाई त्याग्नैपर्छ र ती हटाउन सत्यता खोज्नैपर्छ। सत्यता पछ्याएर व्यक्तिका सबै समस्या समाधान गर्न सकिन्छ। सत्यतासँग सम्बन्धित नदेखिने धेरै समस्यालाई सत्यता बुझेर अप्रत्यक्ष रूपले समाधान गर्न सकिन्छ। भ्रष्ट स्वभावसम्बन्धी समस्याहरूलाई मात्र नभई, कतिपय मानव व्यवहार, विधि, धारणा र बानीजस्ता भ्रष्ट स्वभावसँग असम्बन्धित समस्याहरूलाई पनि सत्यता प्रयोग गरेर समाधान गर्न सकिन्छ—यी समस्यालाई सत्यता प्रयोग गरेर मात्र पूर्णतया समाधान गर्न सकिन्छ। सत्यताले मानिसका भ्रष्ट स्वभावहरू हटाउन सक्ने मात्र होइन; यसले जीवनको लक्ष्य, जीवनको आधार, र जिउने सिद्धान्तको काम पनि गर्न सक्छ, अनि यसले व्यक्तिका सम्पूर्ण कठिनाइ र समस्या समाधान गर्न सक्छ। यसमा सन्देह छैन। अहिलेको मुख्य कुरा के हो? त्यो धेरै समस्याको उत्पत्ति सत्यता नबुझ्नुसँग सिधै सम्बन्धित छ भनेर बुझ्नु हो। धेरै मानिस आफूलाई केही आइपर्दा कसरी अभ्यास गर्ने भनी जान्दैनन्, र यो तिनीहरूले सत्यता नबुझ्नाले हुन्छ। मानिसहरू धेरै कुराको सार र जड छर्लङ्गै देख्न सक्दैनन्, र यो पनि तिनीहरूले सत्यता नबुझ्नाले नै हुन्छ। तर पनि तिनीहरू कसरी सत्यता नबुझिकन नै त्यति स्पष्टसँग कुरा गर्न सक्छन्? (त्यो सब शब्द र धर्मसिद्धान्त मात्र हुन्।) त्यसोभए यो धर्मसिद्धान्त बताउने समस्या समाधान गर्नैपर्छ। खोक्रा शब्दहरू बोल्ने, धर्मसिद्धान्त बताउने, र नारा लगाउने काम कम गर्; व्यावहारिक रूपमा बोल्ने, सत्यता अभ्यास गर्ने, आत्मज्ञान र आत्म-विश्लेषणबारे कुरा गर्ने, र अरूलाई सुधारात्मक र लाभदायक लाग्ने वचनहरू सुन्न दिने काम बढी गर्। यसो गर्ने व्यक्तिसँग मात्र सत्यता वास्तविकता हुन्छ। धर्मसिद्धान्त फलाक्ने र खोक्रा शब्दहरू बोल्ने, पाखण्डी र छली कुरा गर्ने, र सुधार नल्याउने बोली बोल्ने काम नगर्। कसरी तँ यस्तो बोलीबाट जोगिन सक्छस्? तैँले पहिला त यी कुराहरूको कुरूपता, मूर्खता, र निरर्थकता चिन्नु र छर्लङ्गै देख्नुपर्छ; त्यसपछि तैँले देहगत कुरा त्याग्न सक्नेछस्। त्यसबाहेक, तँसँग समझ पनि हुनैपर्छ। व्यक्तिसँग जति बढी समझ हुन्छ, ऊ त्यति नै सही र उचित तरिकाले बोल्नेछ, उसको मानवता त्यति नै बढी परिपक्व हुनेछ, उसको बोली त्यति नै बढी व्यावहारिक बन्नेछ, र उसले त्यति नै कम बकवास कुरा गर्नेछ। अनि उसले हृदयमा ती खोक्रा शब्दहरू, बढाइचढाइ, र झूटलाई घृणा गर्नेछ। कतिपय मानिसमा अति बढी अभिमान हुन्छ र तिनीहरू आफ्नो भेष बदल्न सधैँ राम्रा कुराहरू भन्न चाहन्छन्, अरूको हृदयमा आफ्नो हैसियत बसाल्न र तिनीहरूको सम्मान प्राप्त गर्न चाहन्छन्, अरूलाई तिनीहरू परमेश्वरमा एकदमै राम्ररी विश्वास गर्छन्, तिनीहरू राम्रा व्यक्ति हुन्, र विशेष गरी प्रशंसा गर्न लायक छन् भनी सोच्न लगाउँछन्। तिनीहरू आफ्नो भेष बदल्ने सधैँ यो अभिप्राय राख्छन्; तिनीहरू भ्रष्ट स्वभावद्वारा नियन्त्रित हुन्छन्। मानिसमा भ्रष्ट स्वभावहरू हुन्छन्, जुन परमेश्वरको विरोधमा मानिसले दुष्टता गर्नुको जड, समाधान गर्न सबैभन्दा कठिन समस्या हो। पवित्र आत्माले काम गर्नुभएन र परमेश्वर स्वयंले कसैलाई सिद्ध पार्नुभएन भने उसको भ्रष्ट स्वभावलाई शुद्ध पार्न सकिँदैन, र स्वभाव परिवर्तन हुन सक्दैन। अन्यथा, व्यक्तिले त्यो समाधान गर्नै सक्दैन। यदि तँ सत्यता पछ्याउने व्यक्ति होस् भने, तैँले परमेश्वरको वचनअनुसार आफ्नो भ्रष्ट स्वभावबारे चिन्तन गर्नैपर्छ र त्यसलाई बुझ्नैपर्छ, खुलासा र न्यायसम्बन्धी परमेश्वरका वचनहरूको हरेक वाक्यको आधारमा आफ्नो मापन गर्नैपर्छ, अनि अलिअलि गर्दै आफ्ना सम्पूर्ण भ्रष्ट स्वभाव र स्थिति खोतल्नैपर्छ। सुरुमा आफ्नो बोली र कामको अभिप्राय र उद्देश्यलाई खोतल्, आफूले बोल्ने हरेक शब्दलाई विश्लेषण गर् र चिन्, अनि आफ्नो सोच र मनमा भएका कुनै पनि कुरालाई बेवास्ता नगर्। यसरी, तैँले झन्-झन् धेरै विश्लेषण गरेर र समझ प्राप्त गरेर, आफ्नो भ्रष्ट स्वभाव थोरै नभएर प्रचुर रहेछ, र शैतानका विषहरू सीमित नभई धेरै रहेछ भनी पत्ता लगाउनेछस्। यसरी, तैँले बिस्तारै आफ्नो भ्रष्ट स्वभाव र प्रकृति सारलाई प्रस्ट रूपमा देख्नेछस्, र शैतानले तँलाई कति गहन रूपमा भ्रष्ट तुल्याएको रहेछ भनेर महसुस गर्नेछस्। यतिबेला तँलाई परमेश्वरले व्यक्त गरेको सत्यता कति अमूल्य रहेछ भन्ने महसुस हुनेछ। यसले भ्रष्ट मानवजातिको स्वभाव र प्रकृतिका समस्याहरू समाधान गर्न सक्छ। परमेश्वरले मानवजातिलाई मुक्ति दिन भ्रष्ट मानवका लागि तयार पारेको यो ओखती अत्यन्तै प्रभावकारी छ, कुनै अमृतभन्दा मूल्यवान् छ। यसर्थ, तैँले परमेश्वरको मुक्ति प्राप्त गर्न स्वेच्छाले सत्यता पछ्याउँछस्, सत्यताको हरेक पक्षलाई झन्-झन् बढी प्रिय ठान्छस्, र झन्-झन् धेरै जोरदार ढङ्गमा त्यसलाई पछ्याउँछस्। कुनै व्यक्तिको हृदयमा यो भावना हुनु भनेको उसले केही सत्यता बुझिसकेको छ, र आफूलाई साँचो मार्गमा स्थापित गरिसकेको छ। यदि उसले थप गहनताका साथ त्यो अनुभव गर्न र परमेश्वरलाई हृदयबाट साँचो प्रेम गर्न सक्छ भने, उसको जीवन स्वभाव परिवर्तन हुन थाल्नेछ।

व्यवहारमा केही परिवर्तन ल्याउन सजिलो छ, तर व्यक्तिको जीवन स्वभाव परिवर्तन गर्न सजिलो छैन। भ्रष्ट स्वभावको समस्या समाधान गर्न सुरुमा आफूलाई चिन्नैपर्छ। त्यसका लागि सावधानी चाहिन्छ, आफ्नो अभिप्राय र स्थितिलाई अलिअलि गर्दै जाँच्न ध्यान दिनुपर्छ, अभिप्राय र बानी नै बसेको बोल्ने शैलीलाई निरन्तर जाँच्नुपर्छ। त्यसपछि एक दिन, एक्कासी महसुस हुनेछ: “म अरूको हृदयमा हैसियत पाउने आशाले आफ्नो भेष बदल्न सधैँ राम्रा कुराहरू भनिरहेको हुन्छु। यो दुष्ट स्वभाव हो। यो सामान्य मानवताको प्रकटीकरण होइन र यो सत्यताअनुरूप छैन। बोल्ने यो दुष्ट तरिका र अभिप्राय गलत हुन्, र यसलाई परिवर्तन गर्नैपर्छ र त्याग्नैपर्छ।” तँलाई यो कुरा महसुस भएपछि, आफ्नो दुष्ट स्वभाव अति गम्भीर रहेछ भन्ने झन्-झन् प्रस्टसँग महसुस हुनेछ। तैँले दुष्टता भनेको पुरुष र स्त्रीबीचको थोरै दुष्ट कामवासना हो भन्ने सोचेको थिइस्, र यस सम्बन्धमा आफू दुष्टता देखाए पनि, तँलाई आफू दुष्ट स्वभावको व्यक्ति होइन भन्ने लागेको थियो। यसले दुष्ट स्वभावबारे तँमा बुझाइको कमी छ भन्ने देखाउँछ; तैँले “दुष्ट” शब्दको सतही अर्थ जानेको जस्तो देखिन्थ्यो तर दुष्ट स्वभावलाई साँचो रूपमा चिन्न वा खुट्ट्याउन सक्थिनस्; र खासमा, तँ अझै “दुष्ट” शब्दको अर्थ बुझ्दैनस्। जब तैँले आफूले यस प्रकारको स्वभाव प्रकट गरेको छु भन्ने महसुस गर्छस्, तब आत्मचिन्तन गर्न र त्यसलाई चिन्न थाल्छस्, र त्यसको उत्पत्तिलाई गहन अनुसन्धान गर्छस्, र आफूमा साँच्चै यस्तो स्वभाव भएको देख्नेछस्। त्यसोभए तैँले त्यसपछि के गर्नुपर्छ? तैँले आफ्नो यस्तै बोल्ने शैलीपछाडिका अभिप्रायहरू निरन्तर रूपमा जाँच्नैपर्छ। तैँले यसरी लगातार खोतलेर, वास्तवमै आफूमा यस्तो स्वभाव र सार रहेछ भन्ने कुरा अझ बढी प्रामाणिक र सही ढङ्गमा थाहा पाउनेछस्। तैँले वास्तवमै आफूमा दुष्ट स्वभाव छ भनेर साँच्चै स्विकारेको दिन मात्र त्यसप्रति तँमा घृणा र वितृष्णा जाग्न थाल्नेछ। व्यक्तिले आफू असल, सोझो आचारणको, न्यायको बोध भएको, नैतिक निष्ठासहितको र सोझो व्यक्ति हो भनी सोच्न छोडेर, आफूमा अहङ्कार, हठीपन, छलीपन, दुष्टता, र सत्यतादेखि दिक्क मान्नेजस्ता प्रकृति सार छ भनेर बुझ्न थाल्छ। त्यो मोडमा, उसले आफूलाई सही मूल्याङ्कन गरेको हुनेछ र आफू वास्तवमा के हुँ भनेर चिन्नेछ। तैँले आफूमा यी प्रकटीकरण र स्थिति छन् भनी मुखले स्विकारेर वा सरसर्ती चिनेर मात्र साँचो घृणा जाग्नेछैन। यी भ्रष्ट स्वभावहरूको सार भनेको शैतानको घिनलाग्दो व्यवहार हो भन्ने थाहा पाएर मात्र व्यक्तिले आफूलाई साँच्चै घृणा गर्न सक्छ। स्वयंलाई घृणा गर्ने हदसम्म आफूलाई साँचो रूपमा चिन्न कस्तो मानवता चाहिन्छ? व्यक्तिले सकारात्मक कुरा, सत्यता, निष्पक्षता र धार्मिकतालाई प्रेम गर्नैपर्छ, उसमा विवेक र चेतना हुनुपर्छ, ऊ दयालु मनको अनि सत्यता स्विकार्न र अभ्यास गर्न सक्ने हुनुपर्छ—यस्ता सबै मानिसले साँचो रूपमा आफूलाई चिन्न र घृणा गर्न सक्छन्। सत्यतालाई प्रेम नगर्ने र सत्यता स्विकार्न कठिन लाग्नेहरूले आफूलाई कहिल्यै चिन्नेछैनन्। तिनीहरूले आफूलाई चिन्छु भनेर केही शब्द भने पनि, सत्यता अभ्यास गर्न सक्दैनन्, र आफूलाई कुनै साँचो परिवर्तन गर्नेछैनन्। आफूलाई चिन्नु सबैभन्दा गाह्रो काम हो। उदाहरणका लागि, कम क्षमताको कुनै व्यक्तिले यस्तो सोच्लान्, “ममा कम गुण छ। म स्वभावैले डरपोक छु र संलग्न हुन डराउँछु। हुन सक्छ, म संसारकै सबैभन्दा सोझो र कायर व्यक्ति हुँ। त्यसैले, यसले गर्दा म परमेश्वरको मुक्ति पाउन सबैभन्दा लायक व्यक्ति हुँ।” के यो साँच्चै आफूलाई चिन्नु हो र? यस्ता कुरा सत्यता नबुझ्ने व्यक्तिले गर्छन्। के कम गुण हुनुले स्वत: व्यक्तिमा भ्रष्ट स्वभाव छैन भन्ने अर्थ दिन्छ? के कायर मानिसमा पनि भ्रष्ट स्वभावहरू हुँदैनन् र? के तिनीहरू पनि शैतानद्वारा भ्रष्ट तुल्याइएका हुँदैनन् र? खासमा, यस्ता मानिसमा पनि उतिकै दुष्ट र अहङ्कारी स्वभाव हुन्छ, र त्यसबाहेक यो अलिक गहिरिएर लुकेको र औसत मानिसको भन्दा बढी गढेको हुन्छ। म किन यो गहिरिएर लुकेको हुन्छ भन्छु? (किनकि तिनीहरू सधैँ आफूलाई राम्रो ठान्छन्।) ठिक भनिस्। यो भ्रमद्वारा तिनीहरू नै धोका खाएका र अलमलिएका हुन्छन्, जसले गर्दा तिनीहरूलाई सत्यता स्विकार्नु असम्भव हुन्छ। तिनीहरू आफू एकदमै ठिकठाक छँदै छु र आफूलाई परमेश्वरको न्याय र शुद्धिकरण चाहिँदैन भन्ठान्छन्। मानिसहरूलाई न्याय गर्ने र तिनीहरूको भ्रष्टता पर्दाफास गर्नेबारे परमेश्वरले भन्ने ती सबै वचन अरूप्रति अर्थात् अहङ्कारी स्वभावका दक्ष मानिसहरू, दुष्कर्मीहरू, बहकाउनेहरू—झूटा अगुवा र ख्रीष्टविरोधीहरूप्रति लक्षित छन्; तर ती वचन तिनीहरूजस्ता मानिसप्रति लक्षित छैनन्। तिनीहरू पहिल्यै राम्रा हुन्छन्; तिनीहरू निर्दोष, हिउँजस्तो स्वच्छ, र कलङ्करहित हुन्छन्। तिनीहरूले आफूलाई यसरी परिभाषित गर्दा, के साँचो रूपमा आफूलाई चिन्न सक्छन्? (सक्दैनन्।) तिनीहरू आफूलाई चिन्न सक्दैनन्, र निश्चय नै सत्यता बुझ्दैनन्। सम्भवतः तिनीहरू परमेश्वरले किन मानिसलाई न्याय गर्नुहुन्छ र सजाय दिनुहुन्छ, कसरी मानिसलाई मुक्ति दिनुहुन्छ, वा भ्रष्ट स्वभाव कसरी शुद्ध पारिन्छ भन्नेजस्ता सत्यताहरू बुझ्न सक्दैनन्। आफूलाई अलिकति पनि नचिन्ने व्यक्तिले पक्कै पनि कुनै सत्यता बुझ्दैन। उसले प्रकट गर्ने यी गलत दृष्टिकोणहरू नै ऊ हास्यास्पद, निरर्थक मानिस हो भनेर देखाउन पर्याप्त हुन्छन्। तिनीहरूको बुझाइ निरर्थक हुन्छ, र तिनीहरू परमेश्वरमाथि आफ्नै विचार लाद्छन्; यो पनि दुष्टताकै स्वभाव हो। दुष्टता भनेको एक प्रकारको स्वभाव हो जुन पुरुष र महिलाबीचको व्यवहारको मामलामा मात्र देखिँदैन; अलिअलि दुष्ट कामवासनालाई स्वभावगत दुष्टताको दर्जामा राख्नु हुँदैन। तर यदि व्यक्तिको दुष्ट कामवासना अति तीव्र छ, र ऊ प्राय: स्वच्छन्द यौनसम्बन्ध वा समलैङ्गिकतामा निरन्तर संलग्न हुन्छ भने, त्यो दुष्ट काम हो। कतिपय मानिस यी दुईबीच फरक छुट्ट्याउन सक्दैनन्, र सधैँ दुष्ट कामवासनालाई दुष्टताको दर्जामा राख्छन्, अनि दुष्टतालाई दुष्ट कामवासनाको सन्दर्भमा व्याख्या गर्छन्; तिनीहरूमा समझको कमी हुन्छ। दुष्ट स्वभाव चिन्न सबैभन्दा कठिन हुन्छ। अति छली र दुष्ट व्यक्तिका कार्यहरू सबै दुष्ट हुन्छन्। उदाहरणका लागि, कतिपय मानिस झूट बोलेपछि मनमनै सोच्छन्, “यदि मैले आफ्नो बुझाइबारे बताइनँ भने, अरूले मेरो बारेमा के सोच्लान् कसलाई थाहा? मैले खुलस्त भएर थोरै सङ्गति गर्नैपर्छ; मैले आफ्नो बुझाइ बताइसकेपछि, कुरै सकिनेछ। मैले अरूलाई आफ्नो वास्तविक अभिप्राय थाहा दिएर मलाई छली ठान्न दिनु हुँदैन।” यो कस्तो स्वभाव हो? आफूलाई छली तरिकाले खुलस्त पार्नु—यसलाई दुष्टता भनिन्छ। अनि तिनीहरूले झूट बोलेपछि, यसरी जाँच्नेछन्: “के मैले झूट बोलेको कसैले थाहा पायो? के मेरो वास्तविक रूप कसैले देख्न सक्यो?” तिनीहरू अरूलाई फकाईफुस्लाई तिनीहरूबाट कुरा बुझ्छन् र तिनीहरूको छानबिन गर्न थाल्छन्; यो पनि दुष्ट कुरा हो। दुष्ट स्वभाव पत्ता लगाउन सजिलो छैन। विशेष गरी दुष्ट र छली तरिकाले कामकुरा गर्ने, अरूलाई आफ्नो वास्तविकता छर्लङ्ग देख्न कठिन बनाउने व्यक्ति दुष्ट हो। आफ्नो लक्ष्य हासिल गर्न चाल चल्ने र षड्यन्त्र रच्ने व्यक्ति दुष्ट हो। असल काम गरेको खोल ओडेर खराब कामकुरा गर्दै मानिसलाई ठग्ने, अरूलाई उसको सेवा गर्न लगाउने व्यक्ति दुष्टताको पराकाष्ठा हो। ठूलो रातो अजिङ्गर दुष्टताको पराकाष्ठा हो; शैतान दुष्टताको पराकाष्ठा हो; ती पिशाची राजाहरू दुष्टताका पराकाष्ठा हुन्; सबै दियाबलस दुष्ट हुन्।

व्यक्तिले स्वभाव परिवर्तन पछ्याउन सुरुमा आफ्नो भ्रष्ट स्वभाव चिन्न सक्नुपर्छ। आफूलाई साँचो रूपमा चिन्नुमा आफ्नो भ्रष्टताको सारलाई छर्लङ्गै देख्नु र राम्ररी विश्लेषण गर्नु, साथै भ्रष्ट स्वभावले ल्याउने विविध स्थितिलाई चिन्नु समावेश छन्। व्यक्तिले आफ्नै भ्रष्ट स्थिति र भ्रष्ट स्वभाव प्रस्ट रूपमा बुझेपछि मात्र आफ्नो देह र शैतानलाई घृणा गर्न सक्छ, र त्यसपछि मात्र त्यसले स्वभाव परिवर्तन गराउँछ। यदि उसले यी स्थितिहरू चिन्न सकेन, र तिनलाई आफूसँग जोड्न सकेन र मिलान गर्न सकेन भने, के उसको स्वभाव परिवर्तन हुन सक्छ र? सक्दैन। स्वभाव परिवर्तनका लागि व्यक्तिले आफ्नो भ्रष्ट स्वभावले पैदा गर्ने विभिन्न स्थिति चिन्नु आवश्यक हुन्छ; ऊ आफ्नो भ्रष्ट स्वभावको नियन्त्रणमा नरहने र सत्यता अभ्यास गर्ने अवस्थामा पुग्नैपर्छ—त्यसपछि मात्र उसको स्वभाव परिवर्तन सुरु हुन सक्छ। यदि उसले आफ्नो भ्रष्ट स्थितिको स्रोत चिन्न सक्दैन र आफूले बुझ्ने वचन र धर्मसिद्धान्तअनुसार मात्र आफूलाई सीमित पार्छ भने, उसमा केही असल व्यवहार भए पनि र ऊ बाहिरी रूपमा थोरै परिवर्तन भए पनि, त्यसलाई स्वभाव परिवर्तन मान्न सकिँदैन। त्यसलाई स्वभाव परिवर्तन मान्न नसकिने हुनाले, धेरैजसो मानिस आफ्नो कर्तव्य निर्वाहको क्रममा कस्तो भूमिका खेल्छन्? सेवाकर्ताको भूमिका खेल्छन्; तिनीहरू केवल प्रयत्न गर्छन् र आफूलाई काममा व्यस्त राख्छन्। तिनीहरूले पनि आफ्नो कर्तव्य निभाइरहेका भए पनि, बढीजसो ध्यान काम सकाउनमा मात्र लगाउँछन्, सत्यता खोज्दैनन् तर प्रयत्न मात्र गर्छन्। कहिलेकाहीँ, राम्रो मुडमा हुँदा तिनीहरूले थप प्रयत्न लगाउनेछन्, र कहिलेकाहीँ मुड खराब हुँदा तिनीहरू अलि सुस्ताउँछन्। तर पछि तिनीहरूले आफूलाई जाँच्नेछन् र पछुतो गर्नेछन्, त्यसैले तिनीहरूले फेरि थप प्रयत्न लगाउनेछन्, र यो पश्चात्ताप हो भनी विश्वास गर्छन्। वास्तवमा, यो साँचो परिवर्तन होइन, न यो साँचो पश्चात्ताप नै हो। साँचो पश्चात्ताप आफूलाई चिनेर सुरु हुन्छ; सुरुमा व्यवहार बद्लिन्छ। व्यक्तिको व्यवहार बद्लिसकेपछि, र उसले आफ्नो देहगत कुरा त्याग्न र सत्यता अभ्यास गर्न सकेपछि, अनि व्यवहारगत रूपमा उसको व्यवहार सिद्धान्तअनुरूप देखिएपछि, साँचो पश्चात्ताप गरिएको छ भन्ने अर्थ लाग्छ। त्यसपछि, उसले अलिअलि गर्दै सिद्धान्तअनुसार बोल्न र काम गर्न सक्छ अनि पूर्णतया सत्यता पालना गर्न सक्छ। यहीँबाट जीवन स्वभाव परिवर्तन हुन थाल्छ। अहिले तिमीहरू आफ्नो अनुभवको कुन चरणमा पुगेका छौ? (ममा बाहिरी रूपमा केही असल व्यवहार छन्।) अझै यो प्रयत्न लगाउने कालमै छ। कतिपय मानिस थोरै प्रयत्न लगाउँछन् र आफूले योगदान दिएको छु र परमेश्वरको आशिष् पाउन योग्य छु भनी सोच्छन्। भित्रचाहिँ तिनीहरू सधैँ यस्तो सोच्छन्: “यसबारे परमेश्वर के सोच्नुहुन्छ? मैले यतिका धेरै प्रयत्न लगाएको छु र यतिका धेरै कठिनाइ सहेको छु, के म स्वर्गको राज्यमा प्रवेश गर्न सक्छु?” सधैँ चुरो कुरो पत्ता लगाउन खोज्नु—यो कस्तो स्वभाव हो? यो छली, दुष्ट र अहङ्कारी स्वभाव हो। त्यसबाहेक, केही प्रयत्न लगाएर आशिष् पाउने आशा गर्नु तर अलिकति पनि सत्यता स्वीकार नगरी परमेश्वरमा विश्वास गर्नु; के यसमा हठी स्वभाव छैन र? हैसियतका लाभहरू कहिल्यै नत्याग्नु: के यो पनि हठीपन होइन र? तिनीहरू सधैँ यसरी चिन्ता लिइरहेका हुन्छन्: “के मैले यो कर्तव्य पालनामा कठिनाइ भोगेको परमेश्वरले याद गर्नुहुनेछ? के उहाँले मलाई केही आशिष् दिनुहुनेछ?” तिनीहरू मनमा सधैँ यस्ता आकलन गरिरहेका हुन्छन्। यसो हेर्दा तिनीहरू सौदा गरिरहेका जस्ता देखिन्छन्, तर खासमा यसमा धेरै प्रकारका भ्रष्ट स्वभाव मुछिएका हुन्छन्। सधैँ परमेश्वरसित सौदा गर्न चाहनु, परमेश्वरमा विश्वास गरेर सधैँ आशिष् प्राप्त गर्न चाहनु, सधैँ फाइदा उठाउन चाहनु र घाटा बेहोर्न नचाहनु, सधैँ कुटिल र गोप्य तरिका अपनाउनु—यो दुष्ट स्वभाव हाबी हुनु हो। यस्तो व्यक्तिले आफ्नो कर्तव्य पालना गर्दैपिच्छे केही प्रयत्न लगाउँदा, यस्तो कुरा जान्न चाहन्छ: “के मैले गरिरहेका सबै प्रयत्नमा आशिष् पाउनेछु? के म परमेश्वरमा विश्वास गरेर यतिका कष्ट भोगेपछि स्वर्गको राज्यमा प्रवेश गर्न सक्नेछु? के मैले आफ्नो कर्तव्य निभाउन सबथोक त्यागेकोमा परमेश्वरले मेरो सराहना गर्नुहुनेछ? परमेश्वर मलाई अनुमोदन गर्नुहुन्छ कि गर्नुहुन्न?” तिनीहरू दिनभरि यी प्रश्नबारे सोच्छन्। यदि तिनीहरूले ती कुरा एकै दिन पनि पत्ता लगाउन सकेनन् भने, तिनीहरू त्यो दिन बेचैन बन्नेछन्, आफ्नो कर्तव्य पालना गर्न वा मूल्य चुकाउन चाहँदैनन्, झन् सत्यता पछ्याउनु त परै जाओस्। सधैँ यी कुराको नियन्त्रण र बन्धनमा रहेर तिनीहरूमा कुनै साँचो आस्था पटक्कै हुँदैन। तिनीहरू परमेश्वरका प्रतिज्ञाहरू साँचो हुन् भनी विश्वास गर्दैनन्। तिनीहरू सत्यता पछ्याउँदा परमेश्वरबाट आशिष् अवश्य पाइनेछ भनी विश्वास गर्दैनन्। तिनीहरू हृदयमा सत्यतादेखि दिक्क मान्छन्। तिनीहरूले सत्यता पछ्याउन चाहे पनि, तिनीहरूमा त्यसका लागि ऊर्जा हुँदैन, त्यसैले तिनीहरूमा पवित्र आत्माको अन्तर्दृष्टि र ज्योति हुँदैन, र तिनीहरू सत्यता बुझ्न सक्दैनन्। यस्तो व्यक्तिलाई आफ्नो कर्तव्य निभाउने क्रममा बारम्बार समस्याहरू आइपर्छन्, र ऊ प्राय: निष्क्रिय र कमजोर हुन्छ। उसले कठिनाइ आउँदा गुनासो पोख्छ, र आफूलाई विपत्ति आइपर्दा वा आफू गिरफ्तार हुँदा, परमेश्वरले आफूलाई सुरक्षा दिइरहनुभएको छैन र आफूलाई चाहनुहुन्न भन्ने निष्कर्ष निकाल्छ, र आफूलाई निराशामा धकेल्छ। यो कस्तो स्वभाव हो? के यो दुष्टपन होइन र? यस्तो व्यक्तिले रिस उठ्नेबित्तिकै के गर्नेछ? ऊ पक्कै पनि नकारात्मक र अल्छी हुनेछ; उसले आशाहिन भएर लत्तो छोड्नेछ। र उसले बारम्बार अगुवा र सेवकहरूलाई झूटा अगुवा र ख्रीष्टविरोधी भएको आरोप लगाउनेछ। उसले सिधै परमेश्वरलाई दोष लगाउने र उहाँको आलोचना गर्ने पनि गर्न सक्छ। केले गर्दा यी कुराहरू उत्पन्न हुन्छन्? ती दुष्ट स्वभावको नियन्त्रणमा हुन्छन्। तिनीहरू सांसारिक दृष्टिकोण र शैतानी तर्कअनुसार हरेक लगानीको प्रतिफल पाउनैपर्ने विश्वास गर्छन्। त्यस्तो क्षतिपूर्तिविना तिनीहरूले अबउसो लगानी गर्नेछैनन्। तिनीहरू प्रतिकारको मनस्थिति बनाउँछन् अनि आफ्नो जिम्मेवारी त्याग्न खोज्छन्, आफ्नो कर्तव्य अस्वीकार गर्छन्, र क्षतिपूर्ति माग्छन्। के यो दुष्टता होइन र? कुन तरिकामा यो पावलजस्तो हुनु हो? (पावलले आफ्नो दौड सकिसकेपछि र असल लडन्त लडिसकेपछि, आफ्ना लागि धार्मिकताको मुकुट सुरक्षित हुनेछ भन्ने विश्वास गर्थे।) तिनीहरू ठ्याक्कै यही कुरामा पावलसँग मेल खान्छन्। के तिमीहरू आफै पावलका यी प्रकटीकरणमध्ये कुनै देखाउँछौ? के तिमीहरू आफ्नो तुलना हुने यस्ता काममा संलग्न हुन्छौ? यदि तिमीहरू आफूलाई परमेश्वरका वचनहरूसित जोड्दैनौ भने, आफूलाई चिन्न सक्नेछैनौ। तिमीहरूले आफ्नो भ्रष्ट स्वभावको सार चिनेर मात्र साँचो रूपमा आफूलाई चिन्न सक्छौ। यदि तिमीहरू सतही सही कुरा र गलत कुरा मात्र चिन्छौ, वा आफू दियाबलस र शैतान हुँ भनी मात्र स्विकार्छौ भने, यो अति सामान्य र खोक्रो कुरा हो। यो गम्भीर बहानाबाजी हो, यो छद्मभेष हो, यो छलकटप हो। यसरी आफूलाई चिन्नेबारे कुरा गर्नु भनेको झूटो आत्मिकता हो, यो भ्रामक कुरा हो।

के तिमीहरूले कहिल्यै छली व्यक्तिले कसरी आफूलाई चिन्ने कोसिस गर्छ भन्ने कुरा देखेका छौ? तिनीहरू आफू दियाबलस र शैतान भएको भन्दै र आफैलाई सराप्दै अतिरञ्जन गर्न खोज्छन्; तर तिनीहरू आफूले कस्ता क्रूर र दुष्ट कार्यहरू गरेका छन् भनेर भन्दैनन्, न त आफ्नो हृदयको फोहोरीपन र भ्रष्टता विश्लेषण नै गर्छन्। तिनीहरू आफू दियाबलस र शैतान हुँ, आफूले परमेश्वरको अवज्ञा र विरोध गरेको छु भनेर मात्र भन्छन्, खोक्रो शब्द र अर्ध सत्य बोलेर आफ्नो निन्दा गर्छन्, र अरूलाई यस्तो महसुस गराउँछन्, “अब त यो आफूलाई साँच्चै चिन्ने व्यक्ति भएको छ; उसको बुझाइ अति गहन छ।” तिनीहरू आफू कति आत्मिक छु भनेर अरूलाई देखाउँछन्, र अरूलाई आफू सत्यता पछ्याउने व्यक्ति हुँ भनी ईर्ष्या गर्ने तुल्याउँछन्। तर तिनीहरूले यसरी आफूलाई केही वर्षसम्म चिनेपछि पनि साँचो पश्चात्ताप गरेका हुँदैनन्, र कसैले पनि तिनीहरूले वास्तवमै सत्यता अभ्यास गरेको वा सिद्धान्तअनुसार कामकुरा गरेको कुनै अवस्था देख्दैन। तिनीहरूको जीवन स्वभावमा कुनै परिवर्तन हुँदैन, त्यसैले समस्या पर्दाफास हुन्छ: यो साँचो रूपमा आफूलाई चिन्नु होइन। यो छद्मभेष र छलकपट हो, र यो व्यक्ति पाखण्डी हो। कसैले आफूलाई चिन्नेबारे जसरी बोले पनि, उसको बोली कति मिठो छ वा उसको ज्ञान कति गहन छ भन्नेतिर ध्यान नदे। नियाल्नुपर्ने मुख्य कुरा के हो? तिनीहरू सत्यता कति अभ्यास गर्न सक्छन्, र मण्डलीको काम कायम राख्न सत्यता सिद्धान्तहरू पालना गर्न सक्छन् कि सक्दैनन् भन्ने कुरालाई हेर्। व्यक्तिमा साँचो परिवर्तन आएको छ कि छैन भन्ने कुरा यी दुई सूचकले नै बताउँछन्। मानिसलाई मूल्याङ्कन् गर्ने र चिन्ने सिद्धान्त यही हो। तिनीहरूको मुखबाट निस्कने राम्रा कुराहरू नसुन्; वास्तवमा तिनीहरू के गर्छन्, त्यो नियाल्। कतिपय मानिस आफूलाई चिन्नेबारे कुरा गर्दा बाहिरी रूपमा त्यसलाई गम्भीरतापूर्वक लिइरहेका जस्ता देखिन्छन्। तिनीहरू आफ्नो गलत विचार वा अनुचित सोचबारे अरूसित कुरा गर्छन्, खुलस्त हुन्छन् र आफूलाई उदाङ्गो पार्छन्, तर कुराकानी सकिएपछि पनि तिनीहरूले साँचो पश्चात्ताप गरेका हुँदैनन्। तिनीहरू आफूलाई केही आइपर्दा न त सत्यता अभ्यास गर्छन्, न त सिद्धान्त पालना गर्ने, मण्डलीको काम कायम राख्ने, वा कुनै परिवर्तन देखाउने नै गर्छन्। यसरी आफूलाई चिन्नु, खुलस्त हुनु र सङ्गति गर्नुको कुनै अर्थ छैन। सायद यस्तो व्यक्तिलाई लाग्छ, आफूलाई यसरी चिन्नुको अर्थ आफूले साँच्चै पश्चात्ताप गरेको छु र सत्यता अभ्यास गरिरहेको छु भन्ने हो, तर अन्त्यमा, बर्षौँको यो बुझाइपछि पनि कुनै परिवर्तन आएको हुँदैन। के आफूलाई चिन्ने यो तरिका झारा टार्नु, प्रक्रिया पूरा गर्नु मात्र होइन र? त्यसले वास्तविक प्रभाव पार्दैन; के ऊ आफैसँग खेलबाड गरिरहेको छैन र? एकपटक म कतै गएको थिएँ र म त्यहाँ पुग्दा, कोही व्यक्ति मेसिनले घाँस काटिरहेको थियो। त्यो मेसिनको चर्को आवाजले होहल्लाह मच्चिरहेको थियो। म दुईतीन पटक त्यहाँ जाँदा हरेकपटक नै त्यस्तै अवस्था भेट्टाएकाले उक्त व्यक्तिलाई सोधेँ, “घाँस काट्ने तिमीहरूको निश्चित समय छैन?” उसले जवाफ दियो, “ए, म त परमेश्वर आउनुभएको देख्दा मात्र घाँस काट्छु। यो त मलाई पनि नराम्रो लाग्छ।” कुरा खुट्ट्याउन नसक्ने मानिसहरूले यो सुनेर ऊ इमानदार छ, आफ्नो मनमा जे छ त्यही भनिरहेको छ भन्ने सोच्लान्। तिनीहरूलाई उसले आफ्नो गल्ती स्विकारिरहेको र आफूलाई जानिरहेको छ भन्ने लाग्छ, र यसरी तिनीहरू भ्रमित हुन्छन्। तर के सत्यता बुझ्ने व्यक्तिले यसलाई त्यसरी हेर्नेथिए र? यसबारे सही दृष्टिकोण के हो? यो परिस्थितिलाई राम्ररी बुझ्न सक्नेहरूले यस्तो सोच्नेछन्, “तिमी कर्तव्य निर्वाह गर्दा आफ्नो जिम्मेवारी लिइरहेको छैनौ; के तिमी देखाउनका लागि मात्र यसो गरिरहेका छैनौ र?” तर उक्त घाँस काट्ने व्यक्ति अरूले यसरी सोच्लान् भनेर डराउँछ, त्यसैले उसले तिनीहरूको मुख बन्द गर्न पहिल्यै त्यसरी बोल्छ। यो अत्यन्तै सिपालु वाककौशल हो, होइन र? (हो।) खासमा, उसले कसरी यो परिस्थितिलाई सम्हाल्ने, तँलाई पहिल्यै बोलेर भ्रममा पार्ने र ऊ निकै स्पष्टवादी हो, ऊ खुलस्त बोल्न र आफ्नो गल्ती स्विकार्न सक्छ भनी सोच्न लगाउने भनेर धेरै पहिले नै निर्धारण गरेको थियो। ऊ यस्तो सोचिरहेको हुन्छ: “म सत्यता बुझ्छु; तिमीले मलाई बताइरहनु पर्दैन। पहिले म त्यो स्विकार्नेछु। तिमी मेरो वाककौशलविरुद्ध के भन्न सक्दो रहेछौ हेरौँ त। म यही नै गर्नेछु; तिमी मलाई के गर्न सक्छौ?” यसमा कुन स्वभावहरू मुछिएका छन्? सर्वप्रथम, उसले सबथोक बुझ्छ। उसलाई आफूले गल्ती गर्दा पश्चात्ताप गर्न आउँछ। उसले अरूमा यही छाप पार्छ, भ्रम सिर्जना गर्न र अरूलाई उसको आदर गर्ने तुल्याउन भेष बदल्छ र झूटहरू प्रयोग गर्छ। ऊ हदै चतुर छ, उसलाई आफ्नो बोलीले अरूलाई कुन हदसम्म भ्रममा पार्नेछ र तिनीहरूको प्रतिक्रिया के हुनेछ भन्ने थाहा छ। उसले यो सबको पहिल्यै आकलन गरिसकेको हुन्छ। यो कस्तो स्वभाव हो? यो दुष्ट स्वभाव हो। त्यसबाहेक, उसले यी कुराहरू भन्न सक्नुले के पुष्टि गर्छ भने, उसले यो अहिले मात्र महसुस गरेको होइन, तर यस्तो व्यवहार गर्नु लापर्बाही र झारा टार्नु हो, अहिले नै यसो गर्नु हुँदैन, यस्तो खोल ओड्नु हुँदैन, र आफ्नो गौरवका निम्ति कार्य गर्नु हुँदैन भनेर निकै पहिले थाहा पाएको हुन्छ। त्यसोभए किन उसले अझै त्यसो गर्छ? के यो हठीपन होइन र? त्यसमा देखावटीपन, हठीपन, र दुष्टता पनि छ। के तिमीहरू त्यो खुट्ट्याउन सक्छौ? कतिपयले अरूलाई मात्र खुट्ट्याउन सक्छन् तर आफूलाई खुट्ट्याउन सक्दैनन्। यस्तो किन? यदि व्यक्तिले आफूलाई साँचो रूपमा खुट्ट्याउन सक्छ भने, त्यसै गरी अरूलाई पनि खुट्ट्याउन सक्छ। यदि उसले अरूलाई मात्र खुट्ट्याउन सक्छ तर आफूलाई खुट्ट्याउन सक्दैन भने, यसको मतलब उसको स्वभाव र चरित्रमा समस्या छ। सत्यतासँग अरू मानिसलाई दाँज्ने तर आफूलाई चाहिँ नदाँज्ने—यो निश्चय नै सत्यतालाई प्रेम गर्ने व्यक्ति होइन, झन् सत्यतालाई स्विकार्ने व्यक्ति हुनु त परै जाओस्।

कसैले आफ्नो भ्रष्टता कति गम्भीर हो भनेर पत्ता लगाउन सक्नु राम्रो कुरा हो कि नराम्रो? यो राम्रो कुरा हो। तैँले जति बढी आफ्नो भ्रष्टता पत्ता लगाएर सही रूपमा बुझ्न सक्छस्, र जति बढी आफ्नो सार बुझ्न सक्छस्, त्यति नै बढी मुक्ति पाउन सक्छस् र तँ मुक्ति प्राप्त गर्न त्यति नै निकट हुनेछस्। तैँले जति आफ्नो समस्या पत्ता लगाउन सक्दैनस्, सधैँ आफू असल र ठिक भएको जति विश्वास गर्छस्, त्यति नै तँ मुक्तिको मार्गबाट टाढा हुन्छस्—तँ झन् धेरै खतरामा हुन्छस्। यदि तैँले आफ्नो कर्तव्य अत्यन्तै राम्ररी निर्वाह गरेकोमा अनि सत्यतामा सङ्गति र सत्यता अभ्यास गर्ने आफ्नो क्षमतामा सधैँ घमण्ड गर्ने व्यक्ति देखिस् भने, यसले उक्त व्यक्तिको कद अत्यन्तै सानो छ भन्ने प्रमाणित गर्छ। ऊ बालकजस्तो हुन्छ, र उसको जीवन अपरिपक्व हुन्छ। कस्तो प्रकारको व्यक्तिमा मुक्ति प्राप्त गर्ने आशा बढी हुन्छ र ऊ मुक्ति पाइने मार्गमा हिँड्न सक्छ? यस्तै व्यक्तिले आफ्नो भ्रष्ट स्वभाव साँचो रूपमा चिन्छ। उसले जति गहिराइमा त्यो कुरा बुझ्छ, ऊ मुक्ति पाउन त्यति नै निकट हुन्छ। आफ्ना सबै भ्रष्ट स्वभाव शैतानी प्रकृतिबाट आउँछन् भनी बुझ्नु, आफूमा विवेक वा समझ नभएको, आफूले कुनै सत्यता अभ्यास गर्न नसकेको, आफू आफ्नो भ्रष्ट स्वभावअनुसार मात्र जिएको र आफूमा कुनै मानवता पटक्कै नभएको, आफू जिउँदो दियाबलस र जिउँदो शैतान भएको देख्नु—यो नै साँचो रूपमा आफ्नो भ्रष्टताको सारलाई चिन्नु हो। त्यसलाई यसरी बुझ्दा त्यो समस्या अलिक गम्भीर भएको देखिन्छ, तर यो राम्रो कुरा हो कि नराम्रो? (राम्रो कुरा।) यो राम्रो कुरा भए पनि, कतिपय मानिस आफ्नो दियाबलसरूपी र शैतानी पक्षलाई देख्दा नकारात्मक बन्छन्, र सोच्छन्, “अब म सकिएँ। परमेश्वर मलाई चाहनुहुन्न। म पक्कै पनि नरकमा पुग्नेछु। परमेश्वरले कसैगरी पनि मलाई मुक्ति दिनुहुनेछैन।” के यस्तै हुन्छ? ल भन् त, के आफूलाई जति बढी बुझ्यो त्यति नै नकारात्मक बन्ने मानिसहरू हुन्छन्? तिनीहरू सोच्छन्, “म पूरै बर्बाद भएँ। परमेश्वरले मलाई न्याय गरिरहनुभएको र सजाय दिइरहनुभएको छ। यो त दण्ड, बदला हो। परमेश्वर मलाई चाहनुहुन्न। मेरो मुक्ति पाउने आशा छैन।” के मानिसमा यस्ता गलत बुझाइहरू हुन्छन्? (हुन्छन्।) वास्तवमा, व्यक्तिले आफ्नो आशाहिनतालाई जति बढी चिन्छ, उति नै बढी आशा पाउँछ। नकारात्मक नबन्, हार नमान्। आफूलाई चिन्नु राम्रो कुरा हो, यो मुक्ति प्राप्त गर्ने अत्यावश्यक मार्ग हो। यदि व्यक्ति आफ्नो भ्रष्ट स्वभाव र विविध पक्षमा परमेश्वरको प्रतिरोध गर्नेबारे पूर्णतया अनभिज्ञ हुन्छ, र परिवर्तन हुने योजनासमेत बनाउँदैन भने, यो समस्या हो। यस्तो व्यक्ति भावशून्य र मृत व्यक्ति हो। के मृत व्यक्तिलाई जीवित पार्न सजिलो हुन्छ? एकपटक मरिसकेपछि, उसलाई जीवित पार्नु सजिलो हुँदैन।

कस्तो व्यक्तिलाई परमेश्वर अझै पश्चात्ताप गर्ने अवसर दिनुहुन्छ? कस्तो व्यक्तिमा अझै मुक्ति पाउने आशा हुन्छ? यी मानिसहरूले कस्ता प्रकटीकरणहरू देखाउनुपर्छ? सर्वप्रथम, तिनीहरूमा विवेक हुनैपर्छ। तिनीहरू आफूलाई जे आइपरे पनि, त्यो परमेश्वरबाट आएको भनी ग्रहण गर्न सक्छन्, र आफूलाई मुक्ति दिन परमेश्वरले नै काम गरिरहनुभएको छ भनी हृदयले बुझ्छन्। तिनीहरूले भन्नेछन्, “म परमेश्वरको इच्छा बुझ्न सक्दिनँ, न त आफूलाई यस्तो कुरा आइपर्नुको कारण नै बुझ्न सक्छु, तर मलाई भरोसा छ परमेश्वरले मलाई मुक्ति दिन त्यो गरिरहनुभएको छ। मैले उहाँविरुद्ध विद्रोह गर्नु वा उहाँको चित्त दुखाउनु हुँदैन। मैले समर्पण गरेर आफूलाई त्याग्नैपर्छ।” तिनीहरूमा यस्तो विवेक हुन्छ। त्यसबाहेक, समझको सन्दर्भमा भन्नुपर्दा, तिनीहरू सोच्छन्, “परमेश्वर सृष्टिकर्ता हुनुहुन्छ। म सृष्टि गरिएको प्राणी हुँ। परमेश्वर जे गर्नुहुन्छ त्यो ठिकै हुन्छ। परमेश्वर मेरो भ्रष्ट स्वभावलाई शुद्ध पार्न मलाई न्याय गर्नुहुन्छ र सजाय दिनुहुन्छ। सृष्टिकर्ताले आफ्ना सृष्टि गरिएका प्राणीहरूलाई जस्तो व्यवहार गर्नुभए पनि, त्यो पूर्णतया तर्कसङ्गत र उचित हुन्छ।” के मानिसमा हुनुपर्ने समझ यही होइन र? मानिसले यसो भन्दै परमेश्वरलाई माग गर्नु हुँदैन, “म मानव हुँ। मेरो व्यक्तित्व र इज्जत छ। म तपाईंलाई मप्रति यस्तो व्यवहार गर्न दिनेछैनँ।” के यो उचित हो? यो शैतानी स्वभाव हो, यसमा सामान्य मानवताको समझ छैन, र परमेश्वरले यस्तो मानिसलाई मुक्ति दिनुहुनेछैन; उहाँ तिनीहरूलाई सृष्टि गरिएका प्राणीको रूपमा स्विकार्नुहुन्न। मानौँ तैँले यसो भनिस्, “मलाई परमेश्वरले सृष्टि गर्नुभयो; उहाँले मलाई जस्तो व्यवहार गर्न चाहनुभए पनि ठिकै छ। उहाँले मलाई गधा वा घोडा, वा अरू जेसुकैको रूपमा व्यवहार गर्न मिल्छ। मेरो आफ्नै रोजाइ वा मापदण्ड छैन।” यदि तैँले त्यसो भनिस् भने, के तेँले आफ्नो कर्तव्य निर्वाह अलि कठिन वा थकाइलाग्दो भएमा रोजेर काम गर्नेथिस्? (गर्नेथिइनँ।) ठिक भनिस्। तँ समर्पित हुनैपर्छ। तँ कसरी समर्पित हुन्छस्? सुरुमा, समर्पण गर्नु कठिन र गाह्रो हुन्छ। तँ सधैँ उम्कन र अस्वीकार गर्न चाहन्छस्। त्यसोभए तैँले के गर्नुपर्छ? तैँले परमेश्वरसामु आएर प्रार्थना गर्ने, सत्यता खोज्ने, समस्याको सारलाई प्रस्टसँग बुझ्ने, र त्यसपछि अभ्यासको मार्ग भेट्टाउने गर्नैपर्छ। तैँले सत्यता अभ्यासमा आफ्नो हृदय र प्रयत्न निकै लगाउनुपर्छ, र अलिअलि गर्दै समर्पण गर्नुपर्छ। समझ हुनु भनेको यही हो। तँमा पहिला यस्तो समझ हुनैपर्छ। व्यक्तिमा विवेक र समझ भइसकेपछि, उसलाई अरू के आवश्यक पर्छ? लाजको भावना। कस्ता परिस्थितिहरूमा व्यक्तिमा लाजको भावना हुनुपर्छ? आफूले केही गलत गर्दा, विद्रोहीपन, कुटिलपन र छलीपन प्रकट गर्दा, झूट बोल्दा र छलकपटमा संलग्न हुँदा—त्यतिबेला उसमा चेतना र लाजको भावना हुनुपर्छ। उसले यसरी कामकुरा गर्नु सत्यताबमोजिम हुँदैन र यो अमर्यादित कुरा हो भनेर उसले जान्नैपर्छ, पछुतो लाग्न जान्नैपर्छ। लाजको भावना नहुने व्यक्ति निर्लज्ज र लाज पचेको व्यक्ति हो जो मानव भन्नलायक हुँदैन। सत्यता नस्विकार्ने व्यक्ति पूर्णतया बर्बाद हुन्छ। उसलाई सत्यतामा जसरी सङ्गति गरे पनि, उसले त्यो ग्रहण गर्दैन; र जे भनिए पनि, उसको होश खुल्दैन। यसलाई लाजको भावना नहुनु भनिन्छ। के लाजको भावना नभएका मानिसहरूले पछुतो गर्न सक्छन्? लाजको भावनाविना व्यक्तिमा मर्यादा हुँदैन, र यस्तो व्यक्तिलाई पछुतो कुन चराको नाम हो थाहा हुँदैन। के पछुतो थाहा नहुने मानिसहरू बद्लिन सक्छन्? (सक्दैनन्।) बद्लिन नसक्नेहरूले आफ्नो हातमा भएको दुष्टता त्याग्नेछैनन्। “तिनीहरू हरेकलाई आ-आफ्ना दुष्ट मार्गबाट र तिनीहरूका हातमा भएका हिंसाबाट फर्काऊ” (योना ३:८)। यसो गर्न सक्न व्यक्तिमा के हुनैपर्छ? उसमा लाजको भावना र विवेक हुनैपर्छ। आफूले गल्ती गर्दा, उसले आफूलाई धिक्कार्नेछ र पछुतो गर्नेछ, र आफ्ना गलत तरिकाहरू त्याग्नेछ। यस्तो व्यक्ति बद्लिन सक्छ। व्यक्तिको मानवतामा कम्तीमा हुनैपर्ने कुरा यही हो। विवेक, समझ, र लाजको भावनाबाहेक अरू के आवश्यक छ? (सकारात्मक कुराहरूप्रति प्रेम।) ठिक भनिस्। सकारात्मक कुराप्रति प्रेम हुनुको अर्थ सत्यतालाई प्रेम गर्नु हो। सत्यतालाई प्रेम गर्नेहरू मात्र दयालु मानिस हुन्। के दुष्ट मानिसले सकारात्मक कुरालाई प्रेम गर्छ र? खराब मानिसहरू दुष्ट, पापमय र विषालु कुरालाई प्रेम गर्छन्; तिनीहरू नकारात्मक कुरासित सम्बन्धित सबै कुरालाई प्रेम गर्छन्। तैँले तिनीहरूसित सकारात्मक कुराबारे वा कसरी कुनै कुराले मानिसलाई लाभ पुऱ्याउँछ र त्यो कसरी परमेश्वरबाट आउँछ भन्नेबारे कुरा गर्दा, तिनीहरू खुसी हुँदैनन् र तीबारे सुन्न चासो दिँदैनन्—तिनीहरूमा मुक्ति पाउने आशा हुँदैन। कसैले तिनीहरूलाई जति नै राम्ररी सङ्गति गरे पनि वा तिनीहरूसित जति नै व्यावहारिक ढङ्गमा बोले पनि, तिनीहरू चासो नै दिँदैनन्, अनि दुस्मनी र शत्रुतासमेत देखाउन सक्छन्। तर कसैले देहसुखबारे कुरा गरेको सुन्दा तिनीहरू उत्साहित हुन्छन्, र तिनीहरूमा ऊर्जा भरिन्छ। यो पापमय र दुष्ट स्वभाव हो, र तिनीहरू राम्रो मनका होइनन्। त्यसैले तिनीहरू सम्भवतः सकारात्मक कुरालाई प्रेम गर्न सक्दैनन्। तिनीहरूले हृदयमा सकारात्मक कुरालाई कसरी लिन्छन्? तिनीहरू ती कुरालाई घृणा गर्छन् र तुच्छ ठान्छन्, तिनीहरू यी कुरालाई उपहास गर्छन्। इमानदार व्यक्ति बन्ने सम्बन्धमा, तिनीहरू यस्तो सोच्छन्, “इमानदार हुनुमा बेफाइदा मात्र छ। म त हुनेछैनँ! यदि तिमी इमानदार छौ भने मूर्ख हौ। आफूलाई हेर त, तिमी आफ्नो भविष्य वा स्वास्थ्यलाई पर्बाह नै नगरी आफ्नो कर्तव्य पालनामा कठिनाइ भोग्छौ र कडा मेहनत गर्छौ। यदि तिमी थकानले ढल्यौ भने कसले ख्याल गर्नेछ? म त आफूलाई थकित पार्न सक्दिनँ।” अरू कसैले भन्ला, “यसबाट उम्कने बाटो खोजौँ। हामी गोरुजस्तो खट्नु हुँदैन। हामीले आफ्नो अतिरिक्त योजना तयार पार्नुपर्छ र त्यसपछि थोरै मात्र थप प्रयत्न लगाउनुपर्छ।” यो सुनेर ती दुष्ट व्यक्तिहरू खुसी हुनेछन्; तिनीहरूले चाहेको पनि ठ्याक्कै त्यही हो। तर परमेश्वरप्रति पूर्ण समर्पण र आफ्नो कर्तव्यमा वफादारीपूर्वक समर्पित हुने सम्बन्धमा भने, तिनीहरूलाई घृणा र तिरस्कार लाग्नेछ, र तिनीहरूले त्यो स्विकार्नेछैनन्। के यस्तो व्यक्ति दुष्ट होइन र? यस्ता सबै मानिसमा दुष्ट स्वभाव हुन्छ। यदि तैँले तिनीहरूसँग सत्यतामा सङ्गति गरिस् र अभ्यासका सिद्धान्तहरूबारे कुरा गरिस् भने, तिनीहरू त्यो अस्वीकार गर्छन् र सुन्न चाहँदैनन्। तिनीहरू यसले आफ्नो आत्मसम्मानमा धक्का पुऱ्याउँछ, मर्यादामा चोट पुऱ्याउँछ, र त्यसबाट लाभ मिल्दैन भन्ने सोच्नेछन्। तिनीहरूले मनमनै भन्नेछन्: “सत्यता र अभ्यासका सिद्धान्तहरूबारे बोलेको बोलेकै गर्नु, इमानदार व्यक्ति बन्नेबारे सधैँ कुरा गरिरहनु—के इमानदारीले तेरो पेट भर्न सक्छ? के तैँले इमानदारीपूर्वक बोलेर पैसा पाउन सक्छस्? मलाई त ठग्नुमा नै फाइदा हुनेछ!” यो कस्तो तर्क हो? यो डाँकाको तर्क हो। के यो दुष्ट स्वभाव होइन र? के यस्तो व्यक्ति दयालु हुन्छ? (हुँदैन।) यस्तो व्यक्तिले सत्यता हासिल गर्न सक्दैन। उसले जे जति गर्ने काम, समर्पण, र परित्याग सबैको कुनै उद्देश्य हुन्छ, जसको उसले पहिल्यै राम्ररी हिसाब लगाएको हुन्छ। ऊ केही कुरा दिँदा बढी प्रतिफल पायो भने मात्र त्यसलाई राम्रो सौदाबाजी ठान्छ। यो कस्तो स्वभाव हो? यो दुष्ट र खराब स्वभाव हो।

परमेश्वरमा विश्वास गर्ने धेरैजसोले सत्यता खोज्दैनन्। तिनीहरू सधैँ आफ्नै योजना र बन्दोबस्तहरू गर्न रुचाउँछन्। फलस्वरूप, धेरै वर्षसम्म यसो गरेपछि तिनीहरूले खासै केही हासिल गरेका हुँदैनन्—तिनीहरूले कुनै सत्यता बुझ्नेछैनन् र कुनै अनुभवात्मक गवाही दिन सक्नेछैनन्। त्यतिबेला तिनीहरूले पछुतो गर्नेछन् र परमेश्वरका सार्वभौमिकता र बन्दोबस्तहरू पालना गर्नु अनि परमेश्वरको मापदण्डअनुसार उहाँमा विश्वास गर्नु उत्तम हुनेछ भनी सोच्नेछन्। त्यतिबेला तिनीहरूले आफूलाई निकै चलाख ठानेका थिए, आफ्नै इच्छाअनुसार योजनाहरू बनाए, तर सत्यता प्राप्त नभएपछि, अन्त्यमा तिनीहरू नै हारे। मानिसहरू यी असफलताहरूमार्फत् मात्र सत्यता बुझ्छन् र जाग्छन्। तिनीहरू जीवनमा केही हदसम्म क्षति भोगिसकेपछि मात्र सही मार्गमा हिँड्छन्, र चोरबाटो लाग्न थाल्छन्। यदि तिनीहरूले परमेश्वरको मापदण्डअनुसार उहाँमा विश्वास गरेका भए, यात्राको क्रममा आउने अति धेरै घुमाउरा बाटाहरू पन्छाउनेथिए। कतिपय मानिसहरू धेरै कुराको अनुभव अनि केही असफलता र रोकावट सामना गरेपछि, केही सत्यता बुझ्छन्। तिनीहरू यी मामलाहरू छर्लङ्गै देख्छन्, र सबथोक परमेश्वरलाई सुम्पन सक्छन्, अनि स्वेच्छाले उहाँका योजनाबद्ध कार्य र बन्दोबस्तहरूप्रति समर्पित हुन्छन्। त्यतिबेला, तिनीहरू सही मार्गमा हुन्छन्। तर दुष्ट र खराब स्वभावका मानिसहरू आफूलाई परमेश्वरमा सुम्पिँदैनन्। तिनीहरू सधैँ आफ्नै प्रयत्नमा भर पर्न चाहन्छन्, र सधैँ प्रश्न गर्छन्, “के नियति साँच्चै नै परमेश्वरको नियन्त्रणमा हुन्छ? के परमेश्वर साँच्चै सबै कुरामाथि सार्वभौम हुनुहुन्छ?” कतिपय मानिस परमेश्वरको घरमा उही प्रवचन र सङ्गतिहरू जति बढी सुन्छन् त्यति नै ऊर्जावान् महसुस गर्छन्। तिनीहरू जति बढी सुन्छन् त्यति नै तिनीहरूको स्थितिमा सुधार आउँछ र तिनीहरू परिवर्तन हुन्छन्। तर अन्य कतिपयलाई भने त्यो झन्-झन् जटिल र अप्राप्य लाग्छ। यिनीहरू आत्मिक बुझाइ नभएका मानिस हुन्। अनि अझ अरूले चाहिँ प्रवचन र सङ्गतिहरू सुन्छन् र क्लान्त हुन्छन् अनि तिनीहरूको रुचि पूरै मर्छ। यसले मानिसहरूको प्रकृतिमा हुने भिन्नतालाई प्रकट गर्छ, असल र खराब, सत्यतालाई प्रेम गर्ने र सत्यतालाई प्रेम नगर्नेहरू छुट्याउँछ। एउटा समूहले परमेश्वरको वचन, सत्यता, अनि उहाँको न्याय र सजाय स्विकार्छ। अर्को समूहले प्रवचन जसरी सुने पनि सत्यता स्विकार्दैन। तिनीहरू यो सब बुझेर बुझ्न नसकिने कुरा हुन् भन्ने सोच्छन्, र तिनीहरूले त्यो बुझिहाले पनि, अभ्यास गर्न चाहँदैनन्, किनकि तिनीहरू आफ्ना योजना, स्वार्थी चाहना, र रुचिहरू त्याग्न सक्दैनन्। त्यसैले, तिनीहरू वर्षौँ विश्वास गरेपछि पनि परिवर्तन हुँदैनन्। के मण्डली भित्रका यी दुई समूहबीच स्पष्ट भिन्नताहरू छैनन् र? अरूले जे भने पनि साँचो रूपमा परमेश्वरलाई चाहनेहरू त्यसको प्रभावमा पर्दैनन्; तिनीहरू आफूलाई परमेश्वरमा समर्पित गरिरहन्छन्, परमेश्वरका वचनहरू सही हुन् र परमेश्वरको वचनअनुसार अभ्यास गर्नु नै सर्वोच्च सिद्धान्त हो भन्ने विश्वास गर्छन्। दुष्ट र सत्यतालाई प्रेम नगर्नेहरू सधैँ सक्रिय रूपले सोचिरहेका हुन्छन्। यदि तिनीहरूले आज आशिष् पाउने आशाको झलक देखेमा, त्यसमा दिलोज्यान लगाउँछन् र सबैको मन जित्ने आशाले उनीहरूले देख्नेगरी असल कार्यहरू गर्छन्। तर केही समयपछि, जब परमेश्वरले तिनीहरूलाई आशिष् दिनुभएको हुँदैन, तब तिनीहरू पछुताउँछन् र गुनासो गर्छन्, अनि यो निष्कर्षमा पुग्छन्: “परमेश्वर सबैमाथि सार्वभौम हुनुहुन्छ; उहाँ पक्षपात गर्नुहुन्न—यी वचनहरू साँचो हुन् भनेर म त्यति निश्चित छैनँ।” तिनीहरू आफ्नो वर्तमान रुचिभन्दा बाहिर देख्नै सक्दैनन्; यदि त्यसबाट आफूलाई लाभ हुँदैन भने, तिनीहरू एउटा सिन्कोसमेत भाँच्दैनन्। के यो दुष्टता होइन र? तिनीहरूले जोसँग अन्तरक्रिया गरे पनि, उनीहरूसँग सौदा गर्न खोज्छन्, र तिनीहरू परमेश्वरसँग समेत सौदा गर्न खोज्छन्। तिनीहरू सोच्छन्: “मैले केही नाफा हेर्नुपर्छ, र अहिले नै हेर्नुपर्छ। मैले तत्काल नाफा प्राप्त गर्नैपर्छ!” यस्तो बलजफती—के तिनीहरूमा दुष्ट स्वभाव छ भन्नु अत्युक्ति हुनेछ र? (हुनेछैन।) त्यसोभए, तिनीहरूको दुष्टता कसरी पुष्टि गर्न सकिन्छ? तिनीहरूले आफूलाई थोरै परीक्षा वा विपत्ति आइपर्दा, त्यो स्विकार्न सक्नेछैनन् र आफ्नो कर्तव्य निर्वाह गर्नेछैनन्। तिनीहरूलाई आफूले क्षति भोगेको छु भन्ने लाग्छ: “मैले अति धेरै लगानी गरेको छु तर पनि परमेश्वरले मलाई आशिष् दिनुभएको छैन। परमेश्वर हुनुहुन्छ के त? यो सही मार्ग हो कि होइन?” तिनीहरूको हृदयमा शङ्का उब्जिन्छ। तिनीहरू नाफा हेर्न चाहन्छन्, र यसबाट तिनीहरू स्वेच्छाले र इमानदारीसाथ त्याग गर्दैनन् भन्ने पुष्टि हुन्छ; यसरी तिनीहरू खुलासा हुन्छन्। अय्यूबलाई परीक्षाहरू आइरहेको बेला उनकी श्रीमतीले के भनी? (“के तपाईं अझै पनि आफ्नो निष्ठा कायम राख्‍नुहुन्छ? परमेश्‍वरलाई सराप्‍नुहोस् र मर्नुहोस्” (अय्यूब २:९)।) ऊ गैरविश्वासी थिई, विपत्ति आइपर्दा परमेश्वरलाई नकारी र त्यागी। जब परमेश्वरले आशिष् दिनुभयो, तब उसले भनी, “यहोवा परमेश्वर, तपाईं महान् मुक्तिदाता हुनुहुन्छ! तपाईंले मलाई यतिका धेरै धनसम्पत्ति र आशिष् दिनुभएको छ। म तपाईंलाई पछ्याउनेछु। तपाईं मेरा परमेश्वर हुनुहुन्छ!” तर परमेश्वरले उसको सम्पत्ति लैजानुहुँदा, उसले भनी, “तपाईं मेरा परमेश्वर हुनुहुन्न।” उसले अय्यूबलाई यस्तोसमेत भनी, “विश्वास नगर्नुस्। परमेश्वर हुनुहुन्न! यदि हुनुभएको भए, उहाँले कसरी डाँकाहरूलाई हाम्रो धनसम्पत्ति लान दिन सक्नुहुन्थ्यो र? उहाँले किन हाम्रो सुरक्षा गर्नुभएन?” यो कस्तो स्वभाव हो? यो दुष्ट स्वभाव हो। आफ्नो हितमा धक्का पुग्नेबित्तिकै अनि आफ्ना लक्ष्य र चाहनाहरू पूरा नहुनेबित्तिकै, तिनीहरू आक्रोशित हुन्छन्, विद्रोह गर्छन, अनि यहूदा बनेर परमेश्वरलाई विश्वासघात गर्छन् र त्याग्छन्। के यस्ता मानिस धेरै छन्? झनै प्रस्ट रूपले देखिने यस्ता दुष्ट मानिस र गैरविश्वासीहरू अझै पनि मण्डलीभित्र केही होलान्। तर कतिपय मानिसमा यस्तो स्थिति मात्र हुन्छ; अर्थात्, तिनीहरूमा यस्तो स्वभाव हुन्छ, तर तिनीहरू यस प्रकारकै हुन् भन्ने होइन। तर, यदि तँमा यस्तो स्वभाव छ भने, के त्यो परिवर्तन गर्नुपर्छ? (पर्छ।) यदि तँमा यस्तो स्वभाव छ भने, त्यसको अर्थ तेरो प्रकृति पनि दुष्ट छ। यस्तो दुष्ट स्वभावले गर्दा तैँले परमेश्वरलाई विरोध गर्न, विश्वासघात गर्न, र कुनै पनि बेला उहाँप्रति शत्रुवत् व्यवहार गर्न सक्छस्। तैँले परमेश्वरसित आफ्नो ठ्याक नमिलेको दिन मात्र यी भ्रष्ट स्वभावहरू परिवर्तन गर्दैनस्। जब परमेश्वरसँग तेरो ठ्याक मिल्दैन, तब तँ उहाँसामु आएर उहाँको काम अनुभव गर्न सक्दैनस् र तैँले कुनै हालतमा मुक्ति प्राप्त गर्दैनस्।

अय्यूब साँचो आस्था राख्ने मान्छे थियो। परमेश्वरले उसलाई आशिषित् तुल्याउनुहुँदा, उसले परमेश्वरलाई धन्यवाद दियो। परमेश्वरले उसलाई अनुशासनमा राख्नुहुँदा र सबथोकबाट व़ञ्चित गराउनुहुँदा पनि उसले परमेश्वरलाई धन्यवाद दियो। उसको अनुभवको अन्त्यमा, ऊ बुढो हुँदा र उसका सबै कुरा परमेश्वरले लैजानुहुँदा, अय्यूबले कस्तो प्रतिक्रिया देखायो? उसले गुनासो गरेन मात्र होइन, तर परमेश्वरको प्रशंसा गऱ्यो र उहाँको गवाही दियो। के यसमा दुष्ट स्वभाव छ? खराब स्वभाव नि? (छैन।) के अय्यूबले यतिका धेरै धनसम्पत्ति गुमाएपछि विद्रोह गऱ्यो? के उसले गुनासो गऱ्यो? (गरेन।) उसले विद्रोह गरेन, बरु परमेश्वरको प्रशंसा गऱ्यो। यो कस्तो स्वभाव हो? यसमा सामान्य मानवतामा हुनुपर्ने थुप्रै कुरा समावेश छन्: विवेक, समझ, र सकारात्मक कुराप्रति प्रेम। सर्वप्रथम, अय्यूबसँग विवेक थियो। उसलाई आफूसँग भएका सबथोक परमेश्वरले दिनुभएको हो भन्ने कुरा मनमा थाहा थियो, र यसका लागि उसले परमेश्वरलाई धन्यवाद दियो। साथै, उसमा समझ थियो। उसको कुन अभिव्यक्तिले उसमा समझ थियो भन्ने कुरा पुष्टि गर्छ? (उसले भन्यो: “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” (अय्यूब १:२१)।) यो अभिव्यक्तिले परमेश्वरका परीक्षाहरूबारे अय्यूबको साँचो अनुभव र बुझाइको गवाही दिन्छ; यसले उसको साँचो कद र मानवतालाई व्यक्त गर्छ। अय्यूबसँग अरू के थियो? (सत्यताप्रति प्रेम।) यसलाई कसरी मापन गरिन्छ? परमेश्वरले उसलाई वञ्चित गरेको मामलामा सत्यताप्रति उसको प्रेम हामी कसरी देख्न सक्छौ? (उसले आफूलाई केही आइपर्दा सत्यता खोज्न सक्यो।) सत्यता खोज्नु भनेको सत्यतालाई प्रेम गरेको देखाउनु हो। यी घट्नाहरू आफू वरपर घट्दा अय्यूबलाई जति नै असहज र पीडा भए पनि, उसले गुनासो गरेन—के यो सत्यतालाई प्रेम गरेको देखाउनु होइन र? सत्यतालाई प्रेम गर्नुको अर्को महत्त्वपूर्ण प्रकटीकरण के हो? (समर्पित हुने क्षमता।) हामी यो कसरी सत्यतालाई प्रेम गर्नुको व्यावहारिक र सही प्रकटीकरण हो भनेर थाहा पाउँछौँ? मानिसहरू प्राय: यसो भन्छन्, “परमेश्वरले मानिसका लागि गर्ने सबथोक लाभदायक हुन्छन् र त्यसमा परमेश्वरका असल अभिप्रायहरू हुन्छन्।” के सत्यता यही हो? (हो।) तर के तँ त्यो स्विकार्न सक्छस्? परमेश्वरले तँलाई आशिष् दिनुहुँदा त तँ त्यो स्विकार्न सक्छस्, तर उहाँले तेरो सबथोक लैजानुहुँदा नि, के तँ त्यो स्विकार्न सक्छस्? सक्दैनस्, तर अय्यूबले सक्यो। उसले यो अभिव्यक्तिलाई सत्यता मान्यो—के उसले सत्यतालाई प्रेम गरेन र? जब परमेश्वरले उसका सबथोक लानुभयो, उसको ठूलो क्षति गराउनुभयो, र जब अय्यूब त्यस्तो गम्भीर रोगले पीडित भयो, तब “परमेश्वरले गर्ने सबथोक सही हुन्छन् र त्यसमा परमेश्वरका असल अभिप्रायहरू हुन्छन्” भन्ने यो एउटा अभिव्यक्तिको कारण र अय्यूबले हृदयमा यो नै सत्यता हो भनी बुझेको कारण, उसले जति ठूलो कष्ट भोगे पनि, यो अभिव्यक्ति सही हो भनेर जोर दिन सक्यो। त्यसैले हामी अय्यूबले सत्यतालाई प्रेम गर्थ्यो भनेर भन्छौँ। त्यसबाहेक, अय्यूबलाई जाँच्न परमेश्वरले जुनै माध्यम प्रयोग गर्नुभए पनि, उसले त्यो स्विकाऱ्यो। उहाँले ती वस्तुहरू लैजानुभए पनि वा डाँकाहरूलाई ती लैजान लगाउनुभए पनि, वा अय्यूबलाई घाउको कष्ट दिनुभए पनि, यी सबै कुरा मानव धारणाविपरीत छन्—तर अय्यूबले यी कुराहरूलाई कसरी लियो? के उसले परमेश्वरलाई गुनासो गऱ्यो? उसले परमेश्वरलाई दोष लगाउने एक शब्द पनि बोलेन। यो सत्यतालाई प्रेम गर्नु, निष्पक्षतालाई प्रेम गर्नु, र धार्मिकतालाई प्रेम गर्नु हो। उसले मनमनै भन्यो, “परमेश्वर हामी मानिसप्रति अत्यन्तै निष्पक्ष र अत्यन्तै धर्मी हुनुहुन्छ! परमेश्वर जे गर्नुहुन्छ त्यो ठिकै हुन्छ!” यसरी, उसले यसो भन्दै परमेश्वरको प्रशंसा गर्न सक्यो: “परमेश्वरले जे गर्नुभए पनि म गुनासो गर्नेछैनँ। परमेश्वरको नजरमा, सृष्टि गरिएका प्राणीहरू किरासरह हुन्। तर परमेश्वरले तिनीहरूलाई जस्तो व्यवहार गर्नुभए पनि त्यो ठिक र न्यायसङ्गत हुन्छ।” ऊ परमेश्वरले जे गर्नुभयो त्यो सब ठिक र सकारात्मक कुरा हो भनी विश्वास गर्थे। उसले आफूलाई चरम पीडा र असहज हुँदा पनि गुनासो गरेन। यो सत्यताप्रति सच्चा प्रेम हो जसलाई सबैले तारिफ गर्नैपर्छ; र यो सबै व्यावहारिक रूपमा देखाइएको थियो। अय्यूबले जति नै धेरै गुमाए पनि वा उसको परिस्थिति जति नै कठिन भए पनि, परमेश्वरलाई गुनासो गरेन; ऊ समर्पित भयो। यो सत्यतालाई प्रेम गरेको देखाउनु हो। उसले आफ्ना कठिनाइहरूलाई जित्न सक्यो; ती कुराका लागि उसले परमेश्वरलाई दोष दिएन वा परमेश्वरलाई कुनै माग गरेन। यो सत्यतालाई प्रेम गर्नु हो, यो साँचो समर्पण हो। साँचो समर्पण गर्नेहरू मात्र सत्यतालाई प्रेम गर्ने मानिस हुन्। कतिपय मानिस साधारणतया धर्मसिद्धान्त फलाक्न र नारा लगाउनमा उत्कृष्ट हुन्छन्, तर आफूलाई केही गम्भीर कुरा आइपर्दा सधैँ परमेश्वरलाई मागहरू राख्छन्, र निरन्तर उहाँलाई यस्तो बिन्ती गर्छन्: “हे परमेश्वर, कृपया मेरो रोग हटाइदिनुहोस्! कृपया मेरो धनसम्पत्ति फिर्ता गर्नुहोस्!” के यो समर्पण हो? तिनीहरू सत्यतालाई प्रेम गर्ने मानिस होइनन्। तिनीहरू झूट बोल्न र अरूलाई बहकाउन रुचाउँछन्, अनि हृदयमा धन र लाभलाई प्रेम गर्छन्। अय्यूबले भौतिक लाभ र आफ्ना सारा सरसम्पत्तिलाई हल्का ठान्यो, ती सबैलाई राम्ररी बुझेको थियो, त्यसैले उसले समर्पण गर्न सक्यो। अय्यूबले हृदयमा यी कुराहरू छर्लङ्गै देख्न सक्यो। उसले भन्यो, “व्यक्तिले यस जुनीमा जति नै कमाए पनि, त्यो सबै परमेश्वरबाटै आउँछ। यदि परमेश्वरले तँलाई कमाउन दिनुभएन भने, तैँले एक सुको कमाउनेछैनस्। यदि उहाँले कमाउन दिनुभयो भने, उहाँ जति दिनुहुन्छ तैँले त्यति पाउनेछस्।” उसले सबै कुरामाथि परमेश्वरको सार्वभौमिकता छ भन्ने तथ्यलाई प्रस्टसँग देख्यो, यो सत्यताले उसको हृदयमा जरा गाड्यो। “परमेश्वर सबै कुरामाथि सार्वभौम हुनुहुन्छ”—अय्यूबका लागि यो वाक्य प्रश्नचिह्नसहित आएन, विस्मयादिबोधक चिह्नसहित आयो। यो वाक्य उसको जीवन बन्यो र उसको हृदयमा गडियो। अय्यूबको मानवतामा अरू के थियो? उसले किन आफू जन्मेको दिनलाई सराप्यो? ऊ परमेश्वरलाई आफ्नो पीडा देखाएर आफ्ना लागि दुःख मान्न लगाउनुभन्दा बरु मर्न तयार हुनेथ्यो। यो कस्तो गुण हो, कस्तो सार हो? (दया।) अय्यूबको दयाका प्रमुख प्रकटीकरणहरू के-के हुन्? ऊ परमेश्वरप्रति विचारशील थियो र उहाँलाई बुझ्थ्यो, अनि उसले परमेश्वरलाई प्रेम गर्न र सन्तुष्ट तुल्याउन सक्यो। यदि कसैसँग यी गुणहरू छन् भने, उसँग चरित्र हुन्छ। चरित्र कसरी निर्माण हुन्छ? सत्यता बुझ्ने, परमेश्वरका परीक्षा र शैतानका प्रलोभनहरू आइपर्दा आफ्नो गवाहीमा खरो उत्रिन सक्ने, मानवझैँ जिउन सक्ने, मानव हुनुको स्तरमा पुग्ने, र निश्चित मात्रामा सत्यता हुने व्यक्तिमा मात्र चरित्र हुन्छ। मानवता सारको सन्दर्भमा भन्नुपर्दा, अय्यूबको हृदय दयालु भएकाले गर्दा मात्र उसले आफ्नो जन्मदिनलाई सराप्न सके र ऊ परमेश्वरलाई आफ्नो पीडा देखाएर दुखित र चिन्तित तुल्याउनुभन्दा मर्न तयार थियो। अय्यूबको मानवता यही थियो। व्यक्तिमा दयालु मानवता र सार भएमा मात्र उसले परमेश्वरलाई प्रेम गर्नेछ र उहाँप्रति चासो लिनेछ। यदि उसमा यीमध्ये कुनै कुरा पनि छैन भने, ऊ भावशून्य र कठोर हुनेछ। यस कुरालाई पावलसँग दाँज्, जो अय्यूबको ठिक उल्टो थियो। पावल सधैँ आफूबारे मात्र सोच्थ्यो, र परमेश्वरसित सौदासमेत गर्न चाहन्थ्यो। ऊ मुकुट प्राप्त गर्न चाहन्थ्यो, ख्रीष्ट बनेर ख्रीष्टको ठाउँ लिन चाहन्थ्यो। उसले मुकुट पाउन नसक्दा परमेश्वरसँग विवाद गर्न र उहाँविरुद्ध मुद्दा लड्न खोज्यो। कस्तो समझहीन! यसले पावलमा लाजको भावना थिएन भन्ने देखाउँछ। शैतानको भ्रष्ट स्वभाव भएका मानिसहरू परिवर्तन हुनैपर्छ। यदि कसैले सत्यता बुझ्छ, अनि त्यो स्विकार्न र अभ्यास गर्न सक्छ भने, ऊ परमेश्वरप्रति समर्पित हुन सक्नेछ। ऊ परमेश्वरको विरोध गर्न छोडेर उहाँसित मिल्नेछ। यस्तै व्यक्तिले सत्यता र जीवन प्राप्त गर्छ। परमेश्वरले चाहने सृष्टि गरिएको प्राणी यही हो।

जुलाई १३, २०१८


सत्यता सिद्धान्तहरू खोजी गरेर मात्र व्यक्तिले राम्रोसित आफ्नो कर्तव्य निभाउन सक्छ

व्यक्तिले परमेश्‍वरमाथिको आफ्नो विश्‍वासमार्फत सत्यता हासिल गर्न सक्छ कि सक्दैन भन्‍ने कुरा उसले कर्तव्य निर्वाह गर्ने क्रममा काटछाँट र निराकरण स्विकार्न सक्छ कि सक्दैन, उसले सिद्धान्तअनुसार मामलाहरू सम्हाल्न सक्छ कि सक्दैन, र ऊ सधैँ परमेश्‍वरका योजनाबद्ध कार्य र बन्दोबस्तहरूप्रति समर्पित हुन सक्छ कि सक्दैन भन्नेमा भर पर्छ—यो नै सबैभन्दा महत्त्वपूर्ण कुरा हो। परमेश्‍वरका योजनाबद्ध कार्य र बन्दोबस्तहरूप्रति समर्पित हुनुको अर्थ के हो? त्यसको अर्थ के हो भने, परमेश्‍वरको घरले तेरो लागि जुनसुकै काम गर्ने वा जहाँसुकै कर्तव्य निभाउने बन्दोबस्त गरे पनि, तैँले त्यो कुरा परमेश्‍वरबाटै आएको भनी ग्रहण गर्न सक्छस्। त्यो कुरा परमेश्‍वरबाट आएको भनी ग्रहण गर्नु नै साँचो आस्था हो, र यो अभ्यासको एउटा पक्ष हो। अनि, व्यक्तिले कसरी त्यो कुरा परमेश्‍वरबाट आएको भनी ग्रहण गर्छ? तैँले यसो भन्छस्: “यो मामला मानिसहरूले बन्दोबस्त गरेको भए पनि यो मेरै कर्तव्य हो। मैले निर्वाह गर्नुपर्ने भनी मण्डलीले जुनसुकै कर्तव्य बन्दोबस्त गरे पनि त्यो परमेश्‍वरको सहमतिमै आएको हुन्छ। मैले स्विकार्नु र समर्पित हुनुपर्छ। तर अब मैले आफ्नो कर्तव्यलाई कुन रूपमा लिनुपर्छ?” के तैँले तेरो कर्तव्यलाई कुन रूपमा लिनुपर्छ भन्नेबारे परमेश्‍वरका कुनै मापदण्डहरू छन्? मानिसहरूले व्यवहारमा लागू गरून् भनी परमेश्‍वरले आवश्यक गर्नुभएको सत्यता के हो? (यो सत्यता कर्तव्य निर्वाहमा तन, मन र बल समर्पित गर्नुपर्छ भन्‍ने हो।) यो सिद्धान्त पछ्याएर तैँले आफू अल्छी हुँदा र आफ्नो कर्तव्य निभाउन मन नलाग्दा, वा आफूसँग गुनासाहरू हुँदा, यसरी खोजी गर्नुपर्छः “यसमा समस्या कहाँनेर छ? मैले परमेश्‍वरको मापदण्डअनुसार अभ्यास गरिरहेको छैनँ! मैले मेरा विचारहरू त्याग्नैपर्छ, मेरा माग र चाहनाहरू त्याग्नैपर्छ। मैले आफूभित्रको गलत स्थिति सुल्टाउनैपर्छ।” तैँले यी कुराहरू त्याग्न सक्नैपर्छ। तर कहिलेकाहीँ त्यस्ता केही कुराहरू हुन्छन् जसले मानिसहरूलाई त्याग गर्नबाट रोक्छन्। ती कस्ता कुराहरू हुन्? उदाहरणको लागि, कतिपय मानिसहरू सधैँ अरू मानिसका कर्तव्यहरू बढी आकर्षक छन्, तिनले तिनीहरूलाई धेरै मानिसहरूसँग अन्तरक्रिया गराउँछन् भनी ईर्ष्या गर्छन्। तिनीहरू सधैँ आफ्नो कर्तव्य महत्त्वहीन छ, उक्त कर्तव्य निभाउँदा तिनीहरूले अति थोरै मानिसहरू भेट्छन् भन्ने सोच्छन्, र यसले तिनीहरूलाई असन्तुष्ट तुल्याउँछ। साथै, तिनीहरूको कर्तव्यमा जिम्मेवारीको सानो दायरा भएकोले र तिनीहरूले थोरै मानिसहरूको व्यवस्थापन गर्नुपर्ने भएकोले, तिनीहरू आफूसित हैसियत नभएको अनुभूति गर्छन्। यी कस्ता खालका सोच हुन्? यी विचारहरू कहाँबाट आउँछन्? (भ्रष्ट स्वभावहरूबाट।) यी सबै भ्रष्ट स्वभावहरूबाट आउँछन्। भ्रष्ट स्वभावहरूले पैदा गर्ने यी कुराहरू के हुन्? यी कुराहरू व्यक्तिगत परिकल्पना, योजना, चाहना र महत्त्वाकाङ्क्षाहरू हुन्। यी कुराहरू कसरी समाधान गर्नुपर्छ? सुरुमा, तैँले यी कुराहरू त्याग्‍नुपर्छ, र त्यसपछि विश्‍लेषणमार्फत यो महसुस गर्नुपर्छ कि तैँले परमेश्‍वरलाई सन्तुष्ट पार्नको लागि गम्भीरतापूर्वक तेरो कर्तव्य निभाउनुको साटो, बरु हैसियत खोजिरहेको छस्; तँसँग अझै महत्त्वाकाङ्क्षा र चाहनाहरू छन्, तँ हैसियतका लाभहरूको लोभ गर्छस्, तेरा अत्यन्तै धेरै मागहरू छन्, र तँ परमेश्‍वरप्रति समर्पित भएको छैनस्। त्यसैले तँ परमेश्‍वरको सामुन्ने आएर प्रार्थना गर्छस्: “परमेश्‍वर, मेरो स्थिति ठिक छैन। कृपया मलाई अनुशासनमा राख्नुहोस् र ताडना दिनुहोस्, कृपया ममाथि तपाईंको न्याय र सजाय पर्न दिनुहोस्, ताकि मैले आफूलाई चिन्‍न र पश्‍चात्ताप गर्न सकूँ।” यदि तँसँग पश्‍चात्तापी हृदय छ भने, जब तैँले परमेश्‍वरसामु आएर तँलाई गाली गर्न र अनुशासनमा राख्न भनी उहाँलाई भन्छस्, तब उहाँले तेरो कदअनुसार प्रतिक्रिया दिनुहुनेछ। अनि, उहाँले तँलाई अनुशासनमा राख्‍न सक्‍नुहुनेछ, वा सायद उहाँले अलिअलि गर्दै तँलाई मार्गदर्शन दिनुहुनेछ। यदि उहाँले तँलाई अनुशासनमा राख्नुहुन्छ भने, त्यो तँसित केही कद भएको कारणले गर्दा हो। तर उहाँले तँलाई अनुशासनमा नराख्‍न पनि सक्‍नुहुनेछ, र त्यो तँ कमजोर भएको कारणले गर्दा हो, र त्यो अवस्थामा उहाँले तँ आफ्नो कर्तव्य निभाउने क्रममा समर्पित हुन सक् भनेर तँलाई अलिअलि गर्दै साथ र मार्गदर्शन दिन सक्नुहुनेछ। परमेश्‍वरले यो काम गर्नको लागि के-कस्ता पूर्वसर्तहरू आवश्यक पर्छन्? तँसँग पश्‍चात्तापी हृदय छ भने, अर्थात् परमेश्‍वरप्रति समर्पित हुने र उहाँसित सहकार्य गर्ने, र सत्यताको तृष्णा र लालसा गर्ने हृदय छ भने मात्र परमेश्‍वरले तँलाई न्याय र सजाय, अनि शुद्धीकरण गर्नुहुनेछ। यदि तँसित यसप्रतिको दृढसङ्कल्प छैन र तैँले प्रार्थना गर्दैनस्, बरु तेरो आफ्नै देहलाई पछ्याउँछस् र तेरा परिकल्पना, महत्त्वाकाङ्क्षा र चाहनाहरू त्याग्दैनस् भने, के परमेश्‍वरले अझै पनि तेरो लागि यसो गर्नुहुनेछ र? परमेश्‍वरले तँमा काम गर्नुहुनेछैन। परमेश्‍वरले आफूलाई तँबाट लुकाउनुहुनेछ, उहाँले तँदेखि उहाँको अनुहार लुकाउनुहुनेछ। भेलाहरूमा अरू सबैले प्रवचनहरूबाट आफ्नो उत्थान भएको अनुभूति गर्नेछन् तर तँलाई सधैँ निन्द्रा लाग्नेछ, र तँसित आफूमा ऊर्जा भर्ने कुनै मार्ग नभएको अनुभूति हुनेछ। जुनसुकै कुरा भए पनि, तैँले ती कुनैलाई पनि बोध गर्न सक्नेछैनस्, र यो स्थिति अटुट रूपमा रहिरहनेछ, एकदुई वर्ष वा तीनदेखि पाँचवर्षसम्म समेत रहनेछ। यसको मतलब परमेश्‍वरले तँलाई पहिल्यै अस्वीकार र घृणा गर्नुभएको छ, उहाँले तँबाट उहाँको अनुहार लुकाउनुभएको छ, र यो निकै खतरनाक कुरा हो। कतिपयले यसो भन्नेछन्: “यो कसरी खतरनाक हो? मैले आफ्नो कर्तव्य निभाइरहेको छु। मैले परमेश्‍वरलाई छोडेको छैन। म अझै पनि परमेश्‍वरका वचनहरू पढ्छु, भजनहरू सुन्छु, र मसँग अझै पनि आत्मिक जीवन छ। म अझै पनि परमेश्‍वरको घरको सदस्य हुँ।” यी कुराहरू त बाह्य चित्रणहरू मात्र हुन्, कुनै पनि कुराको निर्णायक वस्तु होइनन्। अर्कोतिर विचार गर्दा, के कुराको चाहिँ निर्णायक प्रभाव हुन्छ? परमेश्‍वरले तेरो हेरचाह र मार्गदर्शन् गरिरहनुभएको छ कि छैन; पवित्र आत्माले तँमाथि काम गरिरहनुभएको र तँलाई अनुशासनमा राखिरहनुभएको छ कि छैन भन्ने कुराको निर्णायक प्रभाव हुन्छ। कुरोको चुरो यही हो। त्यसोभए, परमेश्‍वरको मार्गदर्शन् र पवित्र आत्माको काम के कुरामा भर पर्छन्? (ती मानिसहरूको हृदयमा भर पर्छन्।) ठिक भनिस्। ती परमेश्‍वरप्रतिको मानिसहरूको मनोवृतिमा, तिनीहरूको हृदयमा, र तिनीहरूका तृष्णा, लालसा र खोजीहरूमा भर पर्छन्। ती मानिसहरूले रोज्ने मार्गमा भर पर्छन्। ती सबैभन्दा महत्त्वपूर्ण पक्षहरू हुन्, र परमेश्‍वरले मानिसहरूलाई गर्ने व्यवहारमा तिनलाई नै आधार बनाउनुहुन्छ।

अहिले तत्काल सम्बोधन गर्नुपर्ने सबैभन्दा जरूरी विषय भनेको आफ्नो कर्तव्यलाई कुन रूपमा लिने भन्ने हो, किनभने व्यक्तिमा रहेको विश्‍वास साँचो छ वा झूटो, उसले सत्यतालाई प्रेम गर्छ वा गर्दैन, उसले सही वा गलत मार्ग रोज्छ, र उसमा विवेक र समझ छ वा छैन भन्‍ने कुरा उसको कर्तव्यपालनले नै सर्वोत्तम रूपमा खुलासा गर्छ। यी सबै कुराहरू कर्तव्यपालनको दौरान पर्दाफास हुन सक्छन्। आफ्नो कर्तव्यलाई कुन रूपमा लिने भन्ने सवाल सम्बोधन गर्नको निम्ति, तैँले सर्वप्रथम कर्तव्य भनेको के हो, साथै त्यो कसरी राम्रो तरिकाले निर्वाह गर्ने र त्यो निर्वाह गर्ने क्रममा तैँले कुनै कठिनाइ भोगिस् भने के गर्ने—अर्थात् कुन सत्यताबमोजिम कुन सिद्धान्तहरू अनुसरण र अभ्यास गर्ने भनेर बुझ्‍नुपर्छ। तैँले आफूले परमेश्‍वरलाई गलत अर्थ्याउँदा र आफ्ना परिकल्पनाहरू त्याग्न नसक्दा के गर्ने भनेर बुझ्‍नुपर्छ। त्यसको साथै, तैँले आफ्ना कर्तव्यहरू निभाउने क्रममा, तेरो हृदयमा भएका गलत सोचहरूमाथि बारम्बार चिन्तन गर्नुपर्छ जुन शैतानका सोच र विचारहरू हुन्, जसले तेरो कर्तव्यपालनमा प्रभाव र बाधा पार्छन्; जसले कर्तव्य निभाउने क्रममा तँलाई परमेश्‍वरविरुद्ध अवज्ञा र प्रतिरोध गर्ने तुल्याउन सक्छन्; र जसले तँलाई परमेश्‍वरले तँलाई जिम्मा दिनुभएको कुरामा असफल तुल्याउँछन्—तैँले यो सब कुरा जान्‍नुपर्छ। के कुनै व्यक्तिको लागि कर्तव्य महत्त्वपूर्ण हुन्छ? यो अत्यन्तै महत्त्वपूर्ण हुन्छ। अब तिमीहरूलाई यो दर्शन प्रस्ट भएको हुनुपर्छः परमेश्‍वरमाथि विश्‍वास गर्नको लागि आफ्नो कर्तव्य पूरा गर्नु अत्यन्तै महत्त्वपूर्ण हुन्छ। अहिले परमेश्‍वरमा विश्‍वास गर्नुको सबैभन्दा महत्त्वपूर्ण पक्ष भनेको कर्तव्य निर्वाह गर्नु नै हो। कर्तव्य राम्ररी निर्वाह नगरीकन, वास्तविकता हुनै सक्दैन। कर्तव्य निर्वाह गरेर मानिसहरू परमेश्‍वरको इच्छा बुझ्न सक्षम हुन्छन्, र तिनीहरूले बिस्तारै उहाँसित सामान्य सम्बन्ध निर्माण गर्न सक्छन्। कर्तव्य निर्वाह गरेर मानिसहरूले बिस्तारै आफ्ना समस्याहरू पहिचान गर्छन्, अनि आफ्ना भ्रष्ट स्वभाव र सार चिन्‍ने अवस्थामा पुग्छन्। त्यो सँगसँगै, आफूमाथि चिन्तन गरेर मानिसहरूले परमेश्‍वरले तिनीहरूलाई के-कस्तो मापदण्ड दिनुहुन्छ भनेर बिस्तारै पत्ता लगाउन पनि सक्छन्। के अब परमेश्‍वरमा विश्‍वास गर्दा, तैँले विश्‍वास गर्ने कुरा के हो भनेर बुझ्छस्? खासमा, त्यो सत्यतामाथिको विश्‍वास हो, त्यो सत्यता प्राप्ति हो। कर्तव्य निर्वाह गर्नाले सत्यता र जीवन प्राप्त गर्न मदत मिल्छ। कर्तव्य निर्वाह नगरीकन सत्यता र जीवन प्राप्त गर्न सकिँदैन। यदि कसैले कर्तव्य निर्वाह नगरीकन परमेश्‍वरमा विश्‍वास गर्छ भने के त्यसमा वास्तविकता हुन सक्छ? (सक्दैन।) त्यसमा वास्तविकता हुनै सक्दैन। यसर्थ, यदि तैँले तेरो कर्तव्य राम्ररी निर्वाह गर्दैनस् भने, तैँले सत्यता प्राप्त गर्न सक्दैनस्। तँलाई हटाइएपछि, यसले तैँले परमेश्‍वरमा विश्‍वास गर्न सकिनस् भन्ने देखाउँछ। तैँले उहाँमा विश्‍वास गर्छु भनेर भन्छस् नै भने पनि, तेरो विश्‍वास अर्थहीन भैसकेको हुन्छ। यो पूर्णतया बोध गर्नैपर्ने कुरा हो।

तैँले जुनसुकै कर्तव्य निर्वाह गरिरहेको भए पनि, तैँले बुझ्‍नुपर्ने सिद्धान्तहरू र तैँले अभ्यास गर्नुपर्ने सत्यताहरू एउटै हुन्छन्। तँलाई अगुवा बन्‍न अनुरोध गरिए पनि वा सेवक बन्‍न अनुरोध गरिए पनि, वा घरधनी वा मेजबानको रूपमा तैँले भाँडा माझे पनि वा तँलाई केही बाह्य कामकाज सम्‍हाल्‍न लगाइए पनि वा कुनै शारीरिक परिश्रम गर्न लगाइए पनि, यी विभिन्‍न कर्तव्यहरू निभाउँदा पालन गर्नुपर्ने सत्यता सिद्धान्तहरू उही हुन्छन्, र ती सबै कर्तव्यहरू सत्यता र परमेश्‍वरका वचनहरूमा आधारित हुनुपर्छ। अनि यी सिद्धान्तहरूमध्ये सबैभन्दा ठूलो र मुख्य कुन हो त? त्यो आफ्नो कर्तव्य निर्वाह गर्नमा तन, मन, र बल समर्पित गर्नु, र आवश्यक मापदण्डको स्तरअनुसार कर्तव्य निर्वाह गर्नु हो। आफ्नो कर्तव्य राम्ररी र मापदण्डको स्तरअनुसार निर्वाह गर्नको निम्ति, तैँले कर्तव्य भनेको के हो भन्ने कुरा बुझ्‍नुपर्छ। त्यसोभए, वास्तवमा कर्तव्य भनेको चाहिँ के हो त? के कर्तव्य तेरो करियर नै हो त? (होइन।) यदि तैँले तेरो कर्तव्यलाई तेरो करियरको रूपमा लिन्छस्, र अरूले तँ कति सफल र महान् छस् भन्ने कुरा अरूले देखून् भनेर त्यो कर्तव्य राम्ररी निर्वाह गर्न तेरो सारा बल लगाउन तयार हुन्छस्, र यसले तेरो जीवनलाई अर्थ दिन्छ भन्ठान्छस् भने, के त्यो सही विचार हुनेछ र? (हुनेछैन।) यो विचार कहाँनेर गलत छ? यो कुरा परमेश्‍वरको आज्ञालाई आफ्नै उद्यमको रूपमा लिएकोमा गलत छ। मानिसहरूलाई यो ठिकै लाग्‍न सक्छ, तर परमेश्‍वरको लागि त्यो गलत मार्गमा हिँड्नु र सत्यता सिद्धान्तहरू उल्लङ्घन् गर्नु हो, र उहाँले यसको निन्दा गर्नुहुन्छ। परमेश्‍वरको इच्छाअनुरूप हुनको निम्ति परमेश्‍वरका मापदण्ड र सत्यता सिद्धान्तहरूअनुसार नै कर्तव्य निर्वाह गर्नुपर्छ। सत्यता सिद्धान्तहरू उल्लङ्घन् गर्नु र मानव अभिरुचिहरूको आधारमा कार्य गर्नु पाप हो। यसले परमेश्‍वरको विरोध जनाउँछ र दण्ड निम्त्याउँछ। यो सत्यता स्वीकार नगर्ने मूर्ख र अज्ञानी मानिसहरूको नियति हो। परमेश्‍वरमा विश्‍वास गर्नेहरू परमेश्‍वरले मानिसहरूबाट के माग गर्नुहुन्छ भन्नेबारे प्रस्ट हुनैपर्छ। यो दर्शनलाई प्रस्ट पारिनुपर्छ। पहिला कर्तव्य भनेको के हो भन्नेबारे कुरा गरौँ। कर्तव्य भनेको तेरो आफ्नै उद्यम, तेरो आफ्नै करियर, वा तेरो आफ्नै काम होइन; त्यो परमेश्‍वरको काम हो। कर्तव्य भनेको तैँले व्यवस्थापन गर्ने कुरा होइन—यो तेरो आफ्‍नै जागिर वा तेरो आफ्‍नै काम होइन; बरु, यो त परमेश्‍वरको काम हो। परमेश्‍वरको कामलाई तेरो सहकार्यको आवश्यकता पर्छ, जसले तेरो कर्तव्य पैदा गर्छ। मानिसले सहकार्य गर्नैपर्ने परमेश्‍वरको कामको भाग नै मानिसको कर्तव्य हो। कर्तव्य भनेको परमेश्‍वरको कामको भाग हो—यो तेरो जागिर होइन, वा तेरो घरायसी कामकाज वा तेरो जीवनको व्यक्तिगत कामकाज पनि होइन। तेरो कर्तव्य बाहिरी मामलाहरूसँग सम्‍बन्धित भए पनि वा भित्री मामलाहरूसँग सम्‍बन्धित भए पनि, त्यसमा मानसिक वा शारीरिक परिश्रम जे आवश्यक हुने भए पनि, यो तैँले निर्वाह गर्नुपर्ने कर्तव्य हो, यो मण्डलीको काम हो, यो परमेश्‍वरको व्यवस्थापन योजनाको एउटा भाग हो, र यो परमेश्‍वरले तँलाई दिनुभएको आज्ञा हो। यो तेरो व्यक्तिगत कामकाज होइन। त्यसो भए, तैँले आफ्‍नो कर्तव्यलाई कसरी लिनुपर्छ त? कम्तीमा पनि, तैँले आफ्‍नो कर्तव्य आफूलाई जसरी मन लाग्यो त्यसरी गर्नु हुँदैन, तैँले लापरबाही रूपमा व्यवहार गर्नु हुँदैन। उदाहरणको लागि, यदि तँ तेरा दाजुभाइ-दिदीबहिनीहरूको लागि खाना बनाउने मुख्य व्यक्ति होस् भने, त्यो नै तेरो कर्तव्य हो। तैँले यो कार्यलाई कुन रूपमा लिनुपर्छ? (मैले सत्यता सिद्धान्तहरू खोजी गर्नुपर्छ।) तैँले सत्यता सिद्धान्तहरू कसरी खोजी गर्छस्? यो वास्तविकता र सत्यतासँग सम्बन्धित हुन्छ। तैँले सत्यता कसरी व्यवहारमा लागू गर्ने, कसरी यो कर्तव्य राम्रो तरिकाले निर्वाह गर्ने, र यस कर्तव्यमा सत्यताका कुन-कुन पक्षहरू संलग्न छन् भन्नेबारे सोच्‍नुपर्छ। यसको लागि, पहिलो कदम भनेको सर्वप्रथम तैँले “म मेरै लागि खाना पकाइरहेको छैनँ। मैले जे गरिरहेको छु त्यो मेरो कर्तव्य हो” भन्ने कुरा जान्‍नुपर्छ। यसमा संलग्न पक्ष दर्शन हो। अनि दोस्रो कदम के हो? (मैले खाना कसरी राम्ररी पकाउने भन्नेबारे सोच्‍नुपर्छ।) राम्ररी पकाउनको लागि के मापदण्ड छ? (मैले परमेश्‍वरका मापदण्डहरू खोजी गर्नुपर्छ।) ठिक भनिस्। परमेश्‍वरका मापदण्डहरू मात्र सत्यता, मानक र सिद्धान्तहरू हुन्। परमेश्‍वरका मापदण्डहरूअनुसार पकाउनु सत्यताको एउटा पक्ष हो। तैँले सर्वप्रथम सत्यताको यो पक्षबारे विचार गर्नुपर्छ, र त्यसपछि “परमेश्‍वरले मलाई यो कर्तव्य निर्वाह गर्न दिनुभएको छ। परमेश्‍वरको मापदण्डको स्तर के हो?” भनेर मनन् गर्नुपर्छ। यो जग जरुरी कुरा हो। अनि, तैँले परमेश्‍वरको मापदण्ड पूरा गर्न कसरी पकाउनुपर्छ? तैँले पकाउने खाना स्वस्थ, स्वादिष्ट, र सफा हुनुपर्छ, र शरीरको लागि हानिकारक हुनु हुँदैन—यसमा संलग्न कुराहरू यिनै हुन्। जबसम्म तैँले यो सिद्धान्तअनुसार पकाउँछस्, तबसम्म तैँले पकाएको खाना परमेश्‍वरका मापदण्डहरूअनुसार नै बनाइएको हुनेछ। म किन यसो भनिरहेको छु? किनकि तैँले यो कर्तव्यका सिद्धान्तहरू खोजी गरिस् र परमेश्‍वरले तोक्नुभएको दायरा नाघिनस्। यही नै खाना पकाउने सही तरिका हो। तैँले आफ्नो कर्तव्य राम्ररी निभाएको छस्, र त्यसलाई सन्तोषजनक रूपमा निभाएको छस्।

आफूले जुनसुकै कर्तव्य पूरा गरिरहेको भए पनि, तैँले सत्यता सिद्धान्तहरू खोज्‍नुपर्छ, परमेश्‍वरको इच्‍छा बुझ्‍नुपर्छ, सम्‍बन्धित कर्तव्यको सम्‍बन्धमा उहाँका मापदण्डहरू के-के हुन् भनेर जान्‍नुपर्छ र त्यो कर्तव्यमार्फत तैँले के हासिल गर्नुपर्छ त्यो बुझ्‍नुपर्छ। त्यसो गरेर मात्रै तैँले सिद्धान्तअनुसार आफ्‍नो काम पूरा गर्न सक्छस्। तेरो कर्तव्य पूरा गर्दा, तैँले आफ्‍ना व्यक्तिगत रुचिहरूअनुसार, तँलाई जे मन लाग्छ त्यो गर्न, तँलाई जे गर्दा खुसी लाग्छ वा जुन कुराले तँलाई राम्रो देखाउँछ त्यो गर्दै अगि बढ्न मिल्दैन। यसो गर्नु भनेको आफ्‍नै इच्‍छाअनुसार काम गर्नु हो। आफ्‍नो कर्तव्य निभाउने क्रममा, यदि तैँले आफ्‍नै व्यक्तिगत रुचिहरूमा भरोस गर्छस् र परमेश्‍वरले माग्नुभएको कुरा यही हो, र यही कुराले परमेश्‍वरलाई खुशी तुल्याउँछ भनी भन्छस् भने, र यदि तैँले जबरजस्ती परमेश्‍वरमाथि तेरा आफ्ना व्यक्तिगत रुचिहरू लाद्छस् वा तिनलाई सत्य हुन् जस्तो गरी अभ्यास गर्छस्, तिनलाई सत्यता सिद्धान्तहरू हुन् जस्तो गरी पालन गर्छस् भने, के त्यो गल्ती हुन्‍न र? त्यो कर्तव्य पूरा गर्नु होइन, र यसरी निर्वाह गरिएको कर्तव्यलाई परमेश्‍वरले सम्झनुहुन्‍न। कतिपय मानिसहरूले सत्यतालाई बुझ्दैनन्, र तिनीहरूले आफ्ना कर्तव्यहरू राम्रोसँग पूरा गर्नु भनेको के हो सो जान्दैनन्। तिनीहरू आफूले प्रयत्न गरेको र त्यसमा आफ्नो हृदय लगाएको, आफ्नो देहलाई त्यागेको र कष्ट भोगेको छु भन्ने अनुभूति गर्छन्, त्यसोभए तिनीहरूले किन कहिल्यै सन्तुष्टिजनक रूपमा आफ्ना कर्तव्य पूरा गर्न सक्दैनन् त? परमेश्‍वर किन सधैँ असन्तुष्ट हुनुहुन्छ? यी मानिसहरूले कहाँ गल्ती गरेका छन्? परमेश्‍वरका मागहरूलाई खोज्नुको साटो तिनीहरूका आफ्नै विचारअनुसार व्यवहार गर्नु नै तिनीहरूको गल्ती थियो—कारण यही हो। तिनीहरूले आफ्नै चाहना, रुचि, र स्वार्थी उद्देश्यहरूलाई सत्यताको रूपमा लिए, र ती कुरालाई तिनीहरूले परमेश्‍वरले मन पराउनुभएको जस्तो, ती उहाँका मापदण्डहरू र आवश्यकताहरू हुन् जस्तो व्यवहार गरे। तिनीहरूले जे सत्य, असल र सुन्दर भनेर विश्‍वास गरेका थिए त्यो नै सत्य हो भन्‍ने देखे; यो गलत हो। वास्तवमा, यदि मानिसहरूले कहिलेकहीँ कुनै कुरा सही छ र त्यो सत्यतासँग मेल खान्छ भनी सोचे पनि, त्यसको अर्थ त्यो परमेश्‍वरको इच्छासँग मेल खान्छ भन्‍ने हुँदैन। मानिसहरूले कुनै कुरा सही छ भनेर जति धेरै सोच्छन्, तिनीहरू उत्ति नै बढी सतर्क हुनुपर्छ र तिनीहरूले सोचिरहेका कुराहरूले परमेश्‍वरका मागहरू पूरा गर्छ कि गर्दैन भनी अझ बढी सत्यको खोजी गर्नुपर्छ। यदि त्यो उहाँका मापदण्ड र उहाँका वचनहरूको विपरीत हुन जान्छ भने, तँलाई त्यो सही लागे पनि अस्वीकार्य नै हुन्छ, त्यो एक मानवीय विचार मात्र हो, र तँलाई त्यो जति नै सही हो भन्‍ने लागे पनि त्यो सत्यतासँग मेल खानेछैन। कुनै कुरा सही वा गलत हो भन्ने कुरा परमेश्‍वरका वचनहरूको आधारमा निर्धारित हुनुपर्दछ। तैँले कुनै कुरालाई जत्ति नै सही ठाने पनि, परमेश्‍वरको वचनमा त्यसको आधार छैन भने, त्यो गलत नै हो र तैँले त्यो त्याग्नैपर्छ। त्यो सत्यतासँग मेल खाएमा मात्र स्वीकार्य हुन्छ, र सत्यता सिद्धान्तहरू यसरी कायम राखेमा मात्र तेरो कर्तव्यपालनले मापदण्ड पूरा गर्न सक्छ। आखिर कर्तव्य के हो? यो परमेश्‍वरले मानिसहरूलाई सुम्पनुभएको एउटा आज्ञा हो, यो परमेश्‍वरको घरको कामको भाग हो, र परमेश्‍वरका चुनिएका हरेक मानिसहरूले वहन गर्नुपर्ने जिम्‍मेवारी र दायित्व हो। के कर्तव्य भनेको तेरो करियर हो र? के यो निजी पारिवारिक मामला हो? तँलाई कुनै कर्तव्य दिइएपछि, के त्यो कर्तव्य तेरो व्यक्तिगत व्यवसाय बन्छ भनेर भन्‍नु उचित हुन्छ? यस्तो त अवश्य नै भन्‍न मिल्दैन। त्यसो भए तैँले आफ्नो दायित्व कसरी पूरा गर्नुपर्छ? परमेश्‍वरका आवश्यक सर्तहरू, वचनहरू र मापदण्डहरूअनुसार काम गरेर, अनि तेरो व्यवहारलाई मानवीय व्यक्तिगत चाहनाहरूको साटो सत्यता सिद्धान्तहरूमा आधारित गरेर। केही मानिसहरू भन्छन्, “मलाई एकपटक कर्तव्य दिएपछि के त्यो मेरो आफ्नै काम हुँदैन र? मेरो कर्तव्य मेरो जिम्मेवारी हो, र मलाई जुन जिम्मेवारी दिइन्छ के त्यो मेरो आफ्नै काम हुँदैन र? यदि मैले आफ्नो कर्तव्यलाई आफ्नै कामको रूपमा सम्हाल्छु भने, के त्यसको अर्थ म त्यो ठिकसँग गर्छु भन्‍ने हुँदैन र? यदि मैले त्यसलाई मेरो आफ्नै कामको रूपमा व्यवहार गरिनँ भने के म त्यो राम्रोसँग गर्नेछु र?” यी कुराहरू सही छन् कि गलत? ती गलत छन्; ती सत्यसँग अमिल्दा छन्। कर्तव्य तेरो व्यक्तिगत कामकाज होइन, यो परमेश्‍वरको कामकाज हो, यो परमेश्‍वरको कामको एउटा हिस्सा हो, र तैँले त्यही गर्नुपर्छ जे परमेश्‍वरले अह्राउनुहुन्छ; परमेश्‍वरको आज्ञापालन गर्ने हृदयसाथ कर्तव्य निर्वाह गर्दा मात्र तँ मापदण्डअनुरूपको हुनेछस्। यदि तँ सधैँ तेरा आफ्नै धारणा र कल्पनाहरूअनुसार, र तेरो आफ्नै झुकावअनुसार, आफ्नो कर्तव्य निर्वाह गर्छस् भने, तैँले कहिल्यै पनि मापदण्ड पूरा गर्नेछैनस्; आफूले चाहेजसरी मात्रै कर्तव्य निर्वाह गर्नु भनेको कर्तव्य निर्वाह गर्नु होइन, किनकि तैँले जे गरिरहेको छस् त्यो परमेश्‍वरको व्यवस्थापनको दायराभित्रको काम होइन, यो परमेश्‍वरको घरको काम होइन; यो त तैँले आफ्नै कामकारबाही सञ्‍चालन गरिरहेको र आफ्नै कार्य अघि बढाइरहेको अवस्था हो, र त्यसैले यसलाई परमेश्‍वरले सम्झनुहुन्‍न। के अब तिमीहरूलाई कर्तव्यको अवधारणा प्रस्ट भयो? कर्तव्य निर्वाह गर्दा व्यवहारमा लागू गर्नुपर्ने सबैभन्दा आधारभूत र तात्विक सत्यता के हो? त्यो तेरो तन, मन र बल तेरो कर्तव्य राम्ररी निर्वाह गर्नमा समर्पित गर्नु हो। किन अझै पनि कर्तव्य निर्वाह गर्ने क्रममा अत्यन्तै धेरै मानिसहरूले हरप्रकारका दुष्कर्महरू गर्छन्, मण्डलीको काममा बाधा र अवरोध पुर्‍याउँछन्, र अन्त्यमा निकालामा पर्छन्? किनकि यी मानिसहरूले आफूलाई गम्भीर रूपले परमेश्‍वरप्रति समर्पित गरिरहेका हुँदैनन्। तिनीहरू सधैँ परमेश्‍वरसित मोलतोल गर्न खोजिरहेका हुन्छन् र तिनीहरूले अलिकति पनि सत्यता स्विकार्दैनन्। तिनीहरूले जति धेरै भ्रष्टता प्रकट गरे पनि वा जति धेरै दुष्टता गरे पनि, तिनीहरूले कहिल्यै पनि सत्यतामार्फत समाधान खोज्दैनन्। धेरैपटक काटछाँट र निराकरण भोगेपछि पनि तिनीहरूले साँचो रूपमा पश्‍चात्ताप गर्दैनन्, बरु अफ्ठ्यारो नमानीकन गल्तीहरू र हरप्रकारका दुष्कर्महरू गरिरहन्छन्, अनि आफ्नो दुष्ट सार पूर्णतया उदाङ्गो पारिरहन्छन्। परमेश्‍वरका चुनिएका मानिसहरूले यो कुरा छर्लङ्गै देख्छन्, र तिनीहरू पर्दाफास हुन्छन् र हटाइन्छन्। यी मानिसहरूले जे-जसरी आफ्ना कर्तव्यहरू निभाउँछन् त्यो हेर्न साँच्चिकै असहनीय हुन्छ। तिनीहरू अपेक्षाभन्दा तल मात्र हुँदैनन्, तिनीहरू त पूर्ण रूपले अयोग्य नै हुन्छन्। तिनीहरू कुनै न कुनै कचौरा नफुटाईकन त थालबोटुका माझ्नसमेत सक्दैनन्। तिनीहरूको सेवाले फाइदाभन्दा हानि धेरै गर्छ। तैँले सत्यताबारे तिनीहरूसित जे-जसरी सङ्गति गरे पनि, तिनीहरूले त्यो स्विकार्न सक्दैनन्, र काटछाँट र निराकरण भोगेपछि पनि तिनीहरूले पश्‍चात्ताप गर्दैनन्। यस्तो खाले व्यक्तिलाई निरन्तर प्रयोग गरियो भने, ऊ मार्गको लागि अवरोध, र ठेस लाग्‍ने ढुङ्गा बन्नेछ र उसले मण्डलीको सम्पूर्ण काममा बाधा र अवरोध पुर्‍याउनेछ। ल भन् त, के यी मानिसहरूलाई प्रतिस्थापन र निकाला गर्नुपर्दैन र? (पर्छ।) जबसम्म कसैसँग अलिकति भए पनि विवेक र समझ हुन्छ, तबसम्म उसले आफ्ना उचित कार्यहरू सम्हाल्न र आफ्ना मामलाहरू व्यवस्थापन गर्न सक्छ, अनि उसले आफ्ना कर्तव्यहरू निर्वाह गर्दा आत्मचिन्तन गर्न सक्छ। यस्तो व्यक्तिले आफ्ना गल्तीहरू देखेपछि र समस्याहरू पहिचान गरेपछि, तुरुन्तै सुधार गर्न सक्नेछ। तीन वा पाँच वर्षको यस्तो अनुभवपछि उसमा परिवर्तन देखा पर्नेछ। यसले एउटा जग बसाल्नेछ र सापेक्षित विश्‍वसनीयता प्रदान गर्नेछ; अपवाद परिस्थितिहरूमा बाहेक, यो व्यक्तिलाई कुनै पनि हालतमा हटाइनेछैन। तर अलिकति पनि सत्यता नस्विकारीकन वर्षौँसम्म परमेश्‍वरमा विश्‍वास गर्नेहरूले आफ्ना कर्तव्यहरू राम्ररी निर्वाह गर्दै गर्दैनन्, र तिनीहरूले बाधा र अवरोध सिर्जना गर्ने कार्यहरूसमेत गर्न सक्छन्। यसप्रकारका व्यक्तिहरू स्वाभाविक रूपमै निकालामा पर्नेछन्, किनकि यस्ता मानिसहरू बरु मर्नेछन् तर पश्‍चात्ताप कदापि गर्नेछैनन्। तिनीहरूले धेरै वर्षदेखि परमेश्‍वरमा विश्‍वास गरेका हुन्छन् तर तिनीहरू अविश्‍वासीहरूभन्दा खासै फरक हुँदैनन्। ती सबै गैरविश्‍वासीहरू हुन्।

अत्यन्तै धेरै व्यक्तिगत परिकल्पनाहरू हुनु कर्तव्य निर्वाहको लागि सबैभन्दा ठूलो व्यवधान हो। त्यसोभए, कर्तव्य राम्ररी निर्वाह गर्नुको पूर्वसर्त के हो त? त्यो के हो भने, तैँले तेरा विविध परिकल्पनाहरू त्याग्‍नुपर्छ। उदाहरणको लागि, जब तँलाई साँच्चै निराश तुल्याउने कुनै कुरा घटित भएको छ, तर त्यसैबेला तैँले कर्तव्य पनि निभाउनु छ, तब तैँले एउटा निर्णय लिनुपर्ने हुन्छ। यो एक गम्भीर क्षण हो, जुन अत्यन्तै महत्त्वपूर्ण हुन्छ। यदि तँ निराश र भावुक भइस् भने पनि, वा तँभित्र केही व्यक्तिगत कुराहरू चलिरहेका भए पनि, तैँले यी सबै कुराहरू पन्छाएर पहिला आफ्नो कर्तव्य राम्ररी निभाउन सक्नुपर्छ। त्यसपछि मात्र, अर्थात् तेरो कर्तव्य प्रभावित नहुने परिस्थिति हुँदा मात्र, तैँले तेरा आफ्नै व्यक्तिगत मामलाहरूबारे विचार गर्नुपर्छ। जब तैँले लगातार तेरो कर्तव्यलाई पहिलो प्राथमिकता दिन्छस्, तब त्यसलाई के भनिन्छ? त्यसलाई कर्तव्यप्रति सम्मान गरेको भनिन्छ, र यो परमेश्‍वरप्रति बफादार हुनु हो। आफ्ना परिकल्पना र चाहनाहरू त्याग्नु, आफ्नो संवेग र आफ्ना व्यक्तिगत मामलाहरू त्याग्नु, अनि बाधित नभईकन आफ्नो कर्तव्य राम्ररी निभाउनु, र परमेश्‍वरको आज्ञा पूरा गर्नु—त्याग्नुको अर्थ नै यही हो, देहलाई पन्छाउनु भनेकै यही हो। जब कतिपय मानिसहरूले अहिलेसम्म कुनै कर्तव्य निभाएका हुँदैनन्, तब तिनीहरू यस्तो सोच्छन्, “परमेश्‍वरले मलाई कर्तव्य निभाउन दिनुभएको छैन, तर मेरो हृदय पक्कै इमानदार छ। परमेश्‍वरले किन यो कुरा कहिल्यै देख्नुहुन्न?” तर जब मण्डलीले तिनीहरूको लागि कुनै कर्तव्य बन्दोबस्त गर्छ, तब तिनीहरू रोजीछाडी गर्न चाहन्छन्। कतिपय मानिसहरू अगुवा वा सेवकको भूमिका निभाउन, वा सुसमाचार फैलाउन नसक्‍ने हुन्छन्, र तिनीहरूसँग अन्य विशेष सीपहरू केही हुँदैन। त्यसकारण, मण्डलीले तिनीहरूलाई पाहुना राख्ने कर्तव्य निभाउने बन्दोबस्त गर्छ, र तिनीहरू यस्तो सोच्छन्, “पाहुना राख्नु पक्कै पनि मैले गर्न सक्ने काम हो, तर मेरो क्षमता र प्रतिभा हेर्ने हो भने, के मण्डलीले मलाई यस्तो काम लगाएर मेरो अवमूल्यन गरिरहेको त छैन? के म यो कर्तव्यको लागि चाहिनेभन्दा बढी योग्य छैनँ र?” बाहिरी रूपमा तिनीहरूले मण्डलीका बन्दोबस्तहरू स्विकार्छन्, तर तिनीहरूका प्रतिरोधी संवेगहरूले तिनीहरूलाई कर्तव्यमा मेहनत गर्नबाट रोक्छन्। तिनीहरू राम्रो मुडमा हुँदा मात्र तिनीहरूको अलिअलि कर्तव्य निभाउँछन्, तर तिनीहरू खराब मुडमा हुँदा कर्तव्य नै निभाउँदैनन्, र तिनीहरूले आफ्ना दाजुभाइ-दिदीबहिनीहरूलाई बेवास्ता गर्छन्। तिनीहरूमा किन यस्ता संवेग र प्रतिक्रियाहरू हुन्छन्? के व्यक्तिमा आफ्नो कर्तव्यप्रति हुनुपर्ने मनोवृति यही हो त? यी मानिसहरू आफ्ना कर्तव्यप्रति असन्तुष्ट हुन्छन्। यो असन्तुष्टिको स्रोत के हो? (तिनीहरूलाई दिइएको कर्तव्यबाट तिनीहरूका दैहिक रूचिहरू पूरा हुँदैनन्।) अनि यदि तिनीहरू सन्तुष्ट थिए भने, के त्यसपछि तिनीहरू खुसी हुन्थे त? यसै भन्न सकिन्न। तिनीहरू सन्तुष्ट भए पनि खुसी नहुन सक्छन्, किनकि तिनीहरू त्यस्ता मानिसहरू हुन् जसको हृदयले कहिल्यै पनि प्रसन्नता थाहा पाउन सक्दैन। सत्यता नपछ्याउने मानिसहरूले आफ्ना कर्तव्यलाई यही रूपमा लिन्छन्। मानिसहरू सधैँ त्यस्ता कर्तव्यहरू निभाउन चाहन्छन् जुन सम्मानित छन् र जसले तिनीहरूलाई राम्रो देखाउँछन्, र तिनीहरू ती कर्तव्यहरू सजिला र शारीरिक रूपले सहज होऊन् भन्ने चाहन्छन्। तिनीहरू आफ्नो जुनसुकै कर्तव्यमा पनि हुरीबतास र घाममा पर्न वा कुनै कष्ट सहन तयार हुँदैनन्। यसको साथै, तिनीहरू अझै पनि आफ्नो कर्तव्यमार्फत सत्यता बुझ्न र परमेश्‍वरको अनुग्रह र आशिष् प्राप्त गर्न सक्ने हुन चाहन्छन्। तिनीहरू यी सबै कुराहरू चाहन्छन्। अन्त्यमा, तिनीहरू परमेश्‍वरले तिनीहरूलाई तिमीहरूले राम्ररी कर्तव्य राम्ररी निभायौ भनेर भन्नुहोओस् भन्नेसमेत चाहन्छन्। के यो तिनीहरूको पूरा नहुने कामना होइन र? यदि तैँले यस्तो कामना त्याग्न सक्दैनस् भने, तैँले तेरो कर्तव्य राम्ररी गर्न सक्नेछैनस्। विगतमा मैले प्रायः यसप्रकारको व्यक्तिले सत्यता पछ्याउँदैन मात्र भन्थेँ, तर अहिले, अझ प्रस्ट रूपमा भन्नुपर्दा, म भन्छु कि तिनीहरू अत्यन्तै लोभी र विद्रोही छन्, तिनीहरू आफ्नो कर्तव्यप्रति अलिकति पनि समर्पित छैनन्, र तिनीहरूले साँचो रूपमा परमेश्‍वरको आज्ञा पालना गर्दैनन्। त्यसोभए, अब तैँले कसरी तेरा परिकल्पनाहरू त्याग्ने अभ्यास गर्नुपर्छ? एकातिर, तैँले संयमित हुनुपर्छ र ती कुराहरू त्याग्नुपर्छ। अर्कोतिर, तैँले प्रार्थना गर्नुपर्छ र तँसित आज्ञापालन गर्ने चाहना हुनुपर्छ। तैँले यसो भन्‍नुपर्छः “परमेश्‍वर, तपाईंले मेरै लागि यो कर्तव्य योजनाबद्ध र बन्दोबस्त गर्नुभएको छ। मसँग दैहिक रोजाइ भए पनि र मैले यो कर्तव्य निभाउन नचाहे पनि, मेरो व्यक्तिपरक इच्छा के हो भने, म तपाईंकै आज्ञापालन गर्ने चाहना गर्छु। कुरा के मात्र हो भने, म अत्यन्तै भ्रष्ट र अवज्ञाकारी छु, र मेरो मानवताको गुण राम्रो छैन। कृपया, मलाई अनुशासनमा राख्नुहोस्!” के यसले तँलाई तेरो कर्तव्यनिर्वाहमा थप शुद्धता ल्याउन दिनेछैन र? यदि कुनै व्यक्ति उसका आफ्नै चाहनाहरूमा अल्झिरहन्छ र तिनलाई त्याग्न मान्दैन भने, यदि उसले सधैँ अगुवा हुन चुनिएकाहरूको प्रतिष्ठालाई हेर्छ र सुसमाचार फैलाउन चुनिएकाहरूले कसरी थुप्रै मानिसहरूसित भेट्न अनि ज्ञान र अनुभव हासिल गर्न पाउँछन् भनी सोच्छ, र त्यसपछि उसले आफ्नो कर्तव्य निभाउन चाहँदैन भने, के यो समर्पणको मनोवृति हो र? के यो परमेश्‍वरका योजनाबद्ध कार्य र बन्दोबस्तहरू स्विकार्ने मनोवृति हो र? (होइन।) परमेश्‍वरले पूर्व जा भन्नुहुँदा तँ पश्‍चिम जान्छस्, र परमेश्‍वरले तँलाई पश्‍चिम जान नदिनुहुँदा तैँले उहाँलाई दोष लगाउँछस् र गलत अर्थ्याउँछस्। तँ सधैँ परमेश्‍वरविरुद्ध सङ्घर्ष गरिरहेको हुन्छस्, यस्तोमा के पवित्र आत्माले अझै पनि तँमा काम गर्नुहुनेछ र? कदापि गर्नुहुनेछैन। पवित्र आत्माले कुनै व्यक्तिमा काम गर्नुभएन भने कस्ता स्थिति र प्रकटीकरणहरू उत्पन्न हुन्छन्? यस्तो व्यक्तिले परमेश्‍वरका वचनहरू पढे पनि बुझ्नेछैन। सङ्गति र प्रवचनहरू सुन्दा उसले केही बुझ्नेछैन, र ऊ निदाइरहनेछ। आफूलाई आइपर्ने कुनै पनि कुरा उसले राम्रोसित बुझ्न सक्नेछैन। ऊ सधैँ यस्तो अनुमान लगाइरहेको र शङ्का गरिरहेको हुनेछ: “अरू मानिसहरूले परमेश्‍वरका वचनहरू अत्यन्तै राम्ररी बुझ्न सक्छन्; ती वचनहरू पढेर मैले किन कुनै ज्योति प्राप्त गर्न सक्दिनँ? तिनीहरूको स्थिति सधैँ अति शुद्ध र मुक्त हुन्छ; मलाई किन सधैँ अति दुखित, भावुक, र असहज अनुभूति हुन्छ? तिनीहरूको लागि सबथोक अत्यन्तै सहज हुन्छ। तिनीहरूलाई परमेश्‍वरको मार्गदर्शन् मिलेको छ। मलाई चाहिँ किन छैन?” उसले यो सबै कुराको कारण बुझ्न सक्दैन। उसमा परमेश्‍वरप्रति समर्पणको मनोवृति छैन। उसले आफ्नो कर्तव्यमा मेहनत गर्नुपहिले ऊ सधैँ परमेश्‍वरले उसका चाहनाहरू पूरा गर्नुहोओस् भनी माग गरिरहेको हुन्छ। यदि उसले आफूले चाहेको कुरा पाएन भने, ऊ नकारात्मक र प्रतिरोधी बन्छ, र उसले आफ्नो कर्तव्य निभाउँदैन। के परमेश्‍वरले यस्तो व्यक्तिमा काम गर्नुहुन्छ होला त? उसमा साँचो आस्था नै छैन, र ऊ विद्रोहीपन र प्रतिरोधले भरिपूर्ण छ। परमेश्‍वरले यस्तो व्यक्तिलाई पन्छाउन मात्र सक्नुहुन्छ।

मानिसहरूले आफ्नो कर्तव्यलाई कुन रूपमा लिनुपर्छ? तिनीहरू परमेश्‍वरका योजनाबद्ध कार्य र बन्दोबस्तहरूप्रति समर्पित हुनुपर्छ, र तिनीहरूले आफ्ना सम्पूर्ण परिकल्पनाहरू त्याग्नुपर्छ। मानिसहरूसँग के-कस्ता परिकल्पनाहरू हुन्छन्? (तिनीहरूका अभिप्राय, योजना र दैहिक रूचिहरू।) उदाहरणको लागि, मानौँ एउटा त्यस्तो पाहुना राख्ने परिवार छ जहाँ जाँदा तँलाई साँच्चै आनन्द लाग्छ। तिनीहरू उत्कृष्ट खाना बनाउँछन्, तिनीहरूको घर सुन्दर छ, र तिनीहरूकोमा एसी र हिटरको सुविधा छ। तैँले मनमनै यस्तो सोच्छस्, “म त्यहाँ बस्न पाए नि हुन्थ्यो!” अनि, त्यसपछि तैँले प्रार्थना गर्छस्, “परमेश्‍वर, के तपाईंले मलाई त्यो पाहुना राख्ने परिवारसँग बस्न दिन सक्नुहुन्छ? म सहजता र आरामको लोभ गरिरहेको छु भन्ने मलाई थाहा छ, तर म यो चाहना त्याग्न सक्दिनँ। मेरो सानो कदलाई विचार गरेर मलाई त्यहाँ जान दिनुहोस्! म वाचा गर्छु, म मेरो कर्तव्यमा मेहनत गर्नेछु, समर्पित हुनेछु, र तपाईंलाई विश्‍वासघात गर्ने वा निराश तुल्याउनेछैनँ।” तैँले यसरी नै करिब दुई हप्तासम्म प्रार्थना गर्छस् तर त्यसपछि तँलाई अत्यन्तै नराम्रो अवस्था भएको कुनै ठाउँ जाने बन्दोबस्त मिलाइन्छ, र तँ निराश बन्छस्। तँ भित्रभित्रै बडबडाउँछस्, “के परमेश्‍वरले हाम्रा हृदयको गहिराइ छाम्‍नुपर्ने होइन र? मेरो हृदयमा के छ भनेर परमेश्‍वरलाई अलिकति पनि ज्ञान छैन। मैले राम्रो कुरा मागेँ तर उहाँले मलाई सडेको कुरा दिनुभयो। यो त उहाँले आफूलाई जानाजान मविरुद्ध उतार्नुभएको जस्तो भो।” त्यसपछि तँभित्र प्रतिरोध जाग्छ र तैँले यसो भन्छस्, “परमेश्‍वर, यदि तपाईंले मलाई सन्तुष्ट तुल्याउनुभएन भने, म पनि तपाईंलाई सन्तुष्ट तुल्याउनेछैनँ। म मेरो कर्तव्यमा मेहनत गर्नेछैनँ, र मैले चाहेको कुरा नपाउञ्जेल म त्यसमा मेहनत गर्नेछैनँ।” के यो परमेश्‍वरमा विश्‍वास गर्नु हो त? के यो कर्तव्य निभाउनु हो त? यो त परमेश्‍वरविरुद्ध विद्रोह गर्नु हो, यो हठी स्वभाव हो। तैँले यसो भन्छस्: “यदि परमेश्‍वरले मलाई सन्तुष्ट तुल्याउनुभएन भने, म उहाँलाई सन्तुष्ट तुल्याउनेछैनँ। आफ्नो कर्तव्य निभाउनेप्रति मेरो मनोवृति यही हुनेछ। यदि म आफ्नो कर्तव्य निभाउन गइरहेको छु भने, परमेश्‍वरले मलाई केही आनन्द प्रदान गर्नुपर्छ। अरू मानिसहरू राम्रा घरमा बस्न पाउने तर मैले चाहिँ नपाउने, यो कसरी हुन्छ? अरू मानिसहरूले राम्रा वातावरणमा आफ्नो कर्तव्य निभाउन पाउने तर मैले चाहिँ जर्जर वातावरणमा आफ्नो कर्तव्य निभाउनुपर्ने, यो कसरी हुन्छ? मैले मेरो कर्तव्य निभाउँदा पनि परमेश्‍वरले किन मेरा मागहरू पूरा गर्नुहुन्न?” तैँले औचित्य साबित गर्न यस्तै खाले तर्कहरू आफैसँग दोहोर्‍याइरहन्छस्। के यसमा परमेश्‍वरप्रतिको समर्पणको मनोवृति छ त? के यो विवेक र समझसहित आफ्नो कर्तव्य पूरा गर्नु हो र? “तैँले परमेश्‍वरसित बिलकुलै प्रतिस्पर्धा गर्नु हुँदैन,” मैले पहिल्यै बोलिसकेको छु। यसो गर्नु भनेको परमेश्‍वरसित प्रतिस्पर्धा गर्नु हो। तैँले परमेश्‍वरसित प्रतिस्पर्धा गर्दा परमेश्‍वरले तँप्रति कस्तो मनोवृति अपनाउनुहोला? (परमेश्‍वरले काम गर्नुहुनेछैन। उहाँले मलाई पन्छाउनुहुनेछ।) परमेश्‍वरले तँलाई पन्छाउनुहुनेछ र बेवास्ता गर्नुहुनेछ। के परमेश्‍वरले तँसित गम्भीर रूपले व्यवहार गर्नुहुनेछ? गर्नुहुनेछैन। यदि तैँले सानो दुष्टता गरेको छस् र त्यो गम्भीर होइन भने, उहाँले तँलाई साथमा राखिरहनुहुनेछ र थप केही समय सेवा गर्न लगाउनुहुनेछ। तर यदि तैँले अत्यन्तै धेरै दुष्कर्महरू गरेको छस्, र मण्डलीको काममा गम्भीर रूपले बाधा र अवरोध पुर्‍याएको छस् भने, तँलाई हटाइनेछ। जब तँलाई सेवा गर्न राखिएको हुन्छ, तब यदि कुनै बिन्दुमा पुगेर तैँले पश्‍चात्ताप गरिस् भने, परमेश्‍वरले तँलाई अन्तर्दृष्टि दिनुहुनेछ। यदि तँ कहिल्यै पश्‍चात्ताप गर्दैनस् र सधैँ परमेश्‍वरसित प्रतिस्पर्धा गर्छस् भने, तँ वास्तवमै अत्यन्तै दुष्ट र अत्यन्तै जिद्दीवाल छस्—अनि अन्त्यमा कसले घाटा बेहोर्नेछ? त्यो तैँले नै बेहोर्नेछस्। तैँले यो कुरा प्रस्टसित बुझ्नुपर्छः परमेश्‍वरसित प्रतिस्पर्धा गर्नु भनेको सबैभन्दा समस्याजनक कुरा हो, र यो सबैभन्दा ठूलो समस्या हो। जब सबथोक राम्रै चलिरहेको हुन्छ, तब मानिसहरू परमेश्‍वरमाथि विश्‍वास गर्नु राम्रो हो भन्ने सोच्छन्, र तिनीहरूमा परमेश्‍वरबारे कुनै धारणा हुँदैन। तर जब तिनीहरूलाई कुनै विपत्ति वा दुर्भाग्य आइपर्छ, तब तिनीहरू परमेश्‍वरबारे यतिसम्म धारणाहरू बनाउँछन् कि तिनीहरू उहाँबारे गुनासोसमेत गर्छन् र उहाँसित ठूलो स्वरले बोल्नेसमेत आँट गर्छन्: “के परमेश्‍वर साँच्चिकै हुनुहुन्छ र? उहाँ कहाँ हुनुहुन्छ त? सर्वोच्च शासक मै हुँ। सबैभन्दा ठूलो मै हुँ, र ममा परमेश्‍वरसित प्रतिस्पर्धा गर्ने आँट छ। वास्तवमा, उहाँले मलाई के नै गर्न सक्नुहुन्छ र?” परमेश्‍वरले तँलाई केही पनि गर्नुहुनेछैन। तर तँ तुच्छ, हठी, र झन्झटलाग्दो छस् भन्ने कुरा खुलासा भएको छ। तँ झन्झटलाग्दो हुनुले के जनाउँछ? त्यसको अर्थ के हो भने, तँ सकारात्मक कुराहरू रुचाउँदैनस्। तँ परमेश्‍वरको आज्ञापालन गर्न इच्छुक छैनस्, र उहाँ परमेश्‍वर हुनुहुन्छ भनेर तँलाई थाहा हुँदा पनि, तैँले उहाँको आज्ञापालन गर्न सक्दैनस्। सत्यता स्विकार्न तँलाई निकै कठिन हुन्छ। तँ हठी, अज्ञानी, र जिद्दीवाल छस्। परमेश्‍वरले यस्ता मानिसहरूलाई घोर घृणा गर्नुहुन्छ। तँलाई तेरो कर्तव्य निर्वाह गरिरहन निकै कठोर हुनेछ, र तैँले अन्त्यसम्म सेवा गर्न सक्नुभन्दा पहिले नै तेरो पर्दाफास र निकाला हुन सक्‍नेछ। परिणाम यही हुनेछ। यो निकै प्रस्ट देखिन्छ। के यो खतरनाक होइन र? (हो।) यो खतरनाक हो भन्ने थाहा पाएपछि मानिसहरूले के गर्नुपर्छ? सर्वप्रथम तिनीहरूले आफू को हुँ भनेर जान्नुपर्छ। तिनीहरूले आफ्नो स्थान चिन्‍नुपर्छ र आफू के हुँ भनेर पनि जान्नुपर्छ। मानिसहरू सृष्टि गरिएका प्राणीहरू हुन्, र तिनीहरूले परमेश्‍वरसित बिलकुलै प्रतिस्पर्धा गर्न हुँदैन, त्यसो गर्नाले कुनै प्रतिफल प्राप्त हुनेछैन। यदि परमेश्‍वरले तँलाई केही दिन चाहनुहुन्छ भने, तैँले त्यो चाहिनस् र मागिनस् भने पनि, उहाँले तँलाई त्यो कुरा जसरी पनि दिनु नै हुनेछ—यो परमेश्‍वरको धार्मिकता हो। यदि परमेश्‍वरले तँलाई केही कुरा दिने योजना गर्नुभएन भने, यदि उहाँले तँलाई निगाहसहित हेर्नुभएन भने, तैँले उहाँलाई त्यो कुरा माग्नुको कुनै अर्थ हुँदैन। यदि उहाँले तँलाई केही कुरा दिने योजना गर्नुभयो भने, यदि उहाँले तँलाई मार्गदर्शन्, सहयोग, र आशिष् प्रदान गर्नुपर्ने देख्नुभयो भने, तैँले नमागीकनै उहाँले त्यो कुरा तँलाई प्रदान गर्नुहुनेछ। यदि उहाँले तेरो परीक्षा वा पर्दाफास गर्ने योजना गर्नुभयो भने, उहाँले जानाजान त्यो काम गर्नुहुनेछ, र उहाँलाई बिन्ती चढाउनुको कुनै अर्थ हुँदैन। यो परमेश्‍वरको स्वभाव हो। मानिसहरूले परमेश्‍वरको मनोवृतिको आधारमा उहाँलाई कस्तो व्यवहार गर्ने भन्ने निर्णय गर्नु हुँदैन। त्यसोभए तिनीहरूले केचाहिँ गर्नुपर्छ त? (सबै कुराहरूमा परमेश्‍वरप्रति समर्पित हुनुपर्छ।) ठिक भनिस्; तिनीहरू समर्पित हुनुपर्छ। परमेश्‍वरका योजनाबद्ध कार्य र बन्दोबस्तहरूप्रति समर्पित हुनु नै सबैभन्दा ठूलो बुद्धिमानी हो र यसो गर्ने व्यक्ति सबैभन्दा समझवाल व्यक्ति हो। ती अहङ्कारी र आत्मधर्मी व्यक्तिहरू आफू अत्यन्तै अक्कली र चतुर छु भन्ठान्छन्। अरू मानिसहरूमाथि चाल चल्न खोज्नु एउटा कुरा हो—र यो तेरो भ्रष्टताको प्रकटीकरण हो—तर तैँले सानातिना चालहरू चल्दै परमेश्‍वरविरुद्ध सङ्घर्ष गर्नु बिलकुलै हुँदैन। तैँले परमेश्‍वरविरुद्ध षडयन्त्र रच्नै हुँदैन, किनभने तैँले उहाँमा क्रोध पैदा गरिस् भने, तैँले मृत्युको सामना गर्नेछस्। 

मानिसहरूले आफ्नो कर्तव्य र परमेश्‍वरलाई इमानदार हृदयले हेर्नुपर्छ। यदि तिनीहरूले त्यसो गर्छन् भने, तिनीहरू परमेश्‍वरको डर मान्ने मानिसहरू बन्‍नेछन्। इमानदार हृदय भएका मानिसहरूमा परमेश्‍वरप्रति कस्तो मनोवृति हुन्छ? कम्तीमा पनि, तिनीहरूमा परमेश्‍वरको डर मान्ने हृदय हुन्छ, अर्थात् तिनीहरूसित सबै कुरामा परमेश्‍वरको आज्ञापालन गर्ने हृदय हुन्छ, तिनीहरू आशिष् वा दुर्दशा माग्दैनन्, तिनीहरू विभिन्‍न अवस्थाहरूबारे बोल्दैनन्, तिनीहरू आफूलाई परमेश्‍वरको कृपामा छोड्छन्—यिनीहरू नै इमानदार हृदय भएका मानिसहरू हुन्। परमेश्‍वरप्रति सधैँ शङ्का गर्ने, उहाँको छानबिन गर्ने, उहाँसँग सधैँ लेनदेन गर्ने प्रयास गर्ने—के तिनीहरू इमानदार हृदय भएका मानिसहरू हुन्? (होइनन्।) त्यस्ता मानिसहरूको हृदयमा के बसेको हुन्छ? छलीपन र दुष्टता; तिनीहरूले सधैँ सूक्ष्म जाँच गरिरहेका हुन्छन्। अनि तिनीहरूले के कुराको सूक्ष्म जाँच गर्छन्? (मानिसहरूप्रतिको परमेश्‍वरको मनोवृत्ति।) तिनीहरूले सधैँ मानिसहरूप्रतिको परमेश्‍वरको मनोवृत्तिको बारेमा सूक्ष्म जाँच गरिरहेका हुन्छन्। यो कस्तो समस्या हो? अनि तिनीहरूले किन यसरी सूक्ष्म जाँच गर्छन्? किनभने यो तिनीहरूको महत्त्वपूर्ण चासोहरूसँग सम्‍बन्धित हुन्छ। तिनीहरूले आफ्‍नो हृदयमा यस्तो विचार गर्छन्, “परमेश्‍वरले नै मेरो लागि यी परिस्‍थितिहरूको रचना गर्नुभएको हो, उहाँले नै मेरो जीवनमा यो हुन दिनुभएको हो। उहाँले किन यसो गर्नुभयो? अरू मानिसहरूको जीवनमा यस्तो भएको छैन—यो किन मेरो जीवनमा आइलाग्यो? अनि यसपछिका परिणामहरू के हुनेछन्?” तिनीहरूले सूक्ष्म जाँच गर्ने कुरा यिनै हुन्, तिनीहरूले तिनीहरूका नाफा र घाटाहरू, आशिष्‌ र दुर्भाग्यहरूको सूक्ष्म जाँच गर्छन्। अनि यी कुराहरूको सूक्ष्म जाँच गर्ने क्रममा, के तिनीहरूले सत्यताको अभ्यास गर्न सक्छन्? के तिनीहरूले परमेश्‍वरको आज्ञापालन गर्न सक्छन्? सक्दैनन्। अनि तिनीहरूले हृदयभित्रैबाट मनन गरेर पैदा भएका कुराहरूको प्रकृति कस्तो हुन्छ? यी सबै कुराहरू स्वाभाविक रूपमै तिनीहरूको हितमा हुन्छन्, ती सब तिनीहरूकै पक्षमा हुन्छन्। यी मानिसहरूले जुनै कर्तव्य निर्वाह गरे पनि, पहिला यसरी अनुसन्धान गर्छन्: “के यो कर्तव्य निर्वाह गर्दा मलाई कष्ट हुनेछ? के मैले बारम्बार बाहिर काम र यात्रा गर्नुपर्नेछ? के मैले नियमित रूपले खान र आराम गर्न सक्नेछु? के मैले सबेरै उठिरहनुपर्नेछ? मैले के-कस्ता प्रकारका मानिसहरू भेट्नेछु? के मैले बारम्बार अविश्‍वासीहरूलाई भेट्नेछु? अहिले बाहिरी संसार अलि शत्रुवत्‌ छ, यदि मैले सधैँ बाहिर काम र यात्रा गरिरहनु परेर मलाई ठूलो रातो अजिङ्गरद्वारा गिरफ्तार गरियो भने के गर्ने हो?” तिनीहरूले आफ्नो कर्तव्य स्विकारेजस्तो देखिए पनि, तिनीहरूको हृदयमा छलीपन हुन्छ, तिनीहरू सधैँ यी कुराहरू अनुसन्धान गरिरहन्छन्। खासमा, तिनीहरू यी कुराहरू अनुसन्धान गरेर तिनीहरूका आफ्नै सम्भाव्यता र भाग्यबारे विचार गरिरहेका हुन्छन्, तिनीहरू परमेश्‍वरको घरका हितहरूबारे कुनै चासो राख्दैनन्। अनि, मानिसहरूले आफ्नै सम्भाव्यता, भाग्य र हितहरूबारे मात्र विचार गर्दा त्यसको परिणाम के हुन्छ? तिनीहरूलाई परमेश्‍वरको आज्ञापालन गर्न सजिलो हुँदैन, र तिनीहरूले इच्छा गरेर पनि त्यसो गर्न सक्दैनन्। विशेष गरी आफ्नै सम्भाव्यता, भाग्य र हितहरूलाई विशेष महत्त्व दिने मानिसहरूले सधैँ परमेश्‍वरको काम आफ्ना सम्भाव्यता र भाग्यको लागि, र आफूले आशिष्‌हरू प्राप्त गर्नको लागि लाभदायक छ कि छैन भनी अनुसन्धान गर्छन्। अन्त्यमा, तिनीहरूको अनुसन्धानको परिणाम के हुन्छ? तिनीहरूले परमेश्‍वरको आज्ञा उल्‍लङ्घन गर्ने र उहाँलाई विरोध गर्ने काम मात्रै गर्छन्। तिनीहरूले आफ्‍ना कर्तव्यहरू निभाउन जोड गर्दा पनि, तिनीहरूले लापरवाही र झारा टार्ने तरिकाले अनि नकारात्मक मनस्थितिमा रहेर काम गर्छन्; तिनीहरूले आफ्‍नो हृदयमा कसरी फाइदा लिने, र घाटामा नपर्ने भनेर मात्र सोचिरहेका हुन्छन्। तिनीहरूले आफ्‍ना कर्तव्य निभाउँदा यस्तै मनसाय राखेका हुन्छन्, र यस क्रममा, तिनीहरूले परमेश्‍वरसँग लेनदेन गर्ने प्रयास गरिरहेका हुन्छन्। यो कस्तो स्वभाव हो? यो छलीपन हो, यो दुष्ट स्वभाव हो। यो अब साधारण भ्रष्ट स्वभावमा मात्रै सीमित रहँदैन, बरु बढेर दुष्टतामा परिणत भइसकेको हुन्छ। जब कुनै व्यक्तिको हृदयमा यस्तो दुष्ट स्वभाव हुन्छ, तब यो परमेश्‍वरविरुद्धको संघर्ष बन्छ! तिमीहरूलाई यो समस्याको बारेमा स्पष्ट थाहा हुनुपर्छ। यदि मानिसहरूले आफ्‍ना कर्तव्य निभाउँदा सधैँ परमेश्‍वरको सूक्ष्म जाँच गरिरहेका र उहाँसँग कारोबार गर्ने प्रयास गरिरहेका हुन्छन् भने, के तिनीहरूले राम्ररी आफ्‍ना कर्तव्य निभाउन सक्छन् र? अवश्य सक्दैनन्। तिनीहरूले हृदयबाट र इमानदारीसाथ परमेश्‍वरको आराधना गर्दैनन्, तिनीहरूमा इमानदार हृदय हुँदैन, तिनीहरूले आफ्‍ना कर्तव्य निभाउँदा हेरिरहेका र प्रतीक्षा गरिरहेका हुन्छन्, सधैँ आफूलाई रोकिरहेका हुन्छन्—अनि, परिणाम के हुन्छ? परमेश्‍वरले तिनीहरूमा काम गर्नुहुन्‍न, र तिनीहरू भ्रमित र अन्योल बन्छन्, तिनीहरूले सत्यता सिद्धान्तहरू बुझ्दैनन्, र तिनीहरूले आफ्‍नै झुकावअनुसार काम गर्छन्, र सधैँ बाटो बिराउँछन्। अनि किन तिनीहरूले सधैँ बाटो बिराउँछन्? किनभने तिनीहरूको हृदयमा स्पष्टताको औधी कमी हुन्छ, र तिनीहरूमाथि परिस्थितिहरू आइपर्दा, तिनीहरूले आफ्‍नो बारेमा मनन गर्ने, वा समाधान खोज्‍न सत्यताको खोजी गर्दैनन्, र तिनीहरू आफूलाई जसरी मन लाग्छ त्यसरी, आफ्‍नै रुचिहरूअनुसार काम गर्न अडिग हुन्छन्—फलस्वरूप, तिनीहरूले आफ्‍ना कर्तव्य निर्वाह गर्दा सधैँ बाटो बिराउँछन्। तिनीहरूले कहिल्यै पनि मण्डलीको कामको बारेमा विचार गर्दैनन्, न त परमेश्‍वरको घरका हितहरूका बारेमा नै विचार गर्छन्, तिनीहरूले सधैँ आफ्‍नै खातिर षड्यन्त्र गर्छन्, सधैँ आफ्‍नै हितहरू, प्रतिष्ठा, र हैसियतको लागि योजना बनाउँछन्, र तिनीहरूले राम्ररी आफ्‍ना कर्तव्य ननिभाउने मात्र नभई मण्डलीको काममा ढिलाइ गराउने र त्यसमा असर पुर्‍याउनेसमेत गर्छन्। के यो बहकिनु र आफ्ना कर्तव्यलाई बेवास्ता गर्नु होइन र? यदि कसैले आफ्‍नो कर्तव्य निभाउँदा सधैँ आफ्‍नै हित र सम्भाव्यताहरूको लागि योजना बनाइरहेको हुन्छ, अनि मण्डलीको काम वा परमेश्‍वरको घरका हितहरूका बारेमा केही विचार गर्दैन भने, यो त कर्तव्य निर्वाह गर्नु होइन। यो अवसरवाद हो, यो आफ्नै लाभको लागि कामकुराहरू गर्नु र आफ्नै लागि आशिष्‌हरू प्राप्त गर्नु हो। यसरी, तिनीहरूको कर्तव्य गराइको प्रकृति परिवर्तन हुन्छ। त्यो परमेश्‍वरसित मोलमोलाइ गर्नु, र आफ्नो कर्तव्यपालन प्रयोग गरेर आफ्ना लक्ष्यहरू हासिल गर्न चाहनु मात्र हो। कामकुराहरू गर्ने त्यो तरिकाले परमेश्‍वरको घरको काममा बाधा पुर्‍याउने ठूलो सम्भावना हुन्छ। यदि त्यसले मण्डलीको काममा सानो क्षति मात्र पुर्‍याउँछ भने, अझै पनि छुटकाराको ठाउँ हुन्छ र तिनीहरूलाई हटाउनुको साटो अझै पनि कर्तव्य निभाउने अर्को अवसर दिन सकिन्छ; तर यदि त्यसले मण्डलीको काममा ठूलो क्षति पुर्‍याउँछ र परमेश्‍वर र मानिसहरू दुबैलाई क्रोधित तुल्याउँछ भने, तिनीहरूलाई पर्दाफास गरेर हटाइनेछ, र तिनीहरूलाई कर्तव्य निभाउने थप अवसर दिइनेछैन। कतिपय मानिसहरू यसरी नै बर्खास्त र निष्कासित हुन्छन्। तिनीहरू किन निष्कासित हुन्छन्? के तिमीहरूले यसको मूल कारण भेट्टाएका छौ? यसको मूल कारण के हो भने, तिनीहरू सधैँ आफ्नै फाइदा र क्षतिहरूबारे मात्र विचार गर्छन्, आफ्नै हितहरूमा लिप्त हुन्छन्, दैहिकता त्याग्न सक्दैनन्, र परमेश्‍वरप्रति समर्पित मनोवृति बिलकुलै राख्दैनन्, त्यसैले तिनीहरूमा लापर्बाहीपूर्वक व्यवहार गर्ने प्रवृति हुन्छ। तिनीहरूले नाफा, अनुग्रह, र आशिष्‌हरू प्राप्त गर्नको निम्ति मात्र परमेश्‍वरमा विश्‍वास गर्ने तर सत्यता प्राप्त गर्नको निम्ति बिलकुलै विश्‍वास नगर्ने हुनाले परमेश्‍वरमाथिको तिनीहरूको विश्‍वास असफल हुन्छ। समस्याको जड नै यही हो। के तिमीहरूलाई तिनीहरू पर्दाफास र निष्कासित हुनु अन्याय हो जस्तो लाग्छ? त्यो अलिकति पनि अन्याय होइन, त्यो त पूर्णतया तिनीहरूको प्रकृतिद्वारै निर्धारित कुरा हो। सत्यतालाई प्रेम नगर्ने वा नपछ्याउने जोकोहीलाई अन्त्यमा पर्दाफास गरेर हटाइने नै छ। तर सत्यतालाई प्रेम गर्नेहरूको हकमा भने यो कुरा फरक हुन्छ। जब तिनीहरूलाई केही आइपर्छ, सुरुमा तिनीहरू यस्तो सोच्छन्, “म कसरी सत्यताबमोजिम व्यवहार गर्न सक्छु? मैले कस्तो व्यवहार गर्नुपर्छ ताकि परमेश्‍वरको घरका हितहरूमा हानि नपुगोस्? के कुराले परमेश्‍वरलाई सन्तुष्ट पार्छ?” यस्तो तरिकाले सोच्ने व्यक्तिले सत्यता खोजिरहेको हुन्छ। यस्ता सोचहरूले तिनीहरू सत्यतालाई प्रेम गर्छन् भन्ने कुरा पुष्टि गर्छन्। तिनीहरू आफ्नै हितहरूबारे पहिले सोच्दैनन्, बरु पहिले परमेश्‍वरको घरका हितबारे विचार गर्छन्। तिनीहरू आफ्नै सन्तुष्टिबारे विचार गर्दैनन्; तिनीहरू परमेश्‍वर सन्तुष्ट हुनुहुन्छ कि हुन्न भन्नेबारे विचार गर्छन्। सत्यतालाई प्रेम गर्ने मानिसहरूका सोच र मानसिकता यिनै हुन्, र परमेश्‍वरले प्रेम गर्नुहुने मानिसहरू पनि यिनै हुन्। यदि आफूलाई केही आइपर्दा व्यक्तिले सत्यता सिद्धान्तहरूअनुसार अभ्यास गर्न र परमेश्‍वरको सुक्ष्म जाँच स्विकार्न सक्छ, र परमेश्‍वरले तिनीहरूको पछाडिबाट प्रत्याभूतिकर्ताको कार्य गरिरहनुभएको छ भने, तिनीहरूले आफ्नो कर्तव्य निभाउँदा गल्तीहरू गर्ने सम्भावना हुँदैन, र परमेश्‍वरको इच्छाबमोजिम त्यो कर्तव्य पूरा गर्न तिनीहरूलाई सजिलो हुनेछ। यदि व्यक्ति सधैँ आफ्नै पहलमा कार्य गरिरहेको हुन्छ, र आफ्नै हितको लागि षडयन्त्र, योजना र चालबाजी गरिरहेको हुन्छ भने, यदि उसले परमेश्‍वरको घरका हित वा परमेश्‍वरका अभिप्रायहरूबारे विचार गर्दैन र उसमा परमेश्‍वरका योजनाबद्ध कार्य र बन्दोबस्तहरूप्रति समर्पित हुने अलिकति पनि इच्छा छैन भने—यदि उसमा यसो गर्ने इच्छासमेत छैन भने—अन्तिम परिणाम के हुनेछ? यस्ता व्यक्तिहरूले मण्डलीको काममा बाधा र अवरोध पुर्‍याउनेछन्। तिनीहरूले परमेश्‍वरका चुनिएका मानिसहरूमाझ आक्रोश पैदा गर्नेछन्, तिनीहरूलाई परमेश्‍वरका चुनिएका जनहरूले तिरस्कार र घृणा गर्नेछन्, र गम्भीर अवस्थाहरूमा, तिनीहरू पर्दाफास भएर निष्कासित हुनेछन्। सधैँ महत्त्वाकाङ्क्षा र चाहनाहरू राख्ने मानिसहरू अपरिहार्य रूपमै असफल हुनेछन् र पछारिनेछन्। एउटा भनाइ नै छ, “जति माथि गयो, त्यसबाट तल झर्नुको पीडा पनि त्यति नै ठूलो हुन्छ।” यसलाई के भनिन्छ? यसलाई पर्दाफास हुनु भनिन्छ। के तिनीहरू यसको हकदार होइनन् र? के यस्तो व्यक्ति सहानुभूति पाउन लायक हुन्छ र? हुँदैन। आफ्ना व्यक्तिगत हितहरूबारे योजना बनाउनेहरू सबैको अन्तिम परिणाम यही हो। कतिपय मानिसहरू भन्छन्: “तर म प्रायः मेरा आफ्नै व्यक्तिगत हितको लागि योजनाहरू बनाउँछु। मलाई किन यस्तो भएको छैन त?” किनभने तैँले मण्डलीको कामलाई प्रभावित पारेको छैनस्, त्यसैले परमेश्‍वर तँप्रति गम्भीर बन्नुहुन्न। परमेश्‍वर तँप्रति गम्भीर बन्नुहुन्न—के यो राम्रो कुरा हो कि नराम्रो कुरा हो? (नराम्रो कुरा हो।) तँ किन त्यसो भन्छस्? (यदि म यस्तै रहिरहने हो भने, मैले पवित्र आत्माको काम प्राप्त गर्न सक्दिनँ।) त्यो सही हो। यदि कुनै व्यक्तिले सत्यता पछ्याउँदैन र परमेश्‍वरको काम अनुभव गर्दैन भने, पवित्र आत्माले तिनीहरूमाथि काम गर्नुहुनेछैन। यो विशेष गरी ती मानिसहरूको हकमा साँचो हुन्छ जसले जस्तोसुकै खराब काम गरे पनि परमेश्‍वरले अनुशासन कारबाही गर्नुहुन्न; तिनीहरूको लागि पवित्र आत्माको काम पूर्णतया सकिएको हुन्छ। परमेश्‍वरले निश्‍चय नै ती मानिसहरू चाहनुहुन्न; उहाँले तिनीहरूलाई पन्छाउनुहुन्छ। यदि तैँले सत्यता पछ्याउँदैनस् भने, तँसित कुनै जीवन हुँदैन। यो त ती मानिसहरूजस्तै हुनु हो जो सधैँ प्रसिद्धि, नाफा, र हैसियत पछ्याउँछन्, जो सत्यता पछ्याउँदै पछ्याउँदैनन्, र जसले सत्यता अभ्यास गरिरहेको कहिल्यै देखिँदैन—के यस्ता मानिसहरूको जीवन वृद्धि हुन्छ र? तिनीहरूले सत्यता अभ्यास नगर्ने हुँदा तिनीहरूको जीवन वृद्धि हुनेछैन, चाहे तिनीहरूले परमेश्‍वरमा जतिसुकै वर्ष नै विश्‍वास किन नगरून्। कतिपय त्यस्ता मानिसहरू यस्ता छन् जो तीन वर्षपहिले जेबारे कुरा गरिरहेका हुन्थे अझै पनि त्यसैबारे कुरा गरिरहेका हुन्छन्, र अझै उही वचन र धर्मसिद्धान्तहरू बोलिरहेका हुन्छन्। ती मानिसहरूको सम्भाव्यता सक्‍किसकेको छ। तिनीहरूको कद वा आत्मज्ञानमा कुनै वृद्धि देख्न सकिन्न। परमेश्‍वरमाथिको तिनीहरूको आस्था उस्तै छ, र तिनीहरूको जीवन स्वभावमा अलिकति पनि परिवर्तन भएको छैन। परमेश्‍वरबारे तिनीहरूको गलतबुझाइ बढेको छ, र परमेश्‍वरको प्रतिरोध गर्ने तिनीहरूका भ्रष्ट स्वभावहरू झन् गम्भीर बनेका छन्। के यो झनै खतरनाक कुरा होइन र? यो वास्तवमै झनै खतरनाक कुरा हो, र तिनीहरू निश्‍चय नै निष्कासित हुनेछन्।

प्रायः तिमीहरूले आफ्नो कर्तव्य वा आफ्नो भ्रष्ट स्वभावसँग सम्बन्धित कुराहरू अनुभव गर्दा, के तिमीहरू आफूभित्रका समस्याहरू आत्मनिरीक्षणमार्फत पत्ता लगाउन सक्छौ? (अहिले म ती अलिअलि पत्ता लगाउन सक्छु। कर्तव्य निर्वाह गर्दा म सधैँ मुख्य भूमिकामा रहन र अन्तिम निर्णय आफै गर्न चाहन्छु, र म अरू मानिसहरूले मलाई सम्मान् गरून् भनेर धाक देखाउने प्रयास गर्छु। तर दाजुभाइ-दिदीबहिनीहरूले यो कुरा औँल्याइदिएपछि, म आफ्नै बारेमा चिन्तन गर्छु र आफ्नो अहङ्कारी प्रकृतिबारे केही ज्ञान प्राप्त गर्छु।) तैँले तेरो अहङ्कार त चिन्न सक्छस्—तर परमेश्‍वरप्रतिको तेरो समर्पण कस्तो छ, के त्यो बढेको छ? के आज्ञापालन गर्ने तेरो अभिप्राय र चाहना बढेको छ? के परमेश्‍वरमाथिको तेरो आस्था बढेको छ? (ती अलिअलि बढेका छन्।) सत्यता खोजी गरी कर्तव्य निभाउँदा त्यसले काम गर्दैन; समस्याहरू सामना गर्दा, तिनलाई समाधान गर्न तैँले सत्यता प्रयोग गर्नुपर्छ। यदि तैँले सधैँ तेरो आफ्नै इच्छा र शैतानी दर्शनअनुसार कर्तव्य निभाउँछस् भने, तैँले तेरा भ्रष्टता प्रकटीकरणहरूको समस्या त हल गर्न सक्दैनस् नै, परमेश्‍वरमाथिको तेरो आस्था, परमेश्‍वरप्रतिको तेरो आज्ञापालन, र परमेश्‍वरप्रतिको तेरो प्रेमसमेत बढ्नेछैन। यदि तैँले सत्यता स्विकार्दैनस् र सत्यता प्रयोग गरेर समस्याहरू हल गर्दैनस् भने, तेरो जीवन कहिल्यै वृद्धि हुनेछैन र तैँले कहिल्यै पनि तेरो भ्रष्टताको समस्या हल गर्न सक्नेछैनस्। अहिले तिमीहरूले आफ्नो कर्तव्य निभाउँदा के-कस्ता भ्रष्ट स्वभावहरू प्रकट गर्छौ? तिमीहरूमा के-कस्ता मानव अशुद्धताहरू बाँकी छन्? यी समस्याहरू पत्ता लगाउन तँ बारम्बार आत्मचिन्तनमा लाग्‍नुपर्छ। आत्मजाँचविना यी कुराहरू जान्न सकिँदैन। कहिलेकाहीँ अरू मानिसहरूले तिनीहरूका आफ्नै आत्मज्ञानबारे कुरा गरेको सुनेपछि मात्र तँलाई आफू पनि त्यस्तै भएको अनुभूति हुन्छ। यदि तैँले अरू मानिसहरूले तिनीहरूका स्थितिहरू पर्दाफास गरेको सुनिनस् भने, तैँले तेरा आफ्नै समस्याहरू पत्ता लगाउन सक्नेछैनस्। त्यस्ता धेरै मानिसहरू छन् जो सहजै अरूको अनुभवात्मक गवाही सुन्छन् किनकि तिनीहरूलाई त्यसबाट फाइदा पुग्छ र तिनीहरूले केही न केही प्राप्त गर्छन्। तैँले जति नजिकबाट र जति पूर्ण रूपमा तेरो आफ्नै भ्रष्ट स्वभाव र तेरा आफ्नै अभिप्राय र परिकल्पनाहरू जाँच्छस् र चिन्छस्, तँ त्यति नै ती कुराहरू त्याग्न सक्षम हुनेछस्, र त्यति नै सत्यता अभ्यास गर्ने तेरो आस्था बलियो बन्नेछ। अनि, सत्यता अभ्यास गर्ने तेरो आस्था जति बलियो बन्छ, त्यति नै सत्यता व्यवहारमा लागू गर्न तँलाई सजिलो हुनेछ। जब तैँले यसरी बारम्बार सत्यता अभ्यास गर्छस्, तब तैँले अझ बढी शुद्धतासाथ र अझ पर्याप्त रूपमा तेरो कर्तव्य निभाउन सक्नेछस्। यो जीवन वृद्धिको प्रक्रिया हो; यी कुराहरू आत्मचिन्तन र आत्मज्ञानका प्रतिफल हुन्। कतिपय त्यस्ता मानिसहरू छन् जो वर्षौँसम्म आफूले प्रवचनहरू सुनेको र थुप्रै वचन र धर्मसिद्धान्तहरू बुझेको कारण आफूमा भ्रष्ट स्वभाव छैन भन्ठान्छन्, मानौँ तिनीहरूलाई आत्मचिन्तन गर्नु र आत्मज्ञान प्राप्त गर्नु आवश्यक नै छैन। तिनीहरू सधैँ यी कुराहरू नयाँ विश्‍वासीहरूले मात्र ध्यान दिनुपर्ने कुराहरू हुन्, तर तिनीहरूले परमेश्‍वरमा धेरै वर्षसम्म विश्‍वास गरेकाले र तिनीहरूमा धेरै असल व्यवहारहरू भएकाले तिनीहरू पहिल्यै परिवर्तन भइसकेका छन्, र तिनीहरूमा भ्रष्ट स्वभाव छैन भन्ने विश्‍वास गर्छन्। यो अत्यन्तै गम्भीर गलत धारणा हो। यदि तँ आफू पहिल्यै परिवर्तन भइसकेको छु भन्ने सोच्छस् भने, तैँले सत्यता कति मात्रामा व्यवहारमा लागू गर्न सक्छस्? तेरा कतिवटा साँचा अनुभवात्मक गवाहीहरू छन्? के तँ ती गवाहीबारे कुरा गर्न सक्छस्? के तँ अरूको अगाडि परमेश्‍वरको साक्षी दिन सक्छस्? यदि तँ त्यसबारे बोल्न सक्दैनस् भने, त्यसले तँसित अनुभवात्मक गवाही छैन र तँसित सत्यता वास्तविकता पनि छैन भन्‍ने प्रमाणित गर्छ। त्यसोभए के तँजस्तो व्यक्ति साँच्चै परिवर्तन भएको हुन सक्छ त? के तँ साँचो पश्‍चात्ताप गरेको व्यक्ति होस् त? यसबारे शङ्का नगर्न कठिन छ। कहिल्यै आत्मचिन्तन नगर्ने वा आत्मज्ञान प्राप्त गर्न नखोज्ने व्यक्तिले कसरी जीवन प्रवेश पाउन सक्छ? आत्मज्ञानबारे कहिल्यै कुरा नगर्ने व्यक्तिले कसरी साँचो अनुभवात्मक गवाही बाँड्न सक्छ? यी कुराहरू असम्भव छन्। यदि कसैले तिनीहरू साँच्चिकै परिवर्तन भएका छन् र तिनीहरूले आफूलाई चिन्नु आवश्यक छैन भनी विश्‍वास गर्छन् भने, त्यस्ता व्यक्तिहरू पाखण्डी हुन् भनेर भन्न सकिन्छ। कतिपय मानिसहरू आफ्नो कर्तव्य निभाउँदा झारा टार्ने काम मात्र गर्छन्, र पर्याप्त मात्रामा काम गर्नु नै स्वीकार्य हुन्छ र बाहिरी रूपमा पर्याप्त देखिनुको मतलब तिनीहरूको कर्तव्यले मापदण्ड पूरा गरेको हुन्छ भन्‍ने विश्‍वास गर्छन्। काम गर्ने यो तरिका लापरवाही र झाराटाराइ हो, होइन र? के यस्तो व्यक्ति परमेश्‍वरप्रति साँच्चिकै समर्पित भइरहेको हुन्छ र? यसप्रकारको व्यक्तिले कुनै पनि सत्यता सिद्धान्तहरूविना आफ्नो कर्तव्य निभाउँछ, ऊ काम र परिश्रम गर्नमै सन्तुष्ट हुन्छ, र त्यसपछि उसले आफ्नो कर्तव्यले मापदण्ड पूरा गर्‍यो भन्ठान्छ। खासमा, ऊ सन्तोषजनक सेवाकर्ता मात्र हो, उसले पर्याप्त रूपले कर्तव्य निर्वाह गरिरहेको हुँदैन। केवल पर्याप्त मात्रामा सेवा गरेपछि नै चित्त बुझाउनेहरूले सत्यता वा स्वभाव परिवर्तन कहिल्यै हासिल गर्नेछैनन्। जसले परमेश्‍वरको मापदण्डबमोजिम कर्तव्य निर्वाह गर्दैन, जसले सत्यता सिद्धान्तहरू खोजी गर्दैन, र जसले आफ्नै इच्छाअनुसार व्यवहार गरिरहन्छ, उसले केवल सेवा दिने र परिश्रम गर्ने काम मात्र गरिरहेको हुन्छ। अहिले तिमीहरू कुन चरणमा छौ? (म त अझै पनि सेवा दिने चरणमै छु।) धेरैजसो समय तँ सेवा नै गरिरहेको हुन्छस्; कहिलेकाहीँ तैँले कर्तव्य निर्वाह गरिरहेको बेलामा र तँसित थोरै आज्ञापालन हुँदा तँ सत्यताप्रति लागिपर्न सक्छस्, तर के तँ प्रायः सधैँ यस्तै भइरहन्छस् त? (अहँ, हुँदिनँ।) सत्यता पछ्याउनुको उद्देश्य भनेकै यो समस्या हल गर्नु हो। तैँले बढीभन्दा बढी तेरो कर्तव्य निर्वाह गर्ने र कमभन्दा कम सेवा प्रदान गर्ने प्रयत्न गर्नुपर्छ, र तेरो सेवा प्रदान गराइलाई तेरो कर्तव्यनिर्वाहमा परिणत गर्ने कोसिस गर्नुपर्छ। सेवा प्रदान गर्नु र कर्तव्य निर्वाह गर्नुबीचको भिन्नता के हो? जुन व्यक्तिले सेवा प्रदान गर्छ, उसले आफूले चाहेको जुनसुकै काम गर्छ, उसले परमेश्‍वरको प्रतिरोध नगरे वा उहाँको स्वभाव नचिढ्याए त्यो ठिकै हो भन्ठान्छ, र यस्ताहरूले जीवन धान्न मात्र सके र कसैले त्यसको छानबिन नगरे त्यो स्वीकार्य हुन्छ भन्ठान्छन्। तिनीहरूले आत्मज्ञान प्राप्त गर्ने, इमानदार व्यक्ति हुने, सत्यता सिद्धान्तअनुसार काम गर्ने, वा परमेश्‍वरका बन्दोबस्तहरू पालना गर्ने कुरामा चासो देखाउँदैनन्, र तिनीहरू सत्यता वास्तविकतामा प्रवेश गर्नमा पनि निश्‍चय नै चासो देखाउँदैनन्। तिनीहरूले यी कुनै कुराप्रति चासो देखाउँदैनन्। यो सेवा प्रदान गर्नु हो। सेवा प्रदान गर्नु भनेको निरन्तर चलिरहने श्रम हो, यो बिहानदेखि रातीसम्म दासले झैँ श्रम गर्नु हो, त्यो यसप्रकारको श्रम हो। यदि तैँले कुनै सेवाकर्तालाई उसले किन यतिका वर्षसम्म गधाले झैँ काम गर्दै आएको हो भनेर सोधिस् भने, उसले “आशिष्‌हरू प्राप्त गर्न” भन्ने जवाफ दिनेछ! अनि, तैँले उसलाई त्यति धैरै वर्ष परमेश्‍वरमा विश्‍वास गरेपछि उसका भ्रष्ट स्वभावहरू बिलकुलै परिवर्तन भएका छन् कि छैनन्, उसले परमेश्‍वर हुनुहुन्छ भन्ने पुष्टि पाएको छ कि छैन, उसले सृष्टिकर्ताका योजनाबद्ध कार्य र बन्दोबस्तहरूबारे कुनै साँचो ज्ञान र अनुभव प्राप्त गरेको छ कि छैन भनेर सोधिस् भने, उसले यी कुनै कुरा पनि प्राप्त गरेको हुँदैन, र उसले यी कुनै कुराबारे केही पनि बोल्न सक्नेछैन। उसले उसको जीवन वृद्धि र स्वभाव रूपान्तरणसम्बन्धी विविध सूचकहरूमध्ये कुनैमा पनि प्रवेश गरेको वा सुधार हासिल गरेको हुँदैन। उसले स्वभाव परिवर्तन के हो भन्ने कुरा बुझ्दै नबुझी केवल सेवा प्रदान गर्ने काम मात्र गरिरहन्छ। कतिपय मानिसहरू वर्षौँसम्म यसरी नै सेवा मात्र गरिरहन्छन् तर बिलकुलै परिवर्तन हुँदैनन्। कठिनाइहरू सामना गर्दा तिनीहरू अझै पनि प्रायः नकारात्मक बनिरहन्छन्, गुनासो पोखिरहन्छन्, र भ्रष्ट स्वभावहरू प्रकट गरिरहन्छन्। जब तिनीहरूलाई काटछाँट र निराकरण गरिन्छ, तब तिनीहरू विवाद र किचकिच गर्नतिर लाग्छन्, कति पनि सत्यता स्विकार्न सक्दैनन् र परमेश्‍वरप्रति बिलकुलै समर्पित हुँदैनन्। अन्त्यमा, तिनीहरूलाई कर्तव्य निभाउन निषेध गरिन्छ। कतिपय मानिसहरूले कर्तव्य निभाउँदा कामकुराहरू भद्रगोल पार्छन् तर आलोचना स्विकार्दैनन्, बरु लाज पचाउँदै कुनै गलत काम नगरेको दाबी गर्छन् र बिलकुलै पश्‍चात्ताप गर्दैनन्। अन्त्यमा, जब परमेश्‍वरले तिनीहरूको कर्तव्य खारेज गर्नुहुन्छ र तिनीहरूलाई बाटो लगाइदिनुहुन्छ, तिनीहरूले रोइकराइ र गुनासो गर्दै कार्यस्थल छोड्छन्। तिनीहरू यसरी नै निष्कासित हुन्छन्। कर्तव्यहरूद्वारा यसरी नै मानिसहरू पूर्ण रूपले पर्दाफास हुन्छन्। मानिसहरूले प्रायः विश्‍वस्त रूपले नै बोल्छन् र चर्का नाराहरू फलाक्छन्, तर किन तिनीहरू कुनै कर्तव्य सम्हाल्दा मानव भएर व्यवहार गर्नुको साटो दियाबलस बन्छन्? यस्तो किन हुन्छ भने, मानवता नभएका मानिसहरू जहाँसुकै गए पनि दियाबलस नै हुन्छन्; र सत्यता नस्विकारीकन तिनीहरू कतै पनि खरो उत्रिन सक्दैनन्। कतिपय मानिसहरूले प्रायः लापर्बाहीपूर्वक र झाराटारुवा तरिकाले कर्तव्य निभाउँछन्, र काटछाँट र निराकरण गरिँदा तिनीहरूले विवाद र तर्क गर्ने प्रयास गर्छन्। लगातार निराकरण भोगेपछि, तिनीहरूमा पश्‍चात्ताप गर्ने केही चाहना जाग्छ, त्यसैले तिनीहरू आत्मसंयमका विधिहरू प्रयोग गर्न थाल्छन्। तर अन्त्यमा तिनीहरूले आफूलाई काबुमा राख्न सक्दैनन्, र तिनीहरूले कसम खाएर आफैलाई सरापे पनि, त्यसले केही हुँदैन, र तिनीहरूले अझै तिनीहरूको लापर्बाहीपन र झाराटारुवापनको समस्या अनि विवाद र किचकिच गर्ने समस्या हल गर्दैनन्। अन्त्यमा सबैले यस्तो व्यक्तिलाई घृणा र आलोचना गरेपछि मात्र उसले यसो भन्दै यो कुरा मान्‍न बाध्य हुन्छ, “ममा भ्रष्ट स्वभावहरू छन्। म पश्‍चात्ताप गर्न चाहन्छु तर म सक्दिनँ। कर्तव्य निभाउँदा म सधैँ मेरा आफ्नै हित, गौरव र प्रतिष्ठाबारे विचार गर्छु, जसले मलाई परमेश्‍वरविरुद्ध प्रायः विद्रोह गर्ने तुल्याउँछ। म सत्यता अभ्यास गर्न चाहन्छु, तर म मेरा अभिप्राय र चाहनाहरू त्याग्न सक्दिनँ; म तिनलाई त्याग्‍नै सक्दिनँ। म सधैँ मेरो आफ्नै इच्छाअनुसार काम गर्न चाहन्छु, म काम पन्छाउन षडयन्त्रहरू रच्छु, र म फुर्सद र मस्तीप्रति लालायित हुन्छु। म निराकरण र काटछाँट स्विकार्न सक्दिनँ र सधैँ विवाद गरेर उम्किन खोज्छु। मलाई मैले परिश्रम गरेकोले र कठिनाइहरू सहेकोले मैले पर्याप्त गरेको छु भन्ने लाग्छ, त्यसैले कसैले मलाई निराकरण गर्न खोज्दा म हृदयबाट चित्त बुझाउन नसकेर विवाद र किचकिच गर्नतिर लाग्छु। मलाई सम्हाल्न साँच्चिकै कठिन छ! यी समस्याहरू समाधान गर्न मैले कसरी सत्यता खोज्नुपर्छ?” तिनीहरूले यी कुराहरू मनन गर्न थाल्छन्। यसको अर्थ के हो भने, तिनीहरूमा मानिसहरूले कस्तो व्यवहार गर्नुपर्छ भन्नेबारे केही बुझाइका साथै केही समझ पनि छ। यदि कुनै सेवाकर्ताले कुनै बिन्दुमा पुगेर आफ्नो तोकिएको काम गर्न र आफ्नो स्वभाव परिवर्तन गर्नतिर ध्यान दिन थाल्छ भने, र उसले उसमा पनि भ्रष्ट स्वभावहरू छन्, ऊ पनि अहङ्कारी र परमेश्‍वरको आज्ञापालन गर्न असक्षम छ, र ऊ यस्तै रहिरहेर अब हुँदैन भन्ने महसुस गर्छ भने—जब उसले यी कुराहरू सोच्न र बुझ्‍न प्रयास गर्न थाल्छ, जब उसले आफूले पत्ता लगाएका समस्याहरू सामना गर्ने सत्यता खोज्न सक्छ—के त्यसपछि उसले आफ्नो मार्ग सुल्टाउन थाल्नेछैन र? यदि उसले उसको मार्ग सुल्टाउन थाल्छ भने, ऊ परिवर्तन हुने आशा रहन्छ। तर यदि उसले सत्यता पछ्याउने अभिप्राय कहिल्यै राख्दैन भने, यदि उसमा सत्यताप्रति लागिपर्ने चाहना छैन र उसलाई श्रम र काम गर्न मात्र आउँछ, र ऊ आफूलाई दिइएको काम पूरा गर्नु नै आफ्नो कार्य र परमेश्‍वरको आज्ञा पूरा गर्नु हो भन्ने विश्‍वास गर्छ भने—यदि उसले केही श्रम गर्नु भनेकै आफ्नो कर्तव्य निभाइसक्‍नु हो भन्‍ने विश्‍वास गर्छ, तर उसले परमेश्‍वरका मापदण्डहरू के-कस्ता छन् वा सत्यता के हो, वा ऊ परमेश्‍वरको आज्ञापालन गर्ने व्यक्ति हो वा होइन भन्नेबारे कहिल्यै सोचविचार गर्दैन, र यीमध्ये कुनै पनि कुरा कहिल्यै बुझ्न खोज्दैन भने—यदि उसले आफ्नो कर्तव्यलाई यसरी नै लिन्छ भने, के ऊ मुक्ति प्राप्त गर्न सक्षम हुन्छ त? हुँदैन। उसले मुक्तिको मार्गमा पाइला चालेको छैन, ऊ परमेश्‍वरमा विश्‍वास गर्ने सही बाटोमा पुगेको छैन, र उसले परमेश्‍वरसित कुनै सम्बन्ध निर्माण गरेको छैन। उसले अझै परमेश्‍वरको घरमा श्रम र सेवा मात्र गरिरहेको छ। यस्ता मानिसहरूले परमेश्‍वरको घरमा सेवा गर्दा उहाँले तिनीहरूलाई पनि रेखदेख र सुरक्षा प्रदान गर्नुहुन्छ, तर उहाँले तिनीहरूलाई मुक्ति दिने अभिप्राय राख्नुहुन्न। परमेश्‍वरले तिनीहरूलाई निराकरण, काटछाँट, न्याय, सजाय, परीक्षा, वा शोधन गर्नुहुन्न, उहाँले तिनीहरूलाई यो जुनीमा केही आशिष्‌हरू प्राप्त गर्न मात्र दिनुहुन्छ, त्योभन्दा बढी अरू केही दिनुहुन्न। जब यी मानिसहरूले चिन्तन गर्न र आफूबारे ज्ञान प्राप्त गर्न जानेका हुन्छन्, र सत्यता अभ्यास गर्नुको महत्त्व चिनेका हुन्छन्, तब त्यसको मतलब यो हुन्छ कि तिनीहरूले आफूले सुनेका प्रवचनहरू बुझेका छन् र अन्त्यमा केही प्रतिफलहरू प्राप्त गरेका छन्। तिनीहरूले त्यसपछि यस्तो सोच्छन्, “परमेश्‍वरमा विश्‍वास गर्नु अत्यन्तै गज्जब कुरा हो। उहाँका वचनहरूले मानिसहरूलाई साँच्चै परिवर्तन गर्न सक्छन्! मैले अहिले तत्काल गर्नुपर्ने भनेको सत्यता प्राप्त गर्ने खोजी गर्नु हो। यदि मैले आफूलाई चिन्न वा आफ्ना भ्रष्ट स्वभावहरूबाट मुक्त हुन ध्यान दिइनँ, र मैले केवल सेवा गरेरै चित्त बुझाएँ भने, मैले केही पनि हासिल गर्नेछुइनँ।” त्यसैले, यो व्यक्तिले यसरी मनन गर्न थाल्छः “मसित के-कस्ता भ्रष्ट स्वभावहरू छन्? मैले तिनलाई कसरी चिन्न सक्छु? मैले यी भ्रष्ट स्वभावहरू ठ्याक्कै कसरी हल गर्नुपर्छ?” यी मामलाहरूबारेको तिनीहरूको मननले सत्यतासम्बन्धी बुझाइ र स्वभाव परिवर्तनको कुरालाई छुन्छ, र त्यसपछि तिनीहरूको मुक्तिको आशा हुन्छ। यदि व्यक्तिले आफ्नो कर्तव्यमार्फत आत्मचिन्तन गर्न र आफूलाई चिन्न, सत्यता खोज्न, परमेश्‍वरका मापदण्डहरू पूरा गर्नहेतु मेहनत गर्न, र आफ्ना भ्रष्ट स्वभावहरू हल गर्न सक्छ भने, ऊ परमेश्‍वरमा विश्‍वास गर्ने सही बाटोमा पुगेको छ। यी मामलाहरू लगातार मनन गरेर अनि सत्यता बुझ्ने प्रयत्न गरेर उसले परमेश्‍वरको अन्तर्दृष्टि, ज्योति र मार्गदर्शन प्राप्त गर्नेछ। यसरी, यस्ता व्यक्तिहरू परमेश्‍वरबाट निराकरण र काटछाँट हुन स्विकार्न सक्षम हुन्छन्, र त्यसको केही समयपछि तिनीहरूको न्याय र दण्ड, अनि परीक्षा र सोधन हुन सक्छ। परमेश्‍वरले तिनीहरूमाथि उहाँको काम सुरु गर्नुहुनेछ, र तिनीहरूलाई शुद्धीकरण र रूपान्तरण गर्नुहुनेछ।

कतिपय मानिसहरू भन्छन्: “मैले धेरै वर्ष परमेश्‍वरमा विश्‍वास गरेको र कर्तव्य निभाएको छु, तर मेरो निराकरण र काटछाँट कहिल्यै भएको छैन, मैले कुनै अन्तर्दृष्टि वा ज्योति पाएको छैन, र परीक्षा र शोधन त झनै भोगेको छैन।” के यस्तो व्यक्तिले परमेश्‍वरको काम अनुभव गरिरहेको हुन्छ? यदि यस्ता व्यक्तिहरूले परमेश्‍वरका वचनहरू साँच्चै अनुभव र अभ्यास गर्न सक्थे भने, तिनीहरूलाई कसरी अन्तर्दृष्टि र ज्योति प्राप्त हुँदैनथ्यो र? यदि तिनीहरूले बारम्बार आफ्नो भ्रष्टता प्रकट गरिरहन्छन् भने, तिनीहरूलाई पक्कै पनि काटछाँट र निराकरण गरिनेछ। अनि, काटछाँट र निराकरणपछि पनि, यदि तिनीहरूले पश्‍चात्ताप गर्दैनन् भने, तिनीहरूमा पक्कै पनि कुनै मानवता छैन, र तिनीहरू हटाइनैपर्ने मानिसहरू हुन्। कतिपय मानिसहरू भन्छन्: “म प्रायः निराकरण र काटछाँटको अनुभव लिन्छु, र मैले प्रायः परमेश्‍वरको अन्तर्दृष्टि र ज्योति पाउँछु, र नयाँ ज्ञान प्राप्त गर्छु।” यहाँ के भइरहेको छ? (परमेश्‍वरले तिनीहरूलाई अगुवाइ गरिरहनुभएको छ।) अन्य कतिपयले भन्छन्: “म कसरी ती अरू मानिसहरूजस्तो छैनँ जसको लागि सबथोक सहज हुन्छ? तिनीहरूले सधैँ परमेश्‍वरको आशिष्‌ पाउँछन् र कोक्रोभित्रको बच्चाझैँ सुरक्षित भएर जिउँछन्, र तिनीहरूले कुनै कठिनाइहरू सामना गर्नु पर्दैन। मलाई किन सधैँ परीक्षा र शोधन गरिन्छ?” सधैँ परीक्षा र शोधन भोग्नु राम्रो कुरा हो कि नराम्रो? (यो राम्रो कुरा हो।) यो राम्रो कुरा हो, नराम्रो होइन। परमेश्‍वरले मानिसहरूलाई परीक्षा र शोधन गर्नुको उद्देश्य के हो? (तिनीहरूलाई आफ्नो भ्रष्ट स्वभाव चिन्न सक्षम तुल्याउनु हो।) परमेश्‍वरले मानिसहरूलाई यातना दिन वा सताउन त्यसो गर्नुभएको होइन; उहाँले मानिसहरूलाई आफ्ना भ्रष्ट स्वभावहरू चिन्न र आफ्नो भ्रष्टताको सार र साँचो मुहार प्रस्टसित देख्न सक्षम तुल्याउन त्यसो गर्नुहुन्छ, ताकि तिनीहरूले आफ्ना अभिप्राय र परिकल्पनाहरू त्यागेर उहाँप्रति समर्पण हासिल गर्न सकून्। त्यसपछि तिनीहरू सेवा गरिरहेका मात्र नभई आफ्नो कर्तव्यसमेत निभाइरहेका हुन्छन्। जब तैँले इमानदारीपूर्वक र औपचारिक रूपमा सृष्टि गरिएका प्राणीको कर्तव्य पूरा गर्छस्, तब परमेश्‍वरसँगको तेरो सम्बन्ध सामान्य बन्छ, र उहाँसँगको तेरो पहिलेको असामान्य सम्बन्ध सुल्टिन्छ। यदि तँ र परमेश्‍वरबीचको सम्बन्ध रोजगारदाता र कामदारको जस्तो छ भने, तैँले मुक्ति प्राप्त गर्न सक्दैनस्। यदि तैँले परमेश्‍वरको आज्ञा स्विकार्छस्, परमेश्‍वरको घरका बन्दोबस्तहरू पालना गर्न सक्छस्, र आफ्नो कर्तव्य राम्ररी निभाउन गम्भीर जिम्मेवारी लिन्छस् भने, परमेश्‍वरसँगको तेरो सम्बन्ध सामान्य हुनेछ। तँ सृष्टि गरिएको प्राणी हुनेछस्, तँ सृष्टिकर्ताका बन्दोबस्तहरूप्रति समर्पित हुन सक्नेछस्, र हृदयमा तैँले परमेश्‍वरलाई मुक्तिदाताको रूपमा स्विकार्न सक्नेछस्, र तँ उहाँको मुक्तिको लक्षित व्यक्ति हुनेछस्। उहाँसँगको तेरो सम्बन्ध त्यो स्तरको हुनेछ। तर यदि तँ सधैँ सेवा मात्र गरिरहेको हुन्छस् भने, यदि परमेश्‍वरले तँलाई जे आज्ञा दिनुभए पनि तैँले त्यो काम सधैँ लापरवाह र झाराटारुवा मनोवृतिले गर्छस्, सत्यता सिद्धान्तहरू स्विकार्दैनस् र साँचो आज्ञापालन गर्दैनस्, श्रम र काम गर्न मात्र जान्दछस्, काम गर्दा झारा मात्र टार्छस् भने, तँ साँच्चिकै सेवाकर्ता होस्। सेवाकर्ताहरूले सत्यता नस्विकार्ने हुनाले र तिनीहरू कहिल्यै अलिकति पनि परिवर्तन नहुने भएकाले, परमेश्‍वरसँगको तिनीहरूको सम्बन्ध सधैँभरि कामदार र रोजगारदाताको जस्तो हुन्छ। तिनीहरू कहिल्यै पनि परमेश्‍वरप्रति साँचो रूपमा समर्पित हुनेछैनन्, र परमेश्‍वरले तिनीहरूलाई विश्‍वासी वा उहाँका मानिसहरूका रूपमा चिन्नुहुनेछैन। यो तिनीहरूले सत्यता नपछ्याईकन परमेश्‍वरमाथि विश्‍वास गर्नुको परिणाम हो; यो कुरा तिनीहरू हिँड्ने मार्गद्वारा निर्धारित हुन्छ। यदि तँ परमेश्‍वरसँगको तेरो सम्बन्ध सुधार्न चाहन्छस् भने तैँले के गर्नुपर्छ? (सत्यता पछ्याउने मार्गमा हिँड्नुपर्छ।) ठिक भनिस्। तैँले सत्यता पछ्याउने मार्गमा हिँड्‍नुपर्छ। तेरो पहिलो कदम के हुनुपर्छ? (मैले मेरो कर्तव्य कसरी निभाउने भन्ने कुरा बुझ्नुपर्छ।) परमेश्‍वरका विश्‍वासीहरूले कुनै न कुनै कर्तव्य सम्हाल्नैपर्छ—यो परमेश्‍वरको मापदण्ड हो। परमेश्‍वरलाई पछ्याउनुले कर्तव्य पूरा गरेको जनाउँछ; कर्तव्य निर्वाह नगरीकन परमेश्‍वरमा विश्‍वास गर्नेहरूले परमेश्‍वरलाई पछ्याइरहेका हुँदैनन्। यदि तँ परमेश्‍वरलाई पछ्याउन चाहन्छस् भने, तैँले तेरो कर्तव्य राम्ररी निभाउनुपर्छ। अनि, कर्तव्य निर्वाह गर्दा पहिला सत्यताको कुन पक्ष अभ्यास गर्नुपर्छ? (आज्ञापालनको सत्यता।) त्यो सही हो। कतिपय मानिसहरू भन्छन्: “अब यो मेरो कर्तव्य हो। मैले मेहनतसाथ पढेर अङ्ग्रेजी सिक्‍नमा केही फड्को मार्नुपर्छ, र त्यसपछि TOEFL जाँच दिनुपर्छ वा दुई वर्षपछि PhD हासिल गर्नुपर्छ। त्यसपछि म बाहिरी संसारमा आफूलाई परिचित गराउन सक्नेछु, वा सायद परमेश्‍वरको घरमा राम्रै गर्नेछु र भविष्यमा अगुवा बन्नेछु।” के ती मानिसहरू आफ्नै खातिर युक्ति रचिरहेका छैनन् र? (छन्।) सधैँ आफ्नै देहको लागि योजना र बन्दोबस्त गर्नु, अनि आफ्नो जीवनका मामलाहरू मात्र नभई मृत्युपछिका मामलाहरू पनि बन्दोबस्त गर्नु—यो एक अविश्‍वासीको मानसिकता हो। अविश्‍वासीहरूले यस्तो सोचेर दिन बिताउनु सामान्य हो किनकि तिनीहरू परमेश्‍वरको अस्तित्व स्विकार्दैनन्, त्यसैले तिनीहरूले आफ्नो देहबारे मात्र सोच्न र जन्तुले झैँ आफ्नो जीवनबारे मात्र विचार गर्न सक्छन्। यद्यपि, परमेश्‍वरमा विश्‍वास गर्ने मानिसहरूले हरदिन उहाँका वचनहरू पढ्ने र सत्यता बुझ्ने हुनाले, तिनीहरूले कर्तव्य निभाउनुको महत्त्व र त्यसको कारण जानेको हुनुपर्छ। तिनीहरू यी कुराहरूबारे प्रस्ट हुनुपर्छ, यी कुराहरू परमेश्‍वरमाथिको विश्‍वासमा व्यक्तिले लिने मार्गसित प्रत्यक्ष सम्बन्धित हुन्छन्। सत्यता बुझ्न र स्वभाव परिवर्तन हासिल गर्न व्यक्तिले कसरी परमेश्‍वरको कामप्रति समर्पित हुनुपर्छ र परमेश्‍वरका वचनहरू बुझ्नुपर्छ, कर्तव्य राम्ररी निर्वाह गर्न र परमेश्‍वरको आज्ञापालन गर्न सत्यताका कुन पक्षहरू हासिल गर्नुपर्छ, र मानिसहरूले आफ्ना भ्रष्ट स्वभावहरू धुन सकियोस् भनेर परमेश्‍वरको न्याय र सजाय कसरी स्विकार्नुपर्छ—तिनीहरूले यी मामलाहरूसम्बन्धी सत्यता बुझ्न झनै जरूरी छ। परमेश्‍वरमाथिको विश्‍वासमा व्यक्तिले हिँड्नुपर्ने मार्ग यही हो। यो तरिकाले सत्यता पछ्याएर मात्र व्यक्तिले आफ्नो कर्तव्य राम्ररी निभाउन र परमेश्‍वरबाट मुक्ति प्राप्त गर्न सक्छ। यसरी सत्यता पछ्याउने मानिसहरूलाई परमेश्‍वरले मुक्ति दिन र सिद्ध पार्न चाहनुहुन्छ। परमेश्‍वरले उहाँको मुक्तिको काम पूरा गरेर केही यस्ता व्यक्तिहरू प्राप्त गर्न चाहनुहुन्छ। यदि कसैले कसरी अगाडि पुग्ने, कसरी नामी अगुवा बन्ने, अनि आफूले कति मानिसहरूलाई व्यवस्थापन गरिएला, र अन्त्यमा कति सहरहरूमा शासन गर्न पाइएला भन्नेबारे मात्र सोच्छ भने, ती केवल महत्त्वाकाङ्क्षा र चाहनाहरू हुन्। यस्तो व्यक्ति ख्रीष्टविरोधीहरूकै कोटिको हो—यी कुराहरू हासिल गर्न हर ख्रीष्टविरोधीले षडयन्त्र रच्छ। के षडयन्त्र रचेर यी कुराहरू हासिल गर्नु विधिसम्मत कुरा हो र? (होइन।) यो विधिसम्मत होइन भन्ने थाहा पाएपछि, के तिनीहरूले ती कुरा त्याग्न सक्छन् त? (त्यो सजिलो हुनेछैन।) सामान्य परिस्थितिहरूमा, मानिसहरूले आफ्ना लक्ष्यहरू हासिल गर्न तिनीहरूका आफ्नै अभिप्रायअनुसार कार्य गर्छन्। तैँले गर्ने सबथोकमा, के तँ तेरा आफ्नै लक्ष्यहरू हासिल गर्न कार्य गर्छस्, कि आत्मचिन्तन गर्ने, सत्यता खोज्ने, आफ्ना लक्ष्य र षड्यन्त्रहरू त्याग्ने, अनि सत्यता पछ्याउने मार्ग हिँड्ने गर्छस्? सही मार्ग कुनचाहिँ हो? (निरन्तर आफूलाई त्याग्ने र परमेश्‍वरका मापदण्डअनुसार व्यवहार गर्ने मार्ग हो।) कस्तो प्रकारको व्यक्तिको पछ्याइले यो कुरा हासिल गर्न सक्छ? दयालु, इमान्दार र सीधा हृदय भएको व्यक्तिले मात्र यो हासिल गर्न सक्छ। सत्यतालाई प्रेम नगर्ने ती छली, हठी र दुष्ट मानिसहरूले यो हासिल गर्न सक्दैनन्। तिनीहरूलाई तिनीहरूले हिँड्ने मार्ग सही होइन—त्यो पावलको गलत मार्ग हो—र तिनीहरूले अवश्यै मुक्ति प्राप्त गर्नेछैनन् भन्ने कुरा थाहा छ, तैपनि तिनीहरू किन सही मार्ग हिँड्दैनन्? किनकि तिनीहरू आफूलाई नियन्त्रणमा राख्न सक्दैनन्। यो पूर्णतया तिनीहरूको प्रकृतिद्वारा निर्धारित गरिएको हुन्छ। यो त दुईजना मानिसहरू उस्तै क्षमताका भए पनि, तिनीहरूले बराबर समय परमेश्‍वरमा विश्‍वास गरेर, उही प्रवचनहरू सुनेका, र उही कर्तव्यहरू निभाएका भए पनि तिनीहरू फरकफरक मार्ग हिँडेजस्तै हो। केही वर्षमै तिनीहरू अलगअलग मार्ग लाग्छन्, अनि एउटालाई हटाइन्छ र अर्कोलाई राखिन्छ। एउटाको हृदय इमानदार र सीधा हुन्छ, उसले सत्यतालाई प्रेम गर्छ, र ऊ सत्यता पछ्याउने मार्ग हिँड्छ। कसैले यो व्यक्तिलाई बहकाउन र दुष्टताको मार्ग हिँड्न उक्साए पनि, के उसले त्यसो गर्नेछ र? गर्नेछैन। उसले निश्‍चय नै ती कुराहरू अस्वीकार गर्नेछ। ऊ सत्यता खोज्न, परमेश्‍वरका मापदण्डअनुसार कार्य गर्न, र आफ्नो कर्तव्य निर्वाहमा झन्झन् निखारिन सक्षम हुन्छ। तर अर्को व्यक्ति तुलनात्मक रूपले दुष्ट र छली हुन्छ। ऊ हैसियत पछ्याउँछ र उसका महत्त्वाकाङ्क्षाहरू अति ठूला हुन्छन्। कसैले उसलाई सत्यताबारे जे-जसरी सङ्गति गरे पनि, उसले आफ्नो हैसियतको पछ्याइ त्याग्नेछैन। यो उसको प्रकृतिसम्बन्धी समस्या हो। अनि, सत्यता नस्विकार्ने र कहिल्यै हैसियत त्याग्न नसक्ने यस्तो व्यक्तिको अन्त्य कस्तो हुन्छ? ऊ निष्कासित हुनेछ। यी दुई मानिसहरूका परिणामहरू प्रस्ट रूपमै फरक छन्। हृदयमा इमानदारिता भएको र सत्यता पछ्याउने व्यक्तिले बढीभन्दा बढी सत्यता बढी प्रस्ट रूपमा बुझ्छ, र ऊ बिस्तारै परमेश्‍वरको इच्छासित मिल्न जान्छ। तर सत्यता नपछ्याउने व्यक्तिले चाहिँ धर्मसिद्धान्त बुझ्न मात्र सक्छ, र त्यसलाई व्यवहारमा लागू गर्न सक्दैन। उसले किन त्यसलाई व्यवहारमा लागू गर्न सक्दैन त? उसका महत्त्वाकाङ्क्षा र चाहनाहरू अति ठूला हुन्छन्, र उसले तिनलाई त्याग्नै सक्दैन। उसले गर्ने सबै कुरामा, उसले उसका आफ्नै हित, महत्त्वाकाङ्क्षा, चाहना, प्रतिष्ठा, नाफा, र हैसियतलाई प्राथमिकता दिन्छ। ऊ यी कुराहरूले भरिएको हुन्छ, र यी कुराहरूहरूद्वारा बहकिन्छ। जब उसलाई केही आइपर्छ, उसले पहिला आफ्नो देहलाई सन्तुष्ट तुल्याउँछ र उसका आफ्ना चाहनाहरू पूरा गर्छ। उसले सबै कुराहरूमा उसका आफ्नै चाहनाअनुसार कार्य गर्छ, उसले यही लक्ष्य पछ्याउँछ र सत्यता पन्छाउँछ। फलस्वरूप, उसले आफ्नो कर्तव्य राम्ररी निभाउँदैन र काम भद्रगोल पार्छ, र अन्त्यमा उसलाई हटाइन्छ। के परमेश्‍वरको घरले हटाउने मानिसहरू ठ्याक्कै यिनीहरू नै होइनन् र? अनि, के तिनीहरूको लागि कुनै आशा नहुने हुँदैन र? यदि तिनीहरूले साँचो रूपमा पश्‍चात्ताप गर्न सक्छन् भने, तिनीहरू बहिष्कार हुनबाट बच्न सक्छन्, र तिनीहरूको लागि मुक्तिको आशा रहनेछ। तर यदि तिनीहरूको हृदय हठी नै रहन्छ र तिनीहरू उग्र कुकुर हड्डीमा झुण्डेझैँ आफ्नै चाहनाहरूमा झुण्डिरहन्छन् भने, तिनीहरूले मुक्ति प्राप्त गर्ने बिलकुलै आशा हुँदैन। यदि मानिसहरू सही मार्गमा हिँड्दैनन् भने तिनीहरूले सत्यता प्राप्त गर्न सक्दैनन्! सत्यता पछ्याउने मार्ग मात्र सही मार्ग हो। त्यो मार्ग हिँडे मात्र व्यक्तिले सत्यता प्राप्त गर्न सक्छ। अनि, सत्यता पछ्याए मात्र, व्यक्तिले परमेश्‍वरबाट मुक्ति प्राप्त गर्ने आशा राख्न सक्छ।

छली र दुष्ट मानिसहरूको हृदय व्यक्तिगत महत्त्वाकाङ्क्षा, योजना र षड्यन्त्रहरूले भरिभराउ हुन्छ। के यी कुराहरू पन्छाउन सजिलो छ? (छैन।) यदि तँ अझै तेरो कर्तव्य उचित रूपमा निभाउने इच्छा गर्छस् तर यी कुराहरू पन्छाउन सक्दैनस् भने, तैँले के गर्नुपर्छ? त्यसको लागि एउटा मार्ग छः तैँले जे गरिरहेको छस् त्यसको प्रकृतिबारे तँ प्रस्ट हुनुपर्छ। यदि कुनै कुराले परमेश्‍वरको घरका हितहरूसित सरोकार राख्छ, र त्यो ठूलो महत्त्वको छ भने, तैँले त्यसलाई थाती राख्न हुँदैन, र तैँले गल्ती गर्न, परमेश्‍वरको घरका हितमा हानि पुर्‍याउन, वा परमेश्‍वरको घरको काम बिथोल्‍न हुँदैन। तैँले कर्तव्य निभाउँदा पालना गर्नुपर्ने सिद्धान्त यही हो। यदि तँ परमेश्‍वरको घरका हितहरूमा हानि पुर्‍याउनबाट जोगिन चाहन्छस् भने, सुरुमा तैँले तेरा महत्त्वाकाङ्क्षा र चाहनाहरू त्याग्‍नुपर्छ; तैँले तेरा हितहरूमा धेरथोर सम्झौता गर्नुपर्छ, तिनलाई पन्छाउनुपर्छ, र तैँले खतराको सीमा नाघी परमेश्‍वरको स्वभाव चिढ्याउनुभन्दा चाँडै अलिअलि कठिनाइ सहनुपर्छ। यदि तैँले तेरा ससाना महत्त्वाकाङ्क्षाहरू र आडम्बर पूरा गर्न मण्डलीको काम बिगार्छस् भने, तेरो अन्तिम परिणाम के हुनेछ? तँ प्रतिस्थापित हुनेछस्, र सायद निष्कासितसमेत हुनेछस्। तैँले परमेश्‍वरको स्वभाव भड्काएको हुनेछस्, र तँसित मुक्ति प्राप्त गर्ने थप कुनै मौका नहुन सक्छ। परमेश्‍वरले मानिसहरूलाई सीमित मौकाहरू दिनुहुन्छ। मानिसहरूले परमेश्‍वरको जाँच भोग्ने कति मौकाहरू पाउँछन्? यो तिनीहरूको सारअनुसार निर्धारित हुन्छ। यदि तैँले तँलाई दिइएका अवसरहरू सक्दो सदुपयोग गर्छस् भने, यदि तँ आफ्नो घमण्ड र आडम्बर त्याग्न सक्छस्, र मण्डलीको काम राम्ररी गर्न प्राथमिकता दिन्छस् भने, तँसित सही मानसिकता छ। तेरो हृदय पनि सीधा हुनुपर्छ, दायाँ वा बायाँतिर ढल्केको हुनु हुँदैन। जब तँसित गलत अभिप्रायहरू हुन्छन्, तैँले तुरुन्तै प्रार्थना गर्नुपर्छ र तिनलाई सच्याउनुपर्छ। तैँले महत्त्वपूर्ण घडीहरूमा परमेश्‍वरको घरका हितहरू रक्षा गरेर तेरा कार्यहरू पूरा गर्नुपर्छ। जसले यसो गर्छ ऊ सही व्यक्ति हो। यदि, कुनै कुरा पूरा भएपछि, तैँले बेलाबेलामा तेरो आडम्बर पूरा गर्नकै लागि हतारिँदै “यो मैले गरेको हुँ” भनेर भन्छस् भने, त्यो ठिकै हुन्छ। परमेश्‍वरले तँलाई त्यसो भन्‍ने अनुमति दिनुहुन्छ। तैँले जे-जसरी सोच्ने भए पनि, तैँले त्यो काम पूरा गरेपछि उहाँले त्यो सम्झनुहुनेछ। के यो न्यायोचित होइन र? यस्तो किन हो भने, यो तैँले वास्तवमै मनबाट र इमानदारीसाथ हासिल गरेको कुरा थियो; तैँले आफ्नो दैहिकता र महत्त्वाकाङ्क्षा त्यागिस्, तेरो कर्तव्य पूरा गरिस्, र परमेश्‍वरको घरका हितहरूमा हानि हुन नदिई उहाँको आज्ञा पूरा गरिस्। परमेश्‍वरको हृदयलाई सान्त्वना मिल्छ, र सँगसँगै तेरो हृदयमा तँलाई शान्ति र आनन्द पनि अनुभूति हुन्छ। यो यस्तो खुसी हो जुन पैसाले किन्नै सकिँदैन; यो तैँले तेरो इमानदारीद्वारा कमाएको कुरा हो। यो सत्यता पछ्याउनुको नतिजा हो। यदि तैँले पछि “के यो मैले गरेको भनेर तिमीहरू सबैले थाहा पायौ?” भन्दै धाक लाउँछस् भने पनि परमेश्‍वरलाई त्यसमा कुनै समस्या हुनेछैन। तर महत्त्वपूर्ण घडीहरूमा, तैँले न्युनतम मापदण्ड कायम राख्नैपर्छ। तैँले परमेश्‍वरलाई क्रोधित तुल्याउन वा उहाँको स्वभाव चिढ्याउन मिल्दैन। यदि तैँले यो कुरा पालना गर्न सक्छस्, र हरेक महत्त्वपूर्ण घडीमा त्यो मौका समात्ने र त्यो अवसर सदुपयोग गरेर तेरो कर्तव्य पूरा गर्ने सुनिश्‍चितता गर्छस् भने, तैँले मुक्ति प्राप्त गर्ने आशा रहनेछ। यदि सामान्य परिस्थितिहरूमा तँ सचेत हुन्छस्, तर जब सत्यता सिद्धान्तहरूसँग सम्बन्धित मामलाहरू—अर्थात् तैँले निर्णायक र न्यायिक रूपमा कार्य गर्नुपर्ने ती महत्त्वपूर्ण घडीहरूको कुरा आउँछ—तब तैँले तेरा महत्त्वाकाङ्क्षा र चाहनाहरू नियन्त्रणमा राख्दैनस् बरु जसरी मन लाग्छ त्यसरी कार्य गर्छस्, र मण्डलीको काम भद्रगोल पार्छस् र सबैभन्दा न्युनतम मापदण्डसमेत कायम राख्न सक्दैनस् भने, यसले परमेश्‍वरको स्वभाव भड्काउनेछ। के यो दण्डनीय कुरा होइन र? कम्तीमा पनि तैँले परमेश्‍वरको स्वभाव चिढ्याउनु हुँदैन; यो नै न्युनतम मापदण्ड हो। तैँले परमेश्‍वरको न्युनतम मापदण्ड के हो र तैँले कायम राख्नुपर्ने न्युनतम मापदण्ड के हो भनेर जान्नैपर्छ। यदि तैँले महत्त्वपूर्ण क्षणहरूमा यो न्युनतम मापदण्ड कायम राख्छस्, र आफ्नो कर्तव्य पूरा गरेपछि तैँले परमेश्‍वरलाई तँलाई अस्वीकार, घृणा र निन्दा गर्ने नभई तँलाई सम्झने र स्विकार्ने तुल्याउँछस् भने, यो असल कार्य हो। परमेश्‍वरले तैँले के सोच्छस्, तँ तेरा उपलब्धिहरूमा कति आत्मसन्तुष्ट वा गौरवान्वित हुन्छस् भन्नेमा ध्यान दिनुहुन्न; उहाँले यी कुराहरूमा चासो देखाउनुहुन्न र यसबारे उहाँ तँसित गम्भीर बन्नुहुनेछैन। बाँकी रहेको भनेको तेरो आफ्नै रूपान्तरणको मामला मात्र हो। तैँले सबै परिस्थितिमा अवसर सदुपयोग गर्न, परमेश्‍वरका मापदण्डअनुसार कार्य गर्न, महत्त्वपूर्ण समयमा बफादार रहन र परमेश्‍वरको हृदय सन्तुष्ट तुल्याउन, र तेरो न्युनतम मापदण्ड कायम राख्न सक्छस्, यसले के प्रमाणित गर्छ? यसले तँमा परमेश्‍वरप्रति आज्ञापालनको मनोवृति छ भन्‍ने प्रमाणित गर्छ। केही हदसम्म यो भन्न सकिन्छ कि तैँले परमेश्‍वरलाई आंशिक रूपमा सन्तुष्ट तुल्याइसकेको छस्। परमेश्‍वरले यो कुरालाई यसरी नै हेर्नुहुन्छ। परमेश्‍वर धर्मी हुनुहुन्छ, होइन र? (हो।) यसर्थ, यस तरिकाले अभ्यास गर्ने मानिसहरू मात्र अक्कली हुन्। यस्तो नसोच्, “यसपटक मैले परमेश्‍वरलाई सन्तुष्ट तुल्याउने गरी मेरो कर्तव्य राम्ररी निर्वाह गरिनँ। त्यसमा अझै केही त्रुटिहरू थिए। के उहाँले त्यो स्विकार्नुहुनेछैन र?” परमेश्‍वरले त्यसबारे सानोतिनो गल्ती खोतल्नुहुनेछैन। उहाँले तैँले यो काम गर्दा न्युनतम मापदण्ड पूरा गरेको वा नगरेको मात्र हेर्नुहुनेछ। जबसम्म तैँले न्युनतम मापदण्ड मिच्दैनस् र काम पूरा गर्छस्, तबसम्म उहाँले त्यो कुरा सम्झनु नै हुनेछ। तैँले जुनै कर्तव्य निभाए पनि वा जुनै काम गरे पनि, यदि तैँले सधैँ सत्यता सिद्धान्तहरू खोज्न सक्छस्, र विशेष कठिन परिस्थितिहरूमा पनि न्युनतम मापदण्ड मिच्दैनस् भने, तँ काम गर्ने र कर्तव्य निभाउने तरिकामा सिद्धान्तपरक छस्। आधारभूत रूपमा तेरो कर्तव्यपालनले मापदण्ड पूरा गरेको छ भनेर भन्न सकिन्छ।

परमेश्‍वरका मापदण्डहरू हरेक व्यक्तिको लागि फरकफरक हुन्छन्। एकातिर, ती व्यक्तिको क्षमतामा भर पर्छन् भने, अर्कोतिर, ती तिनीहरूको मानवता र पछ्याइहरूमा भर पर्छन्। कतिपय मानिसहरूलाई इमानदारीसाथ बोल्न समस्या हुँदैन; कतिपय अरूहरूले भने धेरै प्रयत्न गर्नुपर्छ, तर धेरै वर्ष काटछाँट र निराकरण भोगेपछि, अन्ततः तिनीहरूले पनि हृदयबाट केही सत्य कुरा बोल्न सक्छन्। के परमेश्‍वरले यसलाई रूपान्तरणको रूपमा हेर्नुहुन्छ? के यो उहाँको कामको नतिजा हो? परमेश्‍वरको कामको इच्छित परिणाम नै यही हो। अत्यन्तै धेरै वर्षसम्म यो काम गरेपछि जब उहाँले अन्त्यमा यो इच्छित नतिजा देख्नुहुन्छ, उहाँले त्यसलाई अत्यन्तै प्रिय ठान्नुहुन्छ। त्यसैले, तैँले विगतमा जे-जस्तो अनुभव गरेको भए पनि, तैँले गरेका गल्तीहरू वा भोगेका कैयौँ असफलताहरूको बाबजुद पनि, चिन्ता नली। तैँले परमेश्‍वर धर्मी हुनुहुन्छ भनेर विश्‍वास गर्नुपर्छ। परमेश्‍वरको आज्ञापालन गर्नु ठिक हो भनेर विश्‍वास गर्नुपर्छ। अनि, परमेश्‍वरका योजनाबद्ध कार्य र बन्दोबस्तहरूप्रति समर्पित हुनु ठिक हो भनेर विश्‍वास गर्नुपर्छ। यो नै सबैभन्दा उच्च सत्यता हो। तैँले आफ्ना अभ्यास र व्यवहारहरूमा यो मार्ग पछ्या, अनि तैँले गल्ती गर्नेछैनस्! यसबारे प्रश्‍न वा अनुसन्धान नगर्। कतिपय मानिसहरू भन्छन्: “मैले मेरा पहिलेका त्यागहरूबाट खासै लाभ प्राप्त गरिनँ। यदि अहिले मैले थप त्यागहरू गरेँ भने, के मैले फेरि पनि घाटा बेहोर्नुपर्ने त होइन?” ए तेसोभए, ती त्यागहरू गर्दा के तैँले सत्यता अभ्यास गरिस्? के तैँले सत्यता सिद्धान्तहरूअनुसार काम गरिस्? के तँ सही मार्गमा हिँडिस्? यदि तँ सही मार्ग हिँडेको थिस् भने, सत्यता हासिल नगर्नु वा तँसित गवाही नहुनु असम्भव हुन्थ्यो। तर यदि विगतका तेरा त्यागहरू पूर्णतया हैसियत, प्रसिद्धि र नाफाका लागि थिए भने, तैँले सम्भवतः के नै प्राप्त गर्न सकेको हुन्थिस् र? तेरो काटछाँट र निराकरण मात्र हुनेथ्यो, र यदि तैँले पश्‍चात्ताप गर्दैनथिस् भने, तैँले दण्ड र विनाश मात्र भोगेको हुन्थिस्। तैँले बस प्रसिद्धि, नाफा र हैसियतको लागि त्यागहरू गरिस्, अनि सत्यता हासिल गर्ने अपेक्षा गरिस्—के यो पूरा नहुने कामना होइन र? सधैँ युक्ति रचेर अनि परमेश्‍वरलाई ठग्न खोजेर के प्राप्त गर्न सकिन्छ र? ती सबै योजना र युक्तिहरू रचेपछि, अन्त्यमा तिनीहरूले आफैलाई ठगेका हुन्छन्। तिनीहरूले केही पनि हासिल गर्दैनन्, र के तिनीहरू यसैको लायक हुँदैनन् र? कम्तीमा, परमेश्‍वरमा विश्‍वास गर्नुको न्युनतम मापदण्ड के हो? यो दुष्टता नगर्नु, परमेश्‍वरको स्वभाव नचिढ्याउनु, उहाँको रिस नउठाउनु, र उहाँसित प्रतिस्पर्धा नगर्नु हो; यो महत्त्वपूर्ण क्षणहरूमा आफ्ना परिकल्पना, महत्त्वाकाङ्क्षा, र चाहनाहरू त्याग्नु हो। वास्तवमा, जब मानिसहरूले अनेक तरिकाले युक्ति रच्छन्, अन्ततः तिनीहरूले आफैलाई धोका दिन पुग्छन्। सबैजना यसबारे प्रस्ट हुँदा पनि, मानिसहरू किन युक्तिहरू रचिरहन्छन्? त्यो तिनीहरूको प्रकृतिको कारणले गर्दा हो। मानवहरूसँग दिमाग, सोच, र विचारहरू हुन्छन्; तिनीहरूमा ज्ञान र सिकाइ पनि हुन्छन्। यी कुराहरू भएकै कारण, मानिसहरू आफूलाई नियन्त्रण गर्न सक्दैनन्; यो अपरिहार्य नियम हो। यदि तँलाई युक्ति रच्न मन लाग्छ भने, अरू मानिसहरूविरुद्ध युक्ति रच्नु ठूलो समस्या नहोला। तर यदि तँ परमेश्‍वरविरुद्ध युक्ति रच्न लागिपर्छस्, र उहाँलाई तेरा युक्तिहरूको निशाना बनाउँछस् भने, तैँले तेरै अन्त्य निम्त्याउनेछस् र परमेश्‍वरले तँलाई दिनुभएको अवसर गुमाउनेछस्। यसो गर्नु सार्थक छैन। तैँले कदापि तेरा युक्तिहरूलाई त्यो हदसम्म पुग्‍न दिनु हुँदैन। तैँले जे-जसरी युक्ति रचिस् भने पनि, अन्त्यमा तेरो स्वभाव परिवर्तन हुनैपर्छ र तैँले नतिजा निकाल्नैपर्छ, र यी नतिजाहरू राम्रा र सकारात्मक हुनैपर्छ। यदि कुनै व्यक्तिले अनेक तरिकाले युक्ति रच्छ र अन्त्यमा सत्यता हासिल गर्दैन, बरु दण्डित हुन्छ भने, युक्ति रच्‍न रुचाउने र निरन्तर युक्ति रचिरहने व्यक्तिले भोग्ने परिणाम यही हुन्छ। यस्तो व्यक्ति चलाख होइन; त्यो त मूर्खहरूमध्येकै सबैभन्दा मूर्ख हो।

परमेश्‍वरमा विश्‍वास गर्न थाल्दा सुरुमा सबै मानिसहरूमा अशुद्धताहरू हुन्छन्। धेरै वर्ष परमेश्‍वरका वचनहरू पढ्नुका साथै सत्यताबारे सङ्गति गरेपछि, तिमीहरूले तिमीहरूका केही भ्रष्ट स्वभावहरू हटाएका हुन सक्छौ। के तिमीहरू अझै पनि आफ्नै हितको निम्ति युक्ति रच्‍ने र योजना गर्ने गर्छौ? (गर्छौँ।) तिमीहरूले बारम्बार आफूलाई यी स्थितिहरूमा पाइरहन्छौ। त्यसोभए, तिमीहरूले ती स्थितिहरू कसरी सम्हाल्नुपर्छ? के तिमीहरूले त्यस्ता कुनै सिद्धान्तहरू लागू गर्छौ? यसको लागि धेरै खोज जरूरी हुन्छ। जबजब तैँले आफू बेइमान भएको अनुभूति गर्छस् र आफू दुष्ट र छली स्थितिमा अल्झिएको, र आफ्नो हृदय यी भ्रष्ट स्वभावहरूले भरिएको पाउँछस्, तब तैँले परमेश्‍वरलाई प्रार्थना गरेर आफ्नो दैहिकता त्याग्नैपर्छ। तर्कमाथि निर्भर नहो वा तेरा धारणाहरूअनुसार यस मामलाबारे विश्‍लेषण वा व्यवहार नगर्। यदि तँ तेरा स्वभावहरूद्वारा नियन्त्रित छस् र तेरा चाहनाहरूले तँमाथि नियन्त्रण गर्छन् भने, त्यो समस्याजनक हुनेछ। पापको कालो पञ्जा कुन बेला फिजारिन लाग्यो भनेर तँलाई हृदयमा थाहा हुन्छ। त्यस्तो हुँदा तैँले आफूलाई नियन्त्रणमा राख्नुपर्छ, र कदम चाल्नु हुँदैन। तैँले आफ्नो मन शान्त पार्ने, परमेश्‍वरको अगाडि आउने, र प्रार्थना गर्ने गर्नुपर्छ। वास्तवमा, तैँले आफूलाई जाँच्नु आवश्यक पर्नेछैन। परमेश्‍वरमाथिको तेरो विश्‍वास यो चरणमा पुगेपछि, तैँले यति धेरै प्रवचनहरू सुनेपछि, तँ तेरो मनमा के छ भन्नेबारे प्रस्ट भएको हुनुपर्छ र तैँले सही र गलत छुट्याउन जानेको हुनुपर्छ। मुख्य कुरा के हो भने, तैँले तेरो दैहिकता त्याग्नुपर्छ र तँ त्यसद्वारा डोर्‍याइनु हुँदैन। अनि तैँले के गर्नुपर्छ? (समर्पित हुनुपर्छ।) तर तैँले तत्काल आफूलाई समर्पण गर्न सकिनस् भने के हुन्छ? तँ अझै विवाद, सूक्ष्म जाँच र विश्‍लेषण गर्न चाहन्छस् भने के हुन्छ? त्यसपछि तैँले तेरा महत्त्वाकाङ्क्षाहरू शान्त हुन र घट्न दिनुपर्छ, र साथसाथै तैँले परमेश्‍वरसामु आएर प्रार्थना गर्नुपर्छ, वा दाजुभाइ-दिदीबहिनीहरूसँग कुराकानी गर्नुपर्छ। साथै, तैँले खुलस्त भएर आफूलाई उदाङ्गो पार्नुपर्छ, सत्यता प्रयोग गरेर परिस्थिति विश्‍लेषण गर्नुपर्छ, अनि एकदुई दिनपछि तेरो स्थिति निकै राम्रो हुनेछ। पवित्र आत्माको काम भनेकै यही हो। आफ्ना परिकल्पनाहरू त्याग्नु भनेको एकातिर आफ्ना गलत सोच र विचारहरू त्याग्न, र सच्याउन सक्नु हो। अर्कोतिर, यदि कुनै व्यक्तिका महत्त्वाकाङ्क्षा र चाहनाहरू अत्यन्तै ठूला छन् र उसले ती कुराहरूमा काम गर्न चाहन्छ, र उसलाई यस तरिकाले कार्य गर्नु सत्यतासँग मेल खाँदैन र यो सही मार्ग हुनेछैन भन्ने थाहा हुँदाहुँदै पनि उसले मार्ग परिवर्तन गर्न सक्दैन भने, यसको लागि प्रार्थना जरूरी हुन्छ; उसले आफ्ना महत्त्वाकाङ्क्षाहरू कम गर्न जोडतोडले प्रार्थना गर्नुपर्छ। उदाहरणको लागि, तैँले गर्न चाहेको केही कुरा हुन सक्छ, र जब त्यो चाहनाले सबैभन्दा गहन रूप लिन्छ, तब तँलाई त्यो जसरी भएपनि गर्नैपर्छ भन्ने लाग्छ, मानौँ त्यसो नगर्दा तँ जिउनै सक्दैनस्। तर दुईतीन दिनको प्रतीक्षापछि, तैँले पहिलेको यो मनोवृति निर्लज्ज, अनुचित, र विवेकहीन भएको देख्नेछस्। यसको अर्थ तँ सुधार भएको छस् भन्ने हुन्छ। यो कसरी भयो त? यो प्रार्थना र त्यही पवित्र आत्माको अन्तर्दृष्टि र गालीमार्फत भएको हो, उहाँले केही अन्तर्ज्ञान र भावनाहरू प्रदान गर्नुभयो र त्यो कुराले तँलाई फरक कोणबाट उक्त समस्या हेर्न मद्दत गर्‍यो। तैँले विगतमा जे कुरालाई उचित ठानेको थिस् र जे नगर्दा तँलाई बेचैन हुन्थ्यो, तैँले अचानक त्यो गलत हो र त्यसो गर्नु भनेको तेरो विवेकको गाली खानु हो भन्ने महसुस गर्छस्। यसले स्थितिको रूपान्तरण जनाउँछ, र यसले गर्दा मन परिवर्तन हुन्छ। यदि कुनै व्यक्तिले उसको गलत स्थिति सच्याउँछ भने, त्यसले उसको लागि आशा जीवितै छ भन्ने पुष्टि गर्छ। त्यसको अर्थ ऊ सत्यता पछ्याउने र परमेश्‍वरबाट सुरक्षा प्राप्त गर्ने व्यक्ति हो भन्ने हुन्छ। तर यदि उसले आफ्नो गलत कहिल्यै स्थिति सच्याउँदैन, उसलाई आफूले गरिरहेको कुरा गलत हो भन्ने थाहा भएर पनि ऊ त्यसैमा लागिरहन्छ र उसले कसैको सुझाव सुन्दैन भने, ऊ सत्यता पछ्याउने व्यक्ति होइन, र उसलाई परमेश्‍वरद्वारा अनुशासनमा राखिनेछैन वा उसले पवित्र आत्माको काम प्राप्त गर्नेछैन। सत्यता पछ्याउने व्यक्तिले जेसुकै सामना गरे पनि, यदि उसले त्यो बुझ्दैन भने, उसले केवल एकदुई दिन प्रार्थना गर्ने, परमेश्‍वरका वचनहरू पढ्ने, प्रवचनहरू सुन्ने, वा सङ्गतिमा संलग्न हुने गर्नुपर्छ—अनि उसले जुनसुकै विधि प्रयोग गरे पनि, उसले बिस्तारै परिस्थिति बुझ्नेछ र अभ्यासको सही मार्ग भेट्टाउन सक्षम हुनेछ। यसले देखाउँछ कि यो व्यक्तिले पवित्र आत्माको काम प्राप्त गरेको छ र उसलाई उहाँद्वारा अगुवाइ गरिएको छ। यसमा नतिजाहरू प्रस्ट छन्, र यो व्यक्तिले जुन सिद्धान्तहरूद्वारा काम गर्छ ती पनि परिवर्तन हुनेछन्। यदि तँ कहिल्यै परिवर्तन हुँदैनस् भने, तेरो पछ्याइ र तेरो मनोवृतिमा समस्या छ। यदि तैँले कामकुराहरूप्रतिको तेरो दृष्टिकोण परिवर्तन गर्छस् भने, तँलाई सत्यता अभ्यास गर्न निकै सजिलो लाग्नेछ। उदाहरणको लागि, जब तैँले कुनै स्वादिष्ट खाना देख्छस् तर त्यो तँलाई मनपर्ने खालको छैन वा त्यसबेला तँलाई भोक लागेको छैन भने, के त्यो नखान सजिलो हुँदैन र? (हुन्छ।) अनि यदि तँलाई साह्रै भोक लागेको छ तर तँलाई त्यो खाने अनुमति दिइएको छैन भने, के यो स्विकार्न सजिलो हुनेछ र? (हुनेछैन।) त्यसोभए तैँले त्याग गर्नैपर्छ; तैँले तेरो भोक, तेरो चाहना त्याग्नैपर्छ। यदि तैँले “मलाई त्यो खाना खान मन पर्छ, र म त्यो खाएरै छाड्छु। मैले खानु हुँदैन भनेर कसले भन्छ?” भनेर भन्छस् अनि विवाद र जिद्दी व्यवहार गरिरहन्छस् भने, तैँले त्याग्न र छाड्न सक्नेछैनस्। अनि, तैँले कसरी त्याग्न सक्छस् त? सुरुमा तैँले शान्त भएर चुपचाप परमेश्‍वरसामु चिन्तन गर्‌। त्यसपछि, यस विषयमा परमेश्‍वरका केही वचनहरू पढ् र ती कुराहरूबारे ध्यानपूर्वक सोच्: “म कसरी यति लोभी हुन सकेँ? खाएरै छाड्छु भनेर जिद्‌ कस्‍नु, के त्यो म लाजपचाहा भएको होइन र? आखिर त्यो खाएर मैले के नै पाउँछु र? म त मनमौजी भइरहेको थिएछु, होइन र?” खाएरै छाड्छु भनेर जिद्‌ कस्‍नु—यो कस्तो स्वभाव हो? यसमा मनमौजीपन र हठ, साथै निरङ्कुशता र अनुचितता संलग्न हुन्छन्। यो भ्रष्ट स्वभाव हो। यो यस्तो स्वभाव हो जसले तँलाई निरङ्कुश, अटेरी, र समर्पित हुन असक्षम तुल्याउँछ। यदि तैँले यसबारे मनन गरिस् भने, तैँले महसुस गर्नेछस् कि तेरो भ्रष्ट स्वभाव निकै गम्भीर छ र त्यसले तँलाई परमेश्‍वरविरुद्ध विद्रोह र प्रतिरोध गर्ने तुल्याउन सक्छ। यदि तैँले दुष्ट व्यवहार गर्छस् भने, परिणामहरू अकल्पनीय हुनेछन्। यदि तैँले यस तरिकाले आफूमाथि चिन्तन गर्न सक्छस् भने, तैँले स्वाभाविक रूपले अन्तर्ज्ञान प्राप्त गर्नेछस् र त्यो समस्याको सार सजिलै बुझ्नेछस्। यस क्षणमा, जब तैँले फेरि परमेश्‍वरलाई प्रार्थना गर्छस्, तेरो मानसिकता पनि सामान्य हुनेछ, र त्यसको प्रभाव पनि फरक हुनेछ। के यो स्थिति सुरुको विद्रोही स्थितिभन्दा अलि फरक हुँदैन र? यो बेला तैँले के सोच्नेछस्? तैँले तँ कति हठी र मनोमानी भइरहेको थिइस् भन्ने कुरा चिन्न सक्नेछस्। तँलाई आफू निर्लज्ज र अयोग्य थिएछु भन्ने अनुभूति हुनेछ। आफूबारेको तेरो यो बुझाइ झन् सटीक हुनेछ, र तँ झनै तर्कसङ्गत ढङ्गले अभ्यासमा संलग्न हुनेछस्। मैले कतिपय मानिसहरूले बारम्बार यसो भनेको सुनेको छु, “मैले पहिले कसरी त्यस्तो मूर्ख व्यवहार गर्न सकेको रहेछु? मैले कसरी त्यस्ता मूर्ख कुराहरू भन्न सकेको रहेछु? म कसरी त्यस्तो विद्रोही थिएछु? मैले किन त्योभन्दा धेरै जानिनछु?” कसैले यसो भन्नुले ऊ वास्तवमै परिवर्तन भएको छ र उसको ज्ञान छिप्पिएको छ भन्ने प्रमाणित गर्छ। यसर्थ, तैँले केही समय व्यवहारमा सत्यता लागू गर्न नसक्दैमा तैँले तेरो जीवनभर सत्यता लागू गर्न सक्नेछैनस् भन्ने हुँदैन। मैले यसो भन्नुको मतलब के हो? कुनै व्यक्ति छली, मनोमानी, हठी, वा अहङ्कारी जे-जस्तो भए पनि, क्षणिक रूपमा परिवर्तन हुन नसक्‍नुले ऊ बिलकुलै परिवर्तन हुन सक्दैन भन्ने अर्थ लाग्दैन। कहिलेकाहीँ स्वभाव परिवर्तन हुन समय लाग्छ; कहिलेकाहीँ त्यसको लागि सही परिवेश वा परमेश्‍वरको न्याय र सजाय जरूरी हुन्छ। यद्यपि, तैँले यसो भन्‍न सक्छस्, “म यस्तै हुँ। म हार मान्छु। म चिन्‍ताभन्दा धेरै पर पुगिसकेँ।” यो खतरनाक कुरा हो; यो त परमेश्‍वरले तँलाई हटाउनुभएको होइन, बरु तैँले आफैलाई हटाएको हो। तैँले सत्यता पछ्याउने मार्ग नरोजेर आफैलाई त्याग्ने मार्ग रोज्दै छस्। यो परमेश्‍वरको विश्‍वासघात गर्नु हो, र यसो गरेर तैँले मुक्ति पाउने अवसर सदाको लागि गुमाउनेछस्। यदि कसैले सत्यता प्राप्त गर्न चाहन्छ भने, यदि उसले आफ्नो जीवन स्वभाव परिवर्तन भएको हेर्ने मन गर्छ भने, उसले परमेश्‍वरका वचनहरू बारम्बार पढ्नैपर्छ। उसले आफ्ना भ्रष्ट स्वभाव, अभिप्राय र अशुद्धताहरू क्रमैसँग समाधान गर्नको लागि परमेश्‍वरका वचनहरूभित्रैबाट आफ्नो बारेमा हरसमय र विभिन्न पक्षहरूबारे जाँच र चिन्तन गर्नुपर्छ। मानिसहरूले यसरी नै सहकार्य गर्नुपर्छ, तर त्यसको लागि परमेश्‍वरको काम पनि आवश्यक हुन्छ। परमेश्‍वरले विविध परिवेशहरू बन्दोबस्त गर्नुहुन्छ र उहाँको समयअनुसार तँमाथि उहाँको काम गर्नुहुन्छ। एकातिर, उहाँले तेरा भ्रष्ट स्वभावहरू पर्दाफास गर्नुहुन्छ, र तँलाई बुझ्न र आत्मनिरीक्षण गर्न दिनुहुन्छ। अर्कोतिर, पवित्र आत्माको कामले तेरो स्थिति सच्याउँछ। चाहे त्यो भ्रष्ट स्वभाव होस् वा चाहे ती उदासी र नकारात्मक संवेगहरू होऊन्, त्यसमा सधैँ सच्याइ र पश्‍चात्तापको प्रक्रिया हुन्छ। यदि यो प्रक्रियाको क्रममा तैँले परमेश्‍वरलाई प्रार्थना गर्छस् र सत्यता खोज्छस् भने, तेरो नकारात्मक स्थिति सच्चिनेछ र तैँले तेरो कर्तव्य सामान्य रूपमा निर्वाह गर्न सक्नेछस्। यदि पश्‍चात्ताप गर्ने कैयौँ अवसरहरू दिइएपछि पनि तँ परिवर्तन हुँदैनस्, बरु आफ्नो पुरानै मार्गमा अडिग रहन्छस्, र आफ्नो मनोमानी र हठी स्वभाव कायम राखिराख्छस् भने, तँ सत्यता पछ्याउने व्यक्ति होइनस्। सत्यता नपछ्याउने मानिसहरू समस्याजनक हुन्छन्, र तिनीहरूले मुक्ति प्राप्त गर्न सक्दैनन्। तिमीहरूले आफ्नै मूल्याङ्कन् गरः यी मामलाहरू सामना गर्नुपर्दा, तिमीहरू कति परिवर्तन हुन सक्छौ? के तिमीहरूले परिस्थितिहरू बदलेका र पश्‍चात्ताप गरेका छौ? यदि तिमीहरूले परिस्थितिहरू बदलेर पश्‍चात्ताप गरेका छौ भने, मुक्ति प्राप्त गर्ने आशा रहन्छ; तर यदि तिमीहरूले कहिल्यै बदलाव ल्याउँदैनौ भने, त्यस्तो कुनै आशा रहनेछैन।

कतिपय मानिसहरू आफ्‍ना कर्तव्य राम्ररी निर्वाह गर्दैनन्, तिनीहरूले सधैँ लापरवाही र झारातिरुवा शैलीमा काम गर्छन्, र बाधा वा अवरोध खडा गर्छन्, र अन्त्यमा, तिनीहरूलाई प्रतिस्थापन गरिन्छ। तर तिनीहरूलाई मण्डलीबाट निष्कासन भने गरिँदैन, र त्यो तिनीहरूलाई पश्‍चात्ताप गर्ने मौका दिइएको हो। हरेक व्यक्तिमा भ्रष्ट स्वभाव हुन्छ, र हरेक व्यक्ति कुनै बेला अलमल र दोधारमा पर्छ, र कुनै बेला तिनीहरूको कद सानो हुन्छ। तँलाई मौका दिइनुको उद्देश्य तैँले यो सबै कुरा सुल्टाउन सक् भन्‍ने हो। अनि तैँले कसरी यसलाई सुल्टाउन सक्छस्? तैँले चिन्तन गर्नुपर्छ र आफ्‍ना विगतका गल्तीहरू चिन्‍नुपर्छ; बहानाहरू बनाउने नगर्, र धारणाहरू फैलाउँदै नहिँड्। यदि तैँले परमेश्‍वरलाई गलत बुझ्छस् र अरूले पनि तँसँगै परमेश्‍वरलाई गलत बुझून् भनेर तैँले केहीजस्तो नमानी यी गलतबुझाइहरू अरूकहाँ फैलाउँछस् भने, र यदि तँसँग धारणाहरू छन् र सबैमा तेरा जस्तै धारणा हुन् र तँसँगै परमेश्‍वरसँग तर्क गरून् भनी ती धारणा फैलाउँदै हिँड्छस् भने, के तैँले मानिसहरूलाई उक्साइरहेको हुँदैनस् र? के यो परमेश्‍वरलाई विरोध गर्नु होइन र? अनि के परमेश्‍वरको विरोध गर्दा कुनै असल कुरा आउन सक्छ? के तैँले अझै मुक्ति पाउन सक्छस्? तँ परमेश्‍वरले तँलाई मुक्ति दिनुहुनेछ भन्‍ने आशा गर्छस्, तर पनि तँ उहाँको काम स्विकार्न मान्दैनस्, र तैँले परमेश्‍वरको प्रतिरोध र विरोध गर्छस्, त्यसोभए के परमेश्‍वरले अझै तँलाई मुक्ति दिनुहुनेछ र? यी कुराको आशा गर्न छोड्। तैँले गल्ती गर्दा, परमेश्‍वरले तँलाई जवाफदेही तुल्याउनुभएन, न त यो एउटा गल्तीको कारण तँलाई हटाउनु नै भयो। परमेश्‍वरको घरले तँलाई मौका दियो र कर्तव्य निर्वाह गरिरहन, अनि पश्‍चात्ताप गर्ने मौका दियो, र यो परमेश्‍वरले तँलाई दिनुभएको अवसर हो; यदि तँसँग विवेक र समझ छ भने, तैँले यसलाई कदर गर्नुपर्छ। कतिपय मानिसहरू आफ्‍ना कर्तव्य निर्वाह गर्दा सधैँ लापरवाही र झारातिरुवा शैलीमा काम गर्छन्, र तिनीहरूलाई प्रतिस्थापन गरिन्छ; कतिपयलाई स्थानान्तर गरिन्छ। के यसको अर्थ तिनीहरूलाई हटाइएको छ भन्‍ने हुन्छ? परमेश्‍वरले त्यसो भन्‍नुभएको होइन; तँसँग अझै पनि मौका हुन्छ। त्यसो भए, तैँले के गर्नुपर्छ? तैँले मनन गरेर आफूलाई चिन्‍नुपर्छ, र साँचो पश्‍चात्ताप हासिल गर्नुपर्छ; मार्ग यही हो। तर कतिपय मानिसहरूले त्यसो गर्दैनन्। तिनीहरूले प्रतिकार गर्छन्, र यसो भन्छन्, “मैले गलत कुरा भनेकोले र कसैलाई चिढ्याएकोले मलाई यो कर्तव्य निर्वाह गर्न दिइएन।” तिनीहरूले आफूभित्र समस्या नियाल्दैनन्, मनन गर्दैनन्, सत्यता खोजी गर्दैनन्, परमेश्‍वरका बन्दोबस्त र योजनाबद्ध कार्यहरू पालना गर्दैनन्, र धारणाहरू फैलाएर परमेश्‍वरको विरोध गर्छन्। के तिनीहरू शैतान नै बनिसकेका हुँदैनन् र? जब तैँले शैतानले गर्ने काम गर्छस्, त्यसउप्रान्त तँ परमेश्‍वरको अनुयायी रहँदैनस्। तँ परमेश्‍वरको शत्रु बनिसकेको हुन्छस्—के परमेश्‍वरले आफ्‍नो शत्रुलाई मुक्ति दिनुहुन्छ? दिनुहुन्‍न। परमेश्‍वरले भ्रष्ट स्वभाव भएका र वास्तविक मानिसहरूलाई मुक्ति दिनुहुन्छ—दियाबलस, र उहाँका शत्रुहरूलाई होइन। जब तँ परमेश्‍वरको विरुद्धमा जान्छस्, र परमेश्‍वरको बारेमा गुनासो गर्छस्, अनि परमेश्‍वरको गलत अर्थ लगाउँछस् अनि उहाँको आलोचना गर्दै परमेश्‍वरको बारेमा धारणाहरू फैलाउँछस्, तब तँ पूर्ण रूपमा परमेश्‍वरको विरुद्धमा हुन्छस्; तैँले परमेश्‍वरको विरुद्धमा कोहोलो मच्याइरहेको हुन्छस्। जब तँ परमेश्‍वरमा विश्‍वास गर्छस् तर सँगसँगै उहाँको चर्को विरोध पनि गर्छस्, तब तैँले केको भूमिका खेलिरहेको हुन्छस्? तैँले शैतानको भूमिका खेलिरहेको हुन्छस्। के तिमीहरूले यस्तो काम योभन्दा पहिला पनि गरेका छौ? (गरेका छौँ।) त्यसो गरेपछि तिमीहरूलाई कस्तो अनुभव भयो? (मेरो हृदय अन्धकार भयो, र मेरो स्थिति झन् खराब बन्यो।) त्यो सही मार्ग होइन। तिमीहरू सबैजना यसबारे सचेत छौ, तर कतिपय मानिसहरूमा चेतनै छैन। किन कतिपय मानिसहरूमा चेतना हुँदैन? (तिनीहरूमा हृदय र आत्मा हुँदैन।) के हृदय र आत्माविनाका ती मानिसहरू पशुजस्तै होइनन् र? विवेक र चेतना नभएका मानिसहरू परमेश्‍वरका साँचा विश्‍वासीहरू हुनै सक्दैनन्। तिनीहरू दुष्कर्मीहरू हुन् जो गोप्य रूपले परमेश्‍वरको घरमा प्रवेश गर्छन् र उहाँका आशिष्‌हरूबाट फाइदा लिन खोज्छन्। हृदय र आत्मा भएका जोकोहीमा चेतना हुन्छ; यदि तिनीहरूलाई प्रतिस्थापन गरियो वा अर्को ठाउँमा सारियो भने, तिनीहरूले आत्मचिन्तन गरी आफूलाई चिन्न सक्छन्। जब तिनीहरूले आफूले कहाँ गल्ती गरेछु भनेर देख्छन्, तिनीहरू पश्‍चात्ताप गर्न र परिवर्तन हुन सक्छन्। यस्तो व्यक्तिले अझै पनि मुक्ति प्राप्त गर्ने आशा हुन्छ।

कर्तव्य पूरा गर्नु भनेको व्यक्तिको जीवनको सबैभन्दा ठूलो र मूल्यावान्‌ कुरा हो। व्यक्तिले सत्यता सिद्धान्तहरूबमोजिम व्यवहार गर्नुपर्छ, र आफ्नै खातिर कहिल्यै युक्ति रच्नु हुँदैन, किनकि व्यक्तिले आफ्नो खातिर जति धेरै युक्तिहरू रच्छ, उसको जीवन वृद्धिमा त्यति नै ढिलाइ हुन्छ। कतिपय मानिसहरू सधैँ आफ्नै युक्तिबारे यसरी सोचिरहेका हुन्छन्: “परमेश्‍वरको दिन कहिले आउने हो? मैले अहिलेसम्म जीवनसाथी भेट्टाएको छैनँ; मेरो विवाह कहिले हुने हो? मैले मेरो आफ्नै जीवन कहिले जिउने हो?” हर व्यक्तिभित्र थुप्रै ससाना मामलाहरू हुन्छन्। तिनीहरूमा देहसुख हुँदा, तिनीहरू आफ्नो भावी जीवन, सम्भाव्यता, नियति र गन्तव्यका योजनाहरू बनाउन थाल्छन्। यदि तैँले यी सबै कुराहरू छर्लङ्गै देख्छस र तिनलाई छोड्न सक्छस् भने, तैँले बाधित नभई वा नरोकिईकन आफ्नो कर्तव्य झन्झन् राम्ररी निभाउनेछस्। उदाहरणको लागि, मानौँ तँलाई दाजुभाइ-दिदीबहिनीहरूको लागि खाना बनाउन वा पत्र पठाउन लगाइयो रे, र यदि तैँले यी सरल कामहरूलाई तेरो कर्तव्यको रूपमा हेर्न र तिनलाई गम्भीरतापूर्वक लिन सक्छस्, र सत्यता सिद्धान्तहरूअनुसार ती कामहरू गर्छस् भने, तैँले तेरो कर्तव्य झन्झन् राम्ररी पूरा गर्न सक्नेछस्—यो तैँले मापदण्डको स्तरमा आफ्नो कर्तव्य निभाउनु हो। आफ्नो स्थानमा अडिग रहेर कर्तव्य पूरा गर्नु एउटा पक्ष हो; अर्को पक्षचाहिँ के हो भने, तैँले तेरो कर्तव्य कसरी पूरा गर्ने र के-कस्ता सिद्धान्तहरू पालना गर्ने भनेर तैँले जान्‍नुपर्छ। तँलाई यी कुराहरू बोध भइसकेपछि, र यदि तैँले तेरा दैनिक कार्यहरूमा साथै तँलाई कर्तव्य सुम्पिइएको बेलामा वा त्यसलाई पूरा गर्ने क्रममा यी सिद्धान्तहरू पालना गर्छस् भने, तैँले थाहै नपाई तेरो आन्तरिक रूपान्तरण हुनेछ। यो तैँले बिरामी हुँदा औषधी खाएजस्तै हो। कतिपय मानिसहरू भन्छन्, “मैले दुई दिन औषधी खाइसकेपछि पनि मलाई किन खासै सन्चो भएको अनुभूति हुँदैन?” केको हतार हो? तँलाई केही दिनमै रोग लागेको होइन, र केही दिनमै निको पार्न पनि सकिन्न। यसलाई समय लाग्छ। कतिपय मानिसहरू भन्छन्: “मैले लामो समयदेखि सत्यता अभ्यास गर्दै आएको छु र सिद्धान्तपरक ढङ्गले व्यवहार गर्दै आएको छु; मैले किन परमेश्‍वरका आशिष्‌हरू प्राप्त गरेको छुइनँ? मलाई किन आफू पवित्र आत्माद्वारा भरिएको अनुभूति हुँदैन?” यसको लागि तँ भावनाहरूमा भर पर्नु हुँदैन। त्यसोभए यी परिवर्तनहरू कहिले देखा पर्छन् भनेर तैँले कसरी थाहा पाउनेछस्? तँलाई केही आइपरेपछि, समर्पित हुन झन्झन् सजिलो हुँदै जाँदा तैँले थाहा पाउनेछस्। पहिले त समर्पित हुन प्रयत्न नै गर्नुपर्थ्यो; तैँले सधैँ तर्क, सूक्ष्म जाँच, र विश्‍लेषण गर्थिस्, चुनौती दिन र प्रतिरोध गर्न चाहन्थिस्, र तैँले आत्मसंयम अपनाउनुपर्थ्यो। तर अहिले तैँले आफूलाई काबुमा राख्‍नै पर्दैन। जब तँलाई केही आइपर्छ, तैँले त्यसको सूक्ष्म छानबिन गर्दैनस्। तँसित केही धारणा र विचारहरू हुँदा, तिनलाई हटाउन र त्याग्न तैँले प्रार्थना गर्छस् र परमेश्‍वरका वचनहरू पढ्छस्। तैँले पहिलेभन्दा चाँडो र सजिलो तरिकाले आफ्ना समस्याहरू हल गर्छस्। यसले तैँले सत्यता बुझ्छस र तँ परिवर्तन भएको छस् भन्ने प्रमाणित गर्छ। सुरुमा त यो व्यवहारमा आउने परिवर्तन हुन्छ, तर यो बिस्तारै जीवन र स्वभावमा आउने परिवर्तन बन्दै जानेछ। अनि, परमेश्‍वरका योजनाबद्ध कार्य र बन्दोबस्तहरूप्रति समर्पित हुन झन्झन् सजिलो बन्नेछ। त्यसको साथै, तेरा अभिप्राय, परिकल्पना, र योजनाहरू झन्झन् कम हुनेछन् र बिस्तारै घट्दै जानेछन्। यद्यपि, यदि तिनीहरू घट्नुको साटो बढे भने समस्या हुनेछ। यसले यो अवधिमा तैँले सत्यता पछ्याइरहेको थिइनस् बरु प्रयत्न मात्र गरिरहेको थिइस् भन्ने प्रमाणित गर्छ। जो मानिसहरू सत्यता पछ्याउँदैनन् तिनीहरू आफूले जति धेरै प्रयत्न गरियो त्यति नै धेरै सत्कर्म गरिने, र भविष्यमा त्यति नै ठूलो मुकुट प्राप्त हुने ठान्छन। तिनीहरूले थाहै नपाई पावलको मार्ग पछ्याउँछन्। यसरी सत्यता नपछ्याउने मानिसहरू सधैँ मुकुट वा महिमाको परिमाणबारे चिन्तित हुन्छन्। सधैँ यी कुराहरूमा ध्यान दिँदा शीघ्र सफलता र शीघ्र लाभहरूको चाह पलाउनेछ। आफूले जति धेरै प्रयत्न गरिन्छ त्यति नै धेरै आशिष्‌हरू प्राप्त हुने, ठूला प्रयत्नहरूले ठूलै आशिष्‌हरू प्राप्त हुने, र ठूलो कर्तव्य निभाउँदा ठूलै सत्कर्म र इनामहरू पाइने सोचेर तिनीहरू सधैँ बढी प्रयत्न लगाउन चाहन्छन्। यदि तिनीहरू सधैँ यही कुरामा ध्यान दिइरहेका हुन्छन् भने, के तिनीहरूले आफ्नो कर्तव्य राम्ररी निर्वाह गर्न सक्छन् त? सत्यता नस्विकार्ने यी मानिसहरूले आफ्नो कर्तव्य पूरा गर्नै सक्दैनन्।

सत्यता पछ्याउँदा जीवनवृद्धि हासिल हुन्छ भन्‍ने सूचकहरू छन्। तैँले तेरो हृदयमा पनि त्यो महसुस गर्न सक्छस्। एक समय काटछाँट र निराकरण अनुभव भोगेपछि मानिसहरूका सोच र दृष्टिकोणहरू परिवर्तन हुन्छन्। उदाहरणको लागि, तैँले यसो भन्‍न सक्छस्, “मैले व्यक्तिगत लाभ वा क्षतिबारे वास्ता गर्न छोडिसकेँ। परमेश्‍वरले इनामहरू प्रदान गर्नुहुन्छ वा हुन्न भन्ने कुरा अहिले महत्त्वपूर्ण लाग्दैन, र अन्त्यमा मैले आशिष्‌हरू प्राप्त गर्छु कि गर्दिन भन्ने कुराले पनि खासै महत्त्व राख्छ जस्तो देखिदैन; मेरो हृदयमा यी मामलाहरूको लागि अब कुनै ठाउँ छैन। अहिले, यदि परमेश्‍वरले उहाँले मलाई आशिषित् तुल्याउनुहुनेछैन, र उहाँ मलाई शोधन गर्न र केही कुराबाट बञ्चित गर्न चाहनुहुन्छ भनेर भन्‍नुहुन्छ भने पनि, म समर्पित हुन सक्षम भएझैँ देखिन्छु। मेरो हृदयमा केही निराशा त होला, तर त्यसमा समर्पण पनि हुनेछ।” यसले के प्रमाणित गर्छ? अहिले तेरो हृदयमा परमेश्‍वरको थोरै भए पनि डर छ, तैँले तेरो भ्रष्ट स्वभाव निकै नै हटाएको छस्, र तँ साँच्चिकै परिवर्तन भएको छस्। उदाहरणको लागि, विगतमा यदि तँलाई शारीरिक रूपले केही कष्टपूर्ण कर्तव्य निभाउन लगाइन्थ्यो भने, तँ त्यसबारे एकदुई रात रोएको हुन्थिस् होला। तर अहिले थोरै आँसु झारेपछि नै तँ समर्पित हुन सक्छस्। समर्पित हुन सजिलो बनेको छ, र तँलाई कठिनाइदेखि डर लाग्न छोडेको छ। यो समर्पण कसरी हासिल भयो? यो परमेश्‍वरसित सामान्य सम्बन्ध स्थापित गरेर, अनि बिस्तारै परमेश्‍वरबाट काटछाँट र निराकरण हुन स्विकारेर, साथै उहाँका योजनाबद्ध कार्य र बन्दोबस्तहरू स्विकारेर हासिल भएको हो। यो परिणाम हासिल गरेपछि, तेरा व्यक्तिगत चाहना, योजना, अभिप्राय, र महत्त्वाकाङ्क्षाहरू कम प्रकट हुन्छन्, र तैँले व्यक्तिगत लाभ र क्षतिबारे सोचविचार गर्न छोड्छस्। विगतमा तैँले यी कुराहरू तेरो दोस्रो, तेस्रो, वा चौथो प्राथमिकतामा राख्थिस्, तर अहिले ती महत्त्वपूर्ण छँदै छैनन्; तँ ती कुनै कुराबारे पनि सोचविचार गर्दैनस्। परमेश्‍वरको इच्छा पालन गर्ने तेरो इच्छा बढेको छ, र तैँले बिस्तारै “परमेश्‍वरले मलाई जे दिनुभए पनि र उहाँले मबाट जे लैजान चाहनुभए पनि ठिकै छ” भनेर भन्न सक्छस्, र यी केवल खोक्रा वचनहरू हुनेछैनन्। जसरी अय्यूबले “यहोवाले दिनुभयो र यहोवाले नै लानुभएको छ; यहोवाको नाउँको प्रशंसा होस्” भनेर भन्यो, अब तैँले पनि त्यही कुरा भन्न सक्छस्। तर के तँमा अय्यूबको कद छ त? (छैन।) के तँ परमेश्‍वरलाई जसरी उहाँले अय्यूबको जाँच गर्नुभयो त्यसरी नै मेरो पनि जाँच गर्नुहोओस् भनी प्रार्थना गर्ने आँट गर्थिस्? गर्थिनस्; तँमा त्यतिको आस्था वा कद छैन। जब तैँले अय्यूबलाई घावैघाउले ढाकिएको, उसले आफ्नो घाउ माटोको भाँडाका खबटाहरूले कोट्याइरहेको कल्पना गर्छस्, तँ डराएर काँप्छस्, र मनमनै सोच्छस्, “कति दुखेको होला। आशा छ, मलाई त्यस्तो कहिल्यै हुनेछैन। म त त्यो सहनै सक्दिनथेँ। ममा त्यस प्रकारको आस्था छैन।” के तैँले यस्तो सोच्दैनथिस् र? त्यसकारण, तँलाई आफूले गर्न सक्छु भन्ने विश्‍वास छैन भने त्यो काम नगर्। तत्काल परिणाम पाइहाल्न नखोज् र आफूमा कद छ भन्ने नसोच्। पाउ डगमगाउन नदिई अघि बढ्, परिस्थितिलाई आफै चल्न दिन सिक्, र अलिअलि गर्दै तेरो अनुभव बढा। जब तैँले साँच्चै सत्यता बुझ्छस्, तब तैँले आफूभित्रका भ्रष्ट कुराहरू प्रस्ट बुझ्न सक्नेछस्, र तैँले आफ्ना व्यक्तिगत सोच, परिकल्पना, योजना र अभिप्रायहरू सजिलै त्याग्नेछस्। अनि, परमेश्‍वरसँगको तेरो सम्बन्ध झन्झन् सामान्य बन्नेछ। उहाँसँगको तेरो सम्बन्धको सामान्यता मुख्य रूपमा परमेश्‍वरप्रति समर्पण हासिल गर्न तैँले सत्यता अभ्यास गर्न सक्छस कि सक्दैनस् भन्ने कुरामा भर पर्छ। समर्पणको कुरा गर्नुपर्दा, त्यसको अर्थ सीधा र पूर्ण आज्ञापालन, स्वीकार, र अभ्यास हो, र त्यसमा कुनै सूक्ष्म छानबिन वा आपत्ति हुँदैन। सूक्ष्म छानबिन आज्ञापालन होइन। अनि आपत्ति जनाउनुचाहिँ के हो? त्यो त झनै होइन। यदि तैँले “परमेश्‍वर मैले यो काम यसरी गरेको चाहनुहुन्छ, तर जे भए पनि म मेरै तरिकाले गर्नेछु” भनेर भन्छस् भने, के त्यो ठिक हो? (होइन।) यो ठिक नहुनुभन्दा पनि नराम्रो हो; यो समर्पण होइन। तैँले समर्पणका व्यावहारिक प्रकटीकरणहरूबारे जान्नैपर्छ, र यदि तैँले ती हासिल गर्न सक्दैनस् भने, आफू परमेश्‍वरप्रति समर्पित हुने व्यक्ति हुँ नभन्। बरु, तैँले हासिल गरेको स्तरअनुसार बोल्; वस्तुगत तथ्यहरू बोल्। बढाइचढाइ नगर् र ढाँट्ने काम त गर्दै नगर्। यदि तैँले कुनै कुरा बुझ्न सक्दैनस् भने, बस त्यो कुरा बुझ्दिनँ भन्, र त्यसलाई बुझ्नको लागि सत्यता खोजी गर्; त्यसबारे बोल्नको लागि पछि पनि समय हुनेछ। कतिपय मानिसहरूले प्रष्ट रूपमै यो कुरा हासिल गर्न सक्दैनन् तैपनि ठूलाठूला कुरा गर्छन्, र परमेश्‍वरप्रति समर्पित हुने दाबी गर्छन्। के यो अहङ्कारी र अविवेकी कुरा होइन र? यो सत्यता नपछ्याउने र सत्यता नबुझ्नेहरूले बोल्न रुचाउने कुरा हो। कसैले कर्तव्य निर्वाह गर्नको लागि आफ्नो परिवार र काम त्यागेको देख्दा, तिनीहरू “हेर त उसले परमेश्‍वरलाई कति धेरै प्रेम गरेको” भनेर भन्छन्। यी त मूर्ख व्यक्तिका बोलीहरू हुन्, र उसमा सत्यताको बुझाइ बिलकुलै हुँदैन। के तिमीहरूसँग अब आफूलाई परमेश्‍वरको आज्ञा मान्‍ने र उहाँलाई प्रेम गर्ने व्यक्ति घोषित गर्ने आँट छ? (छैन।) त्यसोभए तिमीहरूमा आफूबारे केही समझ छ। ती अहङ्कारी, अविवेकी मूर्खहरूले सधैँ आफूले परमेश्‍वरलाई प्रेम गर्छु र उहाँको आज्ञा मान्‍छु भनेर भनिरहेका हुन्छन्, र तिनीहरूले थोरै त्याग गर्दा वा सानो कठिनाइ सहँदा पनि, तिनीहरू यस्तो सोच्छन्: “के परमेश्‍वरले मलाई इनाम दिनुभयो त? के मेरो परिवार आशिषित भयो त? के मेरा बालबच्चा तिनीहरूले चाहेकै कलेजमा भर्ना हुन पाउँछन् त? के मेरो श्रीमानले बढुवा र तलबवृद्धि पाउने आशा छ त? के मैले विगत दुई वर्षमा पूरा गरेका कर्तव्यहरूबाट केही पाएको छु त? के म आशिषित् भएको छु? के मैले मुकुट प्राप्त गरूँला त?” सधैँ यी कुराहरूको लागि चालबाजी गर्नु—के यो सत्यता पछ्याउनुको प्रकटीकरण हो र? (होइन।) त्यसोभए सत्यता पछ्याउनेबारे तिमीहरूको बुझाइ के हो? (सत्यता पछ्याउनको लागि, हामीले आफ्ना भ्रष्ट स्वभावहरू चिन्‍नुपर्छ, स्वभाव परिवर्तन हासिल गर्न खोज्नुपर्छ, र साँचो व्यक्तिजस्तो भएर जिउनुपर्छ।) खासमा, तैँले अरू कुनै पनि कुराको मूल्याङ्कन् गर्नु आवश्यक छैन, र त्यो त्यति जटिल हुनु पर्दैन; बस कर्तव्य निर्वाह गर्ने क्रममा तँमा कुनै समर्पण र बफादारी थियो वा थिएन, तैँले तेरो सम्पूर्ण हृदय र शक्तिले त्यो गरिस् वा गरिनस्, र तैँले सत्यता सिद्धान्तहरूअनुसार व्यवहार गरिस् वा गरिनस् भन्ने कुरा मात्र हेर्। यी मापदण्डहरूले तँ सत्यता पछ्याउने व्यक्ति भएको वा नभएको कुरा प्रष्टै निर्धारण गर्न सक्छन्। यदि कसैले कर्तव्य निर्वाह गर्नमा निकै प्रयत्न लगाउँछ तर सत्यता अभ्यास गर्नमा प्रतिरोध गर्छ र त्यसो गर्न रुचाउँदैन भने, ऊ सत्यता पछ्याउने व्यक्ति होइन। कतिपय मानिसहरूले सधैँ आफूले मण्डलीको लागि गर्ने सबै कामकुराबारे, अनि परमेश्‍वरको घरको लागि आफ्नो कति ठूलो योगदान रहँदै आएको छ भन्नेबारे कुरा गरिरहेका हुन्छन्। धेरै वर्ष परमेश्‍वरमा विश्‍वास गरेपछि पनि तिनीहरू यी मामलाहरूबारे कुरा गरिरहन्छन्—के ऊ सत्यता पछ्याउने व्यक्ति हो त? (होइन।) यस्ता मानिसहरू दयनीय हुन्छन्! तिनीहरूको कद अत्यन्तै सानो हुन्छ, र तिनीहरू कहिल्यै बढ्दैनन्। तिनीहरूमा कुनै जीवन हुँदैन। अनि, जीवन नै नभएका मानिसहरूले किन अझै पनि त्यति धेरै प्रयत्न गर्छन्? (आशिष्‌हरू प्राप्त गर्न।) सही भनिस्। तिनीहरू आफ्नै व्यक्तिगत महत्त्वाकाङ्क्षा र चाहनाहरूद्वारा निर्देशित हुन्छन्। यदि तिनीहरूले सत्यता पछ्याएनन् भने, तिनीहरूले यी कुराहरू कहिल्यै त्याग्न सक्दैनन्। तैँले तिनीहरूलाई प्रवचनहरूमा सहभागी भइरहेको र भेलाहरूमा सत्यताबारे अरूले गरेको सङ्गति सुनिरहेको देख्छस्, तैपनि तिनीहरूले किन बुझ्न सक्दैनन्? दिनानुदिन तिनीहरू आफैबारे मनन गर्छन्, “मैले काम गर्दा म कसरी बढी सुन्न, बढी पढ्न, बढी याद गर्न, र बढी बोल्न सक्छु होला? तब त मैले असल कार्यहरू गरिसकेको हुन्थेँ र म परमेश्‍वरद्वारा सम्झिइन्थेँ, र मैले आशिष्‌हरू प्राप्त गर्न सक्थेँ।” अन्त्यमा, यो सबै आशिष्‌हरू प्राप्त गर्नकै लागि गरिन्छ। अनि यो व्यक्तिले आशिष्‌हरू प्राप्त गर्नु न्यायङ्गत हुने विश्‍वास गर्छ। तर सत्यता पछ्याउने व्यक्तिले जब सत्यता बुझ्छ र हासिल गर्छ, उसले त्यसउप्रान्त आशिष्‌हरू पछ्याउँदैन; उसले त्यसो गर्नु अनुचित हो भन्ने विश्‍वास गर्छ। यदि तेरो भ्रष्ट स्वभाव बिलकुलै रूपान्तरित भएको छैन र तँमा परमेश्‍वरप्रतिको कुनै समर्पण छैन भने, तैँले कस्ता आशिष्‌हरू प्राप्त गर्न सक्छस् र? तँलाई कसले आशिष्‌ प्रदान गर्नेछ र? यी आशिष्‌हरू कसरी प्राप्त हुन्छन्? (ती परमेश्‍वरले प्रदान गर्नुहुन्छ।) यदि उहाँले तँलाई आशिष्‌हरू प्रदान गर्नुभएन भने, के तँ आफैले उहाँबाट ती आशिष्‌ खोसिलिन मिल्छ र? (मिल्दैन।) कतिपय मानिसहरू त बल प्रयोग गरेरसमेत आशिष्‌ लिन खोज्छन्; के यो मूर्ख्याइँ होइन र? धेरैजसो मानिसहरू आफू चलाख छु भन्ने विश्‍वास गर्छन्, तर आफ्नो कर्तव्यनिर्वाहमा थप सत्यता खोज्न र सिद्धान्तहरूअनुसार व्यवहार गर्न अनिच्छुक हुन्छन्। यस्तो तरिकाले तिनीहरूले कसरी परमेश्‍वरका आशिष्‌हरू प्राप्त गर्न सक्छन् र? तिनीहरू आफ्नो भलाइको लागि अति चलाखी गर्छन्! 

अगष्ट २८, २०१८


उचित रूपमा कर्तव्य पूरा गर्न मैत्रीपूर्ण सहकार्य चाहिन्छ

उचित रूपमा कर्तव्य पूरा गर्न मैत्रीपूर्ण सहकार्य चाहिन्छ। सबै मानिसमा भ्रष्‍ट स्वभाव हुने र कसैसँग सत्यता नहुने भएकाले मैत्रीपूर्ण सहकार्यद्वारा मात्रै उनीहरूले आफ्नो कर्तव्य उचित रूपमा पूरा गर्न सक्छन्। मैत्रीपूर्ण सहकार्य मानिसहरूको जीवन प्रवेशका लागि मात्र नभई, उनीहरूको कर्तव्य उचित रूपमा पूरा गर्नका लागि र मण्डलीको काममा पनि लाभदायक हुन्छ। मैत्रीपूर्ण सहकार्य गर्नेहरू अपेक्षाकृत राम्रो मानवता र इमानदारी भएका मानिस हुन्, तर यदि कसैको मानवता राम्रो छैन, तिनीहरू अति अहङ्कारी र आत्मधर्मी छन्, वा अति कुटिल र धूर्त छन् भने, तिनीहरूले कुनै हालतमा अरूसँग मैत्रीपूर्ण सहकार्य गर्दैनन्। कतिपय मानिसहरू इमानदार काममा लाग्दैनन्, आफ्नो कर्तव्य पूरा गर्दा होसियार हुँदैनन् र जहिले पनि दुष्‍ट काम गर्छन्। यस्ता मानिसहरू अरूसँग सहकार्य गर्न सक्दैनन्, र अरूसँग मिलापमा रहन वा मिल्न सक्दैनन्। यस्ता मानिसहरूमा मानवता हुँदैन, र जनावरहरू र दियाबलस शैतानका हुन्छन्। असल मानवता भएका सबै आज्ञाकारी र समर्पित मानिसहरूले आफ्नो कर्तव्य पूरा गर्दा निश्‍चिय नै परिणाम प्राप्‍त गर्नेछन् र अरूसँग सजिलैसँग सहकार्य गर्छन्। जहाँसम्म आफ्नो कर्तव्य इमानदारीपूर्वक पूरा नगर्नेहरू, दुर्व्यवहार गर्नेहरू, वा आफ्नो कर्तव्य पूरा गरिरहेका अन्य मानिसलाई बाधासमेत पुर्‍याउनेहरूको कुरा छ—यदि तिनीहरू धेरै आग्रह गर्दा पनि सुध्रिँदैनन्, पश्‍चात्ताप गर्ने चिन्ता लिँदैनन्, कर्तव्यमा सधैँ अवरोध र बाधा पुर्‍याउँछन् र तिनीहरूको मानवताको गुणस्तर नीच छ भने, तिनीहरूलाई मण्डलीको काममा समस्या वा विपत्ति ल्याउन नदिन ढिलाइ नगरी सफाया गर्नुपर्छ। यो समस्या अगुवाहरू र सेवकहरूले समाधान गर्नैपर्छ।

केही व्यक्तिहरू आफ्नो कर्तव्य पूरा गर्दा गैरजिम्मेवार बन्छन्, फलस्वरूप काम सधैँ दोहोर्‍याएर गर्नुपर्छ। यसले कामको प्रभावकारितामा गम्भीर असर गर्छ। व्यक्तिमा पोख्त ज्ञान र अनुभव नहुनुबाहेक, यो समस्या देखापर्नुका अन्य कुनै कारणहरू छन्? (जब कुनै व्यक्ति तुलनात्मक रूपमा अहङ्कारी र आत्मधर्मी हुन्छ, आफै निर्णय गर्छ र सिद्धान्तअनुसार आफ्नो कर्तव्य पूरा गर्दैन।) पोख्त ज्ञान र अनुभव अलिअलि गर्दै सिक्न र आर्जन गर्न सकिन्छ, तर यदि व्यक्तिको स्वभावमा समस्या छ भने, के यो समाधान गर्न सजिलो हुन्छ जस्तो तिमीहरूलाई लाग्छ? (अहँ, यो सजिलो हुँदैन।) त्यसोभए, यो कसरी समाधान गर्नुपर्छ? (त्यो व्यक्तिले सजाय र न्याय अनुभव गर्नैपर्छ, अनि उसलाई काटछाँट र निराकरण गरिनैपर्छ।) उसले न्याय र सजाय अनुभव गर्न आवश्यक छ, अनि उसलाई काटछाँट र निराकरण गरिन आवश्यक छ—यी शब्दहरू सही छन्, तर सत्यता खोजी गर्नेहरूले मात्र यी प्राप्‍त गर्न सक्छन्। के सत्यतालाई प्रेम नगर्नेहरूले काटछाँट र निराकरण स्विकार्न सक्छन् त? अहँ, तिनीहरूले सक्दैनन्। मानिसहरूले आफ्‍नो कर्तव्य निर्वाह गर्दा काम सधैँ दोहोर्‍याएर गर्नुपर्छ भने, सबैभन्दा ठूलो समस्या विशेषज्ञ ज्ञानको कमी वा अनुभवको अभाव हुँदैन, बरु तिनीहरू अत्यन्तै आत्मधर्मी र अहङ्कारी हुने भएकोले, तिनीहरूले मिलेर काम गर्न नचाहेकोले, र एकलै निर्णय गरेर काम गर्ने गरेकोले यस्तो हुन्छ—यसको फलस्वरूप तिनीहरूले गरेको काम भद्रगोल हुन्छ, र केही पनि हासिल हुँदैन, र सबै प्रयास खेर जान्छ। अनि यसमा सबैभन्दा गम्‍भीर समस्या मानिसहरूको भ्रष्ट स्वभाव हुन्छ। जब मानिसहरूको भ्रष्ट स्वभाव अत्यन्तै गम्‍भीर हुन्छ, तब तिनीहरू असल मानिस रहँदैनन्, तिनीहरू दुष्ट मानिस बनिसकेका हुन्छन्। दुष्ट मानिसहरूको स्वभाव सामान्य भ्रष्ट स्वभावभन्दा निकै गम्‍भीर हुन्छ। दुष्ट मानिसहरूले दुष्ट कामहरू गर्ने सम्‍भावना हुन्छ, तिनीहरूले मण्डलीको काममा हस्तक्षेप गर्ने र बाधा दिने सम्‍भावना हुन्छ। आफ्‍नो कर्तव्य निर्वाह गर्दा दुष्ट मानिसहरूले गर्ने भनेकै काम खराब रूपमा गर्नु र भताभुङ्ग पार्नु मात्रै हो; तिनीहरूको सेवामा सार्थकताभन्दा बढी समस्या हुन्छ। कतिपय मानिसहरू दुष्ट हुँदैनन्, तर तिनीहरूले आफ्‍नै भ्रष्ट स्वभावअनुसार आफ्‍नो कर्तव्य निर्वाह गर्छन्—र तिनीहरूले पनि आफ्‍नो कर्तव्य उचित रूपमा पूरा गर्न सक्दैनन्। समग्रमा, भ्रष्ट स्वभावले मानिसहरूलाई आफ्‍नो कर्तव्य राम्ररी निर्वाह गर्नबाट अत्यन्तै चरम रूपमा बाधा दिन्छ। मानिसहरूको भ्रष्ट स्वभावको कुन पक्षले तिनीहरूको कर्तव्य निभाउने प्रभावकारितामा सबैभन्दा बढी प्रभाव पारेको हुन्छ भन्‍ने तिमीहरूलाई लाग्छ? (अहङ्कार र आत्मधार्मिकता।) अहङ्कार र आत्मधार्मिकताका मुख्यमुख्य प्रकटीकरणहरू के-के हुन्? आफै निर्णय गर्ने, आफ्नै बाटो हिँड्ने, अन्य मानिसहरूको सुझाव नसुन्‍ने, अरूसँग सल्‍लाह नलिने, मैत्रीपूर्ण रूपमा सहकार्य नगर्ने, र कामकुराहरूमा सधैँ आफूले नै अन्तिम निर्णय गर्न प्रयास गर्ने। केही असल दाजुभाइ-दिदीबहिनीहरूले निश्‍चित कर्तव्य पूरा गर्न सहकार्य गरिरहेको हुनसक्‍ने भए पनि, तिनीहरू प्रत्येक तिनीहरूको आ-आफ्‍नै काममा संलग्‍न भए पनि, केही निश्‍चित समूह अगुवा वा सुपरिवेक्षकहरूले नै सधैँ अन्तिम निर्णय गर्न चाहन्छन्; तिनीहरूले जे गरिरहेको भए पनि, तिनीहरूले अरूसँग कहिल्यै मैत्रीपूर्ण रूपमा सहकार्य गर्दैनन्, र तिनीहरू सङ्गतिमा सहभागी हुँदैनन्, र अरूको सहमति नलिईकनै हतारमा काम गर्छन्। तिनीहरूले अरू सबैलाई तिनीहरूको कुरा मात्रै सुन्‍न लगाउँछन्, र यसैमा समस्या हुन्छ। यसको साथै, जब अरूले समस्या देख्छन्, तैपनि कार्यभारी व्यक्तिलाई रोक्‍न अघि सर्दैनन्, तब यसले आखिरमा यस्तो परिस्थिति निम्त्याउँछ, जहाँ मानिसहरू आफ्नो कर्तव्यमा प्रभावकारी हुँदैनन्, काम पुरै भद्रगोल हुन्छ, र संलग्‍न हरेकले आफ्‍नो कार्य दोहोर्‍याउनुपर्छ, र यस क्रममा थकित हुनुपर्छ। यस्तो गम्भीर परिणाम आउनुको जिम्मेवार को हो? (कार्यभारी व्यक्ति।) के संलग्न अरू मानिसहरू पनि जिम्‍मेवार हुन्छन्? (हुन्छन्।) कार्यभारी व्यक्तिले आफै निर्णयहरू गऱ्यो, अरूलाई आफ्‍नै तरिकाले काम गर्न जोड दियो, र अरूले त्यो समस्या देख्यो तर उसलाई रोक्‍न केही पनि गरेनन्, र अझै गम्‍भीर कुरा के हुन्छ भने, तिनीहरूले पनि त्यसै गर्छन्; के यसले तिनीहरूलाई मतियार बनाउँदैन र? यदि तैँले यस्तो व्यक्तिलाई नियन्त्रण गर्दैनस्, रोक्दैनस्, वा खुलासा गर्दैनस्, बरु तिनीहरूलाई पछ्याउँछस् र तिनीहरूलाई चालबाजी गर्न दिन्छस् भने, के तैँले शैतानलाई मण्डलीको काममा बाधा पुऱ्याउन बेलगाम छोडिरहेको हुँदैनस् र? यो अवश्य नै तिमीहरूको समस्या हो। जब तिमीहरू कुनै समस्या देख्छौ र पनि यसमा कुनै हस्तक्षेप गर्दैनौ, यसबारे सङ्गति गर्दैनौ, यसलाई रोक्‍ने प्रयास गर्दैनौ, अनि त्यसबाहेक माथिकाहरूलाई यसबारे रिपोर्ट गर्दैनौ, तर “मानिसहरूलाई खुसी पार्ने” को भूमिका निभाउँछौ भने, के यो अबफादारीको सङ्केत हो? के मानिसहरूलाई खुसी पार्नेहरू परमेश्‍वरप्रति बफादार हुन्छन्? पटक्‍कै हुँदैनन्। त्यस्ता मानिसहरू परमेश्‍वरप्रति निष्ठावान् नहुने मात्र होइनन्, तिनीहरूले त शैतानको मतियार, परिचर र अनुयायीको रूपमा समेत काम गरिरहेका हुन्छन्। तिनीहरू आफ्‍नो कर्तव्य र जिम्‍मेवारीमा विश्‍वासहीन हुन्छन्, तर शैतानको लागि चाहिँ निकै बफादार हुन्छन्। समस्याको सार नै यहीँ छ। व्यावसायिक अपर्याप्तताको हकमा भन्दा, कर्तव्यपालन गर्ने क्रममा निरन्तर रूपमा सिक्‍न र आफ्‍ना अनुभवहरूलाई जम्‍मा गर्न सम्‍भव हुन्छ। त्यस्ता समस्याहरूलाई सजिलै समाधान गर्न सकिन्छ। समाधान गर्न सबैभन्दा कठिन कुरा भनेको मानिसको भ्रष्ट स्वभाव हो। यदि तिमीहरू सत्यताको खोजी वा भ्रष्ट स्वभावको समाधान गर्दैनौ, तर सधैँ मानिसहरूलाई खुसी पार्ने भूमिका निभाउँछौ, र सिद्धान्तहरू उल्‍लङ्घन गरेको भनी तिमीहरूले देखेका मानिसहरूलाई निराकरण वा सहयोग, खुलासा वा पर्दाफास नगरी, सधैँ पछि हट्छौ, जिम्‍मेवारी लिँदैनौ भने, तिमीहरूको जस्तो कर्तव्यपालनले मण्डलीको काममा सम्झौता र ढिलाइ मात्रै निम्त्याउँछ। आफ्नो कर्तव्य पूर्तिलाई अलिकति पनि जिम्मेवारी नलिई तुच्छ ठान्दा कामको प्रभावकारितामा असर मात्र पुग्दैन, तर मण्डलीको काममा बारम्बार ढिलाइ पनि हुन्छ। तैँले यसरी आफ्नो कर्तव्य पूरा गर्दा, के तैँले केवल न्यूनतम कर्तव्य गरेर परमेश्‍वरलाई छल गरिरहेको हुँदैनस् र? के यसले परमेश्‍वरप्रति कुनै भक्ति देखाउँछ? यदि तँ आफ्नो कर्तव्य पूरा गर्दा न्यूनतम कर्तव्य गर्न मात्र निरन्तर प्रयास गर्दै छस् र दृढ भई पश्‍चात्ताप गर्दैनस् भने, तँलाई निश्‍चित रूपमा हटाइनेछ।

तैँले आफ्नो कर्तव्य निर्वाह गर्दा आइपर्ने कठिनाइलाई कसरी सम्हाल्नुपर्छ? सबैले समस्या समाधान गर्न मिलेर सत्यता खोजी गरी सहमतिमा पुग्नु सर्वोत्तम तरिका हो। तैँले सिद्धान्तहरू बुझिस् भने, के गर्ने भनेर थाहा पाउनेछस्। समस्या समाधान गर्ने यो सबैभन्दा राम्रो तरिका हो। यदि तँ समस्या समाधान गर्न सत्यता खोज्दैनस्, यसको सट्टा आफ्नो व्यक्तिगत धारणा र कल्पनामा मात्र कार्य गर्छस् भने, तैँले आफ्नो कर्तव्य पूरा गरिरहेको हुँदैनस्। यो र बाहिरी समाज वा शैतानको संसारमा काम गर्नुबीच के अन्तर छ? परमेश्‍वरको घरमा सत्यता र परमेश्‍वरको शासन चल्छ। जस्तोसुकै समस्या देखिए पनि यसको समाधान गर्न सत्यता खोज्नैपर्छ। जतिसुकै फरक-फरक विचारहरू भए पनि वा ती जतिसुकै भिन्न भए पनि, ती सबैलाई ल्याएर सङ्गति गर्नुपर्छ। त्यसपछि, सहमतिमा पुगेपछि सिद्धान्तअनुसार पाइला चाल्नुपर्छ। यसरी तैँले समस्या समाधान गर्न सक्ने मात्र होइन, तर सत्यता अभ्यास गरेर आफ्नो कर्तव्य सही ढङ्गले पूरा गर्न पनि सक्छस्। तैँले समस्या समाधान गर्ने प्रक्रियामा मैत्रीपूर्ण सहयोग पनि प्राप्‍त गर्न सक्छस्। यदि आफ्नो कर्तव्य पूरा गर्नेहरू सबैले सत्यतालाई प्रेम गर्छन् भने, तिनीहरूलाई सत्यता स्विकार्न र पालन गर्न सजिलो हुन्छ; तर यदि तिनीहरू अहङ्कारी र आत्मधर्मी छन् भने, मानिसहरूले सङ्गति गरे पनि तिनीहरूलाई सत्यता स्वीकार गर्न सजिलो हुँदैन। कोही मानिसहरू सत्यता बुझ्दैनन्, तैपनि सधैँ अरूले तिनीहरूको कुरा सुनून् भन्ने चाहन्छन्। यस्ता मानिसहरूले कर्तव्य निर्वाह गर्ने अरूलाई बाधा मात्रै दिन्छन्। समस्याको जड यही हो, र व्यक्तिले आफ्नो कर्तव्य ठिकसँग निर्वाह गर्नुअघि यसलाई समाधान गर्नैपर्छ। यदि कुनै व्यक्ति आफ्नो कर्तव्य निर्वाह गर्दा कामकुराबारे अरूसँग सहकार्य वा छलफल नगरी, र सत्यताका सिद्धान्तहरू खोजी नगरी सधैँ अहङ्कारी र हठी बन्छ, सधैँ आफै निर्णय लिन्छ, सबै कुरा लापरवाही तरिकाले र आफूखुसी गर्ने गर्छ भने—यो उसको कर्तव्यप्रति कस्तो प्रकारको मनोवृत्ति हो? के यसरी आफ्नो कर्तव्य ठिकसँग पूरा गर्न सकिन्छ? यदि यस्तो व्यक्तिले कहिल्यै काटछाँट र निराकरण स्वीकार गर्दैन, सत्यतालाई कदापि स्वीकार गर्दैन, र अझै पश्‍चात्ताप नगरी वा परिवर्तन नभई आफ्नै तरिकाले, हतारमा र मनलागी कामकुरा गरिरहन्छ भने—यो मनोवृत्तिको मात्र समस्या नभई तिनीहरूको मानवता र चरित्रको समस्या हो। यो मानवता नभएको व्यक्ति हो। के मानवता नभएको व्यक्तिले आफ्नो कर्तव्य ठिकसँग पूरा गर्न सक्छ? पक्कै सक्दैन। यदि कुनै व्यक्तिले आफ्नो कर्तव्य पालना गर्दा सबै प्रकारका आपत्तिजनक कार्यहरूसमेत गर्छ र मण्डलीको काममा बाधा पुर्‍याउँछ भने, ऊ दुष्‍ट व्यक्ति हो। त्यस्ता मानिसहरू आफ्नो कर्तव्य पूरा गर्न योग्य हुँदैनन्। तिनीहरूको कर्तव्य निर्वाहले बाधा र क्षति मात्र पुर्‍याउँछ, र तिनीहरूले राम्रोभन्दा बढी हानि गर्छन्, त्यसैले तिनीहरूलाई आफ्नो कर्तव्य पूरा गर्न अयोग्य ठहराई मण्डलीबाट हटाउनुपर्छ। त्यसैले आफ्नो कर्तव्य राम्रोसँग निर्वाह गर्ने व्यक्तिको सामर्थ्य उसका क्षमतामा मात्र निर्भर हुँदैन, तर मुख्यतया उसको आफ्नो कर्तव्यप्रतिको मनोवृत्ति, उसको चरित्र, उसको मानवता असल छ कि खराब छ र ऊ सत्यता स्विकार्न गर्न सक्छ या सक्दैन भन्ने कुरामा निर्भर हुन्छ। यी नै मूल समस्याहरू हुन्। तेरो हृदय आफ्नो कर्तव्यमा छ कि छैन, तँ सक्दो गर्दै छस् कि छैनस् र दत्तचित्त भएर काम गर्दै छस् कि छैनस्, तँमा आफ्नो कर्तव्य निर्वाहप्रति गम्भीर र होसियार बन्ने मनोवृत्ति छ कि छैन, तँ इमानदार छस् कि छैनस् र कडा मेहनत गर्छस् वा गर्दैनस्: परमेश्‍वरले हेर्ने चीजहरू यिनै हुन्, परमेश्‍वरले हरेक व्यक्तिलाई जाँच्नुहुन्छ। यदि धेरैजसो मानिस गैरजिम्मेवार छन् र कोही इमानदार छैनन्, अनि गर्नुपर्ने सही काम के हो भन्ने आफ्नो हृदयमा थाहा हुँदाहुँदै पनि सिद्धान्तहरू पालन गर्ने प्रयास गर्दैनन्, र कसैले यसलाई गम्भीरतापूर्वक लिँदैन भने के तिनीहरूको कर्तव्य सही रूपमा पूरा हुन सक्छ? यस्तो अवस्थामा, अगुवा र सेवकहरूले अनुगमन, निरीक्षण, र मार्गदर्शन गर्नैपर्छ, वा समूह अगुवा वा रेखदेख गर्ने प्रमुख व्यक्तिको रूपमा काम गर्न जिम्मेवार व्यक्ति खोज्नैपर्छ। यसरी अधिकांश मानिसहरूलाई काममा उत्प्रेरित गर्न सकिन्छ र तिनीहरूले आफ्नो कर्तव्य पूरा गर्दा राम्रो परिणाम प्राप्‍त हुन सक्छ। बाधा र हानि पुर्‍याउने व्यक्ति देखा परेमा उसलाई सिधै हटाइयोस्, किनभने मूल समस्या समाधान गरिँदा मानिसहरूलाई आफ्नो कर्तव्यमा प्रभावकारी हुन सहज हुनेछ। कतिपय मानिसमा थोरै क्षमता होला, तर तिनीहरू आफ्नो कर्तव्य निर्वाहमा गैरजिम्मेवार हुन्छन्। तिनीहरूसँग प्राविधिक सीप वा व्यावसायिक ज्ञान होला, तर तिनीहरू यी कुरा अरू मानिसलाई सिकाउँदैनन्। अगुवा र सेवकहरूले यो समस्या समाधान गर्नैपर्छ। उनीहरूले तिनीहरूसँग सङ्गति गर्नुपर्छ, र तिनीहरूलाई आफ्नो सीप अरूलाई सिकाउन प्रोत्साहन दिनुपर्छ, ताकि अरूले सकेसम्म चाँडो सीपहरू सिकून् र व्यावसायिक ज्ञानमा निपुणता हासिल गरून्। तैँले व्यावसायिक ज्ञानमा निपुण व्यक्तिको रूपमा, गमक्क फुल्ने वा आफ्नो योग्यताको धाक लगाउने पटक्कै गर्नु हुँदैन; तैँले सक्रिय भएर आफ्ना सीप र ज्ञान नयाँ विश्वासीहरूलाई सिकाउनुपर्छ, ताकि सबैले मिलेर आफ्ना कर्तव्यहरू राम्रोसँग पूरा गर्न सकून्। हुन सक्छ तँ आफ्नो पेसामा सबैभन्दा जानकार र सीपमा उत्कृष्ट छस्, तर यो तँलाई परमेश्‍वरले दिएको उपहार हो, र तैँले यसलाई आफ्नो कर्तव्य पूरा गर्नमा र आफ्नो शक्ति उपयोग गर्नमा प्रयोग गर्नुपर्छ। तँ जति नै दक्ष वा प्रतिभावान् भए पनि, एकलै काम गर्न सक्दैनस्; यदि सबैले पेसागत सीप र ज्ञान बुझ्न सकेमा कर्तव्य अझ प्रभावकारी रूपमा पूरा गर्न सकिन्छ। भनाइ नै छ, एक थुकी सुकी हजार थुकी नदी। अरू सबैको सहयोगबिना एक व्यक्ति जति नै सक्षम भए पनि यो पर्याप्‍त हुँदैन। तसर्थ, कोही पनि अहङ्कारी हुनु हुँदैन र कसैले पनि आफूखुसी काम गर्नु वा निर्णय लिनु हुँदैन। मानिसहरूले देहगत कुरा त्याग्नुपर्छ, आफ्नो विचार र रायलाई पन्छाउनुपर्छ अनि अरू सबैसँग मिलेर काम गर्नुपर्छ। व्यावसायिक ज्ञान हुने जोसुकैले अरूलाई प्रेमपूर्वक मद्दत गर्नुपर्छ, ताकि उनीहरू पनि यी सीप र ज्ञानमा निपुण हुन सकून्। कर्तव्य पालनका लागि यो लाभदायक हुन्छ। यदि तँ सीप हुनुलाई सधैँ गरिखाने भाँडोको रूपमा हेर्छस् र त्यस्तो ठान्छस्, अनि अरूलाई सिकाउँदा आफू भोकै परिएला भनेर डराउँछस् भने—यो अविश्‍वासीहरूको दृष्‍टिकोण हो। यो त स्वार्थी, घृणित अभ्यास हो, र परमेश्‍वरको घरमा स्विकारिने छैन। यदि तँ सत्यता कहिल्यै स्वीकार गर्न सक्दैनस्, र सेवा गर्न कहिल्यै इच्छुक हुँदैनस् भने तँ केवल हटाइनेछस्। यदि तँ परमेश्‍वरको इच्छालाई ध्यान दिन्छस् र उहाँको घरको कामप्रति विश्वासयोग्य हुन इच्छुक छस् भने, तैँले आफ्ना सबै शक्ति र सीप अर्पण गर्नुपर्छ, ताकि अरूले ती सिक्न र बुझ्न अनि आफ्नो कर्तव्य अझ राम्रोसँग निर्वाह गर्न सकून्। यो नै परमेश्‍वरको इच्छाअनुरूप हो; यस्ता मानिसहरूसँग मात्र मानवता हुन्छ, र उनीहरूलाई परमेश्‍वर प्रेम गर्नुहुन्छ र आशिष् दिनुहुन्छ।

व्यक्तिले आफ्‍नो कर्तव्य राम्रोसित निभाउनको लागि के गर्नुपर्छ? उसले आफ्‍नो सारा हृदय र सारा शक्तिले आफ्‍नो कर्तव्य निर्वाह गर्नुपर्छ। आफ्‍नो सारा हृदय र शक्ति प्रयोग गर्नु भनेको आफ्‍नो कर्तव्य निर्वाह गर्नमा मनमस्तिष्क लगाउनु हो र अरू कुरालाई दिमागमा बस्‍न नदिनु हो, र त्यसपछि आफूसँग भएको ऊर्जा लगाउनु, आफ्‍नो सम्पूर्ण शक्ति प्रयोग गर्नु, र आफ्‍नो क्षमता, वरदान, शक्ति, र आफूले बुझेको कुरालाई काममा लगाउनु हो। यदि तँमा बोध गर्ने र बुझ्ने क्षमता छ र तँसँग राम्रो विचार छ भने, तैँले यसबारेमा अरूलाई बताउनुपर्छ। सद्‌भावपूर्ण सहकार्य गर्नु भनेको यही हो। यसरी तैँले आफ्‍नो कर्तव्य राम्ररी निर्वाह गर्नेछस्, र यसरी तैँले सन्तोषजनक कर्तव्यपालन हासिल गर्नेछस्। यदि तँ सधैँ सबै कुरा आफै गर्न चाहन्छस्, सधैँ एकलै महान् कामहरू गर्न चाहन्छस्, सधैँ ध्यान अरूमा होइन तँमा परेको चाहन्छस् भने, के तैँले आफ्‍नो कर्तव्य निभाइरहेको हुन्छस् त? तैँले जे गरिरहेको छस् त्यसलाई एकतन्त्री काम भनिन्छ; यो त नौटङ्की प्रदर्शन हो। यो शैतानी व्यवहार हो, कर्तव्यपालन होइन। व्यक्तिको सामर्थ्य, वरदान, वा विशेष प्रतिभा जे-जस्तो भए पनि, कसैले पनि सबै कुरा आफै गर्न सक्दैन; मण्डलीको काम राम्ररी गर्नु छ भने उसले सद्‌भावपूर्ण सहकार्य गर्न सिक्‍नुपर्छ। यही कारणले गर्दा, सद्‌भावपूर्ण सहकार्य आफ्‍नो कर्तव्य पूरा गर्ने क्रममा अभ्यास गर्नुपर्ने एउटा सिद्धान्त रहन गएको हो। जबसम्‍म तैँले आफ्‍नो सारा हृदय र सारा शक्ति अनि सारा विश्‍वसनीयता लगाएको हुन्छस्, र तैँले सकेजति सबै कुरा अर्पित गरेको हुन्छस्, तबसम्म तैँले आफ्‍नो कर्तव्य राम्ररी निर्वाह गरिरहेको हुन्छस्। यदि तँसँग कुनै विचार वा उपाय छ भने, यो कुरा अरूलाई बता; यो कुरालाई रोक्‍ने वा लुकाउने काम नगर्—तर यदि तँसँग सल्लाह-सुझाव छन् भने, ती दे; जसको विचार सत्यताअनुरूप छ त्यो स्वीकार र पालना गर्नुपर्छ। यसो गरिस् भने, तैँले सद्‌भावपूर्ण सहकार्य हासिल गर्नेछस्। आफ्‍नो कर्तव्य विश्‍वासयोग्य तरिकाले निर्वाह गर्नु भनेको यही हो। आफ्‍नो कर्तव्य निर्वाह गर्ने क्रममा, तैँले सबै कुरा आफै गर्नु हुँदैन, अनि तैँले मरेतुल्य हुने गरी काम गर्ने, वा “फुलेको एउटै फूल” वा एकलकाँटे हुने पनि गर्नु हुँदैन; बरु, तैँले अरूसँग सद्‌भावपूर्ण सहकार्य गर्न, र आफूले सक्‍ने सबै गर्न, आफ्‍ना जिम्‍मेवारीहरू पूरा गर्न, र आफ्‍नो सारा ऊर्जा लगाउन सिक्‍नुपर्छ। यो नै कर्तव्य निर्वाह गर्नुको अर्थ हो। आफ्‍नो कर्तव्य निर्वाह गर्नु भनेको कुनै नतिजा हासिल गर्नको लागि आफूसँग भएको सबै शक्ति र ज्योति प्रयोग गर्नु हो। यति नै पर्याप्त छ। सधैँ धाक लगाउने, सधैँ ठूला कुरा गर्ने, आफै निर्णय लिने प्रयास नगर्। तैँले अरूसँग कार्य गर्न तरिका सिक्नुपर्छ, र तैँले अरूको सुझाव सुन्नमा र तिनीहरूको सबल पक्षहरूलाई पत्ता लगाउनमा अझ बढी ध्यान दिनुपर्छ। यसरी, सद्‌भावपूर्ण सहकार्य गर्न सहज हुन्छ। यदि तँ सधैँ धाक दिने र तैँले भनेजस्तै गर्ने प्रयास गर्छस् भने, तैँले सद्‌दभावपूर्ण सहकार्य गरिरहेको हुँदैनस्। तैँले के गरिरहेको हुन्छस्? तैँले बाधा उत्पन्‍न गरिरहेको र अरूलाई कमजोर तुल्याइरहेको हुन्छस्। बाधा उत्पन्‍न गर्नु र अरूलाई कमजोर तुल्याउनु भनेको शैतानको भूमिका निर्वाह गर्नु हो; यो आफ्‍नो कर्तव्य निर्वाह गर्नु होइन। यदि तैँले सधैँ बाधा उत्पन्‍न गर्ने र अरूलाई कमजोर तुल्याउने काम गर्छस् भने, तैँले जति धेरै प्रयास लगाए पनि वा तँ जति होसियार भए पनि, परमेश्‍वरले तँलाई स्मरण गर्नुहुनेछैन। तँसँग बल कम होला, तर यदि तँ अरूसँग काम गर्न र उपयुक्त सुझावहरू स्वीकार गर्न सक्षम छस्, र तँसँग सही प्रेरणा छ र तँ परमेश्‍वरको घरको कामको रक्षा गर्न सक्छस् भने, तँ सही व्यक्ति होस्। कहिलेकाहीँ तँ एउटै वाक्यले समस्या समाधान गर्न र सबैलाई फाइदा पुर्‍याउन सक्छस्; कहिलेकाहीँ तैँले सत्यताको एउटा कथनमा सङ्गति गरेपछि सबैले अभ्यासको मार्ग पाउँछन्, र एकसाथ मिलेर काम गर्न सक्छन्, र सबै साझा लक्ष्यतर्फ लागिपर्छन्, अनि समान विचार र धारणा साझा गर्छन्, अनि त्यसैले काम विशेष रूपमा प्रभावकारी हुन्छ। यो तैँले खेलेको यो भूमिका कसैले नसम्झे पनि, र तैँलाई आफूले त्यसमा धेरै मेहनत गरेको जस्तो नलागे पनि, परमेश्‍वरले तँ सत्यको अभ्यास गर्ने व्यक्ति होस, सिद्धान्तअनुसार काम गर्ने व्यक्ति होस् भनी देख्‍नुहुनेछ। तैँले त्यसो गरेको परमेश्‍वरले सम्झना गर्नुहुनेछ। यसैलाई आफ्नो कर्तव्य पूरा गरेको भनिन्छ। तेरो कर्तव्य निर्वाहमा कठिनाइहरू भए पनि, वास्तवमा ती सबै सजिलै समाधान गर्न सकिन्छ। यदि तँ परमेश्‍वरप्रति झुकाव हुने हृदय भएको इमानदार व्यक्ति होस् र सत्यता खोजी गर्न सक्षम छस् भने, समाधान गर्न नसकिने कुनै समस्या हुँदैन। यदि तँ सत्यता बुझ्दैनस् भने, तैँले आज्ञापालन गर्न सिक्नैपर्छ। यदि सत्यता बुझ्ने वा सत्यताअनुसार बोल्ने कोही छ भने तैँले उसको कुरा स्वीकार गरेर पालना गर्नैपर्छ। तैँले कुनै पनि हालतमा बाधा पुर्‍याउने वा कमजोर पार्ने कामकुरा गर्नु हुँदैन, र कार्य वा निर्णयहरू आफूखुसी नगर्। यसरी तैँले दुष्‍ट काम गर्नेछैनस्। तैँले याद राख्‍नुपर्छ: आफ्नो कर्तव्य पूरा गर्नु भनेको आफ्नै प्रयास वा आफ्नै व्यवस्थापन गर्ने कुरा होइन। यो तेरो निजी काम होइन, यो मण्डलीको काम हो, र तैँले आफ्‍नो सबल पक्षहरूद्वारा मात्रै योगदान दिन सक्छस्। परमेश्‍वरको व्यवस्थापनको कार्यमा तैँले गर्ने काम मानिसको सहकार्यको एउटा सानो भाग मात्रै हो। तेरो त एक छेउको सानो भूमिका मात्रै हो। तैँले बहन गर्ने जिम्‍मेवारी त्यही हो। तँलाई आफ्नो हृदयमा यो कुराको बोध हुनुपर्छ। त्यसकारण, जति मानिसहरूले आफ्नो कर्तव्य एकसाथ निर्वाह गरिरहेका भए पनि, वा तिनीहरूले जे कठिनाइ सामना गरे पनि, हरेकले सबैभन्दा पहिले गर्नुपर्ने कुरा भनेको परमेश्‍वरलाई प्रार्थना गर्नु र सँगै सङ्गति गर्नु, सत्यताको खोजी गर्नु, र त्यसपछि अभ्यासका सिद्धान्तहरू के-के हुन् भनी निर्धारित गर्नु हो। तिनीहरूले यसरी आफ्नो कर्तव्य निर्वाह गरे भने, अभ्यासको मार्ग भेट्टाउनेछन्। कतिपय मानिसहरूले सधैँ आफ्‍नो प्रदर्शन गर्ने प्रयास गर्छन्, र कुनै कामको लागि जिम्‍मेवारी दिइँदा, तिनीहरूले सधैँ अन्तिम निर्णय आफै गर्न चाहन्छन्। यो कस्तो प्रकारको व्यवहार हो? यो नियमकानुनलाई आफ्‍नै हातमा लिनु हो। आफूले गर्ने कामको बारेमा तिनीहरूले अरूलाई जानकारी नदिई योजना बनाउँछन्, र आफ्ना रायहरूको बारेमा कसैसित छलफल गर्दैनन्; तिनीहरूले ती कुराहरूलाई न त अरूसँग भन्छन् न त अरूको अगाडि खोल्छन्, बरु तिनलाई आफ्नो हृदयमा लुकाएर राख्‍छन्। जब काम गर्ने समय आउँछ तब अरूले तिनलाई ठूलो ठानून् भनी तिनीहरू सधैँ आफ्ना प्रतिभाशाली उपलब्धिहरूले अरूलाई चकित पार्न, सबैलाई ठूलो आश्‍चर्यमा पार्न चाहन्छन्। के त्यो तैँले आफ्नो कर्तव्य पूरा गरेको हो त? तिनीहरूले आफ्‍नो प्रदर्शन गर्ने प्रयास गरिरहेका हुन्छन्; र जब तिनीहरूले हैसियत र प्रसिद्धि प्राप्त गर्छन्, तब तिनीहरूले आफ्‍नै कामकारवाही अघि बढाउन थाल्छन्। के त्यस्ता मानिसहरू उग्र महत्त्वाकाङ्क्षाले भरिएका हुँदैनन् र? तैँले किन आफूले गर्न लागेको काम कसैलाई भन्दैनस्? यो काम तेरो एक्लैको मात्र होइन, तब किन तँ यो कसैसँग छलफल नगरी गर्छस् र तेरो आफ्नै निर्णय लिन्छस्? त्यस विषयमा कसैले जान्‍न नसकोस् भनी तँ किन गुप्त रूपमा काम गर्छस्, किन तँ ब्लाक बक्सले जस्तै काम कसैले नदेख्‍ने-नबुझ्ने गरी गर्छस्? तँ किन सधैँ मानिसहरूलाई आफूमा मात्र ध्यान दिन लाउने कोसिस गर्छस्? स्पष्ट छ, तँ यो कामलाई तेरो आफ्नै व्यक्तिगत कामको रूपमा हेर्छस्। तँ मालिक होस्, र अरू सबै सेवकहरू हुन्—उनीहरू सबैले तेरा लागि काम गर्छन्। जब तँमा निरन्तर यस्तो मानसिकता हुन्छ, के यो समस्या होइन र? के यस प्रकारको व्यक्तिले शैतानकै स्वभाव प्रकट गर्दैन र? जब यस्ता मानिसहरूले कर्तव्य निर्वाह गर्छन्, ढिलोचाँडो तिनीहरूलाई हटाइनेछ।

मानिसहरूले आफ्नो कर्तव्य निर्वाहको समयमा अरूसँग सहकार्य गर्न समस्या हुँदा यसलाई कसरी सम्हाल्ने भनेर सिक्न आवश्यक छ। तिनलाई सम्हाल्ने सिद्धान्त के हो? कस्तो परिणाम हासिल गर्नुपर्छ? सबैसँग मिलेर काम गर्न सिक्, अनि भावना वा आवेगले होइन तर सत्यता, परमेश्‍वरको वचन र सिद्धान्तद्वारा अरूसँग अन्तरक्रिया गर्। यसरी, के सत्यताले मण्डलीमा राज गर्दैन र? सत्यताको राज चलेसम्म, के सबै काम निष्पक्ष र व्यावहारिक रूपमा सम्हालिँदैनन् र? के तिमीहरूलाई मैत्रीपूर्ण समन्वय सबैका लागि फाइदाजनक हुन्छ भन्ने लाग्दैन? (हो, लाग्छ।) यसरी काम गर्नु तिमीहरूका लागि अत्यन्तै लाभदायक हुन्छ। प्रथमतः तिमीहरूले आफ्ना कर्तव्यहरू पूरा गर्दा यो तिमीहरूका लागि सकारात्मक रूपमा सुधारात्मक र मूल्यवान् हुन्छ। त्यसबाहेक, यसले तिमीहरूलाई गल्ती गर्न, बाधा र अवरोध ल्याउन र ख्रीष्टविरोधीहरूको मार्गमा हिँड्नदेखि रोक्छ। के तिमीहरूलाई ख्रीष्टविरोधीहरूको मार्गमा हिँड्न डर लाग्छ? (लाग्छ।) के डर आफैमा उपयोगी हुन्छ? हुँदैन—डरले मात्रै समस्या समाधान गर्न सक्दैन। ख्रीष्टविरोधीहरूको मार्गमा हिँड्न डराउनु सामान्य कुरा हो। यसले ऊ सत्यतालाई प्रेम गर्ने, सत्यताको निम्ति लागिपर्ने र सत्यता खोजी गर्न इच्‍छुक व्यक्ति हो भन्‍ने देखाउँछ। यदि तँ हृदयमा डर मान्छस् भने, तैँले सत्यताको खोजी गर्नुपर्छ र अभ्यासको मार्ग भेट्टाउनुपर्छ। तैँले अरूसँग सदभावपूर्ण सहकार्य गर्न सिक्‍नुपर्छ। यदि समस्या छ भने, सङ्गति र छलफलद्वारा समाधान गर्, ताकि हरेकले सिद्धान्तहरूका साथै समाधानसम्बन्धी निश्‍चित तर्क र कार्यक्रमहरू जान्‍न सकून्। के यसले तँलाई एकलै निर्णय लिनुबाट बचाउँदैन र? यसको साथै, यदि तँसँग परमेश्‍वरको डर मान्‍ने हृदय छ भने, तैँले स्वाभाविक रूपमै परमेश्‍वरको छानबिन स्वीकार गर्न सक्छस्, तर तैँले परमेश्‍वरका चुनिएका मानिसहरूको रेखदेखलाई पनि स्विकार्न सिक्‍नुपर्छ, जसको लागि तँमा सहनशीलता र स्वीकार क्षमता हुनुपर्छ। यदि तैँले कसैले तँलाई रेखदेख गरेको, तेरो काम निरीक्षण गरेको, वा तँलाई थाहा नहुने गरी तेरो जाँच गरेको देखिस्, र तँ रिसाइस्, यस व्यक्तिलाई शत्रुको रूपमा हेर्छस् र घृणा गर्छस्, अनि तिनीहरूलाई धोकेबाज भनेर आक्रमण र निराकरणसमेत गर्छस्, र तिनीहरू मेटिएर जाऊन् भन्‍ने चाहना गर्छस् भने, यो समस्या हो। के यो अत्यन्तै खराब कार्य होइन र? यो र दियाबलस राजबीच के फरक छ र? के यसो गर्नु मानिसहरूलाई उचित व्यवहार गर्नु हो? यदि तँ सही मार्गमा हिँड्छस् र तैँले सही तरिकाले व्यवहार गर्छस् भने, तँलाई मानिसहरूले जाँच्दा किन डराउने? यदि तँ डराइस् भने यसले तेरो हृदयमा केही लुकेको छ भन्ने देखाउँछ। यदि तँमा समस्या छ भन्‍ने तँलाई हृदयमा थाहा छ भने, तैँले परमेश्‍वरको न्याय र सजाय स्वीकार गर्नुपर्छ। यो बुद्धिमानी कुरा हो। यदि तँमा समस्या छ भन्‍ने तँलाई थाहा छ, तर पनि अरूलाई तेरो रेखदेख गर्न, तेरो काम निरीक्षण गर्न, वा तेरो समस्या अनुसन्धान गर्न दिँदैनस् भने, तैँले अत्यन्तै अनुचित व्यवहार गरिरहेको हुन्छस्, तैँले परमेश्‍वरको विरुद्धमा विद्रोह र प्रतिरोध गरिरहेको हुन्छस्, र यस्तो अवस्थामा, तेरो समस्या अझै गम्‍भीर हुन्छ। यदि परमेश्‍वरका चुनिएका मानिसहरूले तँ दुष्कर्मी वा गैरविश्‍वासी होस् भन्‍ने पत्ता लगाए भने, परिणामहरू अझै कष्टपूर्ण हुनेछन्। तसर्थ, अरूको रेखदेख, जाँच, र निरीक्षणलाई स्वीकार गर्न सक्‍ने मानिसहरू नै सबैभन्दा समझदार हुन्छन्, तिनीहरूमा सहनशीलता र सामान्य मानवता हुन्छ। जब तैँले कुनै गलत काम गरिरहेको छस् वा भ्रष्ट स्वभाव प्रकट गरिरहेको छस् भन्‍ने पत्ता लगाउँछस्, तब यदि तैँले मन खोलेर मानिसहरूसँग कुराकानी गर्न सक्छस् भने, तँलाई निगरानी गर्न यसले तेरो वरिपरिका मानिसहरूलाई सहयोग गर्छ। रेखदेख स्वीकार गर्नु अवश्य नै अत्यावश्यक कुरा हो, तर मुख्य कुरा भनेको परमेश्‍वरलाई प्रार्थना गर्नु र उहाँमा भरोसा गर्नु, अनि निरन्तर आत्मचिन्तन गर्नु हो। विशेष गरी जब तैँले गलत मार्ग लिएको हुन्छस् वा कुनै गलत काम गरेको हुन्छस्, वा जब तैँले कुनै कुरा आफै निर्णय गर्छस्, अनि तेरो नजिक रहेको कसैले तँलाई यो कुरा औँल्याउँछ र चेतावनी दिन्छ, तब तैँले त्यो कुरा स्वीकार गरेर तुरुन्तै आफ्‍नो बारेमा मनन गर्नुपर्छ, र आफ्‍नो गल्ती स्वीकार गरेर सुधार गर्नुपर्छ। यसले तँलाई ख्रीष्टविरोधीहरूको मार्गमा कदम चाल्‍नबाट रोक्‍न सक्छ। यदि कसैले तँलाई यसरी सहयोग गरिरहेको र चेतावनी दिइरहेको छ भने, के थाहै नभई तँलाई सुरक्षा दिइएको हुँदैन र? हुन्छ—यो तेरो सुरक्षा हो। त्यसकारण, तैँले सधैँ आफ्ना दाजुभाइ-दिदीबहिनीहरू वा तेरो वरपरका मानिसहरूबाट आफूलाई जोगाउनु हुँदैन। अरूले तँलाई बुझ्न वा तँ को होस् भनेर हेर्न नमिल्ने गरी सधैँ आफ्नो भेष नबदल् र आफैलाई ढाकछोप नगर्। यदि तेरो हृदयले सधैँ अरूबाट आफूलाई सुरक्षित राख्न खोजेमा, यसले तेरो सत्यताको खोजलाई असर गर्नेछ, र तैँले पवित्र आत्माको काम, साथै सिद्ध बन्ने थुप्रै अवसरहरू सजिलै गुमाउनेछस्। यदि तँ सधैँ अरूबाट आफूलाई जोगाउँछस् भने, तेरो हृदयमा बुजो लाग्नेछ, र तैँले मानिसहरूसँग सहकार्य गर्न सक्नेछैनस्। तँलाई गलत काम गर्न र गलत बाटो हिँड्न सजिलो हुनेछ र आफूले गल्ती गर्दा तँ चकित हुनेछस्। त्यस बेला तैँले के सोच्नेछस्? “मैले थाहा पाएको मात्र भए म आफ्नो कर्तव्य निर्वाह गर्न सुरुदेखि नै आफ्ना दाजुभाइ-दिदीबहिनीहरूसँग मिलेर सहकार्य गर्नेथिएँ र पक्कै पनि कुनै समस्या हुनेथिएन। तर म सधैँ अरूले मेरा बारेमा थाहा पाउलान् भनेर डराएको हुनाले, मैले आफूलाई अरूबाट जोगाएँ। तर अन्ततः, अरू कसैले गल्ती गरेनन्—पहिलो गल्ती मैले नै गरेँ। कस्तो लाजमर्दो र मूर्ख कुरा!” यदि तँ सत्यता खोज्नमा ध्यान दिन सक्छस्, र तँलाई कठिनाइ आइपर्दा आफ्ना दाजुभाइ-दिदीबहिनीहरूसँग सङ्गतिमा खुल्न सक्छस् भने, तेरा दाजुभाइ-दिदीबहिनीहरूले तँलाई मद्दत गर्न सक्छन्, र अभ्यासको सही मार्ग र सिद्धान्तहरू बुझ्ने बनाउन सक्छन्। यसले तँलाई आफ्नो कर्तव्य पूरा गर्दा गलत मार्ग हिँड्नबाट जोगाउन सक्छ, यसो गर्दा तँ असफल वा पतन हुनेछैनस्, वा परमेश्‍वरद्वारा तिरस्कृत र अस्वीकृत हुने र हटाइने छैनस्। बरु, तैँले सुरक्षा प्राप्‍त गर्नेछस्, आफ्नो कर्तव्य ठिकसँग पूरा गर्नेछस्, र परमेश्‍वरको अनुमोदन पाउनेछस्। मानिसहरूले मैत्रीपूर्ण सहकार्यबाट कत्ति धेरै फाइदाहरू पाउँछन्‌!

“सद्‌भावपूर्ण सहकार्य” भन्‍ने शब्‍दहरूलाई शाब्दिक रूपमा बुझ्‍न सजिलो छ, तर अभ्यास गर्न गाह्रो छ। यी शब्‍दहरूको व्यावहारिक पक्षमा जिउन सजिलो कुरा होइन। किन यो सजिलो कुरा होइन? (मानिसहरूमा भ्रष्ट स्वभाव हुन्छ।) त्यो ठिक हो। मानिसमा अहङ्कार, दुष्टता, हठीपन आदिजस्ता भ्रष्ट स्वभावहरू हुन्छन्, र यी कुराले तिनीहरूलाई सत्यता अभ्यास गर्न रोक्छन्। जब तँ अरूसँग सहकार्य गर्छस्, तब हरप्रकारका भ्रष्ट स्वभाव प्रकट गर्छस्। उदाहरणका लागि, तँ सोच्छस्: “तिमी मलाई त्यो व्यक्तिसँग सहकार्य गर्न लगाउँछौ, तर के ऊ त्यसको लायक छ? यदि मैले क्षमता नभएको व्यक्तिसँग सहकार्य गरेँ भने मानिसहरूले मलाई तुच्छ ठान्‍नेछैनन् र?” अनि कहिलेकाहीँ, तैँले यस्तोसमेत विचार गर्छस् होला, “त्यो व्यक्ति कति विवेकहीन छ, र उसले मैले भनेको कुरा बुझ्दैन!” वा “मैले भन्नुपर्ने कुरा विचारशील र अन्तर्दृष्टिपूर्ण हुन्छ। यदि मैले उसलाई यो कुरा बताएँ र यो कुरा लागू गर्न दिएँ भने, के म अझै पृथक नै देखिनेछु? मेरो प्रस्ताव सबैभन्दा राम्रो हुन्छ। यदि मैले यो कुरा भनेँ र तिनीहरूलाई सोहीअनुसार गर्न दिएँ भने, यो मेरो योगदान हो भनेर कसले थाहा पाउँछ र?” यस्ता विचार र दृष्टिकोण—यस्ता दुष्ट शब्‍दहरू—आम रूपमा सुनिन्छ र देखिन्छ। यदि तँसँग यस्ता विचार र दृष्टिकोण छन् भने, के तँ अरूसँग सहकार्य गर्न इच्छुक हुन्छस्? के तैँले सद्‌भावपूर्ण सहकार्य गर्न सक्छस्? यो सजिलो छैन; यसमा केही हदसम्‍म चुनौती छ! “सद्‌भावपूर्ण सहकार्य” भन्‍ने शब्‍दहरू भन्‍न त सजिला छन्—मुखबाट फुत्त निस्किहाल्छन्। तर ती अभ्यास गर्ने बेलामा, तँभित्र विघ्नबाधाहरूले प्रभाव जमाउँछन्। तँ घरी यो सोच्छस् घरी त्यो सोच्छस्। कहिलेकाहीँ, तँ राम्रो मुडमा हुँदा, तैँले अझै अरूसँग अलिअलि सङ्गति गर्न सक्छस् होला; तर यदि तेरो मुड खराब छ र तँलाई भ्रष्ट स्वभावले बाधा दिन्छ भने, तैँले यो कदापि अभ्यास गर्न सक्‍नेछैनस्। अगुवा भएर पनि कतिपय मानिसहरू कसैसँग सहकार्य गर्न सक्दैनन्। तिनीहरू सधैँ अरूलाई हेय नजरले हेर्छन्, अरूलाईन नाटीकुटी गर्छन्, र अरू मानिसलाई तिनीहरूको कमीकमजोरी देखेपछि, आलोचना र आक्रमण गर्छन्। यसले गर्दा यस्ता अगुवाहरू कुहिएका स्याउजस्ता बन्छन्, र तिनीहरूलाई प्रतिस्थापन गरिन्छ। के तिनीहरूले “सद्‌भावपूर्ण सहकार्य” भन्‍ने शब्‍दहरूको अर्थ बुझ्दैनन्? वास्तवमा तिनीहरूले यी शब्‍दहरूलाई राम्ररी बुझेका हुन्छन्, तर तिनलाई अभ्यास गर्न सक्दै सक्दैनन्। तिनीहरूले किन अभ्यास गर्न सक्दैनन्? किनभने तिनीहरूले हैसियतलाई अत्यन्तै बहुमूल्य ठान्छन्, र तिनीहरूको स्वभाव अत्यन्तै अहङ्कारी हुन्छ। तिनीहरूले आफ्‍नो प्रदर्शन गर्न चाहन्छन्, र हैसियत हात पारेपछि, तिनीहरूले यसलाई छोड्दैनन्, किनभने तिनीहरूलाई यो अर्को व्यक्तिको हातमा पर्ला र आफूसँग वास्तविक शक्ति नहोला भन्‍ने डर लाग्छ। तिनीहरूलाई अरूले आफूलाई पछि पार्लान् र आदर नगर्लान् भन्‍ने डर लाग्छ, अनि आफ्ना शब्‍दहरूमा कुनै शक्ति वा अख्‍तियार नहोला भन्‍ने डर लाग्छ। तिनीहरूलाई यही कुराको डर लाग्छ। तिनीहरूको अहङ्कार कति हदसम्‍म पुग्छ? तिनीहरूले आफ्‍नो चेतना गुमाउँछन् र स्‍वेच्‍छाचारी, र हतपते काम गर्छन्। र त्यसले के निम्त्याउँछ? तिनीहरूले आफ्‍नो कर्तव्य राम्ररी ननिभाउने मात्र होइन, तिनीहरूको कार्य बाधा र व्यवधानसमेत बन्छ, र तिनीहरूलाई स्थानान्तर र प्रतिस्थापन गरिन्छ। मलाई भन, त्यस्तो स्वभाव भएको व्यक्ति कहीँकतै कर्तव्य पूरा गर्न योग्य हुन्छ? दुःखको कुरा तिनीहरूलाई जहाँ राखिए पनि, तिनीहरूले आफ्‍नो कर्तव्य राम्ररी निभाउँदैनन्। तिनीहरूले अरूसँग सहकार्य गर्न सक्दैनन्—त्यसो भए, के यसको अर्थ तिनीहरूले आफै कर्तव्य राम्ररी निभाउन सक्छन् भन्‍ने हो? अवश्य होइन। यदि तिनीहरूले आफै कर्तव्य निभाए पनि, तिनीहरूको लगाम अझै कम हुन्छ, तिनीहरूले अझै धेरै स्वेच्‍छाचारी, र हतपते काम गर्न सक्छन्। तैँले आफ्‍नो कर्तव्य राम्ररी निभाउन सक्छस् कि सक्दैनस् भन्‍ने कुरा तेरो योग्यता, तेरो क्षमताको उचाइ, तेरो मानवता, तेरो सबल पक्ष, तेरा सीपहरूमा आधारित हुँदैन; यो तँ सत्यता स्विकार्ने र सत्यता अभ्यास गर्न सक्‍ने व्यक्ति होस् कि होइनस् भन्‍ने कुरामा आधारित हुन्छ। यदि तैँले सत्यता अभ्यास गरेर अरूसँग उचित व्यवहार गर्न सक्छस् भने, तैँले अरूसँग मिलेर सहकार्य गर्न सक्छस्। व्यक्तिले आफ्‍नो कर्तव्य राम्ररी पूरा गर्न र अरूसँग मिलेर सहकार्य गर्न सक्छ कि सक्दैन भन्‍ने कुरोको चुरो उसले सत्यता स्वीकार र पालना गर्न सक्छ कि सक्दैन भन्‍ने नै हो। मानिसहरूको क्षमता, वरदान, योग्यता, उमेर इत्यादि कुरा प्रमुख होइनन्, ती सब गौण कुरा हुन्। सबैभन्दा महत्त्वपूर्ण कुरा भनेको व्यक्तिले सत्यतालाई प्रेम गर्छ कि गर्दैन, र उसले सत्यता अभ्यास गर्न सक्छ कि सक्दैन भनेर हेर्नु हो। प्रवचन सुनेपछि, सत्यतालाई प्रेम गर्ने र सत्यता अभ्यास गर्न सक्‍नेहरूले यो सही हो भनेर स्वीकार गर्छन्। वास्तविक जीवनमा, तिनीहरूले मानिस, घटना, र वस्तुहरूको सामना गर्दा, यी सत्यताहरू कार्यान्वयन गर्छन्। तिनीहरूले सत्यता अभ्यास गर्नेछन्, यो तिनीहरूको आफ्‍नै वास्तविकता, र तिनीहरूको जीवनको भाग बन्नेछ। यो तिनीहरूको चालचलन र काम गर्ने शैलीको मापदण्ड र सिद्धान्त बन्नेछ; यो तिनीहरूले जिउने र देखाउने कुरा बन्नेछ। प्रवचन सुन्दा, सत्यतालाई प्रेम नगर्नेहरूले पनि यसलाई सही भनी स्वीकार गर्छन्, र यो सबै बुझेको छु भनी सोच्छन्। तिनीहरूले आफ्‍नो हृदयमा धर्मसिद्धान्तहरू रेकर्ड गरेका हुन्छन्, तर तिनीहरूले यो गर्दा कुनै कुरा विचार गर्ने प्रयोग गर्ने सिद्धान्त र मापदण्डहरू के-के हुन्छन्? तिनीहरू सधैँ आफ्‍नै हितहरूअनुसार कामकुरालाई विचार गर्छन्; तिनीहरू सत्यता प्रयोग गरेर कामकुरालाई विचार गर्दैनन्। तिनीहरू सत्यता अभ्यास गर्दा आफूलाई घाटा हुन्छ, र अरूले आलोचना गर्छन् र तुच्छ ठान्छन्, अनि आफ्नो इज्‍जत जान्छ भनेर डराउँछन्। तिनीहरू घरी यो घरी त्यो सोच्छन्, र अन्तिममा यस्तो विचार गर्छन्, “म आफ्‍नै हैसियत, प्रतिष्ठा, र हितहरूको मात्रै रक्षा गर्नेछु, मुख्य कुरो यही हो। यी कुराहरू पूरा भएपछि, म सन्तुष्ट हुनेछु। यदि यी कुराहरू पूरा भएनन् भने, मलाई सत्यता अभ्यास गर्दा खुसी मिल्‍नेछैन, न त आनन्द नै हुनेछ।” के यो सत्यतालाई प्रेम गर्ने व्यक्ति हो? अवश्य नै होइन। केही मानिसहरू प्रवचनहरू सुन्दा निकै गम्भीर बन्छन् र टिपोटसमेत गर्छन्। तिनीहरू मुख्य शब्द वा महत्त्वपूर्ण वाक्यांश सुन्दैपिच्छे त्यो नोटबुकमा लेख्छन्, तर पछि त्यसलाई प्रयोग वा लागू गर्दैनन्। समय जति बिते पनि वास्तविक परिवर्तन देखदैन। के सत्यतालाई प्रेम गर्ने व्यक्ति यस्तै हुन्छ त? सत्यतालाई प्रेम गर्ने र बुझ्ने व्यक्तिले त्यसलाई व्यवहारमा उतार्न सक्छ, जबकि सत्यतालाई बुझ्ने तर प्रेम नगर्नेले त्यसलाई व्यवहारमा उतार्दैन। कसैले सत्यतालाई प्रेम गर्छ कि गर्दैन भन्ने कुराको सबैभन्दा ठूलो सूचक उसले त्यसलाई व्यवहारमा उतार्न सक्छ या सक्दैन भन्ने हो। के सत्यतालाई प्रेम नगर्ने व्यक्तिले सही र गलत छुट्याउन सक्छ भन्ने तिमीहरूलाई लाग्छ? (उसले छुट्याउन सक्दैन।) वास्तवमा, उसले छुट्याउन सक्छ। उदाहरणका लागि, यदि ऊ विगतमा कसैप्रति दयालु थियो, तर पछि त्यो व्यक्तिले उसको हितमा धक्का पुऱ्याउँछ भने, उसले भन्नेछ, “त्यो व्यक्ति अविवेकी छ। मैले विगतमा उसलाई मद्दत गरेँ, र अहिले ऊ मलाई यस्तो व्यवहार गर्छ!” हेर्, ऊ विवेकबारे कुरा गर्छ, तर उसले कुनै व्यक्तिको विवेक मापन गर्न वा सही र गलत छुट्याउन कुन मापदण्ड प्रयोग गर्छ? आफूलाई उपयोगी हुने जोसुकै र आफूलाई फाइदा पुर्‍याउने जुनसुकै बोली वा कार्य सकारात्मक हुन्छ, जबकि उसलाई फाइदाजनक नहुने कुरा नकारात्मक हुन्छ। उसको दृष्‍टिकोण यस्तो स्वार्थी छ। के तिमीहरूलाई यस्तो व्यक्तिले सत्यता प्राप्‍त गर्न सक्छ भन्ने लाग्छ? (अहँ, उसले प्राप्त सक्दैन।) किन सक्दैन? (उसले सत्यता प्राप्‍त गर्न सक्दैन किनभने उसका कार्यहरू सिद्धान्तविहीन हुन्छन्, र ऊ सत्यताअनुरूप अभ्यास गर्दैन। बरु, ऊ आफ्नै फाइदाका लागि काम गर्छ, र हर तरहले आफ्नै लागि योजना बनाउँछ।) ठ्याक्कै त्यही हो। उसले सत्यता प्राप्‍त गर्न सक्दैन। कस्तो प्रकारको व्यक्तिका लागि सत्यता तयार पारिएको हो? यो सत्यतालाई प्रेम गर्ने र यसका लागि सबै कुरा त्याग्न सक्ने मानिसहरूका लागि तयार पारिएको हो। यी भनेका सत्यता प्राप्‍त गर्न सक्ने मानिसहरू हुन् र अन्ततः सत्यता यिनीहरूकै हुन्छ र यिनीहरूलाई नै दिइन्छ। यसको अर्थ सत्यतालाई व्यवहारमा उतार्न सक्षम हुनु अनि आफ्ना व्यक्तिगत स्वार्थ वा सर्वप्रिय वस्तुहरू त्याग गरेर र ती सबै अर्पण गरेर भए पनि कुनै हालतमा सत्यताअनुसार जिउनु हो र यसरी सत्यता प्राप्‍त गर्न सकिन्छ।

तिमीहरूलाई मानिसहरूले सबैभन्दा मूल्यवान् केलाई ठान्छन् जस्तो लाग्छ? के मानव जीवनलाई हो? (हो।) वास्तवमा, यो होइन। मानिलिऊँ तँलाई परमेश्‍वरको खातिर आफ्नो जीवन अर्पण गर्न भनियो। के तँ जीवन त्याग्न सक्छस्? मानिलिऊँ तँ आफैलाई परमेश्‍वरमा अर्पण गर्न र तुरुन्तै मर्न भनियो, के तँ यो गर्न सक्छस्? यसो गर्न सक्ने कतिपय हुन्छन्। त्यसकारण, जीवन मानिसहरूका लागि सबैभन्दा महत्त्वपूर्ण कुरा होइन, किनकि वास्तवमा कोही-कोही आफूलाई कुनै पनि बेला र कुनै पनि ठाउँमा परमेश्‍वरमा चढाउन वा उहाँका लागि आफ्नो जीवन अर्पण गर्न तयार हुन्छन्। तर जब तिनीहरूको आफ्नो व्यक्तिगत हित वा प्रतिष्‍ठा र हैसियत खतरामा पर्छ, विशेष गरी जब यसमा तिनीहरूको भविष्य र भाग्य मुछिन्छ, तब के तिनीहरूले सत्यता अभ्यास गर्न र आफ्नो देह त्याग्न सक्छन्? यसो गर्नु सबैभन्दा गाह्रो कुरा हो। यस अवस्थामा व्यक्तिका लागि सबैभन्दा महत्त्वपूर्ण कुरा के हो? (उसको हित, भविष्य र भाग्य।) सही हो। मानिसहरूले जीवनलाई नभएर आफ्ना हित, हैसियत, भविष्य र भाग्यलाई सबैभन्दा मूल्यवान् ठान्छन् र कदर गर्छन्। परमेश्‍वरका लागि आफ्नो जीवन अर्पण गर्न सक्ने व्यक्ति सत्यतालाई प्रेम गर्ने र सत्यता अभ्यास गर्ने व्यक्ति नै हुन्छ भन्ने छैन। परमेश्‍वरका लागि आफ्नो जीवन अर्पण गर्न सक्ने बन्नु एक नारा मात्र हुन सक्छ। तँ आफ्नो जीवन परमेश्‍वरलाई अर्पण गर्न सक्छु भन्छस्, तर के तँ हैसियतका फाइदाहरू छोड्न सक्छस् त? घमण्ड छोड्न सक्छस्? कुनचाहिँ त्याग गर्न सजिलो हुन्छ? (आफ्नो जीवन त्याग गर्न सजिलो हुन्छ।) हो। जब कतिपय मानिसले रोज्नुपर्ने हुन्छ, तब आफ्नो जीवन बलिदान दिन सके पनि, हैसियतका फाइदाहरू त्याग्न वा आफ्ना गलत मार्ग परित्याग गर्न सक्दैनन्। मानिलिऊँ तैँले दुइटा मार्गमध्ये एउटा रोज्नुपर्‍यो। एउटा इमनदार व्यक्ति बन्ने, सत्य बोल्ने र मनमा जे छ त्यो भन्ने, आफ्नो मनको कुरा अरूसँग बाँड्ने, वा आफ्ना गल्ती स्वीकार गर्ने र यथार्थलाई जस्ताका तस्तै बताउने, अरूलाई आफ्नो भ्रष्‍ट कुरूपता देखाउने र आफ्नै व्यक्तित्वलाई लज्जित तुल्याउने बाटो हो। अर्कोचाहिँ परमेश्‍वरका लागि सहादत हुन आफ्नो ज्यान दिने र मरेपछि स्वर्गको राज्यमा प्रवेश गर्ने बाटो हो। तँ कुन मार्ग रोज्छस्? कसै-कसैले यसो भन्लान्, “म परमेश्‍वरका लागि आफ्नो जीवन त्याग गर्ने मार्ग रोज्छु। म उहाँका लागि मर्न इच्छुक छु; मृत्युपछि म मेरो इनाम पाउनेछु, र स्वर्गको राज्यमा प्रवेश गर्नेछु।” सङ्कल्प भएकाहरूले एउटै जोडदार प्रयासमा परमेश्‍वरका लागि आफ्नो जीवन अर्पण गर्न सक्छन्। तर के यस्तो प्रयासले सत्यता अभ्यास गर्न र इमानदार व्यक्ति बन्न सकिन्छ? सकिँदैन, दुई प्रयासमा पनि सकिँदैन। केही गर्दा यदि तँसँग इच्छा छ भने, तैँले यो एकै प्रयासमा राम्रोसँग गर्न सक्छस्; तर बिनाझूट एकपल्ट सत्य बोल्दैमा तँ सधैँका लागि इमानदार व्यक्ति बन्दैनस्। इमानदार व्यक्ति बन्न तेरो स्वभाव परिवर्तन हुनु आवश्यक छ, र यसका लागि दस वा बीस वर्षको अनुभव चाहिन्छ। तैँले इमानदार व्यक्ति बन्ने आधारभूत मापदण्ड पूरा गर्न सक्नुअघि झूट र छलकपटको आफ्नो छली स्वभाव त्याग्नैपर्छ। के यो सबैका निम्ति गाह्रो छैन त? यो ठूलो चुनौती हो। परमेश्‍वर अब मानिसहरूको एउटा समूहलाई सिद्ध पार्न र प्राप्‍त गर्न चाहनुहुन्छ, अनि सत्यता पछ्याउने सबैले न्याय र सजाय, परीक्षा र शोधन स्वीकार गर्नैपर्छ, जसको उद्देश्य तिनीहरूको छली स्वभावहरू हटाउनु र तिनीहरूलाई परमेश्‍वरमा समर्पित हुने इमानदार मानिस बनाउनु हो। यो एकै प्रयासमा हासिल गर्न सकिने कुरा होइन; यसका लागि साँचो विश्‍वास चाहिन्छ र व्यक्तिले यो प्राप्‍त गर्नुअघि कैयौँ परीक्षा र धेरै शोधन भोग्नैपर्छ। यदि अहिले तँलाई परमेश्‍वरले इमानादार व्यक्ति बन्‍न, र साँचो बोल्न, तथ्य मुछिएको, तेरो भविष्य र तेरो नियति मुछिएको कुरा बताउन भन्‍नुभयो, जसका परिणामहरू तेरो हितमा नहोलान् अरूले तँलाई उप्रान्त सम्मान गर्दैनन्, अनि तँलाई तेरो प्रतिष्ठा गुमेको महसुस हुन्छ भने—यस्तो परिस्थितिमा, के तँ खुलस्त हुन र सत्य बोल्न सक्छस्? के तँ अझै पनि इमान्दार बन्‍न सक्छस्? यो गर्नका निम्ति सबैभन्दा कठिन कुरा हो, तेरो जीवन परित्याग गर्ने कुराभन्दा पनि ज्यादै गाह्रो कुरा। तैँले भन्न सक्लास्, “मलाई सत्यता बोल्न लगाएर केही हुँदैन। म सत्यता बताउनुभन्दा बरु मर्नेछु। म कदापि इमान्दार व्यक्ति हुन चाहन्‍न। सबैले मलाई तुच्छ नजरले हेर्नुभन्दा र म साधारण व्यक्ति हो भनी सोच्नुभन्दा बरु म मर्नेछु।” यसले मानिसहरू केलाई सबैभन्दा प्रिय ठान्छन् भनेर देखाउँछ? मानिसहरूले सबैभन्दा प्रिय ठान्ने कुरा भनेको तिनीहरूको हैसियत र प्रतिष्ठा हो—ती कुराहरू तिनीहरूको शैतानी स्वभावद्वारा नियन्त्रित हुन्छन्। जीवन गौण कुरा हो। परस्थितिले बाध्य पारेमा तिनीहरूले आफ्नो जीवन बलिदान गर्न साहस बटुल्न सक्छन्, तर हैसियत र प्रतिष्ठा त्याग्नु सजिलो हुँदैन। परमेश्‍वरमा विश्‍वास गर्ने मानिसहरूको हकमा चाहिँ जीवन दिनु नै सबैभन्दा महत्त्वको कुरा हुँदैन; परमेश्‍वर मानिसहरूले सत्यता स्विकारेको र उनीहरू आफ्नो हृदयमा जे छ त्यही कुरा भन्‍ने, खुलस्त भएर सबैलाई आफूलाई उदाङ्गो पार्ने इमानदार व्यक्ति बनेकोमाग गर्नुहुन्छ। के त्यो गर्न सजिलो छ र? (छैन।) परमेश्‍वरले वास्तवमा तँलाई तेरो जीवन बलिदान गर्न भन्नुहुन्न। तेरो जीवन परमेश्‍वरका लागि के कामको हुनेछ? तेरो जीवनले परमेश्‍वरको निम्ति के राम्रो गर्छ? परमेश्‍वरले यो चाहनुहुन्न। उहाँले तैँले इमानदारीता पूर्वक बोलेको, तँ को हो होस् अनि तैँले तेरो हृदयमा के सोच्छस् सो भनेको चाहनुहुन्छ। के तँ यी कुराहरू भन्न सक्छस्? यहाँ, यो काम अझै कठिन हुन्छ अनि तैँले यसो भन्छस् होला, “मलाई कडा परिश्रम गर्न लगाउनुहोस्, अनि त्यो गर्न मसित शक्ति हुनेछ। मलाई आफ्ना सबै सम्पत्ति बलिदान गर्न लगाउनुहोस्, म त्यो गर्न सक्छु। म आफ्ना आमाबुबा छोराछोरी, मेरो विवाह र करियर सबै सजिलै त्याग गर्न सक्छु। यी सबै कुराहरू परित्याग गर्न सजिलो छ। तर मेरो हृदयमा के छ त्यो कुरा भन्‍नु, इमानदारीपूर्वक बोल्नु—त्यो एउटै कुरा म गर्न सक्दिनँ।” तैँले त्यो गर्न नसक्‍नुको कारण के हो? कारण हो, तैँले त्यो गरिसकेपछि, तँलाई चिन्ने वा तँसित परिचित हुने सबैले तँलाई भिन्नै प्रकारले हेर्नेछन्। तिनीहरूले तँलाई मान गर्नेछैनन्। तैँले आफ्नो इज्जत गुमाएको हुनेछस् र तँ पूरै अपमानित भएको हुनेछस्, अनि तेरो निष्ठा र मर्यादा अबउसो हुनेछैन। अरूका हृदयमा रहेको तेरो हैसियत र प्रतिष्ठा पनि रहनेछैनन्। त्यसकारण, त्यस्ता परिस्थितिहरूमा, जेसुकै भए पनि, तैँले सत्य बोल्नेछैनस्। जब मानिसहरूले यो कुराको सामना गर्छन्, तब तिनीहरूको हृदयमा लडाइ चल्छ, अनि जब त्यो लडाइ समाप्त हुन्छ, अन्ततः कतिपय आफ्ना कठिनाइहरूदेखि पार हुन्छन् जबकि अरू पार हुँदैनन्, अनि तिनीहरू अझै आफ्नो भ्रष्ट शैतानी स्वभाव र आफ्नो हैसियत, प्रतिष्ठ र कथित मर्यादाद्वारा नियन्त्रित नै हुन्छन्। यो कठिनाइ हो, होइन र? केवल इमानदारीपूर्वक बोल्नु र सत्य बोल्नु कुनै ठूलो कुरा होइन, तैपनि परमेश्‍वरका निम्ति आफ्नो जीवन समर्पण गर्ने अनि उहाँका निम्ति आफूलाई समर्पित गर्ने कसम खाने यति धेरै वीरहरू, यति धेरै मानिसहरू, अनि परमेश्‍वरलाई आडरम्बरी कुराहरू भन्‍ने यति धेरै मानिसहरूलाई यो गर्न असम्भव लाग्छ। मैले यसो भन्नुको अर्थ के हो? जब परमेश्‍वरले मानिसहरूलाई आफ्नो कर्तव्य राम्रोसित निर्वाह गर्ने मापदण्ड दिनुहुन्छ, तब उहाँले तिनीहरूलाई निश्‍चित सङ्ख्यामा कार्यहरू सम्‍पन्‍न गर्नू वा कुनै ठूलो काम पूरा गर्नू भनेर भन्‍नुहुन्‍न, न त उहाँले तिनीहरूलाई कुनै ठूलो कामको जिम्मेवारी वहन गर्नू भनेर नै भन्‍नुहुन्छ। परमेश्‍वरको चाहना यही हो, मानिसहरू सकेसम्म एकदमै व्यावहारिक तवरमा काम गर्न र उहाँका वचनअनुसार जिउन सक्षम होऊन्। परमेश्वर तँ महान् वा आदर्श बनेको वा तैँले कुनै चमत्कार गरेको माग गर्नुहुन्न, न त उहाँले तँमा कुनै सुखद आश्‍चर्यहरू नै हेर्न चाहनुहुन्छ। उहाँलाई यस्ता कुराहरूको आवश्यकता छैन। परमेश्‍वरको आवश्यकता यही हो कि तैँले उहाँका वचनहरूअनुसार निरन्तर अभ्यास गर्नुपर्छ। जब तैँले परमेश्‍वरका वचनहरू सुन्छस्, तब आफूले बुझेको कुरा गर्, आफूले बुझेको कुरा अघि बढा, आफूले सुनेको कुरा राम्ररी याद गर्, त्यसपछि, अभ्यास गर्ने समय आएपछि, परमेश्‍वरका वचनहरूअनुसार अभ्यास गर्। तिनलाई तेरो जीवन, तेरो वास्तविकता, र आफू जिउने कुरा बना। यसरी, परमेश्‍वर सन्तुष्ट हुनुहुनेछ। तँ सधैँ महानता, कुलीनता र हैसियत खोज्छस्; तँ सधैँ उच्‍चता खोज्छस्। यस्तो देख्दा परमेश्‍वरले कस्तो महसुस गर्नुहुन्छ? उहाँ यसलाई घृणा गर्नुहुन्छ र उहाँ आफूलाई तँबाट टाढा राख्नुहुन्छ। तैँले जति धेरै महानता, कुलीनता, र अरूभन्दा उच्‍च, प्रतिष्ठित, उत्कृष्ट र उल्लेखनीय हुने लक्ष्य पछ्याउँछस्, परमेश्‍वरले तँलाई त्यति नै धेरै घिनलाग्दो पाउनुहुन्छ। तैँले आफ्नै बारेमा समीक्षा गरी पश्‍चात्ताप गर्दैनस् भने, परमेश्‍वरले तँलाई घृणा गर्नुहुनेछ र तँलाई त्याग्‍नुहुनेछ। परमेश्‍वरलाई घिनलाग्‍ने व्यक्ति बन्नदेखि जोगी! परमेश्‍वरले प्रेम गर्ने व्यक्ति बन्। त्यसोभए, परमेश्‍वरको प्रेम कसरी प्राप्त गर्न सकिन्छ त? आज्ञाकारी भई सत्यता स्वीकार गरेर, सृष्टि गरिएको प्राणीको स्थानमा उभिएर, आफ्नो कर्तव्य उचितसित निर्वाह गरेर, इमानदार व्यक्ति बनेर, र मानव स्वरूपमा जिएर प्राप्त गर्न सकिन्छ। यति नै काफी छ, परमेश्‍वर सन्तुष्ट हुनुहुनेछ। मानिसहरूले महत्वाकांक्षा नपाल्ने वा अल्छे सपनाहरूमा नभुल्ने, प्रसिद्धि, फाइदा, र हैसियतको पछि नलाग्‍ने वा भीडभन्दा राम्रो देखिन नखोज्ने कुरा सुनिश्‍चित गर्नुपर्छ। अझ, तिनीहरूले महान्‌ व्यक्ति वा महामानव, मानिसहरूमाझ श्रेष्ठ बन्‍ने र अरूलाई आफ्नो भक्ति गर्न लगाउने कोसिस गर्नै हुँदैन। त्यो भ्रष्ट मानवजातिको चाहना हो, र त्यो शैतानको बाटो हो; यस्ता मानिसहरूलाई परमेश्‍वरले मुक्ति प्रदान गर्नुहुन्‍न। यदि मानिसहरू पश्‍चात्ताप नगरी निरन्तर प्रसिद्धि, फाइदा, र हैसियतको पछि लाग्छन् भने, तिनीहरूका लागि कुनै उपचार छैन, र एउटै मात्र परिणाम हुन्छ: हटाइन्छ। आज, यदि तिमीहरू तुरुन्तै पश्‍चात्ताप गर्छौ भने, अझै समय छ; तर जब परमेश्‍वरले आफ्नो काम पूरा गर्ने दिन आउँछ, र विपत्तिहरू झन् बढ्छन्, तब तैँले उप्रान्त मौका पाउनेछैनस्। जब त्यो समय आउँछ, तब ख्याति, प्राप्ति र हैसियतको पछि लाग्ने, तर पश्‍चात्ताप गर्न अस्वीकार गर्नेहरूलाई हटाइनेछ। कस्ता प्रकारका मानिसहरूलाई परमेश्‍वर मुक्ति दिनुहुन्छ अनि उहाँको मुक्तिको अर्थ के हो भनेर तिमीहरू सबै स्पष्ट हुनैपर्छ। परमेश्‍वर मानिसहरू उहाँसामु आएको, तिनीहरूले उहाँका वचनहरू सुनेको, सत्यता स्विकारेको, आफ्नो भ्रष्ट स्वभाव त्यागेको, र परमेश्वरले भन्नुभए र आज्ञा गर्नुभएअनुसार अभ्यास गरेको माग गर्नुहुन्छ। यसको अर्थ आफ्नो धारणा, कल्पना, शैतानी दर्शनअनुसार जिउनु वा मानव “खुसी” पछ्याउनु नभई उहाँको वचनअनुसार जिउनु हो। जो व्यक्ति परमेश्वरको वचन सुन्दैन वा सत्यता स्विकार्दैन तर अझै पश्चात्ताप नगरी शैतानको दर्शन र शैतानी स्वभावअनुसार जिउँछ, यस्तो व्यक्तिले परमेश्वरको मुक्ति पाउन सक्दैन। तँ परमेश्‍वरलाई पछ्याउँछस्, तर अवश्य यो पनि परमेश्‍वरले तँलाई चुन्नुभएकोले नै हो—तर परमेश्‍वरले तँलाई चुन्नुको अर्थ के हो त? यो त तँलाई परमेश्‍वरमा भरोसा गर्ने, साँच्चै नै परमेश्‍वरलाई पछ्याउने, परमेश्‍वरका निम्ति सबै कुरा परित्याग गर्ने, अनि परमेश्‍वरको मार्गलाई पछ्याउन सक्‍ने; आफ्नो शैतानी स्वभाव छोडिदिने, उप्रान्त शैतानलाई नपछ्याउने वा त्यसको अधीनमा नजिउने व्यक्तिमा परिणत गर्नु हो। यदि तैँले परमेश्‍वरलाई पछ्याउँछस् र उहाँको घरको आफ्नो कर्तव्य निर्वाह गर्छस्, तैपनि हरेक पक्षमा सत्यता उल्लङ्घन गर्छस् र उहाँको वचनअनुसार अभ्यास वा अनुभव गर्दैनस् भने, के तँ परमेश्‍वरद्वारा स्विकारिन सक्छस्? पक्कै पनि सक्दैनस्। मैले यसो भन्नुको अर्थ के हो? तँलाई आफ्नो कर्तव्य पालन गर्नु वास्तवमा कठिन हुँदैन, न त समर्पित भएर, अनि स्वीकारयोग्य स्तरमा त्यसलाई पूरा गर्नु नै कठिन हुन्छ। तैँले आफ्नो जीवन बलिदान गर्नु वा कुनै विशिष्ट वा कठिन कुरा गर्नु पर्दैन, तैँले आफ्ना विचारहरू नथपी वा आफ्नै कार्यविधि सञ्चालन नगरी, तर सत्यता पछ्याउने मार्गमा हिँडेर परमेश्‍वरका वचनहरू र निर्देशनहरू इमानदारीसाथ र दृढतापूर्वक पालन मात्र गर्नुपर्छ। यदि मानिसहरूले यसो गर्न सक्छन् भने तिनीहरूमा आधारभूत रूपले मानव स्वरूप हुनेछ। जब तिनीहरूसित परमेश्‍वरप्रति साँचो आज्ञाकारिता हुन्छ अनि तिनीहरू इमानदार व्यक्ति बनेका हुन्छन्, तब तिनीहरूमा साँचो मानव स्वरूप हुनेछ।

जुन २५, २०१९


व्यक्तिको आचरणलाई मार्गदर्शन गर्नुपर्ने सिद्धान्तहरू

परमेश्वरमा विश्वास गर्नेहरूले उहाँको वचन र मापदण्डअनुसार विश्वासका मार्गमा हिँड्नैपर्छ। विश्वासीहरू सत्यताअनुसार चल्नैपर्छ। यदि मानिसहरूसँग सत्यता छैन र तिनीहरू शैतानका दर्शनअनुसार जिउँछन् भने अन्तमा तिनीहरूले सकारात्मक परिणाम वा समाप्ति हासिल गर्दैनन्। केवल परमेश्वरको वचन अनन्त, अपरिवर्तनीय सत्यता हो। यदि कुनै विश्वासी परमेश्वरको वचनअनुसार जिउँदैन वा सत्यताअनुसार चल्दैन भने, ऊ संसारका मानिसहरूभन्दा पनि अन्धो, आशाहीन अन्धो हुन्छ। बाहिरी संसारमा कुनै निश्चित क्षेत्रमा केही सफलता हासिल गर्ने र प्रसिद्ध हुने धेरै मानिसहरू प्रसिद्धि र सम्पत्तिको सपना देख्छन्, र तिनीहरू आफूलाई उच्च ठान्न थाल्छन्। वास्तवमा, अरू मानिसबाट तैँले पाउने सराहना, प्रशंसा, समर्थन, र मान्यता अस्थायी सम्मान मात्र हुन्। तिनले जीवनको प्रतिनिधित्व गर्दैनन् न त तिनको अर्थ व्यक्ति सही मार्गमा हिँडिरहेको छ भन्ने नै हो। ती अस्थायी सम्मान र महिमाबाहेक अरू केही होइनन्। यी महिमाहरू के हुन्? ती वास्तविक हुन् कि खोक्रा? (खोक्रा हुन्।) ती उल्का पिण्डजस्तै हुन्, ती एकछिन झल्ल हुन्छन् र हराउँछन्। मानिसहरू त्यस्ता महिमा, सम्मान, तारिफ, यश र प्रशंसा प्राप्त गरेपछि पनि वास्तविक जीवनमा फर्किनु नै पर्छ र पहिलेको जस्तो जिउनु नै पर्छ। केही मानिसहरू यो कुरा देख्न सक्दैनन् र यी कुराहरू सधैँभरि आफूसँग नै रहून् भन्ने चाहन्छन्, जुन अवास्तविक हो। मानिसहरू यस प्रकारको वातावरण र माहौलमा जिउन चाहनुको कारण यसले तिनीहरूलाई दिलाउने अनुभूति हो; तिनीहरू यो अनुभूति सधैँभरि पाउन चाहन्छन्। यदि तिनीहरूले यो पाउन सकेनन् भने गलत मार्ग लिन थाल्छन्। कतिपयले आफूलाई मदहोस पार्न रक्सी पिउने र लागूपदार्थको दुरुपयोगजस्ता विभिन्न तरिकाहरू अपनाउँछन्: शैतानको संसारमा जिउने मानिसहरू प्रसिद्धि र सम्पत्तिलाई यसरी लिन्छन्। कुनै व्यक्ति प्रसिद्ध भएपछि र केही महिमा प्राप्त गरेपछि, दिशा गुमाउने जोखिममा पुग्छ, र कसरी व्यवहार गर्नुपर्छ भनेर जान्दैन, न त के गर्नुपर्छ भन्ने नै जान्दछ। ऊ सपनामा महल सजाउँछ र विपनामा फर्कन सक्दैन—यो खतरनाक कुरा हो। के तिमीहरू कहिल्यै यस्तो स्थितिमा पुगेका छौ वा त्यस्तो व्यवहार देखाएका छौ? (छौँ।) यसको कारण के हो? मानिसहरूमा भ्रष्ट स्वभाव भएकाले: तिनीहरू अति घमण्डी, अति अहङ्कारी छन्, तिनीहरू प्रलोभन वा प्रशंसालाई रोक्न सक्दैनन्, सत्यताको पछि लाग्दैनन् वा यसलाई बुझ्दैनन्। तिनीहरू आफूले सानो उपलब्धि वा महिमा पाएकैमा आफूलाई बेजोड ठान्छन्। तिनीहरू आफू महान् व्यक्ति वा महामानव बनिसकेको सोच्छन्। तिनीहरू यी सबै प्रसिद्धि, सम्पत्ति र महिमा हुँदा पनि आफूलाई उच्च नठान्नु अपराध हो भन्ने सोच्छन्। सत्यता नबुझ्‍ने मानिसहरूले कुनै पनि समय वा ठाउँमा आफूलाई उच्‍च ठान्‍ने सम्‍भावना हुन्छ—र जब तिनीहरू आफूलाई अत्यन्तै उच्‍च ठान्‍न थाल्छन्, तब के तिनीहरूलाई पहिलेकै अवस्थामा फर्कन सजिलो हुन्छ? (हुँदैन।) थोरै समझ भएका मानिसहरू विनाकारण आफूलाई उच्‍च ठान्‍ने गर्दैनन्। जब तिनीहरूले कुनै कुरा हासिल गर्नुपर्ने बाँकी नै हुन्छ, प्रदान गर्नका लागि आफूसँग केही हुँदैन, र समूहको कसैले तिनीहरूलाई ध्यान दिँदैन, तब तिनीहरूले चाहे पनि आफूलाई उच्‍च ठान्दैनन्। तिनीहरू थोरै अहङ्कारी र आत्मकेन्द्रित हुन सक्छन्, वा आफूलाई अलि प्रतिभाशाली, र अरूभन्दा उत्तम ठान्लान्, तर तिनीहरूले आफूलाई उच्‍च ठान्‍ने सम्‍भावना हुँदैन। कस्ता परिस्‍थितिमा मानिसहरू आफूलाई उच्‍च ठान्छन्? जब अरू मानिसहरूले तिनीहरूलाई कतिपय उपलब्धिका लागि प्रशंसा गर्छन्। तिनीहरूले आफूलाई अरूभन्दा उत्तम भएको, अरू मानिसहरू साधारण र उल्‍लेख गर्न लायक नभएको, आफू मात्र हैसियतसहितको मानिस भएको, अरू मानिसजस्तो एउटै वर्ग वा स्तरमा आफू नभएको, अरूभन्दा आफू धेरै उच्‍च भएको ठान्छन्। यसरी तिनीहरू आफूलाई माथि उठाउँछन्। अनि तिनीहरूले आफूलाई त्यसरी उच्‍च ठान्‍नु स्वाभाविकै हो भन्‍ने सोच्छन्। तिनीहरू यसलाई कसरी लिन्छन्? तिनीहरूले के विश्‍वास गर्छन् भने “मसँग बेजोड सामर्थ्य, क्षमता, र दिमाग छ, अनि म सत्यताको पछि लाग्‍न तयार छु। मैले अहिले केही उपलब्धि प्राप्त गरेको छु—मैले नाम कमाएको छु, र मेरो प्रतिष्ठा र योग्यता अरूको भन्दा उच्‍च छ। त्यसकारण म अवश्य नै भीडभन्दा अलग र सबैले आदर गर्ने व्यक्ति हुँ, त्यसकारण मैले आफूलाई उच्‍च ठान्‍नु उचित हो।” तिनीहरूले मनमा यस्तै विचार गर्छन्, र अन्त्यमा तिनीहरूले आफूलाई उच्‍च ठान्‍नुपर्छ भन्‍ने कुरा स्वाभाविक कुरा र सामान्य अपेक्षा बन्छ। तिनीहरूले यसलाई निर्विवाद सही र तर्कसङ्गत ठान्छन्। यदि तिनीहरूले आफूलाई उच्‍च ठानेनन् भने तिनीहरूलाई असन्तुलित महसुस हुन्छ मानौँ तिनीहरू आफैलाई होच्याइरहेका छन्, अरूको अनुमोदन पाउने गरी जिइरहेका छैनन्। त्यसकारण तिनीहरू आफूलाई उच्‍च ठान्‍नु स्वाभाविक ठान्छन्। आफूलाई यति उच्च ठान्नुका परिणामहरू के-के हुन्? (तिनीहरू उप्रान्त अरूसँग राम्ररी मिलेर काम गर्दैनन्, र कामकुरा आफ्नै तरिकाले गर्न चाहन्छन्।) यो त तिनीहरूको व्यवहारको एउटा पक्ष हो। अरू के-के छन्? (तिनीहरू अब समझदार छैनन्, तिनीहरू अबउसो आफ्नो कामको क्षेत्रमा उन्नति गर्न खोज्दैनन्, र तिनीहरू पहिले नै आफूले दिनुपर्ने कुराहरूमा नै अति भर पर्छन्।) (तिनीहरू आफूलाई मन नपर्ने परिस्थितिहरू स्विकार्न इन्कार गर्छन्।) किन तिनीहरू स्विकार्न इन्कार गर्छन्? के तिनीहरू पहिले स्विकार्न सक्थे? (तिनीहरूसँग पहिले अहङ्कारी हुने स्रोतसाधन थिएन, र तिनीहरू आफूलाई रोक्न र दबाउन समर्थ थिए, त्यसैले तिनीहरूले केही हदसम्म स्विकार्न सके। तर अब तिनीहरू आफूसँग स्रोतसाधन र योग्यता छन् अनि आफू अरूभन्दा फरक छु भन्ने महसुस गर्छन्, त्यसैले तिनीहरू आफ्नै हैकम जमाउन सक्छौँ भन्ने ठान्छन् र आज्ञा मान्न इन्कार गर्छन्।) तिनीहरूलाई आफू पहिलेको भन्दा फरक, हैसियतसहितको, प्रसिद्ध र सजिलै अरूको कुरा मान्नु हुँदैन भन्ने लाग्छ। यदि तिनीहरूले त्यसो गरेमा, यो तिनीहरूको हैसियत सुहाउँदो हुनेथिएन, र तिनीहरू आफ्नो नामअनुसार जिइरहेका हुनेथिएनन्। तिनीहरूलाई आफूसँग “हुँदैन” भन्न पाउने र अरूको कुरा मान्न इन्कार गर्ने अधिकार छ भन्ने लाग्छ। तिनीहरूले अरू के-के व्यवहार प्रदर्शन गर्छन्? (यदि तिनीहरूको मामिला गम्भीर भयो भने, तिनीहरू पावल जस्तै समेत बन्लान् र भन्लान्, “मैले असल लडाइँ लडेको छु, मैले मेरो यात्रा पूरा गरेको छु, मैले विश्‍वासलाई कायम राखेको छु: अबदेखि मेरो लागि धार्मिकताको मुकुट राखिएको छ” (२ तिमोथी ४:७-८) अनि आफू सृष्टि गरिएको प्राणी हो भन्नेबिर्सेर परमेश्वरलाई सर्तहरू राख्न थाल्छन्।) तिनीहरू आफू को हो भन्ने बिर्सन्छन्। के तिमीहरू कुनै व्यक्तिले आफूलाई उच्च ठान्नु राम्रो हो भन्ने लाग्छ? (लाग्दैन) लाग्दैन, त्यसोभए मानिसहरू किन आफूलाई उच्च ठान्छन्? (तिनीहरूभित्रको शैतानी स्वभावको कारणले।) शैतानी स्वभाव आउँछै आउँछ, र यो पक्कै नै समस्याको जड हो। अन्य कारणहरू के-के छन्? अब हामी व्यावहारिक कारणहरूबारे कुरा गरौँ। (मानिसहरूले आफ्ना उपलब्धिहरूमा अत्यधिक जोड दिन्छन्, तिनलाई जीवनकै रूपमा लिन्छन्। यसरी, तिनीहरू सधैँ आफ्नो सफलतामा रमाइरहेका हुन्छन्, र आत्मसन्तुष्ट हुन पुग्छन्, जसबाट उम्कन सक्दैनन्।) यही नै कुराको चुरो हो। यसको सम्बन्ध मानिसहरू आफ्ना हृदयमा के कुराको पछि लाग्छन्, के आकाङ्क्षा राख्छन् भन्ने कुराको साथै तिनीहरूले रोज्ने बाटोसँग छ। धेरै मानिसहरू के विश्वास गर्छन् भने आफूले निश्चित नियमित कार्यहरू र प्राविधिक दक्षता चाहिने निश्चित कर्तव्यहरू पूरा गर्न सक्यो भने आफूसँग कद हुन्छ। तिनीहरूको काम जति दक्ष, असाधारण र पूर्ण हुन्छ, त्यति नै यसले तिनीहरूसँग वास्तविकता छ, तिनीहरू परमेश्‍वरलाई प्रेम गर्छन् र उहाँप्रति आज्ञाकारी छन् भनी प्रमाणित गर्छ। तिनीहरू यसलाई आफ्नो जीवन मान्छन्। त्यसरी नै, तिनीहरू पक्कै यसलाई कदर गर्छन् र आफ्नो जीवन लक्ष्यको रूपमा पछ्याउँछन्, तर तिनीहरूको लक्ष्य र दिशा गलत छन्, र तिनीहरूको मार्ग पनि गलत छ। यसबाहेक यसको जडलाई विचार गर्दा, मानिसहरूको जीवन बुझाइ, सत्यता पछ्याइको बुझाइ र सत्यताको वास्तविकता हुनुको अर्थ के हो भन्नेसम्बन्धी बुझाइ त्रुटिपूर्ण छ। जब मानिसको बुझाइ त्रुटिपूर्ण हुन्छ, तब तिनीहरूको ज्ञान र कुनै कुराको अन्तिम अनुमान पनि त्रुटिपूर्ण हुन्छै हुन्छ। यदि तेरो बुझाइ त्रुटिपूर्ण छ भने, तैँले पछ्याउने कुरा पनि त्रुटिपूर्ण हुन्छै हुन्छ। परिणामस्वरूप, तैँले रोज्ने मार्ग समस्याग्रस्त हुन्छ, र तेरो जीवनको दिशा र लक्ष्यहरू पनि त्रुटिपूर्ण हुनेछन्।

सबैलाई थाहा छ, व्यक्तिले आफ्नो कर्तव्यमा निश्चित नतिजाहरू प्राप्त गर्न सक्षम भएकाले मात्र आफूलाई उच्च ठान्नु राम्रो कुरा होइन। त्यसोभए किन मानिसहरू अझै पनि आफूलाई उच्च ठान्ने झुकाव राख्छन्? त्यसको एउटा कारण त मानिसको अहङ्कार र सतहीपन हो। के अन्य कारणहरू छन्? (मानिसहरूले आफूलाई यी नतिजाहरू प्राप्त गर्न डोर्‍याउने परमेश्वर नै हुनुहुन्छ भन्ने नबुझेकाले यसो हुन्छ। तिनीहरू आफूलाई सबै श्रेयको हकदार र तिनीहरूसँग स्रोतसाधन छ भन्ने सोच्छन्, त्यसैले तिनीहरू आफूलाई उच्च ठान्छन्। वास्तवमा, परमेश्वरको कार्यबिना मानिसहरू केही गर्न सक्दैनन्, साथै तिनीहरूले यो कुरा देख्न सक्दैनन्।) यो कथन सही छ, र यो यस विषयको केन्द्रबिन्दु पनि हो। यदि मानिसहरू परमेश्वरलाई चिन्दैनन् र तिनीहरूसँग तिनीहरूलाई अन्तर्दृष्टि दिने पवित्र आत्मा हुनुहुन्न भने, सधैँ आफूलाई जे पनि गर्न सक्ने ठान्नेछन्। त्यसैले, यदि तिनीहरूसँग स्रोतसाधन भयो भने तिनीहरू अहङ्कारी बन्न र आफूलाई उच्च ठान्न सक्छन्। के तिमीहरू आफ्नो कर्तव्य निर्वाह गर्ने क्रममा परमेश्‍वरको अगुवाइ र पवित्र आत्‍माको अन्तर्दृष्टि महसुस गर्न सक्छौ? (सक्छौँ।) यदि तिमीहरू पवित्र आत्‍माको काम महसुस गर्न सक्छौ, तर अझै पनि आफूलाई उच्‍च ठान्छौ र आफूसँग वास्तविकता छ भन्‍ने सोच्छौ भने यहाँ के भइरहेको छ? (जब हाम्रो कर्तव्यले केही फल फलाउँछ, तब हामी परमेश्‍वरले आधा मात्रै श्रेय पाउनुहुन्छ, र आधा श्रेय हाम्रो हुन्छ भन्‍ने सोच्छौँ। हामी हाम्रो सहकार्यलाई असीमित रूपमा ठूलो पार्छौँ, हाम्रो सहकार्यभन्दा अरू केही पनि महत्त्वपूर्ण छैन, र योबिना परमेश्‍वरको अन्तर्दृष्टि सम्‍भव हुनेथिएन भन्‍ने सोच्छौँ।) त्यसोभए, परमेश्‍वरले किन तँलाई अन्तर्दृष्टि दिनुभयो? के परमेश्‍वरले अरूलाई पनि अन्तर्दृष्टि दिन सक्‍नुहुन्छ? (सक्‍नुहुन्छ।) जब परमेश्‍वरले कसैलाई अन्तर्दृष्टि दिनुहुन्छ, तब त्यो परमेश्‍वरको अनुग्रहद्वारा हुन्छ। अनि तैँले आफ्‍नो पक्षबाट पूरा गरेको त्यो थोरै सहकार्य के हो? के यसका लागि तैँले श्रेय पाउनुपर्छ, कि यो तेरो कर्तव्य र जिम्‍मेवारी हो? (यो हाम्रो कर्तव्य र जिम्‍मेवारी हो।) जब तँ यसलाई आफ्नो कर्तव्य र जिम्‍मेवारीको रूपमा पहिचान गर्छस्, तब तँसँग सही मनस्थिति हुन्छ र तैँले यसको श्रेय लिन खोज्नेबारे सोच्नेछैनस्। यदि तँ सधैँ “यो मेरो योगदान हो। के मेरो सहकार्यविना परमेश्‍वरको अन्तर्दृष्टि सम्‍भव हुनेथ्यो? यस कामका लागि मानिसको सहकार्य आवश्यक हुन्छ; धेरैजसो भाग हाम्रो सहकार्यले नै पूरा हुन्छ” भन्‍ने सोच्छस् भने, तँ गलत छस्। पवित्र आत्‍माले तँलाई अन्तर्दृष्टि नदिनुभएको भए, र कसैले पनि तँलाई सत्यता सिद्धान्तहरूबारे सङ्गति नगरेको भए, तैँले कसरी सहकार्य गर्न सक्थिस्? परमेश्‍वरले के गराउन चाहनुहुन्छ भन्‍ने कुरा तैँले जान्‍नेथिइनस्, न त तँलाई अभ्यासको मार्ग नै थाहा हुनेथ्यो। तैँले परमेश्‍वरको आज्ञापालन गर्न र परमेश्‍वरको काममा सहकार्य गर्न चाहे पनि, कसरी गर्ने तँलाई थाहा हुनेथेन। के तेरो यो “सहकार्य” खोक्रो शब्‍द मात्र होइन र? साँचो सहकार्यविना, तैँले आफ्‍नै विचारहरूअनुसार मात्रै काम गरिरहेको हुन्छस्—त्यस्तो अवस्थामा, के तैँले पूरा गर्ने कर्तव्य मापदण्डअनुरूप हुन सक्थ्यो? बिलकुलै सक्दैनथ्यो, जसले हालको समस्यालाई सङ्केत गर्छ। त्यो समस्या के हो? कुनै व्यक्तिले जुनसुकै कर्तव्य निर्वाह गरे तापनि, उसले नतिजा हासिल गर्छ कि गर्दैन, मापदण्डअनुसार कर्तव्य निर्वाह गर्छ कि गर्दैन, र परमेश्‍वरको स्वीकृति प्राप्त गर्छ कि गर्दैन भन्‍ने कुरा परमेश्‍वरका कार्यहरूमा निर्भर हुन्छ। तैँले तेरा जिम्मेवारी र कर्तव्यहरू पूरा गरिस् भने पनि, यदि परमेश्‍वरले कार्य गर्नुहुन्‍न, उहाँले तँलाई अन्तर्दृष्टि र मार्गदर्शन दिनुहुन्‍न भने, तँलाई तेरो मार्ग, तेरो दिशा वा तेरा लक्ष्यहरू थाहा हुनेछैन। आखिर त्यसबाट के आउँछ? तैँले हर समय मेहनत गरेपछि, आफ्नो कर्तव्य उचित रूपमा निर्वाह गरेको हुनेछैनस्, न त सत्यता र जीवन नै प्राप्त गरेको हुनेछस्—त्यो सब व्यर्थ भएको हुनेछ। त्यसैले, तैँले मापदण्डअनुसार आफ्नो कर्तव्य निर्वाह गर्नु, दाजुभाइ र दिदीबहिनीहरूलाई सुधार गर्नु र परमेश्‍वरको स्वीकृति प्राप्त गर्नु पुरै परमेश्‍वरमै निर्भर हुन्छ! मानिसहरूले ती कुरा मात्र गर्न सक्छन् जुन गर्न तिनीहरू सक्षम छन्, जुन कुरा तिनीहरूले गर्नुपर्छ र जुन कुरा तिनीहरूका अन्तर्निहित क्षमताभित्र छ—योभन्दा बढी होइन। त्यसपछि आखिरमा तैँले आफ्नो कर्तव्य प्रभावकारी शैलीमा निर्वाह गर्ने कुरा परमेश्‍वरका वचनहरूको मार्गदर्शन र पवित्र आत्माको अन्तर्दृष्टि अनि अगुवाइमा निर्भर हुन्छ, त्यसपछि मात्र तैँले सत्यता बुझ्न र परमेश्‍वरले प्रदान गरेको मार्ग र उहाँले तय गरेको सिद्धान्तअनुसार उहाँको आज्ञा पूरा गर्न सक्छस्। यो त परमेश्‍वरको अनुग्रह र आशिष्‌ हो, अनि यदि मानिसहरूले यसलाई देख्‍न सक्दैनन् भने, तिनीहरू अन्धा हुन्। परमेश्वरको घरले जुनै प्रकारको काम गरे पनि त्यसको नतिजा कस्तो हुनुपर्छ? यसको एउटा पाटो परमेश्वरको गवाही दिनु र परमेश्‍वरको सुसमाचार फैलाउनु हुनुपर्छ भने अर्को पाटोचाहिँ दाजुभाइ-दिदीबहिनीहरूलाई सुधार्नु र फाइदा पुर्‍याउनु हुनुपर्छ। परमेश्वरको घरको कामले दुवै क्षेत्रमा नतिजा हासिल गर्नुपर्छ। तैँले जुनै कर्तव्य निर्वाह गरे पनि के तैँले परमेश्वरको मार्गदर्शनबिना नतिजाहरू हासिल गर्न सक्छस्? बिलकुलै सक्दैनस्। परमेश्वरको मार्गदर्शनबिना तैँले गर्ने कुरा मूलतः बेकार हुन्छ भनेर भन्न सकिन्छ। वर्षौंको दौडान, तिमीहरूले आफ्नो कर्तव्यहरू पूरा गर्दै जाँदा जति धेरै यी कर्तव्यह पूरा गर्छौ, उति धेरै तिमीहरू परमेश्वरका मापदण्डहरू नजिक पुगेका हुन्छौ, त्यति धेरै उहाँका अभिप्रायहरू बुझेका हुन्छौँ, र त्यति नै धेरै सिद्धान्तहरूलाई बुझेका हुन्छौ। यो सब कसरी हासिल हुन्छ? (परमेश्‍वरको मार्गदर्शनद्वारा।) परमेश्‍वरको मार्गदर्शन र पवित्र आत्माको अन्तर्दृष्टिबिना, मानिसहरूले वास्तवमा के “योगदान” दिन सक्छन् र? तिनीहरूको एउटा “योगदान” भनेको मानव कल्पनाहरू हुन्। कहिलेकाहीँ, मानिसहरू आफ्नो कल्पनाअनुसार कर्तव्यहरू पूरा गर्छन् त्यसो गरेर परमेश्वरको गवाही दिन सक्छु भन्ने सोच्छन्। तर, परिणाम उल्टो हुन्छ। तिनीहरूले गर्ने कुराले परमेश्वरको गवाही दिने इच्छित प्रभाव प्राप्त गर्न नसक्ने मात्र होइन, तर त्यो कुरा अवास्तविक र अव्यावहारिक, मानव कल्पना र बनावटी कुराको उपजजस्तो मात्र देखिन्छ, जसले अन्ततः परमेश्वरको अनादर गर्दछ। यसको अर्को पाटो मानव धारणा हो। मानिसहरू आफ्नो धारणाअनुसार कार्य गर्न मन पराउँछन् र आफ्नो धारणा सत्यतासँग मेल खान्छ भन्ने ठान्छन्। जब तिनीहरू आफ्नो धारणाअनुसार काम गर्छन्, तब तिनीहरू अरूबाट अनुमोदन पाइन्छ र परमेश्वरलाई महिमित गरिरहेको होइन्छ भन्ने सोच्छन्। फलस्वरूप, तिनीहरूले आफ्नो धारणाको आधारमा धेरै कुरा गर्छन्, र तिनीहरूले परमेश्वरको गवाही दिने इच्छित नतिजा हासिल गर्न नसक्ने मात्र होइन; तर तिनीहरूले अरूलाई यी धारणाहरू सत्यताको रूपमा स्वीकार गर्न बहकाउँछन्। यसले तिनीहरूलाई परमेश्वरको आज्ञापालन गर्न मात्र रोक्दैन, तर परमेश्वरप्रति गलतफहमी, शङ्का, भर्त्सना र ईशनिन्दा गर्न लगाउँछ। यी त आफ्नै धारणाको आधारमा कार्य गर्नु र यी धारणाहरू फैलाउनुका परिणाम हुन्। जब मानिसहरूमा सत्यताको बुझाइ हुँदैन, तब तिनीहरू आफ्ना कार्यहरू कल्पना र धारणाहरूमा भर परेर गर्छन्। कल्पना र धारणाबाहेक, मानिसहरूले “योगदान” गर्ने अर्को पक्ष भनेको मानव ज्ञान हो। तिनीहरूले विभिन्न क्षेत्रहरूमा एकपछि अर्को प्रचुर ज्ञान प्राप्त गरिसकेपछि, यो ज्ञानलाई परमेश्वरका मापदण्डहरू मूल्याङ्कन गर्न, सत्यता के हो भनी कल्पना गर्न र कसरी आफ्नो कर्तव्य निभाएर परमेश्वरको अभिप्राय पूरा गर्ने भनी निर्धारण गर्न प्रयोग गर्छन्। यस्ता कार्यहरूको नतिजा के हुन्छ? ती नतिजाहरू पक्कै पनि परमेश्वरको अभिप्रायसँग बाझिन्छ, किनभने मानव ज्ञान सत्यतासँग बाझिन्छ र यसको विपरीत हुन्छ। जब मानिसहरू मानवीय ज्ञानको आधारमा आफ्ना कर्तव्य पूरा गर्छन्, तब त्यसले मण्डलीमा कस्तो अवस्था सिर्जना गर्छ? मानिसहरूले ज्ञानको पूजा गर्न थाल्नेछन् र कसले धेरै जान्दछ, कसले धेरै पुस्तकहरू पढेको छ वा कसको उच्च शैक्षिक योग्यताहरू छन् भनेर हेर्न एक अर्कासँग तुलना गर्न थाल्नेछन्। तिनीहरूले तुलना गर्न मन पराउने कुरा यीनै हुन्। जब मण्डलीभित्र यस्तो अवस्था उत्पन्न हुन्छ, तब के यसले परमेश्वरको सेवा गर्न र गवाही दिन मानव ज्ञान प्रयोग गर्ने मानिसहरूसँग कुनै सरोकार राख्छ? पक्कै पनि सरोकार राख्छ। आफ्नो कर्तव्य पूरा गर्न र परमेश्वरको गवाही दिन ज्ञान प्रयोग गर्दा कस्ता परिणामहरू हुन्छन्? यसले सत्यतालाई प्रेम गर्नेभन्दा मानव ज्ञानलाई प्राथमिकता दिन लगाउँछ, मानिसहरूलाई मानव ज्ञानको पछि लाग्ने मार्गतिर मोड्छ। यो गलत हो र यसले व्यक्तिलाई साँचो मार्गबाट पूर्ण रूपमा विचलित गराउँछ। परमेश्वरको गवाही दिन र सेवा गर्न कल्पना, धारणा, वा मानव ज्ञान प्रयोग गरिए पनि, यी कुनै पनि तरिकाले परमेश्वरलाई चिन्न र उहाँको आज्ञा पालन गर्न मानिसहरूलाई मद्दत गर्ने इच्छित नतिजा प्राप्त गर्न सक्दैन। बरु, तिनले मानिसहरूलाई परमेश्वरतर्फ फर्कन सजिलै रोक्न सक्छन्। तसर्थ, कल्पना, धारणा, वा मानव ज्ञान प्रयोग गरेर परमेश्वरलाई गवाही दिनु भनेको परमेश्वरविरुद्ध एक प्रकारको प्रतिरोध हो। यसले परमेश्वरको काममा अवरोध र बाधा पुर्‍याउँछ अनि उहाँ यस्ता कार्यहरूलाई अनुमोदन गर्नुहुन्न। 

मानव कल्पना, धारणा र ज्ञान सबै त वैचारिक क्षेत्रका पक्षहरू हुन्। मानवीय कार्यहरू आधारित हुने एउटा कुरा भनेको उसको आफ्नै विचार र दृष्टिकोण हो भने अर्कोचाहिँ उसको भ्रष्ट स्वभाव हो, जसले महत्त्वपूर्ण भूमिका खेल्छ। यदि मानिसहरू सत्यता बुझ्दैनन्, आफूलाई चिन्दैनन्, सत्यता स्वीकार गर्दैनन्, सत्यता अभ्यास गर्दैनन्, अनि परमेश्वर र सत्यताप्रति समर्पित हुन सक्दैनन् भने केको आधारमा आफ्नो कर्तव्य निर्वाह गर्छन्? तिनीहरू आफ्नो अहङ्कार, छल, दुष्टता, उग्रपन, र जिद्दीपनका आधारमा कार्य गरिरहेका हुन्छन्, ती सबै तिनीहरूको भ्रष्ट स्वभावका पक्षहरू हुन्। तिनीहरूले यी भ्रष्ट स्वभावका आधारमा आफ्नो कर्तव्य निर्वाह गर्दाको परिणाम के-के हुन्छन्? (मानिसहरूले अरूसँग मिलेर सहकार्य गर्न सक्दैनन् र मण्डलीको काममा बाधा र अवरोध पुर्‍याउन पनि सक्छन्।) यी परिणामहरू थाहा हुनुपर्छ। सबैले आफ्नो इच्छाअनुसार गर्छन्, सत्यता अभ्यास गर्दैन। प्रत्येक व्यक्तिले आ-आफ्नो कामकुरा गर्छ, एक्लाएक्लै कार्य गर्छ, अनि अवरोध र बाधा ल्याउँछ। राम्रोसँग गर्न सकिने काम अस्तव्यस्त र अव्यवस्थित हुन्छ। यो त अविश्वासीहरूमाझ गरिने कुराहरूभन्दा कुनै फरक हुँदैन। शैतानको खेमामा, चाहे समाजमा होस् वा सरकारी वृत्तमा, कस्तो वातावरण प्रचलित छ? कुन अभ्यासहरू लोकप्रिय छन्? तिमीहरूले यीबारे केही बुझेको हुनुपर्छ। तिनीहरूका कार्यहरूका सिद्धान्त र दिशानिर्देशन के-के हुन्? प्रत्येक आफ्नै लागि एउटा कानुन हो; प्रत्येक आफ्नै बाटोमा लाग्छ। तिनीहरू आफ्नै हितमा काम गर्छन् र आफ्नै रोजाइअनुसार गर्छन्। जोसँग अधिकार हुन्छ त्यसैले अन्तिम निर्णय लिन्छ। तिनीहरूले अरूबारे क्षणिक विचारसमेत गर्दैनन्। तिनीहरू केवल आफ्नो इच्छाअनुसार गर्छन्, प्रसिद्धि, फाइदा र हैसियतका लागि लागिपर्छन्, अनि पूर्णतया आफ्नो प्राथमिकताअनुसार कार्य गर्छन्। तिनीहरूले शक्ति प्राप्त गर्नेबित्तिकै यो शक्ति तुरुन्तै अरूमाथि प्रयोग गर्छन्। यदि तैँले तिनीहरूलाई चिढाइस् भने, तिनीहरूले तँलाई निकै दुःख दिन खोज्छन्, र तैँले तिनीहरूलाई उपहार दिनेबाहेक केही गर्न सक्दैनस्। तिनीहरू बिच्छीजस्तै भयानक हुन्छन्, कानुन, सरकारी नियम उल्लङ्घन गर्न र अपराधसमेत गर्न इच्छुक हुन्छन्। यी सबै कुरा तिनीहरू गर्न सक्छन्। शैतानको खेमामा यस्तै अन्धकार र दुष्टता हुन्छ। अब, परमेश्वर मानवजातिलाई मुक्ति दिन, मानिसहरूलाई सत्यता स्वीकार गर्न, सत्यता बुझ्न र शैतानको बन्धन र शक्तिबाट मुक्त हुन सहयोग गर्नका लागि आउनुभएको छ। यदि तिमीहरू सत्यता स्वीकार गर्दैनौ र सत्यता अभ्यास गर्दैनौ भने, के तिमीहरू अझै पनि शैतानको प्रभावमा जिइरहेका छैनौ र? त्यस अवस्थामा, तिमीहरूको वर्तमान स्थिति र दियाबलस शैतानको स्थितिबीच के भिन्नता रह्यो र? तिमीहरू पनि अविश्वासीहरूले जस्तै होड गर्नेछौ। तिमीहरू त्यसरी नै लड्नेछौ जसरी अविश्‍वासीहरू लड्छन्। बिहानदेखि रातिसम्म, तिमीहरू षड्यन्त्र गर्छौ, चाल चल्छौ, ईर्ष्या गर्छौ र विवादमा मुछिन्छौ। यो समस्याको जड के हो? यो त मानिसहरूमा भ्रष्ट स्वभाव भएकाले र तिनीहरू यी भ्रष्ट स्वभावअनुसार जिउनाले गर्दा हो। भ्रष्ट स्वभावको शासन शैतानको शासन हो; भ्रष्ट भएको मानवता शैतानी स्वभावभित्र बास गर्दछ, र यसबाट केही पनि अछुत छैन। त्यसकारण, तैँले शक्ति र लाभको संघर्षमा होमिनका लागि आफूलाई हदै राम्रो, हदै नम्र, वा हदै इमानदार ठान्नु हुँदैन। यदि तँ सत्यता बुझ्दैनस् र परमेश्वरद्वारा डोरिएको छैनस् भने, तँ पक्कै पनि अछुत छैनस्, र तैँले कुनै पनि हालतमा तेरो निस्कपटता वा दयाको कारण वा तेरो युवास्थाको कारण आफूलाई प्रसिद्धि र लाभको संघर्षमा होमिनबाट आफूलाई जोगाउन सक्दैनस्। वास्तवमा, तैँले पनि मौका पाइस् र परिस्थितिले दियो भने प्रसिद्धि, लाभ र हैसियत खोज्नेछस्। ख्याति र फाइदाको लालच गर्नु भनेको मान्छेमा देखिने खास व्यवहार हो, जसमा शैतानको दुष्ट प्रकृति हुन्छ। यसबाट कोही अछुत छैन। सबै भ्रष्ट मानवजाति ख्याति, फाइदा र हैसियतका लागि जिउँछन्, यी कुराका लागि संघर्ष गर्न जुनै मूल्य पनि चुकाउँछन्। शैतानको शक्तिअन्तर्गत जिउने सबैको हकमा पनि यही कुरा लागू हुन्छ। त्यसकारण, सत्यता स्वीकार नगर्ने वा नबुझ्‍ने, सिद्धान्तअनुसार काम नगर्ने व्यक्ति शैतानी स्वभावमा जिउने मान्छे हो। शैतानी स्वभावले तेरा सोचहरू काबुमा पारिसकेको र तेरो व्यवहार नियन्त्रण गरिसकेको छ; शैतानले तँलाई पूर्ण रूपमा आफ्‍नो नियन्त्रण र बन्धनमा पारेको छ, र यदि तैँले सत्यता स्विकारेर शैतानलाई त्याग्दैनस् भने, तँ उम्‍कन सक्‍नेछैनस्। अब, तैँले परमेश्वरको घरमा आफ्नो कर्तव्य पूरा गर्दा, तँ केही हदसम्म आज्ञाकारी छस्, हृदयमा अलि दृढता छ केही हदसम्म गम्भीर छस्, तँमा केही जिम्मेवारी बोध छ, आफ्नो हैसियतप्रतिको चासोलाई पन्छाउन सक्छस्, प्रायः प्रतिस्पर्धाको प्रतिरोध गर्न सक्षम छस्, अरूसामु झुक्न सक्छस्, अरूसँग मिलेर सहकार्य गर्न सक्छस्, र आफूले नबुझ्ने कुराहरू भेट्टाउँदा खोजी गर्न र पर्खन सक्छस्। तैँले यो मनोवृत्ति र व्यवहार कसरी प्राप्त गरिस्? यो प्रत्यक्ष रूपमा परमेश्वरको प्रबन्ध, मार्गदर्शन र मलजलसँग सम्बन्धित छ। यी सबै परमेश्वरले बोलेका असङ्ख्य वचनहरूको नतिजा हुन्। अन्यथा, कुनै व्यक्तिमा राम्रो गुण भए पनि, उसले सत्यता पत्ता लगाउन वा बुझ्न सक्दैन। यदि परमेश्वर यी सत्यताहरू व्यक्त गर्न नआउनुभएको भए, मानिसहरू सत्यता खोज्न कहाँ जानेथिए? बाल्यकालदेखि मानिसहरू शिक्षा प्राप्त गर्छन् र धेरै वर्षसम्म विद्यालय जान्छन्, तर के तिनीहरूले सत्यता सिकेका छन्? बिलकुलै छैनन्। मानिसहरूले सेलिब्रेटी र महान् व्यक्तित्वहरूको प्रशंसा गर्छन्, र सांस्कृतिक ज्ञानको गुणगान गाउँछन्, तर के तिनीहरूले सत्यता सिकेका छन्? तिनीहरूले सिकेका छैनन्। तिनीहरूले चाङका चाङ किताबहरू पढे पनि, सत्यता सिकेका छैनन्। वास्तवमा, संसारमा सत्यता छँदै छैन। परमेश्वर आएर सत्यता र अनन्त जीवनको मार्ग ल्याउनुभएपछि मात्र अनि मानिसहरूले धेरै वर्षसम्म परमेश्वरको वचन पढिसकेपछि अन्ततः सत्यता पत्ता लगाउँछन्। त्यसपछि मात्र तिनीहरूले सत्यताको मूल्य र महत्त्व बुझ्छन्। यस मोडमा, मानिसहरू के स्वीकार गर्छन् भने विगतमा तिनीहरूका बोली, कार्य र व्यवहारहरू कल्पना, धारणा र मानव ज्ञानमा आधारित थिए। यी कुराबाहेक, तिनीहरू आफ्ना भ्रष्ट स्वभावद्वारा चल्थे। मानिसहरूको हृदयभरिका यी धारणा, मानव ज्ञान र कल्पनाहरू सत्यता होइनन्। त्यसकारण, मानिसहरू शैतानको भ्रष्ट स्वभावका विभिन्न पक्षअनुसार जिउने झुकाव राख्छन्। तिनीहरू मानव स्वरूपमा जिउन सक्दैनन् वा चाहेर पनि झूट नबोल्न सक्दैनन्, र तिनीहरूलाई केही मात्रामा राम्रा काम गर्न पनि गाह्रो हुन्छ। शैतानको स्वभावअनुसार जीउनेहरूले स्वभाविकतः शैतानको छवि प्रकट गर्छन्। तिनीहरूको बोली, कार्य र व्यवहार सबै शैतानको स्वभावबाट प्रभावित हुन्छन्, र तिनीहरूमध्ये कोही पनि यसबाट उम्कन सक्दैन। यदि तिमीहरूले यो कुरा बुझ्न सक्यौ भने, आफ्नो कर्तव्य पूरा गर्ने क्रममा, तिमीहरूले निश्चित परिणामहरू प्राप्त गरे पनि, केही योगदान दिए पनि, राम्रो व्यवहार देखाए पनि वा निश्चित परिवर्तनहरू अनुभव गरे पनि, तिमीहरूमा कस्तो मनस्थिति हुनुपर्छ? (परमेश्वरप्रति धन्यवाद प्रकट गर्ने मानस्थिति।) तिमीहरूले परमेश्वरलाई धन्यवाद दिनुपर्छ। सबै महिमा परमेश्वरको हो। यो परमेश्वरले नै गर्नुभएको हो, र मानिसहरूले घमण्ड गर्ने कुनै कुरा छैन। प्रत्येक व्यक्तिमा फरक-फरक योग्यता हुन्छ। उदाहरणका लागि, केही मानिसहरू स्वाभाविक रूपमा संगीतको धुन र लयमा भावुक बन्छन् भने अन्य मानिस नृत्यमा उत्कृष्ट हुन्छन्। मानिसहरूमा प्राकृतिक प्रतिभाहरू भए तापनि, ती सबै परमेश्वरले दिनुभएको हो, र मानिसहरूले घमण्ड गर्ने कुरा केही छैन। तिनीहरूले पक्कै पनि यी जन्मजात प्रतिभाहरू आफ्ना आमाबुबाबाट पाएका होइनन्, किनभने आमाबुबासँग नै यी प्रतिभाहरू नहुन सक्छ, र यदि छ नै भने पनि, तिनीहरूले आफ्ना प्रतिभाहरू छोराछोरीलाई दिन सक्दैनन्; आमाबुबाले छोराछोरीलाई यी प्रतिभा सिकाउन सक्दैनन्। त्यसकारण, मानिसहरूसँग हुने प्रतिभा र खुबीहरूको तिनीहरूका आमाबुबासँग कुनै सम्बन्ध हुँदैन। अवश्य नै, यी प्रतिभाहरू सिकेर प्राप्त गर्न सकिने कुरा होइनन्। मानिसहरूले जन्मँदै लिएर आएका खुबी र क्षमताहरू परमेश्वरले दिनुभएको हो। ती त धेरैपहिले नै परमेश्वरले पूर्वनिर्धारित गर्नुभएको थियो। यदि परमेश्‍वरले तँलाई मूर्ख बनाउनुभएको हो भने, तेरो मूर्खतामा अर्थ लुकेको छ; यदि उहाँले तँलाई तेज दिमागवाला बनाउनुभएको छ भने, तेरो तेज दिमागको पनि अर्थ छ। परमेश्‍वरले तँलाई जुनसुकै प्रतिभा दिनुभए पनि, तेरा सबल पक्षहरू जेसुकै भए पनि, तेरो बौद्धिक स्तर जे-जस्तो भए पनि, परमेश्‍वरका लागि ती सबैको उद्देश्य हुन्छ। यी सबै कुरा परमेश्‍वरले पूर्वनिर्धारित गर्नुभएको हुन्छ। तैँले जीवनमा खेल्‍ने भूमिका र तैँले पूरा गर्ने कर्तव्य परमेश्‍वरले धेरै पहिले नै पूर्वनिर्धारित गर्नुभएको हो। कतिपय मानिसहरू आफूमा नभएको सबल पक्ष अरूमा देख्छन् र तिनीहरू असन्तुष्ट हुन्छन्। तिनीहरू अझै धेरै सिकेर, अझै धेरै खोजेर, अनि अझै धेरै लगनशील भएर परिस्थिति बदल्न चाहन्छन्। तर तिनीहरूको लगनशीलताले हासिल गर्न सक्‍ने कुराको सीमा हुन्छ, र तिनीहरूले यी प्रतिभा र विशेषज्ञता भएकाहरूलाई उछिन्‍न सक्दैनन्। तैँले जति नै संघर्ष गरे पनि यो व्यर्थ हुन्छ। तँ के बन्‍नेछस् भन्‍ने कुरा परमेश्‍वरले पूर्वनिर्धारित गर्नुभएको हुन्छ, र यसलाई कसैले पनि केही गरी परिवर्तन गर्न सक्दैन। तँ जुन कुरामा सिपालु छस्, तैँले त्यही कुरामा प्रयास गर्नुपर्छ। तँ जुन कर्तव्यका लागि उपयुक्त छस्, तैँले त्यही कर्तव्य निर्वाह गर्नुपर्छ। तेरो सीपको क्षेत्रबाहिर आफूलाई जबरजस्ती लैजाने प्रयास नगर् र अरूको डाहा नगर्। हरेकको आ-आफ्‍नै कार्य हुन्छ। तैँले सधैँ अरूको स्थान लिने र आफूलाई प्रदर्शन गर्ने इच्‍छा गर्दै सबै कुरा राम्ररी गर्न सक्छु वा तँ अरूभन्दा सिद्ध वा असल छस् भनेर नसोच्। यो भ्रष्ट स्वभाव हो। आफूले कुनै पनि काम राम्ररी गर्न सक्दिनँ, र आफूसँग कुनै सीपै छैन भनेर सोच्ने मानिसहरू पनि हुन्छन्। यदि त्यस्तो अवस्था छ भने, तँ व्यावहारिक तरिकामा सुन्‍ने र पालना गर्ने व्यक्ति बन्‍नुपर्छ। आफूले गर्न सक्‍ने काम गर् र आफ्‍नो सारा शक्तिले राम्रोसित गर्। त्यही नै पर्याप्त छ। परमेश्‍वर सन्तुष्ट हुनुहुनेछ। सधैँभरी अरू सबैलाई उछिन्‍ने, हरेक कुरा अरूले भन्दा राम्रोसित गर्ने, र हरप्रकारले भीडभन्दा राम्रो देखिनेबारेमा नसोच्। त्यो कस्तो स्वभाव हो? (अहङ्कारी स्वभाव।) मानिसहरूमा सधैँ अहङ्कारी स्वभाव हुन्छ, र तिनीहरूले सत्यतामा लागिपर्न र परमेश्‍वरलाई सन्तुष्ट पार्न चाहे पनि, तिनीहरू चुक्छन्। मानिसहरू अहङ्कारी स्वभावद्वारा नियन्त्रित हुँदा पथभ्रष्ट हुने सबैभन्दा बढी सम्भावना हुन्छ। उदाहरणका लागि, कतिपय मानिसहरू सधैँ परमेश्वरका मापदण्डहरूको सट्टा आफ्नो असल मनसाय व्यक्त गरेर आडम्बर गर्न चाहन्छन्। के परमेश्वर असल मनसायको त्यस्तो अभिव्यक्तिलाई प्रशंसा गर्नुहुन्छ? परमेश्वरको इच्छालाई ध्यान दिनका लागि तैँले उहाँका मापदण्डहरू पालन गर्नैपर्छ र आफ्नो कर्तव्य पूरा गर्न परमेश्वरको प्रबन्धहरू पालन गर्नैपर्छ। असल मनसाय व्यक्त गर्ने मानिसहरूले परमेश्वरको इच्छालाई ध्यान दिँदैनन् बरु सधैँ नयाँ चालहरू चल्ने प्रयास गर्छन् र भव्य लाग्ने बोली बोल्छन्। परमेश्‍वरले तँलाई यसरी ख्याल गर्नू भनी भन्‍नुहुन्‍न। कतिपयले यसलाई तिनीहरू प्रतिस्पर्धात्मक बन्‍ने कुरा हो भन्छन्। प्रतिस्पर्धात्मक हुनु आफैमा नकारात्मक कुरा हो। यो शैतानको अहङ्कारी स्वभावको प्रकटीकरण—प्रस्फुटीकरण—हो। जब तँसित यस्तो स्वभाव हुन्छ, तब तैँले सधैँ अरूलाई होच्याउने प्रयास गरिरहेको हुन्छस्, सधैँ तिनीहरूलाई उछिन्‍ने कोसिस गरिरहेको हुन्छस्, सधैँ चाल चलिरहेको हुन्छस्, सधैँ अरूबाट लिने कोसिस गरिरहेको हुन्छस्। तँ असाध्यै ईर्ष्यालु बन्छस्, तँ कसैसँग झुक्दैनस्, र आफूलाई भीडमा विशिष्ट देखाउने कोसिस गरिरहेको हुन्छस्। यसले समस्या नित्याउँछ; शैतानले यसरी कार्य गर्छ। यदि तँ साँचो अर्थमा परमेश्‍वरको स्वीकारयोग्य प्राणी बन्‍न चाहन्छस् भने, आफ्ना सपनाहरूको पछि नलाग्। आफ्ना लक्ष्यहरू हासिल गर्नका लागि आफू जे हो त्योभन्दा श्रेष्ठ र सक्षम बन्‍ने प्रयास गर्नु खराब कुरा हो। तैँले परमेश्‍वरका योजनाबद्ध कार्य र बन्दोबस्तहरू पालन गर्न सिक्नुपर्छ, र आफ्नो स्थानभन्दा माथि जानु हुँदैन; यसले मात्र अर्थ राख्छ।

तिमीहरूको चालचलनका सिद्धान्तहरू के-के हुन्? तिमीहरूले आफ्नो स्थानअनुसार चालचलन देखाउनुपर्छ, आफ्‍नो लागि सही स्थान खोज्‍नुपर्छ, र आफूले निर्वाह गर्नुपर्ने कर्तव्य निर्वाह गर्नुपर्छ; यस्तो व्यक्ति मात्र समझ भएको व्यक्ति हो। उदाहरणको रूपमा, कतिपय मानिसहरू निश्‍चित व्यावसायिक सीप भएका सिद्धान्तहरू बुझेका हुन्छन्, र तिनीहरूले त्यो जिम्मेवारी वहन गरी त्यस क्षेत्रमा अन्तिम जाँच गर्नुपर्छ; विचार र अन्तर्दृष्टिहरू प्रदान गर्न सक्ने, अरूलाई उत्प्रेरित गरेर कर्तव्य अझ राम्ररी निभाउन मदत गर्ने मानिसहरू पनि हुन्छन्—त्यसोभए तिनीहरूले विचारहरू प्रदान गर्नुपर्छ। यदि तैँले आफ्नो निम्ति सही स्थान भेट्टाउनर आफ्ना दाजुभाइ-दिदीबहिनीहरूसँग मिलेर काम गर्न सकिस् भने, आफ्नो कर्तव्य पूरा गरिरहेको हुने छस्, र तैँले आफ्‍नो स्थान अनुसार व्यवहार गरिरहेको हुने छस्। सुरुमा तैँले विचार मात्र प्रदान गर्लास्, तर यदि अरू केही दिने प्रयास गरिस् र त्यसो गर्न सक्दो कोसिस गर्न थालिस्, तैपनि सकिनस्; र त्यसपछि अरूले ती कुराद दिँदा, तँलाई अप्ठ्यारो लाग्छ, र तँ सुन्न चाहँदैनस्, र तेरो हृदयमा पीडा हुन्छ र तँ विवश हुन्छस्, र परमेश्‍वरलाई दोष लगाउँछस् र परमेश्‍वर अन्यायी हुनुहुन्छ भनी भन्छस् भने—त्यो महत्त्वाकाङ्क्षा हो। व्यक्तिमा महत्त्वाकाङ्क्षा उत्पन्न गर्ने स्वभाव के हो? अहङ्कारी स्वभावले महत्त्वाकाङ्क्षा उत्पन्न गर्दछ। यी अवस्थाहरू निश्चय नै कुनै पनि समय तिमीहरूमा पैदा हुन सक्छन्, र यदि तिमीहरूले ती समाधान गर्न सत्यता खोजी गर्दैनौ, र तिमीहरूमा जीवन प्रवेश छैन, र यस सन्दर्भमा परिवर्तन हुन सक्दैनौ भने, तिमीहरूले कर्तव्यहरू निर्वाह गर्ने योग्यता र शुद्धताको स्तर झर्ने छ, अनि परिणामहरू पनि त्यति राम्रा हुने छैनन्। यो चित्तबुझ्दो कर्तव्य निर्वाह होइन र यसको अर्थ परमेश्‍वरले तिमीहरूबाट महिमा प्राप्त गर्नुभएको छैन। परमेश्‍वरले हरेक व्यक्तिलाई फरक-फरक प्रतिभा र योग्यता दिनुभएको छ। कतिपय मानिसहरूसँग दुई वा तीन क्षेत्रमा प्रतिभाहरू हुन्छन्, कति जनासँग एउटा क्षेत्रमा प्रतिभा हुन्छ, र कसैमा एउटै पनि प्रतिभा हुँदैन—यदि तिमीहरूले यी विषयहरूलाई सही तरिकाले लिन सक्यौ भने, तिमीहरूमा सुझबुझ छ। सुझबुझ भएको व्यक्तिले आफ्नो स्थान पत्ता लगाउन सक्छ, र आफ्नो स्थानअनुसार चल्न र राम्रोसँग आफ्नो कर्तव्य निभाउन सक्छ। आफ्‍नो स्थान कहिल्यै पनि पत्ता लगाउन नसक्‍ने व्यक्तिमा सधैँ महत्त्वाकाङ्क्षा हुन्छ। ऊ सधैँ हैसियत र लाभको पछि लाग्छ। ऊ आफूसँग भएको कुरामा कहिल्यै सन्तुष्ट हुँदैन। उसले अझै धेरै लाभ पाउन जतिसक्दो धेरै कुरा लिने प्रयास गर्छ; उसले सधैँ आफ्‍ना अत्यधिक इच्छाहरू पूरा गर्ने आशा गर्छ। उसले आफूसँग प्रतिभा र राम्रो क्षमता छ भने, आफूले परमेश्‍वरको अझै धेरै अनुग्रह पाउनुपर्छ, र आफूमा केही मात्रामा अत्यधिक इच्‍छा हुनु गलत होइन भन्‍ने सोच्छ। के यस्तो व्यक्तिमा सुझबुझ हुन्छ? के सधैँ अत्यधिक इच्‍छा राख्नु लाजमर्दो कुरा होइन र? विवेक र समझ भएका मानिसहरूलाई यो लाजमर्दो कुरा हो भन्ने लाग्न सक्छ। सत्यता बुझ्‍ने मानिसहरूले कहिल्यै पनि यी मूर्ख कुराहरू गर्ने छैनन्। यदि तँ परमेश्‍वरको प्रेमको ऋण तिर्न इमानदारीपूर्वक आफ्‍नो कर्तव्य निभाउन चाहन्छस् भने, यो अत्यधिक इच्‍छा होइन। यो सामान्य मानवताको विवेक र समझअनुरूप छ। यसले परमेश्‍वरलाई खुसी तुल्याउँछ। यदि तँ साँच्‍चै आफ्‍नो कर्तव्य राम्ररी निभाउन चाहन्छस् भने, तैँले पहिले आफ्ना लागि सही स्थान खोज्नै पर्छ, र त्यसपछि तैँले जे गर्न सक्छस् त्यो तेरो सारा हृदयले, तेरो सारा मनले, तेरो सारा शक्तिले र आफूले सके जति गर्। यो सन्तोषजनक हुन्छ, र यस्तो कर्तव्य निर्वाहमा केही शुद्धता हुन्छ। सृष्टि गरिएको वास्तविक प्राणीले गर्नुपर्ने कुरा यही हो। पहिले, तैँले सृष्टिको गरिएको वास्तविक प्राणी भनेको के हो त्यो बुझ्नैपर्छ: सृष्टि गरिएको वास्तविक प्राणी महामानव होइन, तर पृथ्वीमा सोझो र व्यावहारिक तवरमा बनेर जिउने व्यक्ति हो; ऊ बिलकुलै असाधारण र अलिकति पनि विलक्षण हुँदैन, तर कुनै पनि सामान्य व्यक्तिजस्तै हुन्छ। यदि तँ सधैँ अरूलाई उछिन्न, अरूभन्दा माथि हुन चाहन्छस् भने यो तेरो अहङ्कारी, शैतानी स्वभावद्वारा आएको हो, र यो तेरो महत्त्वाकाङ्क्षाको कारण भएको भ्रम हो। वास्तवमा, तैँले यो कुरा हासिल गर्न सक्दैनस्, र तैँले त्यसो गर्नु असम्भव छ। परमेश्‍वरले तँलाई यस्तो प्रतिभा वा सीप दिनुभएन, न त यस्तो सार नै दिनुभयो। नबिर्सी, तँ मानवजातिको सामान्य सदस्य होस्, अरूभन्दा फिटिक्कै फरक छैनस्, तैपनि तेरो रूपरङ्ग, परिवार, र हुर्काइबढाइ फरक होला, अनि तेरो प्रतिभा र योग्यतामा केही भिन्नता होला। तर यो कुरा नबिर्सी: तँ जति नै बेजोड भए पनि, यो त यी स-साना तरिकामा मात्र हो, र तेरो भ्रष्ट स्वभाव अरूकै जस्तो छ। तेरोमा हुनुपर्ने मनोवृत्ति र तैँले आफ्नो कर्तव्य निर्वाहमा पालन गर्नैपर्ने सिद्धान्तहरू अरूकै जस्ता छन्। मानिसहरू आफ्ना शक्ति र प्रतिभामा मात्र फरक हुन्छन्। मण्डलीमा केही मानिसले गितार बजाउन सक्छन्, केहीले सारङ्गी बजाउन सक्छन्, र केहीले मादल बजाउन सक्छन्। यदि यीमध्ये कुनै क्षेत्रमा तेरो रुचि छ भने तैँले सिक्न सक्छस्। यो जुनसुकै विशेष सीप वा प्रविधिको भए पनि, तँलाई सिक्न रमाइलो लाग्छ र तँ चतुर छस् भने, तैँले सिक्न सक्छस्। तैँले नयाँ सीप सिकिसकेपछि, यसलाई थप कर्तव्य निर्वाह गर्न प्रयोग गर्न सक्छस्, यसरी मानिसलाई खुसी पार्ने मात्र होइन, परमेश्वरलाई पनि खुसी पार्न सक्छस्। धेरै सीपहरू हासिल गर्नु र परमेश्वरको घरको काममा थप योगदान पुऱ्याउनु सबैभन्दा आशिषित कुरा हो। व्यक्ति जवान छँदा र राम्रो स्मरणशक्ति भएको बेला नयाँ कुराहरू सिक्नुमा कुनै खराबी छैन। यसमा फाइदा मात्रै छ, हानि छैन। यो कर्तव्य निर्वाह र परमेश्वरको घरको कामका लागि फाइदाजनक छ। आफ्नो कर्तव्य पूरा गर्दै विभिन्न नयाँ कुराहरू सिक्नमा ध्यान केन्द्रित गर्नु भनेको व्यक्ति लगनशील र जिम्मेदार हुनु हो; ऊ ती मानिसहरूभन्दा राम्रो हो जो आफ्नो कामप्रति प्रतिबद्ध छैनन्। तर, यदि तैँले केही समयदेखि केही कुरा सिकिरहेको छस् र अझै पनि केही बुझेको छैनस् भने, यसले त्यो क्षेत्रमा तेरो योग्यता छैन भन्ने सङ्केत गर्छ। जस्तै केही मानिसहरू राम्रो नृत्य गर्न सक्छन् तर बेसुरा गाउँछन् वा ताल न सुरको हुन्छ, यो जन्मजात कुरा हो र परिवर्तन गर्न सकिँदैन। यस्तो अवस्थालाई सही मनोवृत्तिका साथ सम्हाल्नुपर्छ। यदि तँ नृत्य गर्न सक्छस् भने, राम्रोसँग नृत्य गर्। यदि तँमा परमेश्वरको प्रशंसा गर्ने हृदय छ भने, तैँले बेसुरा गाए पनि परमेश्वर आपत्ति जनाउनुहुन्न। तेरो हृदय हर्षित छ भने, त्यो पर्याप्त हो। तेरो व्यक्तिगत प्रतिभा जुनै क्षेत्रमा भए पनि, तँ तिनको प्रयोग गर्छस् भने, यो राम्रो कुरा हो। आफ्नो कर्तव्य सावधानीपूर्वक निर्वाह गर्, अनि आफ्नो स्थानअनुसार चल्नु भनेको त्यही हो।

कुनै व्यक्तिले आफूलाई सिद्ध, वा विख्यात, कुलीन, वा अरूभन्दा फरक नसोचोस्; यो सबै मानिसको अहङ्कारी स्वभाव र अज्ञानताबाट आउँदछ। सधैँ आफूलाई अलग्ग ठान्नु—यो अहङ्कारी स्वभावले गराउँछ; आफ्‍ना कमीकमजोरीलाई कहिल्यै स्वीकार गर्न नसक्नु, र कहिल्यै आफ्ना गल्ती र असफलताहरू सामना गर्न नसक्नु—यो अहङ्कारी स्वभावले गराउँछ; कहिल्यै अरूलाई आफूभन्दा माथि, वा आफूभन्दा राम्रो हुन नदिनु—यो अहङ्कारी स्वभावले गराउँछ; कहिल्यै अरूलाई आफूभन्दा श्रेष्ठ वा राम्रो हुन नदिनु—यो अहङ्कारी स्वभावले गराउँछ; कहिल्यै अरूलाई आफूभन्दा राम्रा विचार, सुझाव, र दृष्टिकोण राख्‍न नदिनु, र आफूभन्दा अरू राम्रो भएको थाहा पाउँदा नकारात्मक बन्‍नु, बोल्न नचाहनु, दुःखी र उदास बन्नु, र खिन्‍न हुनु—यी सबै अहङ्कारी स्वभावले गराउँछ। अहङ्कारी स्वभावले तँलाई तेरो प्रतिष्ठाको रक्षा गर्ने, अरूले सच्चाइदिँदा त्यो स्वीकार गर्न नसक्ने, आफ्ना कमीकमजोरीहरू सामना गर्न नसक्ने, र तेरा आफ्नै असफलता र गल्तीहरू स्वीकार गर्न नसक्ने बनाउँछ। त्योभन्दा बढी, जब कुनै व्यक्ति तँभन्दा राम्रो हुन्छ, त्यसले तेरो हृदयमा घृणा र ईर्ष्या उत्पन्न गराउन सक्छ, र तँलाई बन्धनमा परेको महसुस हुन सक्छ, यहाँसम्‍म कि तँ आफ्नो कर्तव्य गर्ने इच्छा गर्दैनस् र तँ लापरवाह बन्छस्। अहङ्कारी स्वभावले तँमा यस्ता व्यवहार र अभ्यासहरू उत्पन्न गराउन सक्छ। यदि तिमीहरू अलि-अलि गर्दै यी सबै कुरा अझै गहिरो गरी खोतल्न, सफलता हासिल गर्न, र ती कुरा बुझ्न सक्छौ भने; र यदि त्यसपछि तिमीहरू बिस्तारै यी विचारहरू त्याग्न, यी यी गलत धारणा, दृष्टिकोण, र व्यवहारहरूसमेत त्याग्न सक्छौ, र तीद्वारा बन्धनमा पर्दैनौ भने; र यदि, तेरो कर्तव्य पूरा गर्दा तँ आफ्नो निम्ति सही स्थान भेट्टाउन सक्छस् र सिद्धान्तहरूअनुसार कार्य गर्न, र तैँले गर्न सक्ने र गर्नुपर्ने कर्तव्य गर्छस् भने; समय बित्दै जाँदा, तिमीहरू आफ्ना कर्तव्यहरू अझ राम्रोसँग पूरा गर्न सक्ने छौ। यसले सत्यताको वास्तविकतामा प्रवेश गराउँछ। यदि तँ सत्यताको वास्तविकतामा प्रवेश गर्न सकिस् भने, तँमा मानव स्वरूप देखा पर्नेछ, र मानिसहरूले भन्नेछन्, “यो व्यक्तिले आफ्नो स्थानअनुसार व्यवहार गर्छ, र उसले आधारभूत तरिकाले आफ्नो कर्तव्य पूरा गरिरहेको छ। तिनीहरू आफ्नो कर्तव्य पूरा गर्न स्वाभाविकता, झोकीपन, वा भ्रष्ट, शैतानी स्वभावमा भर पर्दैनन्। तिनीहरू संयमका साथ काम गर्छन्, तिनीहरूमा परमेश्‍वरको आदर गर्ने हृदय छ, तिनीहरूमा सत्यताप्रति प्रेम छ, र तिनीहरूको व्यवहार र अभिव्यक्तिले तिनीहरूले आफ्नो देहसुख र प्राथमिकताहरू त्यागेका छन् भन्‍ने प्रकट गर्दछन्।” यसरी चल्नु कति राम्रो कुरा हो! अरूले तेरा कमीकमजोरीहरूको कुरा गर्दा, तँ तिनलाई स्वीकार गर्न मात्र सक्षम हुँदैनस्, तर तँ आशावादी हुन्छस्, तेरा कमीकमजोरी र दोषहरूलाई संयमताको साथ सामना गर्छस्। तेरो मनस्थिति अति सामान्य हुन्छ, ज्यादतीहरूदेखि मुक्त, रिसाहापनबाट मुक्त हुन्छ। के मानव स्वरूप हुनु भनेको यही होइन र? त्यस्ता मानिसहरूमा मात्र समझ हुन्छ। 

जब मानिसहरू अरूले तिनीहरूलाई उच्च नजरले हेरून् र तिनीहरूका दोषहरू र कमीहरू नदेखून् भनी सधैँ स्वाङ पार्छन्, सधैँ तिनीहरू आफूलाई ढाकछोप गर्छन्, सधैँ बहाना बनाउँछन्, जब तिनीहरूले मानिसहरूको अगाडि आफ्नो सर्वोत्तम पाटो प्रस्तुत गर्ने कोसिस गर्छन्, तब त्यो कस्तो किसिमको स्वभाव हो? त्यो अहङ्कार, बहानाबाजी, पाखण्डिपन हो, यो शैतानको स्वभाव हो, यो एक प्रकारको दुष्टता हो। शैतानी शासनका सदस्यहरूलाई नै लिऊँ: तिनीहरूले गोप्यमा जति नै लडाइ, झगडा, वा हत्या गरे पनि कसैलाई पनि तिनीहरूको रिपोर्ट वा पर्दाफास गर्न दिँदैन। तिनीहरू मानिसहरूले आफ्नो पैशाचिक रूप देख्लान् भनेर डराउँछन्, र त्यसलाई ढाकछोप गर्न आफूले सकेजति सबै गर्छन्। जनसमुदायअघि तिनीहरू आफूलाई ढाकछोप गर्न आफूले सक्नेजति सबै गर्दै, तिनीहरू मानिसहरूलाई धेरै प्रेम गर्छन्, तिनीहरू धेरै महान्, महिमित र दोषरहित छन् भनी भन्छन्। यो शैतानको प्रकृति हो। शैतानको प्रकृतिको सबैभन्दा विशिष्ट विशेषता छल र धोखा हो। अनि यो छल र धोखाको उद्देश्य के हो? मानिसहरूका आँखा छल्नु, तिनीहरूलाई यसको सार र यसको साँचो रूप देख्नबाट रोक्नु, र त्यसो गरेर त्यसको शासनलाई बलियो बनाउने उद्देश्य प्राप्त गर्नु हो। साधारण मानिसहरूमा यस्तो शक्ति र हैसियत नहोला, तर तिनीहरू पनि अरूले तिनीहरूलाई राम्रो नजरले हेरून् भन्‍ने चाहन्छन्, र मानिसहरूले तिनीहरूलाई उच्च नजरले हेरून्, र हृदयमा तिनीहरूलाई उच्च हैसियतमार राखून् भन्‍ने चाहन्छन्। यो भ्रष्ट स्वभाव हो, र यदि मानिसहरूले सत्यतालाई बुझ्दैनन् भने, यसलाई चिन्न सक्दैनन्। भ्रष्ट स्वभावलाई चिन्नु सबैभन्दा गाह्रो कुरा हो: आफ्नो गल्ती र कमीकमजोरीहरू चिन्न सजिलो छ, तर आफ्नो भ्रष्ट स्वभाव चिन्न सजिलो छैन। आफूलाई नचिन्ने मानिसहरूले आफ्नो भ्रष्ट स्थितिहरूबारे कहिल्यै कुरा गर्दैनन्—तिनीहरू सधैँ आफू ठिक छु भनी सोच्छन्। र थाहै नपाई तिनीहरू देखावटी गर्न थाल्छन्: “मैले विश्वास गरेको यत्तिका वर्षमा, धेरै सतावट र धेरै कठिनाइ भोगेको छु। के तपाईंहरूलाई थाहा छ, मैले यो सबै कसरी पार गरेँ?” के यो अहङ्कारी स्वभाव हो? तिनीहरू के कारण आफ्नो प्रदर्शन गर्छन्? (मानिसहरूलाई उसको आदर गर्न लगाउन।) मानिसहरूलाई उसको आदर गर्न लगाउनुको उसको मनसाय के हो? (यस्ता मानिसहरूको मनमा उसले हैसियत पाउन।) जब कसैको मनमा तैँले हैसियत पाउँछस्, तब ऊ तेरो सङ्गतमा हुँदा, उसले तेरो श्रद्धा गर्छ, र विशेषगरी तँसित बोल्दा ऊ शिष्ट बन्छ। उसले सधैँ तेरो मान गर्छ, उसले सधैँ सबै कुरामा तँलाई प्राथमिकता दिन्छ, ऊ तेरोसामु झुक्छ, अनि उसले तेरो चापलुसी गर्छ र आज्ञा मान्छ। सबै कुरामा, तिनीहरू तँलाई खोज्छन् र तँलाई निर्णयहरू गर्न दिन्छन्। र तँलाई यसबाट आनन्द अनुभूति हुन्छ—तँलाई आफू अरू जो कोहीभन्दा बलियो र राम्रो लाग्छ। यो अनुभूति सबैलाई मन पर्छ। यो कसैको हृदयमा हैसियत हुनुको अनुभूति हो; मानिसहरू यसमा लिप्त हुन चाहन्छन्। यही कारण मानिसहरु हैसियतका लागि होड गर्छन्, र सबैले अरूको हृदयमा हैसियत पाउन, अरूबाट सम्मान र आराधना प्राप्त गर्न चाहन्छन्। यदि तिनीहरूले यसबाट त्यस्तो आनन्द पाउन सकेनन् भने, तिनीहरू हैसियतको पछि लाग्दैनन्। उदाहरणका लागि, यदि कसैको मनमा तेरो हैसियत छैन भने, तिनीहरू तेरो समान स्तरमा रहने छन्, तँलाई आफू समान व्यवहार गर्ने छन्। तिनीहरूले आवश्यक पर्दा तेरो खण्डन गर्ने छन्, तिनीहरू तँप्रति शिष्ट हुने छैनन् वा तेरो सम्मान गर्ने छैनन्, र तैँले बोलीसक्नुअघि नै त्यहाँबाट हिँड्लान्। के तँलाई अप्ठ्यारो लाग्ने छ? मानिसहरूले यस्तो व्यवहार गर्दा तँलाई मन पर्दैन; तिनीहरूले तँलाई चापलुसी गरेको, तेरो मान गरेको, र हरेक क्षण तेरो आराधना गरेको तँलाई मन पर्छ। तँ सबै कुराको केन्द्र बनेको, सबथोक तेरो वरिपरि घुमेको, र सबैले तेरो कुरा सुनेको, तेरो मान गरेको, र तेरो निर्देशन पालन गरेको तँलाई मन पर्छ। के यो राजाजस्तै शासन गर्ने, शक्ति प्राप्त गर्ने चाहना होइन र? तेरो बोली र काम हैसियतको पछ्याइ र प्राप्तिद्वारा प्रेरित हुन्छन्, र तँ यसका लागि अरूसँग लडाइ, खोसाखोस र प्रतिस्पर्धा गर्छस्। तेरो लक्ष्य पद कब्जा गर्नु, र परमेश्वरका चुनिएका मानिसहरूलाई तेरो कुरा सुन्न, तेरो समर्थन र आराधना गर्न लगाउनु हो। तैँले त्यो ओहोदा लिइसकेपछि, शक्ति प्राप्त गरेको हुन्छस् अनि हैसियत, अरूको प्रशंसा, र त्यो पदसँगै आउने अन्य सबै सुविधाहरूको लाभ उठाउन सक्छस्। मानिसहरू सधैँ भेष बदल्छन्, अरूको अगाडि प्रदर्शन गर्छन्, आडम्बर गर्छन्, स्वाङ पार्छन्, र आफू सिद्ध छु भनी अरूलाई सोच्न लगाउन आफूलाई सुशोभित पार्छन्। यसमा तिनीहरूको लक्ष्य नै हैसियत प्राप्त गर्नु हो, ताकि तिनीहरूले हैसियतबाट प्राप्त हुने कुराको आनन्द लिन सकून्। यदि तँ यो विश्वास गर्दैनस् भने, यसबारे ध्यानपूर्वक विचार गर्: तँ किन सधैँ मानिसहरूलाई तेरो आदर गर्न लगाउन चाहन्छस्? तँ तिनीहरूलाई तेरो आराधना र मान गर्न लगाउन चाहन्छस्, ताकि तैँले अन्ततः शक्ति लिन र हैसियतबाट प्राप्त हुने कुराको आनन्द लिन सकेस्। तैँले यति बेस्सरी खोजेको हैसियतबाट धेरै फाइदा पाउने छस्, र अरूले ठ्याक्कै यी नै फाइदाहरूको ईर्ष्या र चाह गर्छन्। जब मानिसहरूले हैसियतले दिने धेरै फाइदाहरूको स्वाद पाउँछन्, यसको तिनीहरूलाई नशा लाग्छ, र तिनीहरू त्यो विलासी जीवनमा लिप्त हुन्छन्। मानिसहरू यो जीवन मात्र खेरो गएको छैन भन्ने सोच्छन्। भ्रष्ट मानव यी कुरामा लिप्त भएर रमाउँछ। तसर्थ, व्यक्तिले निश्चित पद प्राप्त गरेर यसबाट प्राप्त हुने विभिन्न लाभहरू पाउन थालेपछि यी पापमय मोजमज्जाको निरन्तर तीव्र लालसा गर्छ, ती कहिल्यै नत्याग्ने हदसम्म पुग्छ। मुख्यतः प्रसिद्धि र हैसियतको पछ्याइ निश्चित पदबाट प्राप्त हुने फाइदाहरूमा रमाउने, राजाझैँ शासन गर्ने, परमेश्वरका चुनिएका मानिसहरूमाथि नियन्त्रण जमाउने, सबै कुरामा प्रभुत्व जमाउने र आफ्नो पदको विशेषाधिकारमा विलासी जीवन जिउन र पापमय मोजमज्जामा लिप्त हुन सक्ने स्वतन्त्र राज्य स्थापना गर्ने इच्छाले प्रेरित हुन्छ। शैतानले मानिसहरूलाई धोका दिन, छल गर्न र मूर्ख बनाउन र तिनीहरूमा झूटो छाप छोड्न सबै प्रकारका तरिकाहरू प्रयोग गर्छ। यसले मानिसहरूलाई त्यसको प्रशंसा गर्न र त्योसँग डराउन लगाउन डर-धम्कीसमेत प्रयोग गर्छ, यसको अन्तिम लक्ष्य तिनीहरूलाई त्यसप्रति समर्पित हुन र त्यसको आराधना गर्न लगाउनु हो। यही कुराले शैतानलाई खुसी तुल्याउँछ; त्यसको लक्ष्य मानिसहरूलाई जित्न परमेश्वरसँग प्रतिस्पर्धा गर्ने पनि हो। त्यसैले, जब तिमीहरू अन्य मानिसमाझ हैसियत र प्रतिष्ठाका लागि लड्छौ, तिमीहरू केका लागि लडिरहेका हन्छौ? के यो साँच्चै प्रसिद्धिका लागि हो? होइन। तँ वास्तवमा त्यो प्रसिद्धिले तँलाई दिने फाइदाहरूका लागि लडिरहेको हुन्छस्। यदि तँ सधैँ ती लाभहरू पाउन चाहन्छस् भने, तिनका लागि लड्नुपर्ने हुन्छ। तर यदि तैँले ती लाभहरूलाई महत्त्व दिँदैनस् र “मानिसहरूले मलाई व्यवहार गर्ने तरिकाले केही फरक पार्दैन। म त साधारण व्यक्ति हुँ। म यस्तो राम्रो व्यवहारको योग्य छैनँ, न त म व्यक्तिको आराधना गर्न नै चाहन्छु। मैले साँच्चै आराधना गर्नुपर्ने र डराउनुपर्ने त परमेश्वर मात्र हुनुहुन्छ। उहाँ मात्र मेरा परमेश्वर र प्रभु हुनुहुन्छ। कुनै व्यक्ति जतिसुकै असल किन नहोस्, उसको क्षमता जति नै धेरै किन नहोस्, उसको प्रतिभा जति नै विशाल किन नहोस्, उसको छवि जति नै सानदार वा सिद्ध किन नहोस्, ऊ मेरो श्रद्धाको वस्तु होइन किनभने ऊ सत्यता होइन। ऊ सृष्टिकर्ता होइन; ऊ मुक्तिदाता होइन, र उसले योजनाबद्ध गर्न वा मानिसको भाग्यमामाथि सार्वभौम शासन गर्न सक्दैन। ऊ मेरो आराधनाको वस्तु होइन। कुनै पनि मानव व्यक्ति मेरो आराधनाको योग्य छैन,” भनेर भन्छस् भने, के यो सत्यताअनुरूप हुँदैन र? यसको विपरीत, यदि तँ अरूको आराधना गर्दैनस् भने, र तिनीहरूले तँलाई आराधना गर्न थाले भने, तैँले तिनीहरूलाई कस्तो व्यवहार गर्नुपर्छ? तैँले तिनीहरूलाई त्यसो गर्न रोक्ने उपाय खोज्नैपर्छ, र तिनीहरूलाई यस्तो मानसिकताबाट मुक्त हुन मद्दत गर्नैपर्छ। तैँले तिनीहरूलाई तेरो साँचो रूप देखाउने मार्ग खोज्नैपर्छ, र तिनीहरूलाई तेरो कुरूपता र साँचो प्रकृति हेर्न दिनैपर्छ। मुख्य कुरा भनेको तेरा गुणहरू जति नराम्रा भए पनि, तँ जति नै उच्च शिक्षित भए पनि, तँ जति नै ज्ञानी, वा जति नै बुद्धिमानी भए पनि, तँ केवल साधारण व्यक्ति होस् भनेर मानिसहरूलाई बुझ्न लगाउनु हो। तँ कसैको प्रशंसा वा आराधनाको वस्तु होइन। सर्वप्रथम, तँ आफ्नो स्थानमा दृढ रहनैपर्छ, र गल्तीहरू गरेपछि वा आफूलाई लज्जित पारेपछि पटक्कै पछि हट्नु हुँदैन। गल्ती गरेपछि वा आफूलाई लज्जित पारेपछि, यदि तैँले यसलाई स्वीकार गर्न नसक्ने मात्र होइन, तर यसलाई लुकाउन वा सेतो पोत्न छलको प्रयोग पनि गर्छस् भने, तेरो गल्ती दोबर-तेबरह हुन्छ र तँ झनै कुरूप देखिन्छस्। तेरो महत्त्वाकाङ्क्षा अझ स्पष्ट हुन्छ। भ्रष्ट मानवजाति आफ्‍नो वास्तविकता लुकाउन सिपालु हुन्छन्। तिनीहरूले जे काम गरे पनि वा जस्तो भ्रष्टता देखाए पनि, आफ्‍नो वास्तविकता सधैँ लुकाउनैपर्छ। यदि कुनै गलत कुरा हुन्छ वा तिनीहरूले गलत काम गरे भने, तिनीहरू अरूलाई दोष लगाउन चाहन्छन्। तिनीहरू असल कुराहरूको श्रेय आफै लिन चाहन्छन्, र खराब कुराको दोष अरूलाई दिन चाहन्छन्। के वास्तविक जीवनमा यस्ता धेरै देखावटीपन हुँदैनन् र? एकदमै धेरै हुन्छन्। गल्ती गर्नु वा देखावटी रूप धारण गर्नु: यीमध्ये कुनचाहिँ स्वभावसँग सम्बन्धित छ? देखावटी रूप धारण गर्नु स्वभावसित सम्बन्धित कुरा हो, यसमा घमण्डी स्वभाव, दुष्टता र विश्‍वासघात सामेल छन्; र परमेश्‍वरले यसलाई विशेष रूपमा तुच्छ ठान्‍नुहुन्छ। वास्तवमा, जब तैँले आफ्‍नो वास्तविक रूप लुकाउँछस्, तब के भइरहेको छ भनेर सबैले बुझ्छन्, तर तँ अरूले देख्दैनन् भन्‍ने सोच्छस्, र इज्‍जत बचाउन र तैँले केही पनि गलत गरेको छैनस् भनेर सबैलाई सोच्‍ने बनाउन तैँले सक्दो तर्क गर्छस् र आफूलाई निर्दोष साबित गर्ने प्रयास गर्छस्। के यो मूर्खता होइन र? अरूले यसबारेमा के सोच्छन्? तिनीहरूलाई कस्तो अनुभव हुन्छ? दिक्‍क र घिन लाग्छ। यदि गल्ती गरिसकेपछि, तैँले यसलाई सही प्रकारले लिन सक्छस्, र सबैलाई यसबारेमा कुराकानी र टीकाटिप्पणी गर्न दिन्छस् र त्यसबाट असल-खराब छुट्याउन सक्छस्, अनि यसबारेमा खुलस्त हुन र यसलाई विश्‍लेषण गर्न सक्छस् भने, तेरो बारेमा सबैको विचार के हुनेछ? तिनीहरूले तँ इमान्दार व्यक्ति होस् भन्नेछन् किनकि तेरो हृदय परमेश्‍वरका लागि खुला छ। तेरा कार्य र व्यवहारमार्फत, तिनीहरूले तेरो हृदय देख्न सक्नेछन्। तर यदि तैँले भेष बदल्ने र सबैलाई धोका दिने कोसिस गर्छस् भने, मानिसहरूले तँलाई आदर गर्नेछैनन्, अनि तँ मूर्ख र निर्बुद्धि व्यक्ति होस् भनी भन्नेछन्। यदि तैँले नाटकबाजी गर्ने वा आफूलाई सही ठहराउने कोसिस गर्दैनस् भने, यदि तँ आफ्नो गल्ती स्वीकार्न सक्छस् भने, सबैले तँ इमानदार र बुद्धिमान् छस् भनी भन्नेछन्। अनि कुन कुराले तँलाई बुद्धिमान् बनाउँछ? सबैले गल्ती गर्छन्। सबैमा दोष र कमी-कमजोरी हुन्छ। अनि वास्तवमा, सबैसित उही भ्रष्ट स्वभाव हुन्छ। तैँले आफैलाई अरूभन्दा धेरै महान्, सिद्ध, र दयालु नसोच्; त्यसो गर्नु बिलकुलै अनुचित छ। मानिसहरूको भ्रष्ट स्वभाव अनि सार र तिनीहरूको भ्रष्टताको साँचो अनुहारबारे तँलाई स्पष्ट भएपछि, तँ तेरा आफ्नै गल्तीहरूलाई ढाकछोप गर्ने कोसिस गर्नेछैनस्, न त अरू मान्छेले गल्ती गर्दा तँ तिनीहरूप्रति नराम्रो विचार नै पाल्नेछस्, तैँले यी दुवै कुरालाई सही प्रकारले सामना गर्न सक्‍नेछस्। तब मात्र तँ समझदार हुने छस् र मूर्ख कुराहरू गर्ने छैनस्, र यसले तँलाई बुद्धिमान् बनाउने छ। बुद्धि नभएकाहरू मूर्ख मानिसहरू हुन् र तिनीहरू पर्दापछाडि गोप्य कुरा गर्दै, सधैँ आफ्ना ससाना गल्तीहरूमा अल्झिरहन्छन्। यो हेर्दै घिन लाग्छ। वास्तवमा, तैँले जे गरिरहेको हुन्छस् त्यो अरू मानिसहरूले तुरुन्तै स्पष्ट रूपमा देख्छन्, तैपनि तँ अझै निर्लज्ज बनी देखावटी गर्छस्। अरूलाई, यो जोकरको काम जस्तो लाग्छ। के यो मूर्खता होइन? यो साँच्चै मूर्खता हो। मूर्ख मानिसहरूसँग कुनै बुद्धि हुँदैन। तिनीहरूले जति धेरै प्रवचन सुने पनि, तिनीहरूले अझै पनि सत्यता बुझ्दैनन् वा कुनै कुराको वास्तविकतालाई देख्दैनन्। तिनीहरू आफ्नो अहम् कहिल्यै छोड्दैनन्, तिनीहरू अरू सबैभन्दा फरक छन्, र अरूभन्दा बढी इज्‍जतदार छन् भनी सोच्छन्, यो अहङ्कार र आत्मधर्मीपन हो, यो मूर्खता हो। मूर्ख मानिसहरूमा आत्मिक बुझाइ हुँदैन, हुन्छ त? जुन विषयहरूमा तँ मूर्ख र निर्बुद्धि हुन्छस् ती त्यस्ता विषयहरू हुन् जसको बारेमा तँसित कुनै आत्मिक समझ हुँदैन, र तैँले सजिलैसँग सत्यतालाई बुझ्दैनस्। कुराको वास्तविकता यही हो।

भ्रष्ट स्वभाव रातारात परिवर्तन हुँदैन। सबै मामिलामा आफूलाई निरन्तर आत्मचिन्तन र जाँच गर्नैपर्छ। परमेश्वरको वचनको प्रकाशमा आफ्ना कार्य र व्यवहारहरू जाँच्नैपर्छ, आफैलाई बुझ्ने प्रयास गर्नैपर्छ, र सत्यता अभ्यास गर्ने बाटो खोज्नैपर्छ। भ्रष्ट स्वभाव हटाउने तरिका यही हो। दैनिक जीवनमा प्रकट हुने भ्रष्ट स्वभावबारे चिन्तन र खोजबिन गर्न, सत्यता बुझाइको आधारमा विश्लेषण र समझ अभ्यास गर्न, अनि क्रमिक रूपमा सफलता हासिल गर्न जरुरी छ, जसले गर्दा सत्यता अभ्यास गर्न र आफ्ना सबै कार्यलाई सत्यताअनुरूप बनाउन सकिन्छ। यस्तो पछ्याइ, अभ्यास र स्वबुझाइद्वारा, यी भ्रष्ट प्रकटीकरणहरू कम हुन थाल्छन्, र अन्ततः स्वभाव परिवर्तन हुने छ भन्ने आशा पलाउँछ। यो नै मार्ग हो। स्वभाव परिवर्तन जीवन वृद्धिको कुरा हो। व्यक्तिले सत्यता बुझेर यसको अभ्यास गर्नैपर्छ। सत्यता अभ्यास गरेर मात्र भ्रष्ट स्वभावको समस्या हल गर्न सकिन्छ। यदि भ्रष्ट स्वभाव निरन्तर प्रकट भइरहन्छ, हरेक कार्य र बोलीमा समेत प्रकट भइरहन्छ भने, यसको अर्थ स्वभाव परिवर्तन भएको छैन। भ्रष्ट स्वभावसँग सम्बन्धित कुनै पनि मामिलालाई गम्भीरतापूर्वक विश्लेषण र खोजबिन गर्नुपर्छ। भ्रष्ट स्वभावको मूल कारण पत्ता लगाएर समाधान गर्न सत्यता खोजी गर्नुपर्छ। भ्रष्ट स्वभावको समस्या पूर्ण रूपमा समाधान गर्ने एकमात्र तरिका यही हो। तैँले यो मार्ग फेला पारिसकेपछि तेरो स्वभाव परिवर्तन हुने आशा पलाउँछ। यी खोक्रा कुरा होइनन्; ती त वास्तविक जीवनसँग सान्दर्भिक छन्। मुख्य कुरा भनेको व्यक्तिविशेषहरू सत्यताका वास्तविकताहरूमा पूर्ण हृदयले र लगनशील भई चल्न सक्छन् कि सक्दैनन् र सत्यता अभ्यास गर्न सक्छन् कि सक्दैनन् भन्ने हो। तिनीहरू सत्यता अभ्यास गर्न सक्छन् भने, बिस्तारै आफ्नो भ्रष्ट स्वभाव त्याग्न थाल्न सक्छन्। त्यसपछि तिनीहरू परमेश्वरको मापदण्ड र आफ्नो स्थानअनुसार चल्न सक्छन्। तिनीहरूले आफ्नो ठाउँ पत्ता लगाएर, सृष्टि गरिएको प्राणीको रूपमा आफ्नो भूमिकामा दृढ बनेर, अनि साँच्चै परमेश्वरको आराधना गर्ने र उहाँप्रति समर्पित हुने व्यक्ति बनेर, परमेश्वरबाट स्याबासी पाउने छन्।

फेब्रुवरी २०, २०२०


भाग तीन: 
सर्वशक्तिमान् परमेश्‍वरका चुनिएका मानिसहरूमध्येका केहीसँग उहाँको सामान्य कुराकानी


सत्यता र परमेश्‍वरलाई कसरी लिने भन्‍नेसम्बन्धी वचनहरू

अंश ४

सत्यता पछ्याउने सबभन्दा महत्त्वपूर्ण पाटो भनेको परमेश्‍वरका वचनहरू पढ्नमा केन्द्रित हुनु हो। परमेश्‍वरका वचनहरू पढेर व्यक्तिले कति मात्रामा लाभ प्राप्त गर्न सक्छ भन्ने कुरा उसको बुझ्नसक्ने क्षमतामा निर्भर रहन्छ। सबैले परमेश्‍वरका वचन पढे पनि केहीले मात्र त्यसबाट वास्तविक अर्थ बुझ्न र अन्तर्दृष्टि पाउन सक्छन्, अनि परमेश्‍वरका वचनहरू पढिरहेसम्‍म, तिनीहरूले केही न केही पाई नै रहनेछन्। तर अरू यस्ता हुँदैनन्। परमेश्‍वरका वचनहरू पढ्दा तिनीहरू धर्मसिद्धान्त बुझ्न मात्र ध्यान केन्द्रित गर्दछन्। यसको नतिजा के हुन्छ भने, तिनीहरूले परमेश्‍वरका वचनहरू पढेको वर्षौँपछि धर्मसिद्धान्त त धेरै  बुझ्छन्, तर जबजब तिनीहरू समस्यामा पर्छन्, तिनीहरूले ती समस्या समाधान गर्न सक्दैनन्; तिनीहरूले सिकेका कुनै पनि कुरा काम लाग्दैनन्। यहाँ के भइरहेको छ? मानिसहरू सबैले परमेश्‍वरका वचनहरू पढे पनि नतिजा फरक फरक हुन्छन्। सत्यतालाई प्रेम गर्नेहरूले सत्यता स्विकार्न सक्छन्, जबकि सत्यतालाई प्रेम नगर्नेहरूले परमेश्‍वरका वचनहरू पढेपछि पनि सत्यता स्विकार्न सक्दैनन्। तिनीहरूले जस्तोसुकै समस्या सामना गरे पनि परमेश्‍वरका वचनहरूमा सत्य खोजी गर्दैनन्। अलिअलि अनुभव भएका मानिसहरूले परमेश्‍वरका वचनहरू पढ्दा केही व्यावहारिक कुराबारे छलफल गर्न र सत्यतासम्बन्धी आफ्ना व्यावहारिक ज्ञानहरू बताउन सक्छन्—यो सत्यताको बुझाइ हो। अनुभव नभएकाहरूले परमेश्‍वरका वचनहरूको शाब्दिक अर्थ मात्र बुझ्छन्, तर तिनीहरूसँग थोरै पनि ज्ञान र अनुभव हुँदैन—यसलाई सत्यताको बुझाइ मान्न सकिँदैन। कतिपय अगुवाहरूले आफू मण्डली जानुको कारण विशेष गरी सत्यता प्रदान गर्न हो भनेर प्रायः अरूलाई भनिरहेका हुन्छन्। के यो भनाइ सही हो त? “सत्यता प्रदान गर्न” भन्ने शब्दहरू हल्का रूपमा बोल्‍नु हुँदैन। सत्यता कोसँग हुन्छ? सत्यता प्रदान गर्छु भनेर दाबी गर्ने कसले हिम्मत गर्छ? के यो दाबी अति नै ठूलो छैन र? जब तिमीहरू परमेश्‍वरमा विश्‍वास गरी उहाँलाई पछ्याउँछौ, तब तिमीहरू सत्यता स्विकार्ने र सत्यता पछ्याउने व्यक्ति मात्र हुन्छौ। यदि तिमीहरू यसो गर्न सक्छौ भने यो पहिले नै धेरै राम्रो कुरा हो। यदि व्यक्तिले केही सत्यता बुझ्न र सत्यताको केही अनुभव र ज्ञानबारे बोल्न सके पनि, तिनीहरूले सत्यता आपूर्ति गर्छन् भनेर भन्न सकिँदैन, किनभने कुनै पनि व्यक्तिसँग सत्यता हुँदैन। केही अनुभव र ज्ञानबारे बोल्दैमा कसरी सत्यता आपूर्ति गरेको भयो र? तसर्थ, यो मात्र भन्‍न सकिन्छ कि, अगुवा र सेवकहरूले मलजलको काम मात्र गरिरहेका हुन्छन् र तिनीहरू मण्डलीका दाजुभाइ-दिदीबहिनीहरूलाई जीवनप्रवेश गर्न मद्दत गर्नमा विशेष जिम्मेवार भइरहेका मात्र हुन्छन्। तिनीहरूले सत्यता आपूर्ति गरिरहेका हुन्छन् भन्न सकिँदैन। कुनै व्यक्तिसँग केही कद भए पनि उसले अरूलाई सत्यता आपूर्ति गरिहेको हुन्छ भन्न सकिँदैन। यस्तो बिलकुलै भन्न सकिँदैन। कति मान्छेले सत्यता बुझ्छन्? के कुनै व्यक्तिको कदले उसलाई सत्यता आपूर्ति गर्न सक्षम बनाउँछ? यदि कसैसँग सत्यताको केही अनुभव र ज्ञान छ नै भने पनि, उसले सत्यता आपूर्ति गर्न सक्छ भन्न सकिँदैन। यस्तो बिलकुलै भन्न सकिँदैन, यो त अति नै तर्कहीन कुरा हो। कतिपय मानिसहरू मण्डलीमा मलजल र सत्यता आपूर्ति गर्न गर्व महसुस गर्छन्, मानौँ तिनीहरूले धेरै नै सत्यता बुझेका छन् र यसको परिणामस्वरूप, तिनीहरूले झुटा अगुवा र ख्रीष्टविरोधीहरू चिन्न सक्दैनन्। के यो विरोधाभास होइन र? यदि कसैले तँलाई सत्यता के हो भनेर सोध्यो र तैँले “परमेश्‍वरको वचन नै सत्यता हो; सत्यता नै परमेश्‍वरको वचन हो” भनेर जबाफ दिइस् भने, के तैँले सत्यता बुझेको हुन्छस्? तैँले धर्मसिद्धान्तका शब्द र वाक्यांश मात्र बोल्न सक्छस् तर सत्यता के हो भन्नेबारे तँसँग अनुभव र ज्ञान हुँदैन, त्यसैले तँ अरूलाई सत्यता आपूर्ति गर्न सक्षम हुँदैनस्। अहिले, अगुवाको रूपमा सेवा गर्ने व्यक्तिहरू सबैसँग अनुभवको कमी छ; तिनीहरूसँग सत्यता पछ्याउने थोरै क्षमता र तत्परता मात्र छ। तिनीहरू वृद्धिविकास र तालिमको लागि योग्य छन् र तिनीहरूले कर्तव्य पूरा गर्ने कुराको नेतृत्व लिन सक्छन्। तिनीहरूले केही ज्ञानबारे सङ्गति गर्न सके पनि, सत्यता आपूर्ति गर्छन् भनेर कसरी भन्न सकिन्छ? धेरैजसो अगुवा र सेवकहरूले केही ज्ञानको कुरा गर्न सक्छन्, तर त्यसको अर्थ तिनीहरूसँग सत्यता वास्तविकता छ भन्ने होइन। आखिर, तिनीहरूले धेरै वर्षसम्म प्रवचन सुनेका छन् र तिनीहरूसँग केही सतही ज्ञान छ; तिनीहरू सत्यता सङ्गति गर्न इच्छुक छन् र अरूलाई केही हदसम्म सहयोग पनि गर्छन्, तर तिनीहरूले सत्यताको आपूर्ति गरिरहेका छन् भनेर भन्न सकिँदैन। के अगुवा र सेवकहरू सत्यता आपूर्ति गर्न सक्षम हुन्छन्? बिलकुलै हुँदैनन्। अगुवा र सेवकहरूले मण्डलीमा प्रचार र मलजल गर्छन्; सबभन्दा महत्त्वपूर्ण कुरा तिनीहरूले व्यावहारिक समस्याहरू हल गर्न सक्नुपर्छ र यो नै तिनीहरूले साँचो रूपमा मण्डलीमा मलजल गर्न सक्ने एकमात्र तरिका हो। अहिले, धेरैजसो अगुवा र सेवकहरू अझै पनि कैयौँ व्यावहारिक समस्या हल गर्न सक्दैनन्। सत्यताको केही ज्ञानबारे सङ्गति गर्न सके पनि, तिनीहरूले धेरैजसो बोल्ने कुराहरू अझै पनि धर्मसिद्धान्तका शब्द र वाक्यांश मात्र हुन्। तिनीहरूले सत्यता वास्तविकताबारे त स्पष्टसँग सङ्गति गर्न सक्दैनन्, अनि के साँच्चै समस्याहरू समाधान गर्न सक्छन् त? धेरैजसो अगुवा र सेवकहरूसँग बुझ्ने क्षमता थोरै मात्र हुन्छ र अझै पनि त्यति धेरै व्यावहारिक अनुभव हुँदैन। के तिनीहरूले अरूभन्दा बढी सत्यता बुझ्छन् र तिनीहरूसँग अरूभन्दा बढी सत्यता वास्तविकता हुन्छ भन्न सकिन्छ? यसो भन्न सकिँदैन, तिनीहरूको स्तर यतिको हुँदैन। कतिपय अगुवा र सेवकहरूलाई जगेर्ना गर्ने प्रयोजनको लागि मात्रै बढुवा गरिएको हुन्छ; तिनीहरूलाई प्रशिक्षित हुने मौका दिइन्छ, किनभने तिनीहरूसँग केही क्षमता र बुझ्‍ने सामर्थ्य हुन्छ, र तिनीहरूको पारिवारिक वातावरण पनि उपयुक्त हुन्छ। कसैलाई बढुवा गर्नुको अर्थ तिनीहरूसँग सत्यता वास्तविकता छ र तिनीहरूले सत्यता आपूर्ति गर्न सक्छन् भन्ने होइन। यति मात्र हो कि सत्यता पछ्याउनेहरूले अरूभन्दा पहिले अन्तर्दृष्टि र ज्योति प्राप्त गर्छन्, तर यो थोरै ज्योति सत्यता होइन, यो सत्यताको अंश पनि होइन, यो सत्यताअनुरूप कुरो मात्र हो। परमेश्‍वरबाट प्रत्यक्ष व्यक्त भएको कुरो मात्र सत्यता हो। पवित्र आत्माको अन्तर्दृष्टि सत्यताअनुरूपको कुरो मात्र हो, किनभने पवित्र आत्माले मानिसलाई तिनीहरूको कदअनुसार अन्तर्दृष्टि दिनुहुन्छ। उहाँले मानिसहरूसँग प्रत्यक्ष रूपमा सत्यता बोल्नुहुन्‍न। बरु, उहाँले तिनीहरूलाई तिनीहरू जुन ज्योति प्राप्त गर्न सक्षम छन् त्यही ज्योति दिनुहुन्छ। तैँले यो कुरा बुझ्नैपर्छ। यदि कुनै व्यक्तिसँग परमेश्‍वरका वचनहरूबारे केही अन्तर्दृष्टि छ र उसले अनुभवबाट केही ज्ञान प्राप्त गरेको छ भने, के यसलाई सत्यता मानिन्छ? मानिँदैन। बढीमा, तिनीहरूसँग सत्यताको केही बुझाइ हुन्छ। पवित्र आत्माका अन्तर्दृष्टिका वचनहरूले परमेश्‍वरका वचनहरू प्रतिनिधित्व गर्दैनन्, तिनले सत्यता प्रतिनिधित्व गर्दैनन् र ती सत्यता होइनन्। बढीमा, त्यो व्यक्तिसँग सत्यताको केही बुझाइ हुन्छ र उसलाई पवित्र आत्माद्वारा केही मात्रामा अन्तर्दृष्टि दिइएको हुन्छ। यदि कुनै व्यक्तिले सत्यताको केही बुझाइ प्राप्त गर्छ र त्यो बुझाइ अरूलाई आपूर्ति गर्छ भने उसले आफ्नो बुझाइ र अनुभव मात्र आपूर्ति गरिरहेको हुन्छ। उसले अरूलाई सत्यता आपूर्ति गरिरहेको छ भनेर भन्‍न मिल्दैन। उसले सत्यता सङ्गति गरिरहेको छ भनेर तँ भन्छस् भनेचाहिँ त्यो ठीकै हुन्छ; त्यो उपयुक्त व्याख्या नै हो। म किन यसो भन्दै छु? किनभने तैँले सत्यताबारे आफूले बुझेका कुराहरू सङ्गति गर्दै छस्; तर त्यो आफैचाहिँ सत्यता होइन। तसर्थ, तैँले केही बुझाइ र अनुभव सङ्गति गरिरहेको छु भन्न मात्र सक्छस्; तैँले सत्यता आपूर्ति गरिरहेको छु भनेर कसरी भन्न सक्छस्? सत्यता आपूर्ति गर्नु त्यति सरल कुरो होइन। यस्तो वाक्य बोल्न योग्य को छ? परमेश्‍वर मात्र मानिसहरूलाई सत्यता आपूर्ति गर्न सक्षम हुनुहुन्छ। के मानिसहरू सक्षम छन् र? तसर्थ, तैँले यो कुरा स्पष्ट रूपमा बुझ्नुपर्छ। यो गलत शब्दहरू प्रयोग गर्नुको मात्र समस्या होइन, चुरो कुरो त के हो भने, तैँले तथ्यहरूको उल्लङ्घन र तोडमोड गर्दै छस्। तैँले गरेको दाबी अतिशयोक्ति छ। मानिसहरूसँग परमेश्‍वरका वचनहरूबारे केही बुझाइ र अनुभव हुन सक्ला, तर तैँले तिनीहरूसँग सत्यता छ, वा तिनीहरू सत्यताकाहरू हुन् भन्न सक्दैनस्। तैँले यो बिलकुलै भन्न सक्दैनस्। सत्यताबाट मानिसले जतिसुकै बुझाइ हासिल गरेको भए पनि, तैँले तिनीहरूसँग सत्यताको जीवन छ भनेर भन्न सक्दैनस्, तिनीहरू सत्यताकाहरू हुन् भन्न सक्‍ने त कुरै नगरौँ। तैँले यो बिलकुलै भन्न सक्दैनस्। मानिसले सत्यताको केही अंश मात्र बुझेका हुन्छन्, तिनीहरूसँग केही ज्योति र अभ्यासका केही तरिका मात्र हुन्छन्। तिनीहरूसँग आज्ञाकारिताको केही वास्तविकता र केही साँचो परिवर्तन मात्र हुन्छन्। तर तिनीहरूले सत्यता प्राप्त गरेका छन् भनेर तैँले भन्न सक्दैनस्। परमेश्‍वरले सत्यता व्यक्त गरेर मानिसलाई जीवन दिनुहुन्छ। उहाँले मानिसहरूलाई उहाँको सेवा गर्न र उहाँलाई सन्तुष्ट तुल्याउनको लागि मानिसहरूले सत्यता बुझून् र सत्यता प्राप्त गरून् भन्‍ने मापदण्ड पनि दिनुहुन्छ। मानिसहरूले परमेश्‍वरको काम एक हदसम्म अनुभव गरेर साँच्चै सत्यता प्राप्त गरेका छन् भन्ने दिन आए पनि, तैँले अझै पनि मानिसहरू सत्यताकाहरू हुन् भन्न सक्दैनस्, मानिसहरूसँग सत्यता हुन्छ भनेर भन्न त झन् सक्दै सकिँदैन। किनभने मानिससँग धेरै वर्षको अनुभव भए पनि तिनीहरूले प्राप्त गर्न सक्ने सत्यताको सीमा हुन्छ र यो निकै थोरै मात्रामा मात्रै हुन्छ। सत्यता सबभन्दा गहिरो र रहस्यमय कुरा हो; परमेश्‍वरसँग जे छ र उहाँ जे हुनुहुन्छ, यो त्यही हो। मानिसहरूले आफ्नो जीवनकालमा प्राप्त गर्ने सत्यता अत्यन्तै सीमित हुन्छ। मानिसहरू कहिल्यै पनि पूर्ण रूपमा सत्यता प्राप्त गर्न, यसलाई पूर्ण रूपमा बुझ्न वा यसलाई पूर्ण रूपमा जीउन सक्नेछैनन्। परमेश्‍वरले मानिसहरू उहाँसामु सँधै बच्चा रहनेछन् भनेर भन्नुको अर्थ यही हो।

कतिपय मानिसहरू के विश्‍वास गर्छन् भने, एकपटक तिनीहरूसँग परमेश्‍वरले व्यक्त गर्नुभएको सत्यताको अनुभव र ज्ञान भइसकेपछि र तिनीहरूले सत्यताको हरेक पक्ष गहन रूपमा बुझिसकेपछि र तिनीहरू सत्यताअनुसार कार्य गर्न सक्ने भइसकेपछि, तिनीहरू सत्यता व्यक्त गर्न सक्षम बन्‍नेछन्। यसो गरेर तिनीहरू आफू ख्रीष्टको रूपमा जिइरहेको छु भन्‍ने सोच्छन्, ठीक त्यसरी नै जसरी पावलले “मेरो लागि जिउनु ख्रीष्ट हो” (फिलिप्‍पी १:२१) भनेर भनेका थिए। के यो दृष्टिकोण सही हो त? के यो “परमेश्‍वर–मानिस” विवादको अर्को समर्थन होइन र? यो बिलकुलै गलत हो! मानिसले एउटा कुरा बुझ्‍नुपर्छ: तँसँग सत्यताको जति धेरै अनुभव वा ज्ञान भए पनि वा तैँले सत्यता वास्तविकतामा प्रवेश गरिसकेको र तँ परमेश्‍वरका योजनाबद्ध कार्य र बन्दोबस्तप्रति समर्पित हुन सक्षम भएको भए पनि, र तँ परमेश्‍वरप्रति समर्पित हुन र परमेश्‍वरको लागि गवाही दिनसक्ने भए पनि, अनि तेरो जीवनप्रवेश जतिसुकै उच्च वा गहन भए पनि, तेरो जीवन अझै पनि मानव जीवन हो र मानव कहिल्यै परमेश्‍वर बन्न सक्दैन। यो मानिसहरूले बुझ्नैपर्ने निरपेक्ष परम तथ्य हो। अन्त्यमा, तँसँग सत्यताको हरेक पक्षको अनुभव र बुझाइ भए पनि र तँ परमेश्‍वरका योजनाबद्ध कार्यहरूमा समर्पित भए पनि र सिद्ध पारिएको व्यक्ति बने पनि, तँ अझै पनि सत्यताको होस् भनेर भन्न सकिँदैन। तैँले साँचो अनुभवात्मक गवाही बोल्न सके पनि यसको अर्थ तैँले सत्यता व्यक्त गर्न सक्छस् भन्ने होइन। विगतमा, धार्मिक समूहहरूमाझ व्यक्तिभित्र “ख्रीष्टको जीवन” हुन्छ भन्ने भनाइ प्रचलित थियो। यो एक गलत र अस्पष्ट अभिव्यक्ति थियो। अहिले मानिसहरूले यसो नभने पनि यसबारे तिनीहरूको बुझाइ अस्पष्ट नै रहेको छ। केही मानिसहरू सोच्छन्, “हामीले सत्यता प्राप्त गरेकोले र सत्यता हामीभित्र भएकोले, हामीसँग सत्यता छ, हाम्रो हृदयमा सत्यता छ र हामी पनि सत्यता व्यक्त गर्न सक्छौँ।” के यो पनि गलत होइन र? मानिसहरूले अक्सर आफूसँग सत्यता छ वा छैन भन्नेबारे कुरा गर्छन्, र यसले मुख्य गरी तिनीहरूसँग सत्यताको अनुभव र ज्ञान छ वा छैन र तिनीहरू सत्यताअनुसार अभ्यास गर्न सक्छन् वा सक्दैनन् भन्ने कुरा इङ्गित गर्छ। हरेक व्यक्तिले सत्यता अनुभव गर्छ तर हरेकले अनुभव गर्ने स्थिति फरकफरक हुन्छ। सत्यताबाट प्रत्येक व्यक्तिलाई प्राप्त हुने कुरा पनि फरकफरक नै हुन्छ। यदि तैँले सबैको अनुव र बुझाइलाई जोड्ने हो भने पनि यसले पूर्ण रूपमा सत्यताको सार प्रतिबिम्बित गर्नेछैन। सत्यता यति गहन र रहस्यमय छ! तैँले प्राप्त गरेका हरेक कुरा र तेरो सबै बुझाइले सत्यताको ठाउँ लिन सक्दैन भनेर मैले किन भनेको हुँ? तेरो केही अनुभव र बुझाइबारे तेरो सङ्गति सुनिसकेपछि मानिसहरूले यसलाई बुझ्नेछन्, र यसलाई पूर्ण रूपमा बुझ्न र प्राप्त गर्नको लागि तिनीहरूले लामो समयसम्म अनुभव गर्नुपर्दैन। यो केही गहन भए पनि तिनीहरूलाई कयौँ वर्षको अनुभव चाहिँदैन। तर सत्यताको हकमा भने मानिसहरूले आफ्नो पूरै जीवनकालमा पनि यसका सबै पक्षको अनुभव गरिसक्‍नेछैनन्। तैँले सबैजनालाई एकसाथ जोडिस् भने पनि तिनीहरूले यो सबै अनुभव गरेका हुनेछैनन्। तैँलै देख्न सकेझैँ, सत्यता निकै गहन र रहस्यमय छ। शब्दहरूले पनि सत्यतालाई पूर्ण रूपमा व्याख्या गर्न सक्दैनन्। मानव भाषामा व्यक्त गरिएको सत्यता नै मानवहरूको साँचो सार हो। मानवले यो सबै कुरा कहिल्यै अनुभव गर्न सक्‍नेछैन र सत्यतालाई पूर्ण रूपमा जीउन पनि कहिल्यै सक्नेछैन। यस्तो किन हुन्छ भने, मानिसहरूले हजारौँ वर्ष बिताए पनि, तिनीहरूले सत्यताको एउटा तत्व पनि पूर्ण रूपमा अनुभव गरेका हुनेछैनन्। मानिसहरूले जतिसुकै वर्ष अनुभव गरे पनि तिनीहरूले बुझ्ने र प्राप्त गर्ने सत्यता अझै पनि सीमित नै हुनेछ। के भन्न सकिन्छ भने, सत्यता मानवताको जीवनको अनन्त मूल हो। परमेश्‍वर सत्यताको स्रोत हुनुहुन्छ र सत्यता वास्तविकताहरूमा प्रदेश गर्नु एक यस्तो कार्य हो जसको कुनै अन्त्य नै हुँदैन।

परमेश्‍वर स्वयमको जीवन नै सत्यता हो; यसले उहाँको स्वभाव, उहाँको सार, अनि उहाँसँग जे छ र उहाँ जे हुनुहुन्छ ती सबको प्रतिनिधित्व गर्छ: केही अनुभव र ज्ञान भएकोले यदि तँ आफूसँग सत्यता छ भनेर भन्छस् भने, के तैँले पवित्रता प्राप्त गरेको हुन्छस्? तैँले अझै किन भ्रष्टता देखाउँछस्? किन तैँले फरकरक प्रकारका मानिसहरूका बीचमा भिन्‍नता छुट्याउन सक्दैनस्? तैँले किन परमेश्‍वरको गावही दिन सक्दैनस्? तैँले केही सत्यता प्राप्त गरे पनि, के तैँले परमेश्‍वरको प्रतिनिधित्व गर्न सक्छस्? के तँ परमेश्‍वरको स्वभावमा जिउन सक्छस्? तँसँग कुनै सत्यताको कुनै निश्‍चित पक्षबारे केही अनुभव र ज्ञान हुन सक्छ र तैँले आफ्नो वाणीमा केही ज्योति घुसाउन सक्छस होला, तर तैँले मानिसहरूलाई प्रदान गर्न सक्‍ने कुरा अत्यन्तै सीमित हुन्छ, र त्यो दीर्घकालीन रूपमा रहन सक्दैन। यस्तो किन हुन्छ भने तेरो बुझाइ र तैँले प्राप्त गरेको ज्योतिले सत्यताको सार र सत्यताको सम्पूर्णतालाई प्रतिनिधित्व गर्दैन। यसले सत्यताको एउटा वा सानो पक्षलाई मात्रै प्रतिनिधित्व गर्छ, यो मानवले हासिल गर्न सक्‍ने स्तर मात्रै हो, र यो अझै पनि सत्यताको सारबाट टाढै हुन्छ। यो थोरै ज्योति, अन्तर्दृष्टि, अनुभव र ज्ञानले कहिल्यै पनि सत्यताको स्थान लिन सक्दैन। सबै मानिसहरूले सत्यता अनुभव गरेर केही परिणाम हासिल गरे पनि, र तिनीहरूका सबै अनुभव र ज्ञानलाई एकै ठाउँमा राखे पनि, त्यो यो सत्यताको एक हरफको सम्पूर्णता र सारको स्तरमा पुग्‍न सक्दैन। विगतमा यस्तो भनिएको थियो, “म यसलाई मानव संसारका लागि एउटा सूत्रको रूपमा जोड्छु: मानिसहरूका माझमा, मलाई प्रेम गर्ने कोही पनि छैन।” यो वाक्य सत्यता हो, जीवनको साँचो सार, सबैभन्दा गहन कुरा, अनि परमेश्‍वर स्वयम्‌को एक अभिव्यक्ति हो। तीन वर्षको अनुभवपछि, तैँले थोरै सतही बुझाइ प्राप्त गरेको हुन सक्छस्, र सातआठ वर्षपछि, तैँले अलिक बढी बुझाइ प्राप्त गरेको हुन सक्छस्, तर यो बुझाइले सत्यताको यो हरफको स्थान कहिल्यै लिन सक्दैन। कोही अर्कोले पनि दुई वर्षपछि थोरै बुझाइ वा दश वर्षपछि थप बुझाइ प्राप्त गर्न सक्छ, वा जीवनभरमा तुलनात्मक रूपमा निकै उच्‍च बुझाइ प्राप्त गर्न सक्छ, तर तिमीहरू दुवैको समग्र बुझाइले पनि सत्यताको यो हरफको स्थान लिन सक्दैन। तिमीहरू दुवैले समग्र रूपमा जति धेरै अन्तर्ज्ञान, ज्योति, अनुभव, वा ज्ञान बटुले पनि, त्यो कुराले सत्यताको यो हरफको स्थान लिन सक्दैन। भन्‍नुको अर्थ, मानव जीवन सधैँ मानव जीवन नै हुन्छ, र तेरो ज्ञान सत्यता, परमेश्‍वरको इच्‍छा, वा परमेश्‍वरका मापदण्डहरूसँग जति मिले पनि, त्यसले कहिल्यै पनि सत्यताको स्थान लिन सक्दैन। मानिसहरूसँग सत्यता छ भन्‍नुको अर्थ मानिसहरूले साँचो रूपमा सत्यता बुझेका छन्, तिनीहरू परमेश्‍वरको वचनका केही वास्तविकताहरूमा जिउँछन्, तिनीहरूसँग परमेश्‍वरबारे केही वास्तविक ज्ञान छ, र तिनीहरूले परमेश्‍वरलाई उचाल्‍न र सन्तुष्ट पार्न सक्छन् भन्‍ने हुन्छ। तर मानिसहरूसँग पहिल्यैदेखि सत्यता छ भनेर भन्‍न सकिँदैन, किनभने सत्यता अत्यन्तै प्रगाढ हुन्छ। परमेश्‍वरको वचनको एउटा हरफलाई अनुभव गर्नसमेत जीवनभरिको समय लाग्‍न सक्छ, र धेरै जीवनकालको अनुभवपछि, वा हजारौँ वर्षपछि पनि, परमेश्‍वरको वचनको एउटा हरफलाई पूर्ण रूपमा अनुभव गर्न सकिँदैन। यो स्पष्ट छ कि सत्यतालाई बुझ्‍ने र परमेश्‍वरलाई चिन्‍ने प्रक्रिया वास्तवमै अनन्त हुन्छ, र मानिसहरूले जीवनकालभरिको अनुभवमा कति सत्यता बुझ्‍न सक्छन् भन्‍ने कुराको पनि सीमा हुन्छ। कतिपय मानिसहरूले परमेश्‍वरको वचनको पाठ्य तहको अर्थ बुझ्‍नासाथ तिनीहरूसँग सत्यता छ भनेर भन्छन्। के यो बकवास होइन र? ज्योति र ज्ञान दुवैको हकमा, गहनताको कुरा आउँछ। व्यक्तिले जीवनकालमा प्रवेश गर्न सक्‍ने सत्यता वास्तविकताहरू सीमित हुन्छन्। त्यसकारण, तँसँग केही ज्ञान र ज्योति छ भन्दैमा तँसँग सत्यता वास्तविकताहरू छन् भन्‍ने हुँदैन। मुख्य कुरा यो ज्योति र ज्ञानले सत्यताको सारलाई छुन्छ कि छुँदैन भन्‍ने हो। यो नै सबैभन्दा महत्त्वपूर्ण कुरा हो। कतिपय मानिसहरूलाई तिनीहरूले कुनै कुरा प्रकाश पार्न सकेपछि वा थोरै सतही बुझाइ प्रदान गर्न सकेपछि तिनीहरूसँग सत्यता छ भन्‍ने लाग्छ। यो कुराले तिनीहरूलाई खुशी तुल्याउँछ, त्यसकारण तिनीहरू आफैप्रति गर्व र घमण्ड गर्छन्। वास्तवमा, तिनीहरू अझै पनि सत्यता वास्तविकतामा प्रवेश गर्नबाट टाढै हुन्छन्। मानिसहरूले के-कस्ता सत्यता प्राप्त गर्न सक्छन्? के सत्यता धारण गरेका मानिसहरू कुनै पनि समय र स्थानमा लड्न सक्छन्? मानिसहरूसँग सत्यता हुँदा, कसरी तिनीहरूले अझै पनि परमेश्‍वरलाई चुनौती र धोका दिन सक्छन्? यदि तैँले तँसँग सत्यता छ र यसले तँभित्र ख्रीष्‍टको जीवन भएको प्रमाणित गर्छ भनेर दाबी गर्छस् भने, यो त निर्लज्‍जताको पराकाष्ठा हो! के तँ प्रभु भएको छस्, ख्रीष्‍ट बनेको छस् र? यो हास्यास्पद अभिव्यक्ति हो, र यो पूर्णतया मानिसको अनुमान मात्र हो; यो मानव धारणा र कल्‍पनाहरूबाट आएको कुरा हो, र यो परमेश्‍वरसामु टिक्‍न सक्‍दैन।

मानिसहरूले सत्यता बझ्‍ने, र त्यसलाई आफ्नो जीवनको रूपमा जिउनेबारे कुरा गर्नुपर्दा, त्यो “जीवन” ले केलाई जनाउँछ? यसले तिनीहरूको हृदयमा सत्यता सर्वोच्‍च हुन्छ, तिनीहरू परमेश्‍वरको वचनको आधारमा जिउन सक्छन्, र तिनीहरूमा परमेश्‍वरका वचनहरूको वास्तविक ज्ञान र सत्यताको सच्‍चा बुझाइ छ भन्‍ने जनाउँछ। जब मानिसहरूभित्र यो नयाँ जीवन हुन्छ, यो पूर्णतया परमेश्‍वरका वचनहरू अभ्यास र अनुभव गरेर हासिल गरिएको हुन्छ। यो परमेश्‍वरका वचनहरूको सत्यताको जगमा निर्मित भएको हुन्छ, र यो सत्यताको क्षेत्रमा तिनीहरूको जियाइमार्फत प्राप्त भएको हुन्छ; मानिसहरूको जीवनमा हुने सबै कुरा भनेकै सत्यतासम्बन्धी तिनीहरूको ज्ञान र अनुभव हुन्छ। यही नै जग हो, र यसले त्यो दायरा नाघ्‍न सक्दैन; सत्यता र जीवन प्राप्त गर्ने कुरा गर्दा यही जीवनलाई इङ्गित गरिएको हुन्छ। परमेश्‍वरका वचनहरूको सत्यताअनुसार जिउन सक्‍नु भनेको मनिसहरूभित्र सत्यताको जीवन छ भन्ने हुँदैन, न त मानिसहरूसित तिनीहरूको जीवनको रूपमा सत्यता छ भन्दैमा तिनीहरू सत्यता बन्छन्, र तिनीहरूको आन्तरिक जीवन सत्यताको जीवन बन्छ भन्‍ने नै हुन्छ; झन् तिनीहरू सत्यता र जीवन हुन् भनेर भन्‍न सकिनु त परै जाओस्। आखिर, तिनीहरूको जीवन अझै पनि मानव जीवन नै हुन्छ। यदि तँ परमेश्‍वरका वचनहरूअनुसार जिउन सक्छस्, तँसित सत्यको ज्ञान छ, यदि यो ज्ञानले तँभित्र जरा गाड्छ र यो तेरो जीवन बन्छ, र तैँले अनुभवमार्फत प्राप्त गरेको त्यो सत्यता तेरो अस्तित्वको आधार बन्छ, यदि तँ परमेश्‍वरका यी वचनहरूअनुसार जिउँछस्, र यसलाई कसैले पनि परिवर्तन गर्न सक्दैन, र शैतानले तँलाई धोका दिन वा भ्रष्ट तुल्याउन सक्दैन भने, तैँले सत्यता र जीवन प्राप्त गरेको हुनेछस्। यसको मतलब, तेरो जीवनमा सत्यता, अर्थात् सत्यतासम्‍बन्धी तेरो बुझाइ, अनुभव, र अन्तर्ज्ञान मात्र हुन्छ; र तैँले जे गरे पनि, तँ यिनै कुराहरूअनुसार जिउँछस्, र तँ तिनको क्षेत्रभन्दा बाहिर जाँदैनस्। सत्यता वास्तविकता प्राप्त गर्नु भनेको यही हो, र परमेश्‍वरले आफ्‍नो कार्यद्वारा अन्तिममा प्राप्त गर्न चाहनुहुने मानिसहरू यिनै हुन्। तर मानिसहरूले सत्यलाई जति नै राम्ररी बुझे पनि तिनीहरूको सार अझै पनि मानवताकै हुन्छ, र त्यसलाई परमेश्‍वरको सारसँग कदापि तुलना गर्न सकिँदैन। यस्तो किन हो भने, तिनीहरूले सत्यको अनुभव निरन्तर गर्दै जान्छन्, र तिनीहरूले सत्यमा पूर्ण रूपमा जिउन असम्भव हुन्छ; तिनीहरूले मानिसहरूले प्राप्त गर्न सक्ने सत्यताको अति सीमित भाग मात्र जिउन सक्छन्। अनि, तिनीहरू कसरी परमेश्‍वरमा परिणत हुन सक्छन् र? यदि परमेश्‍वर आफैले मानिसहरूको एउटा समूहलाई सिद्ध बनाएर ठूला परमेश्‍वर र साना परमेश्‍वरहरू बनाउनुहुन्थ्यो भने, के त्यो अराजकता हुन्थेन र? यसबाहेक, यो असम्भव र बेतुकको कुरो हो—यो मानिसहरूको हास्यास्पद विचार हो। परमेश्‍वरले स्वर्ग, पृथ्वी र सबथोक सृष्टि गर्नुभयो, र त्यसपछि उहाँले मान्छेको सृष्टि गर्नुभयो, ताकि मान्छेले उहाँको आज्ञापालन र आराधना गरोस्। परमेश्‍वरले मान्छेको सृष्टि गर्नु सबभन्दा सार्थक कार्य थियो। तर परमेश्‍वरले मान्छेको मात्र सृष्टि गर्नुभयो; उहाँले ईश्‍वरहरूको सृष्टि गर्नुभएन। परमेश्‍वरले देहधारी भएर काम गर्नुहुन्छ, तर यो उहाँले ईश्‍वरको सृष्टि गरेजस्तो होइन। परमेश्‍वरले आफैलाई सृष्टि गर्नुभएको होइन। उहाँको आफ्नै सार छ र यो अपरिवर्तनीय छ। मानिसहरू परमेश्‍वरलाई चिन्दैनन्, त्यसैले तिनीहरूले परमेश्‍वरका वचनहरू अझ धेरै पढ्नुपर्छ; मानिसहरूले सत्यता तब मात्र बुझ्न सक्छन्, जब तिनीहरूले अक्सर यसको खोजी गर्छन्। कल्पनाको अधारमा मानिसहरूले जथाभाबी बोल्नुहुँदैन। यदि तँमा परमेश्‍वरका वचनहरूको अलिअलि अनुभव छ भने, र तँ आफूमा भएको सत्यको सच्‍चा अनुभव र ज्ञानअनुसार जिइरहेको छस् भने, परमेश्‍वरका वचनहरू क्रमिक रूपमा तेरो जीवन बन्‍नेछन्। तापनि, तैँले अझै पनि सत्य नै तेरो जीवन हो वा तैँले व्यक्त गरिरहेका कुराहरू सत्य हुन् भनेर भन्न सक्दैनस्; यदि तेरो विचार त्यस्तो छ भने, तँ गलत छस्। यदि तँसँग सत्यको एउटा खास पक्षबारे मात्रै अनुभव छ भने, के त्यसले तैँले सत्यता धारण गरेको अवस्था प्रतिनिधित्व गर्न सक्छ? के यसलाई सत्यता प्राप्त गरेको रूपमा लिन सकिन्छ? के तैँले सत्यको पूर्ण रूपमा वर्णन गर्न सक्छस्? के तैँले सत्यताबाट परमेश्‍वरको स्वभाव र उहाँसँग जे छ र उहाँ जे हुनहुन्छ त्यो पत्ता लगाउन सक्छस्? यदि यी प्रभावहरू हासिल गर्न सकिएन भने, यसले के प्रमाणित गर्छ भने सत्यताको कुनै पक्षलाई अनुभव गर्ने कार्यलाई मात्रै साँचो रूपमा सत्यता बुझेको वा परमेश्‍वरलाई चिनेको मान्‍न सकिँदैन, यसलाई सत्यता प्राप्त गरेको भनेर भन्‍न सकिनु त परको कुरा हो। प्रत्येक व्यक्तिसँग सत्यको एक पक्ष र क्षेत्रको मात्र अनुभव हुन्छ; उसले यसलाई सीमित क्षेत्रभित्र अनुभव गर्छ, तर सत्यको सबै अनगन्ती पक्षहरूलाई छुन सक्दैन। के मानिसहरू सत्यताको वास्तविक अर्थअनुसार जिउन सक्छन्? तेरो थोरै अनुभवको परिमाण कति हुन्छ? समुद्र किनारको बालुवाको केवल एउटा कण जति; समुद्रको पानीको केवल एक थोपा जति। त्यसकारण तैँले आफ्ना अनुभवहरूबाट प्राप्त गरेको त्यो ज्ञान र ती भावनाहरू जति नै मूल्यवान भए पनि, तिनलाई पनि अझै सत्यताको रूपमा गन्ती गर्न सकिँदैन। तिनलाई सत्यताअनुरूपका छन् भनेर मात्रै भन्‍न सकिन्छ। सत्यता परमेश्‍वरबाट आउँछ, र सत्यताले समावेश गर्ने भित्री अर्थ र वास्तविकताहरू एकदमै व्यापक हुन्छन्, र तिनलाई कसैले पनि बुझ्‍न वा खण्डन गर्न सक्दैन। जबसम्म तँसँग सत्यता र परमेश्‍वरको बारेमा वास्तविक बुझाइ हुन्छ, तबसम्म तैँले केही सत्यता बुझ्‍नेछस्; कसैले पनि यी वास्तविक बुझाइको खण्डन गर्न सक्‍नेछैन, र सत्यता वास्तविकता भएका गवाहीहरू सदासर्वदा टिकिरहनेछन्। सत्यता वास्तविकताहरू भएका मानिसहरूलाई परमेश्‍वरले तारिफ गर्नुहुन्छ। जबसम्म तैँले सत्यताको खोजी गर्छस्, र तँ जस्तोसुकै परिस्थितिमा भए पनि परमेश्‍वरका वचनहरूलाई अनुभव गर्न परमेश्‍वरमा भरोसा गर्न र सत्यतालाई तेरो जीवनको रूपमा स्वीकार गर्न सक्छस्, तबसम्म तँसँग मार्ग हुनेछ, तँ बाँच्‍न सक्‍नेछस्, र तैँले परमेश्‍वरको अनुमोदन प्राप्त गर्नेछस्। तर मानिसहरूले प्राप्त गर्ने थोरै कुरा सत्यताअनुरूप भए पनि, त्यसलाई सत्यता हो भनेर भन्‍न सकिँदैन, तिनीहरूले सत्यता प्राप्त गरेका छन् भनेर भन्‍न सकिनु त परको कुरा हो। मानिसहरूले प्राप्त गरेका थोरै ज्योति तिनीहरू आफै वा निश्‍चित क्षेत्रमा रहेका अरू केहीका निम्ति मात्रै उपयुक्त हुन्छन्, तर फरक क्षेत्रमा रहेका मानिसहरूका निम्ति उपयुक्त हुँदैनन्। कुनै व्यक्तिको अनुभव जति नै गहन भए पनि, त्यो अझै अत्यन्तै सीमित हुन्छ, र तिनीहरूको अनुभव कहिल्यै पनि सत्यताको गहिराइसम्म पुग्दैन। व्यक्तिको ज्योति र व्यक्तिको बुझाइलाई सत्यतासँग कहिल्यै पनि तुलना गर्न सकिँदैन।

जब मानिसहरूले परमेश्‍वरका वचनहरूको केही अनुभव गर्छन्, र केही सत्यता र परमेश्‍वरको थोरै इच्छा बुझ्छन्,  जब तिनीहरूसँग परमेश्‍वरबारे केही ज्ञान हुन्छ र तिनीहरूको स्वभाव केही परिवर्तन वा धोइपखाली हुन्छ, तब पनि अझै तिनीहरू व्यक्ति र सृष्टि गरिएका मानवजाति नै हुन् भनेर मात्र भन्न सकिन्छ, तर त्यस्तो व्यक्ति ठ्याक्कै परमेश्‍वरले प्राप्त गर्न चाहनुभएको सामान्य प्रकारको व्यक्ति हो। अनि, तँचाहिँ कस्तो प्रकारको व्यक्ति होस्? कतिपय मानिसहरू भन्छन्, “म सत्यता भएको व्यक्ति हुँ।” यस्तो भन्नु उचित हुँदैन। तैँले केवल यसो भन्न सक्छस्, “म शैतानले भ्रष्ट पारेको, र परमेश्‍वरका वचनहरूको न्याय र सजाय अनुभव गरेको व्यक्ति हुँ। मैले अन्ततः सत्यता बुझेँ र मेरो भ्रष्ट स्वभाव पखालिएको छ। म त बस परमेश्‍वरले मुक्ति दिनुभएको एक व्यक्ति मात्र हुँ।” यदि तैँले “म सत्यता भएको व्यक्ति हुँ। मैले परमेश्‍वरका सबै वचनहरू अनुभव गरेको छु र ती सबै बुझेको छु। परमेश्‍वरले भन्नुभएका सबै कुराको अर्थ र ती वचनहरू बोलिएका सन्दर्भ र परिवेश मलाई थाहा छ। म यो सबै जान्दछु। यसको अर्थ मसँग सत्यता छ भन्ने होइन र?” भनेर भन्छस् भने, तँ फेरि गलत हुनेछस्। परमेश्‍वरका वचनहरूको केही अनुभव हासिल गर्नु र ती वचनबाट केही ज्योति प्राप्त गर्नुले तँलाई सत्यता भएको व्यक्ति बनाउँदैन। केही धर्मसिद्धान्त मात्र बुझ्न र छलफल गर्नसक्ने व्यक्ति त झन् यस्तो दाबी गर्न कमै योग्य हुन्छ। परमेश्‍वरसामु र सत्यतासामु व्यक्तिले कुन स्थान लिनुपर्छ, मानिसहरू के हुन्, मान्छेभित्र कस्तो जीवन छ र परमेश्‍वरको जीवन कस्तो छ भन्ने कुराको बोध मानिसहरूले राम्रोसँग गर्नुपर्छ। तिनीहरूले मान्छेको सार के हो भनेर बुझ्नुपर्छ।  केही दिनसम्म परमेश्‍वरको काम अनुभव गरेपछि र धर्मसिद्धान्तका केही शब्द र वाक्यांश बुझेपछि कतिपय मानिसहरूले आफूसँग सत्यता भएको ठान्छन्। तिनीहरू सबभन्दा अहङ्कारी मानिसहरू हुन् र तिनीहरूमा विवेक हुँदैन। यो मामिलालाई विश्‍लेषण गर्नु आवश्यक छ, ताकि मानिसहरूले आफूलाई राम्रोसँग बुझ्न र मानवजातिलाई जान्न सकून्, र ताकि तिनीहरूले भ्रष्ट मानवजाति कस्तो हुन्छ, सिद्ध पारिएपछि अन्ततः मानिसहरूले कुन स्तर हासिल गर्छन्, र तिनीहरूलाई सम्बोधन गर्ने र नाम दिने उपयुक्त तरिका के हो भनी बुझ्न सकून्। मानिसहरूले यी कुराहरू जान्नुपर्छ र कल्पनाको उडानमा लिप्त हुनुहुँदैन। मानिसहरू आफूलाई कसरी व्यवहारमा ढाल्ने भन्ने कुरामा अलि बढी यथार्थवादी हुनुपर्छ र यसरी तिनीहरू अलिक बढी स्थिर हुनेछन्। परमेश्‍वरमा विश्‍वास गर्ने केही मानिसहरू आफ्नै सपनाहरू पछ्याउँछन्, र सधैँ परमेश्‍वरको जीवन र छवि जिउन चाहन्छन्। के यो यथार्थपरक छ? मानिसहरू सधैँ परमेश्‍वरको जीवन प्राप्त गर्न चाहन्छन्—के यो खतरनाक कुरा होइन र? यो त मानवको अहङ्कारी महत्त्वाकाङ्क्षा हो र यो ठ्याक्‍कै शैतानको अहङ्कारी महत्त्वाकाङ्क्षा जस्तै कुरा हो। कतिपय मानिसहरू मण्डलीमा केही समय काम गरेपछि यस्तो विचार गर्न थाल्छन्, “सत्ताबाट ठूलो रातो अजिङ्गर हटेपछि के हामीले राजा बनेर सत्ता चलाउनुपर्ने हो? हामीमध्ये प्रत्येकले कतिवटा सहरको नियन्त्रण गर्नुपर्ने होला?” यदि एउटा व्यक्तिले यस्ता कुराहरू व्यक्त गर्न सक्छ भने त्यो भयानक कुरा हो। अनुभव नभएका मानिसहरूले धर्मसिद्धान्तबारे कुरा गर्न र कल्पनामा लिप्त हुन मन पराउँछन्। अनि यस्तो गर्ने क्रममा, तिनीहरूले आफूलाई चलाख रहेको पनि महसुस गर्छन्, मानौँ तिनीहरूले परमेश्‍वरमाथिको विश्‍वासमा सफलता पाएका छन्, मानौँ तिनीहरू ख्रीष्ट र परमेश्‍वरझैँ जिइरहेका छन्। तिनीहरू सबै पावलका चेला हुन् र तिनीहरू पावलको मार्गमै हिँड्दै छन्। यदि यस्ता मानिसहरू निरन्तर अपश्‍चात्तापी रहिरहे भने, तिनीहरू सबै नै ख्रीष्टविरोधी बनेर कठोर सजायको भागीदार बन्‍नेछन्।

अंश ८

परमेश्वरका वचनमा छेडछाड गर्नु कस्तो प्रकृतिको समस्या हो? यदि तँ परमेश्वरका वचनलाई बदल्छस् र उहाँको बोलीलाई छेडछाड गर्छस् भने त्यो परमेश्वरप्रति सबैभन्दा गम्भीर विरोध र निन्दा हुन्छ। शैतान वर्गका मानिसहरूले मात्रै यस्तो दुष्कर्म गर्न सक्छन्, र तिनीहरू प्रधान स्वर्गदूतजस्तै हुन्। प्रधान स्वर्गदूतले भनेको थियो: “परमेश्वर, तपाईं स्वर्ग, पृथ्वी र यावत् थोक सृष्टि गर्न सक्नुहुन्छ, अनि चिन्ह र आश्चर्यकर्महरू देखाउन सक्नुहुन्छ—यो त म पनि गर्न सक्छु। तपाईं सिंहासनमा विराजमान हुनुहुन्छ, र म पनि विराजमान हुनेछु। तपाईं सारा राष्ट्रमाथि शासन गर्नुहुन्छ, र म पनि गर्छु। तपाईंले मानव सृष्टि गर्नुभयो, र म तिनीहरूलाई व्यवस्थापन गर्छु!” प्रधान स्वर्गदूत यत्तिको अहङ्कारी छ; उसमा रत्तिभर समझ छैन। परमेश्वरका वचनमा छेडछाड गर्नुको प्रकृति र प्रधान स्वर्गदूतको प्रकृति उस्तै छ, अर्थात् त्यो त परमेश्वरको प्रत्यक्ष विरोध र निन्दा गर्नुको प्रकटीकरण हो। परमेश्वरका वचनमा छेडछाड गर्ने मानिसहरूले नै सबैभन्दा बढी उहाँको विरोध गर्छन्, र उहाँको स्वभावलाई प्रत्यक्ष रूपमा चिढ्याउँछन्। परमेश्वर उहाँका वचनलाई छेडछाड गर्ने मानिसहरूभन्दा बढी अरू कसैलाई घृणा गर्नुहुन्न। परमेश्वरका वचनमा छेडछाड गर्नु नै उहाँको र पवित्र आत्माको निन्दा गर्नु हो, र यो अक्षम्य पाप हो भनेर भन्न सकिन्छ। मानिसहरूले परमेश्वरका वचनमा छेडछाड गर्नुबाहेक उहाँको स्वभावलाई चिढ्याउने अर्को कुरा पनि छ, त्यो हो, मानिसले कार्य प्रबन्धलाई यतिकै बदल्ने हिम्मत गर्नु, अनि त्यसपछि परमेश्वरका चुनिएका जनलाई छल गर्न ती बदलाब मण्डलीमा सिकाउनु, र मण्डलीको काममा बाधा र अवरोध ल्याउनु। यो पनि परमेश्वरप्रति प्रत्यक्ष विरोधको प्रकटीकरण र उहाँको स्वभावलाई चिढ्याउने कुरा हो। कतिपय मानिसमा परमेश्वरको डर मान्ने हृदय फिटिक्कै हुँदैन। तिनीहरू कार्य प्रबन्धहरू मानवलिखित हुन् र ती मानवबाट आउँछन् भनेर विश्वास गर्छन्, अनि आफू मानिसका यी धारणासँग सहमत नहुँदा आफूखुसी ती परिवर्तन गर्छन्। के तिमीहरूलाई यसले परमेश्वरका कुन-कुन प्रशासनिक आदेश उल्लङ्घन गर्छ भनेर थाहा छ? (७. “मण्डलीको काम र मामिलाहरूमा, परमेश्‍वरको आज्ञापालन गर्नुबाहेक, सबै कुरामा पवित्र आत्माले प्रयोग गर्नुभएको व्यक्तिका निर्देशनहरू पालना गर्। सानोभन्दा सानो उल्‍लङ्घन पनि स्वीकार्य छैन। पूर्ण रूपले आज्ञापालन गर्, र सही वा गलतको विश्लेषण नगर्; सही वा गलतको तँसँग कुनै सम्बन्ध छैन। तैँले पूर्ण आज्ञापालन गर्ने कुरामा मात्र ध्यान दिनैपर्छ” (वचन, खण्ड १। परमेश्‍वरको देखापराइ र काम। परमेश्‍वरले चुन्‍नुभएका मानिसहरूले राज्यको युगमा पालन गर्नैपर्ने दश प्रशासनिक आदेश)।) प्रशासनिक आदेशहरू उल्लङ्घन गर्ने कुराहरूले परमेश्वरको स्वभावलाई चिढ्याउँछन्। के तँ यो स्पष्टसँग देख्न सक्दैनस्? माथिका कार्य प्रबन्धप्रति कतिपय मानिसको मनोवृत्ति अत्यन्तै लापर्बाही हुन्छ। तिनीहरूलाई यस्तो लाग्छ, “माथिले कार्य प्रबन्धहरू मिलाउनुहुन्छ, र हामी मण्डलीमा कार्य गर्छौँ। कतिपय वचन र मामिला लचिलो तरिकाले कार्यान्वयन गर्न सकिन्छ। तिनलाई खास गरी कसरी गर्ने भन्ने कुरा हामीमा निर्भर हुन्छ। माथिले केवल बोल्नुहुन्छ र कार्य प्रबन्धहरू मिलाउनुहुन्छ; त्यसलाई व्यवहारमा लागू गर्ने त हामी हौँ। त्यसैले, माथिले हामीलाई काम सुम्पिनुभएपछि हामी त्यसलाई आफूले चाहेअनुसार गर्न सक्छौँ। यसलाई जसरी गरिए पनि फरक पर्दैन। हस्तक्षेप गर्ने अधिकार कसैलाई छैन।” तिनीहरूले लागू गर्ने सिद्धान्त यी हुन्: तिनीहरू आफूलाई सही लाग्ने कुरा सुन्छन् र गलत लाग्ने कुरा बेवास्ता गर्छन्, तिनीहरू आफ्नो विश्वासलाई सत्यता र सिद्धान्त मान्छन्, तिनीहरू आफ्नो इच्छासँग नमिल्ने जुनसुकै कुराको प्रतिरोध गर्छन्, र तिनीहरू ती कुराको मामिलामा तँप्रति उग्र विरोधभाव राख्छन्। तिनीहरू माथिका वचनहरू आफ्नो इच्छासँग नमिल्दा हत्तपत्त ती परिवर्तन गर्छन् र आफू तीसँग सहमत भएपछि मात्रै अरूलाई सिकाउँछन्। तिनीहरू आफू सहमत नभई ती सिकाउन दिँदैनन्। अन्य क्षेत्रमा माथिका कार्य प्रबन्धहरू जस्ताको तस्तै सिकाइने भए पनि, यी मानिसहरूचाहिँ आफ्नो रेखदेखमा रहेका मण्डलीहरूमा कार्य प्रबन्धको आफ्नो परिवर्तित संस्करण सिकाउँछन्। यस्ता मानिसहरू जहिले पनि परमेश्वरलाई पन्छाउन चाहन्छन्; तिनीहरू सबैलाई आफूमा विश्वास गराउन, आफूलाई पछ्याउन र आफ्नो आज्ञा मान्न लगाउन उत्सुक हुन्छन्। तिनीहरूको मनमा, कतिपय क्षेत्रमा परमेश्वर मेरो बराबर हुनुहुन्न भन्ने हुन्छ—तिनीहरू आफै परमेश्वर बन्नुपर्छ र अरूले तिनीहरूमा विश्वास गर्नुपर्छ। यसको प्रकृति नै त्यही हो। यदि तिमीहरूले यो कुरा बुझेका भए, तिनीहरूलाई बर्खास्त गरिँदा के तिमीहरू अझै रुनेथ्यौ? के तिमीहरू अझै पनि तिनीहरूका लागि दु:खी हुनेथ्यौ? के तिमीहरू अझै पनि “माथिले अनुचित व्यवहार गर्नुभयो। उहाँ मानिसलाई अन्यायपूर्ण व्यवहार गर्नुहुन्छ। उहाँ कसरी त्यस्तो मेहनती व्यक्तिलाई बर्खास्त गर्न सक्नुहुन्छ” भनी सोच्नेथ्यौ? यसो भन्नेहरू नासमझ हुन्। तिनीहरू कसका लागि मेहनत गरिरहेका छन्? परमेश्वरका लागि? मण्डलीका लागि? तिनीहरू आफ्नो हैसियत बलियो पार्न मेहनत गर्छन्; तिनीहरू स्वतन्त्र राज्य स्थापना गर्न मेहनती हुन्छन्। के तिनीहरू परमेश्वरको सेवा गरिरहेका छन्? के तिनीहरू आफ्नो कर्तव्य निभाइरहेका छन्? तिनीहरू शैतानका खाँटी नोकर हुन्, र तिनीहरूले काम गर्दा दियाबलसले शासन गरिरहेको हुन्छ। तिनीहरू परमेश्वरको व्यवस्थापन योजनालाई हानि गर्छन् र परमेश्वरको काममा बाधा पुऱ्याउँछन्। तिनीहरू ठेट ख्रीष्टविरोधी हुन्! कतिपय मानिस भन्छन्, “हेर त, तिनीहरू कति मेहनत गरिरहेका छन्—ती सब लेख्न र ती मण्डलीहरूमा सिकाउन निकै परिश्रम चाहिन्छ।” त्यसोभए, म तिमीहरूलाई सोध्न चाहन्छु, के तिनीहरूले लेख्ने कुरा मानिसका लागि शिक्षाप्रद हुन्छन्? तिनीहरूले ठ्याक्कै हासिल गर्न खोजेको लक्ष्य के हो? के तैँले यी मामिला बुझेको छस्? यदि तँ तिनीहरूको छलमा परिस् भने परिणाम के हुनेछ? के तिमीहरूले त्यो विचार गरेका छौ? कतिपयलाई यस्ता मानिसप्रति दया जाग्छ, र तिनीहरू भन्छन्: “तिनीहरू धेरै मेहनत गर्छन् र यी सब लेख्न सजिलो छैन, त्यसैले तिनीहरूले लेखेका कुरामा केही विचलन र तोडमोड गरिएका छन् भने परमेश्वरको घरले तिनीहरूलाई माफ गर्नुपर्छ।” तिनीहरूले यसो भन्नुमा के समस्या छ? के मेहनत गरेर मात्रै परमेश्वरको स्याबासी पाउन सकिन्छ? ती मानिसहरू कसका लागि मेहनत गरिरहेका छन्? यदि तिनीहरू परमेश्वरलाई सन्तुष्ट पार्न र महिमित तुल्याउन नभई हैसियत प्राप्त गर्न सक्न मेहनत गरिरहेका छन् भने, तिनीहरूले जति नै मेहनत गरे पनि के त्यसको कुनै महत्त्व वा मूल्य हुन्छ? यस्तो मेहनत स्वार्थी र नीच, दुष्ट र निर्लज्ज हुन्छ! यदि यस्तो ख्रीष्टविरोधीलाई बर्खास्त गरिएन भने परिणाम के हुनेछ? मानिसहरूले आफूखुसी मण्डलीको काममा बाधा पुर्‍याउनेछन् र तिनीहरू थाहा नपाई नै परमेश्वरविरोधी बन्नेछन्। के यो परमेश्वरको काममा बाधा र अवरोध पुऱ्याउनु होइन र? यदि तिनीहरू आफ्नै उद्देश्य प्राप्तिका लागि मेहनत गर्छन् भने के तिनीहरूलाई परमेश्वरको विरोध गर्ने अधिकार हुन्छ? के त्यसपछि तिनीहरूले उहाँको विरोध र उहाँविरूद्ध विद्रोह गर्नुपर्छ? के तिनीहरूले स्वेच्छाचारी र लापर्बाह भई उहाँको अवज्ञा गर्नुपर्छ? के तिनीहरूले आफूलाई जे मन लाग्यो त्यही गर्दा हुन्छ? सत्यता नहुने, परमेश्वरको अवज्ञा गर्ने, र आफूले गर्ने सबै कुरा उचित र सही ठान्दै अन्धाधुन्ध काम गर्न मात्र चाहनेहरू मण्डलीको काममा बाधा र अवरोध पुऱ्याउने खाँटी दियाबलस र शैतानका नोकर हुन्! यदि तँ यस्ता मानिसलाई खुट्टयाउन सक्दैनस् मात्र होइन, उल्टै सहानुभूति पनि देखाउँछस्, तिनीहरूका लागि आँसु बगाउँछस् र तिनीहरूको बचाउमा उत्रिन्छस् भने, तँ निकम्मा, दिग्भ्रमित र मन्द बुद्धिको व्यक्ति पनि होस्। तँ अझै सोच्लास्: “माथिले तिनीहरूको भावनालाई वास्ता गरिरहनुभएको छैन। त्यो व्यक्तिले कडा मेहनत गर्‍यो, तर माथिले उसलाई यतिकै हटाउनुभयो।” यदि तँ यसो भन्छस् भने तँ पनि शैतानको नोकर होस् र तँ दियाबलसको होस्। धेरै मानिस शैतानी दर्शनअनुसार जिउँछन्, कहिल्यै झूटा अगुवा र ख्रीष्टविरोधीहरूको खुलासा र रिपोर्ट गर्दैनन्, अनि एक दिन कुनै ख्रीष्टविरोधीले विनाशकारी कार्य गरेपछि बल्ल तिनीहरूले यो त ख्रीष्टविरोधीले मानिसलाई साँच्चै छल गरिरहेको हो भन्ने महसुस गर्छन्। कतिपय मानिसमा अझै पनि यसबारे धारणाहरू हुन्छन्, तिनीहरू यस्तो सोच्छन्: “परमेश्वर सर्वशक्तिमान् हुनुहुन्छ, र मण्डलीमा कति जना ख्रीष्टविरोधी छन् भन्ने कुरा माथिलाई थाहा हुनुपर्छ, त्यसैले के हामीले तिनीहरूबारे रिपोर्ट गर्नु आवश्यक छ?” यसो भन्ने मानिसहरू निरर्थक होइनन् र? अहिले, परमेश्वर मानवत्वमा काम गरिरहनुभएको छ र माथिका अगुवा मानव हुनुहुन्छ, त्यसैले यदि उहाँ मण्डलीका मामिलासँग प्रत्यक्ष सम्पर्कमा आउनुभएन भने, उहाँलाई कसरी यी कुराबारे थाहा हुन सक्छ र? धेरैपटक ख्रीष्टविरोधीसम्बन्धी घटनामा कतिपय मानिसले तिनीहरूको रिपोर्ट र खुलासा गरेपछि मात्रै समस्या समाधान भएको थियो, र माथिले छानबिन गर्ने आदेश दिनुभएको थियो। परमेश्वर सामान्य मानवत्वमा काम गर्नुहुँदा र मानिसहरूको अगुवाइ लिनुहुँदा पटक्कै अलौकिक हुनुहुन्न र उहाँ एकदमै व्यावहारिक हुनुहुन्छ, तर उहाँ शैतानलाई जित्नुहुन्छ, हराउनुहुन्छ र लज्जित पार्नुहुन्छ। यसरी मात्रै उहाँको सर्वशक्तिमानता र बुद्धि प्रकट हुन सक्छ। परमेश्वरको काम यस्तो व्यावहारिक छ; उहाँ यी सबै मानिस, घटना र कामकुराको प्रबन्ध मिलाउनुहुन्छ, ताकि उहाँका चुनिएका जनहरूले पाठ सिकून्, समझ प्राप्त गरून् र आफ्नो ज्ञान फराकिलो पारून्। उहाँका चुनिएका जनहरूले समझ प्राप्त गरिसकेपछि झूटा अगुवा, ख्रीष्टविरोधी र दुष्ट मानिसहरू “कानुनको लामो हात” बाट उम्कन सक्नेछैनन्। परमेश्वरले तिनीहरूलाई खुलासा गर्न र आफ्ना सबै चुनिएका जनलाई स्पष्ट रूपमा देख्ने र बुझ्ने सक्षम पार्न यी तथ्यहरू प्रयोग गर्नुहुनेछ। के विगतमा धेरै दुष्ट मानिस र ख्रीष्टविरोधीहरूलाई खुलासा गरेर हटाइएको थिएन र? के कसैले यस मामिलालाई स्पष्टसँग देख्न सक्दैन र? त्यसोभए तिमीहरू एकदमै दिग्भ्रमित छौ। 

कतिपय मानिसले परमेश्वरको घरको कार्य प्रबन्धका केही भागहरू नबुझे पनि, तिनीहरू यसो भन्दै समर्पित हुन सक्षम हुन्छन्: “परमेश्वरले गर्ने सबै कुरा सही र अर्थपूर्ण हुन्छ। यदि हामी कार्य प्रबन्धहरू पूर्ण रूपले बुझ्दैनौँ भने पहिले तिनमा समर्पित हुनुपर्छ। हामी परमेश्वरको आलोचना गर्न सक्दैनौँ! कार्य प्रबन्धहरू हाम्रा धारणासँग मेल नखाए पनि हामीले ती मान्नुपर्छ, किनभने हामी मानव हौँ, र मानव मनले के देख्न सक्छ? हामी खुरुक्क परमेश्वरका प्रबन्धहरूमा समर्पित हुनुपर्छ; हामीले तिनलाई बुझ्ने दिन आउनेछ। त्यो दिन आउँदा हामीले तिनलाई पूर्ण रूपले बुझ्न सकेनौँ भने पनि हामी स्वेच्छाले समर्पित हुनुपर्छ। हामी मानिस हौँ, र हामी परमेश्वरमा समर्पित हुनुपर्छ। हामीले यसै गर्नुपर्छ।” तर कतिपय मानिस फरक हुन्छन्, र तिनीहरूले परमेश्वरको घरका कार्य प्रबन्धहरू देख्दा सुरुमा यसो भन्दै ती अध्ययन गर्नेछन्: “परमेश्वर यसो भन्नुहुन्छ, र यी उहाँका माग हुन्। पहिलो माग ठिकै देखिन्छ, तर दोस्रो भने त्यति उपयुक्त छैन। म यसलाई परिवर्तन गरिहाल्नेछु।” के यस्ता मानिसहरूमा परमेश्वरको डर मान्ने हृदय हुन्छ? यदि तँ आफूखुसी कार्य प्रबन्धहरू परिवर्तन गर्छस् भने, यो कस्तो प्रकृतिको समस्या हो? के यो परमेश्वरको घरको काममा बाधा र अवरोध पुऱ्याउनु होइन र? के तँसँग भएका कुरा सत्यता हुन्? यदि तँसँग साँच्चै सत्यता छ भने, तँ त्यो किन व्यक्त गर्दैनस् त? किन तँ परमेश्वरका वचनलाई बदल्छस्? यसो गरेर तैँले कस्तो स्वभाव प्रकट गर्छस्? यो कसैलाई नटेर्ने अहङ्कारी र आत्मधर्मी स्वभाव हो। यदि तँ परमेश्वरका प्रबन्धहरूको मामिलामा नाटीकुटी गरेर छनोट गर्ने हिम्मत गर्छस् भने तेरो मनस्थिति र स्वभावमा गम्भीर समस्या छ। परमेश्वरका चुनिएका जनले यस्ता मानिसलाई खुट्याउनुपर्छ। सर्वप्रथम, त्यस्ता मानिसहरू समस्या समाधान गर्न सत्यताबारे सङ्गति गर्न सक्दैनन्, तैपनि तिनीहरूलाई आफूले सत्यता बुझ्छु भन्ने लाग्छ र तिनीहरूले कसैलाई टेर्नेछैनन्। दोस्रो, तिनीहरूमा कार्य प्रबन्धबारे धारणा हुँदा तिनीहरू परमेश्वरको घरलाई बताउँदैनन्, बरु चारैतिर फैलाउँछन्। तेस्रो, तिनीहरूले आफूमा परमेश्वर र परमेश्वरको घरबारे धारणा हुँदा ती समाधान नगर्ने मात्र होइन, उहाँलाई तिनीहरूको इच्छाअनुसार काम गर्न र अन्तत: उहाँलाई कुरा मान्न बाध्य पार्न परमेश्वरका चुनिएका जनलाई उहाँबारे धारणा विकास गर्न र उहाँविरुद्ध खडा हुन उक्साउँछन्। यी तीन व्यवहारका आधारमा यी मानिसहरू कस्ता खालका हुन् भनेर निश्चित हुन सकिन्छ। के तिनीहरू सत्यता खोजी गर्ने र परमेश्वरमा समर्पित हुने मानिस हुन्? कदापि होइनन्। तिनीहरू रत्तिभर सत्यता खोजी गर्दैनन् र तिनीहरू परमेश्वरसँग असन्तुष्टसमेत हुन्छन्। तिनीहरूमा परमेश्वरबारे धारणाहरू हुन्छन्, अनि तिनीहरू यी धारणाहरू फैलाएर सबैलाई उहाँबारे धारणाहरू विकास गर्न र उहाँविरूद्ध खडा हुन अनि उहाँको विरोध गर्न लगाउँछन्। यस आधारमा तिनीहरूलाई खाँटी, पूर्ण ख्रीष्टविरोधीका रूपमा चित्रण गर्न सकिन्छ। यस्ता मानिसहरूलाई कसरी सम्हाल्नुपर्छ? के तिनीहरूलाई प्रेमपूर्वक मद्दत गर्नुपर्छ? यसो गर्नु वाहियात हो, किनभने तिनीहरू सत्यता स्विकार्दैनन्। तिनीहरूलाई काटछाँट र निराकरण गर्दा कसो होला? यो पनि वाहियात कुरा हो, किनभने तिनीहरू सत्यता स्विकार्दैनन्। यदि परमेश्वरमा विश्वास गर्नेहरू सत्यता स्विकार्न सक्दैनन् भने यो गम्भीर समस्या र अत्यन्तै खराब कुरा हो! यदि तँ यस मामिलालाई अति हल्का रूपले हेर्छस् र यसलाई ठूलो कुरा ठान्दैनस् भने, तैँले एक दिन परमेश्वरलाई चिढ्याउनेछस्। मैले यस्ता कतिपय मानिस देखेको छु, र तिनीहरूलाई अहिलेसम्म नहटाइएको भए पनि, तिनीहरूको अन्त्य निर्धारित गरिसकिएको छ: तिनीहरू हटाइनेछन्। 

परमेश्वरलाई विश्वास गर्नेहरूमा कम्तीमा पनि परमेश्वरको डर मान्ने हृदय हुनैपर्छ। अनि परमेश्वरको डर मान्नु भनेको चाहिँ के हो? मानिसहरू परमेश्वरदेखि डराउनैपर्छ, तिनीहरूले सबै कुरा सावधानीसाथ र ध्यान दिएर गर्नैपर्छ, आफ्ना कामकुरा यताउता मिलाउन अलि ठाउँ छोड्नुपर्छ, र आफूलाई जे मन लाग्यो त्यही मात्र गर्नु हुँदैन। उदाहरणका लागि, परमेश्वरको घरले केही झूटा अगुवालाई बर्खास्त गर्दा कतिपय मानिस भन्छन्: “म यस मामिलाबारे पक्कापक्की भन्न सक्दिनँ। तिनीहरूले ठ्याक्कै के गरे भनेर हामीलाई थाहा छैन, र हामीलाई थाहा भएको भए पनि, तिनीहरूले गरेका कामकुराको प्रकृति हामीले गहन रूपमा बुझ्न सक्थेनौँ। परमेश्वरले गर्ने सबै कुरा सही हुन्छन्, र एक दिन उहाँले कुरा प्रस्ट पार्नुहुनेछ र हामीलाई उहाँको इच्छा बुझ्न दिनुहुनेछ।” यदि तँ परमेश्वरको घरले किन यसरी कामकुरा गर्छ भनेर बुझ्दैनस्, तर पनि समर्पित हुन सक्छस् भने, तँ ठिकठिकैको भक्त व्यक्ति होस्, जोसँग अलि परमेश्वरको डर मान्ने हृदय छ भन्न सकिन्छ। यदि तैँले नबुझे पनि आफूलाई परमेश्वरविरूद्ध उभ्याउँछस् र मण्डलीको काममा बाधा पुर्‍याउँछस् भने, तँ समस्यामा पर्नेछस्। मण्डलीले केही झूटा अगुवा र ख्रीष्टविरोधीलाई हटाउँदैपिच्छे तिनीहरूका कट्टर अनुयायी तिनीहरूका पक्षमा उभिएर तिनीहरूको बचाउ गर्छन्, यसका लागि सार्वजनिक रूपमा परमेश्वरको आलोचना गर्छन्, उहाँलाई अधर्मी भन्छन्, र पवित्र आत्मालाई यो मामिला खुलासा गरिमाग्छन्। यस्ता मानिसहरूले सुसमाचार सुनाउँदा र आफ्नो कर्तव्य निर्वाह गर्दा असाधारण सेवा प्रदान गरे पनि यी कुनै कुराले महत्त्व राख्दैनन्। एउटा विश्वासघातले सधैँका लागि तेरो भाग्य निर्धारण गर्नेछ। तैँले विश्वासघातको सारलाई स्पष्टसँग बुझ्नैपर्छ; यो कुनै ठूलो कुरा होइन भनेर नसोच्। तिमीहरू सबैले परमेश्वरको विरोध गरेका छौ, तिमीहरू सबैले अपराध गरेका छौ भनेर भन्न सकिन्छ। तर, तिमीहरूको विरोध र अपराधको प्रकृति फरक-फरक छ। मैले भर्खरै बताएको विषय निकै गम्भीर प्रकृतिको छ र यसमा परमेश्वरप्रतिको सार्वजनिक अलोचना र विरोध समावेश छ। कतिपय मानिसलाई सधैँ केही न केही, केही चिठीपत्र लेख्न मन पर्छ, जुन तिनीहरू त्यतिकै मण्डलीमा बाँड्छन्। के यो सिद्धान्तअनुरूप हो? के तिनीहरूले लेख्ने कुरा साँचो गवाही हो? के त्यो जीवन अनुभव हो? के त्यो परमेश्वरका चुनिएका जनका लागि शिक्षाप्रद छ? यदि त्यो त्यस्तो छैन, र पनि यी मानिसहरू त्यो त्यतिकै मण्डलीमा बाँड्छन् भने तिनीहरूले मानिसलाई छल गरिरहेका हुन्छन्, झूटो शिक्षा र भ्रम फैलाइरहेका हुन्छन्, तथ्यलाई तोडमोड गरिरहेका हुन्छन्, सही र गलतलाई छ्यासमिस पारिरहेका हुन्छन्, अनि एकदमै बकवास कुरा बोल्नसम्म बोलिरहेका हुन्छन्। कतिपय मानिस त आफ्नै किताब लेख्न, त्यसलाई मण्डलीमा पठाउन र प्रसिद्धि कमाउनसमेत चाहन्छन्। के मानिसहरूले पावलको उदाहरणबाट गतिलो पाठ सिकेका छैनन् र? तँ अझै किताब लेख्न, “सेलेब्रिटी आत्मकथा” लेख्न र “सत्यताको सारांश” बनाउन चाहन्छस्। तैँले त्यसो गर्नुको कुनै कारण छैन! यदि तँ सक्छस् भने केही अनुभवात्मक गवाहीहरू लेख्। तैँले परमेश्वरमा विश्वास गरेको यत्तिका केही वर्षमा पर्याप्त न्याय र कष्ट भोगेको छैनस् र? के तँ अझै पनि यो मामिलालाई स्पष्टसँग देख्न सक्दैनस्? मानिसहरू के बुझ्छन्? तैँले बोल्ने वचन र धर्मसिद्धान्तले तेरा आफ्नै समस्यासमेत समाधान गर्न सक्दैनन्, तैपनि तँ ती अरूलाई बाँड्न चाहन्छस्। तँ आफूलाई पटक्कै चिन्दैनस्! किन परमेश्वरको घरले समान रूपमा किताबहरू छापेर बाँड्छ? किनभने यस्ता अधिकांश किताबहरू परमेश्वरका वचन हुन्, र बाँकी सबै परमेश्वरका चुनिएका जनका साँचो अनुभवात्मक गवाही हुन्। यी सबै परमेश्वरका चुनिएका जनलाई चाहिने सकारात्मक कुरा हुन्, र त्यसैले परमेश्वरको घरले समान रूपमा प्रकाशित गर्ने किताबहरू मण्डलीको काम र परमेश्वरका चुनिएका जनको जीवन प्रवेशका लागि आवश्यक हुन्छन्। काम गर्ने यो तरिका पनि पवित्र आत्माको मार्गदर्शनबाट उत्पन्न हुन्छ। परमेश्वरको घरले समान रूपमा प्रकाशित गर्ने किताबहरू अत्यन्तै मूल्यवान् र आवश्यक छन् भन्ने कुरा तिमीहरू सबैले बुझेका छौ। प्रवचन सुनेर के लाभ हुन सक्छ भनेर तिमीहरूलाई राम्रोसँग थाहा छ, त्यसैले यदि तिमीहरूले झूटा अगुवा र ख्रीष्टविरोधीहरूले फैलाएका कुराहरू खुट्ट्याउँछौ भने, झूटा अगुवा र ख्रीष्टविरोधीहरूलाई साँच्चै खुट्ट्याउन सक्नेछौ। तर तिमीहरूको अहिलेको कदअनुसार तिमीहरू परमेश्वरप्रतिको विश्वासबारे केही धर्मसिद्धान्त मात्र बुझ्छौ, र सत्यताबारे अझै पनि स्पष्ट छैनौ। तिमीहरूले अझै पनि बुझ्न नसक्ने महत्त्वपूर्ण कुराहरू छन्, जुन तिमीहरूलाई अस्पष्ट र धमिलो लाग्छ, त्यसैले तिमीहरूमा अझै पनि कुनै सत्यता वास्तविकता छैन, र तिमीहरू अझै पनि त्यति धेरै खुट्ट्याउन सक्दैनौ। मण्डलीमा जो कोहीले जस्तो व्यवहार गरे पनि वा जसरी बोले पनि तिमीहरू त्यो स्पष्टसँग खुट्ट्याउन सक्दैनौ। कतिपय मानिसलाई लाग्छ, वाक्पटु भइयो भने, परमेश्वरको गवाही दिन सकिन्छ, र वाक्पटुता नहुनेहरू आफूसँग अनुभवात्मक गवाही भए पनि त्यसबारे बोल्न सक्दैनन्। के तिनीहरू यो कुरामा सही छन्? तिनीहरू धेरै गलत छन्; जसरी व्यक्त गरिए पनि अनुभवात्मक गवाही साँचो हुन्छ, अनि यदि कसैसँग अनुभवात्मक गवाही छैन भने उसले धर्मसिद्धान्तबारे जति नै राम्ररी बोल्न सके पनि, उसले बोल्ने कुरा सही हुँदैन। यस्तो किन? वचन र धर्मसिद्धान्तबारे बोल्नुको अर्थ व्यक्तिसँग सत्यता वास्तविकता छ भन्ने होइन, र उसले अलि सत्यता बुझे पनि त्यो बुझाइ निकै सतही र सीमित हुन्छ, अनि उसले अनुभवात्मक गवाहीबारे लेख्न सक्दैन। यदि कसैले आफूसँग अनुभवात्मक गवाही नभए पनि वचन र धर्मसिद्धान्तहरू निर्लज्जसँग बोल्छ र मानिसहरूलाई भाषण छाँट्छ भने, ऊ पाखण्डी फरिसी भएको छ। उसले मानिसलाई छल गर्न झूटो गवाही बनाउन मात्र सक्छ। यसो गर्नेहरू परमेश्वरद्वारा श्रापित हुनेछन्। कसैले साँचो गवाही दिन सक्नु-नसक्नु उसको वाक्पटुतामा निर्भर हुँदैन। हेर् त, पत्रुससँग कति धेरै अनुभवात्मक गवाही थियो—उसले कतिवटा पत्र लेख्यो? उसले गवाहीका कतिवटा लेख लेख्यो? थोरै मात्र लेख्यो होला, तर परमेश्वरले पत्रुसलाई उहाँलाई सबैभन्दा राम्ररी जान्ने र साँच्चै प्रेम गर्ने व्यक्तिको रूपमा स्याबासी दिनुभयो। यदि तँसँग साँच्चै अनुभवात्मक गवाही छ भने तँ अवश्यै बदलिएको हुनेछस् र अझ धेरै शिष्ट बनेको हुनेछस्। त्यसउप्रान्त तैँले ती उत्साहजनक कुरा, आफूलाई असल लाग्ने कुराहरू गर्नेछैनस्। तैँले मान्छे कति महत्त्वहीन, दरिद्र र दयनीय छ भन्ने देखेपछि स्वेच्छाचारी ढङ्गले कार्य गर्ने, वा किताब वा आत्मकथा लेख्ने हिम्मत गर्नेछैनस्। किताब वा आत्मकथा लेख्न, वा कुनै योगदान दिने बहानामा प्रतिष्ठा कमाउन चाहनेहरू सबै आफ्नो क्षमतालाई बढी ठान्ने, परमेश्वरको डर मान्ने हृदय नभएका, अनि आफ्नो इच्छाअनुसार काम गर्न रुचाउने अहङ्कारी, घमण्डी र महत्त्वाकाङ्क्षी मानिस हुन्। सत्यतालाई साँचो रूपले पछयाउनेहरू आफ्नो कर्तव्य राम्ररी निभाउनमा, सत्यता बुझ्नमा र सिद्धान्तअनुरूप कार्य गर्नमा केन्द्रित हुन्छन्। तिनीहरू आफ्नो कर्तव्य राम्ररी निभाउनु, स्वभाव परिवर्तन गर्नु, सत्यता वास्तविकतामा प्रवेश गर्नु र साँचो अनुभवात्मक गवाही हुनुलाई अन्य कुनै कुराभन्दा राम्रो ठान्छन्। यसरी सत्यता पछ्याउन सक्नेहरू सबैभन्दा बाठा मानिस हुन्, र तिनीहरूमा सबैभन्दा बेसी समझ हुन्छ।


सत्यता खोज्‍ने र सत्यता अभ्यास गर्नेसम्बन्धी वचनहरू

अंश १५

यदि मानिसहरूमा सत्यतालाई प्रेम गर्ने हृदय छ भने, तिनीहरूमा सत्यको पछि लाग्‍ने शक्ति हुन्छ, र तिनीहरू सत्यता अभ्यास गर्नमा कडा मेहनत गर्न सक्छन्। तिनीहरू त्याग्‍नुपर्ने कुरा त्याग्‍न सक्छन्, र छोड्नुपर्ने कुरा छोड्न सक्छन्। विशेष गरी, तेरो ख्याति, प्राप्ति र हैसियतसित सम्बन्धित कुराहरू छोड्नुपर्छ। यदि तैँले ती छोड्दैनस् भने, यसको अर्थ तँ सत्यतालाई प्रेम गर्दैनस् र तँमा सत्यताको पछि लाग्‍ने सामर्थ्य छैन। तँमाथि परिस्थितिहरू आइपर्दा, तैँले सत्यताको खोजी र अभ्यास गर्नैपर्छ। तैँले सत्यता अभ्यास गर्नुपर्ने समयहरूमा, यदि तँमा सधैँ स्वार्थी हृदय हुन्छ र तँ आफ्नो स्वार्थ छोड्न सक्दैनस् भने, तैँले सत्यता अभ्यास गर्न सक्‍नेछैनस्। यदि तैँले कुनै पनि परिस्थितिमा र कहिल्यै पनि सत्यताको खोजी वा अभ्यास गर्दैनस् भने, तँ सत्यतालाई प्रेम गर्ने व्यक्ति होइनस्। तैँले परमेश्‍वरमा विश्‍वास गरेको जति नै वर्ष भए पनि, सत्यता प्राप्त गर्नेछैनस्। कतिपय मानिसहरू सधैँ ख्याति, प्राप्ति र स्वार्थको पछि लाग्छन्। मण्डलीले तिनीहरूलाई जुनसुकै काम दिए पनि, तिनीहरू सधैँ घोत्लिन्छन्, र यस्तो सोच्छन्, “के यसले मलाई फाइदा गर्छ? फाइदा गर्छ भने गर्छु, नत्र गर्दिनँ।” यस्तो व्यक्तिले सत्यता अभ्यास गर्दैन—त्यसकारण के तिनीहरूले आफ्नो कर्तव्य राम्ररी निर्वाह गर्न सक्छन्? निश्‍चय नै सक्दैनन्। तैँले दुष्कर्म नगरेको भए पनि, तँ सत्यता अभ्यास गर्ने व्यक्ति होइनस्। यदि तँ सत्यताको पछि लाग्दैनस्, सकारात्मक कुराहरूलाई प्रेम गर्दैनस्, र तँलाई जे आइपरे पनि आफ्नो प्रतिष्ठा, हैसियत, स्वार्थ र तँलाई फाइदा हुने कुरा मात्र वास्ता गर्छस् भने, तँ केवल स्वार्थद्वारा सञ्‍चालित, स्वार्थी र नीच व्यक्ति होस्। यस्तो व्यक्तिले सत्यता वा परमेश्‍वरको मुक्ति प्राप्त गर्न नभई, असल, वा आफूलाई फाइदा पुग्ने कुरा प्राप्त गर्न परमेश्‍वरमा विश्‍वास गर्छ। तसर्थ, यस प्रकारका मानिसहरू गैरविश्‍वासी हुन्। सत्यता खोज्न र अभ्यास गर्न सक्‍नेहरू नै परमेश्‍वरमा साँचो विश्‍वास गर्ने मानिस हुन्, किनभने तिनीहरूले आफ्नो हृदयमा ख्रीष्ट नै सत्यता हुनुहुन्छ भनी पहिचान गर्छन्, र तिनीहरूले परमेश्‍वरका वचनहरू सुन्‍नुपर्छ र परमेश्‍वरले भन्‍नुभएअनुसार उहाँमा विश्‍वास गर्नुपर्छ भन्‍ने कुरालाई मान्छन्। तँलाई केही आइपर्दा, यदि तँ सत्यता अभ्यास गर्ने इच्छा गर्छस्, तर आफ्नै ख्याति, हैसियत र छविलाई विचार गर्छस् भने, सत्यता अभ्यास गर्नु गाह्रो हुनेछ। यस्तो परिस्थितिमा, प्रार्थना, खोजी र आत्मचिन्तनद्वारा अनि आत्मसेचत बनेर, सत्यतालाई प्रेम गर्नेहरूले आफ्नो स्वार्थी कुरा वा आफ्नो फाइदालाई छोड्न, सत्यता अभ्यास गर्न, र परमेश्‍वरको आज्ञापालन गर्न सक्छन्। यस्ता मानिसहरू परमेश्‍वरमा साँचो विश्‍वास गर्ने र सत्यतालाई प्रेम गर्ने व्यक्तिहरू हुन्। अनि जब मानिसहरूले सधैँ आफ्‍नै हितहरूका बारेमा विचार गर्छन्, जब सधैँ आफ्‍नै गर्व र आडम्बरको रक्षा गर्ने प्रयास गरिरहन्छन्, जब तिनीहरूले भ्रष्ट स्वभाव प्रकट गर्छन् र पनि त्यसलाई समाधान गर्न सत्यताको खोजी गर्दैनन्, तब परिणाम के हुन्छ? परिणाम यो हुन्छ कि तिनीहरूले कुनै जीवन प्रवेश पाउँदैनन्, तिनीहरूमा साँचो अनुभव र गवाहीको कमी हुन्छ। अनि यो खतरनाक हुन्छ, होइन र? यदि तैँले कहिल्यै पनि सत्यताको अभ्यास गर्दैनस् भने, यदि तँसँग कुनै अनुभव वा गवाही छैन भने, समय आएपछि तँलाई खुलासा गरिनेछ र हटाइनेछ। परमेश्‍वरको घरमा अनुभव वा गवाही नभएका मानिसहरूको के काम हुन्छ र? तिनीहरूले अवश्य नै कुनै कर्तव्य पनि राम्ररी पूरा गर्दैनन्, र कुनै काम पनि उचित रूपमा गर्न सक्षम हुँदैनन्। के तिनीहरू फोहोर होइनन् र? परमेश्‍वरलाई वर्षौंसम्‍म विश्‍वास गरेर पनि यदि मानिसहरूले कहिल्यै पनि सत्यता अभ्यास गर्दैनन् भने, तिनीहरू गैरविश्‍वासीहरू हुन्; तिनीहरू दुष्ट हुन्। यदि तैँले सत्यताको अभ्यास कहिल्यै गर्दैनस् र यदि तेरा अपराधहरू झन्झन् धेरै हुँदै गए भने, तेरो अन्त्य निश्‍चित हुन्छ। यो स्पष्ट छ कि तेरा सबै अपराधहरू, तैँले हिँड्ने गलत मार्ग, र पश्‍चात्ताप गर्न तैँले गर्ने इन्कार—यी सबै कुरा जोडिएर दुष्ट कार्यहरूको थुप्रो बन्छ; त्यसैले तेरो अन्त्य के हुन्छ भने, तँ नरक जानेछस्—तँलाई दण्डित गरिनेछ। के तँलाई यो सानोतिनो कुरा हो भन्‍ने लाग्छ? यदि तँलाई दण्ड भएको छैन भने, यो कति भयानक हुन्छ भन्‍ने बोधसमेत तँमा हुनेछैन। जब त्यो दिन आउँछ जहाँ तैँले साँच्‍चै नै सङ्कटको सामना गर्छस्, र तँ मृत्युको सम्‍मुख हुन्छस्, तब पछुतो गर्नको लागि धेरै ढिला भइसकेको हुनेछ। यदि तैँले परमेश्‍वरमाथिको आफ्‍नो विश्‍वासमा सत्यता स्वीकार गर्दैनस्, र यदि तैँले परमेश्‍वरमा विश्‍वास गरेको वर्षौं भयो, र पनि तँमा कुनै परिवर्तन आएको छैन भने, अन्तिम परिणाम के हुन्छ भने तँलाई हटाइनेछ र त्यागिनेछ। हरेक व्यक्तिले अपराध गरेको हुन्छ। मुख्य कुरा भनेको ती अपराधहरू सुल्झाउनको निम्ति सत्यता खोज्न सक्नु हो, र यसले अपराधहरू कम हुँदै जाने कुराको सुनिश्चितता गर्नेछ। त्यो चाहे जहिलेसुकै होस्, यदि तैँले कहिल्यै आफ्नो भ्रष्ट स्वभाव प्रकट गरिस्, र तैँले सधैँ परमेश्वरलाई प्रार्थना गर्न र उहाँमा भर पर्न, त्यसलाई समाधान गर्नको निम्ति सत्यता खोज्न, र तेरो भ्रष्ट स्वभाव शुद्धिकरण गर्न सकिस् भने, तैँले दुष्टता गरेको हुनेछैनस्। विश्वासीहरूले भ्रष्ट स्वभावको समस्यालाई यसरी नै हल गर्नुपर्छ, र यसरी नै परमेश्वरको काम अनुभव गर्नुपर्छ। यदि तँमाथि परिस्थितिहरू आइपर्दा तैँले कहिल्यै परमेश्वरलाई प्रार्थना गर्दैनस् र कहिल्यै सत्यता खोज्दैनस्, वा यदि तैँले सत्यता त बुझ्छस् तर त्यसलाई व्यवहारमा लागू गर्दैनस् भने, अन्तिम परिणाम के हुनेछ? त्यो प्रस्टै छ। तँ जतिसुकै चतुर र वाक्पटु भए पनि, के तँ परमेश्वरको नजरको जाँचबुझबाट उम्किन सक्छस्? के तँ परमेश्वरको हातका योजनाबद्ध कार्यहरूबाट पन्छिन सक्छस्? यो असम्भव छ। ज्ञानी मानिसहरूले परमेश्वरसामु आएर पश्चात्ताप गर्नुपर्छ, उहाँलाई हेर्नुपर्छ, उहाँमा निर्भर हुनुपर्छ, आफ्ना भ्रष्ट स्वभावहरू समाधान गर्नुपर्छ, र सत्यता अभ्यास गर्नुपर्छ। त्यसपछि तैँले देहलाई र शैतानका प्रलोभनहरूलाई जितेको हुनेछस्। तँ थुप्रै पटक असफल भइस् भने पनि, तँ लागिरहनैपर्छ। यदि तँ सबै बाधाहरूविरुद्ध लागिपरिस् भने, तैँले कुनै न कुनै समयमा सफलता पाउनेछस्, र तैँले परमेश्वरको अनुग्रह, उहाँको करुणा, र उहाँको आशिष् प्राप्त गर्नेछस्, र तैँले सत्यता पछ्याउने मार्गमा हिँड्न, आफ्ना कर्तव्यहरू राम्ररी निभाउन, र परमेश्वरलाई सन्तुष्ट तुल्याउन सक्नेछस्।

तिमीहरूमाथि परिस्थितिहरू आइपर्दा, तिमीहरू सत्यता अभ्यास गर्न र परमेश्वरको कामलाई जोगाउन कत्तिको खोज्छौ? (विरलै। धेरैजसो म आफ्नै छवि वा स्वार्थ जोगाउन खोज्छु, र त्यो कुरा म पछि गएर महसुस गर्छु, तर आफै विरुद्ध लाग्नु सजिलो हुँदैन। सत्यताबारे मसँगै सङ्गति गर्ने कोही भएमा, त्यसले मलाई केही बल दिन्छ, र म केही हदसम्म आफू विरुद्ध लाग्न सक्छु। तर यदि मसँग सत्यताबारे सङ्गति गर्ने कोही नभएमा, म परमेश्वरबाट टाढिन्छु र सधैँ यही स्थितिमा जिउँछु।) देहको विरुद्धमा लाग्न कठिन छ, र सत्यता अभ्यास गर्न झनै कठिन छ, किनकि तँसित तँलाई बाधा पुर्‍याउने शैतानी प्रकृति र तँलाई खलबल्याउने भ्रष्ट स्वभाव छ, र सत्यता नबुझिकन यिनलाई हल गर्न सकिँदैन। तिमीहरू एक दिनमा कति समय चुपचाप परमेश्वरको उपस्थितिमा बिताउन सक्छौ? आत्मिक खडेरी अनुभूति गर्नुअघि तिमीहरू कति दिनसम्म परमेश्वरका वचनहरू नपढी बस्न सक्छौ? (मलाई त परमेश्वरका वचनहरू नपढी एक दिन पनि रहन सक्दिनँ जस्तो लाग्छ। मलाई हरेक बिहान परमेश्वरका वचनहरूको एउटा खण्ड पढेर त्यसमाथि ध्यान गर्नैपर्छ। यसले मलाई परमेश्वरको नजिक भएको अनुभूति गराउँछ। यदि कुनै दिन म व्यस्त भएर हस्याङफस्याङ गर्दै काम गरिरहेको छु, परमेश्वरका वचनहरू खाइरहेको र पिइरहेको छैन, र खासै प्रार्थना गरिरहेको छैन भने, म परमेश्वरदेखि निकै टाढा भएको महसुस गर्छु।) यदि तिमीहरूले आफू परमेश्वरदेखि टाढा रहन सक्दैनौ भन्ने कुरा महसुस गर्न सक्छौ भने, तिमीहरूको लागि अझै पनि आशा रहन्छ। यदि तँ विश्वासी होस् र सत्यता प्राप्त गर्न चाहन्छस् भने, तैँले निष्क्रिय हुन र तँसित सत्यताबारे सङ्गति गर्न सधैँ अरूलाई पर्खिन मिल्दैन। तैँले सक्रिय रूपले परमेश्वरका वचनहरू खान र पिउन, परमेश्वरलाई प्रार्थना गर्न, र सत्यता खोज्न सिक्नैपर्छ। यदि तँ तेरो आत्मा अँध्यारो नहुञ्जेल परमेश्वरका वचनहरू खाँदैनस् र पिउँदैनस् अनि उहाँलाई प्रार्थना गर्दैनस् भने, तैँले यथास्थितिलाई कायम राख्न मात्र सक्छस्। नाम मात्रको “आस्था” कायम राख्नु ठिकै होला, तर त्यसले तेरो जीवनमा वृद्धि हुनेछैन, र जब तेरो आत्मा सुख्खा र असंवेदनशील बनेको हुन्छ, र तँ परमेश्वरदेखि निकै टाढा भएको हुन्छस्, तब तँ खतरामा पर्नेछस्। एउटा परीक्षा आइपर्दा नै तँ लड्छस्; तँ सजिलै शैतानको पकडमा पर्छस्। यदि तँसँग अनुभव नै छैन, तँ कुनै सत्यता बुझ्दैनस्, न त परमेश्वरका वचनहरू पढ्नमा न प्रवचनहरू सुन्नमा ध्यान दिन्छस्, र तँसित सामान्य आत्मिक जीवन छैन भने, तेरो कद वृद्धि हुन कठिन हुनेछ, र निश्चय नै तेरो प्रगति अति सुस्त हुनेछ। यो सुस्त प्रगतिका कारणहरू के हुन्? त्यसका परिणामहरू के हुन्? तँ यी कुराहरूबारे प्रस्ट हुनैपर्छ। परमेश्वरले जुनसुकै तरिकाले मानिसहरूको भ्रष्टता खुलासा गर्नुभए पनि, तिनीहरूले आफूलाई त्यसमा समर्पण गर्नुपर्छ र त्यसलाई स्विकार्नुपर्छ। तिनीहरूले आत्मचिन्तन गर्नुपर्छ र आफूलाई परमेश्वरका वचनहरूसित तुलना गर्नुपर्छ, ताकि तिनीहरूले आत्मज्ञान हासिल गर्न र बिस्तारै सत्यता बुझ्न सकून्। परमेश्वरको लागि यो नै सबैभन्दा सुखद कुरा हो, र पवित्र आत्माले पक्कै तिनीहरूमा काम गर्नुहुनेछ, र तिनीहरूले पक्कैपरमेश्वरको इच्छा बुझ्नेछन्। तैँले परमेश्वरका वचनहरूलाई सधैँभरी तेरो हृदयमा राख्नुपर्छ, ताकि वास्तविक जीवनमा कुनै समस्या सामना गर्दा, तैँले त्यसलाई परमेश्वरका वचनहरू र सत्यतासित जोड्न र तुलना गर्न सक। त्यसपछि उक्त समस्या समाधान गर्न सजिलो हुनेछ। उदाहरणको लागि, हर व्यक्तिले रोगरहित स्वस्थ शरीर चाहन्छ; यो हर व्यक्तिले आकाङ्क्षा कुरा हो, तर तैँले त्यसलाई आफ्नो दैनिक जीवनमा कसरी अभ्यास गर्नुपर्छ? सर्वप्रथम, तेरो नियमित दिनचर्या हुनैपर्छ, तैँले अस्वस्थकर वा वर्जित गरिएको कुरा खानु हुँदैन, र उचित मात्रामा व्यायाम गर्नुपर्छ। जब यी विधिहरूलाई मिलाएर लगिन्छ, र तैँले गर्ने हर चीज तेरो शारीरिक स्वास्थ्यको लक्ष्यमा केन्द्रित हुन्छ, तब तैँले बिस्तारै नतिजाहरू देख्नेछस्। केही वर्षपछि तँ अरूभन्दा स्वस्थ हुनेछस्, र तैँले राम्रो परिणाम प्राप्त गरेको हुनेछस्। तैँले कसरी ती परिणामहरू हासिल गरिस्? किनकि, तेरा कार्य र लक्ष्यहरू मिल्दोजुल्दो थिए, र तेरो अभ्यास र सिद्धान्त मिल्दोजुल्दो थिए। परमेश्वरमा विश्वास गर्नु पनि यस्तै हो। यदि तँ सत्यतालाई प्रेम गर्ने र सत्यता अभ्यास गर्ने व्यक्ति हुन, र स्वभाव परिवर्तन भएको व्यक्ति हुन खोज्छस् भने, तँमाथि परिस्थितिहरू आइपर्दा तैँले तिनलाई आफूले पछ्याइरहेको लक्ष्यसँग र त्यसमा संलग्न सत्यताहरूसँग जोड्नैपर्छ। तैँले पछ्याउने लक्ष्यहरू जे भए पनि, जबसम्म ती परमेश्वरले मान्छेबाट माग गर्ने कुराहरू नै हुन्छन्, तबसम्म विश्वासीको रूपमा तैँले पछ्याउनैपर्ने दिशा र लक्ष्य तिनै हुन्छन्। उदाहरणको लागि, परमेश्वरको मार्ग पछ्याउनेः परमेश्वरको डर मान्ने र दुष्टताबाट अलग बस्ने। तँसित यो दिशा र यो लक्ष्य भएपछि तँसित त्यसलगत्तै त्यसलाई व्यवहारमा लागू गर्ने मार्ग हुनैपर्छ। मैले “परमेश्‍वरको मार्ग पछ्याओ” भन्दा, “परमेश्‍वरको मार्ग” ले केलाई जनाउँछ? त्यसको अर्थ परमेश्‍वरको डर मान्‍नु र दुष्टताबाट अलग बस्‍नु हो। अनि, परमेश्‍वरको डर मान्‍नु र दुष्टताबाट टाढा बस्‍नु भनेको के हो? उदाहरणको लागि, जब तैँले कसैको बारेमा मूल्याङ्कन गर्छस्—यो परमेश्‍वरको डर मान्‍नु र दुष्टताबाट टाढा बस्‍नुसँग सम्‍बन्धित हुन्छ। तैँले तिनीहरूलाई कसरी मूल्याङ्कन गर्छस्? (हामी इमानदार, न्यायसङ्गत, र निष्पक्ष हुनुपर्छ, र हाम्रा शब्‍दहरू भावनामा आधारित हुनु हुँदैन।) जब तैँले आफूले जे सोच्यो, र आफूले जे देख्यो, त्यही बोल्छस्, तब तँ इमानदार भइरहेको हुन्छस्। सर्वप्रथम, इमानदार व्यक्ति हुने अभ्यास गर्नु परमेश्‍वरको मार्गलाई पछ्याउनुसित मिल्छ। परमेश्‍वरले मानिसहरूलाई यही कुरा सिकाउनुहुन्छ; यही नै परमेश्‍वरको मार्ग हो। परमेश्‍वरको मार्ग भनेको के हो? परमेश्‍वरको डर मान्‍नु र दुष्टताबाट टाढा बस्‍नु। के इमानदार बन्‍नु भनेको परमेश्‍वरको डर मान्‍नु र दुष्टताबाट अलग बस्‍नुकै एक हिस्सा होइन र? के यो परमेश्‍वरको मार्ग पछ्याउनु होइन र? (हो। परमेश्वरको मार्ग पछ्याउनु हो।) यदि तँ इमानदार छैनस् भने, तैँले देखेको र सोचेको कुरा र तेरो मुखबाट निस्कने कुरा उस्तै हुँदैनन्। कसैले तँलाई सोध्छ, “त्यो व्यक्तिबारे तपाईंको राय के छ? के ऊ मण्डलीको काममा जिम्‍मेवार छ?” र तैँले यस्तो जवाफ दिन्छस्, “ऊ राम्रो छ। ऊ मभन्दा बढी जिम्‍मेवार छ, उसको क्षमता मेरोभन्दा राम्रो छ, र उसको मानवता पनि राम्रो छ। ऊ परिपक्‍व र स्थिर छ।” तर के तैँले आफ्‍नो हृदयमा यही सोचिरहेको हुन्छस् त? तैँले वास्तवमा के देख्छस् भने, यो व्यक्तिमा क्षमता भए पनि, ऊ भरोसा गर्न लायक छैन, धूर्त, र अत्यन्तै षड्यन्त्रकारी छ। तैँले मनमा वास्तवमा यस्तै सोचिरहेको हुन्छस्, तर बोल्‍ने समयमा, तँलाई लाग्छ, “मैले सत्य कुरा भन्‍नु हुँदैन। मैले कसैलाई पनि चिढ्याउनु हुँदैन,” त्यसकारण तैँले झट्टै अरू नै कुरा भन्छस्, र उसका बारेमा राम्रा कुराहरू भन्ने निर्णय गर्छस्, तर तैँले भनेको कुनै पनि कुरा तैँले वास्तवमा सोचेको कुरा हुँदैन; यो सबै झूट र नक्कली कुरा मात्रै हुन्छ। के यसले तैँले परमेश्‍वरको मार्ग पछ्याउँछस् भन्‍ने सङ्केत दिन्छ? दिँदैन। तँ शैतानको मार्ग, भूतहरूको मार्गमा हिँडेको हुन्छस्। परमेश्‍वरको मार्ग भनेको के हो? यो सत्यता हो, यो मानिसहरूको बानीबेहोराको आधार हो, र यो परमेश्‍वरको डर मान्ने र दुष्टताबाट अलग बस्‍ने मार्ग हो। तँ कुनै अर्को व्यक्तिसँग बोल्दै छस् भने पनि, परमेश्‍वरले सुनिरहनुभएको हुन्छ; उहाँले तेरो हृदय नियालिरहनुभएको र त्यसलाई जाँचिरहनुभएको हुन्छ। मानिसहरूले तैँले भन्‍ने कुरा सुन्छन्, तर परमेश्‍वरले तेरो हृदय जाँच्‍नुहुन्छ। के मानिसहरू मानवको हृदय जाँच्‍न सक्‍ने हुन्छन्? बढीमा, मानिसहरूले तैँले सत्यता बताइरहेको छैनस् भन्‍नेसम्‍म देख्‍न सक्छन्; तिनीहरूले सतहमा के छ त्यो देख्‍न सक्छन्, तर परमेश्‍वरले मात्रै तेरो हृदयको गहिराइलाई देख्‍न सक्‍नुहुन्छ। परमेश्‍वरले मात्रै तैँले के सोचिरहेको छस्, तैँले के योजना बनाइरहेको छस्, र तेरो हृदयमा के-कस्ता तुच्छ षड्यन्त्र, विश्वासघाती तरिका र सक्रिय सोचहरू छन् भनी देख्‍न सक्‍नुहुन्छ। जब तैँले सत्यता बताइरहेको छैनस् भन्‍ने कुरा परमेश्वरले देख्नुहुन्छ, तँप्रतिको उहाँको राय र के मूल्याङ्कन के हुन्छ? यस मामिलामा तैँले परमेश्‍वरको मार्ग पछ्याएको छैनस्, किनभने तैँले सत्यता बोलिनस् भन्‍ने हुन्छ। यदि तैँले परमेश्‍वरका मापदण्डहरू अनुसार अभ्यास गरिरहेको थिइस् भने, तैँले सत्य कुरा बताउनुपर्थ्यो: “ऊ क्षमता भएकै व्यक्ति हो, तर ऊ भरोसा गर्न लायक छैन।” तेरो मूल्याङ्कन सही भए पनि नभए पनि, यो साँचो र हृदयबाट आएको हुन्थ्यो र तैँले व्यक्त गर्नुपर्ने दृष्टिकोण र अडान यस्तै हुनुपर्थ्यो। तर तैँले यसो गरिनस्—अनि के तैँले परमेश्‍वरको मार्ग पछ्याइरहेको थिइस् त? (थिइनँ।) यदि तँ सत्य कुरा भन्दैनस् भने, तैँले परमेश्‍वरको मार्ग पछ्याइरहेको छस् र परमेश्‍वरलाई सन्तुष्ट तुल्याइरहेको छस् भनेर तैँले जोड दिनुको तँलाई के अर्थ हुन्थ्यो र? के तैँले फलाक्ने नाराहरूलाई परमेश्‍वरले चासो दिनुहुने थियो? के परमेश्‍वरले तँ कसरी चिच्याउँछस्, कति चर्को चिच्याउँछस्, र तेरो इच्‍छा कति ठूलो छ भन्‍ने कुरालाई हेर्नुहुन्छ? के तैँले कतिपटक चिच्याउँछस् भन्ने कुरा उहाँले हेर्नुहुन्छ? यी उहाँले हेर्नुहुने कुराहरू होइनन्। परमेश्‍वरले तैँले सत्यताको अभ्यास गर्छस् कि गर्दैनस्, र तेरो जीवनमा परिस्थितिहरू आइपर्दा तैँले गर्ने निर्णय र तैँले कसरी सत्यता अभ्यास गर्छस् भन्‍ने कुरालाई हेर्नुहुन्छ। यदि तँ सम्‍बन्धहरू जोगाउने, आफ्‍नै स्वार्थ र छविलाई जोगाउने निर्णय गर्छस्, जे पनि आत्मसंरक्षणको लागि गर्छस्, र तेरो जीवनमा परिस्थितिहरू आइपर्दा तेरो दृष्टिकोण र मनोवृति यस्तो हुन्छ भनेर परमेश्‍वरले देख्नुहुन्छ भने, उहाँले तेरो मूल्याङ्कन गर्नुहुनेछ: तँ उहाँको मार्ग पछ्याउने व्यक्ति होइनस् भनेर उहाँले भन्‍नुहुनेछ। तँ सत्यता पछ्याउन र परमेश्वरको मार्गमा हिँड्न चाहन्छु भन्छस्, त्यसोभए तँमाथि परिस्थितिहरू आइपर्दा तँ किन त्यसलाई व्यवहारमा लागू गर्दैनस्? तैँले बोल्ने वचनहरू हृदयबाटै आएका होलान्, र तिनले तेरा इच्छा र चाहनाहरू व्यक्त गर्लान्, अथवा तेरो हृदय भावविह्वल हुन सक्छ, र तँ नराम्रोसित रूँदै सच्चा वचनहरू चिच्च्याइरहेको हुन सक्छस्, तर के इमानदारीपूर्वक बोल्नुको अर्थ तैँले सत्यता अभ्यास गरिरहेको छस् भन्ने हुन्छ र? के त्यसको अर्थ तँसित साँचो गवाही छ भन्ने हुन्छ? हुन्छ भन्ने जरुरी छैन। यदि तँ सत्यता पछ्याउने व्यक्ति होस् भने, तैँले सत्यता अभ्यास गर्न सक्नेछस्; यदि तँ सत्यतालाई प्रेम गर्ने व्यक्ति होइनस् भने, तैँले कर्णप्रिय कुराहरू मात्र बोल्नेछस्, र त्यो बाहेक अरू केही गर्नेछैनस्। फरिसीहरू धर्मसिद्धान्तहरूको प्रचार गर्न र नाराहरू फलाक्नमा उत्कृष्ट थिए। तिनीहरू प्रायः बाटोको कुनामा बसेर “ओहो, शक्तिमान् परमेश्वर!” वा “श्रद्धेय परमेश्वर!” भन्दै चिच्च्याउँथे। अरूका नजरमा, तिनीहरू अत्यन्तै धर्मी देखिन्थे, र तिनीहरूले व्यवस्थाविरुद्ध केही गर्दैनथे, तर के परमेश्वरले तिनीहरूको सराहना गर्नुभयो? गर्नुभएन। उहाँले तिनीहरूको निन्दा कसरी गर्नुभयो? उहाँले तिनीहरूलाई पाखण्डी फरिसीको नाम दिएर निन्दा गर्नुभयो। विगतका समयमा फरिसीहरू इस्राएलका सम्मानित वर्ग थिए, त्यसोभए अहिले त्यो नाम किन लेबल बनेको छ? यस्तो किन भयो भने फरिसीहरू एक खाले व्यक्तिको प्रतिनिधि बनेका छन्। यस प्रकारको व्यक्तिका विशेषताहरू के-के हुन् त? तिनीहरू झूटो हुनमा, देखावटी गर्नमा, ढोंग गर्नमा सीपालु छन्; तिनीहरू महान् आदर्श, पवित्रता, सोझोपन, र पारदर्शी शालीनताको नाटक गर्छन्, र तिनीहरूले फलाक्ने नाराहरू राम्रा सुनिन्छन्, तर तिनीहरूले त अलिकति पनि सत्यता अभ्यास नगर्ने रहेछन्। तिनीहरूसँग कुन चाहिँ असल व्यवहार रहेछ त? तिनीहरू पवित्र पुस्तक पढ्छन् र प्रवचन दिन्छन्; तिनीहरू अरूलाई कानुन र नियमहरू कायम राख्न अनि परमेश्वरको प्रतिरोध नगर्न सिकाउँछन्। यो सबै असल व्यवहार हो। तिनीहरूले भन्ने हरेक कुरा राम्रो सुनिन्छ, तैपनि जब अरू पछाडि फर्कन्छन् तिनीहरू गोप्य रूपमा भेटीहरू चोर्छन्। प्रभु येशूले तिनीहरूले “भुसुना छान्छन् र उँटलाईचाहिँ निल्छन्” (मत्ती २३:२४) भनी भन्नुभयो। यसको मतलब, तिनीहरूको सबै व्यवहार बाहिरी रूपमा राम्रो देखिन्छ—तिनीहरूले देखाउनको लागि नारा लगाउँछन्, तिनीहरूले उच्च सिद्धान्तहरूको बारेमा बोल्छन्, र तिनीहरूका वचनहरू मीठा सुनिन्छ, तर तिनीहरूका कार्यहरू भने अस्तव्यस्त भद्रगोल हुन्छन्, र तिनीहरू पूर्णतया परमेश्‍वरको प्रतिरोधी हुन्छन्। तिनीहरूको बाहिरी व्यवहार सबै नै बहाना र धोका हुन्; तिनीहरूको हृदयमा तिनीहरूसँग सत्यताप्रति अलिकति पनि प्रेम हुँदैन, न त सकारात्मक कुराहरूको लागि नै प्रेम हुन्छ। तिनीहरूले सत्यतालाई घृणा गर्छन्, सकारात्मक कुराहरूलाई र परमेश्‍वरबाट आउने सबै कुरालाई घृणा गर्छन्। तिनीहरूले केलाई प्रेम गर्छन् त? के तिनीहरूले निष्पक्षता र धर्मीपनलाई प्रेम गर्छन् त? (गर्दैनन्।) तिनीहरूले सकारात्मक कुराहरूलाई प्रेम गर्दैनन् भनेर तिमीहरूले कसरी भन्न सक्छौ? (प्रभु येशूले स्वर्गको राज्यको सुसमाचार प्रचार गर्नुभयो जसलाई तिनीहरूले अस्वीकार मात्र गरेनन्, बरु तिनीहरूले त त्यसलाई दोषी ठहराउने कामसमेत गरे।) यदि तिनीहरूले त्यसको निन्दा नगरेका भए, के त्यो कुरा बताउन सम्भव हुनेथ्यो? हुनेथिएन। प्रभु येशूको आगमन र कामले सबै फरिसीहरूको खुलासा गरे, र तिनीहरूले प्रभु येशूलाई गरेको निन्दा र प्रतिरोधद्वारा मात्र अरूले तिनीहरूको पाखण्ड देख्न सक्थे। यदि परमेश्वरको देखापराइ र काम नभएको भए, फरिसीहरूलाई कसैले पनि खुट्याउने थिएन, र यदि मानिसहरूले फरिसीहरूको बाहिरी आचारणलाई मात्र हेरेको भए, त्यसले तिनीहरूलाई ईर्ष्यालु समेत बनाउनेथ्यो। के फरिसीहरूले झूटो असल व्यवहार देखाएर मानिसहरूको विश्वास प्राप्त गर्नु बेइमानी र छली थिएन र? के यस्ता छली मानिसहरूले सत्यतालाई प्रेम गर्न सक्छन् र? तिनीहरूले कदापि सक्दैनन्। तिनीहरूले असल आचारण देखाउनु पछाडिको उद्देश्य के थियो? एकातिर मानिसहरूलाई ठग्नु थियो। अर्कोतिर, मानिसहरूलाई छल गरेर तिनीहरूको मन जित्नु थियो, ताकि मानिसहरूले तिनीहरूलाई उच्च ठानून् र आदर गरून्। र अन्त्यमा, तिनीहरू इनाम प्राप्त गर्न चाहन्थे। यो त कत्रो ठूलो ठगी थियो! के यी चलाखीपूर्ण चालबाजी थिए? के यस्ता मानिसहरूले न्याय र धार्मिकतालाई प्रेम गर्थे? निश्चय नै गर्दैनथे। तिनीहरू हैसियत, प्रसिद्धि र लाभलाई प्रेम गर्थे, र तिनीहरू इनाम र मुकुट चाहन्थे। तिनीहरू परमेश्वरले मानिसहरूलाई सिकाएका वचनहरू कहिल्यै अभ्यास गर्दैनथे, र तिनीहरूले कहिल्यै सत्यताका वास्तविकताहरू जिउँदैनथे। तिनीहरू राम्रो आचारणको खोल ओढ्ने र मानिसहरूलाई छल्ने अनि पाखण्डी तरिकाले तिनीहरूको मन जितेर आफ्नो हैसियत र ख्याति जोगाउने काम मात्र गर्थे, र त्यही हैसियत र ख्यातिलाई प्रयोग गरेर पुँजीको खोजी गर्थे र त्यसैबाट जीवन गुजारा गर्थे। के त्यो घृणित कार्य होइन र? तिनीहरूको यो आचारणबाट तैँले बुझ्न सक्छस् कि सारभूत रूपमा तिनीहरू सत्यतालाई प्रेम गर्दैनथे, किनकि तिनीहरूले त्यसको अभ्यास कहिल्यै गरेनन्। तिनीहरूले सत्यता अभ्यास नगरेको तथ्यलाई कुन कुराले देखाउँछ? सबैभन्दा ठूलो कुराः प्रभु येशू छुटकाराको काम गर्न आउनुभयो, र प्रभु येशूले बोल्नुभएका सबै वचनहरू सत्यता हुन् र तिनको अख्तियार छ। फरिसीहरूले यसको प्रतिक्रिया कसरी दिए? प्रभु येशूका वचनहरूमा अख्तियार र शक्ति छ भनी तिनीहरूले स्विकारे पनि, तिनीहरूले तिनलाई नस्विकारेको मात्र नभई तिनको भर्त्सना र ईशनिन्दा समेत गरे। त्यो केको लागि थियो? त्यो किन थियो भने तिनीहरूले सत्यतालाई प्रेम गर्दैनथे, र तिनीहरू हृदयदेखि नै सत्यतादेखि दिक्क थिए र सत्यतालाई घृणा गर्थे। प्रभु येशूले भन्नुभएको सबै कुरामा उहाँ सही हुनुहुन्थ्यो, उहाँका वचनहरूमा अख्तियार र शक्ति थियो, उहाँ कुनै रूपले गलत हुनुहुन्थेन, र उहाँमाथि तिनीहरूको कुनै प्रभाव थिएन भनी तिनीहरूले स्विकारे। तर तिनीहरू प्रभु येशूलाई निन्दा गर्न चाह, न्थे, त्यसैले तिनीहरूले छलफल र षड्यन्त्र गरे, र “उहाँलाई क्रुसमा टाँग। कि त ऊ रहनेछैन, कि हामी रहनेछैनौँ” भने, र फरिसीहरूले प्रभु येशूलाई यसरी नै अवज्ञा गरे। त्यसबेला कसैले पनि सत्यता बुझेन, र कसैले पनि प्रभु येशूलाई देहधारी परमेश्वर भनेर चिन्न सकेन। तर मानव दृष्टिकोणबाट हेर्दा, प्रभु येशूले धेरै सत्यताहरू व्यक्त गर्नुभयो, पिशाचहरूलाई निष्कासन गर्नुभयो, र बिरामीहरूलाई निको पार्नुभयो। उहाँले थुप्रै आश्चर्यकर्महरू गर्नुभयो, पाँचवटा रोटी र दुईवटा माछाले नै ५,००० जनालाई भोजन गराउनुभयो, अनेकौँ असल कार्यहरू गर्नुभयो, र मानिसहरूलाई अति धेरै अनुग्रह प्रदान गर्नुभयो। यस्ता असल र धर्मी मानिसहरू कमै मात्र हुन्छन्, त्यसोभए फरिसीहरू किन प्रभु येशूको निन्दा गर्न चाहन्थे? तिनीहरू किन उहाँलाई क्रुसमा टाँग्न त्यति दृढ थिए? तिनीहरूले प्रभु येशूको साटो कुनै अपराधीलाई छोड्न चाहनुले धार्मिक संसारका फरिसीहरू कति दुष्ट र दुर्भावनापूर्ण थिए भन्ने कुरा देखाउँछ। तिनीहरू अति नै दुष्ट थिए! फरिसीहरूले लुकाएको दुष्ट मुहार र तिनीहरूको देखावटी, बाहिरी दयाबीचको भिन्नता यति ठूलो थियो कि धेरै मानिसहरूले कुन साँचो हो र कुन झूटो हो भनी छुट्याउनै सकेनन्, तर प्रभु येशूको आगमन र कामले ती सबैको खुलासा गरिदियो। फरिसीहरूले प्रायः यति राम्ररी आफ्नो भेष बदल्थे र बाहिरी रूपले तिनीहरू यतिसम्म धार्मिक देखिन्थथे कि तिनीहरूले त्यति क्रूर तरिकाले प्रभु येशूलाई प्रतिरोध गर्न र सताउन सक्छन् भनेरकसैले कल्पना समेत गरेको थिएन होला। यदि तथ्यहरूको खुलासा नगरिएको भए, तिनीहरूको सारलाई कसैले पनि चिन्न सक्ने थिएनन्। देहधारी परमेश्वरले दिनुभएको सत्यताको अभिव्यक्तिले मान्छेको बारेमा अत्यन्तै धेरै खुलासाहरू गर्छन्।

अंश १६

मानिसहरूले सत्यतालाई बुझ्‍नु र अभ्यास गर्नुको उद्देश्‍य तिनीहरूले सत्यतामा जिउन सकून्, मानवीय सारअनुरूप जिउन सकून् र आफूले बुझेको र अभ्यास गर्न सक्ने सत्यतालाई जीवन बनाउन सकून् भन्‍ने हो। तिनलाई आफ्नो जीवन बनाउनु भनेको के हो? यसको अर्थ तिनलाई व्यक्तिका कार्यहरू, उसको जीवन, आचरण र अस्तित्वको जग र स्रोत बनाउनु हो—तिनले उसको जिउने शैलीलाई परिवर्तन गर्नु हो। पहिले मानिसहरू के अनुसार जिउँथे? तिनीहरूमा दृढ विश्‍वास भए पनि नभए पनि, तिनीहरू शैतानी स्वभावमा निर्भर रहँदै जिउँथे, र परमेश्‍वरका वचनहरू वा सत्यताअनुसार जिउँदैनथिए। सृष्टि गरिएको प्राणीले जिउनुपर्ने तरिका त्यही हो त? (होइन।) परमेश्‍वरले मानिसबाट के अपेक्षा गर्नुहुन्छ? (मानिसहरू उहाँका वचनहरूअनुसार जिऊन् भन्‍ने हो।) परमेश्‍वरका वचनहरूअनुसार जिउनु—उहाँमा साँचो रूपमा विश्‍वास गर्नेहरूको उद्देश्य यही हुनुपर्ने होइन र? (हो।) सृष्टि गरिएको प्राणीमा परमेश्वरका वचनहरूमा निर्भर रहँदै जिउने गुण हुनुपर्छ। परमेश्‍वरको नजरमा, त्यस्ता मानिसहरू सृष्टि गरिएको साँचो प्राणीहरू हुन्। तसर्थ, तैँले आफ्‍ना कुन-कुन शब्‍दहरू, कुन-कुन कार्य, र आफ्नो बानीबेहोराका कुन-कुन सिद्धान्तहरू, आफ्‍नो अस्तित्वको कुन-कुन उद्देश्य, र आफूले दुनियाँसँग गर्ने व्यवहारको कुन-कुन तरिका सत्यता सिद्धान्तअनुरूप छन्, परमेश्‍वरले धेरै मानिसबाट माग गर्नुहुने कुरासँग मिल्दो छन्, र तीमध्ये कुन-कुन परमेश्‍वरका वचन र मापदण्डहरूसँग मिल्दैनन् भन्नेबारेमा नियमित रूपमा मनन गर्नुपर्छ। यदि तैँले निरन्तर रूपमा यी कुराहरूका बारेमा मनन गरिस् भने, तैँले क्रमिक रूपमा प्रवेश प्राप्त गर्दै जानेछस्। यदि तँ यी कुराहरूको बारेमा मनन गर्दैनस् भने, सतही प्रयासहरू मात्रै गर्नुको कुनै अर्थ छैन; अल्याङटल्याङ गर्ने, नियमहरू मात्रै पालना गर्ने, र विधिविधानमा अल्झिने कार्यले तँलाई अन्तिममा केही पनि दिनेछैन। त्यसो भए, परमेश्‍वरमाथिको विश्‍वास भनेको के हो? परमेश्‍वरमाथिको विश्‍वास भनेको वास्तवमा परमेश्वरको मुक्ति पाउने प्रक्रिया हो र यो शैतानले भ्रष्ट तुल्याएको मानवबाट परमेश्‍वरको नजरमा सृष्टि गरिएको साँचो प्राणीमा परिवर्तन हुने प्रक्रिया हो। यदि कुनै व्यक्ति जिउनका लागि शैतानी स्वभाव र प्रकृतिमा निर्भर रहिरहन्छ भने, के ऊ परमेश्‍वरको नजरमा योग्य सृष्टि गरिएको प्राणी हो? (होइन।) तँ परमेश्‍वरमा विश्‍वास गर्छु, परमेश्‍वरलाई स्वीकार गर्छु, परमेश्‍वरको सार्वभौमिकतालाई स्वीकार गर्छु र परमेश्‍वरले तँलाई सबै थोक दिनुहुन्छ भनेर स्वीकार गर्छु भनी भन्छस्, तर के तँ परमेश्‍वरका वचनहरूमा जिउँछस्? के तँ परमेश्‍वरका मापदण्डहरूअनुसार जिउँछस्? के तैँले परमेश्‍वरको मार्गलाई पछ्याउँछस्? के तँजस्तो सृष्टि गरिएको प्राणी परमेश्‍वरको अघि आउन सक्छ? के तँ परमेश्‍वरसँगै जिउन सक्छस्? के तँमा परमेश्‍वरको डर मान्‍ने हृदय छ? के तैँले जिउने र तैँले हिँड्ने मार्ग परमेश्‍वरअनुरूप छ? (छैन।) त्यसो भए, परमेश्‍वरमाथिको तेरो विश्‍वासको अर्थ के हो? के तँ सही मार्गमा प्रवेश गरेको छस्? परमेश्वरप्रतिको तेरो विश्वास देखावटी व्यवहार र शब्दमा सीमित छ। तँ परमेश्‍वरको नामलाई विश्‍वास र स्वीकार गर्छस्, अनि परमेश्‍वरलाई आफ्नो सृष्टिकर्ता र सार्वभौम मान्छस्, तर तैँले मूलतः परमेश्‍वरको सार्वभौमिकता वा उहाँका योजनाबद्ध कार्यहरू स्वीकार गरेको छैनस्, र तँ पूर्ण रूपमा परमेश्‍वरको अनुरूप हुन सक्दैनस्। अर्थात्, परमेश्‍वरमाथिको तेरो विश्‍वासको अर्थ पूर्ण रूपमा पूरा भएको छैन। तैँले परमेश्‍वरमा विश्‍वास गरे पनि, तैँले आफ्‍नो भ्रष्टतालाई त्यागेर मुक्ति प्राप्त गरेको छैनस्, र तँ परमेश्‍वरमाथिको विश्‍वासका क्रममा प्रवेश गर्नुपर्ने सत्यता वास्तविकतामा प्रवेश गरेको छैनस्। यो एक गल्ती हो। यसलाई यसरी हेर्दा, परमेश्‍वरमाथिको विश्‍वास सरल कुरा होइन।

अब, के तिमीहरूलाई परमेश्वरको वचन बुझ्नु र सत्यता अभ्यास गर्नु महत्त्वपूर्ण कुरा हो भनी हृदयमा महसुस हुन्छ? (हुन्छ।) तिमीहरू सबैलाई सत्यता अभ्यास गर्नु महत्त्वपूर्ण कुरा हो भन्ने थाहा छ, तैपनि त्यो गर्नु सामान्य विषय होइन, त्यसमा कठिनाइहरू टन्नै हुन्छन्। यसलाई कसरी सुल्झाउन सकिन्छ? तैँले कठिनाइहरू आउँदैपिच्छे परमेश्वरसामु आएर प्रार्थना गर्नैपर्छ, र परमेश्वरका वचनमा सत्यता खोज्नैपर्छ, ताकि तैँले आफ्ना कठिनाइ, आफ्ना कमीकमजोरी अनि बाहिरी परिस्थितिका कठिनाइहरू सुल्झाउन, र सत्यता अभ्यास गर्न सकेस्। यो कुरा अनुभव गर्दा तँसँग परमेश्वरको अनुमोदन प्राप्त गर्ने आशा हुनेछ। यदि तैँले अझ धेरै सत्यता बुझेको छस् र सत्यता अभ्यास गर्न पनि सक्छस् भने, तँ परमेश्वरको मार्ग पछ्याउने व्यक्ति बन्न सक्छस्, अनि त्यसो गर्दा तेरो विश्वासलाई परमेश्वरले स्विकार्नुहुनेछ। यदि तँ परमेश्वरको नाम स्विकार्छु भन्छस्, र सबथोकमाथि उहाँको सार्वभौमिकता छ र उहाँ सबै सृष्टिका प्रभु हुनुहुन्छ भनेर विश्वास गर्छस्, तर तेरो जीवनको एउटा कुरा पनि सत्यता, परमेश्वरका मापदण्ड, वा सृष्टि गरिएको प्राणीले गर्नुपर्ने कुरासँग सम्बन्धित छैन भने, के अन्तत: तेरो परिणाम कष्टप्रद हुनेछैन र? के यी कुरासँग कुनै सरोकार नराख्ने व्यक्ति परमेश्वरसामु आउन सक्छ? तँ परमेश्वरसामु आउन सक्छु भन्छस्, तर के परमेश्वर तेरो जस्तो विश्वासलाई स्विकार्नुहुन्छ? उहाँ स्विकार्नुहुन्न, अनि त्यसको अर्थ के हो? त्यसको अर्थ हो, परमेश्वर तँजस्तो सृष्टि गरिएको प्राणीलाई न त स्विकार्नुहुन्छ, न त आवश्यक नै ठान्नुहुन्छ। यदि परमेश्वर तेरो विश्वासलाई स्विकार्नुहुन्न र अनुमोदन गर्नुहुन्न भने, के उहाँ तँलाई व्यक्तिका रूपमा स्वीकार गर्न सक्नुहुन्छ त? (सक्नुहुन्न।) यो नै अन्त्य हो: परमेश्वरले तँलाई मुक्ति दिनुहुनेछैन, र तेरो परिणाम निर्णय गरिसकिएको हुनेछ! के तिमीहरूले आफ्ना लागि चाहेको परिणाम यही हो त? (होइन।) तिमीहरू कस्तो परिणाम चाहन्छौ? (परमेश्वरको अनुमोदन पाउने।) परमेश्वरको अनुमोदन पाउन तैँले पहिले के बुझ्नैपर्छ? तँ पहिले केमा प्रवेश गर्नैपर्छ? सर्वप्रथम, तँलाई मानिसले के गर्दा परमेश्वर खुसी हुनुहुन्छ र के गर्दा उहाँ खुसी हुनुहुन्न भन्ने कुरा थाहा हुनैपर्छ। पहिले यी कुराहरूको लेखाजोखा गर्, ताकि तैँले ती कुरा स्पष्टसँग बुझेस्; त्यसपछि तैँले कामकुरा गर्दा कसरी व्यवहार गर्ने भनी जान्नेछस्। यो त्यति सरल छ। के यस्ता कुराहरूको लेखाजोखा गर्न सजिलो छ? एकदमै सजिलो छ। विगतमा दुष्कर्म गरेका र हटाइएका मानिसहरूले परमेश्वरलाई घृणा लाग्ने जे कुराहरू गरे ती लेखाजोखा गर्, तिनीहरूको असफलताले सिकाएको पाठ लेखाजोखा गर्, अनि त्यस्ता कुनै खराब कुराहरू नगर्। त्यसपछि, परमेश्वरले अनुमोदन गरेकाहरूको असल व्यवहारको लेखाजोखा गर्, र त्यस्ता कामहरू अझ धेरै गर्। यसरी, तैँले परमेश्वरको अनुमोदन पाउन सक्नेछस्। तैँले अधिकतर रूपमा परमेश्वरको इच्छाअनुरूप हुन के गर्नुपर्छ र के अभ्यास गर्नुपर्छ भन्ने कुरा जान्नुपर्छ, अनि परमेश्वर कस्ता मानिस र कामकुरालाई सबैभन्दा बढी घृणा गर्नुहुन्छ र कस्ता मानिसहरूसँग सबैभन्दा बढी प्रसन्न हुनुहुन्छ भन्ने कुरा हृदयदेखि नै बुझ्नुपर्छ। तैँले यी कुराहरूबीच फरक छुट्ट्याउन जान्नैपर्छ, र ती स्पष्ट रूपमा बुझ्न तिनको वर्गीकरण र लेखाजोखा गर्नु सर्वोत्तम कुरा हो। सबैभन्दा महत्त्वपूर्ण कुरा भनेको तेरो हृदयमा यो मानक र सीमा हुनु हो। यो सिद्धान्त, यो मानक, यो सीमा भएपछि तँसँग कामकुरा गर्नका लागि सिद्धान्तहरू हुनेछन्, र तैँले सिद्धान्तअनुसार कामकुरा गर्न सक्नेछस्। यदि तँसँग यो सिद्धान्त र मानक भएन भने, तैँले निश्चित भएर कामकुरा गर्नेछैनस्, र आफूले गर्ने कुन कुरा दुष्ट र कुन कुरा असल हो भनी छुट्टयाउन सक्नेछैनस्। तँलाई कुनै कुरा दुष्ट नलाग्ला, तर परमेश्वरको नजरमा त्यो दुष्ट हुन्छ; अथवा तँलाई कुनै कुरा असल लाग्ला, तर परमेश्वरको नजरमा त्यो दुष्ट हुन्छ। यदि तैँले यी सबै कामकुरा गरिस् भने के त्यसले समस्या निम्त्याउनेछैन र? यदि तँ जानाजानी र निरन्तर परमेश्वरले अनुमोदन नगर्ने कामकुरा गर्छस्, अनि उहाँले अनुमोदन गर्ने कामकुरा थोरै मात्र गर्छस्, तर आफूले त्यो धेरै गरेको सोच्छस् भने, के तँ रनभुल्लमा परिरहेको छैनस् र? यदि तैँले गर्ने धेरैजसो कामकुरा परमेश्वरको नजरमा दुष्ट मानिन्छन् भने, के उहाँ अझै तँलाई अनुमोदन गर्न सक्नुहुन्छ? (सक्नुहुन्न।) परमेश्वरले कुनै कुरा अनुमोदन गर्नुहुन्न भन्ने जान्दाजान्दै, तैँले त्यो कामकुरा गर्नुपर्छ कि गर्नु हुँदैन? (गर्नु हुँदैन।) तैँले यसो गर्नु दुष्कर्म हो कि सत्कर्म? (दुष्कर्म।) तैँले त्यो दुष्कर्म हो भनी थाहा पाएपछि कहिल्यै त्यो नगर्नुलाई के भनिन्छ? त्यसलाई आफ्नो हातबाट हुने हिंसा त्याग्नु भनिन्छ, जुन साँचो पश्चात्ताप देखाउनु हो। यदि तँलाई आफूले दुष्कर्म गरेको छु भन्ने थाहा छ र तँ परमेश्वरले त्यसलाई अनुमोदन गर्नुहुन्न भनेर निश्चित छस् भने, तैँले हृदयदेखि नै पश्चात्ताप गर्नुपर्छ। यदि तँ आत्मचिन्तन गर्दैनस्, बरु आफ्ना दुष्ट कार्यको बचाउ गर्छस् र त्यसलाई सही साबित गर्न खोज्छस् भने, तँ समस्यामा पर्छस्: तँ अवश्यै निकालिनेछस्, र त्यसउप्रान्त आफ्नो कर्तव्य निभाउन योग्य हुनेछैनस्। त्यसोभए, आफ्नो कर्तव्य निभाउँदा पोख्त हुनुपर्ने सिद्धान्त र लिनुपर्ने मार्ग कुन हो? कुनै व्यक्तिले परमेश्वरको अनुमोदन पाउन कस्तो आशय लिएर अघि बढ्नुपर्छ? (सबै कुरामा सत्यता खोज्ने र परमेश्वरको अभिप्राय बुझ्ने।) सबैलाई यो कुरा थाहा छ, तर के थाहा हुँदैमा त्यो अभ्यास गर्न सकिन्छ? के तिमीहरूले यो बुझेपछि अभ्यास गर्न सक्छौ? (सक्दैनौँ।) त्यसोभए तिमीहरू के गर्न सक्छौ त? तिमीहरूले परमेश्वरलाई प्रार्थना गर्नैपर्छ र उहाँमा भर पर्नैपर्छ, सत्यताका लागि कष्ट भोग्नैपर्छ अनि आफ्ना महत्त्वाकाङ्क्षा, चाहना, अभिप्राय र देहसुखलाई पन्छाउनैपर्छ। यदि तँ ती पन्छाउँदैनस्, तैपनि सत्यता प्राप्त गर्न चाहन्छस् भने, के तँ कल्पनामा डुबिरहेको हुँदैनस् र? कतिपय मानिस सत्यता बुझ्न र प्राप्त गर्न दुवै चाहन्छन्; तिनीहरू परमेश्वरका लागि समर्पित हुन चाहन्छन्, तर कुनै कुरा छोड्न सक्दैनन्। तिनीहरू आफ्नो भविष्य छोड्न सक्दैनन्, आफ्नो देहसुख छोड्न सक्दैनन्, आफ्नो पारिवारिक बन्धन, आफ्ना छोराछोरी र बुबाआमा छोड्न सक्दैनन्, न त आफ्नो अभिप्राय, उद्देश्य वा चाहना नै छोड्न सक्छन्। तिनीहरूलाई जे आइपरे पनि, तिनीहरू सधैँ आफू, आफ्ना मामिला अनि आफ्ना स्वार्थी चाहनालाई प्रथम स्थानमा राख्छन्, र सत्यतालाई अन्तिम स्थानमा राख्छन्; तिनीहरू देह र आफ्नो शैतानी, भ्रष्ट स्वभावको स्वार्थ पूरा गर्नुलाई प्राथमिकता दिन्छन् भने परमेश्वरको वचन अभ्यास गर्नु र उहाँलाई सन्तुष्ट पार्नुलाई गौण बनाउँछन् र अन्तिम स्थानमा राख्छन्। के यस्ता मानिसहरूले परमेश्वरको अनुमोदन पाउन सक्छन्? के तिनीहरू कहिल्यै सत्यता वास्तविकतामा प्रवेश गर्न वा परमेश्वरको इच्छा पूरा गर्न सक्छन्? (कहिल्यै सक्दैनन्।) के यसो हेर्दा तैँले आफ्नो कर्तव्य पूरा गरेको छस् र अल्छे भएको छैनस्, तर तेरो भ्रष्ट स्वभाव अलिकति पनि ठिक भएको छैन भने, के यो परमेश्वरको मार्ग पछ्याउनु हो? (होइन।) तिमीहरू सबै यी कुरा बुझ्छौ, तर सत्यता अभ्यास गर्ने कुरा आउँदा, त्यो कठिन हुन्छ। तैँले नियम पालन गर्न र प्रक्रिया पूरा गर्नमा नभई सत्यता अभ्यास गर्नमा कष्ट भोग्नुपर्छ र मूल्य चुकाउनपर्छ। तैँले सत्यताका लागि जति नै कष्ट भोगे पनि, यसो गर्नु सार्थक हुनेछ, अनि तैँले परमेश्वरको इच्छा पूरा गर्न सत्यता अभ्यास गर्दा भोग्ने कष्टलाई उहाँले स्विकार्नुहुनेछ र अनुमोदन गर्नुहुनेछ।

अहिले तिमीहरूले सामना गरिरहेका समस्याहरू के-के हुन्? एउटा हो, तिमीहरू थुप्रै सत्यताका वृत्तान्त बुझ्दैनौ, र तिमीहरूको हृदयमा ती छुट्टयाउने मानक छैन; अझ, तिमीहरूले बुझ्ने सत्यता अभ्यास गर्न गाह्रो छ। मानिलिऊँ, सुरुमा सत्यता अभ्यास गर्न गाह्रो हुन्छ, तर तिमीहरू जति अभ्यास गर्छौ, त्यो त्यति नै सजिलो बन्छ; तिमीहरू जति अभ्यास गर्छौ, तिमीहरूको भ्रष्ट स्वभावको प्रभाव त्यति नै कम हुन्छ; सत्यताका साथै सत्यता अभ्यास गर्ने इच्छा क्रमिक रूपमा प्रबल बन्दै जान्छ; तिमीहरूको अवस्था झन्-झन् सामान्य बन्दै जान्छ; अनि देहगत स्वार्थी चाहना र तिमीहरूको मानव विचार झन्-झन् कम प्रबल बन्दै जान्छ। यो सामान्य कुरा हो, र तिमीहरूले परमेश्वरको अनुमोदन पाउने आशा हुनेछ। तर मानौँ तँ लामो समयदेखि सत्यता अभ्यास गर्दै आइरहेको छस्, तैपनि तेरो रुची, स्वार्थी चाहना, अभिप्राय र भ्रष्ट स्वभावले तेरो जीवनको हर पक्ष र हर कुरामा अग्रणी भूमिका खेल्छ। तेरा लागि सत्यता अभ्यास गर्नु अझै पनि निकै कठिन हुन्छ, र तैँले आफ्नो कर्तव्य निभाइरहेको भए पनि, तैँले गर्ने अधिकांश कामकुरा सत्यता अभ्याससँग सम्बन्धित हुँदैनन्। के तिमीहरूलाई यो कष्टप्रद लाग्दैन? यो अवश्य कष्टप्रद हुनेछ। तँ जुनै मण्डलीमा भए पनि वा तेरो परिवेश जस्तोसुकै भए पनि, यो महत्त्वपूर्ण कुरा होइन। महत्त्वपूर्ण कुरा त सत्यता पछ्याउने तेरो अवस्था झन्-झन् राम्रो हुँदै गइरहेको छ कि छैन, परमेश्वरसँगको तेरो सम्बन्ध झन्-झन् सामान्य बन्दै गइरहेको छ कि छैन, तेरो विवेक, समझ र मानवता झन् सामान्य बन्दै गइरहेका छन् कि छैन, अनि परमेश्वरप्रतिको तेरो भक्ति र आज्ञाकारिता बढिरहेको छ कि छैन भन्ने हो। यदि तँभित्रका सकारात्मक कुराहरू बढ्दै र प्रभावशाली बन्दै गइरहेका छन् भने तैँले सत्यता प्राप्त गर्ने आशा हुनेछ। यदि तँमा कहिल्यै यस्ता सकारात्मक कुराहरूको लक्षण देखिएको छैन भने, तैँले रत्तिभर प्रगति गरेको छैनस्, र तेरो स्वभावमा कुनै परिवर्तन भएको छैन। यदि तँ सत्यता अभ्यास पटक्कै गर्दैनस् भने, कसरी जीवनमा प्रवेश गर्छस्? कतिपय मानिस भन्छन्, "मैले अभ्यास गरेको छु र मरिमेटेको छु। तैपनि किन मैले कुनै परिणाम पाइरहेको छैनँ?" परिणाम नपाउनुको अर्थ के हो? यसको अर्थ हो, तैँले सत्यता अभ्यास गरेको छैनस्। तैँले जतिपटक अभ्यास गर्ने प्रयास गरेको भए पनि, अन्तिम नतिजास्वरूप तँ अझै पनि आफ्नो भ्रष्ट स्वभाव र शैतानी प्रकृतिको अधीनमा छस्, जसको मतलब तैँले आफ्नो शैतानी, भ्रष्ट स्वभावलाई जित्न सत्यता वास्तविकता र परमेश्वरका वचन प्रयोग गर्दै आइरहेको छैनस्। के त्यसो भन्न मिल्छ? (मिल्छ।) त्यसोभए, तँ विजेता होस् कि हरुवा? (हरुवा।) यो विजेता नभई हरुवा हुनु हो। तैँले सत्यता अभ्यास गर्दा तेरो हृदयमा लडाइँ चलिरहेको हुन्छ। तँ आफ्ना अभिप्राय पन्छाउन सक्दैनस्, तर सत्यताले के भन्छ अनि परमेश्वरका मापदण्ड के-के हुन् भनेर बुझ्छस्। लडाइँका क्रममा तँ सत्यता पन्छाउँछस्; तँ त्यो अभ्यास गर्दैनस्। अन्तत: तँ आफ्नै स्वार्थी चाहनाहरू पूरा गर्छस्, आफ्नो भ्रष्ट स्वभाव प्रकट गर्छस्, र सत्यता अभ्यास नगरी आफ्नै शैतानी प्रकृतिअनुसार जिउँछस्। त्यसोभए अन्तिम नतिजा के हुन्छ त? (असफल हुन्छ।) मानिलिऊँ, अन्त्यमा लडाइँ जितिएन, र तँ पहिलेझैँ आफ्नो शैतानी स्वभावअनुसार जिउँछस्: तँ परमेश्वरका वचनअनुसार अभ्यास नगर्ने निर्णय गर्छस्, आफ्नो व्यक्तिगत हितलाई प्राथमिकता दिन्छस्, आफ्ना चाहना र स्वार्थ पूरा गर्छस् तर परमेश्वरलाई सन्तुष्ट पार्दैनस्, अनि सत्यताको पक्षमा उभिँदैनस्। यसको मतलब तँ पूर्णत: असफल होस्, र यो एक प्रकारको लडाइँको नतिजा हो। अर्को प्रकारको लडाइँको नतिजाचाहिँ के हो त? मानिसहरूलाई परिस्थितिहरू आइपर्दा तिनीहरूको मनमा पनि लडाइँ चल्छ। तिनीहरू असहज, दु:खी र कमजोर महसुस गर्छन्, तिनीहरूको मर्यादा र चरित्रमाथि पनि प्रश्न उठ्छ र तिनीहरूको घमण्ड तोड्न सकिन्न। यसबाहेक, तिनीहरू काटछाँट र निराकरणको समाना गर्छन्, वा अरूले तिनीहरूलाई तुच्छ ठान्छन्, वा तिनीहरू अपमानित हुन्छन् अनि आफ्नो मर्यादा र चरित्र दुवै गुमाउँछन्। तर तिनीहरूले यस्तो परिस्थितिको सामना गर्दा परमेश्वरलाई प्रार्थना गर्न सक्छन्, अनि त्यसो गरेपछि तिनीहरूको मुटु दह्रो बन्छ, र तिनीहरूले सत्यता खोजेर यी कुराहरू स्पष्ट रूपमा बुझ्छन्। तिनीहरूले असाधारण शक्ति र दृढ सङ्कल्पका साथ सत्यता अभ्यास गर्नेछन्। "मलाई न त छवि चाहिएको छ, न त हैसियत, न त घमण्ड नै। अरूले मलाई तुच्छ ठाने पनि वा गलत बुझे पनि, अहिले म परमेश्वरलाई सन्तुष्ट पार्न र सत्यता अभ्यास गर्न रोज्छु, ताकि परमेश्वरले मलाई अनुमोदन गर्नुहोओस् र यस मामिलामा उहाँ मदेखि प्रसन्न हुनुहोओस्, अनि मैले परमेश्वरको हृदयलाई चोट नपुर्‍याऊँ।" तिनीहरूले आखिर आफ्नो छवि र घमण्ड, उद्देश्य, महत्त्वाकाङ्क्षा र स्वार्थीपन पन्छाउनेछन्, र त्यसपछि तिनीहरू परमेश्वर, सत्यता र न्यायको पक्षमा उभिनेछन्। सत्यता अभ्यास गरेपछि, तिनीहरूको हृदय सन्तुष्ट हुन्छ, शान्त बन्छ र हर्षले भरिन्छ। तिनीहरू परमेश्वरको आशिष् र सत्यता अभ्यास गर्नु राम्रो हो भन्ने महसुस गर्छन्; सत्यता अभ्यास गरेर तिनीहरूको हृदय सन्तुष्ट र पोषित हुन्छ, अनि तिनीहरू आफू आफ्नो शैतानी र भ्रष्ट स्वभावको नियन्त्रण र बन्धनमा रहनुको साटो मानव स्वरूपमा जिइरहेको महसुस गर्छन्। तिनीहरूले परमेश्वरको गवाही दिएर अनि सृष्टि गरिएको प्राणीमा हुनुपर्ने गवाही र अडानमा दृढ भएर हृदयमा मनोशान्ति, आनन्द र खुसी महसुस गर्छन्। यो अर्को प्रकारको नतिजा हो। यस्तो नतिजा कस्तो हो? (राम्रो हो।) तर के यो "राम्रो नतिजा" हासिल गर्न सहज हुन्छ? (हुँदैन।) यो "राम्रो नतिजा" लडाइँको प्रक्रियामार्फत हासिल गर्नुपर्छ, र यो लडाइँमा मानिसहरू एक-दुईपटक असफल हुने सम्भावना पनि हुन्छ। तर असफलताले पाठ सिकाउँछ: यसले सत्यता अभ्यास नगरेकोमा मानिसहरूको विवेकमा घोच्छ, अनि तिनीहरूलाई आफू परमेश्वरप्रति ऋणी भएको अनि आफ्नो हृदयले कष्ट र पीडा सहेको महसुस गराउँछ। पछि त्यस्ता परिस्थितिहरू आइपर्दा मानिसहरूले थाहै नपाई आफ्नो शैतानी, भ्रष्ट स्वभावलाई झन्-झन् धेरै जित्दै जानेछन्; तिनीहरूले क्रमिक रूपमा परमेश्वरको हृदयलाई सन्तुष्ट पार्नका लागि सत्यता अभ्यास गर्न अवश्यै रोज्नेछन्। शैतानी, भ्रष्ट स्वभावलाई जित्ने र परमेश्वरका अभिप्रायलाई पूरा गर्ने सामान्य प्रक्रिया यही हो।

अब, के तिमीहरूलाई सत्यता अभ्यास गर्न गाह्रो लाग्छ? वा आफूखुसी गर्न र सत्यता अभ्यास नगर्नचाहिँ गाह्रो लाग्छ? (सत्यता अभ्यास गर्नु गाह्रो हुन्छ।) अनि आफूखुसी गर्नचाहिँ नि? (त्यो त सजिलो हुन्छ।) यसले तिमीहरूको वास्तविक कद प्रकट गर्छ: तिमीहरूमध्ये कोही अलिकति पनि बदलिएका छैनौ, र तिमीहरू अझै पनि सत्यता अभ्यास गर्न सक्दैनौ। यो कति दयनीय कद हो! तिमीहरू सबैलाई सत्यता अभ्यास गर्न गाह्रो, अनि आफूखुसी गर्नचाहिँ सजिलो लाग्छ, जसले तिमीहरू अझै पनि सत्यता अभ्यास गर्न सक्दैनौ भन्ने प्रमाण दिन्छ। तिमीहरूका लागि देहगत रुचिहरू पछ्याउनु सामान्य भइसकेको छ; तिमीहरूलाई त्यसको बानी बसिसकेको छ, मानौँ त्यो नियम हो, त्यसैले तिमीहरूलाई सत्यता अभ्यास गर्न असाध्यै गाह्रो लाग्छ: तिमीहरूलाई आफ्नो आत्मसम्मान र हैसियतमा धक्का पुग्ने निरन्तर डर लाग्छ, त्यसैले तिमीहरू सत्यता अभ्यास गर्दैनौ, बरु आफ्नै विचारअनुसार काम गर्छौ। केवल एउटै सोचले कुनै मान्छे डरपोक र आफ्नै शैतानी भ्रष्ट स्वभावको बन्धनमा रहेको असफल व्यक्ति बन्छ, र उसले आफ्नो गवाही र परमेश्वरको अनुमोदन गुमाउँछ। यो यति सजिलो हुन्छ। तर के यो सत्यता अभ्यास गर्ने र परमेश्वरको साक्षी दिने व्यक्ति बन्नु जत्तिकै सजिलो हुन्छ? यसका लागि कुनै प्रक्रिया चाहिन्छ। जब कुनै व्यक्तिले सत्यता स्विकार्छ, तब उसको मनमा सधैँ लडाइँ चल्छ, कामकुरा कहिले एकातिर ढल्किन्छन्, कहिले अर्कोतिर। मनमा निरन्तर लडाइँ चल्छ, र अन्त्यमा त्यो लडाइँ यस्तो निष्कर्षमा पुग्छ: सत्यतालाई प्रेम गर्नेहरू त्यो अभ्यास गर्छन्, गवाही दिन्छन् र विजेता बन्छन्; सत्यतालाई प्रेम नगर्नेहरू अत्यन्तै हठी हुन्छन्, तिनीहरूमा मानवताको अत्यन्तै कमी हुन्छ, तिनीहरू खस्कँदो चरित्रको र घृणित हुन्छन्—यस्ता मानिसहरू आफ्नै स्वार्थ र चाहना पूरा गर्ने छनौट गर्छन्, र पूर्णतया आफ्नो शैतानी, भ्रष्ट स्वभावको नियन्त्रणमा हुन्छन्। आफ्नो दैनिक जीवनमा परिस्थितिहरू आइपर्दा, के तिमीहरू आफ्नो शैतानी, भ्रष्ट स्वभावलाई जित्छौ? वा तिमीहरू त्यसको बन्धन र नियन्त्रणमा पर्छौ? तिमीहरू प्राय: कस्तो अवस्थामा हुन्छौ? यसको आधारमा तँ आफूलाई सत्यता अभ्यास गर्ने व्यक्ति हो कि होइन भनी जोख्न सक्छस्। यदि तँ प्राय: आफ्नो शैतानी, भ्रष्ट स्वभावलाई जित्न र गवाही दिने व्यक्ति बन्न सक्छस् भने, सत्यता अभ्यास गर्ने र त्यसलाई प्रेम गर्ने व्यक्ति होस्। यदि तँ प्राय: आफ्नै स्वार्थी चाहना पूरा गर्छस्, अनि आफ्नो शैतानी, भ्रष्ट स्वभावलाई जित्न, सत्यताको पक्षमा उभिन, सत्यता अभ्यास गर्न र परमेश्वरलाई सन्तुष्ट पार्न सक्दैनस् भने, तँ न त सत्यता अभ्यास गर्ने व्यक्ति होस्, न त तँसँग सत्यता वास्तविकता नै छ। स्पष्ट छ, आफूसँग सत्यता वास्तविकता नहुनेहरू परमेश्वरमा विश्वास गर्ने तर जीवनमा प्रवेश नगरेका व्यक्ति हुन्। त्यसैले, आफूलाई मापन गर्: के तिमीहरू प्राय: देहको पक्षमा उभिन्छौ? वा तिमीहरू सत्यताको पक्षमा उभिन्छौ? सत्यतामा समावेश नहुने सानातिना कुराहरूको कुनै अर्थ छैन, तर तैँले छनौट गर्नैपर्ने ठूला कुराहरू आइपर्दा, तँ सत्यताको पक्षमा उभिन्छस् कि देहको पक्षमा? (सुरुमा देहको पक्षमा उभिन्छौँ; तर लडाइँपछि, अनि प्रार्थना र खोजीद्वारा केही सत्यता बुझेपछि सत्यताको पक्षमा उभिन्छौँ।) कुनै व्यक्तिले सत्यता बुझेपछि सत्यताको पक्ष लिन सक्छ भन्नु सही हो, तर देहविरुद्ध विद्रोह गर्नुको अर्थ सत्यता अभ्यास गरिरहेको छस् भन्ने अवश्यै होइन। तैँले देहविरुद्ध विद्रोह गरेर अनि आफूखुसी कामकुरा नगरेर सत्यता अभ्यास गरिरहेको हुँदैनस्; बरु तैँले सत्यता अभ्यास गर्न सत्यता सिद्धान्त पालन र अभ्यास गर्नैपर्छ। त्यसोभए, सामान्यतया तिमीहरूको परिस्थिति के-कस्ता हुन्छन्? (हामीले जेलाई देहविरुद्ध विद्रोह गरेको भन्छौँ, त्यो वास्तवमा सत्यता अभ्यास गर्नु होइन; त्यो त वास्तवमा आत्मसंयम देखाउनु हो।) यो कुरा प्राय: मानिसहरूमा लागू हुन्छ जस्तो देखिन्छ, होइन र? (हो।) त्यसोभए, अहिले तिमीहरू कुन अवस्थामा छौ? के तिमीहरूले सत्यता वास्तविकतामा प्रवेश गर्न बाँकी नै छ? (हो।) तिमीहरूले जीवनमा प्रवेश नगरी परमेश्वरमा विश्वास गर्नुको अर्थ, तिमीहरू सत्यता वास्तविकतामा प्रवेश गरेका छैनौ; तिमीहरू यही अवस्थामा छौ, त्यसैले तिमीहरू धेरै कुरा छुट्याउन सक्दैनौ। किन तिमीहरू ती छुट्याउन सक्दैनौ? किनभने तिमीहरूले केही वचन र धर्मसिद्धान्त मात्र बुझेका छौ, तर अझैसम्म सत्यता बुझेका र वास्तविकतामा प्रवेश गरेका छैनौ, त्यसैले छलफल भइरहेका धेरै अवस्थालाई तिमीहरू जान्दैनौ। तिमीहरूले ती अझसम्म अनुभव गरेका छैनौ, त्यसैले तिमीहरू ती स्पष्ट रूपमा व्याख्या गर्न सक्दैनौ। कुरा त्यही हो। जेसुकै भए पनि, तैँले त्यो आफै अनुभव गर्नुपर्छ, र अनुभव गरेपछि त्यसका वृत्तान्त जान्नेछस्। तेरा भावना, विचार र तेरो अनुभवको प्रक्रिया, यी सबैको वृत्तान्त हुनेछ, र यी वृत्तान्त वास्तविक कुरा हुन्। तीविना तँसँग केवल सतही ज्ञान हुन्छ, त्यसैले तँ त्यसलाई सुगा रटाइ गर्छस्। सतही ज्ञानको अर्थ तँ शाब्दिक बुझाइमा रोकिएको छस्, तैँले त्यसलाई आफ्नो बनाएको छैनस्, र तँ सत्यता वास्तविकतामा प्रवेश गर्नदेखि अझ टाढा छस् भन्ने हो। के यसलाई यसरी भन्न मिल्छ? (मिल्छ।) तिमीहरूले आजको सङ्गतिअनुसार अभ्यास गर्नैपर्छ, अनि मनन गर्न सिक्नैपर्छ। तैँले सत्यता अभ्यास गर्न मनन पनि गर्नैपर्छ, र अभ्यास गर्दै मनन गरेर अनि मनन गर्दै अभ्यास गरेर सत्यताका वृत्तान्त झन्-झन् धेरै बुझ्दै जानेछस्, सत्यताबारे तेरो ज्ञान झन्-झन् गहन बन्दै जानेछ, र यसरी तैँले सत्यता वास्तविकतालाई साँचो रूपमा अनुभव गर्न सक्छस्। तैँले त्यो बुझेपछि र अनुभव गरेपछि मात्रै तँसँग सत्यता वास्तविकता हुनेछ।

अंश १७

मानिसहरू सत्यता अभ्यास गर्न कठिन हुने सोच्छन्, तर त्यसोभए केही मानिसहरूले चाहिँ किन सत्यता अभ्यास गर्न सक्छन् त? यो सबै त्यो व्यक्तिले सत्यतालाई प्रेम गर्छ कि गर्दैन भन्ने कुरामा भर पर्छ। कतिपय मानिसहरू भन्छन्, सत्यता अभ्यास गर्नेहरू असल मानवता भएका मानिसहरू हुन्। यो भनाइ सही हो। कतिपय मानिसहरूमा असल मानवता हुन्छ र तिनीहरू सत्यता अभ्यास गर्न सक्छन्। तर कतिपय मानिसहरूको मानवतामा केही कमी हुन्छ, र तिनीहरूलाई सत्यता अभ्यास गर्न कठिन हुन्छ, यसको मतलब त्यसको लागि तिनीहरूले केही दु:ख भोग्नुपर्छ। ल भन् त, के सत्यता अभ्यास नगर्ने व्यक्तिले आफ्ना कार्यहरूमा सत्यता खोजी गर्छ? बिलकुलै गर्दैन। उसले आफ्नै अभिप्रायहरू बनाउँछ र ती अभिप्राय कार्यान्वयन गरिएमा राम्रो र आफ्नै हित हुनेछ भन्ने सोच्छ, त्यसैले उसले उसका ती अभिप्रायहरूअनुसार नै कार्य गर्छ। उसले सत्यता खोजी नगर्नुको कारण के हो भने, उसको हृदयमै केही न केही खराबी हुन्छ, र उसको हृदय पनि ठिक हुँदैन। उसले खोजी र जाँच गर्ने गर्दैन, न त परमेश्‍वरको अगाडि प्रार्थना नै गर्ने गर्छ; ऊ जिद्दीपूर्वक उसका आफ्नै इच्छाअनुसार कार्य गरिरहन्छ। यस्तो व्यक्तिमा सत्यताप्रतिको प्रेम बिलकुलै हुँदैन। तर उसले सत्यताप्रति प्रेम नगर्ने भए पनि, सिद्धान्तसँग मिल्ने र सिद्धान्तहरू उल्लङ्घन नगर्ने केही निश्‍चित कामहरू गर्न सक्छ। तथापि, यसरी उल्लङ्घन नगर्नुको अर्थ उसले परमेश्‍वरको इच्छा खोजेको छ भन्ने होइन। यो मात्र भन्न सकिन्छ कि यो विशुद्ध रूपमा संयोग मात्र हो। कतिपय मानिसहरूले खोजीविना निश्‍चित कामहरू दुविधाजनक र जथाभाबी रूपमा गर्ने गर्छन्, तर उक्त घटनापछि तिनीहरू आफूलाई जाँच्न सक्षम हुन्छन्। यदि तिनीहरूले यस्ता काम गर्नु सत्यतासँग अमिल्दो भएको थाहा पाए भने, अर्कोपटकदेखि तिनीहरू त्यसो गर्न छोड्नेछन्। यसलाई सत्यताप्रति केही मात्रामा प्रेम भएको मान्न सकिन्छ। यस्तो व्यक्ति एक हदसम्म परिवर्तन हुन सक्षम हुन्छ। तर सत्यताप्रति प्रेम नभएकाहरूले न त घटनाको बखत खोजी गर्छन्, न त घटनापछि नै आफूलाई जाँच्छन्। तिनीहरू आफूले गर्ने काम अन्त्यमा ठिक हुन् कि बेठिक भनेर कहिल्यै सूक्ष्म जाँच गर्दैनन्, यसर्थ तिनीहरू सधैँ सिद्धान्त र सत्यता उल्लङ्घन गर्छन्। तर तिनीहरूले सिद्धान्तहरू उल्लङ्घन नगर्ने काम गरे नै भने पनि, त्यो सत्यतासँग मिल्दैन, र त्यो सिद्धान्तहरूको तथाकथित अनुल्लङ्घन केवल पद्धतिको कुरा मात्र हो। अनि, यस्तो व्यक्तिले उसको आफ्नै इच्छाअनुसार कार्य गर्दा ऊ कुन स्थितिमा हुन्छ? ऊ जिल्ल परेको र अन्यौलको स्थितिमा कार्य गरिरहेको हुँदैन, ऊ यस तरिकाले कार्य गर्नु साँच्चिकै सत्यताबमोजिम हो कि होइन भन्नेबारे अस्पष्ट भएको पनि हुँदैन। उसले आफूलाई यो परिस्थितिमा पाएको होइन, बरु ऊ जिद्दीपूर्वक उसका आफ्नै इच्छाअनुसार कार्य गर्न लागिपरेको हो; उसले त्यो तरिकाले कार्य गर्ने मन नै बनाइसकेको हुन्छ, र उसमा सत्यता खोज्ने अभिप्राय कदापि हुँदैन। यदि उसले साँचो रूपमा परमेश्‍वरको इच्छा खोज्छ भने, उसले, परमेश्‍वरको इच्छा पूर्ण रूपमा बुझ्नुअघि, यस्तो कार्यशैली अपनाउनेछ: “म सुरुमा अघि बढ्नेछु र त्यसलाई यसरी गर्नेछु। यदि त्यो सत्यतासँग मिल्यो भने, म यसै गरी काम गर्न जारी राख्नेछु; यदि त्यो सत्यतासँग मिलेन भने, म चाँडोचाँडो त्यसलाई समाधान गर्नेछु र त्यो तरिकाले कार्य गर्न छोड्नेछु।” यदि उसले यो तरिकाले सत्यता खोज्न सक्छ भने, भविष्यमा ऊ परिवर्तन हुन सक्नेछ। यो अभिप्रायविना ऊ परिवर्तन हुन असक्षम हुनेछ। हृदय भएको व्यक्तिले कुनै कार्य गर्दा एकपटक मात्र गल्ती गर्न सक्छ, बढीमा दुईपटक गर्न सक्छ—एक वा दुईपटक मात्र हो, तीनचारपटक होइन, यो सामान्य समझ हो। यदि उसले तीनचारपटक एउटै गल्ती गर्न सक्छ भने, यसले उसमा सत्यताप्रति प्रेम छैन, र उसले सत्यता खोजी गर्दैन भन्ने प्रमाणित गर्छ। यस्तो व्यक्ति पक्कै पनि मानवता भएको व्यक्ति होइन। यदि एकदुईपटक गल्ती गरेपछि उसको हृदयमा कुनै प्रतिक्रिया हुँदैन, उसको विवेक तरङ्गित हुँदैन भने, उसले तीनचारपटक एउटै गल्ती गर्नेछ, र यस्तो व्यक्ति कसै गरी परिवर्तन हुन सक्दैन; उसको वास्तविकता यही हो—ऊ छुट्कारा पाउन पूर्ण अयोग्य छ। एकपटक गल्ती गरेपछि, यदि उसलाई आफूले गरेको काममा केही गल्ती छ भन्ने महसुस हुन्छ, र त्यो कारणले उसले आफूलाई अत्यन्तै घृणा गर्छ र हृदयमा दोषी महसुस गर्छ भने; यदि उसमा यस्तो स्थिति छ भने, फेरि त्यस्तै कुरामा संलग्न हुँदा उसले त्योभन्दा राम्रो तरिकाले कार्य गर्नेछ, र बिस्तारै त्यसउप्रान्त उसले त्यस्तो गल्ती गर्नेछैन। उसको हृदयमा त्यस्तो इच्छा जागे पनि, उसले त्यस्तो गर्नेछैन। यो परिवर्तनको एउटा पक्ष हो। सायद तैँले यसो भन्नेछस्: “मेरो भ्रष्ट स्वभाव परिवर्तन हुन सक्दैन।” के यो परिवर्तन हुन सक्दैन भन्‍ने साँचो हो र? त्यो त तँ परिवर्तन हुन नचाहेको मात्र हो। यदि तँ सत्यता अभ्यास गर्न इच्छुक छस् भने, के तँ अझै परिवर्तन हुन असक्षम हुन्थिस् त? यस्तो भन्ने मानिसहरूमा इच्छाशक्तिको कमी हुन्छ। ती सबै नै तुच्छ कुलङ्घारहरू हुन्। तिनीहरू दु:ख भोग्न चाहँदैनन्। तिनीहरू सत्यता अभ्यास गर्ने चाहना राख्दैनन्; बरु सत्यताले आफूलाई परिवर्तन गर्नै सक्दैन भनेर भन्छन्। के यस्तो व्यक्ति अत्यन्तै छली हुँदैन र? यस्तो व्यक्तिले सत्यता अभ्यास गर्न सक्दैन, उसको मानवता विकृत हुन्छ, र अझै पनि उसलाई उसको आफ्नै प्रकृतिबारे कहिल्यै केही थाहा हुँदैन। परमेश्‍वरको कामले मानिसहरूलाई पूर्ण तुल्याउन सक्छ कि सक्दैन भनेर उसले प्राय: शङ्का गर्ने गर्छ। यस्तो व्यक्तिले कहिल्यै आफ्नो हृदय परमेश्‍वरलाई दिन चाहँदैन, र कठिनाइ सहने योजना कहिल्यै बनाउँदैन। ऊ यहाँ बसिरहनुको एउटै कारण भनेको उसले भविष्यमा सौभाग्य पो प्राप्त गरिहाल्छ कि भनेर हो। यस्तो व्यक्तिमा मानवता हुँदैन। यदि ऊ मानवता भएको व्यक्ति हुँदो हो त, पवित्र आत्माले ऊमाथि प्रस्ट रूपमा काम नगर्नुहुँदा पनि, र उसमा सत्यताबारे थोरै बुझाइ भए पनि, के ऊ गलत कार्यहरूमा संलग्न हुन सक्छ र? मानवता भएको व्यक्तिले त आफूमाथि पवित्र आत्माले काम गरिरहनुभएको भए नि नभए नि, गलत कार्यहरू गर्न सक्नेछैन। मानवता नभएका कतिपय मानिसहरूले आफूमाथि पवित्र आत्माले काम गरिरहनुभएको अवस्थामा मात्र कुनैकुनै असल कार्य गर्न सक्छन्। उनीहरूमाथि पवित्र आत्माले काम गरिरहनुभएको छैन भने, उसको प्रकृति पर्दाफास हुन्छ। पवित्र आत्माले सधैँ त कोमाथि काम गरिरहन सक्नुहुन्छ र? अविश्‍वासीहरूमध्ये केहीमा असल मानवता हुन्छ, तिनीहरूमाथि पवित्र आत्माले काम गरिरहनुभएको हुँदैन, तैपनि तिनीहरू अत्यन्तै दुष्ट खाले कुनै पनि कार्यमा संलग्न हुँदैनन्। यदि तँ परमेश्‍वरमा विश्‍वास गर्छस् भने, तँ कसरी दुष्ट कार्यहरूमा संलग्न हुन सक्छस्? यसले मानव प्रकृतिको समस्या देखाउँछ। पवित्र आत्माले मानिसहरूमाथि काम नगर्नुहुँदा, तिनीहरूको प्रकृति पर्दाफास हुन्छ। पवित्र आत्माले तिनीहरूमाथि काम गर्नुहुँदा, पवित्र आत्माले तिनीहरूलाई प्रेरित गर्नुहुनेछ, अन्तर्दृष्टि र ज्योति दिनुहुनेछ, तिनीहरूमा शक्ति भरिनेछ, र त्यसैले तिनीहरूले केही असल कार्यहरू गर्न सक्छन्। यस मामलामा, यो तिनीहरूको प्रकृति राम्रो भएको कुरा होइन, बरु यो त पवित्र आत्माको कामले हासिल गरेका नतिजाहरूको कुरा हो। तर पवित्र आत्माले तिनीहरूमाथि काम नगर्नुहुँदाको अवस्थामा, मानिसहरू तिनीहरूका आफ्नै चाहनाहरू पछ्याउन रुचाउँछन्, जसको कारण तिनीहरूले अनजानमै केही खराब कामहरू गर्नेछन्। त्यसपछि मात्र तिनीहरूको साँचो प्रकृति पर्दाफास हुन्छ।

मानिसहरूको प्रकृति कसरी सुल्झाउन सकिन्छ? यसको लागि सुरुमा मानव प्रकृतिको सार बुझ्नुपर्छ, र यसलाई परमेश्‍वरका वचनअनुसार विश्‍लेषण गरेर यो सकारात्मक हो कि नकारात्मक अनि यसले परमेश्‍वरको प्रतिरोध गरिरहेको छ कि परमेश्‍वरप्रति समर्पण गरिरहेको छ भनी हेर्नुपर्छ। व्यक्तिले आफ्नो प्रकृति सार थाहा नपाउन्जेल यसो गर्नैपर्छ, र त्यसपछि उसले साँच्चिकै आफूलाई घृणा गर्न र आफ्नो दैहिकता त्याग्न सक्छ। साथसाथै, व्यक्तिले परमेश्‍वरका इच्छा र मापदण्डहरू बुझ्नैपर्छ। सत्यता पछ्याउनुको तेरो लक्ष्य के हो? तैँले तेरो जीवन स्वभावमा परिवर्तन हासिल गर्नैपर्छ। तेरो स्वभाव परिवर्तन भएपछि, तैँले सत्यता प्राप्त गर्नेछस्। तिमीहरूको अहिलेको कदले त तिमीहरूले कसरी दुष्टता गर्नबाट, परमेश्‍वरको प्रतिरोध गर्नबाट, वा सत्यता उल्लङ्घन हुने काम गर्नबाट आफूलाई रोक्न सक्छौ? यदि तँ परिवर्तन हुन चाहन्छस् भने, तैँले यी मामलाहरूबारे सोचविचार गर्नुपर्छ। खराब प्रकृति हुने समस्यासित जुध्‍न तैँले तँसित कुन भ्रष्ट स्वभावहरू छन् र तैँले के गर्न सक्छस् भन्ने कुराहरू बुझ्‍नुपर्छ। तैँले आफ्नो खराब प्रकृति नियन्त्रण गर्न कस्ता विधिहरू अपनाउने र तिनलाई कसरी अभ्यास गर्ने भन्ने कुरा पनि बुझ्‍नुपर्छ। यो नै मुख्य कुरा हो। जब तेरो मनमा दुविधा र प्राणमा अन्धकार हुन्छ, तैँले त्यसलाई सुल्झाउन कसरी सत्यता खोज्ने, कसरी आफ्ना कर्तव्यहरू राम्ररी पूरा गर्ने, र कसरी सही मार्ग अवलम्बन गर्ने भनी जान्‍नुपर्छ। तैँले आफ्नो लागि एउटा सिद्धान्त स्थापित गर्नुपर्छ। यो कुरा व्यक्तिको इच्छा र ऊ परमेश्‍वरलाई चाहने व्यक्ति हो कि होइन भन्नेमा भर पर्छ। एउटा रिसाइरहने व्यक्ति छ। उसले एउटा सिलोट बनायो र त्यसमा “आफ्नो रिस काबुमा राख” भनेर लेख्यो। अनि, त्यसलाई आफ्नो दायित्व र आफ्नो लागि चेतावनीका रूपमा आफ्नो पढ्ने कोठामा झुण्डायो। सायद यसले केही काम त गर्ला, तर के यसले त्यो समस्या पूर्ण रूपमा समाधान गर्न सक्छ र? कदापि सक्दैन। यसको बाबजुद पनि मानिसहरूले आफूलाई काबुमा राख्‍नेचाहिँ गर्नैपर्छ। सर्वप्रथम, आफ्नो भ्रष्ट स्वभावको समस्या समाधान गर्नु आवश्यक छ। आफ्नो प्रकृतिसम्बन्धी समस्या समाधान गर्न, तिनीहरूले आफूलाई चिन्‍नेबाट काम सुरु गर्नुपर्छ। सुरुमा आफ्नो भ्रष्ट स्वभावको सार प्रस्ट रूपमा देखेर मात्र तिनीहरूले आफूलाई घृणा गर्न र दैहिकता त्याग्न सक्छन्। दैहिकता त्याग्नको लागि सिद्धान्तहरू पनि हुनु आवश्यक छ। के भ्रमित अवस्थाको व्यक्तिले दैहिकता त्याग्न सक्छ र? उसलाई कुनै समस्या आइपर्नेबित्तिकै, उसले देहको सामु हार मान्छ। कतिपय मानिसहरू एउटी सुन्दर स्त्री देखेपछि एक्कासी रोकिन सक्छन्; यो अवस्थामा, तैँले आफ्नो निम्ति एउटा आदर्श वाक्य स्थापित गर्नुपर्छ। एउटी सुन्दर स्त्री तँकहाँ आउँदा, तँ त्यहाँबाट जानुपर्छ कि के गर्नुपर्छ? यदि ऊ तेरो हात समात्न आई भने तैँले के गर्नुपर्छ? यदि तँसित कुनै सिद्धान्तहरू छैनन् भने, त्यस्तो परिस्थिति सामना गर्दा तैँले ठेस खान सक्छस्। यदि पैसा र सम्पत्ति देख्दा तँ लोभले अन्धो हुन्छस् भने तैँले के गर्नुपर्छ? तैँले विशेष रूपले यस समस्यामा आफ्नो मन लगाउनुपर्छ, अनि यसलाई हल गर्न आफैलाई तालिम दिने कुरामा ध्यानकेन्द्रित गर्नुपर्छ, र समयक्रममा, तैँले बिस्तारै दैहिकता त्याग्न सक्नेछस्। भ्रष्ट प्रकृति सुल्झाउने सम्बन्धमा एउटा सिद्धान्त छ जुन अत्यन्तै महत्त्वपूर्ण छ, र त्यो हो, तैँले आफ्ना सम्पूर्ण समस्याहरू परमेश्‍वरसामु ल्याउनुपर्छ र आफूमाथि सूक्ष्म जाँच गर्नुपर्छ। यसको साथै, तैँले त्यो दिनदेखि हरेक साँझ आफ्ना अवस्थाहरू जाँच गर्नुपर्छ र आफ्नो व्यवहारको सूक्ष्म जाँच गर्नुपर्छ: कुनचाहिँ कार्यहरू सत्यताअनुसार गरिएका थिए अनि कुनचाहिँ सिद्धान्तहरू उल्लङ्घन गरेर गरिएका थिए? यो अझै अर्को सिद्धान्त हो। यी दुई बुँदाहरू अत्यन्तै महत्वपूर्ण छन्: पहिलो, तेरो भ्रष्टता खुलासा हुँदा तैँले आफूमाथि चिन्तन गर्नुपर्छ। दोस्रो, घट्ना घटिसकेपछि सत्यता खोज्न तैँले आफूमाथि चिन्तन गर्नुपर्छ। तेस्रो, तँ सत्यता अभ्यास गर्नु र सिद्धान्तद्वारा व्यवहार गर्नुको अर्थबारे प्रस्ट हुनुपर्छ। यदि तैँले यी मामलाहरू साँच्चिकै बुझ्न सक्छस् भने, तैँले सही ढङ्गले काम गर्न सक्छस्। यदि तैँले यी तीन सिद्धान्तहरू पालना गरिस् भने, तैँले आफूलाई काबुमा राख्न सक्छस्, र आफ्नो भ्रष्ट प्रकृति खुलासा वा प्रकट गर्नबाट आफूलाई रोक्न सक्छस्। तेरो प्रकृति सुल्झाउने आधारभूत सिद्धान्तहरू यिनै हुन्। यी सिद्धान्तहरू स्थापित भइसकेपछि, यदि तैँले सत्यता खोज्ने कोसिस गर्छस् र पवित्र आत्माले तँमाथि काम नगर्नुहुँदा पनि वा तँलाई लामो समयसम्म कसैले सङ्गति नदिँदा पनि तँ सामान्य स्थितिमै रहन्छस् भने, तँ सत्यतालाई प्रेम गर्ने र दैहिकता त्याग्ने व्यक्ति होस्। जो सत्यता सङ्गति गर्न र आफूलाई काटछाँट र निराकरण गर्न सधैँ अरूमाथि भर पर्छन्, तिनीहरू दास हुन्। यस्ता मानिसहरूमा अपाङ्गता हुन्छ र तिनीहरू स्वतन्त्र रूपमा जिउन सक्दैनन्। सिद्धान्तविना कार्य गर्नेहरूलाई काटछाँट र निराकरण गरिएन वा केही समय सङ्गति गरिएन भने, तिनीहरूले लापर्बाहीपूर्वक कार्य गर्नेछन् र आफ्नो नियन्त्रण गुमाउनेछन्। यस्ता व्यक्तिहरूले कसरी परमेश्‍वरलाई आश्‍वस्त पार्न सक्छन् र? त्यसैले, तैँले प्रकृतिसम्बन्धी समस्या समाधान गर्न यी तीन सिद्धान्तहरू पालना गर्नैपर्छ। यसले तँलाई ठूला पापहरू गर्नबाट रोक्नेछ र तँबाट परमेश्‍वरविरुद्ध प्रतिरोध वा विश्‍वासघात नहुने कुरा सुनिश्‍चित गर्नेछ।

अंश १८

धेरै मानिसहरूले उही समस्या उल्लेख गरेका छन्: माथिले गरेको सङ्गति सुनेपछि तिनीहरू प्रष्ट र ऊर्जावान महसुस गर्छन् र त्यस उप्रान्त नकारात्मक हुँदैनन्। तर, यो अवस्था दस-बाह्र दिनसम्म मात्र रहन्छ र त्यसपछि फेरि असामान्य बन्छ, अनि तिनीहरूको उर्जा हराउँछ। तिनीहरूलाई कसरी अघि बढिरहने र के गर्ने भनेर थाहा हुँदैन। यो कस्तो समस्या हो? यसको जड के हो? के तिमीहरूले कहिल्यै यसबारे सोचेका छौ? केही मानिसहरू भन्छन्, यसको जड मानिसहरूले सत्यतामा ध्यान केन्द्रित नगर्नु हो। त्यसोभए, सङ्गति सुनेपछि तेरो स्थिति कसरी सामान्य हुन्छ? सत्यता सुनेपछि तँ किन निकै प्रसन्न र स्वतन्त्र महसुस गर्छस्? केही मानिसहरू यो पवित्र आत्माको काम हो भन्छन्। त्यसोभए पवित्र आत्माले किन दस-बाह्र दिनपछि काम गर्न छोड्नुहुन्छ? केही मानिसहरू भन्छन्, यसको कारण तिनीहरू उप्रान्त अझ राम्रो हुन नखोज्नु र अल्छी हुनु हो। त्यसोभए पवित्र आत्माले अझ राम्रो हुन खोज्ने मानिसहरूमा पनि किन काम गर्नुहुन्न? के तँ पनि अझ राम्रो हुन खोजिरहेको छैनस्? पवित्र आत्माले किन काम गर्नुहुन्न त? मानिसहरूले बताउने कारण वास्तविकतासँग मिल्दैन। समस्या के हो भने, पवित्र आत्माले काम गर्नु वा नगर्नुभए पनि, मानिसको सहकार्यलाई बेवास्ता गर्न मिल्दैन। जब सत्यतालाई प्रेम गर्ने व्यक्ति सत्यता स्पष्ट रूपमा बुझ्न सक्षम हुन्छ, तब उसले सधैँ सामान्य स्थिति कायम राख्नेछ, चाहे त्यो पवित्र आत्माले काम गरिरहनुभएको अवधि होस् वा नहोस्। अर्कोतर्फ, जब व्यक्तिले सत्यतालाई प्रेम गर्दैन, तब उसले सत्यता निकै राम्ररी बुझे पनि र पवित्र आत्माले उल्लेखनीय रूपमा काम गरिरहनुभए पनि, उसले अभ्यास गर्न सक्ने सत्यता अझै पनि सीमित हुनेछ। उसले आफू खुशी भएको छोटो समयावधिमा अलिकति सत्यता अभ्यास गर्न मात्र सक्नेछ। धेरैजसो, उसले अझै पनि आफ्नै व्यक्तिगत प्राथमिकताअनुसार कार्य गर्नेछ, र प्राय: आफ्नो भ्रष्ट स्वभाव प्रकट गर्नेछ। त्यसैले, व्यक्तिको अवस्था सामान्य छ कि छैन र उसले सत्यता अभ्यास गर्न सक्छ कि सक्दैन भन्ने कुरा पवित्र आत्माको काममा नै पूर्ण रूपमा निर्भर हुँदैन। ऊ सत्यताबारे स्पष्ट छ कि छैन भन्ने कुरामा पनि त्यो पूर्ण रूपमा निर्भर हुँदैन। त्यो त सो व्यक्तिले सत्यतालाई प्रेम गर्छ कि गर्दैन र ऊ सत्यता अभ्यास गर्न इच्छुक छ कि छैन भन्ने कुरामा भर पर्छ। सामान्यतया, व्यक्तिले प्रवचन र सङ्गति सुन्छ, र केही समयका लागि उसको स्थिति सामान्य नै हुन्छ। यो सत्यता बुझ्नुको परिणाम हो; सत्यताले तँलाई आफ्नै भ्रष्ट प्रकृतिबारे सचेत गराउँछ, तेरो हृदय प्रसन्न र स्वतन्त्र हुन्छ, र तेरो अवस्था परिवर्तित भएर अझ राम्रो हुन्छ। तर केही समयपछि तैँले आफूलाई अनुभव नै गर्न नआउने केही कुरा सामना गर्नुपर्ने हुन सक्छ, तेरो हृदय पहिलाभन्दा अँध्यारो हुन्छ, र तैँले अनजानमै सत्यतालाई उपेक्षा गर्छस्; तँ आफ्ना कार्यहरूमा परमेश्वरको इच्छा खोज्ने प्रयास गर्दैनस्, तँ सबथोक आफ्नै इच्छा अनुसार गर्छस्, र तँ सत्यता अभ्यास गर्ने अभिप्राय पटक्कै राख्दैनस्। समय बित्दै जाँदा, तैँले आफूले पहिला बुझेको सत्यता गुमाउँछस्। तैँले आफ्नो भ्रष्ट स्वभाव निरन्तर प्रकट गर्छस्, परिस्थितिहरूको सामना गर्दा परमेश्वरको इच्छा खोज्दैनस्, र परमेश्वरसँग नजिकिँदा पनि तैँले झारा मात्र टारिरहेको हुन्छस्। तैँले त्यो कुरा महसुस गर्दा तेरो हृदय परमेश्वरबाट टाढा भइसकेको हुन्छ, र तैँले धेरै कुरामा परमेश्वरको प्रतिरोध गरेर उहाँको निन्दा पनि गरिसकेको हुन्छस्। यो निकै समस्याजनक कुरा हो। यो बाटोमा धेरै अगाडि बढि नसकेकाहरूका लागि अझै पनि छुटकाराको मौका छ, तर परमेश्वरको निन्दा गर्ने र ओहोदाका लागि, र खाना वा लत्ताकपडाका लागि उहाँविरुद्ध खडा हुने बिन्दुसम्म पुगिसकेकाहरूका लागि कुनै पनि छुटकारा छैन। सत्यताको बारेमा सङ्गति गर्नुको उद्देश्य मानिसहरूलाई सत्यता बुझ्‍न र अभ्यास गर्न अनि आफ्‍नो स्वभावमा परिवर्तन ल्याउन सक्षम पार्नु हो। सत्यता बुझेपछि तिनीहरूको हृदयमा थोरै ज्योति र खुशी ल्याउनु मात्र यसको उद्देश्य हुँदैन। यदि तँ सत्यता बुझ्छस् तर त्यो अभ्यास गर्दैनस् भने, सत्यता सङ्गति गर्नु र बुझ्‍नुको कुनै अर्थ हुँदैन। मानिसहरूले सत्यता बुझेका छन् तर यसलाई अभ्यास गर्दैनन् भने यसमा के समस्या हुन्छ? यो तिनीहरूले सत्यतालाई प्रेम गर्दैनन्, तिनीहरूले हृदयमा सत्यता स्वीकार गर्दैनन् भन्‍ने कुराको प्रमाण हो, र यस्तो अवस्थामा तिनीहरूले परमेश्‍वरका आशिष्‌हरू र मुक्ति पाउने अवसर गुमाउनेछन्। मानिसहरूले मुक्ति प्राप्त गर्न सक्छन् कि सक्दैनन् भन्‍ने विषयमा, सबैभन्दा महत्त्वपूर्ण कुरा तिनीहरूले सत्यता स्वीकार र अभ्यास गर्न सक्‍छन् कि सक्दैनन् भन्‍ने हो। यदि तैँले आफूले बुझेका सबै सत्यता अभ्यास गरेको छस् भने, तैँले पवित्र आत्‍माको अन्तर्दृष्टि, ज्योति र अगुवाइ प्राप्त गर्नेछस्, र तँ सत्यता वास्तविकतामा प्रवेश गर्न सक्‍नेछस्, र तैँले सत्यताको अझै गहन बुझाइ हासिल गर्नेछस्, अनि सत्यता र परमेश्‍वरको मुक्ति प्राप्त गर्नेछस्। कतिपय मानिसहरू सत्यता अभ्यास गर्न नसक्‍ने हुन्छन्, तिनीहरूले सधैँ पवित्र आत्‍माले तिनीहरूलाई अन्तर्दृष्टि वा ज्योति दिनुहुन्‍न, परमेश्‍वरले तिनीहरूलाई सामर्थ्य दिनुहुन्‍न भनेर गुनासो गरिरहेका हुन्छन्। यो गलत कुरा हो; यो परमेश्‍वरलाई गलत रूपमा बुझ्‍नु हो। पवित्र आत्‍माको अन्तर्दृष्टि र ज्योति मानिसहरूको सहकार्यको जगमा निर्मित हुन्छ। मानिसहरू इमानदार हुनुपर्छ, र सत्यता अभ्यास गर्न तयार हुनुपर्छ, अनि तिनीहरूको बुझाइ गहन वा सतही भए पनि, तिनीहरूले सत्यता अभ्यास गर्न सक्‍नुपर्छ। त्यसपछि मात्रै पवित्र आत्‍माले तिनीहरूलाई अन्तर्दृष्टि र ज्योति दिनुहुन्छ। यदि मानिसहरूले सत्यता बुझ्छन् तर अभ्यास गर्दैनन् भने—यदि तिनीहरू पवित्र आत्माले आफै अग्रसर भई तिनीहरूलाई सत्यता अभ्यास गर्न लगाउनुहुन्छ भनेर प्रतीक्षा गर्छन् भने—के तिनीहरू अत्यन्तै निष्क्रिय भइरहेका हुँदैनन् र? परमेश्‍वरले कहिल्यै पनि मानिसहरूलाई कुनै काम जबरजस्ती गराउनुहुन्‍न। यदि मानिसहरूले सत्यता बुझ्छन् तर त्यो अभ्यास गर्न अनिच्‍छुक छन् भने, यसले तिनीहरूले सत्यतालाई प्रेम गर्दैनन्, वा तिनीहरूको स्थिति असामान्य छ र यसलाई रोक्‍ने कुनै कुरा छ भन्‍ने देखाउँछ। तर यदि मानिसहरूले परमेश्‍वरलाई प्रार्थना गर्न सक्छन् भने, परमेश्‍वरले पनि काम गर्नुहुनेछ; यदि तिनीहरू सत्यता अभ्यास गर्न अनिच्‍छुक छन् र परमेश्‍वरलाई प्रार्थना पनि गर्दैनन् भने मात्र, पवित्र आत्मासँग तिनीहरूमा काम गर्ने कुनै आधार हुँदैन। वास्तवमा, मानिसहरूको कठिनाइ जस्तोसुकै भए पनि, यसलाई सधैँ समाधान गर्न सकिन्छ; यसको चाबी भनेको तिनीहरूले सत्यताअनुसार अभ्यास गर्न सक्छन् कि सक्दैनन् भन्‍ने हो। आज, तिमीहरूमा रहेको भ्रष्टताका समस्याहरू क्यान्सर होइनन्, ती उपचार गर्नै नसकिने रोग होइनन्। यदि तिमीहरूले सत्यता अभ्यास गर्ने सङ्कल्प गर्‍यौ भने, तिमीहरूले पवित्र आत्‍माको काम प्राप्त गर्नेछौ, र यी भ्रष्ट स्वभाव परिवर्तन हुन सम्‍भव छ। यो सबै कुरा तैँले सत्यता अभ्यास गर्ने सङ्कल्प लिन सक्छस् कि सक्दैनस् भन्‍ने कुरामा निर्भर हुन्छ, मुख्य कुरा यही हो। यदि तैँले सत्यता अभ्यास गर्छस् भने, यदि तँ सत्यता पछ्याउने मार्गमा हिँड्छस् भने, तँ पवित्र आत्‍माको काम प्राप्त गर्न सक्षम हुन्छस्, र तैँले अवश्य मुक्ति पाउन सक्छस्। यदि तैँले हिँड्ने मार्ग गलत छ भने, तैँले पवित्र आत्‍माको काम गुमाउनेछस्, एउटा गलत कदमले अर्को गलत कदम निम्त्याउनेछ, र तेरो लागि यो सबै कुरा समाप्त हुनेछ, अनि तैँले जति वर्ष निरन्तर विश्‍वास गरिरहे पनि, तैँले मुक्ति पाउन सक्दैनस्। उदाहरणको लागि, कतिपय मानिसहरूले परमेश्‍वरको घरलाई फाइदा पुग्‍ने र परमेश्‍वरको इच्‍छाअनुरूप हुने गरी काम गर्नेबारे कहिल्यै सोच्दैनन्—अनि तिनीहरूले गरेको कामको परिणाम स्वार्थी र खराब हुन्छ, परमेश्‍वरको निम्ति घृणास्पद र तुच्‍छ हुन्छ; अनि त्यसो गर्ने क्रममा, तिनीहरू खुलासा हुन्छन् र हटाइन्छन्। यदि मानिसहरूले सबै कुरामा सत्यता खोजी गर्न र सत्यताअनुरूप अभ्यास गर्न सक्छन् भने, तिनीहरू परमेश्‍वरमाथिको विश्‍वासको सही मार्गमा प्रवेश गरिसकेका हुन्छन्, र यसरी तिनीहरू परमेश्‍वरको इच्‍छाअनुरूपको व्यक्ति बन्‍ने आशा हुन्छ। कतिपय मानिसहरूले सत्यता बुझेका हुन्छन् तर त्यसलाई अभ्यास गर्दैनन्; बरु, सत्यता सत्यता मात्र हो, यसले तिनीहरूका झुकाव र भ्रष्ट स्वभावहरू समाधान गर्न सक्दैन भन्‍ने विश्‍वास गर्छन्। के त्यस्ता मानिसहरू हास्यास्पद हुँदैनन् र? के तिनीहरू मूर्ख होइनन् र? के तिनीहरू बढ्ता जान्‍ने सुन्‍नेहरू होइनन् र? यदि मानिसहरूले सत्यताअनुरूप व्यवहार गर्न सक्छन् भने, तिनीहरूको भ्रष्ट स्वभाव परिवर्तन हुन सक्छ। यदि परमेश्‍वरमाथिको तिनीहरूको विश्‍वास र उहाँप्रतिको सेवा तिनीहरूका आफ्‍नै प्राकृतिक व्यक्तित्वमा आधारित छन् भने, तिनीहरूमध्ये एक जनाले पनि आफ्‍नो स्वभावमा परिवर्तन हासिल गर्न सक्‍नेछैन। कतिपय मानिसहरू दिनभरि आफ्‍नै गलत निर्णयहरूको बारेमा अफसोस गरेर बिताइरहेका हुन्छन्। सहजै लागू गर्न सकिने सत्यता देख्दा पनि, तिनीहरूले यसबारे केही सोच्ने वा अभ्यास गर्ने प्रयास गर्दैनन्, बरु आफ्‍नै मार्ग रोज्ने ढिपी कस्छन्। कस्तो हास्यास्पद व्यवहार; साँच्‍चै नै, तिनीहरूल आफूसँग आशिषहरू हुँदा पनि त्यसको आनन्द उठाउन सक्दैनन्, र तिनीहरूले जीवनमा कठिनाइ भोग्‍ने पक्‍का छ। सत्यता अभ्यास गर्ने काम सरल छ; तैँले अभ्यास गर्छस् गर्दैनस् भन्‍ने कुराचाहिँ महत्त्वपूर्ण हुन्छ। यदि तैँले सत्यता अभ्यास गर्ने सङ्कल्प गरेको छस् भने, तेरो नकारात्मकता, कमजोरी र भ्रष्ट स्वभाव क्रमिक रूपमा समाधान र परिवर्तन हुँदै जानेछ; यो कुरा तेरो हृदयले सत्यतालाई प्रेम गर्छ कि गर्दैन, तैँले सत्यता स्वीकार गर्न सक्छस् कि सक्दैनस्, र सत्यता अभ्यास गर्न तैँले कष्ट भोग्‍न र मूल्य चुकाउन सक्छस् कि सक्दैनस् भन्‍ने कुरामा निर्भर हुन्छ। यदि तैँले साँचो रूपमा सत्यतालाई प्रेम गर्छस् भने, सत्यता प्राप्त गर्नको लागि तैँले हरकिसिमका कष्टहरू भोग्‍न सक्‍नेछस्, चाहे यसको लागि मानिसहरूले तँलाई बदनाम, आलोचना, वा इन्कार नै किन नगरून्। तैँले यी सबै कुरा धैर्य र सहनशीलतासाथ भोग्‍नुपर्छ; अनि परमेश्‍वरले तँलाई आशिष्‌ र सुरक्षा दिनुहुनेछ, तँलाई त्याग्‍नुहुने वा बेवास्ता गर्नुहुनेछैन—यो निस्सन्देह छ। यदि तैँले परमेश्‍वरको डर मान्‍ने हृदयले उहाँलाई प्रार्थना गर्छस्, परमेश्‍वरमा भरोसा गर्छस् र उहाँकै बाटो हेर्छस् भने, तैँले पार पाउन नसक्‍ने कुरा केही हुँदैन। तँमा भ्रष्ट स्वभाव हुन सक्छ, र तैँले अपराध गर्न सक्छस्, तर यदि तँमा परमेश्‍वरको डर मान्‍ने हृदय छ, अनि तँ निष्ठापूर्वक सत्यता खोजी गर्ने मार्गमा हिँड्छस् भने, तँ अवश्य दह्रिलो गरी खडा हुन सक्‍नेछस्, र परमेश्‍वरले तँलाई निश्‍चय नै अगुवाइ र सुरक्षा प्रदान गर्नुहुनेछ।

कतिपय मानिसहरूले काम र प्रचार गर्न, र अरूलाई आपूर्ति गर्न मात्र आफूलाई सत्यताहरूले सुसज्‍जित पार्छन्, आफ्नो समस्या समाधान गर्न त्यसो गर्दैनन्, र ती सत्यता अभ्यास पनि गर्दैनन्। तिनीहरूको सङ्गति शुद्ध बुझाइको र सत्यताअनुरूप होला, तर तिनीहरूले आफूलाई यसमा मापन गर्दैनन्, न त त्यो अभ्यास वा अनुभव नै गर्छन्। यहाँ समस्या के हो? के तिनीहरूले सत्यतालाई आफ्नो जीवनजस्तै साँचो अर्थमा स्वीकार गरेका छन्? अहँ, गरेका छैनन्। व्यक्तिले प्रचार गर्ने धर्मसिद्धान्त अत्यन्तै शुद्ध हुन सक्छ, तर यसको अर्थ त्यसमा सत्यता वास्तविकता छ भन्‍ने हुँदैन। सत्यताले सुसज्‍जित हुनका लागि, पहिले आफै यसमा प्रवेश गरेको हुनुपर्छ, अनि यसलाई बुझेपछि अभ्यास गरेको हुनुपर्छ। यदि व्यक्तिले आफ्नो जीवन प्रवेशमा ध्यान दिँदैन, तर अरूलाई सत्यता प्रचार गरेर आफ्नो प्रदर्शन गर्ने लक्ष्य राख्छ भने, उसको अभिप्राय गलत छ। यस्तो काम गर्ने धेरै झूटा अगुवाहरू छन्, तिनीहरू अरूलाई आफूले बुझेका सत्यताबारे निरन्तर सङ्गति गर्छन्, नयाँ विश्‍वासीहरूलाई भरणपोषण गर्छन्, र मानिसहरूलाई सत्यता अभ्यास गर्न, आफ्ना कर्तव्य राम्रोसँग निर्वाह गर्न र नकारात्मक नबन्‍न सिकाउँछन्। यी सबै कुरा राम्रा र असल छन्—मनपर्दा समेत लाग्छन्—तर तिनीहरूले आफूले भनेजस्तो गरी किन आफैचाहिँ सत्यता अभ्यास गर्दैनन्? किन तिनीहरूसँग जीवन प्रवेश हुँदैन? यहाँ वास्तवमा के भइरहेको छ? के यस्तो व्यक्तिले वास्तवमै सत्यतालाई प्रेम गर्छ? यो भन्‍न कठिन छ। यसरी नै इस्राएलका फरिसीहरूले अरूको लागि बाइबल व्याख्या गर्थे, तर आफूचाहिँ परमेश्‍वरका आज्ञाहरू पालन गर्न सक्दैनथे। जब प्रभु येशू देखा पर्नुभयो र काम गर्नुभयो, तिनीहरूले परमेश्‍वरको आवाज सुने तर प्रभुलाई इन्कार गरे। तिनीहरूले प्रभु येशूलाई क्रूसमा टाँगे र तिनीहरू परमेश्‍वरद्वारा श्रापित भए। तिनीहरू कति नीच थिए! यदि तिनीहरूले प्रचार गर्ने वचन धर्मसिद्धान्तहरूले अरूलाई मदत गर्न सक्‍ने भए, यसले तिनीहरूलाई किन मदत गर्न सकेन? हामीले यस्तो व्यक्तिलाई वास्तविकता नभएको ढोँगी भन्‍नु राम्रै हो। तिनीहरू अरूलाई सत्यताका वचन र लेखोटहरू प्रदान गर्छन्, अरूलाई त्यो अभ्यास गर्न लगाउँछन्, तर आफूचाहिँ यसलाई अलिकति पनि अभ्यास गर्दैनन्। के यस्तो व्यक्ति बेसरम होइन र? तिनीहरूसँग सत्यता वास्तविकता हुँदैन, तर अरूलाई वचन र धर्मसिद्धान्तहरू प्रचार गर्दा तिनीहरू आफूसँग सत्यताको वास्तविकता छ भन्‍ने ढोँग गर्छन्। के यो जानाजानी छल र हानी गर्नु होइन र? यदि यस्ता व्यक्तिहरूलाई खुलासा गरेर निकालियो भने, त्यसको दोषी तिनीहरू आफै हुनेछन्। तिनीहरू दयाको पात्र हुनेछैनन्। के वचन र धर्मसिद्धान्त मात्र प्रचार गर्ने तर सत्यता अभ्यास नगर्ने व्यक्तिले वास्तविक परिवर्तन हासिल गर्न सक्छ? के उसले अरूलाई छल गरिरहेको र आफैलाई हानि गरिरहेको हुँदैन? सत्यता पछ्याउँदा सबैभन्दा महत्त्वपूर्ण कुरा भनेको अभ्यास गर्नु हो। अभ्यास गर्नुको उद्देश्य व्यक्तिको भ्रष्ट स्वभाव समाधान गर्नु र उसलाई साँचो मानव स्वरूप जिउने तुल्याउनु हो, तर उसले आफ्नै भ्रष्ट स्वभावहरू चिन्दैन, न त आफ्ना कठिनाइहरू हल गर्न सत्यता नै प्रयोग गर्छ। उसले अरूलाई जसरी मलजल, भरणपोषण वा सहयोग गरे पनि ऊसँग जीवन प्रवेश गर्ने र आफ्नो स्वभाव परिवर्तन गर्ने मार्ग नभएकोले उसले वास्तविक परिणामहरू कहिल्यै पाउनेछैन। यदि उसले गर्ने सत्यताको सङ्गतिले मानिसका कठिनाइ वा समस्याहरू समाधान गर्दैन भने, के उसले धर्मसिद्धान्तका कर्णप्रिय तर बेकार शब्द र वाक्यांशहरू मात्रै भट्टयाइरहेको हुँदैन र? यदि तँ आफ्नो स्वभावमा परिवर्तन हासिल गर्न चाहन्छस् भने, तैँले सुरुमा परमेश्वरका वचनहरू अभ्यास र अनुभव गर्नमा ध्यान केन्द्रित गर्नुपर्छ। तैँले सत्यताका जुनसुकै पक्षहरू बुझे पनि त्यसलाई अभ्यास गर्नमा ध्यान केन्द्रित गर्नुपर्छ। सत्यता अभ्यास गर्दा मात्र तैँले समस्याहरू पत्ता लगाउनेछस्, र खास गरी, आफ्ना भ्रष्ट स्वभावहरू प्रकट हुँदा तँ त्यो देख्न सक्षम हुनेछस्। यदि तँ यी समस्याहरू हल गर्न सत्यता खोज्न सक्छस् भने, तँ सत्यता वास्तविकतामा प्रवेश गर्नेछस्, र तेरो जीवन स्वभाव परिवर्तन हुनेछ। तब, तैँले सत्यता अभ्यास गर्नेबारे छलफल गर्दा तँसँग मार्ग हुनेछ, र तैँले सत्यताबारे सङ्गति गर्दा समस्याहरू हल गर्न सक्नेछस्। यसले के देखाउँछ भने तँ सत्यता अभ्यास गर्न इच्छुक भएमा, तँसँग सत्यता वास्तविकता हुनेछ। यदि तँ सत्यता अभ्यास गर्न इच्छुक छस् भने, तँ अरूलाई भरणपोषण गर्न योग्य हुनेछस्। अनि यसको बदलामा परमेश्वरले तेरो प्रशंसा गर्नुहुनेछ र मानिसहरूले तँलाई स्विकार्नेछन्।


परमेश्‍वरको काम र स्वभाव चिन्‍नेसम्बन्धी वचनहरू

अंश १९

धेरैजसो मानिसहरूले परमेश्‍वरको कामलाई बुझ्दैनन्, त्यसकारण तिनीहरूको विश्‍वास अत्यन्तै कमजोर हुन्छ। परमेश्‍वरको काम सजिलो छैन भन्‍ने जानेर, सुरुमा व्यक्तिले परमेश्‍वरका सबै कामको एउटा योजना हुन्छ र यो सबै परमेश्‍वरको समयअनुसार गरिन्छ भन्‍ने जान्‍नुपर्छ। परमेश्‍वरले के काम र कहिले गर्नुहुन्छ भनी मानिसले कहिल्यै बुझ्न सक्दैन; परमेश्‍वरले एक निश्चित समयमा एक निश्चित काम गर्नुहुन्छ, र उहाँले ढीला गर्नुहुन्न; उहाँको कामलाई कसैले पनि नष्ट गर्न सक्दैन। उहाँको योजनाअनुसार र उहाँको अभिप्राय अनुसार काम गर्नु उहाँले काम गर्ने सिद्धान्त हो, र कुनै पनि व्यक्तिले यसलाई परिवर्तन गर्न सक्दैन। त्यसमा तैँले परमेश्‍वरको स्वभाव देख्नुपर्छ। परमेश्वरको कामले कसैलाई पर्खँदैन, र कुनै काम गर्नुपर्ने समयमा त्यो गर्नैपर्छ। तिमीहरू सबैले विगत केही वर्षमा परमेश्वरको काम अनुभव गरेका छौ। कसले उहाँलाई मानिसहरूको भरणपोषण गर्ने उहाँको तरिका नष्ट गर्न, उहाँले आफ्ना वचनहरू भन्नुपर्ने बेला ती भन्नबाट र काम गर्नुपर्ने बेला काम गर्नबाट रोक्न सक्छ? धेरैजसो मानिसले सुरुमा सुसमाचार सुनाउन सुरु गर्दा, मण्डलीका मानिसहरू र धार्मिक मानिसहरूलाई परमेश्वरको वचनका पुस्तकहरू बाँडे। यसको परिणाम के भयो? यीमध्ये अत्यन्तै थोरै मानिसले परमेश्वरका वचनहरू छानबिन गरे; तीमध्ये बढीजसो निन्दा गर्ने, आलोचना गर्ने, र विरोधी थिए। कतिपयले पुस्तकहरू जलाए, कतिपयले ती जफत गरे, कतिपयले सुसमाचार सुनाउनेहरूलाई कुटपिट गरे र तिनीहरूलाई आफ्नो गल्ती स्विकार्न बाध्य पारे, र कतिपयले त प्रहरी बोलाएर तिनीहरूलाई गिरफ्तार गर्न र सताउनसमेत लगाए। त्यो बेला, सबै धार्मिक सम्प्रदायले उन्माद भएर प्रतिरोध गरे, तर अन्ततः राज्यको सुसमाचार मुख्यभूमि चीनभरि फैलाइयो। परमेश्वरको इच्छा पूरा गर्नमा कसले अवरोध पुऱ्याउन सक्छ? कसले परमेश्वरको राज्यको सुसमाचार फैलाउने कामलाई रोक्न सक्छ? परमेश्वरका भेडाहरू परमेश्वरको आवाज सुन्छन्, र परमेश्वरले प्राप्त गर्नुपर्ने मानिसहरू ढिलोचाँडो प्राप्त गरिनेछन्। यो कसैले नष्ट गर्न नसक्ने कुरा हो। यो त हितोपदेशमा भएको वाक्यजस्तै छ, “राजाको हृदय यहोवाको हातमा छ, पानीका नदीहरूजस्तै: उहाँले जता चाहनुहुन्छ यसलाई उतै फर्काउनुहुन्छ” (हितोपदेश २१:१)। त्यसोभए ती महत्त्वहीन मानिसहरूले उहाँको सार्वभौमिकता कसरी पन्छाउन सक्छन् त? परमेश्वरसँग कहिले के काम गर्ने भनेर आफ्नै योजना र बन्दोबस्तहरू हुन्छन्। कतिपय मानिस परमेश्वरले यसो वा उसो गर्नु असम्भव छ भनेर सधैँ आलोचना गर्छन्, तर त्यस्ता विचारहरू मानिसका कल्पना मात्र हुन्। मानिसले जति नै क्षति पुऱ्याए पनि वा शैतानले जति नै समस्या ल्याए पनि, त्यो अर्थहीन हुनेछ, र तिनीहरूले परमेश्वरको काम रोक्न सक्नेछैनन्। पवित्र आत्माको कामले सबथोक निर्धारण गर्दछ, र मानिसहरू पवित्र आत्माको कामविना केही पनि पूरा गर्न सक्दैनन्। यस सम्बन्धमा मानिसहरूमा कस्तो समझ हुनुपर्छ? जब व्यक्तिले पवित्र आत्माले काम गरिरहनुभएको छैन भन्‍ने थाहा पाउँदछ, तब आफ्ना धारणाहरू त्याग्नुपर्छ र ऊ कुनै कुरा अन्धाधुन्ध नगर्न सचेत हुनुपर्छ। बुद्धिमानी निर्णय त परमेश्वरको अभिप्राय खोज्नु र उहाँको समय पर्खनु नै हुन्छ। कतिपय मानिस सधैँ आफ्नो मानव धारणा र कल्पनामा भरोसा राख्छन् र परमेश्वरलाई उछिन्छन्, अनि फलस्वरूप पवित्र आत्माले काम गर्नुहुन्न र तिनीहरूको प्रयत्न व्यर्थ हुन्छ। यद्यपि, मानिसले आफूले गर्नुपर्ने काम गर्नैपर्छ, र आफ्नो कर्तव्य पूरा गर्नैपर्छ। तैँले कुनै गल्ती गर्ने डरले निष्क्रिय भई प्रतीक्षा गर्न मिल्दैन, र “परमेश्वरले अझै त्यो गर्नुभएको छैन, र परमेश्वर मैले के गरेको चाहनुहुन्छ भनेर अहिलेसम्म भन्नुभएको छैन, त्यसैले अहिले म केही गर्दिनँ” भन्नै हुँदैन। के यो तैँले आफ्नो कर्तव्य निर्वाह गर्न नसक्नु होइन र? तैँले त्यसबारे सोचविचार गर्नैपर्छ, किनकि यो सानोतिनो मामला होइन, र एउटा गलत सोचाइले तेरा सम्भावनाहरूमा क्षति पुऱ्याउन वा तँलाई बरबाद गर्न सक्छ। 

परमेश्वर आफ्नो व्यवस्थापन योजनामा जे काम गर्नुहुन्छ त्यो समयतालिकाअनुसार, सही समयमा, एकदमै सठिक रूपमा गर्नुहुन्छ, तर “यसो गरेर हुँदैन, त्यसो गरेर हुँदैन, यसले केही हुनेवाला छैन” भन्‍ने मानिसहरूको कल्पनाअनुसार कदापि गर्नुहुन्न! परमेश्वर सर्वशक्तिमान् हुनुहुन्छ, र परमेश्वरका लागि केही पनि कठिन हुँदैन। व्यवस्थाको युगदेखि अनुग्रहको युग हुँदै राज्यको युगसम्म, परमेश्वरको कामको हरेक चरण यो सबै अव्यावहारिक छ भन्ठान्ने मानिसका धारणाविपरीत गरिएको छ। यद्यपि, अन्त्यमा त्यो सबै पूरा हुन्छ, अनि शैतान पूर्णतया अपमानित र असफल हुन्छ, र मानिसहरू लाजले[क] मुख छोप्छन्। मानिसहरू के नै गर्न सक्छन् र? तिनीहरू सत्यता अभ्यास गर्नसमेत सक्दैनन्, तर अझै पनि अहङ्कारी हुन र जे पनि गर्न सक्छु भन्‍ने सोच्न सक्छन्, र तिनीहरूको हृदय अत्यधिक चाहनाहरूले भरिन्छ, र तिनीहरू साँचो गवाही बिलकुलै दिँदैनन्। “परमेश्वरको दिन चाँडै आउँदै छ, त्यसउप्रान्त हामीले कष्ट भोग्नुपर्नेछैन, हाम्रो जीवन राम्रो हुनेछ, र अन्त्य नजिकै छ” भन्‍ने मानिसहरूसमेत हुन्छन्। सुन, त्यस्ता मानिसहरू गम्भीर हुँदैनन् र खेलाँची मात्र गर्छन्, र अन्त्यमा तिनीहरूले दण्ड मात्र पाउनेछन् र केही पनि हासिल गर्नेछैनन्! के परमेश्वरको दिन हेर्न र ठूलो विपत्तिबाट उम्कन परमेश्वरमा विश्वास गर्नाले सत्यता र जीवन प्राप्त गर्न मद्दत पुग्न सक्छ? विपत्तिबाट उम्कन र परमेश्वरको दिन हेर्नका लागि परमेश्वरमा विश्वास गर्ने व्यक्ति नष्ट हुनेछ। तर, सत्यता पछ्याउन र स्वभाव परिवर्तनद्वारा मुक्ति प्राप्त गर्न विश्वास गर्नेहरूचाहिँ बाँच्नेछन्। यिनीहरू परमेश्वरका साँचो विश्वासी हुन्। अलमलमा परेका ती विश्वासीहरूले अन्त्यमा केही पनि हासिल गर्नेछैनन्, व्यर्थमा काम मात्र गर्नेछन् र झन् बढी दण्ड पाउनेछन्। सबै मानिसमा अन्तर्ज्ञानको अत्यन्तै कमी हुन्छ। परमेश्वरमा विश्वास गर्ने तर आफ्ना कार्यलाई वास्ता नगर्ने र सधैँ दुष्ट कुराहरू सोच्नेहरू दुष्कर्मी हुन्, तिनीहरू गैरविश्वासी हुन् र तिनले आफूलाई हानि गर्न मात्र सक्छन्। के विश्वासी र अविश्वासी दुवै परमेश्वरका हातमा हुँदैनन् र? परमेश्वरको हातबाट को उम्कन सक्छ? कोही पनि उम्कन सक्दैन! उम्कनेहरू अन्त्यमा परमेश्वरकहाँ फर्कनैपर्छ र दण्डित हुनैपर्छ। स्पष्टतः मानिसहरूले किन यो प्रस्ट रूपमा देख्न सक्दैनन्?

कतिपय मानिसले सर्वशक्तिमान् परमेश्वरमा विश्वास गर्नेभए पनि, तिनीहरूमा परमेश्वरको सर्वशक्तिमानताबारे अलिकति पनि ज्ञान हुँदैन। तिनीहरू निम्न प्रश्नबारे अन्योल भइरहन्छन्: “परमेश्वर सर्वशक्तिमान् हुनुहुन्छ, उहाँसँग अख्तियार छ र उहाँ सबथोकमाथि शासन गर्न सक्नुहुन्छ, तैपनि उहाँले किन शैतान सृष्टि गर्नुभयो, त्यसलाई मानवजातिलाई ६,००० वर्षसम्म भ्रष्ट तुल्याउन र संसारलाई लथालिङ्ग स्थितिमा पुऱ्याउन दिनुभयो? परमेश्वर किन शैतानलाई नष्ट गर्नुहुन्न? शैतानलाई हटाइयो भने मानिसहरूको जीवन राम्रो हुनेथिएन र?” धेरैजसो मानिस यस्तै सोच्छन्। के अब तिमीहरू यो मामला व्याख्या गर्न सक्छौ? यसमा दर्शनसम्बन्धी सत्यता समावेश छ। यस प्रश्नबारे धेरैले विचार गरेका छन्, तर अब तिमीहरूसँग केही जग भएकाले तिमीहरू परमेश्वरलाई शङ्का गर्नेछैनौ। यद्यपि, यससम्बन्धी अन्योल हटाउनैपर्छ। कतिपय मानिस सोध्छन्, “किन परमेश्वरले प्रधानदूतलाई उहाँलाई विश्वासघात गर्न दिनुभयो? के प्रधानदूतले परमेश्वरलाई विश्वासघात गर्न सक्छ भन्‍ने कुरा उहाँलाई थाहा नभएको हुन सक्छ? के परमेश्वरले त्यसलाई नियन्त्रण गर्न सक्नुभएन, के उहाँले त्यसलाई अनुमति दिनुभयो, कि परमेश्वरसित केही उद्देश्य थियो?” मानिसहरूले यो प्रश्न उठाउनु सामान्य कुरा हो, र यस प्रश्नमा परमेश्वरको पूरै व्यवस्थापन योजना समावेश छ भनेर तिनीहरूलाई थाहा हुनुपर्छ। परमेश्वरले प्रधानदूतको बन्दोबस्त गर्नुभयो अनि त्यो प्रधानदूतले परमेश्वरलाई विश्वासघात गर्ने कुरा परमेश्वरले नै अनुमति दिनुभयो र बन्दोबस्त गर्नुभयो—यो निश्चय नै परमेश्वरको व्यवस्थापन योजनाको दायराभित्र पर्छ। प्रधानदूतले परमेश्वरलाई विश्वासघात गरेपछि उहाँले त्यसलाई मानवजातिलाई भ्रष्ट तुल्याउन अनुमति दिनुभयो। परमेश्वरले शैतानलाई नियन्त्रण गर्न नसक्नुभएकाले गर्दा सर्पले मानवजातिलाई प्रलोभनमा पारेको र शैतानले भ्रष्ट तुल्याएको होइन, तर परमेश्वरले शैतानलाई यसो गर्ने अनुमति दिनुभएको हो। उहाँले यो कुरा हुन अनुमति दिनुभएपछि मात्र आफ्नो व्यवस्थापन योजना र मानवजातिलाई मुक्ति दिने आफ्नो काम सुरु गर्नुभयो। के मानिसले यसको रहस्य पत्ता लगाउन सक्छ? शैतानले मानवजातिलाई भ्रष्ट तुल्याइसकेपछि परमेश्वरले मानवजातिलाई व्यवस्थापन गर्ने आफ्नो काम थाल्नुभयो। पहिला, उहाँले इस्राएलमा व्यवस्थाको युगको काम गर्नुभयो। दुई हजार वर्ष बितिसकेपछि, उहाँले अनुग्रहको युगमा क्रूसीकरणको काम गर्नुभयो, र सबै मानवजातिलाई छुट्कारा दिइयो। आखिरी दिनहरूको समयमा, उहाँले आखिरी दिनहरूका मानिसहरूको एक समूहलाई जित्न र मुक्ति दिन उहाँ देहधारण गर्नुभयो। आखिरी दिनहरूमा जन्मिएकाहरू कस्ता खालका मानिस हुन्? तिनीहरू ती मानिसहरू हुन् जसले हजारौँ वर्ष शैतानको भ्रष्टता भोगेका छन्, जो यति गहन रूपमा भ्रष्ट तुल्याइएका छन् कि तिनीहरूमा मानव स्वरूप नै बाँकी छैन। परमेश्वरको वचनको न्याय, सजाय, र खुलासा अनुभव गरेपछि, जितिएपछि, तिनीहरूले परमेश्वरका वचनहरूबाट सत्यता हासिल गर्छन् र परमेश्वरद्वारा साँचो रूपमा विश्वस्त पारिन्छन्; तिनीहरूले परमेश्वरबारे बुझाइ प्राप्त गर्छन्, र पूर्णतया परमेश्वरको आज्ञापालन गर्न र उहाँको इच्छा पूरा गर्न सक्छन्। अन्त्यमा, परमेश्वरको व्यवस्थापन योजनामार्फत प्राप्त गरिएका यस समूहका मानिसहरू यस्तै मानिस हुनेछन्। तिमीहरूलाई शैतानद्वारा भ्रष्ट नतुल्याइएका मानिसहरूले परमेश्वरको इच्छा पूरा गर्नेछन् भन्ने लाग्छ कि शैतानद्वारा भ्रष्ट तुल्याइएर अन्त्यमा मुक्ति प्राप्त गर्नेहरूले? पूरै व्यवस्थापन योजना अवधिमा प्राप्त गरिने मानिसहरू नै परमेश्वरको इच्छा बुझ्न सक्ने, परमेश्वरबाट सत्यता हासिल गर्ने, र परमेश्वरले माग गर्ने प्रकारको जीवन र मानव स्वरूप हुने समूह हो। परमेश्वरले सुरुमा मानव सृष्टि गर्नुहुँदा, तिनीहरूमा मानव स्वरूप र मानव जीवन मात्र थियो। तर, तिनीहरूमा परमेश्वरले मानिसहरूबाट माग गर्ने सत्यता थिएन र तिनीहरू परमेश्वरले मानिसहरूमा हुनेछ भनी सधैँ आशा गर्ने स्वरूपअनुसार जिउन सकेनन्। अन्त्यमा प्राप्त गरिने मानिसहरूको समूह नै अन्त्यसम्म रहनेछ, र परमेश्वरले प्राप्त गर्ने तिनीहरू नै हुन्, जोसँग परमेश्वर खुसी हुनुहुन्छ, र जसले उहाँलाई सन्तुष्ट तुल्याउँछन्। व्यवस्थापन कामको केही हजार वर्षको अवधिमा, उहाँले अन्त्यमा मुक्ति दिएका यी मानिसहरूले सबैभन्दा धेरै कुरा हासिल गरेका हुन्छन्; यी मानिसहरूले हासिल गरेको सत्यता खासमा परमेश्वरले शैतानसँग युद्ध गरेर तिनीहरूलाई दिएको मलजल र भरणपोषण हो। यस समूहका मानिसहरू परमेश्वरले सुरुवातमा सृष्टि गरेका मानिसहरूभन्दा राम्रा छन्; तिनीहरू भ्रष्ट तुल्याइए पनि, यो अपरिहार्य थियो, र यो परमेश्वरको व्यवस्थापन योजनाको दायराभित्र पर्ने मामला हो। यसले पूर्णतया उहाँको सर्वशक्तिमानता र बुद्धि, साथै उहाँले बन्दोबस्त, योजना र हासिल गरेका सबथोक सबैभन्दा ठूलो कुरा हो भन्‍ने तथ्य खुलासा गर्दछ। यदि तँलाई पछि फेरि “यदि परमेश्वर सर्वशक्तिमान् हुनुहुन्छ भने प्रधानदूतले कसरी उहाँलाई विश्वासघात गर्न सक्थ्यो? त्यसपछि परमेश्वरले त्यसलाई पृथ्वीमा झार्नुभयो र मानवजातिलाई भ्रष्ट तुल्याउन दिनुभयो। यसको महत्त्व के छ?” भनी सोधियो भने, तँ यसो भन्न सक्छस्: “यो मामला परमेश्वरको पूर्वनिर्धारणभित्र पर्छ र यो सबैभन्दा महत्त्वपूर्ण छ। मानिसले त्यसलाई पूर्णतया बुझ्न सक्दैन, तर मानिसले बुझ्न र भेट्टाउन सक्ने स्तरबाट भने परमेश्वरले जे गर्नुभयो त्यो निकै अर्थपूर्ण छ भनेर बुझ्न सकिन्छ। यसको मतलब निश्चय नै के होइन भने, परमेश्वर अस्थायी रूपमा चुक्नुहुन्छ, वा उहाँले नियन्त्रण गुमाउनुहुन्छ र उहाँ कामकुरा व्यवस्थापन गर्न सक्नुहुन्न, र त्यसपछि उहाँ शैतानका चालहरूलाई त्यसविरुद्ध लगाउनुहुन्छ, र यसो भन्नुहुन्छ ‘प्रधानदूत विश्वासघातमा संलग्न भएरै छोड्यो, त्यसैले म पनि त्यहीअनुसार चल्न सक्छु, र त्यसले सम्पूर्ण मानवजातिलाई भ्रष्ट तुल्याएपछि म तिनीहरूलाई मुक्ति मात्र दिनेछु।’ वास्तविकता यस्तो हुँदै होइन।” मानिसहरूले कम्तीमा के जान्नुपर्छ भने यो मामला परमेश्वरको व्यवस्थापन योजनाको दायराभित्रै पर्दछ। कस्तो योजना? पहिलो चरणमा, प्रधानदूत थियो; दोस्रो चरणमा, प्रधानदूतले विश्वासघात गऱ्यो; तेस्रो चरणमा, प्रधानदूतले विश्वासघात गरेपछि त्यो मानवजातिलाई भ्रष्ट तुल्याउन तिनीहरूमाझ आयो, र त्यसपछि परमेश्वरले मानवजातिलाई व्यवस्थापन गर्ने आफ्नो काम थाल्नुभयो। मानिसहरूले परमेश्वरमा विश्वास गर्दा, परमेश्वरको व्यवस्थापन योजनाको दर्शन बुझ्नैपर्छ। कतिपयले सत्यताको यो पक्ष कहिल्यै बुझ्दैनन्, र तिनीहरूलाई सधैँ समाधान गर्न नसकिने धेरै विरोधाभास छन् भन्‍ने लाग्छ। नबुझेपछि तिनीहरू आश्वस्त हुँदैनन्, र यदि तिनीहरू आश्वस्त भएनन् भने, तिनीहरूमा अघि बढ्ने ऊर्जा हुँदैन। सत्यताविना कुनै पनि प्रगति गर्न कठिन हुन्छ, त्यसैले सत्यता नखोज्नेहरूलाई कुनै समस्या आइपर्दा निकै कठिन हुन्छ। के यो सङ्गतिले तँलाई बुझ्न मद्दत गऱ्यो? प्रधानदूतको विश्वासघातपछि मात्र परमेश्वरले मानवजातिलाई मुक्ति दिने व्यवस्थापन योजना गर्नुभएको थियो। प्रधानदूतले विश्वासघात गर्न कहिले सुरु गऱ्यो? त्यसको विश्वासघात खुलासा गर्ने केही कुरा अवश्य थिए, प्रधानदूतको विश्वासघातको एउटा प्रक्रिया थियो, त्यो निश्चय नै लेखनमा भनिएजस्तो सरल हुन सक्दैन। यो यहूदाले येशूलाई विश्वासघात गरेजस्तै हो—त्यसमा प्रक्रिया थियो। उसले येशूलाई पछ्याएको केही समयपछि नै उहाँलाई विश्वासघात गरेन। यहूदा सत्यतालाई प्रेम गर्थेन, ऊ पैसाको लोभ गर्थ्यो, र सधैँ चोरी गर्थ्यो। परमेश्वरले उसलाई शैतानको हातमा सुम्पनुभयो, शैतानले उसलाई विचार दियो, र त्यसपछि उसले येशूलाई विश्वासघात गर्न थाल्यो। यहूदा चरणबद्ध रूपमा चरित्रभ्रष्ट भयो र केही विशिष्ट परिस्थितिहरूमा, समय आएपछि उसले येशूलाई विश्वासघात गऱ्यो। मानिसहरू चरित्रभ्रष्ट हुने एउटा नियमित शैली हुन्छ, र त्यो मानिसहरूले कल्पना गरेजस्तो सरल हुँदैन। अहिले, मानिसहरूले परमेश्वरको व्यवस्थापन योजनाका कुराहरू यो हदसम्म मात्र बुझ्न सक्छन्, तर तिनीहरूको कद बढेपछि त्यसको महत्त्व अझ गहन रूपमा बुझ्न सक्नेछन्।

फूटनोटहरू:

क. मूल पाठमा “लाजले” भन्‍ने शब्‍द समावेश छैन।

सबै भ्रष्ट मानिसहरूको प्रकृति शैतानी हुन्छ। तिनीहरू सबैसँग शैतानी स्वभाव हुन्छ र तिनीहरूले परमेश्‍वरलाई जहाँकहीँ जुनसुकै बेला धोका दिन सक्छन्। कतिपय मानिसहरू सोध्छन्, “परमेश्‍वरले मान्छेको सृष्टि गर्नुभयो र तिनीहरू परमेश्‍वरकै हातमा छन्। तिनीहरूलाई परमेश्‍वरलाई धोका दिन दिनुको सट्टा किन परमेश्‍वरले मानिसहरूलाई संरक्षण गर्नुहुन्न? के परमेश्‍वर सर्वशक्तिमान्‌ हुनुहुन्न र?” यो वास्तवमै एउटा सवाल हो। तैँले यसमा के समस्या देख्न सक्छस्? परमेश्‍वरको सर्वशक्तिमान्‌ पक्ष पनि छ र एउटा व्यावहारिक पक्ष पनि छ। शैतानले भ्रष्ट नपारेको भए पनि मानिसहरूले परमेश्‍वरलाई धोका दिन सक्थे। परमेश्‍वरलाई कसरी आराधना गर्ने, शैतानलाई कसरी त्याग्‍ने, कसरी शैतानको सहयोगी नबन्ने बरु परमेश्‍वरको आज्ञापालन गर्ने भन्‍नेबारे मानिसहरूसँग आफ्नो कुनै व्यक्तिपरक इच्छा छैन। परमेश्‍वरसँग सत्यता, जीवन र मार्ग छ, परमेश्‍वर अनुल्लङ्घनीय हुनुहुन्छ…। मानिसहरूसँग आफूभित्र यीमध्ये कुनै पनि कुरा छैन। तिनीहरूले शैतानको प्रकृतिमा भएका ती कुराहरू स्पष्टसँग देख्दैनन् र सत्यता बिलकुलै बुझ्दैनन्, त्यसैले परमेश्‍वरलाई जहाँकहीँ जुनसुकै बेला धोका दिन सक्छन्। यसबाहेक, शैतानले मानिसहरूलाई भ्रष्ट तुल्याइसकेपछि, तिनीहरूभित्र शैतानका कुराहरू बस्छन् र परमेश्‍वरलाई धोका दिन तिनीहरूलाई सजिलो हुन्छ। समस्या यही हो। यदि तँ परमेश्‍वरको व्यावहारिक पक्ष मात्र देख्छस् तर सर्वशक्तिमान्‌ पक्ष देख्दैनस् भने, तैँले परमेश्‍वरलाई सजिलै धोका दिन सक्नेछस् र ख्रीष्टलाई साधारण व्यक्ति देख्नेछस्, अनि उहाँले मानवजातिलाई मुक्ति दिन यति धेरै सत्यता प्रदान गर्न सक्नुहुन्छ भन्‍ने तँलाई थाहा हुनेछैन। यदि तैँले परमेश्‍वरको सर्वशक्तिमान्‌ पक्ष मात्र देख्छस् तर व्यावहारिक पक्ष देख्दैनस् भने पनि, परमेश्‍वरको प्रतिरोध गर्न तँलाई सजिलो हुनेछ। यदि तँ कुनै पनि पक्ष देख्दैनस् भने त, तैँले अझ धेरै परमेश्‍वरको प्रतिरोध गर्न सक्नेछस्। तसर्थ, परमेश्‍वरलाई चिन्नु यस संसारकै सबभन्दा कठिन कुरा होइन र? परमेश्‍वरलाई मानिसहरूले जति धेरै चिन्छन्, त्यति नै धेरै तिनीहरूले परमेश्‍वरको अभिप्राय बुझ्छन् र परमेश्‍वरले गर्नुहुने सबै कुराको अर्थ छ भनेर पनि बुझ्छन्। मानिसहरूसँग परमेश्‍वरबारे साँचो ज्ञान भएमा तिनीहरूले त्यस्ता नतिजाहरू हासिल गर्न सक्छन्। परमेश्‍वरको व्यावहारिक पक्ष भए पनि मानिसहरूले परमेश्‍वरलाई पूर्ण रूपमा कहिल्यै चिन्दैनन्। परमेश्‍वर अत्यन्तै महान्‌ र आश्‍चर्यजनक रूपमा अथाह हुनुहुन्छ, तर मानिसहरूको सोच अन्त्यन्तै सीमित हुन्छ। परमेश्‍वरसामु मान्छे सधैँ बच्चा नै हुन्छ भनेर किन भनिएको हो? यसको अर्थ नै यही हो।

जब परमेश्‍वरले बोल्नुहुन्छ वा केही गर्नुहुन्छ, तब मानिसहरूले सधैँ गलत बुझ्छन्, “परमेश्‍वरले त्यस्तो कसरी गर्न सक्नुहुन्छ? परमेश्‍वर सर्वशक्तिमान्‌ हुनुहुन्छ!” मानिसहरूमा सधैँ आफ्नै धारणा हुन्छन्। परमेश्‍वरले सांसारिक कष्ट चाख्ने सम्बन्धमा, कतिपय मानिसहरू सोच्छन्, “के परमेश्‍वर सर्वशक्तिमान्‌ हुनुहुन्‍न र? उहाँले सांसारिक कष्ट चाख्नुपर्छ र? सांसारिक कष्ट कस्तो हुन्छ भन्‍ने परमेश्‍वरलाई थाहा छैन र?” यो परमेश्‍वरको कार्यप्रक्रियाको व्यावहारिक पक्ष हो। अनुग्रहको युगमा, येशू मानवजातिको छुटकाराको लागि क्रुसीकरण हुनुभयो। तर मान्छे परमेश्‍वरलाई बुझ्दैन र परमेश्‍वरबारे सधैँ केही धारणा राख्दै यसो भन्छ, “सबै मानवजातिलाई छुटकारा दिन परमेश्‍वरले शैतानलाई ‘म सर्वशक्तिमान्‌ हुँ। तैँले मानवजातिलाई मबाट टाढा राख्ने साहस गर्छस्? तैँले तिनीहरूलाई मलाई दिनुपर्छ।’ यी थोरै वचनहरूले मात्रै पनि सबै कुरा समाधान गर्न सकिन्थ्यो—के परमेश्‍वरसँग अख्तियारी थिएन र? परमेश्‍वरले त मानवजातिलाई छुटकारा दिइयो र मान्छेका पापहरू क्षमा गरियो भनेर मात्र भन्नुपर्थ्यो, त्यसपछि मान्छे पापरहित भइहाल्थ्यो। के यी कुराहरू परमेश्‍वरको वचनबाटै निर्णय गर्न सकिँदैनथ्यो र? यदि स्वर्ग, पृथ्वी र यावत्‌ थोक परमेश्‍वरबाट निस्केका वचनले अस्तित्वमा आएका थिए भने, अनि कसरी परमेश्‍वरले यो समस्या समाधान गर्न सक्नुभएन? किन परमेश्‍वर स्वयम् क्रुसीकरण हुनुपर्‍यो?” परमेश्‍वरको सर्वशक्तिमान्‌ पक्ष र व्यावहारिक पक्ष दुवैले यहाँ काम गरिरहेका छन्। उहाँको व्यावहारिक पक्षको सम्बन्धमा, देहधारी परमेश्‍वरले आफ्नो साढे तेत्तीस वर्ष पृथ्वीमा रहँदा धेरै कष्ट सहनुभयो र अन्त्यमा क्रुसीकरण हुनुभयो। उहाँले सबभन्दा भयानक कष्ट सहनुभयो। त्यसपछि उहाँ मृत्युबाट पुनर्जीवित हुनुभयो र उहाँको पुनर्जीवनमा परमेश्‍वरको सर्वशक्तिमान्‌ताको पक्षले काम गरेको थियो। परमेश्‍वरले कुनै संकेत गर्ने वा कुनै रगत बगाउने वा पानी बर्साउने काम गर्नुभएन र यो पाप बलि हो भनेर भन्नुभएन। उहाँले त्यस्तो केही पनि गर्नुभएन, बरु आफै मानवजातिलाई छुटकारा दिन व्यक्तिगत तवरमै देह बन्नुभयो र क्रुसमा टाँगिनुभयो, ताकि मानवजातिले यस कार्यबारे थाहा पाउन सकून्। वास्तवमा, यस कार्यको माध्यमबाट परमेश्‍वरले मान्छेलाई मुक्ति दिनुभएको थियो र यो प्रमाण हो भनेर मानवजातिले थाहा पाए। जुनसुकै देहधारणले यो काम गरे पनि वा आत्माले प्रत्यक्ष रूपमा यो काम गरे पनि, यो सबै आवश्यक छ। यसको अर्थ, यसरी कार्य गरेर काम सबभन्दा मूल्यवान र महत्वपूर्ण बन्छ, र यसरी कार्य गरेर मात्रै मानवजातिले त्यसबाट लाभ प्राप्त गर्न सक्छ। यसो हुनुको कारण सम्पूर्ण मानवजाति परमेश्‍वरको व्यवस्थापनको लक्षित वस्तु हो। पहिले भनिएझैँ, यो शैतानविरुद्ध युद्ध छेड्‍न र त्यसलाई अपमानित गर्नको लागि थियो। अनि वास्तवमा, के यो अन्त्यमा मान्छेको लागि राम्रो हुँदैन र? मान्छेको लागि यो स्मरण गर्नुपर्ने कुरा हो र सबभन्दा मूल्यावान्‌ र महत्वपूर्ण कुरा हो, किनभने परमेश्‍वरले बनाउन चाहनुभएको भनेकै त्यस्ता मानिसहरू हुन् जो सङ्कष्टबाट बाहिर आउँदा परमेश्‍वरसम्बन्धी बुझाइसहित बाहिर आएका छन्, जो परमेश्‍वरद्वारा सिद्ध पारिएका छन् र जो शैतानको भ्रष्टीकरण पार गरेर आएका छन्। तसर्थ निश्‍चय नै यो काम यसरी नै गरिनुपर्थ्यो। परमेश्‍वरले आफ्नो हरेक चरणको काममा कुन विधि प्रयोग गर्नुहुन्छ भन्‍ने कुरा मानवजातिको आवश्यकतामा आधारित हुन्छ। परमेश्‍वरको काम निश्‍चय नै हचुवा विधिहरू प्रयोग गरेर गरिँदैन। तर मानिसहरूसँग विकल्प र आफ्नै धारणाहरू छन्। जस्तै, येशूको क्रुसीकरणबारे मानिसहरूले सोच्छन्: “परमेश्‍वरको क्रुसीकरणसँग हाम्रो के लिनुदिनु छ र?” यसमा कुनै सम्बन्ध नरहेको तिनीहरू सोच्छन्, तर मानिसहरूलाई मुक्ति दिनको लागि परमेश्‍वरले क्रुसीकरण हुनुपर्थ्यो। क्रुसीकरण हुनु भनेको त्यो बेलाको सबभन्दा कठोर कष्ट थियो, के आत्मालाई क्रुसीकरण गर्न सकिन्थ्यो त? आत्मालाई क्रुसीकरण गर्न सकिँदैनथ्यो र आत्मा परमेश्‍वरको पूर्वसङ्केत हुन सक्दैनथ्यो। रगत बगाएर मर्ने कुरा त झन् गर्दै नगरे भो। देहधारणलाई मात्र क्रुसीकरण गर्न सकिन्थ्यो, यो पापबलिको प्रमाण थियो। उहाँको देहले पापी शरीरको रूप लियो र मानवजातिको लागि कष्ट सहन गर्‍यो। आत्माले मानवजातिको लागि कष्ट उठाउन सक्दैनथ्यो, न त मानिसहरूको पापको लागि प्रायश्‍चित नै गर्न सक्थ्यो। येशू मानवजातिको लागि क्रुसीकरण हुनुभयो। यो परमेश्‍वरको व्यावहारिक पक्ष हो। परमेश्‍वरले यसो गर्न सक्‍नुहुन्थ्यो र यसरी मानिसहरूलाई प्रेम गर्न सक्नुहुन्थ्यो, तर मान्छेले यसो गर्न सक्दैनथ्यो। यो परमेश्‍वरको सर्वशक्तिमान्‌ पक्ष हो।

परमेश्‍वरले गर्नुहुने सबैथोकमा उहाँको सर्वशक्तिमान्‌ पक्ष र व्यावहारिक पक्ष संलग्न हुन्छ। परमेश्‍वरको सर्वशक्तिमान्‌ता उहाँको सार हो र उहाँको व्यावहारिकता पनि उहाँको सार हो; यी दुई पक्ष अविभाज्य छन्। वास्तविक र व्यावहारिक तरिकाले परमेश्‍वरले कार्य गर्नु भनेको उहाँको व्यावहारिक पक्षले काम गर्नु हो, र उहाँले यसरी काम गर्न सक्नुहुन्छ भन्‍ने कुराले उहाँको सर्वशक्तिमान्‌ पक्षलाई देखाउँछ। तैँले यस्तो भन्न सक्दैनस्, “परमेश्‍वरले वास्तविकतामा काम गर्नुहुने भएकोले, उहाँ व्यावहारिक हुनुहुन्छ, उहाँको व्यावहारिक पक्ष मात्र हुन्छ र सर्वशक्तिमान्‌ पक्ष हुँदैन”; यदि तैँले त्यसो भन्छस् भने, यो एउटा नियम बन्नेछ। यो व्यावहारिक पक्ष हो, तर यसमा सर्वशक्तिमान्‌ पक्ष पनि छ। परमेश्‍वरले गर्नुहुने जुनसुकै कुरामा यी दुवै पक्ष—उहाँको सर्वशक्तिमान्‌ता र उहाँको व्यावहारिकता—रहन्छन् र यो सब उहाँको सारको आधारमा गरिन्छ; यो उहाँको स्वभावको अभिव्यक्ति हुनुका साथै उहाँको सार र उहाँ जे हुनुहुन्छ, त्यसको प्रकटीकरण पनि हो। मानिसहरू सोच्छन्, अनुग्रहको युगमा परमेश्‍वर कृपा र प्रेम हुनुहुन्थ्यो; तर उहाँसँग उहाँको क्रोध र उहाँको न्याय पनि थियो। परमेश्‍वरले फरिसीहरू र सबै यहुदीहरूलाई श्राप दिनु—के यो उहाँको क्रोध र धार्मिकता थिएन र? तैँले अनुग्रहको युगमा परमेश्‍वर कृपा र प्रेम मात्र हुनुहुन्थ्यो, उहाँसँग मूल रूपमा कुनै क्रोध थिएन, कुनै न्याय वा श्राप थिएन भनी भन्न सक्दैनस्—यसो भन्नुले परमेश्‍वरको कामबारे मानिसहरूको बुझाइको कमीलाई देखाउँछ। अनुग्रहको युगको परमेश्‍वरको काम उहाँको स्वभावको अभिव्यक्ति थियो। परमेश्‍वरले गर्नुभएका मान्छेले देख्न सक्‍ने हरेक काम उहाँ स्वयम् परमेश्‍वर हुनुहुन्छ र उहाँ सर्वशक्तिमान्‌ हुनुहुन्छ अनि उहाँ स्वयम् परमेश्‍वरको सार हुनुहुन्छ भनी प्रमाणित गर्नलाई थियो। के परमेश्‍वरको अहिलेको यो चरणको न्याय र सजायको कामको अर्थ उहाँमा कृपा र प्रेम छैन भन्‍ने हो? होइन। यदि तैँले परमेश्‍वरको सारलाई एक वाक्य वा एक भनाइमा सारांश गर्छस् भने, तँ अति अहङ्कारी र आत्मधर्मी, मूर्ख र अज्ञानी छस्, र यसले तँ परमेश्‍वरलाई चिन्दैनस् भन्‍ने देखाउँछ। कतिपय मानिसहरू भन्छन्, “परमेश्‍वरलाई चिन्नेबारे सत्यता हामीलाई बताउनुहोस्, यसलाई स्पष्ट व्याख्या गरिदिनुहोस्।” परमेश्‍वरलाई चिन्ने व्यक्तिले के भन्नुपर्छ? उसले यसो भन्‍नेछ, “परमेश्‍वरलाई चिन्ने विषय निकै गहन छ र म यसलाई केही वाक्यमा स्पष्ट बुझाउन सक्दिनँ। मैले जसरी प्रस्तुत गरे पनि यसलाई बुझ्न सकिने बनाउन सक्दिनँ। तपाईंले सारांशसम्म मात्र बुझ्नुभयो भने पनि त्यो पर्याप्त हुन्छ। कसैले पनि परमेश्‍वरलाई पूर्ण रूपमा चिन्न सक्दैन।” परमेश्‍वरलाई नचिन्ने अहङ्कारी व्यक्तिले यसो भन्‍नेछ, “उहाँ कस्तो प्रकारको परमेश्‍वर हो मलाई थाहा छ, मैले वास्तवमै उहाँलाई बुझेको छु।” यो गफ दिएको होइन र? कसैले यस्तो भन्छ भने ऊ अत्यन्तै अहङ्कारी हो। कतिपय कुराहरू यस्ता पनि हुन्छन्—यदि मानिसहरूले अनुभव गर्दैनन् र केही तथ्यहरू देखेका हुँदैनन् भने—ती कुरालाई तिनीहरूले साँच्चै जान्न वा अनुभव गर्न सक्दैनन्, त्यसैले तिनीहरूलाई परमेश्‍वरको ज्ञान एकदमै अमूर्त छ भन्‍ने लाग्छ। जान्‍न नसक्‍ने मानिसहरूले एकप्रकारको अभिव्यक्ति मात्र सुन्छन्, यसको तर्क बुझ्छन्, तर यसलाई जान्दैनन्। तैँले यसलाई जानेको छैनस् भन्दैमा यो सत्यता होइन भन्‍ने हुँदैन। अनुभव नभएकाहरूलाई यो अमूर्त लाग्छ, तर वास्तवमा यो अमूर्त छैन। यदि कुनै व्यक्तिसँग साँच्चै अनुभव छ भने उसले उचित प्रसङ्गहरूसँग परमेश्‍वरका वचनहरू मिलाउन र तिनलाई प्रयोग गरी अभ्यासमा ल्याउन सक्नेछ। सत्यता बुझ्नु भनेको यही हो। यदि तँ परमेश्‍वरको वचनका वाक्य मात्र सुन्छस्, तर वास्तविक रूपमा तिनलाई बुझेको छैनस् भने, के तँ सत्यता बुझ्न सक्छस्? तैँले ती वचनहरूलाई व्यवहारमा लागू गरेर अनुभव गर्नुपर्छ। सत्यता बुझ्नु त्यति सजिलो कुरा होइन।

अनुग्रहको युगमा परमेश्‍वरले समस्त मानवजातिलाई छुटकारा दिनुभयो। यो परमेश्‍वरको सर्वशक्तिमान्‌ पक्ष हो, र उहाँको सर्वशक्तिमान्‌तामा उहाँका सबै व्यवहारिक काम सामेल हुन्छन्। मानिसहरूलाई जित्ने उहाँको कार्य गरिँदा, सबै मानिसहरू परमेश्‍वरसामु झुक्छन् र सबैले उहाँलाई स्विकार्न सक्छन्। यदि मानिसहरूले परमेश्‍वरको सर्वशक्तिमान्‌ता र व्यावहारिकतालाई छुट्टाछुट्टै मानेर कुरा गर्छन् भने, तिनीहरूले यी दुई पक्षलाई पूर्ण रूपमा बुझ्न सक्दैनन्। परमेश्‍वरलाई चिन्नको लागि तैँले उहाँका सर्वशक्तिमान्‌ता र व्यावहारिकतासम्बन्धी आफ्ना यी दुवै पक्षका ज्ञानलाई जोड्‍नुपर्छ; तब मात्र तैँले नतिजाहरू हासिल गर्न सक्छस्। वास्तविक र व्यवहारिक रूपमा आफ्नो काम गर्नसक्ने र सत्यता व्यक्त गरेर मानवजातिलाई धुन र मानवजातिको भ्रष्टता समाधान गर्नसक्ने परमेश्‍वरको क्षमता, साथै मानिसहरूलाई प्रत्यक्ष अगुवाइ गर्नसक्ने उहाँको क्षमता—यी कुराहरूले परमेश्‍वरको व्यावहारिक पक्षलाई देखाउँछ। परमेश्‍वरले आफ्नै स्वाभाव र उहाँ जे हुनुहुन्छ, त्यो व्यक्त गर्नुहुन्छ, र मानवले गर्न नसक्ने काम उहाँले गर्न सक्नुहुन्छ; यसमा परमेश्‍वरको सर्वशक्तिमान्‌ पक्ष देख्न सकिन्छ। परमेश्‍वरसँग उहाँले जे भन्नुहुन्छ त्यसलाई अस्तित्वमा ल्याउन, उहाँको आज्ञालाई दृढ बनाउन र उहाँले जे भन्नुहुन्छ त्यसलाई पूरा गराउने अख्तियारी हुन्छ। परमेश्‍वरले बोल्दा उहाँको सर्वशक्तिमान्‌ता प्रकट हुन्छ। परमेश्‍वरले सबथोकमाथि शासन गर्नुहुन्छ, बुद्धिमानीपूर्वक शैतानलाई उहाँको सेवामा लगाउनुहुन्छ, अनि मानिसहरूको जाँच र शोधन गर्न र तिनीहरूको स्वभाव शुद्ध बनाउन र रूपान्तरित गर्न वातावरणहरू मिलाउनुहुन्छ—यी सबै परमेश्‍वरको सर्वशक्तिमान्‌ पक्षको प्रकटीकरण हुन्। परमेश्‍वरको सार सर्वशक्तिमान्‌ र व्यावहारिक दुवै हुन् र यी दुई पक्ष एकअर्काका पूरक हुन्। परमेश्‍वरले गर्नुहुने हरेक कार्य उहाँको स्वभावको अभिव्यक्ति हो र उहाँ जे हुनुहुन्छ, त्यसको प्रकटीकरण हो। उहाँ जे हुनुहुन्छ, त्यसभित्र उहाँको सर्वशक्तिमान्‌ता, उहाँको धार्मिकता र उहाँको प्रताप पर्छ। सुरुदेखि अन्त्यसम्मको परमेश्‍वरको काम उहाँको सारको प्रकटीकरण हो र उहाँ जे हुनुहुन्छ, त्यसको अभिव्यक्ति हो। उहाँको सारका दुई पक्ष छन्: एउटा उहाँको सर्वशक्तिमान्‌ पक्ष हो, र अर्को उहाँको व्यावहारिकताको पक्ष हो। तैँले परमेश्‍वरको जुनै चरण हेरे पनि त्यहाँ दुईवटा पक्ष हुन्छन् र परमेश्‍वरले गर्नुहुने सबै कुरामा यी दुई पक्ष रहेका हुन्छन्। यो परमेश्‍वरलाई बुझ्‍ने एउटा मार्ग हो।

अंश २१

चाहे परमेश्वरले आफ्नो काम आफ्नो देहधारणमार्फत गर्नुहुने होस् वा आफ्नो आत्मामार्फत, यो सबै उहाँको व्यवस्थापन योजनाअनुसार गरिन्छ। यो काम कुनै प्रत्यक्ष वा परोक्ष विधिअनुसार, वा मानव आवश्यकताअनुसार गरिँदैन, यो त पूर्णतया उहाँको व्यवस्थापन योजनाअनुसार गरिन्छ। आखिरी दिनहरूको काम परमेश्वरले चाहेअनुसारका कुनै पनि तरिकाले गर्न सकिन्छ भन्‍ने होइन। यस चरणका कामहरू उहाँको कामका अघिल्ला दुई चरणहरूमा आधारित भएर गरिन्छ। अनुग्रहको युगको काम, अर्थात् उहाँको कामको दोस्रो चरणले मानवजातिलाई छुटकारा पाउन सक्षम तुल्यायो, र यो काम देहधारणद्वारा गरिएको थियो। परमेश्वरको कामको वर्तमान चरण निर्वाह गर्नु आत्माको लागि असम्भव कुरा होइन, उहाँ यो काम गर्न सक्षम हुनुहुन्छ, तर यो काम देहधारणद्वारा गरिनु बढी उचित हुन्छ, यसले मानिसहरूलाई अझ प्रभावकारी रूपमा मुक्ति दिन सक्छ। आखिरमा, मानिसहरूलाई विजय गर्ने सवालमा पवित्र आत्माका प्रत्यक्ष वाणीहरूभन्दा पनि देहधारणका वाणीहरू उपयुक्त हुन्छन्, र मानिसहरूले परमेश्वरको ज्ञान हासिल गर्ने कार्यमा तिनले अझ राम्रो सहजीकरण गर्छन्। जब आत्मा काम गर्नुहुन्छ, उहाँ सधैँ मानिसहरूका साथ रहन सक्नुहुन्न, देहधारणले अहिले गर्नुभएझैँ प्रत्यक्ष रूपले मानिसहरूका साथ रहने र उनीहरूसँग आमने-सामने कुरा गर्ने काम आत्माले गर्न सम्भव छैन, र त्यस्ता समयहरू पनि आउँछन् जब आत्माका लागि मानिसहरूभित्र रहेका कुराहरू खुलासा गर्न सम्भव हुँदैन, जुन देहधारणले गर्न सक्नुहुन्छ। यस चरणमा देहधारणको मुख्य काम भनेको मानिसहरूलाई विजय गर्नु, र विजय गरिसकेपछि तिनीहरूलाई सिद्ध तुल्याउनु हो, ताकि तिनीहरूले परमेश्वरलाई चिनून् र उहाँको आराधना गर्न सकून्। यो युगको अन्त्य गर्ने काम हो। यदि यो चरण मानिसहरूलाई विजय गर्ने कामसँग सम्बन्धित नभई तिनीहरूलाई परमेश्वर साँच्चै नै हुनुहुन्छ भनेर जानकारी दिने कामसँग मात्रै सम्बन्धित हुन्थ्यो भने, आत्माले त्यो काम गर्न सक्नुहुन्थ्यो। तिमीहरू सोच्न सक्छौ कि यदि यस चरणको काम आत्माले गर्नुभएको भए उहाँले देहधारणलाई प्रतिस्थापन गर्न र देहधारणले गर्नुभएकै काम गर्न सक्नुहुन्थ्यो, र परमेश्वर सर्वशक्तिमान् हुनुभएकोले देहधारण वा आत्मा, जसले काम गरेको भएपनि उही नजिता हासिल गर्न सकिनेथ्यो। तर, तिमीहरू गलत हुनेथ्यौ। परमेश्वर उहाँको व्यवस्थापन, र मान्छेलाई मुक्ति दिने उहाँको योजना र उपायअनुसार काम गर्नुहुन्छ। यो तैँले आत्मा सर्वशक्तिमान् हुनुहुन्छ, देहधारण सर्वशक्तिमान् हुनहुन्छ, र स्वयम् परमेश्वर पनि सर्वशक्तिमान् हुनुहुन्छ, त्यसैले उहाँ आफूले जे चाहनुहुन्छ त्यही गर्न सक्नुहुन्छ भनेर सोचेजस्तो होइन। परमेश्वर उहाँको व्यवस्थापन योजनाअनुसार काम गर्नुहुन्छ, र उहाँको कामका प्रत्येक चरणभित्रै निश्चित कदमहरू हुन्छन्। यो चरण कसरी पूरा गरिनुपर्छ, र यसमा कस्ता कुराहरू समावेश गरिनुपर्छ भन्‍ने कुराको पनि योजना बनाइएको हुन्छ। परमेश्वरको कामको पहिलो चरण इस्राएलमा गरिएको थियो, र यो अन्तिम चरण ठूलो रातो अजिङ्गरको देश चीनमा गरिँदै छ। केही मानिसहरू भन्‍ने गर्छन्, “के परमेश्वर अरू कुनै देशमा यो काम गर्न सक्नुहुन्न?” यस चरणको व्यवस्थापन योजनाअनुसार यो काम चीनमै गरिनुपर्छ। चीनका मानिसहरू पिछडिएका छन्, तिनीहरूको जीवन पतित छ, र त्यहाँ कुनै मानव अधिकार वा स्वतन्त्रता छैन। यो त्यस्तो देश हो, जहाँ शैतान र दुष्ट राक्षसहरू सत्तासीन छन्। चीनमा देखापर्नु र काम गर्नुको उद्देश्य संसारको सबैभन्दा अँध्यारो भागमा जिइरहेका र शैतानद्वारा गहिरो रूपमा भ्रष्ट पारिएका मानिसहरूलाई मुक्ति दिनु हो। शैतानलाई साँच्चिकै हराउने र पूर्ण महिमा प्राप्त गर्ने एकमात्र उपाय यही हो। यदि परमेश्वरले अन्य कुनै देशमा देखा परेर काम गर्नुहुने हो भने, त्यो त्यति नै महत्त्वपूर्ण हुनेथिएन। परमेश्वरको कामको हरेक चरण जरूरी छ, र परमेश्वरले ती काम जसरी गरिनुपर्ने हो, त्यसरी नै गर्नुहुन्छ। केही कुराहरू देहधारणको कामद्वारा प्राप्त गर्न सकिन्छ र केही कुराहरू आत्माको कामद्वारा प्राप्त गर्न सकिन्छ। देहधारण वा आत्मामध्ये सबैभन्दा उत्तम नतिजा जुन तरिकाबाट प्राप्त गर्न सकिन्छ, त्यसैमार्फत परमेश्वरले काम गर्न रोज्नुहुन्छ। यो जुनसुकै तरिकाले काम गर्दा पनि फरक पर्दैन, परमेश्वर यत्तिकै मानव स्वरूप धारण गरेर काम गर्न सक्नुहुन्छ, र आत्माले पनि कुनै मानिसको आमने-सामने नभई त्यो काम गर्न सक्नुहुन्छ, र यी दुवै तरिकाले निश्चित नतिजाहरू दिलाउन सक्छन् भनी तिमीहरूले सुझाएजस्तो हुँदैन। तिमीहरूले यसलाई गलत रूपमा अर्थ्याउनु हुँदैन। परमेश्वर सर्वशक्तिमान् हुनुहुन्छ, तर उहाँको व्यावहारिक पक्ष पनि छ, र मानिसहरू यसलाई देख्न सक्दैनन्। मानिसहरू परमेश्वरलाई निकै अलौकिक मान्छन्, र तिनीहरू उहाँलाई बुझ्न सक्दैनन्, त्यसैले तिनीहरू उहाँबारे धारणा र विभिन्न प्रकारका अवास्तविक विचारहरू बनाउँछन्। परमेश्वरका वचन र कार्य सत्यता हुन्, ती व्यावहारिक छन्, ती सबैभन्दा वास्तविक कुराहरू हुन्, र मानिसले तिनलाई छुन र देख्न सक्छन् भनेर थोरै मानिसहरूले मात्र बुझ्छन्। यदि मानिसहरूसँग वास्तवमै सामर्थ्य र बुझ्ने क्षमता छ भने, परमेश्वरका वर्षौँका काम अनुभव गरिसकेपछि तिनीहरूले परमेश्वरले व्यक्त गर्नुहुने सबै वचनहरू सत्यता वास्तविकताहरू हुन्, उहाँले गर्नुहुने सबै काम र कुराहरूमा सत्यता र सिद्धान्तहरू छन्, र उहाँले गर्नुहुने सबै कामको ठूलो महत्त्व छ भनी जान्न सक्नुपर्ने हो। परमेश्वरले गर्नुहुने जुनसुकै कामको पनि अर्थ छ, आवश्यकता छ, र त्यसले सबैभन्दा उत्तम नतिजाहरू हासिल गर्न सक्छ। यो सबैको निश्चित उद्देश्य, योजना र महत्त्व छ। के तँलाई परमेश्वरको काम अनाहकमा बोलिएका वचनहरूमा आधारित भएर गरिन्छ जस्तो लाग्छ? उहाँको सर्वशक्तिमान् पाटो छ, तर उहाँको व्यावहारिक पाटो पनि छ। तिमीहरूको ज्ञान एकपक्षीय छ। परमेश्वरको सर्वशक्तिमान् पाटोबारे तिमीहरूको बुझाइमा त्रुटिहरू छन्, र भनिरहनै पर्दैन कि उहाँको व्यावहारिक पाटोबारे तिमीहरूको बुझाइमा अझ ठूला त्रुटिहरू छन्।

परमेश्वरको कामका तीन चरणहरूमध्ये पहिलो चरणको काम आत्माले गर्नहुन्छ भने अन्तिम दुई चरणका काम देहधारणले गर्नुहुन्छ, र उहाँको कामका हरेक चरण महत्त्वपूर्ण छन्। उदाहरणको लागि, क्रुसीकरणलाई लिऔँ, यदि आत्मालाई क्रुसमा टाँगिएको भए त्यसको कुनै अर्थ हुनेथिएन, किनभने मानिसहरूले आत्मालाई देख्न वा छुन सक्दैनन्, र आत्माले केही पनि महसुस गर्न वा कष्ट भोग्न सक्नुहुन्न। फलस्वरूप, यो क्रुसीकरणको कुनै अर्थ हुनेथिएन। आखिरी दिनहरूमा हुने चरण भनेको मानिसलाई विजय गर्ने चरण हो, जुन देहधारणले गर्नसक्नुहुने काम हो—यस काममा आत्माले देहधारणको ठाउँ लिन सक्नुहुन्न, र आत्माले गर्नुहुने काम देहधारणले गर्न सक्नुहुन्न। जब परमेश्वरले आफ्नो कार्यको कुनै पनि चरण पूरा गर्नका लागि देहधारण वा आत्मालाई चुन्नुहुन्छ, त्यो एकदमै जरूरी चयन हुन्छ, र त्यो सबै सबैभन्दा उत्तम नतिजा प्राप्त गर्न र उहाँको व्यवस्थापन योजनाका उद्देश्यहरू हासिल गर्नको लागि गरिन्छ। परमेश्वरको एउटा सर्वशक्तिमान् पाटो र एउटा व्यावहारिक पाटो छ। आफ्नो कामको हरेक चरणमा उहाँ व्यावहारिक तरिकाले काम गर्नुहुन्छ। मानिसहरू परमेश्वर बोल्नुहुन्न वा सोच्नुहुन्न, र उहाँ आफूले जे चाहनुहुन्छ त्यही गर्नुहुन्छ भन्‍ने कल्पना गर्छन्, तर त्यस्तो हुँदैन। उहाँसँग बुद्धि छ, उहाँसँग उहाँ जेजति हो त्यो सबै छ, र उहाँको सार यही हो। जब उहाँ काम गर्नुहुन्छ, उहाँले आफ्नो स्वभाव, आफ्नो सार, आफ्नो बुद्धि, र उहाँसँग जे छ र उहाँ जे हुनुहुन्छ, ती सबै कुरा खुलासा र व्यक्त गर्नुपर्छ, ताकि मानिसले यी सब कुरा बुझ्न, जान्न र प्राप्त गर्न सकून्। उहाँ शून्यतामा आधारित भएर काम गर्नुहुन्न, र मानिसहरूका कल्पनामा आधारित भएर त झनै गर्नुहुन्न, उहाँ कामको आवश्यकता र प्राप्त गरिनुपर्ने नतिजाहरूअनुसार कार्य गर्नुहुन्छ। उहाँ व्यावहारिक रूपमा बोल्नुहुन्छ, उहाँ दिनानुदिन काम गर्नुहुन्छ र सास्ती बेहोर्नुहुन्छ, र जब उहाँ सास्ती बेह्रोर्नुहुन्छ, उहाँ पीडा महसुस गर्नुहुन्छ। देहधारण काम गरिरहनुभएको र बोलिरहनुभएको बेला आत्मा त्यहीँ उपस्थित हुनुहुन्छ, र देहधारणले काम नगर्नुभएको वा नबोल्नुभएको बेला आत्मा त्यहाँबाट जानुहुन्छ भन्‍ने होइन। यसो हुनेभए उहाँले सास्ती बेहोर्नुहुने थिएन, र त्यो देहधारण पनि हुनेथिएन। मानिसहरू परमेश्वरको व्यावहारिक पाटो देख्न सक्दैनन्, त्यसैले तिनीहरू परमेश्वरलाई राम्रोसँग जान्दैनन्, र उहाँबारे तिनीहरूको बुझाइ सतही हुन्छ। मानिसहरू भन्‍ने गर्छन् कि परमेश्वर व्यावहारिक र सामान्य हुनुहुन्छ, वा परमेश्वर सर्वशक्तिमान् र सर्वशक्तिशाली हुनुहुन्छ—यी सबै वचनहरू तिनीहरूले अरूबाट सिकेका हुन्, किनभने तिनीहरूसँग साँचो ज्ञान वा वास्तविक अनुभव छैन। जब देहधारणको कुरा आउँछ, देहधारणको सारमा किन त्यति धेरै जोड दिइन्छ? आत्मामा किन दिइँदैन? ध्यान देहधारणको काममा केन्द्रित छ, र आत्माको काम भनेको सहायता र मद्दत गर्नु हो, र यसले देहधारणको कामका नतिजाहरू हासिल गर्छ। हरेक चरणमा मानिसहरूले परमेश्वरबारे थोरै जान्न सक्छन्, तर जब तिनीहरू उहाँबारे अझ धेरै जान्न चाहन्छन्, तिनीहरू छलाङ मार्न वा त्यसलाई प्राप्त गर्न सक्दैनन्; जब परमेश्वर थोरै बोल्नुहुन्छ, मानिसहरूले पनि थोरै बुझ्छन्, तर उहाँबारे तिनीहरूको बुझाइ अझै पनि खासै स्पष्ट हुँदैन, र तिनीहरू त्यसको मूलभूत कुरालाई सजिलैसँग बुझ्न सक्दैनन्। यदि तिमीहरू देहधारणले गर्न सक्नुहुने जे कुरा पनि आत्माले गर्न सक्नुहुन्छ, र आत्माले देहधारी परमेश्वरको ठाउँ लिन सक्नुहुन्छ भन्ठान्छौ भने, तिमीहरूले देहधारणको महत्त्व, देहधारणको काम र देहधारण के हो भनी कहिल्यै बुझ्नेछैनौ।

अंश २२

वचन देहमा देखा पर्नुहुन्छ भन्ने पुस्तकका विषयवस्तु निकै बृहत् छन्, त्यसमा सत्यताका विविध पक्ष, साथै केही अगमवाणी समावेश छन् जसले आउने युगको अवस्थाबारे भविष्यवाणी गर्छन्। वास्तवमा, ती अगमवाणीहरू अत्यन्तै साधारण छन्, किनभने यो पुस्तकमा समावेश अधिकांश वचनले जीवन प्रवेशबारे बताउँछन्, मानव प्रकृति खुलासा गर्छन्, अनि परमेश्वर र उहाँको स्वभाव कसरी चिन्ने भनेर कुरा गर्छन्। अनि कुन युग आउनेछ, कतिवटा युग आउछन्, मानवजाति कस्ता परिस्थितिमा प्रवेश गर्नेछन् भन्ने सन्दर्भमा चाहिँ, के यो पुस्तककमा कुनै विशिष्ट खाका, विशिष्ट सन्दर्भ वा विशिष्ट कालसमेत छैन? यसो भन्नुको अर्थ मानिसहरू आउने युगहरूबारे चिन्तित हुनुपर्दैन, त्यो समय अझै आइसकेको छैन र अझै धेरै टाढा छ भन्ने हो। मैले तिमीहरूलाई यी कुराहरूबारे भन्नुपऱ्यो भने पनि, तिमीहरूले बुझ्नेछैनौ, र साथै मानिसहरूले अहिले नै यी कुराहरू बुझ्न आवश्यक छैन। ती कुराहरू मानिसहरूको जीवन स्वभाव परिवर्तनसँग त्यति सम्बन्धित छैनन्। तिमीहरूले बुझ्नुपर्ने कुरा त मानव प्रकृति खुलासा गर्ने वचनहरू मात्र हुन्। त्यो पर्याप्त हुन्छ। विगतमा, सहस्राब्दी राज्य, परमेश्वर र मानिसको सँगै विश्राममा प्रवेशजस्ता केही अगमवाणी, र साथै वचनको युगबारे पनि अगमवाणी गरिएको थियो। अगमवाणीका वचनहरू सबै चाँडै आउने समयबारे हुन्; उल्लेख नगरिएका कुराहरू एकदमै टाढाका हुन्। तिमीहरूले टाढाका कुराहरू अध्ययन गर्नु पर्दैन; तिमीहरूले जान्नु नपर्ने कुराहरू तिमीहरूलाई बताइनेछैन; तिमीहरूले जान्नुपर्ने कुरा भनेको परमेश्वरबाट आउने सम्पूर्ण सत्यता हो—उदाहरणका लागि, परमेश्वरले मानिसप्रति व्यक्त गर्ने स्वभाव, परमेश्वरसँग जे छ र उहाँ जे हुनुहुन्छ जुन परमेश्वरका वचनद्वारा प्रकट हुन्छ, अनि न्याय र सजायद्वारा मानिसको प्रकृतिको खुलासा, साथै परमेश्वरले मानिसहरूलाई जीवनमा दिने मार्गनिर्देशन—किनभने परमेश्वरले मानिसहरूलाई मुक्ति दिने काम यी नै कुराहरूमा निहित हुन्छ।

परमेश्वरले मानवजातिलाई व्यवस्थापन गर्ने काम गर्नहुँदा यी वचन भन्नुको उद्देश्य मुख्यत: मानिसहरूलाई विजय गर्नु र मुक्ति दिनु, अनि मानिसहरूको स्वभाव परिवर्तन गर्नु हो। वर्तमान वचनको युग वास्तविक युग हो, सत्यताले मानिसलाई विजय गर्ने र मुक्ति दिने युग हो; पछि अझै धेरै वचन आउनेछन्—अझसम्म नभनिएका धेरै छन्। कतिपय मानिस हालका यी वचनहरू नै परमेश्वरका सम्पूर्ण अभिव्यक्ति हुन् भन्ठान्छन्—यो अत्यन्तै गलत व्याख्या हो, किनभने वचनको युगको काम चीनमा भर्खरै सुरु भएको छ, तर परमेश्वरले भविष्यमा सार्वजनिक रूपमा देखा परेर काम गर्नुभएपछि, अझ बढी वचनहरू आउनेछन्। वचनको युगको काममा, राज्यको युग कस्तो हुनेछ, मानवजाति कस्तो गन्तव्यमा प्रवेश गर्नेछन्, त्यो गन्तव्यमा प्रवेश गरेपछि के हुनेछ, त्यसपछि मानवजातिको जीवन कस्तो हुनेछ, मानव नैसर्गिक क्षमता कुन स्तरमा पुग्नेछ, कस्तो अगुवाइ र भरणपोषणको आवश्यकता हुनेछ आदि इत्यादि यी सबै समावेश छन्। परमेश्वरको पूर्ण संलग्नता, तैँले कल्पना गरेझैँ, वचन देहमा देखा पर्नुहुन्छ भन्ने पुस्तकमा मात्र छैन। के परमेश्वरको स्वभावको अभिव्यक्ति र उहाँको काम तैँले कल्पना गरेझैँ सामान्य हुन सक्छ? परमेश्वरको पूर्ण संलग्नता, सर्वव्यापकता, सर्वशक्तिमानता, र सर्वोच्चता खोक्रा शब्द होइनन्—यदि तँ वचन देहमा देखा पर्नुहुन्छ भन्ने पुस्तकले परमेश्वरको सम्पूर्ण कुरालाई प्रतिनिधित्व गर्छ, र यी वचनले परमेश्वरका सबै व्यवस्थापनलाई समापन गर्छन् भनेर भन्छस् भने, तैँले परमेश्वरलाई एकदमै सङ्कुचित रूपमा हेरेको हुन्छस्; के यो परमेश्वरलाई फेरि पनि परिभाषित गर्नु होइन र? तैँले यी वचन पूर्ण संलग्न परमेश्वरको अत्यन्तै सानो भाग मात्र हुन् भनेर जान्नैपर्छ। सम्पूर्ण धार्मिक समूहहरूले परमेश्वरलाई बाइबलभित्र परिभाषित गरेका छन्। अनि के आज तिमीहरूले पनि उहाँलाई परिभाषित गरिरहेका छैनौ र? के तिमीहरूलाई परमेश्वरलाई परिभाषित गर्नु भनेको उहाँलाई निचो देखाउनु हो भन्ने थाहा छैन? के यो परमेश्वरलाई दोषी ठहराउनु र निन्दा गर्नु हो भन्ने थाहा छैन? अहिले, धेरै मानिस यस्तो सोच्छन्, “परमेश्वरले आखिरी दिनहरूमा भनेका सबै कुरा वचन देहमा देखा पर्नुहुन्छ भन्ने पुस्तकमा छन्, परमेश्वरका थप वचनहरू छैनन्; परमेश्वरले भनेका कुरा त्यति नै हुन्,” होइन र? यस्तो सोच्नु ठूलो भुल हो! वचन देहमा देखा पर्नुहुन्छ भन्ने पुस्तकका वचनहरू त परमेश्वरका आखिरी दिनहरूको कामका सुरुवाती वचन, यो कामका वचनका एउटा अंश मात्र हुन्, यी वचनहरू मूलत: दर्शनका सत्यताहरूसँग सम्बन्धित छन्। पछि, अभ्यासका थुप्रै वृत्तान्तबारे पनि वचनहरू बोलिनेछ। त्यसैले, वचन देहमा देखा पर्नुहुन्छ भन्ने पुस्तक सार्वजनिक हुनुले परमेश्वरको काम एउटा चरणको अन्त्यमा पुगेको छ भन्ने अर्थ दिँदैन, झन् परमेश्वरका आखिरी दिनहरूको न्यायको काम अन्तिम निष्कर्षमा पुग्नु त परको कुरा हो। परमेश्वरले अझै पनि धेरै वचनहरू व्यक्त गर्नुहुनेछ, र यी वचनहरू व्यक्त गरिसकिएपछि पनि, कुनै व्यक्तिले परमेश्वरका सबै व्यवस्थापन कार्य समाप्त भएको छ भन्न मिल्दैन। जब सम्पूर्ण ब्रह्माण्डको काम समाप्त हुन्छ, तब मात्र व्यक्तिले छ हजार वर्षे व्यवस्थापन योजना सकिएको छ भन्न मिल्छ; तर त्यो बेला, के ब्रह्माण्डमा अझै पनि मानिसहरू अस्तित्वमा हुनेछन् र? जीवन वा मानवजाति रहेसम्म, परमेश्वरको व्यवस्थापन पनि जारी रहनैपर्छ। जब छ हजार वर्षे व्यवस्थापन योजना पूरा हुन्छ, यदि मानवजाति, जीवन र यो ब्रह्माण्ड रहन्छ भने, परमेश्वरले अझै पनि यी सब व्यवस्थापन गरिरहनु हुनेछ, तर त्यसलाई उप्रान्त छ हजार वर्षे व्यवस्थापन योजना भनिनेछैन। अहिले यसलाई परमेश्वरको व्यवस्थापन भनिन्छ। सायद भविष्यमा यसलाई अर्कै नाम दिइनेछ; त्यो मानवजाति र परमेश्वरका लागि अर्कै जीवन हुनेछ; त्यतिबेला पनि परमेश्वरले आजकै वचनहरू प्रयोग गरी मानिसहरूलाई अगुवाइ गर्नुहुनेछ भनेर भन्न मिल्दैन, किनकि यी वचन अहिलेको समयावधिका लागि मात्र उपयुक्त छन्। त्यसैले, परमेश्वरको कामलाई कहिल्यै परिभाषित नगर्। केही मानिस भन्छन्, “परमेश्वर मानिसहरूलाई यी वचनहरू मात्र दिनुहुन्छ, अरू केही दिनुहुन्न; उहाँ यी वचन मात्र भन्न सक्नुहुन्छ।” यो पनि त परमेश्वरलाई एउटा निश्चित दायराभित्र सीमित पार्नु हो। यो, अहिले राज्यको युगमा येशूको युगमा बोलिएका वचनहरू लागू गर्नुजस्तै हो—के त्यो उचित हुन्छ? कतिपय वचन लागु हुनेछन्, कतिपय हटाइनुपर्ने हुन्छ, त्यसैले तैँले परमेश्वरका वचनहरूलाई कहिल्यै हटाउन सकिँदैन भनेर भन्न मिल्दैन। के मानिसहरू कामकुरालाई सजिलै परिभाषित गर्छन्? केही क्षेत्रमा, तिनीहरू परमेश्वरलाई परिभाषित गर्छै गर्छन्। आज मानिसहरूले बाइबल पढेझैँ, सायद कुनै दिन तैँले वचन देहमा देखा पर्नुहुन्छ भन्ने पुस्तक पढ्नेछस्, र परमेश्वरको पाइला पछ्याउनेछैनस्। वचन देहमा देखा पर्नुहुन्छ भन्ने पुस्तक पढ्ने सही समय अहिले नै हो; कति वर्षपछि यो पुस्तक पढ्नु पुरानो भित्तेपात्रो पढ्नुजस्तै हुनेछ भन्ने कुरा निश्चित छैन, किनभने त्यो समयमा पुरानो कुराको ठाउँमा कुनै नयाँ कुरा आउनेछ। मानिसका आवश्यकताहरू परमेश्वरको कामअनुसार पैदा र विकास हुन्छ। त्यो बेला, मानव प्रकृति, र मानिसमा हुनुपर्ने नैसर्गिक क्षमता र गुणहरू अलि परिवर्तित भइसकेका हुनेछन्; यो संसार परिवर्तन भएपछि, मानवजातिका आवश्यकताहरू फरक हुनेछन्। कतिपय सोध्छन्: “के पछि परमेश्वर बोल्नुहुनेछ?” कतिपयले “परमेश्वर बोल्न सक्नुहुनेछैन, किनभने वचनको युगको काम सकिएपछि, अरू केही बोल्नै मिल्दैन, र अरू कुनै पनि वचनहरू झुटो हुनेछन्” भन्ने निष्कर्ष निकाल्नेछन्। के यो पनि गलत होइन? मानवजातिले परमेश्वरलाई परिभाषित गर्ने गल्ती सजिलै गर्छन्; मानिसहरू विगतमा टाँसिरहने र परमेश्वरलाई परिभाषित गर्ने झुकाव राख्छन्। तिनीहरू उहाँलाई प्रस्टसँग चिन्दैनन्, तर अझै पनि मनपरी उहाँको कामलाई परिभाषित गर्छन्। मानिसहरूमा यस्तो अहङ्कारी प्रकृति हुन्छ! तिनीहरू जहिले पनि विगतका पुराना धारणाहरूमा अडिरहने र बितेका दिनका कुराहरू आफ्नो हृदयमा राख्ने चाहना गर्छन्। तिनीहरू त्यसलाई आफ्नो पूँजीको रूपमा प्रयोग गर्छन्, अहङ्कारी र घमण्डी बन्छन्, आफूले सबै कुरा बुझेको सोच्छन्, र परमेश्वरको कामलाई परिभाषित गर्ने दुस्साहस गर्छन्। यसो गर्दा, के तिनीहरूले परमेश्वरको आलोचना गरिरहेका हुँदैनन् र? त्यसबाहेक, मानिसहरू परमेश्वरको नयाँ कामलाई कुनै चासो दिँदैनन्; यसले तिनीहरूलाई नयाँ कुरा स्वीकार गर्न कठिन हुन्छ भन्ने देखाउँछ, तैपनि तिनीहरू अन्धाधुन्ध परमेश्वरको कामलाई परिभाषित गर्छन्। मानिसहरू यति अहङ्कारी छन् कि तिनीहरूमा समझ नै छैन, तिनीहरू कसैको कुरा सुन्दैनन्, र परमेश्वरकोका वचनसमेत स्विकार्दैनन्। मानिसको प्रकृति नै यस्तो छ: पूर्णत: अहङ्कारी, आत्मधर्मी, र अलिकति पनि आज्ञापालन नगर्ने। जब फरिसीहरूले येशूलाई दोषी ठहराए, तिनीहरू यस्तै थिए। तिनीहरू यस्तो सोच्थे “तपाईं सही भए पनि, म तपाईंलाई पछ्याउनेछैनँ—यहोवा मात्र साँचो परमेश्वर हुनुहुन्छ।” आज, कतिपय यसो भन्छन्: “के उहाँ ख्रीष्ट हुनुहुन्छ र? उहाँ साँच्चै ख्रीष्ट हुनुभए पनि म उहाँलाई पछ्याउँदिनँ!” के यस्ता मानिसहरू छन्? धर्मका धेरै मानिस यस्तै छन्। यसले मानिसको स्वभाव अति भ्रष्ट छ, मानिसहरू मुक्ति पाउन योग्य छैनन् भन्ने कुरा देखाउँछ।

युगौँदेखिका सन्तहरूमध्ये मोशा र पत्रुसले मात्रै परमेश्वरलाई साँच्चै चिनेका थिए, र परमेश्वरबाट प्रशंसा पाएका थिए; तर, के तिनीहरूले परमेश्वरलाई बुझ्न सके? तिनीहरूले जे बुझे, त्यो पनि एकदम सीमित छ। तिनीहरू आफैले म परमेश्वरलाई चिन्छु भन्ने आँट गरेनन्। परमेश्वरलाई साँच्चै चिन्नेहरूले उहाँलाई परिभाषित गर्दैनन्, किनभने तिनीहरूलाई परमेश्वर असीमित र अमाप्य हुनुहुन्छ भनेर थाहा छ। परमेश्वरलाई नचिन्नेहरू नै उहाँलाई अनि उहाँसँग जे छ र उहाँ जे हुनुहुन्छ, त्यसलाई परिभाषित गर्ने झुकाव राख्छन्। तिनीहरू परमेश्वरबारे कल्पनामा चुर्लुम्मै डुबेका हुन्छन्, परमेश्वरले गरेका सबथोकबारे सजिलै धारणाहरू बनाउँछन्। त्यसैले, परमेश्वरलाई चिन्छु भनेर विश्वास गर्नेहरू परमेश्वरलाई सबैभन्दा बढी प्रतिरोध गर्छन्, र ती मानिसहरू सबैभन्दा बढी खतरामा हुन्छन्।

अंश २५

कामको यो चरण सुरु भएको धेरै वर्षपछि, एउटा मान्छे थियो, जसले परमेश्वरमा विश्वास गर्थ्यो तर सत्यता पछ्याउँदैनथ्यो; ऊ पैसा कमाउन र जीवनसाथी खोज्न मात्र चाहन्थ्यो, सम्पन्न जीवन जिउन चाहन्थ्यो, त्यसैले उसले मण्डली छोड्यो। केही वर्ष भौँतारिएपछि, उ अचानक फर्कियो। उसलाई आफ्नो हृदयमा धेरै पछुतो लाग्यो, र ऊ निकै रोयो। यसले उसको हृदयले परमेश्वरलाई पूरै छोडेको थिएन भन्ने पुष्टि गर्‍यो, जुन राम्रो कुरा हो; ऊसँग मुक्ति पाउने मौका र आशा अझै पनि थियो। यदि उसले विश्वास गर्न छोडेको भए र ऊ अविश्‍वासीहरूजस्तै भएको भए, ऊ पूर्ण रूपमा सकिनेथ्यो। यदि उसले साँच्चै पश्चाताप गर्न सक्छ भने, उसको निम्ति अझै आशा बाँकी छ; यो दुर्लभ र अत्यन्तै बहुमूल्‍य कुरा हो। परमेश्‍वरले जसरी काम गर्नुभए पनि, र उहाँले मानिसहरूलाई जसरी व्यवहार गर्नुभए पनि, उहाँले तिनीहरूलाई घृणा गर्नुभए पनि, तिरस्कार गर्नुभए पनि, वा सराप्नुभए पनि, यदि तिनीहरू फनक्कै फर्कन सक्ने दिन आयो भने, मलाई अत्यन्तै ठूलो सान्त्वना मिल्नेछ, किनभने यसको अर्थ तिनीहरूको हृदयमा अझै पनि परमेश्‍वरको निम्ति थोरै ठाउँ छ, तिनीहरूले पूर्ण रूपमा आफ्‍नो मानव तर्क वा मानवतालाई गुमाएका छैनन्, तिनीहरूले अझै पनि परमेश्‍वरमा विश्‍वास गर्न चाहन्छन्, र तिनीहरूसँग अझै पनि उहाँलाई स्वीकार गरेर उहाँकहाँ फर्कने अभिप्राय छ भन्‍ने हुन्छ। आफ्नो हृदयमा साँचो रूपमा परमेश्‍वरलाई राखेका मानिसहरूको हकमा, तिनीहरूले परमेश्‍वरको घरलाई जहिलेसुकै छोडेर गएको भए पनि, यदि तिनीहरू फर्केर आए भने, र तिनीहरूले यो परिवारलाई अझै प्रिय ठान्छन् भने, म केही हदसम्‍म भावुकतामा गाँसिनेछु र यसबाट केही सान्त्वना लिनेछु। तैपनि, यदि तिनीहरू कहिल्यै पनि फर्केर आएनन् भने, म यसलाई दयनीय ठान्‍नेछु। यदि तिनीहरू फर्केर साँचो रूपमा पश्‍चात्ताप गर्न सक्छन् भने, मेरो हृदय विशेष रूपमा सन्तुष्टि र सान्त्वानाले भरिनेछ। यो मान्छे फर्केर आउन नसक्नुको अर्थ के हो भने, उसले परमेश्वरलाई बिर्सेको थिएन; उसले हृदयमा अझै पनि परमेश्वरको तृष्णा गरेकोले ऊ फर्केर आयो। हामी भेट्दाको क्षण निकै मार्मिक थियो। जब ऊ छोडेर गएको थियो, ऊ अवश्य नै अलिक नकारात्मक भइरहेको थियो, र ऊ खराब स्थितिमा थियो; तैपनि, यदि ऊ अहिले फर्केर आउन सक्छ भने, यसले ऊसँग अझै पनि परमेश्‍वरप्रतिको विश्‍वास छ भन्‍ने प्रमाणित गर्छ। तर, ऊ निरन्तर अघि बढ्न सक्छ कि सक्दैन भन्‍ने कुरा अज्ञात हुन्छ, किनभने मानिसहरू अत्यन्तै छिटो परिवर्तन हुन्छन्। अनुग्रहको युगमा, येशूले मानिसहरूलाई दया र अनुग्रह गर्नुभयो। यदि एक सयमा एउटा भेडा हरायो भने, उहाँले एउटालाई खोज्‍न उनान्सयलाई छोड्नुहुन्थ्यो। यो हरफले यान्त्रिक कार्यलाई प्रतिनिधित्व गर्दैन, न त नियमलाई नै प्रतिनिधित्व गर्छ; बरु, यसले मानिसहरूलाई मुक्ति दिने परमेश्‍वरको आतुरी अभिप्राय, साथै तिनीहरूप्रतिको उहाँको गहन प्रेमलाई देखाउँछ। यो काम गर्ने तरिका होइन; यो त एक किसिमको स्वभाव, एक प्रकारको मानसिकता हो। तसर्थ, कतिपय मानिसहरू छ महिना वा एक वर्षको लागि मण्डली छोडेर जान्छन् वा जतिसुकै कमजोरी भए पनि वा जति धेरै गलत अवधारणाहरूबाट कष्ट भोगे पनि, पछि वास्तविकतामा बिउँझने, ज्ञान प्राप्त गर्ने र त्यस मार्गबाट फनक्क फर्किने, अनि सही मार्गमा फर्कने तिनीहरूको क्षमताले मलाई विशेष रूपमा सान्त्वना दिन्छ र मलाई थोरै भए पनि आनन्द दिन्छ। आनन्द र वैभवको यो संसारमा, र यो दुष्ट युगमा, परमेश्‍वरलाई स्वीकार गर्न, र सही मार्गमा फर्केर आउन सक्‍नु भनेको निकै आराम र उत्साह ल्याउने कुरा हो। उदाहरणको लागि, छोराछोरी हुर्काउने कामलाई लिऊँ: तिनीहरूले आमाबाबुलाई प्रेम गर्ने भए पनि नगर्ने भए पनि, यदि तिनीहरूले तँलाई स्वीकार गरेनन्, र कहिल्यै फर्केर नआउने गरी घर छोडेर गए भने, तँलाई कस्तो लाग्‍नेछ? भित्री रूपमा, तँलाई जहिल्यै पनि तिनीहरूको चिन्ता लागिरहनेछ, र तैँले सधैँ विचार गर्नेछस्, “मेरो छोरो कहिले फर्किनेछ? मलाई हेर्न मन लाग्यो। जे भए पनि, त्यो मेरो छोरा हो, र मैले त्यसलाई व्यर्थैमा हुर्काएको र प्रेम गरेको होइन।” तैँले सधैँ यस्तो विचार गरेको हुन्छस्; तैँले सधैँ त्यो दिन आओस् भनेर चाहेको हुन्छस्। यस विषयमा सबैले उस्तै अनुभूति गर्छ, परमेश्‍वरको बारेमा त के कुरा गर्ने र—बाटो बिराएपछि मान्छेले फेरि फर्किआउने बाटो भेट्टाउनेछ र बिग्रेको छोरो घर आउनेछ भन्‍ने उहाँको आशा अझै ठूलो छैन र? आजभोलिका मानिसहरू सानो कदका छन्, तर साँचो विश्‍वासप्रति तिनीहरूमा कुनै लगाव नभएको र तिनीहरू अविश्‍वासी भएकाले परमेश्‍वरको सरोकारभन्दा तल्लोस्तरमा रहेको अवस्था छ भने त बेग्‍लै कुरा हो, नत्र तिनीहरूले परमेश्‍वरको इच्‍छा बुझ्‍ने दिन आउने नै छ।

अंश २६

धार्मिकता कुनै पनि हिसाबले निष्पक्षता वा व्यावहारिकता होइन; यो समानतावाद होइन, वा यो तैँले कति काम पूरा गरेको छस् त्यसको आधारमा तैँले पाउनु पर्ने उचित थोक तँलाई दिनु, वा तैँले पूरा गरेको कामको ज्याला तँलाई दिनु, वा तैँले कति कोसिस गरिस् त्यसको आधारमा तँलाई दिनु पर्ने कुरासँग सम्‍बन्धित कार्य होइन। यो धार्मिकता होइन, यो त निष्पक्ष र समझदार हुनु मात्रै हो। अत्यन्तै थोरै मानिसहरू मात्रै परमेश्‍वरको धर्मी स्वभावलाई बुझ्न सक्‍ने हुन्छन्। मानिलिऊँ, अय्यूबले परमेश्‍वरको गवाही दिएपछि उहाँले तिनलाई हटाउनुभयो: के यो धर्मी कार्य हुनेथियो? वास्तवमा, हुनेथियो। किन यसलाई धार्मिकता भनिन्छ? मानिसहरूले धार्मिकतालाई कसरी हेर्छन्? यदि कुनै कुरा मानिसहरूका धारणाहरूअनुरूप छ भने, परमेश्‍वर धर्मी हुनुहुन्छ भनेर भन्‍न तिनीहरूलाई निकै सहज हुन्छ; तापनि, यदि तिनीहरूले ती कुराहरू आफ्ना धारणाहरूसँग मेल खाएका देख्दैनन् भने—यदि त्यो तिनीहरूले बुझ्न नसक्ने कुरा हो भने—तिनीहरूलाई परमेश्‍वर धर्मी हुनुहुन्छ भन्न गाह्रो पर्छ। यदि परमेश्‍वरले त्यो बेला अय्यूबलाई नष्ट गर्नुभएको भए, मानिसहरूले उहाँ धर्मी हुनुहुन्छ भनेर भन्‍नेथिएनन्। तर, वास्तवमा, मानिसहरू भ्रष्ट भए पनि नभए पनि, र तिनीहरू अत्यन्तै भ्रष्ट भएका भए पनि नभएका भए पनि, के परमेश्वरले तिनीहरूलाई नष्ट गर्दा उहाँले आफ्‍नो स्पष्टीकरण दिनुपर्छ? उहाँले कुन आधारमा त्यसो गर्नुहुन्छ भन्‍ने कुरा उहाँले मानिसहरूलाई व्याख्या गर्नुपर्छ र? के परमेश्‍वरले मानिसहरूलाई आफूले तय गरेका नियमहरू बताउनैपर्छ र? त्यसको आवश्यकता छैन। परमेश्‍वरको नजरमा भ्रष्ट र परमेश्‍वरको विरोध गर्न सक्‍ने व्यक्ति बेकम्मा हो; परमेश्‍वरले तिनीहरूलाई जसरी सम्‍हाल्‍नुभए पनि त्यो उचितै हुनेछ, र सबै कुरा परमेश्‍वरका बन्दोबस्तहरू नै हुन्। यदि तँ परमेश्‍वरको नजरमा मन नपर्दो छस्, र तैँले गवाही दिइसकेपछि तेरो कुनै काम छैन भनी उहाँले भन्‍नुभयो, र यसैको कारणले तँलाई नष्ट गर्नुभयो भने, के यो पनि उहाँको धार्मिकता नै हुनेथियो त? हुनेथियो। तैँले तथ्यहरूबाट अहिले यसलाई पहिचान गर्न सक्दैनस् होला, तर तैँले यसलाई धर्मसिद्धान्तको हिसाबले बुझ्‍नैपर्छ। तिमीहरू के भन्छौ—के परमेश्‍वरले शैतानको विनाश गर्नु उहाँको धार्मिकताको प्रकटीकरण हो? (हो।) उहाँले शैतानलाई रहन दिनुभयो भने के हुन्छ? तिमीहरू भन्‍ने आँट गर्दैनौ, होइन त? परमेश्‍वरको सार धार्मिकता हो। उहाँले जे गर्नुहुन्छ त्यसलाई बुझ्न सजिलो नभए पनि, उहाँले गर्नुहुने सबै कार्य धर्मी हुन्छन्; यति मात्र हो कि मानिसहरूले त्यो बुझ्दैनन्। जब परमेश्‍वरले पत्रुसलाई शैतानको हातमा दिनुभयो, तब पत्रुसले कस्तो प्रतिक्रिया दिए? “मानवजाति तपाईंले गर्नुहुने काम बुझ्न असमर्थ छ, तर तपाईंले गर्नुहुने सबै कार्यमा तपाईंको भलो इच्छा सामेल छ; ती सबैमा धार्मिकता छ। तपाईंको बुद्धि र कार्यहरूका लागि म तपाईंको प्रशंसा नगरी बस्‍न कसरी सक्छु र?” अब त तिमीहरूले देख्‍नुपर्ने हो, परमेश्‍वरले मानिसलाई मुक्ति दिनुहुने समयमा शैतानलाई नष्ट नगर्नुको कारण भनेकै शैतानले मानिसहरूलाई कसरी भ्रष्ट तुल्याएको छ र यसले तिनीहरूलाई कति हदसम्‍म भ्रष्ट तुल्याएको छ भनेर स्पष्ट रूपमा देख्‍न सकून्, अनि परमेश्‍वरले कसरी तिनीहरूलाई शुद्ध पार्नुहुन्छ र मुक्ति दिनुहुन्छ भनेर देख्‍न सकून् भन्‍ने हो। अन्तिममा, जब मानिसहरूले सत्यता बुझिसकेका र शैतानको घिनलाग्दो अनुहार स्पष्टसित देखिसकेका हुन्छन्, अनि शैतानले तिनीहरूलाई भ्रष्ट पारेको राक्षसी पाप देखिसकेका हुन्छन्, तब परमेश्‍वरले शैतानलाई नष्ट गर्नुहुनेछ, र तिनीहरूलाई उहाँको धार्मिकता देखाउनुहुनेछ। परमेश्‍वरले जुन बेला शैतानलाई नष्ट गर्नुहुन्छ, त्यो समय निर्धारणमा परमेश्‍वरको स्वभाव र बुद्धि भरिएको हुन्छ। परमेश्‍वरले गर्नुहुने सबै कुरा धर्मी हुन्छन्। मानिसहरूले परमेश्वरको धार्मिकता नबुझ्न सक्छन्, तर तिनीहरूले आफ्नै इच्छाले फैसला गर्नु हुँदैन। यदि उहाँले गर्नुभएको कुनै काम तिनीहरूलाई बेमनासिब लाग्छ भने, वा यदि तिनीहरूसित त्यसको बारेमा कुनै धारणाहरू छन् भने, र त्यसले तिनीहरूलाई उहाँ धर्मी हुनुहुन्‍न भन्ने बनाउँछ भने, तिनीहरू सबैभन्दा अविवेकी भइरहेका हुन्छन्। पत्रुसले कुनै बुझ्न नसकिने थोक भेट्टाए, तर तिनी ईश्‍वरीय बुद्धि उपस्थित छ र ती कुरामा उहाँको भलो इच्छा पनि छ भनी निश्चित थिए भन्‍ने कुरा तैँले देख्छस्। मानिसहरूले सबै कुरा बुझ्न सक्दैनन्; तिनीहरूले बुझ्‍न नसक्‍ने कुरा धेरै छन्। यसैले, परमेश्‍वरको स्वभाव जान्नु कुनै सजिलो कुरा होइन।

अंश २७

“परमेश्‍वरविरुद्ध गरिने निन्दा र मानहानि यस्तो पाप हो जुन यस युगमा वा आउने युगमा पनि क्षमा हुनेछैन, अनि जसले यो पाप गर्छ, तिनीहरूको कहिल्यै पुनर्जन्म हुनेछैन।” यसको अर्थ, मानिसले चिढ्याएको परमेश्‍वरको स्वभावले सहँदैन। परमेश्वरविरुद्धको निन्दा र मानहानिलाई यस युगमा वा आउने युगमा पनि माफ गरिनेछैन भन्‍ने कुरा निश्चित छ। परमेश्वरविरुद्ध गरिने निन्दाले परमेश्वरको स्वभावलाई चिढ्याउँछ, चाहे त्यो जानीजानी गरिएको होस् वा अनजानमा, अनि जुनसुकै कारणले परमेश्वरको निन्दा गरे पनि, त्यो दण्डनीय हुनेछ। तर केही मानिस आफूले यो कुरा नबुझ्ने, वा आफू अरूको छल, नियन्त्रण र दमनमा परेको परिस्थितिमा निन्दनीय र निन्दात्मक कुरा बोल्छन्। उनीहरू ती शब्द बोलेपछि असहज, आफूलाई दोष लगाइएको महसुस गर्छन्, र एकदमै पछुताउँछन्। यसपछि, उनीहरू यसबारे ज्ञान लिँदै र यसमा परिवर्तन गर्दै पर्याप्त असल कार्यहरू तयार पार्छन्, तसर्थ परमेश्वर उनीहरूको विगतका अपराधहरू सम्झनुहुन्न। तिमीहरूले परमेश्वरका वचन ठ्याक्कै जान्नैपर्छ र तिनलाई मनपरी आफ्नो धारणा र कल्पनाअनुसार पटक्कै लागू गर्नु हुँदैन। तिमीहरूले उहाँका वचन कोप्रति लक्षित छन् अनि उहाँ कुन सन्दर्भमा बोलिरहनुभएको छ भनेर बुझ्नैपर्छ। तिमीहरूले परमेश्वरका वचनलाई मनपरी लागू गर्ने वा त्यतिकै व्याख्या गर्ने पटक्कै गर्नु हुँदैन। अनुभव गर्न नजान्ने मानिसहरूले कुनै पनि कुराबारे आत्मचिन्तन गर्दैनन्, र आफूलाई परमेश्वरको वचनसँग दाँजेर हेर्दैनन्, जबकि केही अनुभव र अन्तर्दृष्टि पाएकाहरू अति संवेदनशील हुने झुकावका हुन्छन्, परमेश्वरको सराप वा उहाँले मानिसलाई घृणा गर्नुभएको र निकाल्नुभएकोबारे पढ्दा मनपरी आफूलाई उहाँका वचनसँग दाँजेर हेर्छन्। यी मानिसहरू परमेश्वरको वचन बुझ्दैनन् र सधैँ उहाँलाई गलत बुझ्छन्। कतिपय मानिसले परमेश्वरको हालैका वचनहरू पढेनन् वा उहाँको हालैको कामबारे अनुसन्धान गरेनन्, झन् पवित्र आत्माको अन्तर्दृष्टि पाउन त परै जाओस्। तिनीहरूले परमेश्वरको आलोचना गर्दै बोले, अनि कसैले तिनीहरूलाई सुसमाचार सुनाए, जुन तिनीहरूले स्विकारे। यसपछि, तिनीहरू आफूले गरेका कुरामा पछुताउँछन् र पश्चात्ताप गर्न इच्छुक हुन्छन्, र यस्तो बेला हामी तिनीहरूको व्यवहार र प्रकटीकरण अबउप्रान्त कस्तो हुन्छ भनी हेर्नेछौँ। यदि विश्वास गर्न थालेपछि तिनीहरूको व्यवहार अत्यन्तै खराब हुन्छ, र तिनीहरू “खै, मैले त परमेश्वरप्रति निन्दात्मक, मानहानि हुने र आलोचनात्मक शब्द बोलिसकेँ, र यदि परमेश्वर यस्ता खाले मानिसलाई दोषी ठहराउनुहुन्छ भने त मेरा पछ्याइहरू बेकारन हुन्छन्,” भनी सोच्दै घाउमा नुनचुक छर्कन्छन् भने, तिनीहरू पूर्ण रूपमा बरबाद हुन्छन्। तिनीहरूले आफूलाई निराशामा डुबाइसकेका र आफ्नो चिहान आफै खनिसकेका हुन्छन्।

धेरैजसो मानिसले कुनै न कुनै तरिकाले अपराध गरेका र आफूलाई कलङ्कित पारेका छन्। उदाहरणका लागि, कतिपय मानिसले परमेश्वरको प्रतिरोध गरेका र निन्दात्मक कुरा बोलेका छन्; केही मानिसले परमेश्वरको आज्ञा इन्कार गरेका र आफ्नो कर्तव्य निर्वाह गरेका छैनन् अनि परमेश्वरद्वारा तिरस्कृत भएका छन्; कोही मानिसले प्रलोभन आउँदा परमेश्वरलाई धोका दिएका छन्; कोहीले पक्राउ पर्दा “तीन पत्र” मा हस्ताक्षर गरेर परमेश्वरलाई धोका दिएका छन्; कतिपयले भेटी चोरेका छन्; कोहीले भेटीहरू फजुल खर्च गरेका छन्; कोहीले मण्डली जीवनमा बारम्बार बाधा पुऱ्याएका र परमेश्वरका चुनिएका मानिसहरूलाई हानि गरेका छन्; कोहीले गुटबन्दी र अरूलाई रुखो व्यवहार गरेर मण्डलीलाई अस्तव्यस्त पारेका छन्; कतिपयले बारम्बार धारणा र मृत्यु फैलाएर दाजुभाइ-दिदीबहिनीहरूलाई हानि पुऱ्याएका छन्; र कतिपय चाहिँ व्यभिचार र स्वच्छन्द यौन सम्बन्धमा संलग्न भएर अत्यन्तै खराब प्रभाव पारेका छन्। सबैको आ-आफ्नो अपराध र कलङ्क हुन्छ भन्‍ने कुरा स्पष्ट छ। तैपनि कतिपय मानिस सत्यता स्विकार्न र पश्चात्ताप गर्न सक्छन्, अरूले भने सक्दैनन् र तिनीहरू पश्चात्ताप गर्नअघि नै मर्छन्। त्यसैले मानिसहरूलाई तिनीहरूको प्रकृति सार र एकनासको व्यवहारअनुसार व्यवहार गरिनुपर्छ। पश्चात्ताप गर्न सक्नेहरू परमेश्वरमा साँचो विश्वास गर्नेहरू हुन्; तर वास्तवमै पश्चात्ताप नगर्नेहरू, हटाइनुपर्ने र निष्कासित गरिनुपर्नेहरूलाई हटाइनेछ र निष्कासित गरिनेछ। कतिपय मानिस दुष्ट हुन्छन्, कोही अज्ञानी, कोही मूर्ख र कोही पशु हुन्छन्। सबै जना फरक-फरक हुन्छन्। कतिपय दुष्ट मानिस दुष्ट आत्माको अधीनमा हुन्छन्, अनि अरू भने शैतान दियाबलसको पुच्छरे हुन्छन्। कोही स्वभावले नै दुष्ट हुन्छन् भने कतिपय अति छली हुन्छन्, कोही विशेष गरी पैसाको लोभी हुन्छन्, र अरूचाहिँ स्वच्छन्द यौन सम्बन्ध राखिहिँड्न मनपराउँछन्। हेरकको व्यवहार फरक-फरक हुन्छ, त्यसैले हरेकलाई उसको स्वभाव र एकनासको व्यवहारअनुरूप विस्तृत रूपमा हेर्नुपर्छ। मानिसको नश्वर देहको नैसर्गिक क्षमताअनुसार, हरेक व्यक्तिसँग स्वतन्त्र इच्छा हुन्छ, चाहे ऊ जोसुकै होस्। उसले मानिसको धारणाअनुसार कामकुराबारे सोच्न सक्छ, र ऊसँग आत्मिक संसारमा सिधै प्रवेश गर्ने क्षमता वा यसको सत्यता बुझ्ने कुनै तरिका हुँदैन। उदाहरणका लागि, जब तँ साँचो परमेश्वरमा विश्वास गर्छस् र उहाँको नयाँ कामको यस चरणलाई स्विकार्न चाहन्छस् तैपनि तँलाई सुसमाचार सुनाउन कोही आएको छैन र तँलाई पवित्र आत्माको कामले मात्र अन्तर्दृष्टि दिइरहेको र कहीँ डोऱ्याइरहेको छ भने, तँलाई एकदमै सीमित कुरा मात्र थाहा छ। परमेश्वरले अहिले के गरिरहनुभएको छ र भविष्यमा के पूरा गर्नुहुनेछ भनेर तैँले जान्न सक्दैनस्। मानिसहरूले परमेश्वरलाई बुझ्न सक्दैनन्; तिनीहरूमा यसो गर्ने क्षमता हुँदैन, न त आत्मिक संसारलाई सिधै बुझ्ने वा परमेश्वरको काम विस्तृत रूपमा बुझ्ने क्षमता हुन्छ, झन् स्वर्गदूतले जस्तो उहाँलाई अत्यन्तै इच्छुक भएर सेवा गर्नु त परै जाओस्। परमेश्वरले पहिले मानिसहरूलाई आफ्नो वचनद्वारा विजय नगरे, मुक्ति नदिए, नसुधारेसम्म वा आफूले व्यक्त गर्ने सत्यताद्वारा मलजल र भरणपोषण नगरेसम्म तिनीहरूले नयाँ काम स्विकार्न, सत्यता र जीवन पाउन वा परमेश्वरलाई चिन्न सक्दैनन्। यदि परमेश्वरले यो काम गर्नुभएन भने तिनीहरूमा यी कुरा हुँदैनन्; यो तिनीहरूको नैसर्गिक क्षमताद्वारा निर्धारित छ। तसर्थ कतिपय मानिस प्रतिरोध वा विरोध गर्छन्, परमेश्वरको क्रोध र घृणा आफूमाथि निम्त्याउँछन्, तर परमेश्वर हरेक मामिलालाई फरक-फरक तरिकाले सम्हाल्नुहुन्छ र हरेकलाई मानिसको नैसर्गिक क्षमताअनुरूप छुट्टाछुट्टै निराकरण गर्नुहुन्छ। परमेश्वरले गर्ने कुनै पनि काम उचित हुन्छ। उहाँलाई के गर्ने र कसरी गर्ने त्यो थाहा हुन्छ, र उहाँले मानिसहरूलाई तिनीहरूले नैसर्गिक रूपमा गर्न नसक्ने कुनै पनि कुरा निश्चय नै गराउनुहुनेछैन। परमेश्वर हरेक व्यक्तिलाई उसको त्यस बेलाको परिस्थिति र पृष्ठभूमिको वास्तविक अवस्था, साथै त्यस व्यक्तिको कार्य, व्यवहार र प्रकृति सारको आधारमा व्यवहार गर्नुहुन्छ। परमेश्वरले कहिल्यै कसैलाई पनि गलत गर्नुहुनेछैन। यो परमेश्वरको धार्मिकताको एउटा पाटो हो। उदाहरणका लागि, सर्पले हव्वालाई असल र खराबको ज्ञान दिने रुखको फल खान बहकायो, तर यहोवाले उसलाई, “मैँले तँलाई नखानू भनेको थिएँ, तर किन खाइस्? तैँले विवेक चलाउनुपर्थ्यो; सर्पले तँलाई बहकाउन मात्र बोलेको भनेर तैँले बुझ्नुपर्थ्यो” भनी हप्काउनुभएन। यहोवाले हव्वालाई त्यसरी गाली गर्नुभएन। मानव परमेश्वरको सृष्टि भएकाले, उहाँलाई तिनीहरूको नैसर्गिक क्षमता के हो र त्यो क्षमताले के गर्न सक्छ, मानिसले आफूलाई कुन हदसम्म नियन्त्रण गर्न सक्छ, र मानिसहरू कुन हदसम्म जान सक्छन् भन्‍ने थाहा छ। परमेश्वरलाई यो सबै निकै स्पष्ट रूपमा थाहा छ। परमेश्वरले व्यक्तिलाई गर्ने व्यवहार मानिसले सोचेझैँ सरल हुँदैन। उहाँले कुनै व्यक्तिप्रति घृणा वा तिरस्कार गर्ने मनोवृत्ति राख्नुहुँदा, वा यस व्यक्तिले विद्यमान सन्दर्भमा के भन्छ भन्‍ने कुरामा, उहाँ उसको अवस्थालाई राम्ररी बुझ्नुहुन्छ। किनभने परमेश्वर मानिसको हृदय र सार जाँच्नुहुन्छ। मानिसहरूले सधैँ सोचिरहेका हुन्छन्, “परमेश्वरसँग आफ्नो ईश्वरत्व मात्र छ। उहाँ धर्मी हुनुहुन्छ र आफूलाई मानिसले चिढ्याउँदा सहनुहुन्न। उहाँ मानिसको कठिनाइको मतलब गर्नुहुन्न वा आफूलाई मानिसको ठाउँमा राखेर हेर्नुहुन्न। यदि कुनै व्यक्तिले परमेश्वरको प्रतिरोध गर्छ भने उहाँले त्यसलाई सजाय दिनुहुनेछ।” त्यस्तो हुँदै होइन। यदि कसैले उहाँको धार्मिकता, उहाँको काम र मानिसप्रति उहाँको व्यवहारलाई त्यसरी बुझ्छ भने ऊ सरासर गलत हो। परमेश्वर हरेक व्यक्तिको परिणाम मानिसको धारणा र कल्पनामा नभई उहाँको धर्मी स्वभावको आधारमा निर्धारण गर्नुहुन्छ। उहाँले हरेक व्यक्तिलाई उसका कार्यअनुसार प्रतिफल दिनुहुनेछ। परमेश्वर धर्मी हुनुहुन्छ, र ढिलो-चाँडो उहाँले सबै मानिस पूर्ण विश्वस्त बनेको सुनिश्चित गर्नुहुनेछ।


परमेश्‍वरको देहधारणबारे जान्‍नेसम्बन्धी वचनहरू

अंश २८

परमेश्वरलाई परमेश्‍वरका वचनहरू पढेर, अनि परमेश्‍वरका वचनहरू अभ्यास र अनुभव गरेर, साथै धेरै परीक्षा, शोधन, काटछाँट र निराकरणमार्फत नै चिन्‍नुपर्छ; यसरी मात्रै परमेश्‍वरको काम र स्वभावको बारेमा साँचो ज्ञान प्राप्त गर्न सम्‍भव हुन्छ। कसै-कसैले भन्छन्: “मैले देहधारी परमेश्‍वरलाई देखेको छैनँ, त्यसैले मैले कसरी परमेश्‍वरलाई चिन्नुपर्छ?” वास्तवमा, परमेश्‍वरका वचनहरू उहाँको स्वभावका अभिव्यक्ति हुन्। परमेश्‍वरका वचनहरूबाट, तैँले मानवजातिप्रतिको उहाँको प्रेम र मुक्ति, साथै तिनीहरूलाई मुक्ति दिने उहाँको तरिका देख्न सक्छस्…। किनकि वचनहरू परमेश्‍वर स्वयम्‌ले व्यक्त गर्नुभएको हो, मानिसद्वारा लेखिएको होइन। परमेश्‍वरले ती व्यक्तिगत रूपमा व्यक्त गर्नुभएको हो; परमेश्‍वर स्‍वयम्‌ले आफ्‍ना वचनहरू र आफ्‍नो हृदयको आवाज व्यक्त गरिरहनुभएको छ, जसलाई उहाँको हृदयका वचनहरू पनि भन्‍न सकिन्छ। तिनलाई किन उहाँको हृदयबाट निस्केका वचनहरू भनिन्छ? किनकि ती गहिराइबाट जारी गरिएका हुन्, र उहाँको स्वभाव, उहाँको इच्छा, उहाँका विचार र सोचहरू, मानवजातिप्रतिको उहाँको प्रेम, मानवजातिको निम्ति उहाँको मुक्ति र मानवजातिप्रतिको उहाँका अपेक्षाहरूलाई व्यक्त गर्दछन्…। परमेश्‍वरका वाणीहरूमा कठोर वचनहरू, र कोमल र विचारशील वचनहरू, साथै प्रकटीकरणका केही वचनहरू पनि समावेश छन्, जसले मानिसका भावनाहरूलाई ध्यानमा राख्दैनन्। यदि तैँले प्रकटीकरणका वचनहरूलाई मात्र हेर्छस् भने, तँलाई परमेश्‍वर त कठोर हुनुहुन्छ भन्‍ने लाग्‍न सक्छ। यदि तैँले कोमल वचनहरूलाई मात्र हेर्छस् भने, तँलाई परमेश्‍वर त्यत्ति धेरै अख्तियारपूर्ण हुनुहुन्न जस्तो लाग्छ। यसकारण तैंले ती वचनलाई सन्दर्भबाट बाहिर लैजानु हुँदैन; बरु, तिनलाई सबै कोणबाट हेर्नुपर्छ। कहिलेकहीँ परमेश्‍वर कारुणिक दृष्टिकोणबाट बोल्नुहुन्छ, अनि मानिसहरूले मानवजातिप्रतिको उहाँको प्रेमलाई देख्छन्; कहिलेकहीँ उहाँ एकदमै कठोर दृष्टिकोणबाट बोल्नुहुन्छ, र त्यसपछि मानिसहरूले उहाँको स्वभावले कुनै उल्लङ्घन सहँदैन, मानिस दुःखद रूपमा फोहोरी छन्, र परमेश्‍वरको अनुहार हेर्न वा उहाँको सामु आउन लायकको छैनन्, र तिनीहरूलाई अहिले शुद्ध रूपमा परमेश्‍वरको अनुग्रहको कारण मात्र उहाँको सामुन्ने आउन दिइएको छ भनेर देख्छन्। परमेश्‍वरको काम गर्ने तरिकाद्वारा अनि उहाँको कामको महत्त्वमा उहाँको बुद्धिलाई देख्न सकिन्छ। मानिसहरूले परमेश्‍वरसँगको कुनै प्रत्यक्ष सम्पर्कविना नै उहाँका वचनहरूमा यी कुरा देख्न सक्छन्। जब परमेश्‍वरलाई साँचो रूपमा चिन्ने कुनै व्यक्ति ख्रीष्टको सम्पर्कमा आउँछ, तब ख्रीष्टसँगको उसको भेट परमेश्‍वर सम्‍बन्धी उसको ज्ञान अनुरूप हुन सक्छ; तापनि, जब सैद्धान्तिक ज्ञान मात्र भएको कुनै व्यक्तिको भेट ख्रीष्टसँग हुन्छ, तब उसले त्यसमा परस्पर सम्बन्ध देख्न सक्दैन। परमेश्‍वरको देहधारणको सत्यता रहस्यहरूमध्येमै सबैभन्दा गहन छ; यो मान्छेलाई बुझ्न गाह्रो छ। देहधारणको रहस्यको विषयमा परमेश्‍वरका वचनहरू एकत्रित गर्, ती वचनहरूलाई सबै कोणबाट हेर्, र त्यसपछि एकसाथ मिलेर प्रार्थना गर्, चिन्तन गर्, र सत्यताको यस पक्षमा थप सङ्गति गर्। त्यसो गर्दा, तैँले पवित्र आत्माको ज्ञान प्राप्त गर्न सक्छस् र बुझ्न सक्छस्। मानिससित परमेश्‍वरसँग सिधा सम्पर्क गर्ने कुनै सम्भावना नभएकोले, यदि अन्त्यमा तिनीहरूलाई परमेश्‍वरको साँचो ज्ञान प्राप्त गर्नु छ भने, तिनीहरूले छामछुम गर्दै अघि बढ्न र अलिअलि गर्दै प्रवेश पाउन यस किसिमको अनुभवमा भर पर्नुपर्छ।

ख्रीष्टलाई र व्यावहारिक परमेश्वरलाई चिन्नु सत्यताको सबैभन्दा गहन पक्ष हो। सत्यताको यस पक्षको खोजीलाई महत्त्व दिने सबैले आफ्नो हृदयमा बढ्दो रूपमा सहजता महसुस गर्नेछन् र तिनीहरूसँग पछ्याउने मार्ग हुनेछ। सत्यताको यस पक्षलाई मानव हृदयसँग तुलना गर्न मिल्छ—जब व्यक्तिको हृदय स्वस्थ हुन्छ, उसले फुर्तिलो महसुस गर्छ, तर जब उसको हृदय बिमारीले ग्रसित हुन्छ, उसले थकान र शिथिलता महसुस गर्छ। त्यसैगरी, व्यक्तिले परमेश्वरको देहधारणको सत्यता जति गहन रूपमा बुझ्छ, परमेश्वरमाथिको आस्थामा उसको उत्साह र उत्प्रेरणा त्यति नै बढी हुनेछ। भर्खरै आस्था राख्न थालेका केही मानिसहरूले परमेश्वरको वचन पढ्छन्, र त्यो परमेश्वरकै आवाज हो भनेर महसुस गर्छन्, तर तिनीहरू अझै शङ्का गर्छन्: “के उहाँले यी वचनहरू बोल्नुहुन्छ भन्ने तथ्यले उहाँ देहधारी परमेश्वर हुनुहुन्छ भनेर साँच्चै पुष्टि गर्छ? के यी सत्यताहरू व्यक्त गर्ने उहाँको खुबीले उहाँ परमेश्वर स्वयम् हुनुहुन्छ भनेर साँच्चै पुष्टि गर्छ?” सत्यता नबुझ्नेहरूमा देहधारी परमेश्वरबारे यस्ता शङ्काहरू प्राय: उत्पन्न हुन्छन्। वास्तवमा, देहधारी परमेश्वरसँग इश्वरीय सार छ, र उहाँले जति धेरै वचनहरू व्यक्त गर्नुभए पनि, उहाँ परमेश्वर स्वयम् नै हुनुहुन्छ। उहाँले जति धेरै वा थोरै बोल्नुभए पनि, उहाँको इश्वरीय सार अपरिवर्तनीय छ। जब प्रभु येशू आउनुभयो, उहाँले धेरै वचनहरू बोल्नुभएन, उहाँले केवल छुटकाराको काम गर्नुभयो—के उहाँ पनि परमेश्वर स्वयम् नै हुनुहुन्न र? जब उहाँ परमेश्वर हुनुहुन्छ भनेर भनिन्छ, त्यो ठ्याक्कै कसरी निर्धारित हुन्छ? के त्यो यी वचन र सत्यताहरूको आधारमा मात्र निर्धारित हुन्छ? यो एउटा मुख्य प्रश्न हो। केही मानिसहरू त यी वचनहरू पवित्र आत्माद्वारा निर्देशित हुन्छन्, र पवित्र आत्माले आफ्नो मार्गदर्शन् पूरा गरिसक्नुभएपछि उहाँ जानुहुन्छ र काम गर्न छोड्नुहुन्छ भन्ने गलत विश्वास पनि राख्छन्। तिनीहरू यो देह साधारण र सामान्य देह हो, र त्यसैले उहाँलाई परमेश्वर भन्न मिल्दैन—उहाँलाई “मानिसको पुत्र”” भन्न मिल्छ, तर परमेश्वर भन्न मिल्दैन भनेर विश्वास गर्छन्। कतिपय मानिसहरू यस्तो गलत बुझाइ राख्छन्। तिनीहरूमा यस्तो खालको गलत बुझाइ उत्पन्न हुनुको मूल कारण के हो त? यसको मूल कारण भनेको तिनीहरूले देहधारणको अवधारणालाई पूर्ण रूपमा बुझेका छैनन्—तिनीहरूले यसको गहिराइमा पुगेर अनुसन्धान गरेका छैनन्, र यसबारे तिनीहरूको बुझाइ अति सतही छ, तिनीहरू यसको सतह मात्र बुझ्छन् भन्ने हो। परमेश्वरले धेरै सत्यताहरू व्यक्त गर्नुहुने हुनाले उहाँ पक्कै परमेश्वर नै हुनुहुन्छ भनेर विश्वास गर्नेहरू पनि छन्। परमेश्वरले यति धेरै वचनहरू नबोल्नुभएको भए, उहाँले कम बोल्नुभएको भए, के उहाँ अझै परमेश्वर हुनुहुनेथ्यो? वास्तवमा, उहाँले थोरै वचनहरू मात्र बोल्नुभयो भने पनि ती ईश्वरत्वका अभिव्यक्ति नै हुन्, र उहाँ परमेश्वर नै हुनुहुन्छ। परमेश्वरले जति बोल्नुभए पनि, उहाँ आखिरमा अझै परमेश्वर नै हुनुहुन्छ। परमेश्वरले बिलकुलै बोल्नुभएन भने पनि, उहाँ अझै परमेश्वर नै हुनुहुन्छ—यो तथ्य हो र यसलाई कसैले नकार्न सक्दैन। आजकल, परमेश्वरलाई पछ्याउने धेरैजसो मानिसहरूलाई विजय गरिएको छ र ती सबै उहाँलाई दृढतापूर्वक पछ्याउन र इमानदारीपूर्वक आफ्नो कर्तव्य निभाउन सक्षम छन्। परमेश्वरले चीनमा मानिसहरूको एउटा समूह प्राप्त गर्नुभएको छ; मानिसहरूसँग परमेश्वरको देहधारणबारे ज्ञान छ, र तिनीहरूले देहधारी शरीर साँचो र वास्तविक परमेश्वर स्वयम् हुनुहुन्छ भनेर देखेका छन्। यद्यपि, कामको यो चरण अझै पूरा भएको छैन भने, के मानिसहरूले देहधारी शरीर परमेश्वर स्वयम् नै हुनुहुन्छ भनेर चिन्न सक्छन् र? पहिला, मानिसहरूले परमेश्वरले वाणीहरू उच्चारण गर्दै र वचनहरू व्यक्त गर्दै सधैँ काम गरिरहनुभएको देख्दा यस्तो सोच्थे, “के उहाँ परमेश्वर हुनुहुन्छ कि हुनुहुन्न? के देहधारी परमेश्वर यस्तो हुनुहुन्छ र? के परमेश्वरले भन्नुहुने सबथोक साँच्चै पूरा हुन सक्छ?” परमेश्वरको कामको यो चरणप्रति तिनीहरूले सधैँ शङ्कास्पद मनोवृत्ति राख्थे। परमेश्वर देहधारी हुनुभएको शरीरलाई तैँले शङ्का गर्न सक्छस् भने, यसले तँ देहधारी शरीरमा विश्वास गर्दैनस्, वा उहाँ परमेश्वर हुनुहुन्छ, उहाँसँग परमेश्वरको सार छ, उहाँले बोल्नुहुने वचनहरू परमेश्वरका अभिव्यक्ति हुन् भनेर विश्वास गर्दैनस्, र उहाँका वचनहरू परमेश्वरको स्वभाव र सारका प्रकटीकरण हुन् भनेर त झनै विश्वास गर्दैनस् भन्ने कुरालाई प्रमाणित गर्छ। केही मानिसहरू हृदयदेखि नै यस्तो सोच्छन्: “सुरुमा पवित्र आत्माले सीधै वाणीहरू उच्चारण गर्नुभयो र अहिले देहधारी परमेश्वरले वाणीहरू बोल्नुहुन्छ। भविष्यमा परमेश्वरले आफ्नो काम गर्न कस्तो स्वरूप लिनुहुनेछ?” अहिलेसम्म, यी मानिसहरू अझै हेरेरै बसिरहेका छन्, कुरा के हो भनेर बुझ्ने प्रयास गरिरहेका छन्। साँचो मार्गको अनुसन्धान गर्ने धेरै मानिसहरूले यी वचनहरू सत्यता हुन्, ती परमेश्वरकै वचन हुन् भनेर स्विकार्छन्, तर अझै पनि स्विकार्नु अघि नियाल्न र कुरोको चुरोसम्म पुग्न चाहन्छन्। यी मानिसहरू सबै परमेश्वरबारे सोधखोज गरिरहेका छन्—तिनीहरू अवसरवादीहरू हुन्। केही मानिसहरू परमेश्वरले अझै कति थप सत्यताहरू व्यक्त गर्नुहुनेछ र उहाँले तेस्रो स्वर्गको भाषामा बोल्नुहुनेछ कि बोल्नुहुनेछैन भनेर हेर्न मात्र चाहन्छन्। तिनीहरूसँग एक्स-रे मेसिन भएको भए, तिनीहरूले परमेश्वरमाथि त्यसको प्रयोग गर्न चाहनेथिए: “उहाँको हृदयमा अझै कुनै सत्यता छ कि छैन, परमेश्वरका आत्माले उहाँभित्र काम गर्नुहुन्छ कि गर्नुहुन्न, र परमेश्वरका आत्माले उहाँलाई सहयोग र उहाँ जे बोल्नुहुन्छ त्यसलाई निर्देशन गर्नुहुन्छ कि गर्नुहुन्न भनेर हेरौँ। यदि उहाँसँग सत्यता छैन र उहाँ साधारण व्यक्ति हुनुहुन्छ भने, म उहाँमा विश्वास गर्नेछैनँ।” केही मानिसहरूले यस्ता शङ्काहरू पाल्छन् र तिनीहरू यसबारे नै घोत्लिइरहन्छन्। मानिसहरूले किन आफूलाई यस्तो स्थितिमा पाउँछन्? किनभने तिनीहरूसँग परमेश्वरको देहधारणबारे पूर्ण बुझाइ नै छैन—तिनीहरूसँग सत्यताको यो पक्षबारे गहन बुझाइ छैन र तिनीहरू यसलाई साँचो रूपमा बुझ्दैनन्। आजकल मानिसहरू यो व्यक्तिभित्र परमेश्वरको आत्मा हुनुहुन्छ भनेर मात्र स्विकार्छन्, तर जब उहाँसँग परमेश्वरको सार, स्वभाव, उहाँसँग जे छ र उहाँ जे हुनुहुन्छ, परमेश्वरको सबथोक उहाँभित्र छ, उहाँ परमेश्वर हुनुहुन्छ भन्ने तथ्यको कुरा आउँछ, केही मानिसहरू यो कुरा बुझ्नै सक्दैनन्, र केही मामलाहरूबीचका सम्बन्धहरू पहिल्याउन असमर्थ हुन्छन्। परमेश्वरमा मानिसले जे देख्छ र उहाँबारे जे विश्वास गर्छ, त्यो परमेश्वरको सार होइन—अर्थात्, मानिसले परमेश्वरले व्यक्त गर्नुहुने वचन र उहाँले गर्नुहुने व्यावहारिक काम मात्र देख्छ। तिनीहरू परमेश्वरले कामको एउटा भाग गर्नुभयो, र देहधारी परमेश्वरले गर्नसक्नुहुने काम यही मात्र हो भनेर मात्रै विश्वास गर्छन्। देहधारी परमेश्वरले अहिले यही काम मात्र गरिरहनु भए पनि, उहाँसँग वास्तवमा ईश्वरत्वको सम्पूर्ण सार छ भनेर एक जनाले पनि विश्वास गर्दैन। यो कुरा कसैले विश्वास गर्दैन। 

केही मानिसहरू यसो भन्छन्: “देहधारी परमेश्वरलाई जान्न अति गाह्रो छ। उहाँ सीधै काम गरिरहनु भएको आत्मा हुनुभएको भए, र हामीले परमेश्वरको शक्ति र अख्तियार सीधै देख्न सक्ने भए, परमेश्वरलाई चिन्न हामीलाई सजिलो हुनेथियो।” के यो तर्कसङ्गत भनाइ हो? म तिमीहरू सबैलाई एउटा प्रश्न सोध्छु: देहधारी परमेश्वरलाई चिन्न सजिलो छ कि परमेश्वरको आत्मालाई? यदि देहधारी परमेश्वर र यहोवाले उही मात्रामा काम गर्नुभयो भने, कसलाई चिन्न सजिलो हुनेछ?” उहाँहरू दुवैजनालाई चिन्न सजिलो छैन भनेर भन्न मिल्छ। जब देहधारी परमेश्वरले सुरुमा काम गर्न र बोल्न थाल्नुभयो, के मानिसहरू उहाँलाई बुझ्न असमर्थ भएनन् र? के तिनीहरू सबैले उहाँलाई गलत बुझेनन् र? परमेश्वरले किन आफ्नो काम गरिरहनुभएको छ भनेर कसैलाई थाहा छैन। यदि मानिसहरू आत्मिक मामलाहरू बुझ्छन् भने, तिनीहरूलाई परमेश्वरलाई जान्न सजिलो हुन्छ, तर यदि तिनीहरूसँग आत्मिक बुझाइ छैन र तिनीहरूले उहाँका वचन बुझ्न सक्दैनन् भने, तिनीहरूलाई उहाँलाई चिन्न गाह्रो हुन्छ। यो तथ्य हो। यद्यपि, परमेश्वरका वचन खाएर र पिएर अनि न्याय, सजाय, निराकरण र काट-छाँटबाट गुज्रेर सत्यताप्रेमीहरूले अन्तत: सत्यता बुझ्छन्, स्वभावमा रूपान्तरण हासिल गर्छन् र देहधारी परमेश्वरबारे साँचो ज्ञान प्राप्त गर्छन्। यसले सीधै सत्यता व्यक्त गरिरहनुभएका देहधारी परमेश्वरलाई चिन्न तुलनात्मक रूपमा सजिलो छ, तर त्यसको लागि निश्चित अनुभवहरूबाट गुज्रनुपर्छ भन्ने कुरालाई पुष्टि गर्छ। जब आत्माले काम गर्नुहुन्छ, उहाँले सम्भवत: यति धेरै सत्यताहरू व्यक्त गर्न सक्नुहुन्न, उहाँले मानिसहरूलाई उत्प्रेरित गर्न वा अन्तर्दृष्टि दिन मात्र सक्नुहुन्छ, र त्यस्तो अवस्थामा मानिसहरूले सत्यता कति बुझ्न सक्छन् भन्ने कुराको सीमितता हुनेछ। मानिसहरूले जतिसुकै वर्ष आत्माको काम अनुभव गरे पनि, त्यसबाट तिनीहरूले त्यति अर्थपूर्ण लाभहरू पाउनेछैनन्, जति तिनीहरूले देहधारी परमेश्वरको काम अनुभव गरेर पाउनेछन्। यस्तो किन हुन्छ भने देहधारी परमेश्वरको काम सबैले देख्न र छुन सक्ने हुन्छ, र उहाँले आफूलाई जुनै पनि समय र स्थानमा व्यक्त गर्न सक्नुहुन्छ। उहाँका वचनहरू धेरै छन् र स्पष्ट छन्, र सबैले तिनलाई बुझ्न सक्छन्। यो एउटा स्पष्ट फाइदा हो र यो मानिसहरू आफैले अनुभव गर्न सक्ने कुरा हो। जब आत्माले काम गर्नुहुन्छ, उहाँ केही वचन बोलेपछि जानुहुन्छ—मानिसहरूले आज्ञापालन गरेर तिनको कार्यान्वयन मात्र गर्छन्, तर के मानिसहरूलाई वास्तवमा के भइरहेको छ भनेर थाहा हुन्छ त? के मानिसहरूले यी वचनबाट यहोवाको स्वभाव जान्न सक्छन् त? केही मानिसहरू भन्छन्: “आत्मालाई चिन्न सजिलो छ, आत्मा परमेश्वरको वास्तविक स्वरूप बोकेर काम गर्न आउनुहुन्छ। उहाँलाई चिन्न कसरी सजिलो छैन र?” हो, तँ उहाँको बाहिरी स्वरूपलाई चिन्छस्, तर के तँ परमेश्वरको सारलाई चिन्न सक्छस्? अहिले, परमेश्वर एक साधारण र सामान्य व्यक्ति हुनुहुन्छ, र मानिसहरूलाई उहाँलाई सम्पर्क गर्न सजिलो छ जस्तो लाग्छ। यद्यपि, जब उहाँका सार र स्वभाव प्रकट हुन्छन्, के मानिसहरूले ती कुरालाई सजिलै चिन्छन् त? के मानिसहरूले आफ्ना धारणासँग नमिल्ने उहाँका वचनहरूलाई सजिलै स्विकार्छन् त? केही मानिसहरू भन्छन्: “देहधारी परमेश्वरलाई चिन्न गाह्रो छ। यदि परमेश्वर पछि रूपान्तरित हुनुभयो भने, परमेश्वरलाई चिन्न कति सजिलो हुनेथियो।” यसो भन्ने मानिसहरूले पूरै जिम्मेवारी देहधारी परमेश्वरमाथि नै राखिदिन्छन्। के त्यस्तै नै हुन्छ त? परमेश्वरका आत्मा आउनुभयो भने पनि तँ उहाँलाई बुझ्न अझै पनि असमर्थ नै हुनेछस्। जब आत्माले काम गर्नुहुन्छ, उहाँ मानिसहरूसँग बोलिसक्ने बित्तिकै जानुहुन्छ, र उहाँले तिनीहरूलाई त्यति सम्झाउनुहुन्न, र साधारण तरिकाले तिनीहरूसँग सम्बन्ध गाँस्नुहुन्न र जिउनुहुन्न, त्यसैले मानिसहरूसँग परमेश्वरसँग सीधै सम्पर्क गर्ने वा उहाँलाई चिन्ने मौका हुँदैन। मानिसहरूलाई देहधारी परमेश्वरको कामले अत्यधिक लाभ दिन्छ। त्यसले मानिसहरूमाझ ल्याउने सत्यताहरू अझ बढी व्यावहारिक हुन्छन्। त्यसले मानिसहरूलाई व्यावहारिक परमेश्वर स्वयम्लाई देख्न मद्दत गर्छ। यद्यपि, देहधारणको सार र आत्माको सार चिन्न उत्तिकै गाह्रो छ। यी कुराहरू चिन्न उतिकै कठिन हुन्छन्।

परमेश्‍वरलाई चिन्‍नुको अर्थ के हो? यसको अर्थ उहाँको खुशी, रिस, दुःख र सुख बुझ्‍न सक्नु, र यसरी उहाँको स्वभाव चिन्‍नु हो—परमेश्‍वरलाई साँचो रूपमा चिन्‍नु भनेको यही हो। तैँले उहाँलाई देखेको छु भनेर दावी गर्छस्, तैपनि तैँले अझै उहाँको खुशी, रिस, दुःख र सुख अनि तैँले उहाँको स्वभाव बुझ्दैनस्। तैँले न त उहाँको धार्मिकतालाई न त उहाँको कृपालुपनलाई बुझ्छस्, न त तैँले उहाँलाई के मन पर्छ वा उहाँले केलाई घृणा गर्नुहुन्छ भन्‍ने कुरा नै जान्दछस्। यो परमेश्‍वरबारेको ज्ञान होइन। कतिपय मानिसहरूले परमेश्‍वरलाई पछ्याउन सक्छन्, तर तिनीहरूले साँचो रूपमा परमेश्‍वरमा विश्‍वास गर्छन् नै भन्‍ने हुँदैन। साँचो रूपमा परमेश्‍वरमा विश्‍वास गर्नु भनेको परमेश्‍वरको आज्ञापालन गर्नु हो। परमेश्‍वरको साँचो आज्ञापालन नगर्नेहरूले साँचो रूपमा उहाँमा विश्‍वास गरेका हुँदैनन्—भिन्‍नता यहीँ हुन्छ। जब तैँले परमेश्‍वरलाई धेरै वर्षदेखि पछ्याएको हुन्छस्, र तँसँग परमेश्‍वरको बारेमा ज्ञान र बुझाइ हुन्छ, जब तँसँग परमेश्‍वरको इच्‍छाको बारेमा केही बुझाइ र समझ हुन्छ, जब तँलाई मानिसलाई मुक्ति दिने परमेश्‍वरको सावधानीपूर्ण अभिप्रायको बारेमा थाहा हुन्छ, त्यस बेला तैँले परमेश्‍वरमा साँचो विश्‍वास गर्छस्, साँचो रूपमा परमेश्‍वरको आज्ञापालन गर्छस्, परमेश्‍वरलाई साँचो प्रेम गर्छस्, र साँचो रूपमा परमेश्‍वरको आराधना गर्छस्। यदि तैँले परमेश्‍वरमा विश्‍वास त गर्छस् तर परमेश्‍वरको ज्ञान पछ्याउदैनस्, र परमेश्‍वरको इच्‍छा, उहाँको स्वभाव, र उहाँको कामको बारेमा तँसँग कुनै बुझाइ छैन भने, तँ केवल परमेश्‍वरको निम्ति भौँतारिने र अधिकांशले जे गर्छन् त्यही अनुसरण गर्ने अनुयायी मात्र हुन्छस्। त्यसलाई साँचो समर्पण पनि भन्‍न सकिन्‍न, साँचो आराधना त परको कुरा हो। साँचो आराधना कसरी हुन्छ त? निस्सन्देह नै, परमेश्‍वरलाई देख्‍ने र साँचो रूपमा परमेश्‍वरलाई चिन्‍नेहरू सबैले परमेश्‍वरको आराधना गर्छन् र उहाँको डर मान्छन्; तिनीहरू सबै दण्डवत् र आराधना गर्न बाध्य छन्। वर्तमान समयमा, देहधारी परमेश्‍वर काममा हुनुभएको बेला, उहाँको स्वभाव र उहाँसँग जे छ र उहाँ जो हुनुहुन्छ सो बारेमा मानिसहरूमा जति धेरै बुझाइ हुन्छ, तिनीहरूले त्यति नै धेरै यी कुराहरूलाई मूल्यवान् ठान्‍नेछन् र तिनीहरूले त्यति नै धेरै उहाँको डर मान्नेछन्। सामान्यत: मानिसहरूसँग परमेश्‍वरबारे जति थोरै बुझाइ हुन्छ, तिनीहरू त्यति नै धेरै बेपर्वाह हुन्छन् र त्यसैकारण तिनीहरूले परमेश्‍वरलाई मानवको रूपमा व्यवहार गर्छन्। यदि मानिसहरूले साँच्चै नै परमेश्‍वरलाई चिन्थे र देख्थे भने, तिनीहरू डरले काँप्‍थे र भुइँमा लम्पसार पर्थे। “मपछि आउनुहुने व्यक्ति मभन्दा शक्तिशाली हुनुहुन्छ, जसको जुत्ता बोक्‍न पनि म योग्य छैन” (मत्ती ३:११)—यूहन्‍नाले किन यसो भने त? भित्री रूपमा तिनीसँग परमेश्‍वारबारे गहन बुझाइ नभए तापनि, तिनलाई परमेश्‍वर तेजस्वी हुनुहुन्छ भन्‍ने थाहा थियो। आजभोलि कति जना मानिसहरू परमेश्‍वरको डर मान्न सक्षम छन् र? यदि तिनीहरूले उहाँको स्वभावको बारेमा जान्दैनन् भने, तिनीहरू कसरी परमेश्‍वरको डर मान्न सक्छन् र? यदि मानिसहरूले न त ख्रीष्टको सारको बारेमा जान्दछन् न त परमेश्‍वरको स्वभाव नै बुझ्छन् भने, तिनीहरू व्यावहारिक परमेश्‍वरको साँचो आराधना गर्न सक्षम हुने कुरै आउँदैन। यदि तिनीहरूले ख्रीष्टको साधारण र सामान्य बाहिरी रूप मात्र देख्छन् तर अझै पनि उहाँको सार जान्दैनन् भने, ख्रीष्टलाई साधारण मानिसको रूपमा लिन तिनीहरूलाई सहज हुन्छ। तिनीहरूले उहाँप्रति अनादरकारी मनोवृत्ति अपनाउन सक्छन् र उहाँलाई धोका दिन, उहाँको प्रतिरोध गर्न, उहाँको अवज्ञा गर्न र उहाँको मूल्याङ्कन गर्न सक्छन्। तिनीहरू स्व-धर्मी हुन सक्छन् र तिनीहरूले उहाँका वचनहरूलाई गम्भीर रूपमा नलिन सक्छन्; तिनीहरूले परमेश्‍वरको विरुद्ध धारणाहरू, आलोचनाहरू र ईश्‍वरनिन्दा उत्पन्न गर्न सक्छन्। यी सवालहरूको निराकरण गर्न, एक व्यक्तिले ख्रीष्टको सार र ईश्‍वरत्वको बारेमा जान्‍नुपर्छ। यो परमेश्‍वरलाई जान्‍ने बारेको मुख्य पक्ष हो; यो व्यावहारिक परमेश्‍वरमाथि विश्‍वास गर्ने हरेक व्यक्तिले प्रवेश गर्नुपर्ने र प्राप्त गर्नुपर्ने कुरा हो।


कर्तव्य निर्वाह गर्नेसम्बन्धी वचनहरू

अंश ३०

कर्तव्य भनेको के हो? परमेश्‍वरले मान्छेलाई दिनुभएको आज्ञा नै मान्छेले निर्वाह गर्नुपर्ने कर्तव्य हो। उहाँले तँलाई जे जिम्मा दिनुहुन्छ, त्यसलाई निर्वाह गर्नु नै तेरो कर्तव्य हो। तेरो कर्तव्य निर्वाह गर्नलाई तैँले आफ्नै धरातलमा उभिनुपर्छ र आफ्नो पहुँचबाहिरको कुरा पाउने कोसिस गर्नु हुँदैन। सधैँ आफ्नोभन्दा अरूको जीवन राम्रो छ भनेर नसोच् र आफूले गर्न नसुहाउने कुराहरू गर्ने जिद्दी नगर्। कतिपय मानिसहरू पाहुना राख्‍ने काममा सुहाउने हुन्छन्, तर तिनीहरू अगुवा नै बन्न मरिहत्ते गर्छन्; अरू कतिपयलाई कलाकार हुन सुहाउँछ, तर तिनीहरू निर्देशक हुन चाहन्छन्। सधैँ उपल्लो पदमा पुग्ने कोसिस गर्नु राम्रो होइन। व्यक्तिले आफ्नै भूमिका र पद खोज्नु र तोक्नुपर्छ—समझ भएको व्यक्तिले यसै गर्छ। त्यसपछि उसले परमेश्‍वरको प्रेमको ऋण तिर्न र उहाँलाई सन्तुष्ट पार्न अडिग र स्थिर मनोवृतिसहित आफ्नो कर्तव्य राम्ररी निभाउनुपर्छ। यदि कर्तव्य निभाउने क्रममा व्यक्तिमा यस्तो मनोवृति छ भने, उसको हृदय स्थिर र शान्त हुनेछ, उसले आफ्नो कर्तव्यमा सत्यता स्विकार्न सक्नेछ, र उसले बिस्तारै परमेश्‍वरका मापदण्डहरूबमोजिम आफ्नो कर्तव्य निर्वाह गर्न थाल्नेछ। ऊ आफ्ना भ्रष्ट स्वभावहरू त्याग्न, परमेश्‍वरका सबै बन्दोबस्तप्रति समर्पित हुन, र पर्याप्त मात्रामा आफ्नो कर्तव्य निभाउन सक्षम हुनेछ। यही नै परमेश्‍वरको अनुमोदन प्राप्त गर्ने तरिका हो। यदि तैँले परमेश्‍वरको निम्ति साँच्चिकै आफैलाई अर्पित गर्न र उहाँलाई प्रेम गर्ने र सन्तुष्ट तुल्याउने सही मानसिकताले आफ्नो कर्तव्य निभाउन सक्छस् भने, तँलाई पवित्र आत्माको कामले अगुवाइ र मार्गदर्शन गर्नेछ, तँ आफ्नो कर्तव्य निभाउने क्रममा सत्यता अभ्यास गर्न र सिद्धान्तहरूबमोजिम कार्य गर्न इच्छुक हुनेछस्, अनि तँ परमेश्‍वरको डर मान्ने र दुष्टताबाट अलग बस्ने व्यक्ति बन्नेछस्। यस तरिकाले तैँले पूर्ण रूपले साँचो मानव स्वरूप जिउनेछस्। मानिसहरूको जीवन तिनीहरूले आफ्नो कर्तव्य निभाउने क्रममा बिस्तारै वृद्धि हुँदै जान्छ। ज-जसले कर्तव्य निभाउँदैनन्, तिनीहरूले जति नै वर्ष विश्‍वास गरे पनि, सत्यता र जीवन प्राप्त गर्न सक्दैनन्, किनकि तिनीहरूमा परमेश्‍वरको आशिष्‌ हुदैन। परमेश्‍वरले त तिनीहरूलाई मात्र आशिष्‌ प्रदान गर्नुहुन्छ जो उहाँको लागि साँच्चिकै आफैलाई अर्पित गर्छन् र जो आफ्नो क्षमताले भ्याएसम्म राम्ररी कर्तव्य निभाउँछन्। तैँले जे-जस्तो कर्तव्य निर्वाह गर्छस् र तैँले जे गर्न सक्छस्, त्यसलाई तेरो जिम्मेवारी र कर्तव्य ठान्, त्यसलाई स्वीकार गर् र त्यो काम राम्ररी गर्। तैँले कसरी त्यसलाई राम्ररी गर्छस्? ठ्याक्कै परमेश्‍वरका मापदण्डहरूअनुसार गरेर—तेरो सारा हृदय, सारा दिमाग, र सारा शक्ति लगाएर। तैँले यी वचनहरू मनन गर्नुपर्छ र आफूले कसरी सारा हृदयले आफ्नो कर्तव्य निभाउन सक्छु भनी विचार गर्नुपर्छ। उदाहरणको लागि, यदि तैँले कुनै व्यक्तिलाई सिद्धान्तहरूबिना, लापर्बाहीपूर्वक र आफ्नै इच्छाअनुसार आफ्नो कर्तव्य निर्वाह गरिरहेको देख्छस्, र तैँले “मलाई मतलब छैन, त्यो मेरो जिम्मेवारी होइन” भनी मनमनै सोच्छस् भने, के यो सारा हृदयले आफ्नो कर्तव्य निभाउनु हो त? होइन, यो गैरजिम्मेवार हुनु हो। यदि तँ जिम्मेवार व्यक्ति होस् भने, तँलाई यस्तो परिस्थिति आइपर्दा, तैँले यसो भन्नेछस्, “यसरी हुँदैन। यो मेरो रेखदेखको दायरामा नपर्ला, तर म यो समस्या अगुवालाई रिपोर्ट गरेर सिद्धान्तहरूबमोजिम सम्हाल्न लगाउन सक्छु।” त्यसो गरेपछि, त्यो उचित थिएछ भनी सबैले देख्नेछन्, अनि तेरो हृदय शान्त हुनेछ, र तैँले आफ्नो जिम्मेवारी पूरा गरेको हुनेछस्। त्यसपछि तैँले सारा हृदयले आफ्नो कर्तव्य निभाएको हुनेछस्। तैँले जे कर्तव्य निभाइरहेको भए पनि, यदि तँ सधैँ बेवास्ता गर्छस्, र यसो भन्छस् भने, “यदि मैले यो कर्तव्य सरल तरिकाले र हतारमा गरेँ भने, मैले त्यसलाई कामचलाउ तरिकाले गर्न सक्छु। आखिर, कसैले जाँच गर्ने पनि होइन। मैले आफूसँग भएको सीमित क्षमता र पेशागत सीपद्वारा आफूले सक्दो राम्रो गरेको छु। त्यो जसोतसो पूरा गर्दा भइहाल्छ। यसबाहेक, त्यसबारे कसैले मसँग सोध्ने वा गम्भीर छलफल पनि गर्नेछैन—त्यो त्यति महत्त्वपूर्ण छैन।” के यस्तो आशय र यस्तो मानसिकता हुनु सारा हृदयले आफ्नो कर्तव्य निभाउनु हो र? होइन, यो लापर्बाह र झाराटारुवा हुनु हो, र यो तेरो शैतानी, भ्रष्ट स्वभावको प्रकटीकरण हो। के तैँले तेरो शैतानी स्वभावमा भरोसा गरेर सारा हृदयले आफ्नो कर्तव्य निभाउन सक्छस्? सक्दैनस्, त्यो सम्भव हुनेछैन। त्यसो भए, आफ्नो सारा हृदयले कर्तव्य निभाउनुको मतलब के हो? तैँले यसो भन्नेछस्: “माथिबाट यो कार्यबारे सोधपुछ गर्नुभएको छैन, र परमेश्‍वरको घरका सबै कामहरूमध्येमा यो धेरै महत्त्वपूर्ण देखिँदैन, तैपनि म यो काम राम्ररी गर्नेछु—यो मेरो कर्तव्य हो। कुनै काम महत्त्वपूर्ण हुनु वा नहुनु एउटा कुरा हो; मैले त्यो काम राम्रोसित गर्न सक्नु वा नसक्नु अर्कै कुरा हो।” यहाँ, महत्त्वपूर्ण कुरा के हो? तैँले आफ्नो कर्तव्य राम्ररी र तेरो सारा हृदयले निभाउन सक्नु वा नसक्नु, र तैँले सिद्धान्तहरू पालना गर्न र सत्यताबमोजिम अभ्यास गर्न सक्नु वा नसक्नु। महत्त्वपूर्ण कुरा यही हो। यदि तँ सत्यता अभ्यास गर्न र सिद्धान्तहरूबमोजिम कामकुरा गर्न सक्छस् भने, तँ साँच्चिकै तेरो सारा हृदयले आफ्नो कर्तव्य निर्वाह गरिरहेको छस्। यदि तैँले एक प्रकारको कर्तव्य राम्ररी निर्वाह गरेको छस्, तर तँ अझै सन्तुष्ट छैनस् र त्योभन्दा झन् बढी महत्त्वपूर्ण खालको कर्तव्य निर्वाह गर्ने चाहना गर्छस्, अनि तँ त्यसलाई राम्ररी निर्वाह गर्न सक्षम छस् भने, यो झन् ठूलो मात्रामा तेरो सारा हृदयले कर्तव्य निर्वाह गर्नु हो। अनि, यदि तँ तेरो सारा हृदयले आफ्नो कर्तव्य निर्वाह गर्न सक्षम छस् भने, यसले के जनाउँछ? एकातिर, यसले तँ परमेश्‍वरका वचनहरूका सिद्धान्तहरूबमोजिम आफ्नो कर्तव्य निर्वाह गरिरहेको छस् भन्ने अर्थ दिन्छ। अर्कोतिर, यसको अर्थ तैँले परमेश्‍वरको सूक्ष्म जाँच स्वीकार गरेको छस् र तेरो हृदयमा परमेश्‍वर हुनुहुन्छ भन्‍ने हुन्छ; त्यसको मतलब तँ देखाउनको लागि मात्र, वा आफूलाई जसरी मन लाग्छ त्यसरी मात्र, वा आफ्नो अभिरुचिअनुसार मात्र आफ्नो कर्तव्य निर्वाह गरिरहेको छैनस्—बरु तैँले त्यसलाई परमेश्‍वरले तँलाई दिनुभएको आज्ञाको रूपमा लिइरहेको छस् र तैँले त्यसलाई त्यस्तो जिम्मेवारीसाथ र हृदय लगाएर, अनि तेरो आफ्नै इच्छाअनुसार नभएर पूर्ण रूपमा परमेश्‍वरका मापदण्डहरूअनुसार निर्वाह गरिरहेको छस्। तैँले तेरो सारा हृदय आफ्नो कर्तव्यमा लगाउँदै छस्—यो नै तेरो सारा हृदयले आफ्नो कर्तव्य निभाउनु हो। कतिपय मानिसहरू कर्तव्य निभाउने सत्यताहरू बुझ्दैनन्। जब तिनीहरूलाई कुनै कठिनाइ आइपर्छ, तिनीहरू गुनासो गर्छन्, र सधैँ आफ्ना व्यक्तिगत स्वार्थ, लाभ र क्षतिहरूबारे हल्लीखल्ली गर्छन्। तिनीहरू यस्तो सोच्छन्, “यदि मलाई अगुवाले दिएको कामलाई मैले राम्ररी निर्वाह गरेँ भने, त्यसबाट तिनीहरूलाई सम्मान र गौरव प्राप्त हुनेछ, तर मलाई कसले सम्झनेछ? त्यो काम मैले गरेको भन्ने कुरा कसैले थाहा पाउनेछैन, र त्यसको सबै श्रेय अगुवाले पाउनेछ। के मैले यस तरिकाले आफ्नो कर्तव्य निर्वाह गर्नु अरूको सेवा गर्नु होइन र?” यो कस्तो प्रकारको स्वभाव हो? यो विद्रोहीपन हो—तिनीहरू निरर्थक खालका मानिसहरू हुन्। तिनीहरू परमेश्‍वरको आज्ञालाई सही तरिकाले बुझ्दैनन्। तिनीहरू सधैँ अख्तियारवाला पदमा रहन, श्रेय लिन र इनाम प्राप्त गर्न, अनि आफूलाई राम्रो देखाउन चाहन्छन्। तिनीहरू किन सधैँ प्रतिष्ठा र लाभमा केन्द्रित हुन्छन्? यसले देखाउँछ कि तिनीहरूमा प्रतिष्ठा र लाभको अत्यन्तै बलियो चाहना छ, र तिनीहरू बुझ्दैनन् कि कुनै कर्तव्य निर्वाह गर्नु भनेको त परमेश्‍वरलाई सन्तुष्ट तुल्याउनलाई हो, वा परमेश्‍वरले हरेक व्यक्तिको हृदयको गहिराइ जाँच्नुहुन्छ। ती मानिसहरूमा परमेश्‍वरमाथिको साँचो आस्था हुँदैन, त्यसैले तिनीहरू तिनीहरूको आफ्नै आँखाले देख्न सक्ने तथ्यहरूको आधारमा फैसलाहरू पारित गर्छन्, जसले गर्दा तिनीहरू गलत विचार निर्माण गर्न पुग्छन्। परिणामस्वरूप, तिनीहरू आफ्नो काममा नकारात्मक र निष्क्रिय बन्छन् र आफ्नो सारा हृदय र सारा शक्तिले आफ्नो कर्तव्य निर्वाह गर्न सक्दैनन्। तिनीहरूमा साँचो आस्था नभएकोले र परमेश्‍वरले मानिसहरूको हृदयको गहिराइ जाँच्नुहुन्छ भनी तिनीहरूलाई थाहा नभएकोले, तिनीहरू अरूले देखून् भनेर आफ्नो कर्तव्य निभाउन, तिनीहरूले सहने कष्ट र कठिनाइबारे अरूलाई थाहा दिन, र अगुवा र सेवकहरूबाट प्रशंसा र अनुमोदन पाउन केन्द्रित हुन्छन्। तिनीहरू सोच्छन् कि तिनीहरूले यस तरिकाले कर्तव्य निर्वाह गरे मात्र त्यो सार्थक हुन्छ र तिनीहरूले त्यो काम गरेको सबैले देखेमा मात्र त्यो गौरवपूर्ण हुन्छ। के यो नीचता होइन र? तिनीहरू परमेश्‍वरमा विश्‍वास त गर्छन्, तर तिनीहरूमा आस्था नभएको मात्र नभई तिनीहरूले कुनै मात्रामा पनि सत्यता स्विकारेका वा बुझेका हुँदैनन्। यस्ता मानिसहरूले कसरी राम्ररी कर्तव्य निर्वाह गर्न सक्छन् र? के तिनीहरूको स्वभावमा समस्या छैन र? यदि तैँले तिनीहरूसित सत्यता सङ्गति गर्न खोजे पनि तिनीहरूले त्यो स्विकार्दैनन् भने, तिनीहरूमा दुष्ट स्वभाव छ। तिनीहरूले आफ्नो सही कर्तव्य पूरा गर्न सक्दैनन् र तिनीहरू आफ्नो कर्तव्यमा अडिदैनन्। ढिलोचाँडो तिनीहरूलाई हटाइनुपर्छ। कर्तव्य निर्वाह गर्नेहरू सामान्य मानवता भएका मानिसहरू हुनुपर्छ। तिनीहरूसँग उचित तर्क हुनुपर्छ र तिनीहरूले परमेश्‍वरका सबै बन्दोबस्त र योजनाबद्ध कार्यहरूप्रति समर्पित हुन सक्‍नुपर्छ। परमेश्‍वरले फरकफरक मानिसहरूलाई फरकफरक क्षमता र वरदान प्रदान गर्नुहुन्छ, र फरकफरक मानिसहरूले फरकफरक कर्तव्य निर्वाह गर्दा उत्तम हुन्छ। तँ रोजीछानी गर्ने हुनु हुँदैन र तैँले आफ्नो रूचिको आधारमा कुनै कर्तव्य रोज्नु हुँदैन, तेरो आफ्नो इच्छासँग मिल्दो, सहज र सजिलो कर्तव्य मात्र छान्‍नु हुँदैन। यो गलत हो। यो तेरो सारा हृदयले कर्तव्य गर्नु होइन, यो त कर्तव्य निर्वाह गर्नु नै होइन। कुनै कर्तव्य निर्वाह गर्नको लागि सर्वप्रथम तैँले आफ्नो सारा हृदय त्यसैमा लगाउनुपर्छ। त्यसपछि, तैँले जे गरिरहेको भए पनि, चाहे त्यो कार्य ठूलो होस् वा सानो, फोहोरी होस् वा थकानयुक्त, मानिसहरूको अगाडि गरिने होस् वा तिनीहरूले नदेख्नेगरी गरिने, वा चाहे त्यो महत्त्वपूर्ण होस् वा महत्त्वहीन, तैँले ती सबैलाई आफ्नो कर्तव्य ठान्नुपर्छ र आफ्नो सारा हृदय, सारा दिमाग र सारा शक्तिले कामकुराहरू गर्ने सिद्धान्त पालना गर्नुपर्छ। आफ्नो कर्तव्य निर्वाह गरेपछि, यदि तँलाई तैँले गरेका केही कामबारे तेरो विवेक पूर्ण सफा छैन, र तैँले आफ्नो सारा हृदय त्यसमा लगाएको भए पनि तेरा केही काम राम्ररी पूरा भएका छैनन् र तेरो प्रयासका नतिजाहरू खासै राम्रा छैनन् भन्ने अनुभूति हुन्छ भने, तैँले के गर्नुपर्छ? कतिपय मानिसहरू यस्तो सोच्छन्, “हुन त, मैले आफ्नो सारा हृदय मेरो कर्तव्यमा लगाएको छु, तर नतिजाहरू खासै राम्रा भएनन्। त्यो मेरो समस्या होइन। अब त्यो परमेश्‍वरकै हातमा छ।” यो कस्तो विचार हो? के यो सही विचार हो? तिनीहरूले परमेश्‍वरको निम्ति साँच्चिकै आफूलाई अर्पित गरिरहेका छैनन् किनकि तिनीहरू सत्यता खोजेर समस्याहरू समाधान गर्न अनिच्छुक छन्; तिनीहरू परमेश्‍वरलाई सन्तुष्ट पार्न अनिच्छुक छन् र तिनीहरू अझै पनि आफ्नो कर्तव्यमाथि लापर्बाह र झाराटारुवा दृष्टिकोण राख्छन्। यस्ता मानिसहरूमा हृदय नभएझैँ देखिन्छ। जब हामी तेरो सारा हृदयले तेरो कर्तव्य गर्नेबारे कुरा गर्छौँ, त्यसको मतलब तेरो पूरै हृदय प्रयोग गर्नु हो—तैँले आधा मनले आफ्नो कर्तव्य गर्न मिल्दैन, तैँले आफूलाई समर्पित गर्नुपर्छ, ध्यानपूर्वक आफ्नो कर्तव्य निर्वाह गर्नुपर्छ, आफ्नो बफादारी देखाउनुपर्छ, कामकुराहरू राम्ररी गरिनेछ भन्‍ने सुनिश्‍चित गर्न जिम्मेवार मनोवृति अँगाल्नुपर्छ, र आफूले हासिल गर्नुपर्ने नतिजाहरू हासिल गर्नुपर्छ। त्यसपछि मात्र यसलाई आफ्नो सारा हृदयले कर्तव्य निर्वाह गरेको भन्न सकिन्छ। यदि तैँले तेरो कर्तव्यका नतिजाहरू खासै राम्रा नभएको देखिस् र मनमनै यस्तो सोचिस् भने, “मैले आफूले सक्दो राम्रो गरेको छु। मैले निन्द्रा त्यागेको छु, खाना छोडेको छु, र राती अबेरसम्म बसेको छु, कहिलेकाहीँ अरूहरू आराम गर्न र डुल्न निस्केको बेला पनि म गइनँ। मैले कठिनाइहरू सहेको छु र देहसुखको लोभ गरेको छुइनँ। त्यसको मतलब मैले आफ्नो सारा हृदयले आफ्नो कर्तव्य निर्वाह गरेको छु।” के यो विचार सही हो? तैँले समय लगाएको र परिश्रम गरेको छस्। बाहिरी रूपमा, तैँले यी सबै कार्यहरू गरेजस्तो देखिन्छ, तर तैँले प्राप्त गरेका नतिजाहरू राम्रा छैनन्, र तँ यसको जिम्मेवारी स्विकार्दैनस् र यसप्रति मतलब राख्दैनस्। के यो तेरो सारा हृदयले तेरो कर्तव्य गर्नु हो त? (होइन।) यो तेरो सारा हृदयले तेरो कर्तव्य गर्नु होइन। जब कुनै व्यक्तिले कुनै काम आफ्नो सारा हृदयले गरिरहेको छ कि छैन भनी परमेश्‍वरले निर्धारण गर्नुहुन्छ, उहाँले के कुरा हेर्नुहुन्छ? एकातिर, उहाँले तँ त्यो कुरालाई विवेकी र जिम्मेवार मनोवृतिले लिन्छस् कि लिँदैनस् भनी हेर्नुहुन्छ। अर्कोतिर, तैँले त्यो काम गर्दा तँ के सोचिरहेको हुन्छस्, तैँले आफूले निर्वाह गर्नुपर्ने कर्तव्य ध्यानपूर्वक निर्वाह गरिरहेको छस् कि छैनस्, र तैँले निरन्तर रूपमा सत्यता सिद्धान्तहरूबमोजिम त्यो गरिरहेको छस् कि छैनस्, अनि तँलाई कठिनाइ आइपर्दा आफूले राम्ररी कर्तव्य निर्वाह गर्न सकूँ भनेर मन लगाएर सत्यता खोजिरहेको हुन्छस् कि हुँदैनस् भनी हेर्नुहुन्छ। मान्छेले कामकुराहरू गर्दा परमेश्‍वरले हेर्नुहुन्छ र जाँच गर्नुहुन्छ। उहाँ तिनीहरूको हृदयमा सधैँ हेरिरहनुहुन्छ। मानिसहरूलाई थाहा नभए पनि, तिनीहरूले कहिलेकाहीँ उहाँले जाँच्‍नुभएको चाल पाउँछन्। कतिपय मानिसहरू आफ्नो कर्तव्यमा सधैँ लापर्बाह र झाराटारुवा हुन्छन्, र अन्ततः परमेश्‍वरले वातावरणको बन्दोबस्त गरेर तिनीहरूको खुलासा गर्नुहुन्छ। त्यस बिन्दुमा, तिनीहरूले उहाँद्वारा परित्याग गरिएको महसुस गर्छन्, अनि सबैले बुझ्छन् कि तिनीहरू विश्‍वासीजस्ता देखिँदैनन्—तिनीहरू अविश्‍वासी, दियाबलस, र शैतानजस्ता देखिन्छन्। यस्ता मानिसहरू तिनीहरूको कर्तव्य गराइको क्रममा हटाइन्छन्। कतिपय मानिसहरू आफ्ना कर्तव्य निर्वाह गर्ने क्रममा आफूबारे बारम्बार चिन्तन गर्छन्। कहिलेकाहीँ तिनीहरूले प्राप्त गर्ने नतिजाहरू राम्रा हुँदैनन्, वा कुनै समस्या उत्पन्न हुन्छ, र तिनीहरूले त्यो कुरा आफ्नो हृदयमा महसुस गर्न सक्छन्, अनि तिनीहरू यस्तो सोच्छन्, “के म फेरि पनि लापर्बाह र झाराटारुवा बनिरहेको छु?” तिनीहरूले धिक्‍कारिएको अनुभूति गर्छन्। यस्तो कसरी हुन्छ? त्यो परमेश्‍वरले गराउनुभएको हो, त्यो पवित्र आत्माको अन्तर्दृष्टि हो। त्यसोभए, परमेश्‍वरले किन तँलाई अन्तर्दृष्टि दिइरहनुभएको छ? उहाँले केको आधारमा तँलाई अन्तर्दृष्टि दिइरहनुभएको छ? उहाँले कुन प्रसङ्गमा तँलाई धिक्‍कारिरहनुभएको छ? यसमा तँसित सही मानसिकता हुनुपर्छ र तैँले यसो भन्नुपर्छ, “मैले मेरो सारा हृदयले आफ्नो कर्तव्य निभाउनुपर्छ, त्यसको मतलब सत्यताबमोजिम त्यो निर्वाह गर्नु हो। के मैले साँच्चिकै आफ्नो सारा हृदयले आफ्नो कर्तव्य गरेको छु त?” यदि तँ यसरी यसबारे विचार गरिरहन्छस् भने, परमेश्‍वरले तँलाई अन्तर्दृष्टि दिनुहुनेछ र तँलाई यस्तो महसुस गराउनुहुनेछ, “मैले त्यो कार्य मेरो सारा हृदयले गरिनँ। मलाई त राम्रै गरिरहेछु जस्तो लाग्थ्यो, मैले १०० मा ९९ अङ्क ल्याउनुपर्थ्यो। तर अहिले देख्दै छु, यथार्थ त्यस्तो रहेनछ—वास्तवमा म जसोतसो पास गर्न सक्‍ने मात्र रहेछु।” त्यसपछि मात्र तैँले परमेश्‍वर सन्तुष्ट हुनुहुन्‍न भनेर थाहा पाउनेछस्। यो परमेश्‍वरले तँलाई अन्तर्दृष्टि दिनुभएको र तैँले वास्तवमा कति राम्ररी आफ्नो कर्तव्य निर्वाह गर्छस् र उहाँका मापदण्डहरूबाट तँ अझै कति टाढा छस् भनी तँलाई बुझाउनुभएको हो। यदि कोही आफ्नो कर्तव्य गराइमा न्युनतम मापदण्डभन्दा निकै तल भए पनि, के परमेश्‍वरले उसलाई अन्तर्दृष्टि दिनुहुनेछ? सायद दिनुहुनेछैन। परमेश्‍वरले कसलाई अन्तर्दृष्टि दिनुहुन्छ? पहिलो, सत्यतालाई प्रेम गर्नेहरूलाई; दोस्रो, आज्ञाकारी मनोवृति भएकाहरूलाई; तेस्रो, सत्यताको तृष्णा गर्नेहरूलाई; र चौथो, हरेक हिसाबमा आफूमाथि जाँच र चिन्तन गर्नेहरूलाई। परमेश्‍वरको अन्तर्दृष्टि प्राप्त गर्न सक्ने मानिसहरू यिनै हुन्। यस तरिकाले अभ्यास र अनुभव गरेपछि, तेरो सारा हृदयले आफ्नो कर्तव्य गर्ने तेरो व्यक्तिगत अनुभव—अर्थात् सत्यता अभ्यासको यो पक्ष र वास्तविकताको यो पक्ष—झन्झन् बढेर अझ ठूलोठूलो हुँदै जानेछ। बिस्तारै, कस्ता मानिसहरूले आफ्नो सारा हृदयले कर्तव्य निर्वाह गर्छन् र कस्ता मानिसहरू गर्दैनन् भन्नेबारे र कर्तव्य निभाउनेप्रति विविध व्यक्तिहरूको मनोवृति र व्यवहारहरूबारे तँ प्रस्ट हुनेछस्। जब तैँले आफूलाई चिन्छस्, तँ अरूलाई चिन्न सक्षम हुनेछस्, र तँ आफ्नो कर्तव्यमा झन्झन् ध्यानमग्‍न बन्दै जानेछस्। तैँले लापर्बाहीपन वा झाराटारुवा हुने अवस्थालाई थोरै पनि बेवास्ता गर्नेछैनस्, र त्यो समस्या समाधान गर्न सत्यता खोज्न सक्नेछस्। आफ्नो कर्तव्य निर्वाह गर्ने क्रममा तैँले सिद्धान्तहरूबमोजिम कामकुराहरू सम्हाल्न सक्नेछस्, तैँले झन्झन् बढी सत्यता अभ्यास गरिरहेको हुनेछस्, अनि तेरो हृदय स्थिर र शान्त हुनेछ। यदि कुनै दिन तैँले आफ्नो कर्तव्य राम्ररी ननिभाएको तँलाई हृदयमा थाहा भयो भने, तैँले के गर्नुपर्छ? तैँले त्यसबारे मनन गर्नुपर्छ, जानकारी लिनुपर्छ, अनि अरूसँग सल्लाह माग्‍नुपर्छ, त्यसपछि तैँले थाहै नपाई त्यस विषयमा बुझाइ प्राप्त गर्नेछस्। के यसले तँलाई आफ्नो कर्तव्य गराइमा मद्दत गर्नेछैन र? (गर्नेछ।) त्यो उपयोगी हुनेछ। तैँले जुनै कर्तव्य निर्वाह गरिरहेको भए पनि यही नै हुनेछ। मानिसहरूले आफ्नो सारा हृदयले कर्तव्य निभाउने, सत्यताका सिद्धान्तहरू खोज्‍ने, र आफ्नो कोसिसमा लागिपर्ने गरुन्जेल, तिनीहरूले अन्त्यमा नतिजा प्राप्त गरिछोड्‍नेछन्। 

अंश ३१

मानिसहरूसँग भ्रष्ट स्वभावहरू हुने भएकाले उनीहरू आफ्ना कर्तव्यहरू निर्वाह गर्दा अक्सर झारा टारुवा र लापरवाह हुन्छन्। यो सबैभन्दा गम्भीर समस्यामध्ये एक हो। यदि मानिसहरूले आफ्ना कर्तव्यहरू उचित तरिकाले गर्ने हो भने, पहिला झारा टारुवा शैली र लापरवाहीपनको यो समस्या हल गर्नुपर्छ। उनीहरूसँग यस्ता झारा टारुवा र लापरवाही मनोवृत्ति भइन्जेलसम्म, उनीहरू आफ्ना कर्तव्यहरू उचित तरिकाले गर्न सक्षम हुनेछैनन्। त्यसको अर्थ, झारा टारुवा शैली र लापरवाहीपनको समस्या समाधान गर्नु अत्यन्तै महत्त्वपूर्ण छ। त्यसोभए, उनीहरूले कसरी यसलाई अभ्यास गर्नुपर्छ? सर्वप्रथम, उनीहरूले आफ्नो मनस्थितिको समस्या समाधान गर्नुपर्छ; उनीहरूले आफ्ना कर्तव्यहरूलाई सही तरिकाले लिनुपर्छ, छली र बेपरवाह हुने अभिप्राय राख्नुहुन्न, गम्भीरतासाथ र जिम्मेवारीको भावले काम गर्नुपर्छ। कर्तव्य परमेश्‍वरको लागि निर्वाह गरिन्छ, कुनै व्यक्तिको लागि गरिँदैन; यदि मानिसहरू परमेश्‍वरको जाँच स्वीकार गर्न सक्षम छन् भने, उनीहरूसित सही मनस्थिति हुनेछ। त्यसबाहेक, मानिसहरूले केही काम गरेपछि त्यसलाई जाँच्नुपर्छ र त्यसबारे चिन्तन गर्नुपर्छ, अनि यदि उनीहरूको हृदयमा कुनै असहजता छ, र राम्ररी निरीक्षण गर्दा साँच्‍चै समस्या रहेको पत्ता लाग्यो भने, उनीहरूले त्यसमा परिवर्तनहरू गर्नुपर्छ; यी परिवर्तनहरू गरिसकेपछि उनीहरूले हृदयमा सहजता महसुस गर्नेछन्। जब मानिसहरूले असहजता महसुस गर्छन्. यसले कुनै समस्या छ भन्‍ने प्रमाणित गर्छ र उनीहरूले आफूले गरेको कुरालाई, विशेष गरी मुख्य चरणहरूलाई लगनशील भई जाँच गर्नुपर्छ। यो आफ्‍नो कर्तव्यलाई पूरा गर्ने कार्यप्रतिको गम्भीर, जिम्‍मेवार मनोवृत्ति हो। जब व्यक्ति गम्भीर बन्न सक्छ, उसले जिम्‍मेवारी लिन्छ, र आफ्‍नो सारा हृदय र शक्ति लगाउँछ, तब काम उचित तरिकाले पूरा हुनेछ। कहिलेकहीँ, तँ गलत मनस्थितिमा हुन्छस्, र तैँले दिनको उज्यालोजस्तो स्पष्ट समस्या पनि पत्ता लगाउन वा भेट्टाउन सक्दैनस्। यदि तँ सही मनस्थितिमा हुन्थिस् भने, पवित्र आत्‍माको अन्तर्दृष्टि र अगुवाइद्वारा, तैँले समस्या पहिचान गर्न सक्‍नेथिइस्। यदि पवित्र आत्‍माले तँलाई डोऱ्याउँदै र सचेत गराउँदै हृदयमा स्पष्ट हुन र गल्ती कहाँ छ भनेर जान्‍न सहायता गर्नुभएको भए, तँ विचलनलाई सच्याएर सत्यता सिद्धान्तहरूका लागि लागिपर्न सक्नेथिइस्। यदि तँ गलत मनस्थितिमा भएको अनि बेहोसी र लापरवाह बनेको भए, के तैँले यो गल्ती देख्न सक्‍नेथिइस्? तैँले देख्‍न सक्‍नेथिइनस्। यसबाट के देखिन्छ? यसले के देखाउँछ भने मानिसहरूले आफ्नो कर्तव्य राम्ररी निर्वाह गर्न सहकार्य गर्नु अत्यन्तै महत्त्वपूर्ण छ; तिनीहरूको मनस्थिति एकदमै महत्त्वपूर्ण छ, र तिनीहरूले आफ्‍ना सोच र विचारहरू कता निर्देशित गर्छन् भन्‍ने पनि महत्त्वपूर्ण छ। मानिसहरूको मनस्थिति कस्तो छ, र आफ्ना कर्तव्यहरू पूरा गर्ने क्रममा तिनीहरूले कति शक्ति लगाउँछन् सो परमेश्‍वरले सूक्ष्म जाँचपड्ताल गर्नुहुन्छ र देख्‍न सक्‍नुहुन्छ। मानिसहरूले आफूले गर्ने कार्यमा तिनीहरूको सारा हृदय र शक्ति लगाउनु निकै महत्त्वपूर्ण छ। तिनीहरूको सहकार्य महत्त्वपूर्ण तत्व हो। यदि मानिसहरूले आफूले पूरा गरेका कर्तव्यहरू र आफूले गरेका कुराहरूमा कुनै पछुतो नगर्ने, र परमेश्‍वरको निम्ति ऋणी नबन्‍ने प्रयास गरे भने मात्रै, तिनीहरूले आफ्‍नो सम्पूर्ण हृदय र शक्तिले काम गरिरहेका हुन्छन्। यदि तँ आफ्नो कर्तव्य निभाउन पूरै हृदय र शक्ति निरन्तर लगाउन सक्दैनस्, यदि तँ लापरवाह र झारा टारुवा भइरहन्छस्, र कामलाई ठूलो हानि पुऱ्याउँछस्, अनि परमेश्‍वरले माग गर्ने परिणाम हासिल गर्न सक्दैनस् भने, तँलाई एउटै कुरा हुन सक्छ: तँ हटाइनेछस्। अनि के त्यसपछि पछुतो गर्ने अझै समय रहनेछ? रहनेछैन। यी कार्यहरू अनन्त विलाप, कलङ्क हुनेछन्! निरन्तर लापरवाह र झाराटारुवा हुनु कलङ्क हो, यो गम्भीर अपराध हो—हो कि होइन? (हो।) तैँले आफ्नो दायित्व, र गर्नुपर्ने सबै कुरा आफ्नो सारा हृदय र शक्तिले पूरा गर्ने प्रयास गर्नैपर्छ, तँ लापरवाह र झाराटारुवा पटक्कै हुनु हुँदैन, वा पछुतो गर्नुपर्ने ठाउँ छोड्नैहुँदैन। यदि तैँले त्यसो गर्न सकिस् भने, तेरो कर्तव्य निर्वाहलाई परमेश्‍वरले स्मरण गर्नुहुनेछ। परमेश्‍वरले स्मरण गर्ने कुराहरू असल कार्य हुन्। त्यसोभए, परमेश्‍वरले खुशीसाथ स्मरण नगर्ने कुराहरू के-के हुन् त? (ती अपराधहरू र दुष्ट कर्महरू हुन्।) यदि वर्तमानमा तीबारे यसरी व्याख्या गरियो भने तैँले ती दुष्ट कार्यहरू हुन् भनेर स्वीकार नगर्न सक्छन्, तर यदि यी कुराहरूको गम्‍भीर परिणामहरू देखा पर्ने दिन आयो, र तिनले नकरात्मक प्रभाव उत्पन्न गराए भने, यी कुराहरू व्यवहारगत अपराध मात्रै होइनन्, ती दुष्ट कार्यहरू नै हुन् भन्‍ने तैँले थाहा पाउनेछस्। जब तैँले यस्तो महसुस गर्छस्, तँलाई पछुतो हुनेछ, र तैँले मनमनै विचार गर्नेछस्: “मैले अलिकति होसियारी अपनाएको भए हुनेथियो! सुरुमै अलिकति बढी सोचेको र प्रयास गरेको भए, यो परिणामलाई पन्छ्याउन सकिन्थ्यो।” तेरो हृदयबाट यो अनन्त कलङ्कलाई कुनै कुराले पनि हटाउन सक्‍नेछैन, र यदि यसले तँलाई स्थायी रूपमा ऋणी तुल्यायो भने तँ समस्यामा पर्नेछस्। त्यसैले, तैँले आज प्रत्येक कर्तव्यलाई सफा विवेकले, कुनै पछुतोविना, र परमेश्‍वरले स्मरण गर्ने शैलीमा पूरा गर्न आफ्नो सारा हृदय र शक्ति परमेश्‍वरले तँलाई दिएको आज्ञामा लगाउने प्रयास गर्नैपर्छ। तैँले जे गरे पनि, लापरवाह र झाराटारुवा नबन्। यदि तैँले आवेगमा गल्ती गरिस् र त्यो गम्भीर अपराध हो भने, यो अनन्त कलङ्क बन्नेछ। तँलाई पछुतो भइसकेपछि, तैँले त्यो परिपूर्ति गर्न सक्नेछैनस्, र त्यो स्थायी पछुतो हुनेछ। यी दुवै मार्ग स्पष्ट रूपमा देखिनुपर्छ। परमेश्‍वरको प्रशंसा पाउन तैँले रोज्नुपर्ने मार्ग कुन हो? आफ्‍नो कर्तव्य सारा हृदय र शक्तिले पूरा गर्नु, र कुनै पनि पछुतो नहुने गरी असल कार्यहरू गर्ने तयारी गर्नु र त्यस्ता कार्यहरू बढाउनु। तैँले जे गरे पनि, अरूको कर्तव्य पालनमा बाधा पुग्ने दुष्ट काम नगर्, सत्यता र परमेश्‍वरविरुद्ध हुने परमेश्‍वरको प्रतिरोध गर्ने कुनै पनि काम नगर्, र आफूलाई जीवनभरि पछुतोमा नहाल्। व्यक्तिले धेरै अपराध गरेको छ भने के हुन्छ? तिनीहरूले परमेश्‍वरको उपस्थितिमा तिनीहरूमाथि उहाँको क्रोध ल्याइरहेका हुन्छन्! यदि तैँले अझै बढी अपराध गर्छस् भने, र तँप्रतिको परमेश्‍वरको क्रोध अझै बढ्दै गयो भने, अन्तिममा तँलाई दण्ड हुनेछ।

बाहिरबाट हेर्दा, आफ्ना कर्तव्यहरू निर्वाह गर्ने समयभरि कतिपय मानिसहरूसँग कुनै पनि गम्भीर समस्या नभएजस्तो देखिन्छ। तिनीहरूले खुल्लमखुल्ला कुनै दुष्ट काम गर्दैनन्; तिनीहरूले अवरोध वा बाधा ल्याउँदैनन्, वा तिनीहरूले दुष्टले गर्ने काम गर्दैनन्, र तिनीहरू ख्रीष्टविरोधीहरूको मार्गमा हिँड्दैनन्। आफ्ना कर्तव्यहरू पूरा गर्ने क्रममा, तिनीहरूले कुनै ठूलो गल्ती गर्दैनन् वा सिद्धान्तहरूसँग सम्‍बन्धित समस्याहरू पैदा हुँदैनन्, तर थाहै नपाई केही वर्षमा नै तिनीहरूले सत्यतालाई पटक्‍कै स्वीकार नगरेको, तिनीहरू अविश्‍वासीहरूजस्ता भएको कुरा खुलासा हुन्छ। किन यसो हुन्छ त? अन्य मानिसहरूले समस्या देख्दैनन्, तर परमेश्‍वरले यी मानिसहरूको हृदयको गहिराइलाई जाँच्‍नुहुन्छ, र समस्या देख्‍नुहुन्छ। तिनीहरू आफ्ना कर्तव्यहरूको पालनमा सधैँ झारा टार्ने र पश्‍चात्तापहीन रहँदै आएका हुन्छन्। समय बित्दै जाँदा, प्राकृतिक रूपमै तिनीहरूको खुलासा हुन्छ। पश्‍चात्तापहीन हुनु भनेको के हो त? यसको अर्थ के हो भने, तिनीहरूले सधैँ आफ्ना कर्तव्यहरू निर्वाह गरेका भए पनि तिनीहरूमा तीप्रति सधैँ गलत मनोवृत्ति रहेको हुन्छ, अर्थात् बेहोसी र अल्याङटल्याङ गर्ने, लापरवाह आचरण, र तिनीहरू कहिल्यै पनि विवेकशील हुँदैनन्, आफ्ना कर्तव्यहरूलाई आफ्नो पूरै हृदय दिने कुरा त परै जाओस्। तिनीहरूले थोरै प्रयास गर्न सक्छन्, तर तिनीहरूले झारा टार्ने काम मात्रै गरिरहेका हुन्छन्। तिनीहरूले आफ्ना कर्तव्यहरूमा आफ्नो सम्पूर्णता दिइरहेका हुँदैनन्, र तिनीहरूको अपराधको कहिल्यै अन्त्य हुँदैन। परमेश्‍वरको नजरबाट हेर्दा तिनीहरूले कहिल्यै पश्‍चात्ताप गरेका हुँदैनन्; तिनीहरूले सधैँ झारा टार्ने काम गर्दै र लापरवाह हुँदै आएका हुन्छन् र तिनीहरूमा कहिल्यै कुनै परिवर्तन भएको हुँदैन—अर्थात्, तिनीहरूले आफ्‍नो हातको दुष्टतालाई त्याग्दैनन् र उहाँको सामुन्ने पश्‍चात्ताप गर्दैनन्। परमेश्‍वरले तिनीहरूमा पश्‍चात्तापको मनोवृत्ति देख्‍नुहुन्‍न, र उहाँले तिनीहरूको मनोवृत्ति बदलिएको देख्‍नुहुन्‍न। तिनीहरूले त्यस्तै मनोवृत्ति र विधिअनुसार आफ्ना कर्तव्यहरूलाई र परमेश्‍वरका आज्ञाहरूलाई निरन्तरता दिन्छन्। पूरै समय, यो जिद्दी, कट्टर स्वभावमा कुनै परिवर्तन आउँदैन, यति मात्र होइन, तिनीहरूले कहिल्यै पनि परमेश्‍वरप्रति ऋणी अनुभव गरेका हुँदैनन्, तिनीहरूको लापरवाहीपन र झारातिराइ अपराध हो, दुष्कर्म हो भन्‍ने तिनीहरूले कहिल्यै अनुभव गरेका हुँदैनन्। तिनीहरूको हृदयमा, कुनै पनि ऋणी अनुभव, कुनै पछुतो, कुनै आत्मधिक्कार हुँदैन, आत्म-दोषारोपणको कुरा त परै राखौँ। अनि समय बित्दै जाँदा, परमेश्‍वरले यस्तो प्रकारको मानिसलाई सुधार गर्न सकिँदैन भन्‍ने देख्‍नुहुन्छ। परमेश्‍वरले जे भन्‍नुभए पनि, र तिनीहरूले जति धेरै प्रवचन सुने पनि वा तिनीहरूले जति धेरै सत्यता बुझे पनि, तिनीहरूको हृदयमा प्रभाव पर्दैन र तिनीहरूको मनोवृत्ति परिवर्तन हुँदैन वा गलत बाटोबाट फर्की आउँदैन। परमेश्‍वरले यो देख्‍नुहुन्छ र भन्‍नुहुन्छ: “यो व्यक्तिको निम्ति कुनै आशा छैन। मैले भन्‍ने केही कुराले पनि तिनीहरूको हृदयलाई छुँदैन, र मैले भन्‍ने कुनै कुराले पनि तिनीहरूलाई गलत बाटोबाट फर्काउँदैन। तिनीहरूलाई परिवर्तन गर्ने कुनै माध्यम नै छैन। यो व्यक्ति आफ्‍नो कर्तव्य पू्रा गर्नको निम्ति उपयुक्त छैन, र तिनीहरू मेरो घरमा सेवा गर्ने योग्यका छैनन्।” किन परमेश्‍वरले यसो भन्‍नुहुन्छ त? किनभने जब तिनीहरूले आफ्‍नो कर्तव्य निभाउँछन् र काम गर्छन्, तिनीहरू निरन्तर लापरवाह र झाराटारुवा हुन्छन्। तिनीहरूलाई जति नै काटछाँट र निराकरण गरिए पनि, र तिनीहरूप्रति जति नै सहनशीलता र धैर्यता देखाए पनि, त्यसको कुनै प्रभाव हुँदैन र त्यसले तिनीहरूलाई पश्‍चात्ताप गराउन वा बदल्न सक्दैन। यसले तिनीहरूलाई कर्तव्य राम्ररी निभाउने तुल्याउन सक्दैन, यसले तिनीहरूलाई सत्यता खोजी गर्ने मार्ग लिन दिँदैन। त्यसकारण, यो व्यक्तिलाई सुधार गर्न सकिँदैन। जब त्यो व्यक्तिलाई सुधार गर्न सकिँदैन भन्‍ने परमेश्‍वरले निर्धारित गर्नुहुन्छ, के उहाँले यो व्यक्तिलाई अझै पनि पक्रिराख्‍नुहुनेछ त? उहाँले त्यसो गर्नुहुनेछैन। परमेश्‍वरले तिनीहरूलाई छाडिदिनुहुनेछ। कतिपय मानिसहरू सधैँ यसो भन्दै बिन्ती गर्छन्, “हे परमेश्‍वर, मसँग कठोर व्यवहार नगर्नुहोस्, मलाई कष्ट नदिनुहोस्, मलाई अनुशासनमा नराख्‍नुहोस्। मलाई केही स्वतन्त्रता दिनुहोस्! मलाई अलिअलि लापरवाही र औपचारिकताको लागि मात्र काम गर्न दिनुहोस्! म अलिअलि छाडा बनूँ! म आफ्नै मालिक बनूँ!” तिनीहरू बन्धनमा बस्‍न चाहँदैनन्। परमेश्‍वर भन्‍नुहुन्छ, “तैँले सही मार्गमा हिँड्न नचाहने हुनाले, म तँलाई जान दिनेछु। म तँलाई बेलगाम छोडिदिनेछु। जा अनि तँलाई जे मन लाग्छ त्यही गर्। म तँलाई मुक्ति दिनेछैन, किनभने तँलाई सुधार गर्न सकिँदैन।” सुधार गर्न नसकिनेहरूमा विवेकको अनुभूति हुन्छ त? के तिनीहरूसँग ऋणी भएको आभास हुन्छ त? के तिनीहरूसँग दोषारोपणको आभास हुन्छ त? के तिनीहरूले परमेश्‍वरको धिक्कार, अनुशासन, प्रहार, र न्यायलाई अनुभूति गर्न सक्छन् त? तिनीहरूले यो कुरा अनुभूति गर्न सक्दैनन्। यी कुराहरूको बारेमा तिनीहरू अनभिज्ञ हुन्छन्; तिनीहरूको हृदयमा यी कुराहरू अस्पष्ट रूपमा हुन्छन् वा नहुन पनि सक्छन्। जब कुनै व्यक्ति यो चरणसम्म आइपुग्छ र उसको हृदयमा अबउप्रान्त परमेश्‍वर नै हुनुहुन्‍न, तब के उसले मुक्ति प्राप्त गर्न सक्छ त? यो कुरा भन्‍न एकदमै गार्हो छ। जब व्यक्तिको विश्‍वास त्यस्तो बिन्दुमा आइपुगेको हुन्छ, तिनीहरू खतरामा हुन्छन्। यो परिणाम टार्न र त्यस्तो स्थिति पैदा नहुने कुरा सुनिश्चित गर्नको लागि, तिमीहरूले कसरी खोजी गर्नुपर्छ, कसरी अभ्यास गर्नुपर्छ र कुन मार्ग रोज्नुपर्छ भन्‍नेबारे के तिमीहरूलाई थाहा छ? सबैभन्दा महत्त्वपूर्ण कुरा त, सर्वप्रथम सही मार्ग रोज्नुपर्छ र त्यसपछि तिमीले हाल निर्वाह गर्नुपर्ने कर्तव्यलाई राम्रोसँग निर्वाह गर्नमा ध्यान केन्द्रित गर्नुपर्छ। यो नै न्युनतम मानक, सबैभन्दा आधारभूत मानक हो। यसकै आधारमा तिमीहरूले सत्यता खोज्नुपर्छ र आफ्नो कर्तव्य पर्याप्त मात्रामा पूरा गर्ने मानकहरूका लागि प्रयास गर्नुपर्छ। किनभने तँलाई परमेश्‍वरसँग जोड्ने बन्धनलाई सबैभन्दा स्पष्ट रूपमा प्रतिबिम्‍बित गर्ने कुरा भनेको परमेश्‍वरले तँलाई सुम्पने विषयहरू र उहाँले तँलाई अह्राउनुहुने कर्तव्यहरूप्रति तैँले गर्ने व्यवहार, र तँसँग भएको मनोवृत्ति हो। सबैभन्दा प्रत्यक्ष रूपमा देखिने र सबैभन्दा व्यावहारिक कुरा यही हो। परमेश्‍वर कुरिरहनुभएको छ; उहाँ तेरो मनोवृत्ति हेर्न चाहनुहुन्छ। यो महत्त्वपूर्ण मोडमा, तैँले झट्टै परमेश्‍वरलाई आफ्नो स्थान थाहा दिनुपर्छ, उहाँको आज्ञा स्विकार्नुपर्छ र आफ्नो कर्तव्य राम्ररी निभाउनुपर्छ। जब तैँले यो महत्त्वपूर्ण कुरालाई बुझेर परमेश्‍वरले तँलाई दिनुभएको आज्ञा पूरा गर्छस्, तब परमेश्‍वरसँगको तेरो सम्‍बन्ध सामान्य बन्‍नेछ। जब परमेश्‍वरले तँलाई कुनै काम सुम्पनुहुन्छ वा कुनै निश्‍चित कर्तव्य पूरा गर्न लगाउनुहुन्छ, तब यदि तेरो मनोवृत्ति सतही र उदासीन किसिमको हुन्छ, र तैँले यसलाई गम्भीरतासाथ् लिँदैनस् भने, के यो तेरो सारा हृदय र शक्ति दिनुको ठिक विपरीत कुरा हुँदैन र? के तँ यसरी आफ्नो कर्तव्य राम्ररी निभाउन सक्छस्? पक्कै पनि सक्दैनस्। तैँले आफ्नो कर्तव्य पर्याप्त रूपमा निभाउने छैनस्। त्यसकारण, आफ्‍नो कर्तव्य पूरा गर्दा तैँले धारण गर्ने मनोवृत्ति, साथै तैँले छनौट गर्ने विधि र मार्ग पनि महत्त्वपूर्ण हुन्छन्। तिनीहरूले जति नै वर्ष परमेश्‍वरमा विश्‍वास गरेका भए पनि, आफ्नो कर्तव्य निभाउन नसक्नेहरूलाई हटाइनेछ।

अंश ३२

धेरै मानिसहरू लापरवाह र झारटारूवा तरिकले कर्तव्य निभाउँछन्, तिनीहरू कहिल्यै त्यसलाई गम्भीरतापूर्वक लिँदैनन्, यस्तो लाग्छ मानौँ तिनीहरू अविश्‍वासीहरूको लागि काम गरिरहेका छन्। सबैथोक एक मजाक हो जस्तो गर्दै, तिनीहरू कच्चा, सतही, उदासीन र लापरवाही ढङ्गले काम गर्छन्। यस्तो किन हुन्छ? तिनीहरू सेवा प्रदान गरिरहेका अविश्‍वासीहरू हुन्; तिनीहरू कर्तव्य निभाइरहेका गैरविश्‍वासीहरू हुन्। यस्ता मानिसहरू अत्यन्तै फटाहा हुन्छन्; तिनीहरू छाडा र अनियन्त्रित हुन्छन्, र तिनीहरू अविश्‍वासीहरूभन्दा कति पनि फरक हुँदैनन्। तिनीहरू आफ्नै लागि काम गर्दाचाहिँ, निश्‍चय नै लापरवाह र झाराटारूवा हुँदैनन्, तर कर्तव्य पालना गर्ने कुरामा चाहिँ तिनीहरू किन अलिकति पनि उत्साही वा परिश्रमी हुँदैनन्? तिनीहरूले जे गरे पनि, तिनीहरूले जुनसुकै कर्तव्य निभाए पनि, त्यसमा खेलाँचीपन र बदमासी हुन्छ। यस्ता मानिसहरू सधैँ लापरवाह र झाराटारूवा हुन्छन् र तिनीहरूभित्र कपट लुकेको हुन्छ। के यस्ता मानिसहरूसँग मानवता हुन्छ? तिनीहरूसँग निश्‍चय नै कुनै मानवता हुँदैन; न त तिनीहरूसँग अलिकति पनि विवेक वा समझ नै हुन्छ। छाडा गधा वा छाडा घोडाजस्तै तिनीहरूलाई पनि निरन्तरको व्यवस्थापन र रेखदेख चाहिन्छ। तिनीहरू परमेश्‍वरको घरमाथि छल र कपट गर्छन्। के यसको मतलब तिनीहरूमा उहाँप्रति साँचो विश्‍वास छ भन्ने हो त? के तिनीहरू उहाँको लागि आफैलाई खर्चिरहेका छन् त? तिनीहरू निश्‍चय नै मापदण्डभन्दा तल हुन्छन् र तिनीहरू सेवा प्रदान गर्न पनि योग्य हुँदैनन्। यस्ता मानिसहरूलाई अरू कसैले काममा लगाएको भए, तिनीहरू केही दिनमै निकालिनेथिए। परमेश्‍वरको घरमा तिनीहरूलाई सेवा-कर्ता र कामदार भन्नु पूर्णत: सही हुन्छ, र तिनीहरूलाई निष्कासन मात्र गर्न सकिन्छ। धेरै मानिसहरू प्राय आफ्नो कर्तव्य पालना गर्ने क्रममा लापरवाह र झाराटारूवा हुन्छन्। काँटछाँट र निराकरण गरिने अवस्था आइपर्दा, तिनीहरू अझै पनि सत्यता स्विकार्न इन्कार गर्छन्, र जिद्दी गर्दै आफ्नो कुरा राख्छन् र परमेश्‍वरको घरले उनीहरूप्रति अन्याय गरेको अनि करुणा र सहिष्णुता नदेखाएको गुनासो पनि गर्छन्। के यो अनुचित होइन र? अझ वस्तुगत रूपमा भन्नुपर्दा, यो अहङ्कारी स्वभाव हो, र तिनीहरूसँग थोरै पनि विवेक र समझ हुँदैन। परमेश्‍वरमा साँच्चै विश्‍वास गर्नेहरूले कम्तीमा पनि सत्यता स्विकार्न अनि विवेक र समझ उल्लङ्घन नगरी काम गर्न सक्नुपर्छ। काँटछाँट र निराकरण स्विकार्न र समर्पित हुन नसक्ने मानिसहरू अति अहङ्कारी, आत्मधर्मी र केवल अविवेकी हुन्छन्। तिनीहरूलाई पशु भन्दा अत्युक्ति हुँदैन किनभने तिनीहरू आफूले गर्ने सबै काममा अत्यन्तै बेपरवाह हुन्छन्। तिनीहरू आफूलाई मन लागेअनुसार र परिणामको वास्तै नगरी काम गर्छन्; समस्याहरू आइपरे पनि तिनीहरू मतलब गर्दैनन्। यस्ता मानिसहरू सेवा प्रदान गर्न योग्य हुँदैनन्। तिनीहरूले आफ्नो कर्तव्य यसरी गर्ने हुनाले अन्य मानिसहरू तिनीहरूलाई देखिसहँदैनन् र भरोसा पनि गर्दैनन्। के त्यसोभए परमेश्‍वरले तिनीहरूलाई विश्‍वास गर्न सक्नुहुन्छ त? यो न्यूनतम मापदण्ड पनि पूरा नगर्नाले तिनीहरू सेवा प्रदान गर्न पनि अयोग्य हुन्छन् र तिनीहरूलाई निष्कासन गर्न मात्र सकिन्छ। केही मानिसहरू कत्ति अहङ्कारी हुन सक्छन्? तिनीहरू सधैँ जे पनि गर्न सक्छु भन्‍ने सोच्छन्; तिनीहरूको लागि जेसुकै बन्दोबस्त गरिए पनि, तिनीहरू भन्छन्, “यो निकै सहज छ; यो कुनै ठूलो कुरा होइन। म यो सम्हाल्न सक्छु। सत्यता सिद्धान्तहरूबारे मसँग सङ्गति गर्न मलाई कसैको आवश्यकता छैन; म आफ्नो ख्याल गर्न सक्छु।” यस्तै मनोवृत्तिको कारण अगुवा र सेवक दुवैले यस्ता मानिसहरूलाई देखिसहँदैनन् र तिनीहरूले गर्ने काममा भरोसा गर्दैनन्। के यिनीहरू अहङ्कारी र आत्मधर्मी मानिसहरू होइनन् र? यदि कुनै व्यक्ति अत्यन्तै अहङ्कारी र आत्मधर्मी छ भने, त्यो एकदमै लज्जाजनक व्यवहार हो, र त्यसमा कुनै परिवर्तन भएन भने, तिनीहरूले कहिल्यै आफ्नो कर्तव्य पर्याप्त मात्रामा गर्दैनन्। आफ्नो कर्तव्यपालनप्रति व्यक्तिको मनोवृत्ति कस्तो हुनुपर्छ? व्यक्तिसँग कम्तीमा पनि जिम्मेवारीपूर्ण मनोवृत्ति हुनुपर्छ। व्यक्तिमाथि जस्तोसुकै कठिनाइ र समस्याहरू आइपरे पनि उसले सत्यता सिद्धान्तहरू खोज्नुपर्छ, परमेश्‍वरको घरले माग गर्ने मापदण्ड बुझ्नुपर्छ, र कर्तव्य पालना गरेर कस्तो परिणाम प्राप्त गर्नुपर्छ भन्ने कुरा जान्नुपर्छ। यदि कसैले यी तीन कुराहरू बुझ्यो भने उसले आफ्नो कर्तव्य पर्याप्त मात्रामा निभाउन सक्छ। यदि व्यक्तिले सिद्धान्तहरू बुझ्छ, परमेश्‍वरको घरद्वारा तोकिएको मापदण्ड बुझ्छ, र आफूले प्राप्त गर्नुपर्ने नतिजाहरूबारे जानकार छ भने, उसले जुनसुकै कर्तव्य गरे पनि, के ऊसँग आफ्नो कर्तव्यपालनको लागि बाटो हुँदैन र? त्यसैले, कर्तव्यपालनप्रति व्यक्तिको मनोवृत्ति निकै महत्त्वपूर्ण हुन्छ। सत्यतालाई प्रेम नगर्नेहरू लापरवाह र झाराटारूवा तरिकाले कर्तव्य निभाउँछन्—तिनीहरूसँग सही मनोवृत्ति हुँदैन, तिनीहरू सत्यता सिद्धान्तहरू कहिल्यै खोजी गर्दैनन् र तिनीहरू परमेश्‍वरको घरका मापदण्डहरू र आफूले प्राप्त गर्नुपर्ने नतिजाहरूबारे कहिल्यै सोच्दैनन्। तिनीहरूले कसरी पर्याप्त मात्रामा आफ्नो कर्तव्य गर्न सक्छन्? यदि तँ इमान्दारीसाथ परमेश्‍वरमा विश्‍वास गर्ने व्यक्ति होस् भने, तँ लापरवाह र झाराटारूवा भएको बेला, तैँले उहाँलाई प्रार्थना गर्नुपर्छ र आफूबारे आत्मचिन्तन गर्नुपर्छ र आफूलाई चिन्नुपर्छ; तैँले आफ्ना भ्रष्ट स्वभावहरू त्याग्नुपर्छ, तैँले सत्यता सिद्धान्तहरूमाथि मेहनत गर्नुपर्छ, र उहाँले तय गर्नुभएका मापदण्डहरू पूरा गर्ने प्रयास गर्नुपर्छ। यदि तैँले यसरी आफ्नो कर्तव्य गरिस् भने, तैँले बिस्तारै परमेश्‍वरको घरका मापदण्डहरू पूरा गर्न सक्नेछस्। साँचो कुरा के हो भने, आफ्‍नो कर्तव्य राम्ररी पूरा गर्न त्यति गाह्रो छैन। यसको लागि विवेक र समझ हुनुपर्छ, र आफू सोझो र लगनशील हुनुपर्छ, त्यति भए पुग्छ। इमानदारीसाथ काम गरेर सफल बन्‍ने धेरै अविश्‍वासीहरू छन्। तिनीहरूलाई सत्यता सिद्धान्तहरूबारे केही पनि थाहा हुँदैन, र पनि तिनीहरू कसरी यति सफल हुन्छन्? किनभने तिनीहरू सावधान र लगनशील हुन्छन्, त्यसकारण तिनीहरूले उत्सुकतापूर्वक काम गर्न अनि सूक्ष्म कुराहरूमा ध्यान दिन, र यसरी सहजै काम पूरा गर्न सक्छन्। परमेश्‍वरको घरका कुनै पनि कर्तव्यहरू अति कठिन छैनन्। तैँले यसमा आफ्‍नो सारा हृदय लगाइस् र सक्दो प्रयास गरिस् भने, राम्रो काम गर्न सक्छस्। तँ सोझो छैनस्, र आफूले गर्ने कुनै पनि कुरामा तँ लगनशील हुँदैनस्, सधैँ आफूलाई समस्याबाट जोगाउने प्रयास गर्छस्, सधैँ लापरवाही गर्छस् र झारा टार्छस्, आफ्‍नो कर्तव्य राम्ररी पूरा गर्दैनस्, कामकुरा भताभुङ्ग गरेर परमेश्‍वरको घरमा हानि पुर्‍याउँछस् भने, त्यसको अर्थ तैँले दुष्कर्म गरिरहेको छस्, र यो परमेश्‍वरको निम्ति घृणित अपराध बन्‍नेछ। सुसमाचार सुनाउने महत्त्वपूर्ण क्षणमा, तैँले आफ्‍नो कर्तव्यमा राम्रो परिणाम हासिल गरिनस् र सकारात्मक भूमिका खेलिनस्, वा बाधा र व्यवधान ल्याइस् भने, परमेश्‍वरले स्वाभाविक रूपले तँलाई घृणा गर्नुहुनेछ र तँ हटाइनेछस् अनि तैँले मुक्ति पाउने मौका गुमाउनेछस्। यसमा तँलाई सदैव पछुतो हुनेछ! तँलाई आफ्‍नो कर्तव्य पूरा गरेकोमा परमेश्‍वरले उचाल्‍नु नै तैँले मुक्ति पाउने एक मात्र मौका हो। यदि तँ गैरजिम्‍मेवार भइस्, यसलाई हल्कासित लिएर लापरवाह र झाराटारूवा भइस् भने, तैँले यही मनोवृत्तिले सत्यता र परमेश्‍वरलाई लिनेछस्। यदि तँ अलिकति पनि इमानदार वा आज्ञाकारी छैनस् भने, तैँले कसरी परमेश्‍वरको मुक्ति प्राप्त गर्न सक्छस्? अहिले समय अत्यन्तै बहुमूल्‍य छ; हरेक दिन र हरेक पल महत्त्वपूर्ण छ। यदि तँ सत्यता खोजी गर्दैनस्, जीवन प्रवेशमा ध्यान दिँदैनस्, र लापरवाह र झाराटारूवा छस् र परमेश्‍वरलाई धोका दिन्छस् भने, त्यो साँच्‍चै समझहीन र खतरनाक कुरा हो! परमेश्‍वरले तँलाई घृणा गरेर हटाउनुहुनेबित्तिकै, पवित्र आत्माले तँमा काम गर्न छोड्नुहुनेछ, र त्यसलाई फेरि सुल्ट्याउनु सम्भव हुँदैन। कहिलेकाहीँ, व्यक्तिले एक मिनेटमा गर्ने कामले उसको जीवन नै बरबाद गर्न सक्छ। कहिलेकाहीँ, परमेश्‍वरको स्वभाव चिढ्याउने एउटै शब्दको कारण व्यक्तिलाई खुलासा गरेर निष्कासन गरिन्छ—के यो केही मिनेटकै अन्तरालमा हुनसक्ने कुरा होइन र? यो भनेको त्यस्ता केही मानिसहरूको जस्तै कुरा हो, जसले आफ्ना कर्तव्यहरू निभाए पनि निरन्तर लापरवाहीपूर्वक काम गर्छन्, असावधान व्यवहार गर्छन् र संयमबिना काम गर्छन्। तिनीहरू मूलत: अविश्‍वासी र गैरविश्‍वासीहरू हुन्, र तिनीहरूले जेसुकै गरे पनि काम मात्र बिगार्छन्। फलस्वरूप, त्यस्ता मानिसहरूले परमेश्‍वरको घरमा हानि पुर्‍याउने मात्र होइन, तिनीहरूले आफ्नो मुक्तिको अवसर पनि गुमाउँछन्। यसरी, तिनीहरूको कर्तव्य गर्ने योग्यता पनि रद्द हुन्छ। यसको मतलब तिनीहरूलाई खुलासा गरेर निकालिएको छ, जुन निकै दु:खद कुरा हो। तिनीहरूमध्ये केहीले पश्‍चात्ताप गर्न चाहन्छन्, तर के तिनीहरूले अवसर पाउलान् त? तिमीहरूलाई के लाग्छ? एकपटक निष्कासन गरिएपछि तिनीहरूले आफ्नो अवसर गुमाइसकेका हुनेछन्। अनि, परमेश्‍वरद्वारा एकपटक त्यागिएपछि, तिनीहरूले छुटकारा पाउन लगभग असम्भव नै हुनेछ।

परमेश्‍वरले कस्तो व्यक्तिलाई मुक्ति दिनुहुन्छ? के भन्‍न सकिन्छ भने तिनीहरू सबैमा विवेक र समझ हुन्छ र तिनीहरू सत्यता स्वीकार गर्न सक्छन्, किनभने विवेक र समझ भएकाहरूले मात्रै सत्यता स्विकार्न र त्यसलाई सम्हालेर राख्न सक्छन्, र तिनीहरूले सत्यता स्वीकार गर्न सक्छन् भने, यसलाई अभ्यास गर्न सक्छन्। अविवेकी र समझहीन मानिसहरूमा मानवताको कमी हुन्छ; हामी आफ्नो बोलचालको भाषामा तिनीहरूलाई सद्‌गुणको कमी भएका मानिस भन्छौँ। सद्‌गुणको कमी हुनुको प्रकृति के हो? यो मानवताविहीन र मानव कहलाइन नालायक प्रकृति हो। भनाइ नै छ, व्यक्तिसँग अरू कुराको कमी भए चल्छ, तर सद्‌गुणको कमी चाहिँ हुनु हुँदैन—ऊ त्यसउपरान्तमानव रहन्‍न, ऊ त मानवरूपी पशु बन्छ। परमेश्‍वरविरुद्ध विद्रोह गर्न र उहाँका चुनिएका मानिसहरूलाई हानि गर्न मात्र कामहरू गर्ने पिशाचहरू र दुष्ट राजाहरूलाई हेर्। के तिनीहरूमा सद्‌गुणको कमी छैन र? कमी छ; तिनीहरूमा यही त कमी छ। सद्‌गुणरहित काम धेरै गर्ने मानिसहरूले कठोर अवश्यै प्रतिशोध सामना गर्नेछन्। सद्‌गुणरहित मानिसहरू मानवताहीन हुन्छन्; तिनीहरूले आफ्नो कर्तव्य कसरी राम्रोसँग गर्न सक्छन् र? तिनीहरू कर्तव्य गर्नै अयोग्य हुन्छन्, किनभने तिनीहरू पशु हुन्। सद्‌गुणको कमी भएका ती मानिसहरूले कुनै पनि कर्तव्य राम्रोसँग गर्दैनन्। त्यस्ता मानिसहरू मानव कहलिन योग्य हुँदैनन्। तिनीहरू पशु हुन्, मानव स्वरूपमा रहेका पशु हुन्। विवेक र समझ भएका मानिसहरू मात्र मानव मामिलाहरू सम्हाल्न, वचनबद्ध रहन, विश्‍वासयोग्य हुन र “इमानदार सज्जन” कहलिन लायक हुन सक्छन्। यो “इमानदार सज्जन” भन्ने पदावली परमेश्‍वरको घरमा प्रयोग गरिँदैन। त्यसको सट्टा परमेश्‍वरको घरले मानिसहरू इमानदार होऊन् भन्‍ने चाहन्छ, किनभने त्यही नै सत्यता हो। इमानदार व्यक्तिहरू मात्र विश्‍वासयोग्य हुन्छन्, तिनीहरूसँग मात्र विवेक र समझ हुन्छ, र तिनीहरू मात्रै मानव कहलिन लायक हुन्छन्। यदि व्यक्तिले आफ्नो कर्तव्य पालना गर्ने क्रममा सत्यता स्विकार्न र सिद्धान्तहरूअनुसार व्यवहार गर्न सक्छ, अनि आफ्ना कर्तव्यहरू पर्याप्त मात्रामा गर्न सक्छ भने, त्यो व्यक्ति साँच्चै इमानदार र वास्तवमै विश्‍वासयोग्य हुन्छ। अनि, परमेश्‍वरको मुक्ति प्राप्त गर्न सक्ने मानिसहरू इमानदार हुन्छन्। विश्‍वासयोग्य र इमानदार व्यक्ति बन्नु भनेको तेरा योग्यता वा तेरो रूपरङ्गसँग सम्बन्धित कुरा होइन, र तेरो क्षमता, सामर्थ्य वा प्रतिभासँग सम्बन्धित कुरा त झन् हुँदै होइन। जबसम्म तँ सत्यता स्विकार्छस्, र जिम्मेवारीपूर्वक काम गर्छस् र जबसम्म तँसँग विवेक र समझ हुन्छ र तँ परमेश्‍वरमा समर्पित हुन सक्छस्, तबसम्म त्यो पर्याप्त नै हुनेछ। व्यक्तिसँग जस्तोसुकै योग्यताहरू भए पनि, वास्तविक सरोकारको विषय ऊसँग सद्‌गुण छ कि छैन भन्ने हो। व्यक्ति सद्‌गुणरहित हुनेबित्तिकै उसलाई मानव मान्न सकिँदैन, बरु उसलाई पशु मान्नुपर्छ। परमेश्‍वरको घरबाट निकालिएका मानिसहरूमा मानवता र सद्‌गुण नभएकै कारण तिनीहरूलाई निकालिएको हो। त्यसैले, परमेश्‍वरमा विश्‍वास गर्ने मानिसहरूले सत्यता स्विकार्न सक्नैपर्छ, तिनीहरू इमानदार हुनैपर्छ, तिनीहरूसँग कम्तीमा पनि विवेक र समझ हुनैपर्छ, र तिनीहरूले आफ्ना कर्तव्यहरू राम्रोसँग पालना गर्न र परमेश्‍वरको आज्ञा पूरा गर्न सक्नैपर्छ। यस्ता मानिसहरूले मात्रै परमेश्‍वरको मुक्ति प्राप्त गर्न सक्छन्; उहाँमा साँच्चै विश्‍वास गर्नेहरू र आफूलाई इमान्दारीसाथ उहाँमा अर्पित गर्न सक्नेहरू यिनै हुन्। परमेश्‍वरले मुक्ति दिनुहुने मानिसहरू यिनै हुन्।

के तिमीहरू काम गरिरहेको र कर्तव्य निभाइरहेको बेला आफ्नो व्यवहार र आफ्ना मनसायहरू बारम्बार जाँच्ने गर्छौ? (बिरलै मात्र गर्छौँ।) यदि तिमीहरू आफूलाई बिरलै मात्र जाँच्ने गर्छौ भने, के तिमीहरू आफ्ना भ्रष्ट स्वभावहरू पहिचान गर्न सक्छौ त? के तिमीहरू आफ्नो वास्तविक स्थिति बुझ्न सक्छौ? यदि तैँले आफ्ना भ्रष्ट स्वभावहरू साँच्चै प्रकट गरिस् भने, त्यसका परिणामहरू के हुनेछन्? तँ यी कुराहरूबारे स्पष्ट हुनैपर्छ। यदि व्यक्तिले आफ्नो जाँच गर्दैन, बरु लगातार लापरवाह र झाराटारूवा तरिकाले र बिनाकुनै सिद्धान्त काम गर्छ भने, त्यसको परिणामस्वरूप उसले धेरै दुष्कर्महरू गर्नेछ र उसलाई खुलासा गरेर निष्कासन गरिनेछ। के यो एकदमै गम्भीर परिणाम होइन र? यो समस्या समाधान गर्ने तरिका भनेकै आफैलाई जाँच्नु हो। मलाई भन् त, मानव भ्रष्टता निकै गहिरो भएकोले, के आफूलाई बिरलै मात्र जाँच्नु स्वीकार्य छ त? के व्यक्तिले आफ्ना भ्रष्ट स्वभावहरू समाधान गर्न सत्यता नखोजी आफ्नो कर्तव्य राम्रोसित निभाउन सक्छ र? यदि भ्रष्ट स्वभावहरू समाधान गरिएन भने, गलत काम गर्न, सिद्धान्तहरू उल्लङ्घन गर्न र दुष्कर्म गर्न निकै सहज हुन्छ। यदि तँ आफूलाई कहिल्यै जाँच्दैनस् भने, त्यो समस्याजनक कुरा हो—तँ अविश्‍वासीभन्दा केही फरक छैनस्। के धेरै मानिसहरू यही कारणले मात्रै निकालिएका छैनन् र? सत्यता पछ्याउने क्रममा व्यक्तिले सत्यता प्राप्त गर्न कसरी अभ्यास गर्नुपर्छ? महत्त्वपूर्ण कुरा भनेको कर्तव्य पालन गर्दा आफैलाई बारम्बार जाँच्नु, आफूले सिद्धान्तहरू उल्लङ्घन गरेको र भ्रष्टता प्रकट गरेको छु कि छुइनँ, र आफूमा गलत मनसायहरू छन् कि छैनन् भनी आत्मचिन्तन गर्नु हो। यदि तैँले परमेश्‍वरका वचनअनुसार आफूबारे आत्मचिन्तन गर्छस् र ती कसरी आफूमा लागू हुन्छन् भनी हेर्छस् भने, तँलाई आफूबारे जान्न सजिलो हुनेछ। यदि यस तरिकाले तैँले आफूबारे आत्मचिन्तन गर्छस् भने, तैँले तेरा भ्रष्ट स्वभावहरू बिस्तारै समाधान गर्नेछस् र आफ्ना दुष्ट विचार अनि हानिकारक मनसाय र प्रेरणाहरू सजिलै समाधान गर्नेछस्। यदि तैँले केही गलत भइसकेपछि मात्रै आत्मचिन्तन गर्छस्, र कुनै गल्ती गरिसकेपछि मात्रै वा कुनै दुष्कर्म गरिसकेपछि मात्रै आत्मचिन्तन गर्छस् भने, त्यतिबेला निकै ढिलो भइसकेको हुनेछ। परिणामहरू निस्किसकेका हुनेछन्, र यो अपराधसरह नै हुनेछ। यदि तँ धेरै दुष्कर्महरू गर्छस् र आफूलाई निष्कासन गरिसकिएपछि मात्रै आत्मचिन्तन गर्छस् भने त्यसबेला धेरै ढिलो भइसकेको हुनेछ र तैँले केवल रुन र दाह्रा किट्न सक्नेछस्। परमेश्‍वरमा साँच्चै विश्‍वास गर्नेहरूले आफ्ना कर्तव्यहरू निभाउन सक्छन्—यो परमेश्‍वरको उत्थान र आशिष् हो, र यो त्यस्तो अवसर हो, जसलाई तैँले कदर गर्नुपर्छ। त्यसैले, तैँले आफ्ना कर्तव्यहरू पूरा गर्ने क्रममा आफूबारे बारम्बार आत्मचिन्तन गरिरहनु एकदमै महत्त्वपूर्ण हुन्छ। व्यक्तिले हरेक कुराबारे बारम्बार चिन्तन र आत्मनिरीक्षण गरिरहनुपर्छ। उसले आफ्ना मनसाय र आफ्नो स्थितिबारे आत्मनिरीक्षण गरिरहनुपर्छ, र आफू परमेश्‍वरसामु जिउँछु कि जिउँदिनँ, आफ्ना कार्यपछाडिका मनसाय सही छन् कि छैनन्, र आफ्ना कार्यका मनसाय र स्रोत दुवैले परमेश्‍वरको जाँच थेग्‍न सक्छन् कि सक्दैनन् र ती दुवैलाई परमेश्‍वरको सूक्ष्म परीक्षण गराइएको छ कि छैन भनी जाँच गरिरहनुपर्छ। कहिलेकाहीँ मानिसहरू आफ्ना कर्तव्यहरू पालना गर्ने क्रममा कठिनाइहरू आइपर्दा सत्यता खोजी गर्नु बोझिलो भएको महसुस गर्छन्। तिनीहरू सोच्छन्, “यत्ति भए पुग्छ। यो पर्याप्त छ त।” यसले मामिलाहरूप्रतिको व्यक्तिको मनोवृत्ति र कर्तव्यप्रतिको उसको मानसिकता प्रतिबिम्बित गर्छ। यो मानिसिकता एकप्रकारको स्थिति हो। यो कस्तो स्थिति हो? के यो आफ्नो कर्तव्यलाई गैरजिम्मेवारी भावले र लापरवाह र झाराटारूवा मनोवृत्तिले हेर्नु होइन र? (हो।) त्यस्तो गम्भीर समस्या विद्यमान रहेको बेला आफूलाई जाँच नगर्नु एकदमै खतरनाक कुरा हो। केही मानिसहरू यस स्थितिलाई बेवास्ता गर्छन्। तिनीहरू सोच्छन्, “अलिअलि लापरवाह र झाराटारूवा हुनु सामान्य कुरा हो, मानिसहरू त्यस्तै त हुन्छन् नि। यसमा के समस्या छ र?” के यी भ्रमित मानिसहरू होइनन् र? के कसैले मामिलाहरूलाई यसरी हेर्नु निकै खतरनाक होइन र? एकपटक निष्कासन गरिएकाहरूलाई हेर् त। के तिनीहरू सधैँ लापरवाह र झाराटारूवा तरिकाले कर्तव्य निभाउँदैनन् र? व्यक्ति लापरवाह र झाराटारूवा भयो भने यस्तै नै हुन्छ। सजिलै लापरवाह र झाराटारूवा हुने मानिसहरूले ढिलोचाँडो आफूलाई बरबाद गर्नेछन्, र तिनीहरू ठ्याक्‍कै मृत्युको मुखमा नपुगुञ्जेल आफ्ना तरिकाहरू बदल्दैनन्। लापरवाह र झाराटारूवा तरिकाले कर्तव्य निभाउनु निकै गम्भीर समस्या हो, र यदि तँ आफूबारे राम्रोसँग आत्मचिन्तन गर्न र समस्याहरू समाधान गर्न सत्यता खोजी गर्न सक्दैनस् भ, त्यो वास्तवमै अत्यन्तै खतरनाक कुरा हो—तँ कुनै पनि बेला निष्कासनमा पर्न सक्छस्। यदि त्यस्तो गम्भीर समस्या छ, तैपनि तैँले आफूलाई जाँच्दैनस् र त्यसलाई समाधान गर्न सत्यता खोजी गर्दैनस् भने, तैँले आफैलाई हानि र बरबाद गर्नेछस्, र जब तँलाई निष्कासन गरिने दिन आउँछ, र जब तँ रुन र दाह्रा किट्न थाल्छस्, त्यतिबेला एकदमै ढिलो भइसकेको हुनेछ।

अंश ३३

कतिपय मानिसहरू परमेश्‍वरको काम अनुभव गर्न अनि परमेश्‍वरका वचनहरू आफ्नो कर्तव्यपालन वा वास्तविक जीवनमा लागू गर्न जान्दैनन्। तिनीहरू सधैँ सत्यता प्राप्त गर्न र जीवनमा वृद्धि हुन धेरै भेलाहरू धाइरहने कुरामा भर पर्छन्। तर यो अवास्तविक र तर्कविसङ्गत कुरा हो। जीवन त परमेश्‍वरको वचन अनि उहाँको न्याय र सजाय अनुभव गरेर प्राप्त गरिन्छ। उहाँको काम अनुभव गर्न जान्नेहरूले, जुनसुकै कर्तव्य निर्वाह गरे पनि, कर्तव्यपालनको दौरान सत्यता बुझ्न र अभ्यास गर्न, काँटछाँट र निराकरण स्विकार्न, सत्यता सिद्धान्तमा प्रवेश गर्न, आफ्नो स्वभावमा परिवर्तन ल्याउन र परमेश्‍वरद्वारा सिद्ध पारिन सक्छन्। अल्छे र आरामको लोभ गर्ने मानिसहरू कर्तव्य निभाउन अनिच्छुक हुन्छन्, अनि तिनीहरू कर्तव्य निर्वाह गर्दा परमेश्‍वरको काम अनुभव गर्दैनन्, तिनीहरू त बस परमेश्‍वरको घरले तिनीहरूलाई भेला, प्रवचन र सत्यताबारे सङ्गति उपलब्ध गराओस् भनी निरन्तर माग मात्र गरिरहन्छन्। फलस्वरूप, दस वा बीस वर्षको विश्‍वासपछि पनि र असङ्ख्य प्रवचनहरू सुनिसकेपछि पनि, तिनीहरूले सत्यता बुझेका वा प्राप्त गरेका हुँदैनन्। तिनीहरूलाई परमेश्‍वरको काम कसरी अनुभव गर्ने त्यो थाहै हुँदैन्, तिनीहरूले परमेश्‍वरमाथिको विश्‍वासको अर्थ के हो त्यो बुझ्दैनन्, र तिनीहरू आफूलाई चिन्‍न अनि सत्यता र जीवन प्राप्त गर्न परमेश्‍वरको वचन कसरी अनुभव गर्ने त्यो जान्दैनन्। तिनीहरू आरामको लालसा गर्ने र आफ्नो कर्तव्यबाट पन्छिने मानिसहरू हुन्; त्यसकारण, तिनीहरूले जे-जसरी कर्तव्य निभाउँछन् त्यसैको कारण तिनीहरूलाई खुलासा र निष्कासित गरिन्छ। अहिले, आफ्नो कर्तव्य निर्वाह गर्नमा सन्तुष्ट हुने र सत्यता पछ्याउने कार्यलाई महत्त्व दिने सबै मानिसहरूले कर्तव्य निभाउने क्रममा केही जीवन प्रवेश हासिल गरेका छन्, तिनीहरू भ्रष्टता प्रदर्शन गर्दा आफूलाई चिन्न आत्मचिन्तन गर्छन्, र तिनीहरूले कर्तव्य निर्वाह गर्ने क्रममा कठिनाइहरू सामना गर्दा समस्या समाधान गर्नहेतु सत्यताको खोजी र सत्यताबारे सङ्गति गर्छन्। वर्षौँको कर्तव्य निर्वाहपश्‍चात्, तिनीहरूले अनजानमै स्पष्ट प्रतिफल प्राप्त गर्छन्, केही अनुभव गवाहीबारे बोल्न सक्छन्, परमेश्‍वरको काम र उहाँको स्वभावबारे केही ज्ञान धारण गर्न सक्छन्, र यसरी आफ्नो जीवन स्वभावमा परिवर्तन ल्याउन सक्छन्। हाल, हरठाउँका मण्डलीहरूले दुष्ट मानिस अनि बाधा र अवरोध गर्ने मानिसहरूलाई सफाइ गरिरहेका छन्। मण्डलीमै रहिरहेकाहरू सामान्यतया आफ्नो कर्तव्य निर्वाहमा डटिरहने, एक हदसम्म बफादार, र समस्याहरू समाधान गर्न सत्यता खोज्‍ने कार्यलाई महत्त्व दिने मानिसहरू हुन्। तिनीहरू आफ्नो गवाहीमा दृढ रहन सक्ने मानिसहरू हुन्। तिमीहरूले परमेश्‍वरका वचनहरूलाई अभ्यास गर्दै र काममा लगाउँदै वास्तविक जीवनमा अनि तिमीहरूले गर्ने कर्तव्यहरूमा उतार्न सिक्नुपर्छ, अनि जब समस्या र कठिनाइहरू देखा पर्छन्, तिनलाई समाधान गर्न तिमीहरूले सत्यता खोजी गर्नुपर्छ। यसअतिरिक्त, तिमीहरूले आफ्नो कर्तव्य निर्वाह गर्दा परमेश्‍वरको इच्छालाई ध्यान दिन सिक्‍नुपर्छ, र हरमामिलामा सिद्धान्तअनुसार सत्यता अभ्यास गर्ने र कामकुराहरू सम्हाल्ने काममा लाग्नुपर्छ। तैँले परमेश्‍वरप्रतिको प्रेम अभ्यास गर्न सिक्नुपर्छ, र उहाँलाई प्रेम गर्ने हृदयसाथ उहाँको बोझलाई ध्यान दिनुपर्छ र उहाँलाई सन्तुष्ट पार्न सक्ने हदमा पुग्नुपर्छ। यस्तो व्यक्ति मात्रै परमेश्‍वरलाई साँच्चै प्रेम गर्ने व्यक्ति हो। यस तरिकाले अभ्यास गर्दा, तैँले पूर्ण रूपमा सत्यता नबुझे पनि, आफ्नो कर्तव्य पर्याप्त रूपमा गर्न सक्नेछस्, अनि तैँले आफ्नो लापरवाही र झाराटाराइ समाधान गर्न सक्ने मात्र नभई, कर्तव्य निर्वाह गर्दा परमेश्‍वरप्रतिको प्रेम अभ्यास गर्न, उहाँप्रति समर्पित हुन र उहाँलाई सन्तुष्ट पार्नसमेत सक्नेछस्—जीवन प्रवेशको पाठ भनेकै यही हो। यदि तँ हरमामिलामा यसरी नै सत्यता अभ्यास गर्न र सिद्धान्तअनुसार काम गर्न सक्छस् भने, तँ सत्यता वास्तविकतामा प्रवेश गरिरहेको छस् र तेरो जीवन प्रवेश हुनेछ। आफ्ना कर्तव्यहरू निर्वाह गर्ने क्रममा तँ जतिसुकै व्यस्त भए पनि, यदि तैँले जीवन प्रवेशको फल प्राप्त गरेको र जीवनमा प्रगति गरेको छस् भने, र तँ परमेश्‍वरको योजनाबद्ध कार्य र बन्दोबस्तप्रति समर्पित हुन सक्छस् भने, तैँले आफ्नो कर्तव्य पालन गर्दा आनन्द महसुस गर्नेछस्। जतिसुकै व्यस्त हुँदा पनि तैँले थकान महसुस गर्नेछैनस्। तेरो हृदयमा सधैँ शान्ति र हर्ष हुनेछ र तैँले विशेष रूपमा समृद्ध र शान्त महसुस गर्नेछस्। तँलाई जस्तोसुकै कठिनाइ आइपरे पनि, तैँले सत्यता खोजी गर्दा, पवित्र आत्माले तँलाई अन्तर्दृष्टि र मार्गदर्शन दिनुहुनेछ। अनि, तैँले परमेश्‍वरको आशिष् पाउनेछस्। साथै, आफ्नो कर्तव्यको दौरान व्यस्तता भए नि नभए नि, तैँले बेलाबेलामा उपयुक्त व्यायाम र सचेत तन्दुरुस्ती क्रियाकलापहरूमा संलग्न हुनु महत्त्वपूर्ण छ। यसले रक्तसञ्चार प्रवर्धन गर्नेछ र उच्च ऊर्जा कायम गर्नमा मद्दत पुर्‍याउनेछ र यो निश्‍चित व्यावसायिक रोगहरू रोक्न प्रभावकारी हुन सक्‍नेछ। यो कुरा तैँले आफ्ना कर्तव्यहरू राम्ररी गर्नको निम्ति अत्यन्तै उपयोगी हुन्छ। त्यसैले, आफ्ना कर्तव्यहरू निर्वाह गर्दा, यदि तैँले धेरै पाठहरू सिक्न सक्छस् भने, र धेरै सत्यताबारे बुझाइ प्राप्त गर्न, परमेश्‍वरलाई साँच्चै चिन्न, र अन्त्यमा परमेश्‍वरको डर मान्न र दुष्टतादेखि अलग बस्‍न सक्छस् भने, तँ उहाँको इच्छाअनुरूपको हुनेछस्। यदि तँ परमेश्‍वप्रतिको प्रेम प्राप्त गर्न सक्छस्, उहाँको लागि गवाही दिन सक्छस्, र उहाँसँग हृदय र इच्छाको एकता हासिल गर्न सक्छस् भने, तँ उहाँद्वारा सिद्ध पारिने बाटोमा हिँडिरहेको छस्। यस्तो व्यक्तिले परमेश्‍वरको आशिष् प्राप्त गरेको हुन्छ, र यो निकै आशिषित कुरा हो! यदि तैँले इमान्दारीसाथ परमेश्‍वरको लागि आफैलाई अर्पित गर्छस् भने, तैँले निश्‍चय नै उहाँबाट प्रशस्त आशिष् पाउनेछस्। के परमेश्‍वरको लागि आफैलाई अर्पित नगर्ने र आफ्नो कर्तव्य नगर्ने मानिसहरूले सत्यता प्राप्त गर्न सक्छन्? के तिनीहरूले मुक्ति पाउन सक्छन्? यो भन्न गाह्रो छ। सबै आशिष्‌हरू कर्तव्यपालन र परमेश्‍वरको कामको अनुभवमार्फत मात्रै प्राप्त गर्न सकिन्छ। व्यक्तिले परमेश्‍वरको काम कसरी अनुभव गर्ने अनि न्याय र सजाय, जाँच र शोधन, साथै काँटछाँट र निराकरण कसरी अनुभव गर्ने भनी जान्‍ने भनेको कर्तव्यपालनकै क्रममा हो। अनि, आशिषित हुन सबैभन्दा योग्य कुराहरू पनि यिनै हुन्। यदि व्यक्तिले सत्यतालाई प्रेम गर्‍यो र पछ्यायो भने, उसले अन्तत: सत्यता प्राप्त गर्नेछ, आफ्नो जीवन स्वभाव परिवर्तन गर्नेछ, परमेश्‍वरको अनुमोदन प्राप्त गर्नेछ र उहाँद्वारा आशिषित व्यक्ति बन्नेछ।

कतिपय मानिसहरू आफ्नो कर्तव्यनिर्वाहको दौरान केही समस्या आइपर्दा सत्यता खोजी गर्दैनन्, सधैँ आफ्नै धारणा र कल्पनाअनुसार जिउँछन्, आफ्नै व्यक्तिगत रुचिअनुसार काम गर्छन् अनि आँखा चिम्लेर आफ्नै इच्छाअनुसार व्यवहार गर्छन्। फलस्वरूप, तिनीहरूले धेरै कुरामा गल्ती गर्छन् र मण्डलीको काममा ढिलाइ गराउँछन्। काँटछाँट र निराकरण सामना गर्दा, तिनीहरू सत्यता स्विकार्दैनन् र आफ्नो हठी र लापरवाही व्यवहार जारी राख्छन्। परिणामत: तिनीहरूले पवित्र आत्माको काम गुमाउँछन् र परमेश्‍वरप्रतिको तिनीहरूको विश्‍वास भ्रमित र अन्धकारमय बन्छ। कतिपय मानिसहरू प्रतिष्ठा र व्यक्तिगत स्वार्थको सौखिन हुन्छन्, र तिनीहरू हैसियतको पछि लाग्छन्, अनि परमेश्‍वरको इच्छाको ख्याल नगरी वा सत्यताबारे कुनै पनि सङ्गति नस्विकारी यिनै कुरामा व्यस्त भइरहन्छन्। अन्तत: तिनीहरू खुलासा र निष्कासित हुन्छन्, र अन्धकारमा डुब्छन्। कतिपय विश्‍वासीहरूले परमेश्‍वरको देहधारणलाई स्विकारे पनि तिनीहरू हृदयदेखि स्वर्गका परमेश्‍वर र परमेश्‍वरका आत्मामा मात्रै विश्‍वास गर्छन्। तिनीहरूसँग व्यावहारिक परमेश्‍वरबारे निरन्तर धारणाहरू हुन्छन् र उहाँले तिनीहरूको वास्तविक रूप थाहा पाउनुहुने डरले तिनीहरू हृदयमा उहाँप्रति सतर्क रहन्छन्। तिनीहरू हरकदममा परमेश्‍वरदेखि तर्किन्छन्, र जब तिनीहरूले उहाँलाई देख्छन्, तब उहाँलाई यसरी हेर्छन् कि मानौँ उहाँ कुनै नौलो व्यक्ति हुनुहुन्छ। फलस्वरूप, कैयौँ वर्षको विश्‍वासको बावजुद पनि तिनीहरूले केही पनि प्राप्त गरेका हुँदैनन् र तिनीहरूमा उहाँप्रति अलिकति पनि विश्‍वास हुँदैन। तिनीहरू अविश्‍वासीहरूभन्दा केही फरक हुँदैनन्। यो पूर्णतया तिनीहरूले सत्यता नपछ्याउनुको कारणले भएको हो। कतिपय मानिसहरू निरन्तर व्यावहारिक परमेश्‍वरलाई भेट्न चाहन्छन्। तिनीहरू परमेश्‍वरलाई खुसी पार्न र उहाँसँग आफ्नो हैसियत बढाइमाग्न चाहन्छन्, ताकि तिनीहरूले मण्डलीमा प्रभाव जमाउन सकून्। परिणामस्वरूप, तिनीहरू आफ्नो बेइमानी, स्पष्टताको कमी, परमेश्‍वरको अनुमोदन भावमाथि निरन्तर अवलोकन, अनि उहाँको अभिप्रायबारे अन्दाज-अनुमानको कारण उहाँद्वारा तिरस्कृत हुन्छन्। तत्पश्‍चात्, परमेश्‍वर त्यस्ता मानिसहरूलाई हेर्न चाहनुहुन्न। यी मानिसहरूको परमेश्‍वरमाथिको विश्‍वासको उद्देश्य के हो? परमेश्‍वरले त्यत्ति धेरै सत्यताहरू व्यक्त गरिरहनुहुँदा पनि, किन तिनीहरू अझै उहाँलाई जाँच गर्छन्? यदि तिनीहरू परमेश्‍वरमा विश्‍वास गर्छन् भने, किन तिनीहरू सत्यता पछ्याउँदैनन्? किन तिनीहरू निरन्तर महत्त्वाकाङ्क्षी र अभिलाषी हुन्छन्, अनि प्रतिष्ठा, व्यक्तिगत स्वार्थ, हैसयत, सुविधा र लाभ पछ्याउँछन्? परमेश्‍वरमाथिको विश्‍वासपछाडि तिनीहरूले दुर्भावानापूर्ण अभिप्रायहरू पालेका हुन्छन् र मानिसहरूको नजरमा तिनीहरू बुझ्नै नसकिने हुन्छन्। यी सबै गैरविश्‍वासीका व्यवहारहरू हुन्। स्पष्ट रूपमा भन्नुपर्दा, परमेश्‍वरमा विश्‍वास गर्ने तर सत्यता स्वीकार नगर्ने जोकोही अविश्‍वासी हो। सत्यता पछ्याउने, आफ्ना कर्तव्यहरू राम्ररी गर्न खोज्ने र परमेश्‍वरलाई सन्तुष्ट पार्न खोज्ने मानिसहरू मात्रै साँचो रूपमा परमेश्‍वरमा विश्‍वास गर्छन् र तिनीहरूले मात्रै उहाँको अनुमोदन प्राप्त गर्न सक्छन्।

अहिले, तिमीहरूको जीवनमा बितेर जाने हरेक दिन र हरेक वर्षको मोल हुन्छ। यो मोल केमा हुन्छ? जब कुनै व्यक्ति सृष्टिकर्तासामु आउँछ, र जब उसले सृष्टिको वस्तुको रूपमा आफ्नो कर्तव्य निभाउँछ र सृष्टिकर्ताबाट सत्यता प्राप्त गर्छ, तब परमेश्‍वरको नजरमा ऊ उपयोगी हुन्छ। आफ्ना विनीत प्रयासहरू परमेश्‍वरको व्यवस्थापन योजनाको लागि समर्पित गर्नुले नै तेरो जीवनको हरेक दिन मूल्यवान्‌ बनाउने होइन र? (हो।) जीवनको हरेक दिनको मोल यही हो, र यो बहुमूल्य छ! यदि तेरो जीवनको हरेक दिनको यस्तो मोल छ भने, आफ्नो कर्तव्य निभाउँदा आइपर्ने अलिकति कष्ट वा बिमारी के नै हो र? मानिसहरूले गुनासो गर्नुहुन्न। परमेश्‍वरको उपस्थितिसामु रहेर मानिसहरूले धेरै लाभ प्राप्त गरेका छन्; तिनीहरूले अदृश्य अनुग्रह र आशिष् अनि कल्पना गर्न वा देख्न सकिने जुनसुकै कुरालाई मात खुवाउने अदृश्य सुरक्षा पाएका छन्। मानिसहरूले कति धेरै कुरा पाएका छन्—कुनै मामुली बिमारीको के अर्थ हुन्छ र? मानिसहरूले सिक्नुपर्ने पाठ यही होइन र? यदि कुनै व्यक्तिले बिमारीमार्फत सत्यता बुझ्न, परमेश्‍वरप्रति आज्ञाकारिता प्राप्त गर्न र उहाँलाई सन्तुष्ट पार्न सक्छ भने, त्यो उहाँले दिनुभएको अर्को आशिष् होइन र? यो संसारमा गुजारा चलाउनेहरूमध्ये कसले चाहिँ शारीरिक बिमारी अनुभव गर्दैन र? तिनीहरूलाई कुनै बिमारी छ कि छैन भनेर कसलाई मतलब हुन्छ र? कसैलाई मतलब हुँदैन, कसैले सोध्दैन र तिनीहरूलाई आश्‍वस्तता प्रदना गर्ने कोही हुँदैन। परमेश्‍वरको घरमा कर्तव्य गर्ने तिमीहरूसँग कुनै आश्‍वस्तता छ त? (छ।) परमेश्‍वरको लागि इमान्दारीसाथ आफैलाई अर्पित गर्ने सबैसँग आश्‍वस्तता हुन्छ र तिनीहरूले उहाँको आशिष् पाउँछन्। तिमीहरू कस्तो खालको आश्‍वस्तता देख्छौ र चिन्छौ? (म अबउप्रान्त संसारका दुष्ट प्रवृत्तिहरूद्वारा प्रभावित वा दूषित हुन्नँ; म अविश्‍वासीहरूको हेपाइ र हानिबाट टाढा रहेको छु, र मसँग सबै कुरामा परमेश्‍वरको संरक्षण र आशिष् छ। म अबउप्रान्त ठूलो रातो अजिङ्गरको नियन्त्रण वा सतावटमा पर्नेछैनँ। म परमेश्‍वरको घरमा बस्नेछु, अन्य दाजुभाइ-दिदीबहिनीहरूसँग बातचित गर्नेछु, अनि मेरो हृदय शान्त, आनन्दित र स्थिर हुनेछ। म हरेक दिन परमेश्‍वरको वचन खाने र पिउनेछु र सत्यता सङ्गति गर्नेछु, अनि मेरो हृदय झन्झन् उज्यालो हुनेछ। सत्यता बुझेपछि, मेरो हृदय विशेष रूपले आनन्दित बन्छ, मेरो आत्माले स्वतन्त्रता र मुक्ति पाउँछ, र त्यसउप्रान्त म दुष्ट र छली मानिसहरूको हातबाट छलिने वा हानि बेहोर्ने छैनँ। त्यसअतिरिक्त, परमेश्‍वरको संरक्षण र आशिष् देखिसकेपछि, अब ममाथि कुनै विपद्‌ आइपर्दा म डराउँदिनँ; र मेरो हृदयले स्थिर र शान्त महसुस गर्छ। मैले भविष्यमा मेरा आधारभूत आवश्यकताहरू पूरा हुन्छन् कि हुँदैनन्, वा म वृद्ध भएपछि कसैले मेरो भरणपोषण गर्छ कि गर्दैन भन्ने सुर्तालाई पन्छाइसकेको छु। परमेश्‍वरको उपस्थितिसामु जिउनु साँच्चै नै आशिष् र हर्षको कुरा हो!) तिमीहरूले अहिले अनुभव गरिरहेको कुरा सीमित छ, तर तिमीहरूले महाविपद्पश्‍चात् धेरै कुराहरू स्पष्टसित बझ्नेछौ र देख्नेछौ। यो सबै परमेश्‍वरको सुरक्षा र उहाँको आशिष् हो। अहिले, तिमीहरूले कहिलेकाहीँ काँटछाँट र निराकरण सामना गर्नुपरे पनि, अनि जाँच र शोधनबाट गुज्रनुपरे पनि, र कहिलेकाहीँ परमेश्‍वरको न्याय र सजाय अनुभव गर्नुपरे पनि, र उहाँको वचनमार्फत कष्ट भोग्नुपरे पनि, यो सबै मुक्ति प्राप्त गर्ने र सिद्ध पार्ने कष्ट हो—यो अविश्‍वासीहरूको जस्तो कष्ट होइन। सबैभन्दा महत्त्वपूर्ण कुरा के हो भने, परमेश्‍वरको घरमा आफ्नो कर्तव्य गरेर तँ सृष्टिको उपयोगी वस्तु बन्छस् र तैँले मूल्यवान्‌ र अर्थपूर्ण जीवन जिउँछस्—शैतान र देहको लागि जिउनुको साटो, तँ सत्यता पछ्याउन र परमेश्‍वरलाई सन्तुष्ट पार्नको लागि जिउँछस्। आफ्ना कर्तव्यहरू पूरा गर्ने क्रममा तैँले धेरै सत्यता र परमेश्‍वरको इच्छाबारे बुझाइ प्राप्त गर्नेछस्। यो सबैभन्दा बहुमूल्य कुरा हो। तैँले सत्यता बुझिसकेपछि, सत्यता वास्तविकतामा प्रवेश गरिसकेपछि, अनि तेरो जीवनको रूपमा सत्यता हासिल गरिसकेपछि, तँ परमेश्‍वरको उपस्थिति र ज्योतिमा जिइरहेको हुनेछस्। तँ अब हरेक दिन आफ्ना कर्तव्यहरू निर्वाह गरिरहेको हुन्छस्, तँ जिउने हरेक दिनको आफ्नै प्रतिफल र महत्त्व हुन्छ। तैँले सत्यता पनि प्राप्त गरेको हुन्छस्, र तँ परमेश्‍वरको उपस्थितिसामु जिउँछस्। के यो आफूसँग आश्‍वस्तता हुनु हो? (हो।) यो कस्तो आश्‍वस्तता हो? (शैतानको कब्जामा नपर्ने आश्‍वस्तता।) शैतानको कब्जामा नपर्नेबाहेक, अझै महत्त्वपूर्ण कुरा के हुन्छ? परमेश्‍वरले तँलाई मानवको रूपमा सृष्टि गर्नुभयो, र अहिले तँ आफ्नो कर्तव्य पूरा गर्न, उहाँको इच्छा बुझ्न, सत्यता वास्तविकता धारण गर्न, उहाँको बाटो पछ्याउन र उहाँको इच्छाअनुसार जिउन सक्छस्। परमेश्‍वर तँलाई अनुमोदन गर्नुहुन्छ, र उहाँले तँलाई नष्ट गर्नुहुनेछैन भन्ने कुराको आश्‍वस्तता र ग्यारेन्टी नै त्यही हो। के यो तेरो जीवनको पुँजी होइन र? यी कुराबिना तँ जिइरहन योग्य छस् त? (छैनँ।) व्यक्तिले यो योग्यता कसरी हासिल गर्न सक्छ? के यो सृष्टिको वस्तुको कर्तव्य पूरा गर्न अनि परमेश्‍वरको इच्छा सन्तुष्ट पार्न र उहाँको बाटो पछ्याउन सक्षम भएर, साथै सत्यता वास्तविकता प्राप्त गरेर, अनि परमेश्‍वरको वचनलाई आफ्नै जीवनजस्तो व्यवहार गरेर होइन र? (हो।) यी कुराहरूले गर्दा तँ उहाँको आराधना गर्न सक्छस्, र उहाँको नजरमा तँ सृष्टिको एक सन्तोषजनक वस्तु होस्। उहाँ कसरी तँबाट खुसी हुन सक्नुहुन्न र? परमेश्‍वरले नष्ट गर्न चाहनुहुने मानिसहरू को हुन्? तिनीहरू सृष्टिका कस्ता वस्तुहरू हुन्? (तिनीहरू दुष्कर्मीहरू हुन्।) दुष्कर्म गर्ने जोकोहीले परमेश्‍वरको प्रतिरोध गरिरहेको हुन्छ, र उहाँप्रति उसले वैरभाव राखिरहेको हुन्छ—तिनीहरू परमेश्‍वरका दुश्मनहरू हुन् र सबैभन्दा पहिले तिनीहरूलाई नै नष्ट गरिनेछ। परमेश्‍वरसँग हैसियतको लागि प्रतिस्पर्धा गर्ने ख्रीष्टविरोधीहरू, गैरविश्‍वासीहरू; सत्यतादेखि वाक्क भएकाहरू, परमेश्‍वरप्रति वैरभाव राख्नेहरू, सत्यता नपछ्याउने अनि अन्त्यसम्मै उहाँको विरोध गर्नेहरू, अनि सृष्टिको वस्तुको रूपमा कुनै हदसम्म पनि आफ्नो कर्तव्य निभाउन नसक्नेहरू—परमेश्‍वरले नष्ट गर्न चाहनुहुने मानिसहरू यिनै हुन्। आफ्नो कर्तव्य ननिभाउने कतिपय मानिसहरू गैरविश्‍वासीहरू हुन्। अन्य मानिसहरूले आफ्नो कर्तव्य निर्वाह गरे पनि, तिनीहरू जहिल्यै लापरवाह र झाराटारूवा हुन्छन्, र तिनीहरूले दुष्कर्म गर्न र विघ्नवाधा ल्याउन अनि परमेश्‍वरको प्रतिरोध र विरोध गर्न पनि सक्छन्। के यस्ता मानिसहरू परमेश्‍वरको नजरमा सृष्टिको सन्तोषजनक वस्तु ठहरिन सक्छन् र? (अहँ, सक्दैनन्।) सन्तोषजनक नठहरिएका सृष्टिका वस्तुहरूलाई अन्त्यमा के हुनेछ? (परमेश्‍वरले तिनीहरूलाई निष्कासित र नष्ट गर्नुहुनेछ।) के सन्तोषजनक नठहरिएका सृष्टिका वस्तुहरूको जीवनको कुनै मोल हुन्छ र? (हुँदैन।) तिनीहरूले “मेरो जीवनको मोल छ। म जिउन चाहन्छु। म मेरो जीवनमा राम्रा कामहरू गर्न सक्छु!” भनेर सोच्न सक्छन्। तर परमेश्‍वरको नजरमा तिनीहरूले सृष्टिको वस्तुको रूपमा आफ्नो आधारभूत कर्तव्य पनि निभाउन सक्दैनन्। यदि तिनीहरू आफ्नो कर्तव्य पर्याप्त रूपमा गर्न सक्दैनन् भने, के तिनीहरूको जीवन जिउनलायक हुन्छ र? के तिनीहरूको अस्तित्वको कुनै मोल हुन्छ र? यदि तिनीहरूको अस्तित्वको कुनै मोल छैन भने, के परमेश्‍वर अझै पनि तिनीहरूलाई चाहनुहुन्छ र? (चाहनुहुन्न।) परमेश्‍वरले के गर्नुहुनेछ? उहाँले तिनीहरूलाई निष्कासित गर्नुहुनेछ। सामान्य मामिलामा पर्नेहरूलाई पाखा लगाइनेछ र तिनीहरूलाई अशुद्ध दियाबलस र दुष्टात्माको हातमा सुम्पिइनेछ, जबकि गम्भीर मामिलामा पर्नेहरूलाई सजाय दिइनेछ, र अझै गम्भीर मामिलामा पर्नेहरूलाई त नष्ट नै गरिनेछ।

अंश ३४

कतिपय मानिसहरू आफ्‍नो कर्तव्यमा कष्ट भोग्‍ने पटक्कै इच्छा गर्दैनन्, समस्यामा पर्नेबित्तिकै गुनासो गर्छन् र मूल्य चुकाउन मान्दैनन्। यो कस्तो प्रकारको मनोवृत्ति हो? यो झाराटारुवा र लापर्बाह मनोवृत्ति हो। यदि तँ झाराटारुवा र लापर्बाह तरिकाले आफ्नो कर्तव्य निर्वाह गर्छस्, र त्यसलाई अपमानजनक मनोवृतिले हेर्छस् भने, त्यसको नतिजा के हुनेछ? तैँले आफ्‍नो कर्तव्य राम्ररी पूरा गर्न सक्‍ने भए पनि, कर्तव्य निर्वाह गर्दा तेरो कार्यप्रदर्शन नराम्रो हुनेछ—तेरो कार्यप्रदर्शन मापदण्डको स्तरमा पुग्‍नेछैन, र तेरो कर्तव्यप्रतिको तेरो मनोवृत्तिसँग परमेश्‍वर निकै असन्तुष्ट हुनुहुनेछ। यदि तैँले परमेश्‍वरलाई प्रार्थना गर्न, सत्यता खोज्न, र यसमा आफ्‍नो सारा हृदय र मन लगाउन सकेको भए, यदि तैँले यसरी सहकार्य गर्न सकेको भए, परमेश्‍वरले पहिले नै तेरो लागि सबै कुरा तयार गरिदिनुभएको हुन्थ्यो, ताकि तैँले मामिलाहरू सम्हाल्दै गर्दा ती सबै उचित ठाउँमा पर्नेथ्यो, र राम्रो नतिजा प्राप्त हुनेथ्यो। तैँले त्यति भयङ्कर ऊर्जा लगाउनु पर्दैन; जब तैँले सहकार्य गर्न आफूले सक्दो प्रयास गर्थिस्, परमेश्‍वरले पहिले नै सबै कुराको बन्दोबस्त गरिसक्‍नुभएको हुनेथ्यो। यदि तँ धूर्त छस् र सुस्ताउँछस् भने, यदि तँ आफ्नो कर्तव्य राम्ररी पूरा गर्दैनस् र सधैँ गलत मार्गमा जान्छस् भने, परमेश्‍वरले तँमाथि कार्य गर्नुहुनेछैन; तैँले यो अवसर गुमाउनेछस्, र परमेश्‍वरले यसो भन्‍नुहुनेछ, “तेरो कामै छैन; म तँलाई प्रयोग गर्न सक्दिनँ। जा, पाखा लाग्। तँलाई चलाक हुन र सुस्ताउन मन पर्छ, होइन त? तँलाई अल्छे हुन र आरामसाथ व्यवहार गर्न मन पर्छ, होइन त? ठिकै छ, सधैँभरी आरामसाथ व्यवहार गर्!” परमेश्‍वरले यो अनुग्रह र अवसर अर्को कुनै व्यक्तिलाई दिनुहुनेछ। तिमीहरू के भन्छौ: यो हार हो कि जित हो? (हार।) यो ठूलो हार हो!

परमेश्‍वरलाई साँच्चिकै प्रेम गर्नेहरू र सत्यता पछ्याउनेहरू सबैलाई उहाँले विभिन्न र फरकफरक परिवेशहरूमा सिद्ध पार्नुहुन्छ। उहाँले मानिसहरूलाई फरकफरक परिवेश वा परीक्षाहरूमार्फत उहाँका वचनहरू अनुभव गर्ने, अनि सत्यता बुझ्ने र उहाँबारे साँचो ज्ञान प्राप्त गर्ने, र अन्ततः सत्यता प्राप्त गर्ने तुल्याउनुहुन्छ। यदि तैँले परमेश्‍वरको काम यस तरिकाले अनुभव गर्छस् भने, तेरो जीवन स्वभाव परिवर्तन हुनेछ, र तैँले सत्यता र जीवन प्राप्त गर्न सक्नेछस्। तिमीहरूले यी वर्षहरूको अनुभवमार्फत केकति कुरा हासिल गरेका छौ? (एकदमै धेरै।) त्यसोभए, के आफ्नो कर्तव्य निर्वाह गर्दा अलिअलि कष्ट सहनु र अलिअलि मूल्य चुकाउनु सार्थक हुँदैन र? त्यसको बदलामा तैँले के प्राप्त गरेको छस्? तैँले सत्यता कति बुझेको छस्? यो एक अमूल्य खजाना हो! मानिसहरू परमेश्‍वरमा विश्‍वास गरेर के प्राप्त गर्न चाहन्छन्? परमेश्‍वरमा विश्‍वास गरेर मानिसहरू के प्राप्त गर्न चाहन्छन्? के त्यो सत्यता र जीवन प्राप्त गर्नु होइन र? के तँलाई यी परिवेशहरू अनुभव नगरीकन सत्यता प्राप्त गर्न सक्छु जस्तो लाग्छ? तैँले कदापि सक्दैनस्। तँलाई केही विशेष कठिनाइहरू आइपर्दा वा तैँले केही विशेष परिवेशहरू सामना गर्दा, यदि तेरो मनोवृति सधैँ ती कुराहरू पन्छाउने वा ती कुराहरूबाट भाग्ने, र हताशपूर्वक ती कुराहरू नकार्ने र मिल्काउने कोसिस गर्ने हुन्छ भने—यदि तँ आफूलाई परमेश्‍वरका योजनाबद्ध कार्यहरूको कृपामा छोड्न चाहँदैनस्, उहाँका योजनाबद्ध कार्य र बन्दोबस्तहरूप्रति समर्पित हुन अनिच्छुक छस्, र सत्यतालाई आफूमाथि हाबी हुन दिन चाहँदैनस् भने—यदि तँ सधैँ हुकुम जमाउन र तेरो शैतानी स्वभावअनुसार आफ्नो हरेक कुरालाई नियन्त्रण गर्न चाहन्छस् भने, त्यसको परिणामस्वरूप, ढिलोचाँडो परमेश्‍वरले तँलाई पन्छाउनुहुनेछ वा शैतानको जिम्मा लगाउनुहुनेछ। यदि मानिसहरूले यो मामिला बुझ्छन् भने, तिनीहरूले तुरून्तै पछाडि फर्केर परमेश्‍वरले तोक्‍नुभएको सही मार्गअनुसार आफ्नो जीवनको बाटो पछ्याउनुपर्छ। यो नै सही मार्ग हो, र जब मार्ग सही हुन्छ, त्यसको मतलब दिशा पनि सही हुन्छ। बाटोमा खाल्डाखुल्डीहरू हुन सक्छन् र यस अवधिमा कठिनाइहरू आउन सक्छन्, तिनीहरूलाई ठेस लाग्‍न वा कहिलेकाहीँ अलि असन्तुष्टि हुन सक्छ र तिनीहरू कैयौँ दिनसम्म नकारात्मक बन्न पनि सक्छन्। तर जबसम्म तिनीहरूले कर्तव्य निभाउनमा लागिपर्न र कामकुरा ढिलाइ नगराउन सक्छन्, तबसम्म यी सबै समस्याहरू मामुली नै हुनेछन्, तर तिनीहरूले तुरुन्तै आफ्नै बारेमा मनन गर्नुपर्छ, यी समस्याहरू समाधान गर्न सत्यता खोज्नुपर्छ, अनि तिनीहरूले विलम्ब गर्ने, हार मान्‍ने, वा आफ्नो कर्तव्य त्याग्‍ने कदापि गर्नु हुँदैन। यो अत्यन्तै महत्त्वपूर्ण छ। यदि तँ “नकारात्मक र कमजोर हुनु ठूलो कुरा होइन; त्यो भित्री कुरा हो। परमेश्‍वरलाई त्यसबारे थाहा हुँदैन। अनि मैले विगतमा भोगेको कष्ट र चुकाएको मूल्यबारे विचार गर्दा, उहाँ मप्रति अवश्यै उदार हुनुहुनेछ” भनी मनमनै सोच्छस् भने, र यदि यो कमजोरीपन र नकारात्मकता जारी रहन्छ, र परमेश्‍वरले तेरो लागि योजनाबद्ध गर्नुभएको परिवेशमा तैँले सत्यता खोज्‍ने वा पाठ सिक्‍ने गर्दैनस् भने, तैँले बारम्बार तेरा मौकाहरू गुमाउनेछस्, र फलस्वरूप, परमेश्‍वरले तँलाई जे-जस्ता अवसरहरूमार्फत सिद्ध पार्न खोज्नुभएको हो ती सबै अवसरहरू तैँले गुमाउने, बिगार्ने र नष्ट पार्नेछस्। अनि यसको परिणाम के हुनेछ? तेरो हृदयमा झन्झन् अन्धकार छाउनेछ, तैँले आफ्नो प्रार्थनामा परमेश्‍वरको अनुभूति गर्नै छोड्नेछस्, अनि तँ यतिसम्म नकारात्मक बन्नेछस् कि तेरा सोचहरू दुष्टता र घातले भरिएका हुनेछन्। त्यसपछि तँ चरम दुखमा फस्नेछस्, पूरै सामर्थ्यहीन र गहिरो उदासी महसुस गर्नेछस्। तँलाई आफूसँग कुनै मार्ग वा दिशा नभएको, र आफू कुनै ज्योति देख्न वा कुनै आशा भेट्टाउन नसक्ने भएको अनुभूति हुनेछ। के यस तरिकाले जिउनु थकानयुक्त हुन्‍न र? (हो, यो थकानयुक्त हुन्छ।) जो सत्यता खोजी गर्ने उज्यालो मार्गमा हिँड्दैनन् तिनीहरू सदाको लागि शैतानको सत्ता, अनन्त पाप र अन्धकारमा, अनि कुनै आशाबिना जिउनेछन्। के तिमीहरू यी वचनहरूको अर्थ बुझ्न सक्छौ? (मैले सत्यता खोजी गरेर मेरो सारा हृदय र दिमागले आफ्नो कर्तव्य निभाउनुपर्छ।) जब तँलाई कुनै कर्तव्य आइपर्छ, र त्यो तँलाई जिम्मा दिइएको हुन्छ, तब कठिनाइहरू कसरी सामना नगर्ने भनी नसोच्; यदि कुनै कुरा सम्हाल्न कठिन छ भने, त्यसलाई एकातिर पन्साउने र बेवास्ता गर्ने नगर्। तैँले त्यस कुरालाई सिधै सामना गर्नुपर्छ। तैँले सधैँ यो याद राख्‍नुपर्छ कि परमेश्‍वर मानिसहरूको साथमा हुनुहुन्छ, र तिनीहरूलाई कुनै कठिनाइहरू भएमा तिनीहरूले केवल प्रार्थना गरेर उहाँबाट खोजी गर्नुपर्छ, अनि परमेश्‍वर साथमा हुनुहुँदा कुनै कुरा पनि कठिन हुँदैन। तँमा यो विश्‍वास हुनैपर्छ। तैँले परमेश्‍वर नै सबै थोकको शासक हुनुहुन्छ भन्ने विश्‍वास गर्ने भए पनि, किन आफूलाई केही आइपर्दा तँ अझै डर मान्छस् र आफूसँग भरोसायोग्य केही छैन भन्‍ने सोच्छस्? यसले प्रमाणित गर्छ कि तँ परमेश्‍वरमा भरोसा गर्दैनस्। यदि तँ उहाँलाई तेरो साथ र तेरो परमेश्‍वरको रूपमा लिँदैनस् भने, उहाँ तेरो परमेश्‍वर हुनुहुन्न। वास्तविक जीवनमा, तैँले जस्तोसुकै परिस्थितिहरू सामना गरे पनि, तैँले बारम्बार परमेश्‍वरसामु आएर प्रार्थना गर्नु र सत्यता खोज्‍नुपर्छ। तैँले हरदिन एउटा मात्रै मामिलासम्बन्धी सत्यता बुझिस् र केही हासिल गरिस् भने पनि, त्यो समयको नाश भएको हुनेछैन! अहिले तिमीहरू एक दिनमा कति समय परमेश्‍वरसामु आउन सक्छौ? तिमीहरू एक दिनमा परमेश्‍वरसामु कतिपटक आउँछौ? के तिमीहरूले कुनै परिणाम प्राप्त गरेका छौ? यदि कुनै व्यक्ति विरलै परमेश्‍वरसामु आउँछ भने, उसको आत्मा सुकेको र अत्यन्तै अँध्यारो भएको हुनेछ। जब सबै कुरा ठिकै हुन्छ, मानिसहरू परमेश्‍वरबाट टाढा गएर उहाँलाई बेवास्ता गर्छन्, र कठिनाइहरू आइपर्दा मात्र उहाँको खोजी गर्छन्। के यो परमेश्‍वरमा विश्‍वास गर्नु हो त? के यो परमेश्‍वरको काम अनुभव गर्नु हो त? यी कुरा त गैरविश्‍वासीका प्रकटीकरणहरू हुन्। परमेश्‍वरमाथिको यस्तो खालको विश्‍वासले सत्यता र जीवन प्राप्त गर्न असम्भव छ।

जब मानिसहरूले सत्यता बुझ्दैनन् वा अभ्यास गर्दैनन्, तिनीहरू बारम्बार शैतानको भ्रष्ट स्वभावहरूमा जिउँछन्। तिनीहरू विविध शैतानी पासोभित्र जिउँछन्, आफ्नो भविष्य, गौरव, हैसियत, र अन्य रुचिहरूबारे सोच्छन्, र यी कुराहरूबारे सोचमग्न हुन्छन्। तर यदि तैँले यो मनोवृतिलाई आफ्नो कर्तव्यमा, र सत्यता खोज्न र पछ्याउनमा लागू गरिस् भने, तैँले सत्यता प्राप्त गर्न सक्छस्। उदाहरणको लागि, तँ झिनोमसिनो व्यक्तिगत लाभको लागि सोचमग्न हुन्छस्, तँ त्यसबारे ध्यानपूर्वक र गहन रूपले सोच्छस्, हरेक कुरा सिद्ध पार्ने योजना गर्छस्, र त्यसमा ठूलो सोच र ऊर्जा लगाउँछस्। यदि तैँले त्यही ऊर्जा आफ्नो कर्तव्य निर्वाह गर्नमा र समस्याहरू समाधान गर्नको लागि सत्यता खोज्नमा लगाउने हो भने, परमेश्‍वरमा तँप्रति छुट्टै मनोवृति छ भनेर तैँले देख्नेछस्। मानिसहरू निरन्तर परमेश्‍वरबारे गुनासो गर्छन्: “उहाँ किन अरूलाई राम्रो गर्नुहुन्छ तर मलाई गर्नुहुन्न? उहाँले मलाई किन कहिल्यै अन्तर्दृष्टि दिनुहुन्न? म किन सधैँ कमजोर हुन्छु? म किन तिनीहरूजतिकै राम्रो छुइनँ?” यस्तो किन हुन्छ? परमेश्‍वरले कृपावाद देखाउनुहुन्न। यदि तँ परमेश्‍वरसामु आउँदैनस् र तँलाई आइपर्ने कुराहरू सधैँ आफै समाधान गर्न चाहन्छस् भने, उहाँले तँलाई अन्तर्दृष्टि दिनुहुन्न। तँ उहाँलाई प्रार्थना र बिन्ती गर्न आउञ्जेल उहाँले प्रतीक्षा गर्नुहुनेछ, त्यसपछि मात्र उहाँले तँलाई अन्तर्दृष्टि प्रदान गर्नुहुनेछ। परमेश्‍वरले कस्ता मानिसहरूलाई रुचाउनुहुन्छ? परमेश्‍वर मानिसहरूले उहाँबाट के मागून् भनेर प्रतीक्षा गरिरहनुभएको छ? के उहाँ तिनीहरूले ती लाज नभएका मानिसहरूले जस्तै पैसा, आराम, प्रतिष्ठा, लाभ, र आनन्द मागून् भन्ने चाहनुहुन्छ? परमेश्‍वरलाई मानिसहरूले त्यस्ता कुराहरू मागेको मन पर्दैन। परमेश्‍वरबाट यी कुराहरू पाउन खोज्नेहरू लाज नभएका मानिसहरू हुन्, तिनीहरू सबैभन्दा निम्न स्तरका मानिसहरू हुन्, र परमेश्‍वरले तिनीहरूलाई चाहनुहुन्न। उहाँ त ती मानिसहरूलाई चाहनुहुन्छ जो पापबाट जाग्न र उहाँमार्फत सत्यता खोज्न र स्विकार्न सक्छन्—उहाँलाई यसप्रकारका मानिसहरू स्वीकारयोग्य लाग्छन्। तैँले यसरी प्रार्थना गर्नुपर्छः “हे परमेश्‍वर, म गहिरो रूपमा शैतानद्वारा भ्रष्ट तुल्याइएको छु, र म बारम्बार मेरा भ्रष्ट स्वभावहरूमा जिउँछु। म ख्याति र हैसियतका विविध प्रलोभनहरू पार गर्न सक्दिनँ, र म ती कुराहरू सम्हाल्न जान्दिनँ। ममा सत्यताका सिद्धान्तहरूको बुझाइ छैन। बिन्ती छ, मलाई अन्तर्दृष्टि र मार्गदर्शन दिनुहोस्,” र “म आफ्नो कर्तव्य निर्वाह गर्न इच्छुक छु, तर मलाई आफू अपर्याप्त छु भन्ने लाग्छ—एउटा हिसाबमा, मेरो कद अत्यन्तै सानो छ, र अर्को हिसाबमा, ममा यो क्षेत्रको बुझाइ छैन। मलाई कामकुराहरू राम्ररी गर्न सक्दिनँ कि भन्ने चिन्ता लाग्छ। बिन्ती छ, मलाई मार्गदर्शन र मदत दिनुहोस्।” तँ आइज र सत्यता खोज् भनी परमेश्‍वरले प्रतीक्षा गरिरहनुभएको छ। जब तँ इमानदार हृदयले खोजी गर्दै परमेश्‍वरसामु आउँछस्, उहाँले तँलाई अन्तर्दृष्टि र ज्योति दिनुहुनेछ, र त्यसपछि तँसित एउटा मार्ग हुनेछ र तैँले आफ्नो कर्तव्य निर्वाह गर्न जान्नेछस्। यदि तँ सधैँ सत्यता सम्बन्धमा प्रयत्‍न लगाउँछस्, र प्रार्थनामा तेरो साँचो स्थिति परमेश्‍वरसामु ल्याउँछस्, अनि परमेश्‍वरको मार्गदर्शन र अनुग्रह माग्छस् भने, यस तरिकाले तैँले बिस्तारै सत्यता बुझ्दै र अभ्यास गर्दै जानेछस्, र तँ जे-जसरी जिउँछस् त्यसमा मानव स्वरूप, सामान्य मानवता र सत्यता वास्तविकता हुनेछन्। यदि तँ परमेश्‍वरको इच्छाबारे ख्याल गर्दैनस्, र सत्यता पछ्याउँदैनस्, र बारम्बार तेरा विविध रुचिहरूको लागि योजना बनाउँछस्, मनन गर्छस्, र तेरो सोच र मेहनत लगाउँछस्, अनि त्यसमा तेरो जीवनसमेत सुम्पन्छस्, र त्यसको लागि आवश्यक परे जे पनि गर्छस् भने, तैँले मानिसहरूको सम्मानका साथै गौरवका विभिन्न लाभ र स्वरूपहरू त प्राप्त गर्न सक्छस् होला—तर कुन बढी महत्त्वपूर्ण छ, यी कुराहरू कि सत्यता? (सत्यता।) मानिसहरू यस्तो धर्मसिद्धान्त बुझ्छन्, तर तिनीहरू सत्यता पछ्याउँदैनन्, तिनीहरू आफ्नै स्वार्थ र हैसियतलाई महत्त्व दिन्छन्। त्यसकारण, के तिनीहरू यो कुरा साँच्चिकै बुझ्छन्, कि यो गलत बुझाइ हो? (यो गलत बुझाइ हो।) वास्तवमा, तिनीहरू मूर्ख हुन्। तिनीहरूले यो कुरा प्रस्ट रूपमा देख्दैनन्। जब तिनीहरूले यसलाई प्रस्ट रूपमा देख्न सक्छन्, तिनीहरूले थोरै कद प्राप्त गरेका हुनेछन्। यसको लागि तिनीहरूले सत्यता पछ्याउनुपर्छ, र परमेश्‍वरको वचनमाथि प्रयत्‍न लगाउनुपर्छ; तिनीहरूले अन्यौल वा लापर्बाह हुन मिल्दैन। यदि तँ सत्यता पछ्याउँदैनस् र एउटा यस्तो दिन आउँछ जब परमेश्‍वरले तँलाई “परमेश्‍वरले उहाँका वचनहरू बोलिसक्नुभएको छ, उहाँ यो मानवजातिलाई थप केही पनि भन्न चाहनुहुन्न, र थप केही गर्न चाहनुहुन्न, र अब मान्छेको काम निरीक्षण गर्ने समय आएको छ” भनेर भन्नुहुन्छ भने, तँलाई हटाइने तेरो नियति निश्‍चित भएको छ। तेरा समर्थकहरू जतिसुकै धेरै भए पनि, तँसित जति नै धेरै वरदान र प्रतिभाहरू भए पनि, तँ जतिसुकै शिक्षित भए पनि, वा तँसित जति नै प्रतिष्ठा भए पनि, वा यो संसारमा तेरो जतिसुकै नामी पद भए पनि, यीमध्ये कुनै पनि कुरा उपयोगी हुनेछैन। त्यस समयमा, तैँले सत्यताको बहुमूल्यता र महत्त्व थाहा पाउनेछस्, र तैँले सत्यता प्राप्त गरेको छैनस् भने परमेश्‍वरसित तेरो केही सरोकार छैन भनेर तैँले बुझ्नेछस, र तैँले सत्यता प्राप्त नगरीकन परमेश्‍वरमा विश्‍वास गर्नु कति दयनीय र दुखद हुन्छ भन्ने कुरा पनि जान्नेछस्। आजभोलि, कैयौँ मानिसहरूको हृदयमा पहिले नै यो कुराको मलिन आभास त आएको छ, तर यो भावनाले तिनीहरूमा अझै पनि सत्यता पछ्याउने दृढता जगाएको छैन। तिनीहरूले आफ्नो हृदयको गहिराइभित्र सत्यताको बहुमूल्यता र महत्त्व अनुभूत गरेका छैनन्। थोरै चेतना भएर मात्र पुग्दैन; व्यक्तिले यो मामिलाको सार प्रस्ट रूपमा साँच्चिकै देख्‍नु जरुरी छ। जब तैँले त्यसो गर्छस्, यो समस्या समाधान गर्न सत्यताको कुन पक्ष प्रयोग गर्ने भनेर तँलाई थाहा हुनेछ। सत्यताले मात्र मानिसहरूले सामना गर्ने विविध कठिनाइहरू समाधान गर्न सक्छ, र तिनीहरूका विविध गलत सोच, सङ्कीर्ण विचार, चरित्रहीन स्वभावहरू, साथै भ्रष्टतासँग सम्बन्धित विविध समस्याहरू समाधान गर्न सक्छ। सत्यता पछ्याएर अनि समस्याहरू समाधान गर्न निरन्तर रूपले सत्यता प्रयोग गरेर मात्र, तिमीहरूले आफ्ना भ्रष्ट स्वभावहरू फाल्न र परमेश्‍वरप्रतिको समर्पण हासिल गर्न सक्छौ। यदि तँ आफूलाई आइपर्ने जस्तोसुकै समस्याहरू समाधान गर्न पनि मानव विधि र मानव संयमतामा मात्र भर पर्छस् भने, तैँले कहिल्यै पनि यी कठिनाइ र भ्रष्ट स्वभावहरू समाधान गर्न सक्नेछैनस्। कतिपय मानिसहरू यसो भन्छन्, “यदि मैले परमरेश्‍वरका वचनहरू अझ बढी पढेँ र हरदिन ती वचन पढ्दै घन्टौँ बिताएँ भने, के मैले निश्‍चित रूपमा स्वभाव परिवर्तन हासिल गर्न सक्नेछु?” त्यो तैँले परमेश्‍वरका वचनहरू कसरी पढ्छस् र तँ सत्यता बुझ्न र व्यवहारमा लागू गर्न सक्छस् कि सक्दैनस् भन्नेमा भर पर्छ। यदि उहाँका वचनहरू पढ्दा तैँले झारा टार्ने काम मात्र गर्छस् तर सत्यता पछ्याउँदैनस् भने, तैँले सत्यता प्राप्त गर्नेछैनस्, अनि यदि तैँले सत्यता प्राप्त गर्दैनस् भने, तेरो जीवन स्वभाव कदापि परिवर्तन हुनेछैन। सारांशमा भन्दा, व्यक्तिले सम्पूर्ण रूपले सत्यता पछ्याउनुपर्छ, र स्वभाव परिवर्तन हासिल गर्न व्यक्तिले सत्यता पछ्याउनु र अभ्यास गर्नुपर्छ। सत्यता अभ्यास नगरी परमेश्‍वरका वचनहरू मात्र पढेर कहिल्यै पर्याप्त हुनेछैन। अरूलाई परमेश्‍वरका वचनहरूको प्रवचन दिनमा र ती वचन कसरी व्यवहारमा लागू गर्ने भनी सुनाउनमा दक्खल भएका, तर आफूले चाहिँ त्यसो नगर्ने फरिसीहरूजस्तो हुनु गलत मार्ग हो। परमेश्‍वरले दिनुभएको मापदण्ड भनेको मानिसहरूले उहाँका वचन धेरै पढून् ताकि तिनीहरूले सत्यता बुझ्न, सत्यता अभ्यास गर्न, र सत्यता वास्तविकतामा जिउन सकून् भन्‍ने हो। परमेश्‍वरले मानिसहरूलाई सत्यता वास्तविकताभित्र प्रवेश गर्न, उहाँको मार्ग पछ्याउन, र सत्यता पछ्याउने जीवनको सही मार्गमा हिँड्न लगाउनु भनेको सीधा रूपमा मानिसहरूले आफ्नो कर्तव्य निर्वाह गर्दा आफ्नो सारा हृदय र शक्ति लगाऊन् भन्ने उहाँको मापदण्डसित सम्बन्धित छ। परमेश्‍वरलाई पछ्याउँदा, मुक्ति प्राप्त गर्न सक्षम र सिद्ध हुनको लागि, मानिसहरूले आफ्नो कर्तव्य गराइमार्फत उहाँको काम अनुभव गर्नु जरुरी छ।

अंश ३५

अब, के तेरा धारणाहरूसँग नमिल्ने कुराहरू आइपर्दा त्यसले तेरो कर्तव्यपालनमा असर पार्न सक्छ? उदाहरणको लागि, कार्यव्यस्तता आउन सक्छ, र आफ्नो कर्तव्य राम्ररी निर्वाह गर्न मानिसहरूले केही कठिनाइ सहनुपर्ने र अलिअलि मूल्य चुकाउनुपर्ने हुन्छ; त्यसपछि कतिपय मानिसहरूले दिमागमा धारणाहरू विकास गर्छन् र तिनीहरूमा प्रतिरोध उत्पन्न हुन्छ, अनि तिनीहरू नकारात्मक बनेर आफ्नो कार्यमा सुस्ताउन सक्छन्। कहिलेकाहीँ काममा व्यस्तता हुँदैन, र मानिसहरूलाई कर्तव्य निर्वाह गर्न सजिलो बन्छ, र त्यसपछि कतिपय मानिसहरू खुसी महसुस गर्छन् र यस्तो सोच्छन्, “मेरो कर्तव्य निभाउन सधैँ यति सजिलो हुने भए त गज्जब हुनेथ्यो।” तिनीहरू कस्ता खालका मानिसहरू हुन्? तिनीहरू अल्छी व्यक्तिहरू हुन् जो देहसुखको लोभ गर्छन्। के यस्ता मानिसहरू आफ्नो कर्तव्यनिर्वाहमा बफादार हुन्छन्? (हुँदैनन्।) यस्ता मानिसहरू परमेश्‍वरप्रति समर्पित हुन इच्छुक भएको दाबी गर्छन्, तर तिनीहरूको समर्पणमा शर्तहरू हुन्छन्—तिनीहरू समर्पित हुनको लागि परिस्थिति तिनीहरूको आफ्नै धारणासँग मिल्‍नुपर्छ र त्यसले तिनीहरूलाई कुनै कठिनाइ भोगाउनु हुँदैन। यदि तिनीहरूले प्रतिकूलता सामना गरेर कठिनाइ सहनुपर्‍यो भने, तिनीहरूले गुनासैगुनासो गर्छन् र परमेश्‍वरविरुद्ध विद्रोह र विरोधसमेत गर्छन्। तिनीहरू कस्ता मानिसहरू हुन्? तिनीहरू सत्यतालाई प्रेम नगर्ने मानिसहरू हुन्। जब परमेश्‍वरका कार्यहरू तिनीहरूका धारणा र चाहनाहरूसित मिल्छन्, र तिनीहरूले कठिनाइ सहनुपर्ने वा मूल्य चुकाउनुपर्ने हुँदैन, तब तिनीहरू समर्पित हुन सक्छन्। तर यदि परमेश्‍वरको काम तिनीहरूका धारणा र रूचिहरूसँग मिल्दैन, र त्यसको लागि तिनीहरूले कठिनाइ सहनुपर्ने वा मूल्य चुकाउनुपर्ने हुन्छ भने, तिनीहरू समर्पित हुन सक्दैनन्। तिनीहरूले खुल्लमखुल्ला विरोध नगरे पनि, हृदयमा तिनीहरू प्रतिरोधी र रिसाएका हुन्छन्। तिनीहरू आफूले ठूलो कठिनाइ सहिरहेको ठान्छन् र हृदयमा गुनासो पाल्छन्। यो कस्तो समस्या हो? यसले तिनीहरू सत्यतालाई प्रेम गर्दैनन् भन्‍ने देखाउँछ। के प्रार्थना, प्रतिज्ञा, वा सङ्कल्पले यो समस्या समाधान हुन सक्छ? (अहँ, सक्दैन।) त्यसोभए, यो समस्या कसरी समाधान गर्नुपर्छ? पहिला, तैँले परमेश्‍वरको इच्छा र उहाँका मापदण्डहरू अनि साँचो समर्पण के हो, त्यो बुझ्‍नुपर्छ। तैँले विद्रोहीपन र विरोध के हुन् भनेर बुझ्‍नुपर्छ, के-कस्ता भ्रष्ट स्वभावहरूले परमेश्‍वरप्रतिको तेरो समर्पणलाई रोकिरहेको छ भनी चिन्तन गर्नुपर्छ, र यी मामिलाहरूबारे छर्लङ्ग हुनुपर्छ। यदि तँ सत्यतालाई प्रेम गर्ने व्यक्ति होस् भने, तैँले देहलाई र विशेषगरी तेरा दैहिक रूचिहरूलाई त्याग्न र त्यसपछि परमेश्‍वरप्रतिको समर्पण अभ्यास गर्न, र उहाँका मापदण्डहरूअनुसार कार्य गर्न सक्नेछस्। यस तरिकाले, तँ तेरो भ्रष्ट स्वभाव र विद्रोहीपन समाधान गर्न र परमेश्‍वरप्रति समर्पण हासिल गर्न सक्षम हुनेछस्। यदि तँ सत्यता बुझ्दैनस् भने, तैँले यी मामिलाहरू छर्लङ्गै बुझ्न सक्नेछैनस्, तेरा भित्री स्थितिहरू चिन्न सक्नेछैनस्, र परमेश्‍वरप्रतिको तेरो समर्पणलाई के कुराहरूले रोकिरहेका छन् भनी बुझ्न सक्नेछैनस्। अन्ततः तेरो लागि दैहिकता त्याग्न र परमेश्‍वरप्रतिको समर्पण अभ्यास गर्न असम्भव हुनेछ। यदि व्यक्तिले आफ्नो दैहिक अभिरूचिहरू त्याग्नसमेत सक्दैन भने, तिनीहरूलाई आफ्नो कर्तव्य गराइमा बफादारी हासिल गर्न निकै कठिन हुनेछ। के यस्ता मानिसहरूलाई परमेश्‍वरप्रति समर्पित हुने मानिस मान्न सकिन्छ? बफादारीबिना, के मानिसहरू पर्याप्त रूपमा आफ्नो कर्तव्य निर्वाह गर्न सक्छन्? के तिनीहरूले परमेश्‍वरका मापदण्डहरू पूरा गर्न सक्छन्? कदापि सक्दैनन्। यदि व्यक्तिले पर्याप्त रूपमा आफ्नो कर्तव्य निर्वाह गर्न चाहन्छ भने, ऊ कम्तीमा पनि सत्यता अभ्यास गर्न र इमानदारीपूर्वक परमेश्‍वरप्रति समर्पित हुन सक्षम हुनुपर्छ। यदि व्यक्तिले आफ्नो दैहिक अभिरूचिहरू त्याग्न सक्दैन भने, उसले व्यवहारमा सत्यता लागू गर्न सक्दैन। यदि तँ सधैँ आफ्नै इच्छाअनुसार कार्य गर्छस् भने, तँ परमेश्‍वरप्रति समर्पित हुने व्यक्ति होइनस्। तँ कहिलेकाहीँ उहाँमा समर्पित भए पनि, त्यसमा सर्त हुन्छ; परिस्थितिहरू तेरा आफ्नै धारणाहरूसँग मिल्दा र तँ राम्रो मूडमा हुँदा मात्र, तँ समर्पित हुन सक्छस्। यदि परमेश्‍वरका कार्यहरू तेरा धारणाहरूसँग मिल्दैनन् भने, यदि परमेश्‍वरले तेरो लागि बन्दोबस्त गर्नुभएको कर्तव्य र उहाँले तेरो लागि योजनाबद्ध गर्नुभएका परिवेशहरूले तँलाई ठूलो कठिनाइ, असहजता, वा घोर असन्तुष्टिको भावना ल्याउँछन् भने, के तँ समर्पित हुन सक्‍नेछस् र? तँलाई समर्पित हुन कठिन हुनेछ; परमेश्‍वरविरुद्ध विद्रोह गर्न र उहाँको विरोध गर्न तैँले थुप्रै कारणहरू भेट्टाउनेछस्। पछि आत्मचिन्तन गर्दा पनि, तँलाई दैहिकता त्याग्न सजिलो हुनेछैन, किनकि दैहिकता त्याग्नु सामान्य कुरा होइन। व्यक्तिले कसरी दैहिकता त्याग्छ? स्वाभाविक रूपमै उसले सत्यता खोज्‍नुपर्छ। उसले आफ्नो भ्रष्ट सार र भ्रष्ट कुरूपता पनि चिन्‍नुपर्छ, र ऊ आफूलाई घृणा गर्ने र आफ्नो दैहिक अभिरूचिहरू र देहको सारलाई पनि घृणा गर्ने बिन्दुमा पुग्‍नुपर्छ। त्यसपछि मात्र ऊ दैहिकता त्याग्न इच्छुक हुनेछ। यदि उसले सत्यता बुझ्दैन भने, उसले दैहिक कुराहरूलाई घृणा गर्न सक्नेछैन, र त्यस्तो घृणाबिना, दैहिकता त्याग्न असम्भव हुन्छ। त्यसकारण, पछ्याउने मार्ग प्राप्त गर्नको लागि परमेश्‍वरलाई प्रार्थना गर्न र उहाँमाथि भरोसा राख्न आवश्यक छ। सत्यताबिना, मानिसहरूमा शक्ति हुँदैन, र तिनीहरूले चाहेर पनि व्यवहारमा सत्यता लागू गर्न सक्दैनन्। व्यक्तिले सम्पूर्ण रूपले परमेश्‍वरलाई प्रार्थना र भरोसा गर्नुपर्छ। 

कतिपय मानिसहरूले सत्यता पछ्याउँदैनन्; तिनीहरू दैहिक आरामको लोभ मात्र गर्छन्, र तिनीहरू सत्यता प्राप्त गर्नहेतु कठिनाइ सहन अनिच्छुक हुन्छन्। जब तिनीहरूले सानो कठिनाइ सामना गर्छन्, तिनीहरू परमेश्‍वरविरुद्ध गुनासो र दोषारोपण गर्छन्, र तिनीहरू समस्या समाधान गर्न सत्यता खोजी गर्दैनन्। बरु तिनीहरू यसो भन्दै परमेश्‍वरलाई प्रार्थनासमेत गर्छन्, “हे परमेश्‍वर, तपाईंको पहिचान र सार अति आदर्शमयी छ। म तपाईंलाई प्रेम गर्न लायकको छुइनँ, तर म तपाईंप्रति समर्पित हुन इच्छुक छु। जस्तोसुकै परिस्थिति आए पनि, म तपाईंप्रति समर्पित हुन इच्छुक छु। तपाईंले मलाई मार्गदर्शन, ज्योति र अन्तर्दृष्टि दिनुहोस्। यदि मैले तपाईंलाई साँच्चिकै प्रेम गर्न र तपाईंको आज्ञापालन गर्न सकिनँ भने, मलाई जाँचेर दण्डित गर्नुहोस्। तपाईंको न्याय ममाथि पर्न दिनुहोस्।” यसरी प्रार्थना गरेपछि, तिनीहरू त्यसबारे राम्रो महसुस गर्छन्, तर के यो खोक्रो वचनहरूको थुप्रो मात्र होइन र? के निरन्तर खोक्रो वचनहरूद्वारा प्रार्थना गर्नाले र धर्मसिद्धान्तका केही वचन र वाक्यांशहरू जप्‍नाले समस्याहरू समाधान हुन सक्छ? (अहँ, सक्दैन।) जब व्यक्तिले खोक्रो वचनहरूमार्फत प्रार्थना गर्छ, यो कस्तो समस्या हो? के त्यसमा अलिअलि छली प्रकृति हुँदैन र? के परमेश्‍वरसामु यसरी प्रार्थना गर्नु उपयोगी हुन्छ? अल्छी हुनु र कष्ट सहन असक्षम हुनु, दैहिक आरामको लोभ गर्नु, सत्यता चिन्नु तर त्यसप्रति समर्पित हुन नसक्नु, आफ्नो कर्तव्यबारे थाहा हुनु तर त्यसको परिपालन गर्न नसक्नु, र आफूले आफ्नो सारा हृदय र शक्ति नलगाएको थाहा हुँदाहुँदै पनि परमेश्‍वरलाई प्रेम गर्ने चाहनाबारे बोल्नु—के यो परमेश्‍वरलाई छल गर्नु होइन र? परमेश्‍वरले धार्मिक संस्कारका प्रार्थनाहरूभन्दा बढी अरू कुनै कुरालाई घृणा गर्नुहुन्‍न। प्रार्थनाहरू निष्कपट छन् भने मात्रै परमेश्‍वरले स्वीकार गर्नुहुन्छ। यदि तँसँग कुनै पनि इमानदार कुरा भन्‍नु छैन भने, चुप लाग्; सधैँ झूटा वचनहरू बोल्दै परमेश्‍वरसामु नआइज वा उहाँलाई छल गर्न आँखा चिम्लेर सपथ नखा। तैँले उहाँलाई कति धेरै प्रेम गर्छस्, तँ उहाँप्रति कति धेरै निष्ठावान हुन चाहन्छस् भन्नेबारे कुरै नगर्। यदि तैँले आफ्‍ना इच्‍छाहरूलाई पूरा गर्न सक्दैनस् भने, यदि तँसँग यो सङ्कल्‍प र कदको कमी छ भने, तैँले परमेश्‍वरसामु आएर यसरी प्रार्थना गर्नै हुँदैन। त्यो त परमेश्‍वरलाई गिल्ला गर्नु हो। गिल्ला गर्नु भनेको के हो? गिल्‍ला गर्नु भनेको कसैलाई ठट्टामा उडाउनु, तिनीहरूलाई खेलौना ठान्‍नु हो। जब मानिसहरू यस्तो स्वभावका लिएर परमेश्‍वरको सामुन्ने प्रार्थना गर्न आउँछन्, तब यो कम्तीमा पनि यो धोका हो। सबैभन्दा खराब स्थितिमा, यदि तैँले बारम्‍बार यसो गर्छस् भने, तँ अत्यन्तै तुच्छ चरित्रको होस्। यदि परमेश्‍वरले तँलाई दोषी ठहराउनुपर्ने हो भने, परमेश्‍वरले त्यसलाई ईशनिन्दा भन्नुहुनेथ्यो! मानिसहरूको हृदयमा परमेश्‍वरप्रति कुनै श्रद्धाभाव छैन, तिनीहरूलाई परमेश्‍वरको आदर कसरी गर्ने, वा उहाँलाई कसरी प्रेम गर्ने र सन्तुष्ट तुल्याउने भन्ने थाहै छैन। यदि तिनीहरूको निम्ति सत्यता स्पष्ट छैन, वा तिनीहरूमा भ्रष्ट स्वभाव छ भने, परमेश्‍वरले यसलाई छोडिदिनुहुनेछ। तर तिनीहरू आफ्ना भ्रष्ट स्वभावहरूमा जिएर परमेश्‍वरसामु आउँछन्, र अविश्‍वासीहरूले अरू मानिसहरूलाई ठग्ने विधिहरू परमेश्‍वरमाथि प्रयोग गर्छन्, र तिनीहरू “गम्भीर भएर” परमेश्‍वरसामु घुँडा टेकेर प्रार्थना गर्छन्, र यी शब्‍दहरू प्रयोग गरेर परमेश्‍वरलाई ठग्ने प्रयास गर्छन्। जब तिनीहरूले प्रार्थना गरिसक्छन्, तिनीहरूले आत्मधिक्कारको अनुभूति नगर्ने मात्र होइन, तिनीहरूको कार्यमा पनि कुनै गम्भीरताको अनुभूति समेत हुँदैन। त्यसो भएको हुँदा, के परमेश्‍वर तिनीहरूको साथमा हुनुहुन्छ त? परमेश्‍वर तिनीहरूको साथमा हुनुहुन्न। के त्यो व्यक्ति जो पूर्ण रूपमा परमेश्‍वरविहीन छ, उसले उहाँको अन्तर्दृष्टि र ज्योति प्राप्त गर्न सक्छ त? के उसले सत्यतासम्बन्धी अन्तर्दृष्टि प्राप्त गर्न सक्छ त? (अहँ, उसले सक्दैन।) त्यसपछि तिनीहरू समस्यामा हुन्छन्। के तिमीहरूले यसरी धेरैपटक प्रार्थना गरेका छौ? के तिमीहरू बारम्बार यसो गर्दैनौ र? (गर्छौँ।) जब मानिसहरूले बाहिरी संसारमा अत्यन्तै धेरै समय बिताउँछन्, तिनीहरू समाजको दुर्गन्धले गन्‍हाउँछन्, तिनीहरूको फोहोरी प्रकृति अति गम्भीर बन्छ, र तिनीहरू शैतानी विष र दर्शनहरूले भरिन्छन्; तिनीहरूको मुखबाट झूट र छलका शब्‍दहरू आउँछन्, र तिनीहरूका प्रार्थनाहरू खोक्रो वचन र धर्मसिद्धान्तका वचनहरूले भरिएका हुन्छन्, त्यसमा हृदयबाटै आउने बोली वा तिनीहरूका कठिनाइहरूको कुरा केही बोलिएको हुँदैन। तिनीहरू सधैँ आफ्ना व्यक्तिगत रूचिहरूको लागि परमेश्‍वरलाई बिन्ती चढाउँछन् र उहाँका आशिष्‌हरू पाउन खोज्छन्, तिनीहरूमा सत्यता खोज्ने हृदय विरलै हुन्छ, र तिनीहरू परमेश्‍वरप्रति समर्पित हुने हृदयको आधारमा प्रार्थना गर्दैनन्। यस्ता प्रार्थनाहरूले छल र झूट मात्र प्रकट गर्छन्। यी मानिसहरूमा गम्भीर भ्रष्ट स्वभावहरू छन्, तिनीहरू जीवित पिसाच बनेका छन्। परमेश्‍वरसामु प्रार्थनामा आउँदा, तिनीहरू मानव वचनहरू बोल्ने वा हृदयबाट बोल्ने गर्दैनन्। बरु, तिनीहरू परमेश्‍वरसामु शैतानको छल र झूट ल्याउँछन्। के यसले परमेश्‍वरको स्वभाव चिढ्याउँदैन र? के परमेश्‍वरले त्यस्ता प्रार्थनाहरू सुन्न सक्नुहुन्छ र? परमेश्‍वर त्यस्ता मानिसहरूबाट दिक्क हुनुहुन्छ र तिनीहरूलाई उहाँ निश्‍चय नै मन पराउनुहुन्न। त्यस्ता प्रार्थनाहरूलाई परमेश्‍वरलाई छल गर्ने र मूर्ख बनाउने प्रयास भन्न सकिन्छ। यी मानिसहरूले बिलकुलै सत्यता खोजिरहेका हुँदैनन्, न त हृदयबाटै बोलिरहेका र परमेश्‍वरमाथि भरोसै गरिरहेका हुन्छन्। तिनीहरूका प्रार्थनाहरू परमेश्‍वरको इच्छा र उहाँका मापदण्डहरूसँग मिल्दैनन्। भित्री रूपमा, यो भ्रष्टताको क्षणिक प्रकाशले भन्दा पनि मानव प्रकृतिको कारणले भएको हो। यी मानिसहरूले यस्तो सोच्छन्, “म परमेश्‍वरलाई देख्न वा अनुभूति गर्न सक्दिनँ, र परमेश्‍वर कहाँ हुनुहुन्छ भनेर मलाई थाहा छैन। म परमेश्‍वरलाई यसै केही शब्दहरू भन्नेछु, उहाँले सुनिरहनुभएको छ कि छैन, कसलाई के थाहा।” तिनीहरू परमेश्‍वरलाई सन्देह र जाँच गर्ने मानसिकताले प्रार्थना गर्छन्—त्यसरी प्रार्थना गरेपछि तिनीहरूमा कस्तो भावना हुन्छ? के त्यो अझै पनि खोक्रोपन नै हुँदैन र? यसरी बिलकुलै भावनारहित हुनु कष्टदायी कुरा होइन र? प्रार्थना त आस्थाको जगमा बनेको हुन्छ। यो परमेश्‍वरलाई आफ्नो हृदयभित्र प्रार्थना गर्नु, परमेश्‍वरसित हृदयदेखि बोल्नु, उहाँसित आफ्नो हृदय खोल्नु, र उहाँबाट सत्यता प्राप्त गर्न खोज्नु हो। जब व्यक्तिले यस तरिकाले प्रार्थना गर्छ, उसलाई भित्रैदेखि शान्तिको आभास र परमेश्‍वरको उपस्थिति अनुभूत हुनेछ। यो परमेश्‍वरले देखा नपरीकनै तिनीहरूको कुरा सुन्नुभएको हो। जब व्यक्तिले परमेश्‍वरलाई हृदयबाटै यसरी प्रार्थना गर्छ, उसलाई परमेश्‍वरसँग व्यक्तिगत साक्षात्कार भएझैँ अनुभूत हुनेछ। उसको आस्था बलियो बन्‍नेछ, परमेश्‍वरसँग उसको सम्बन्ध झन् आत्मीय बन्नेछ, र ऊ उहाँको एक कदम नजिक पुग्‍नेछ। उसलाई परिपूर्तिबोध अनुभूत हुनेछ र ऊ विशेष रूपले हृदयमा अडिग हुनेछ। प्रार्थनापछि उत्पन्न हुने सच्चा भावनाहरू यिनै हुन्। धार्मिक प्रार्थनाहरू जपेर, मानिसहरू झारा टार्ने काम मात्र गर्छन्, हरदिन उही थोरै वाक्यांशहरू यतिसम्म दोहोर्‍याउँछन् कि तिनीहरूलाई ती वाक्यांशहरू फेरि बोल्‍न पनि मन लाग्दैन। त्यस्ता प्रार्थनाहरूपश्‍चात, तिनीहरूलाई केही अनुभूत हुँदैन, र कुनै नतिजा प्राप्त हुँदैन। के यस्ता मानिसहरूमा साँचो आस्था हुन सक्छ त? त्यो असम्भव छ।

कतिपय मानिसहरू आफ्नो कर्तव्यपालनमा बफादार हुँदैनन्। तिनीहरूले सधैँ लापर्बाही गर्ने र झारा टार्ने, वा आफ्नो कर्तव्य अति कठिन वा थकानयुक्त भएको महसुस गर्ने गर्छन्। तिनीहरू समर्पित हुन चाहँदैनन्, तिनीहरू निरन्तर आफ्नो कर्तव्यबाट उम्कन र त्यसलाई नकार्न चाहन्छन्, र तिनीहरू सधैँ त्यस्ता कर्तव्यहरू मात्र निभाउन चाहन्छन् जुन सजिला हुन्छन्, जसले तिनीहरूलाई कठिनाइमा पार्दैन, जसमा कुनै जोखिम हुँदैन र जसले तिनीहरूलाई दैहिक आरामहरू दिन्छन्। हृदयमा, तिनीहरूलाई आफू अल्छी छु, दैहिक आरामहरूको लोभ गर्छु, र कठिनाइ सहन सक्दिनँ भन्ने थाहा हुन्छ। तैपनि, तिनीहरू आफ्नो खिल्ली उडाइएला भन्ने डरले आफ्ना साँचो विचार कसैसँग कहिल्यै व्यक्त गर्दैनन्। मौखिक रूपले तिनीहरू यसो भन्छन्, “मैले आफ्नो कर्तव्य राम्ररी निर्वाह गर्नुपर्छ र म परमेश्‍वरप्रति बफादार हुनुपर्छ,” र जब तिनीहरू केही पनि राम्ररी गर्न सक्दैनन्, तिनीहरूले सबैलाई यसो भन्छन्, “मेरो कर्तव्य गराइमा कुनै मानवता र बफादारी छैन।” तर वास्तवमा, तिनीहरू त्यस्तो बिलकुलै सोच्दैनन्। जब कुनै व्यक्ति त्यस्तो स्थितिमा हुन्छ, उसले कसरी तर्कसङ्गत ढङ्गले प्रार्थना गर्न सक्छ र? प्रभु येशूले आफ्नो हृदयद्वारा र इमानदारीसाथ परमेश्‍वरलाई प्रार्थना गर्नू भन्नुभएको छ। जब तँ परमेश्‍वरसामु आउँछस्, तेरो हृदय इमानदार र झूटरहित हुनुपर्छ। आफ्नो हृदयमा एउटा कुरा सोचेर अरूसामु अर्कै कुरा नभन्। यदि तँ कुनै खोल ओडेर परमेश्‍वरसामु आउँछस्, र निबन्ध नै लेखिरहेजस्तो गरेर केही कर्णप्रिय र सुन्दर शब्दहरू ओकल्छस् भने, के त्यसो गर्नु परमेश्‍वरलाई छल्नु होइन र? यसको फलस्वरूप, तँ हृदयबाट र इमानदारीसाथ परमेश्‍वरलाई आराधना गर्ने व्यक्ति होइनस् भनेर उहाँले देख्नुहुनेछ। उहाँले तेरो हृदय इमानदार छैन, त्यो अत्यन्तै पापी र दुष्ट छ, र तैँले दुष्ट अभिप्रायहरू राख्छस् भनेर देख्नुहुनेछ, अनि उहाँले तँलाई त्याग्नुहुनेछ। त्यसकारण, मानिसहरूले आफूलाई बारम्बार आइपर्ने कुराहरू र आफूले प्रायः दैनिक जीवनमा सामना गर्ने समस्याहरूबारे कसरी प्रार्थना गर्नुपर्छ? तिनीहरूले परमेश्‍वरसित हृदयबाट बोल्न सिक्‍नुपर्छ। तँ यसो भन्छस्, “हे परमेश्‍वर, मलाई यो कर्तव्य अत्यन्तै थकानयुक्त लागिरहेको छ। म त्यस्तो व्यक्ति हुँ जो दैहिक आरामको लोभ गर्छ, जो अल्छी छ, र जो कडा मेहनत गर्न रुचाउँदैन। तपाईंले मलाई सुम्पनुभएको कर्तव्यमा म आफ्नो बफादारी देखाउन सक्दिनँ, र म त्यसलाई मेरो सारा शक्तिले निर्वाह गर्न पनि सक्दिनँ। म सधैँ त्यसबाट उम्कन र त्यसलाई नकार्न चाहन्छु, र म सधैँ लापर्बाह र झाराटारुवा हुन्छु। कृपया मलाई अनुशासित गराउनुहोस्।” के यी साँचा शब्दहरू होइनन् र? (हो, साँचा हुन्।) के तँलाई त्यसरी बोल्‍ने आँट छ? त्यसो भनेपछि परमेश्‍वरले एकदिन तँलाई साँच्चिकै अनुशासित गराउनुभयो भने के होला भनेर तँलाई डर लाग्छ, र तँ भयभीत, तनावपूर्ण र चिन्तित बन्छस्। मानिसहरू कर्तव्य निर्वाह गर्दा, सधैँ कठिनाइबाट पन्छिन चाहन्छन्। तिनीहरू दैहिक आरामहरूको लोभी हुन्छन् र सानो कठिनाइ सामना गर्दा नै, केही जोड लाउनुपर्दा वा अलिकति थकित महसुस हुँदा नै तिनीहरू पछि सर्छन्। तिनीहरू निरन्तर छान्ने र रोज्ने काम गर्छन्, अनि आफूलाई सानो कठिनाइ अनुभव हुँदा नै तिनीहरू यस्तो सोच्छन्, “के परमेश्‍वरलाई थाहा हुन्छ? के उहाँले याद गर्नुहुनेछ? त्यस्तो ठूलो कठिनाइ सहेपछि, के मैले भविष्यमा कुनै इनाम प्राप्त गर्नेछु?” तिनीहरू सधैँ प्रतिफल खोजिरहेका हुन्छन्। यी सबै समस्याहरू समाधान गरिनुपर्छ। विगतमा, मैले एकजनालाई सन्देश पुर्‍याउने काम दिएँ, जब ऊ फर्केर मलाई रिपोर्ट गर्न आयो, उसले पहिला आफ्ना ठूला उपलब्धिहरूबारे बतायो। उसले आफूले यसरी समस्या समाधान गरेँ भन्दै व्याख्या गर्‍यो, उसले त्यसबारे यति चिन्ता लिएँ र यति धेरै बोल्नुपर्‍यो, त्यो व्यक्तिलाई सम्हाल्न यति गाह्रो भयो, र त्यस व्यक्तिसित यति धेरै कर्णप्रिय शब्दहरू प्रयोग गरेँ, अनि अन्ततः काम फत्ते गरेँ भनेर सुनायो। उसले निरन्तर त्यसको श्रेय लियो र त्यसबारे बोलिरह्यो। यसको अन्तर्निहित तात्पर्य के हो? “तपाईंले मेरो प्रशंसा गर्नुपर्छ, मलाई वाचा गर्नुपर्छ, र मैले भविष्यमा कस्ता इनामहरू पाउछु भनेर मलाई भन्‍नुपर्छ।” उसले खुल्लमखुल्ला इनाम खोजिरहेको थियो। ल भन् त, के यो सानो काम गर्नु प्रशंसायोग्य कुरा हो? यदि व्यक्तिले अलिकति आफ्नो कर्तव्य निर्वाह गर्दैमा सधैँ प्रशंसा चाहन्छ भने, त्यो कस्तो स्वभाव हो? के त्यो शैतानको प्रकृति होइन र? उसले यो सानो कामको लागि प्रशंसा र इनामको अपेक्षा गर्‍यो—के यसको मतलब उसले महत्त्वपूर्ण काम जिम्मा लिने वा ठूलो काम पूरा गर्ने हो भने उसको व्यवहार झनै खराब हुनेछ भन्ने होइन र? यदि उसले परमेश्‍वरको अनुमोदन र आशिष्‌ प्राप्त गर्न सकेन भने, के उसले विद्रोह गर्दैन र? के ऊ तेस्रो स्वर्गमा गएर परमेश्‍वरसँग विवाद गर्दैन र? अनि, परमेश्‍वरमाथिको विश्‍वासमा ऊ हिँडिरहेको मार्ग कस्तो हो? (ख्रीष्टविरोधी मार्ग।) पावलको जस्तै ख्रीष्टविरोधी मार्ग। पावल सधैँ परमेश्‍वरबाट इनाम र हैसियत पाउन खोज्थ्यो। यदि परमेश्‍वरले त्यो कुरा प्रदान गर्नुहुन्थेन भने, ऊ नकारात्मक बन्थ्यो र आफ्नो काममा सुस्ताउँथ्यो, प्रभूको विरोध गर्थ्यो, र उहाँलाई घात गर्थ्यो। ल भन् त, कस्तो व्यक्तिले आफ्नो कर्तव्यमा थोरै कठिनाइ सहेबापत इनाम चाहन्छ? (दुष्ट व्यक्तिले।) तिनीहरूको मानवता अति दुष्ट हुन्छ। के सामान्य मानिसहरूभित्र यस्ता स्थितिहरू हुन्छन्? हरेक व्यक्तिमा यस्ता स्थितिहरू हुन्छन्। हरेक मान्छेको प्रकृति सार एउटै हुन्छ, यति मात्र हो कि कतिपय मानिसहरूले उतिकै जोडदार रूपमा त्यो प्रस्तुत गर्दैनन्। तिनीहरूमा तर्कसङ्गतता हुन्छ र तिनीहरूलाई थाहा हुन्छ कि यस्ता कार्य र सोचहरू गलत हुन्, र तिनीहरूले परमेश्‍वरलाई इनाम माग्न मिल्दैन। तर त्यस्तो स्थितिबारे व्यक्तिले के गर्नुपर्छ? व्यक्तिले सत्यता खोजेर त्यसलाई समाधान गर्नुपर्छ। सत्यताको कुन पक्षले यो स्थिति समाधान गर्न सक्छ? व्यक्तिले आफू को हुँ, आफू कुन स्थानमा उभिनुपर्छ, आफूले कुन मार्ग पछ्याउनुपर्छ, र आफू कस्तो व्यक्ति हुनुपर्छ भनेर जान्नु अत्यन्तै महत्त्वपूर्ण छ। व्यक्तिले जान्नुपर्ने न्युनतम कुराहरू यिनै हुन्। यदि कुनै व्यक्तिलाई यी कुराहरूसमेत थाहा छैन भने, ऊ सत्यता बुझ्न, सत्यता अभ्यास गर्न, वा मुक्ति पछ्याउनबाट निक्कै टाढा छ।

जब केही विशेष कर्तव्यहरू वा बढी तनावपूर्ण र थकानयुक्त कर्तव्यहरू निभाउने कुरा आउँछ, एकातिर, ती कर्तव्यहरू कसरी निर्वाह गर्नुपर्छ, आफूले कस्ता कठिनाइहरू सहनुपर्छ, र आफूले आफ्नो कर्तव्य कसरी परिपालन गर्नुपर्छ र कसरी आफू समर्पित हुनुपर्छ भनी मानिसहरूले सधैँ मनन गर्नुपर्छ। अर्कोतिर, मानिसहरूले आफ्ना अभिप्रायहरूमा कस्ता दुषित कुराहरू छन् र यी कुराहरूले तिनीहरूको कर्तव्य गराइमा कसरी असर पार्छन् भनेर पनि जाँच्नुपर्छ। मानिसहरू कठिनाइ सहन नचाहने प्रवृत्तिसाथ जन्मिन्छन्—कसैले पनि धेरै कठिनाइ सहेर बढी उत्साह वा बढी आनन्द प्राप्त गर्दैन। यस्ता मानिसहरू त अस्तित्वमै छैनन्। देहले कठिनाइ सहनेबित्तिकै मान्छेले चिन्ता र दुःख महसुस गर्नु मान्छेको देहको प्रकृति हो। तर अहिले आफूले निभाउने कर्तव्यमा तिमीहरूले कति कठिनाइ सहनुपर्छ? तैँले केवल थोरै दैहिक थकान सहनुपर्छ र अलि मेहनत लगाउनुपर्छ। यदि तँ यति सानो कठिनाइ पनि सहन सक्दैनस् भने, के तँसँग सङ्कल्प भएको मान्न सकिन्छ र? के तँलाई इमानदारीपूर्वक परमेश्‍वरमा विश्‍वास गर्ने मान्न सकिन्छ र? (सकिँदैन।) यसरी हुँदैन। जब तँ परमेश्‍वरको घरमा आफ्नो कर्तव्य निर्वाह गरिरहेको हुन्छस्, कसैले पनि तेरो सुपरिवेक्षण गरिरहेको हुँदैन। त्यो पूर्ण रूपमा तेरो आफ्नै पहलमा निर्भर हुन्छ। परमेश्‍वरको घरमा कार्य बन्दोबस्त र प्रणालीहरू हुन्छन्, अनि आफ्नो आस्था र आफ्नो विवेक र समझमा भरोसा गर्नु वा नगर्नु व्यक्तिको आफ्नो कुरा हो। तैँले आफ्नो कर्तव्य राम्ररी निर्वाह गर्छस् कि गर्दैनस् भनेर परमेश्‍वरले मात्र जाँच्नुहुन्छ। यदि मानिसहरूले आफ्नो कर्तव्य निर्वाह गर्दा वा आफ्ना वरिपरिका मानिस, घट्ना वा वस्तुहरूसँग अन्तर्क्रिया गर्दा, तिनीहरूले जे-जस्तो भ्रष्ट स्वभावहरू प्रकट गरे पनि, तिनीहरू त्यसबारे सधैँ अनभिज्ञ हुन्छन् र धिक्‍कार अनुभूति गर्दैनन् भने, के यो असल कुरा हो कि खराब? (यो खराब कुरा हो।) यसलाई किन खराब कुरा मानिन्छ? मान्छेको विवेक र समझको न्यूनतम मापदण्ड हुन्छ। यदि तेरो विवेकमा कुनै चेतना छैन र त्यसले तँलाई खराब कुराहरू गर्नबाट रोक्दैन, वा तेरो व्यवहार संयमित पार्दैन भने, यदि तँ प्रशासनिक आदेशहरू र सिद्धान्तहरू उल्लङ्घन गर्दै मानवतारहित तरिकाले व्यवहार गर्छस्, तर तेरो हृदयमा कुनै धिक्‍कार महसुस हुँदैन भने, के यो नैतिक आधार नहुनु होइन र? के यो तेरो विवेक चेतनारहित हुनु होइन र? (हो।) के तिमीहरू प्राय आफूले केही गलत गर्दा, वा सिद्धान्तहरू उल्लङ्घन गर्दा, वा लामो समयसम्म आफ्नो कर्तव्य निर्वाह गर्नमा बफादार नहुँदा, त्यसबारे सचेत हुन्छौ? (हुन्छौँ।) त्यसपछि, के तेरो विवेकले तँलाई संयमित पार्दै तँलाई तेरो विवेक र समझअनुसार, अनि सत्यता सिद्धान्तहरूबमोजिम कामकुरा गराउन सक्छ? यदि तँ सत्यता बुझ्ने व्यक्ति होस् भने, के तँ आफ्नो विवेकको आधारमा व्यवहार गर्ने तौरतरिकाभन्दा माथि उठेर सत्यता सिद्धान्तहरूबमोजिम व्यवहार गर्न सक्छस्? यदि तैँले त्यसो गर्न सक्छस् भने, तैँले मुक्ति प्राप्त गर्न सक्छस्। आफ्नो कर्तव्य निर्वाह गर्दा कठिनाइ सहन सक्‍नु सजिलो कार्य होइन। विशेष प्रकारको काम राम्ररी गर्नु पनि सजिलो छैन। यी काम गर्न सक्ने मानिसहरूमा निश्‍चय नै परमेश्‍वरका वचनहरू र सत्यताले काम गरिरहेका हुन्छन्। तिनीहरू कठिनाइ र थकानको डरबिना जन्मेका होइनन्। त्यस्तो व्यक्ति त कहाँ भेट्न सकिएला र? यी सबै मानिसहरूमा केही न केही उत्प्रेरणा हुन्छ, र तिनीहरूसँग जगको रूपमा परमेश्‍वरका वचनहरूको केही सत्यता हुन्छ। जब तिनीहरूले आफ्ना कर्तव्यहरू स्विकार्छन्, तिनीहरूका विचार र दृष्टिकोणहरू परिवर्तन हुन्छन्—अनि तिनीहरूलाई आफ्नो कर्तव्य निर्वाह गर्न सजिलो हुन्छ र देहका केही कठिनाइ र थकान सहनु मामुली कुरा लाग्न थाल्छ। तर जो सत्यता बुझ्दैनन् र कामकुरासम्बन्धी जसका विचारहरू परिवर्तन भएका हुँदैनन्, तिनीहरू मानव विचार, धारणा, स्वार्थी चाहना र व्यक्तिगत अभिरूचिहरूअनुसार जिउँछन्, त्यसैले तिनीहरू आफ्नो कर्तव्य निभाउन हिच्किचाउँछन् र अनिच्छुक बन्छन्। उदाहरणको लागि, फोहोरी र थकाइलाग्दो काम गर्ने सम्बन्धमा, कतिपय मानिसहरू यसो भन्छन्, “म परमेमश्‍वरको घरका बन्दोबस्तहरू पालना गर्नेछु। मण्डलीले मेरो लागि जे कर्तव्य बन्दोबस्त गरे पनि, म त्यो गर्नेछु, चाहे त्यो फोहोरी होस् वा थकाइलाग्दो, र चाहे त्यो भव्य होस् वा साधारण। मसँग कुनै मागहरू छैनन्, म त्यसलाई आफ्नो कर्तव्यको रूपमा स्विकार्नेछु। यो परमेश्‍वरले मलाई दिनुभएको आज्ञा हो, र यो थोरै मैला र थकान मैले सहनुपर्ने कठिनाइहरू हुन्।” यसको फलस्वरूप, तिनीहरू आफ्ना काममा संलग्न हुँदा कुनै कठिनाइ सहिरहेको छु भन्ने अनुभूति बिलकुलै गर्दैनन्। अरूलाई त्यो फोहोरी र थकाइलाग्दो लागे पनि, तिनीहरूलाई त्यो सजिलो लाग्छ, किनभने तिनीहरूको हृदय शान्त र अविचलित हुन्छ। त्यो तिनीहरूले परमेश्‍वरको लागि गरिरहेकोले तिनीहरूलाई त्यो कठिन भएजस्तो लाग्दैन। कतिपय मानिसहरू फोहोरी, थकाइलाग्दो, वा सामान्य काम गर्नुलाई तिनीहरूको हैसियत र चरित्रको अपमानको रूपमा लिन्छन्। तिनीहरू त्यसलाई अरूले तिनीहरूलाई सम्मान नगरेको, हेपेको, र तुच्छ नजरले हेरेको रूपमा लिन्छन्। फलस्वरूप, उही काम र कार्यभार सामना गर्नुपर्दा पनि, तिनीहरूलाई त्यो मुस्किल लाग्छ। तिनीहरूले जे गरे पनि, तिनीहरू हृदयमा आक्रोशको भावना बोकेर हिँड्छन्, र परिस्थिति आफूले चाहेजस्तो वा सन्तोषजनक नभएको अनुभूति गर्छन्। भित्री रूपमा, तिनीहरू नकारात्मकता र प्रतिरोधले भरिएका हुन्छन्। तिनीहरू किन नकारात्मक र प्रतिरोधी हुन्छन्? त्यसको जड के हो? धेरैजसो यस्तो किन हुन्छ भने, आफ्नो कर्तव्य निर्वाह गरेर तिनीहरूलाई तलब प्राप्त हुँदैन; सित्तैमा काम गर्नुपरेजस्तो लाग्छ। यदि इनामहरू हुँदो हो त, तिनीहरूलाई यो स्वीकार्य हुन सक्थ्यो, तर तिनीहरूले इनाम पाउँछन् कि पाउँदैनन् भनेर तिनीहरूलाई थाहै हुँदैन। त्यसकारण, मानिसहरूलाई कर्तव्य निभाउनु सार्थक छैन, त्यो बिनाउद्देश्य काम गर्नुसरह हो भन्‍ने लाग्छ, र त्यसैले तिनीहरू कर्तव्य निभाउने सवालमा प्रायः नकारात्मक र प्रतिरोधी बन्छन्। यस्तै हुन्छ होइन र? स्पष्ट रूपमा भन्नुपर्दा, यस्ता मानिसहरू कर्तव्य निभाउन अनिच्छुक हुन्छन्। तर तिनीहरूलाई कसैले जबर्जस्ती गरिरहेका छैनन्, तैपनि तिनीहरू किन कर्तव्य निर्वाह गर्न आइरहेका छन् त? किनभने तिनीहरू आफैलाई यसो गर्न जबर्जस्ती गर्छन्—आशिष्‌ प्राप्त गर्ने र स्वर्गको राज्यमा प्रवेश गर्ने तिनीहरूको चाहनाको कारण तिनीहरूसँग आफ्नो कर्तव्य निर्वाह गर्नुबाहेक अरू कुनै विकल्प छैन। यो तिनीहरू कति विवश छन् भन्ने कुराको प्रकटीकरण हो। तिनीहरूले परमेश्‍वरसित कारोबार गर्ने कोसिस गर्नुपछाडिको मानसिकता यही हो। त्यस्ता मानिसहरूले कसरी हृदयमा नकारात्मकता र प्रतिरोध हुने समस्या समाधान गर्न सक्छन् भनी कतिपयले सोध्छन्। यो समस्या त सत्यता सङ्गति गरेर मात्र समाधान गर्न सकिन्छ। यदि तिनीहरूले सत्यतालाई प्रेम गर्दैनन् भने, तिनीहरूसँग जे-जसरी सत्यता सङ्गति गरे पनि, तिनीहरूले त्यो स्विकार्न सक्दैनन्। त्यस्तो अवस्था हेर्दा, तिनीहरू गैरविश्‍वासीहरू हुन्, र तिनीहरूको खुलासा भएको छ। तिनीहरू कारोबार गर्न चाहने र आफूलाई लाभ प्राप्त नहुञ्जेल केही नगर्ने भएकाले, यदि परमेश्‍वरले तिनीहरूलाई इनाम र स्वर्गको राज्यमा प्रवेश दिने वाचा गर्नुभयो, र तिनीहरूलाई एउटा प्रत्याभूतिपत्र लेखिदिनुभयो भने, तिनीहरूले निश्‍चय नै उत्साहसाथ आफ्ना कर्तव्यहरू निर्वाह गर्नेछन्। वास्तवमा, परमेश्‍वरको वाचा खुला हुन्छ, र सत्यता पछ्याउनेहरूले त्यो प्राप्त गर्न सक्छन्। तर सत्यता नपछ्याउनेहरूले त्यो प्राप्त गर्न सक्दैनन्। यो होइन कि तिनीहरू परमेश्‍वरको वाचाबारे सचेत छैनन्; बरु कुरा के हो भने, तिनीहरूलाई हृदयमा त्यो अमूर्त र अनिश्‍चित लाग्छ। तिनीहरूको लागि, परमेश्‍वरको वाचा बाउन्स हुने चेकजस्तै हो—तिनीहरू यसमा विश्‍वास गर्न सक्दैनन्, र यसमा तिनीहरूको साँचो आस्था हुँदैन, र यसमा केही गर्न सकिँदैन। तिनीहरू मूर्त कुराहरू चाहन्छन्, र यदि तैँले तिनीहरूलाई तलब दिन्थिस् भने, तिनीहरू निश्‍चय नै ऊर्जाशील बन्थे। तर विवेक र समझ नभएकाहरू ऊर्जाशील नबन्‍न पनि सक्छन्; तिनीहरू अत्यन्तै दयनीय हुन्छन्। तिनीहरूलाई बाहिरी संसारमा रोजगार दिइन्थ्यो भने पनि, तिनीहरूले लगनसाथ काम गर्दैनथे, तिनीहरू धूर्त हुन्थे र सुस्ताउँथे, अनि तिनीहरू निश्‍चय नै बर्खास्त हुन्थे। यो तिनीहरूको प्रकृतिसम्बन्धी समस्या हो। जो आफ्नो कर्तव्यनिर्वाहमा निरन्तर लापर्बाह र झाराटारुवा हुन्छन्, तिनीहरूको हकमा एउटै मात्र समाधान भनेको तिनीहरूलाई हटाउने र निष्कासन गर्ने हो। सत्यता स्वीकार नगर्नेहरूको लागि अरू कुनै मार्ग हुँदैन। तिनीहरूका सबै बहाना र औचित्य पुस्ट्याइँहरू अनुचित हुन्छन्, र तिनीहरूको मानवताको गुणस्तरबारे छलफल गर्नु आवश्यक छैन।

आजभोलि, अधिकांश मानिसहरूले कर्तव्य निर्वाह गर्न थालेका छन्। के तिमीहरू कर्तव्यहरू के हुन्, ती कसरी उत्पन्न हुन्छन्, र ती कोद्वारा प्रदान गरिन्छन् भनेर बुझ्छौ? (परमेश्‍वरद्वारा मानिसहरूलाई दिइने आज्ञा नै कर्तव्यहरू हुन्।) त्यो ठिक हो। यदि तँ परमेश्‍वरमा विश्‍वास गर्छस् र उहाँको घरमा आउँछस् भने, यदि तँ परमेश्‍वरको आज्ञा स्विकार्न सक्छस् भने, तँ उहाँको घरको सदस्य होस्। परमेश्‍वरको घरले तेरो लागि बन्दोबस्त गर्ने कार्यहरू, परमेश्‍वरले तँलाई पछ्याउन लगाउनुहुने मार्गहरू, र परमेश्‍वरद्वारा तँलाई दिइने आज्ञाहरू नै तेरा कर्तव्यहरू हुन्, र ती तँलाई परमेश्‍वरले दिनुभएका कुराहरू हुन्। जब तँ परमेश्‍वरका वचनहरू खान्छस् र पिउँछस्, उहाँको इच्छा बुझ्छस्, र परमेश्‍वरको घरका बन्दोबस्तहरू सुन्छस् र बुझ्छस्, जब तैँले निर्वाह गर्नुपर्ने कर्तव्य र तैँले पूरा गर्नसक्ने जिम्मेवारीहरू तँलाई हृदयमा थाहा हुन्छ, र जब तैँले परमेश्‍वरको आज्ञा स्विकारेर कर्तव्य निर्वाह गर्न थाल्छस्, तब तँ परमेश्‍वरको घरको एक सदस्य र सुसमाचार विस्तारको एउटा पाटो बन्छस्। परमेश्‍वरले तँलाई उहाँको घरको एउटा सदस्य र उहाँको कामको विस्तारको एउटा पाटोको रूपमा मान्नुहुन्छ। यस बिन्दुमा, तँसँग तैँले निभाउनुपर्ने कर्तव्य हुन्छ। तँ जे गर्न सक्षम भए पनि, तैँले जे हासिल गर्न सक्ने भए पनि, ती तेरा जिम्मेवारीहरू र तेरा कर्तव्य हुन्। यो भन्‍न सकिन्छ कि ती परमेश्‍वरको आज्ञा, तेरो मिसन, र तेरो अनिवार्य कर्तव्य हुन्। कर्तव्यहरू परमेश्‍वरबाट आउँछन्; ती परमेश्‍वरले मानिसलाई सुम्पनुहुने जिम्मेवारी र आज्ञाहरू हुन्। त्यसो भए, मानिसले यसलाई कसरी बुझ्‍नुपर्छ? “यो मेरो कर्तव्य र परमेश्‍वरले मलाई दिनुभएको आज्ञा भएकोले, यो मेरो दायित्व र जिम्मेवारी हो। मैले यसलाई मेरो अनिवार्य कर्तव्यको रूपमा स्वीकार गर्नुपर्छ र यसो गर्नु मात्र सही हो। मैले यसलाई अस्वीकार वा इन्कार गर्नु हुँदैन; मैले रोज्नु र छनौट गर्नु मिल्दैन। ममाथि जे आइपर्छ त्यो निश्‍चय नै मैले गर्नुपर्ने कुरा हो। मसँग छनौट गर्ने अधिकार नभएकोहोइन—तर मैले छनौट गर्नु हुँदैन।” सृष्टि गरिएको प्राणीमा हुनुपर्ने बोध यही हो। यो समर्पणको मनोवृति हो। कतिपय मानिसहरू आफ्नो कर्तव्य निर्वाह गर्ने क्रममा निरन्तर सजिलो काम मात्र रोज्छन्, सधैँ सजिलो र आनन्द हुने काम मात्र गर्न चाहन्छन्, र परमेश्‍वरको घरका बन्दोबस्तहरूप्रति समर्पित हुन सक्दैनन्। यसले देखाउँछ कि तिनीहरूको कद अत्यन्तै सानो छ, र तिनीहरूमा सामान्य मानव समझ छैन। यदि तिनीहरू जवान व्यक्ति हुन् र तिनीहरूलाई घरमा कुनै कठिनाइ भोग्‍न नदिई पुलपुल्याइएको र लाडप्यार गरिएको छ भने, तिनीहरू अलि जिद्दी हुनु ठिकै हो। जबसम्म तिनीहरूले सत्यता स्विकार्न सक्छन्, तबसम्म यो बिस्तारै परिवर्तन हुँदै जानेछ। तर यदि तीस वा चालिस पार गरेको वयस्कले यस्तो विद्रोही रूपले व्यवहार गर्छ भने, त्यो अल्छीपनको समस्या हो। अल्छीपन जन्मजात रोग हो र यो उपचार गर्न सबैभन्दा कठिन हुन्छ। यो व्यक्तिको प्रकृतिसम्बन्धी समस्या हो, र अन्य कुनै पनि विकल्परहित विशेष परिवेश वा परिस्थितिहरूमा मात्र यस्ता मानिसहरूले अलिअलि कठिनाइ र थकान सहन सक्छन्। यो कतिपय मगन्तेहरू मगन्ते भएकै कारण अरूको तिरस्कार र विभेद भोग्नुपर्नेबारे सचेत हुँदाहुँदै पनि तिनीहरूको अल्छीपन र काम गर्ने अनिच्छाले गर्दा, तिनीहरूसँग मगन्ते जीवन अँगाल्नुको विकल्प नहुनुजस्तै हो। अन्यथा, तिनीहरूले भोकभोकै मर्नुपर्नेछ। निष्कर्षमा भन्नुपर्दा, यदि कुनै व्यक्तिले आफ्नो कर्तव्य विवेकपूर्वक र जिम्मेवारीपूर्वक निर्वाह गर्न सक्दैन भने, ढिलोचाँडो उसलाई निष्कासन गरिनेछ। सबैभन्दा ठूलो अपराध भनेकै परमेश्‍वरमा विश्‍वास गर्नु तर उहाँप्रति समर्पित नहुनु हो। यदि तँ आफ्नो कर्तव्य निर्वाह गर्न अस्वीकार गर्छस् वा तँ निरन्तर रूपले कठिनाइहरू भोग्न चाहँदैनस् र परिश्रम गर्न डराउँछस् भने, तँ विवेक र समझ नभएको व्यक्ति होस्। तँ कर्तव्य निर्वाह गर्न लायकको छैनस्, तँ निस्केर जान सक्छस्। कुनै दिन, जब तैँले आफ्नो कर्तव्य निर्वाह नगर्नु भनेको सृष्टिको प्रभूले तँलाई दिनुभएको आज्ञा अस्वीकार गर्नुजस्तै हो, र तँ परमेश्‍वरविरुद्ध विद्रोह गर्ने व्यक्ति होस्, र तँसँग विवेक र समझ छैन भन्‍ने महसुस गर्छस्, र जब तैँले परमेश्‍वरमा विश्‍वास गर्नेहरूले आफ्नो कर्तव्य राम्ररी निर्वाह गर्नुपर्छ र त्यसो गर्नु आवश्यक छ भन्‍ने महसुस गर्छस्, तब तैँले आफै उचित व्यवहार गर्नुपर्छ र आफ्नो कर्तव्य राम्ररी निर्वाह गर्नुपर्छ। यो नै समर्पण हो। यदि व्यक्ति आफ्नो कर्तव्यमा विद्रोही वा नकारात्मक छ भने, अर्थात् यदि उसले परमेश्‍वरप्रति बिलकुलै समर्पण देखाउँदैन भने, त्यस्तो व्यक्तिले उहाँको लागि इमानदारीपूर्वक आफूलाई अमर्पित गरिरहेको हुँदैन। स्वेच्छाले आफ्नो कर्तव्य राम्ररी निर्वाह गर्नु नै परमेश्‍वरप्रतिको समर्पणको न्यूनतम अभिव्यक्ति हो। त्यसोभए, कर्तव्यहरू कसरी पैदा हुन्छन्? (कर्तव्यहरू परमेश्‍वरबाटै आउँछन्; ती परमेश्‍वरले मानिसहरूलाई दिनुभएका जिम्मेवारीहरू हुन्।) कर्तव्यहरू परमेश्‍वरले मानिसहरूलाई दिनुभएका जिम्मेवारीहरू हुन्, त्यसो भए के अविश्‍वासीहरूसँग कर्तव्यहरू हुन्छन् त? (अहँ, हुँदैनन्।) तँ किन तिनीहरूसँग कर्तव्य हुँदैन भनेर भन्छस्? (तिनीहरू परमेश्‍वरको घरका मानिसहरू होइनन्।) त्यो ठिक हो, अविश्‍वासीहरू आफ्नो दैहिक जीवनमा मात्र आफूलाई व्यस्त राख्छन्, र तिनीहरूका कार्यहरू कर्तव्य भन्नलायक हुँदैनन्। अविश्‍वासीहरू सांसारिक र शैतानका मानिसहरू हुन्। परमेश्‍वरले तिनीहरूको जीवन नियति—तिनीहरू जन्मेको समय, तिनीहरू जन्मेको परिवार, हुर्केपछि तिनीहरूले गर्ने काम, र तिनीहरूको मृत्युको समय—मात्र बन्दोबस्त गर्नुहुन्छ, उहाँले तिनीहरूलाई न त चुन्‍नुहुन्छ, न त मुक्ति नै दिनुहुन्छ। परमेश्‍वरमा विश्‍वास गर्नेहरू फरक हुन्छन्। सीमित अर्थमा, परमेश्‍वरको घरमा तिनीहरूले गर्ने हरेक काम नै तिनीहरूले निभाउनुपर्ने कर्तव्य हो। बृहत अर्थमा, परमेश्‍वरको सम्पूर्ण व्यवस्थापन योजनाभित्र, परमेश्‍वरको कामसँग सहकार्य गर्नु नै हरेक सृष्टि गरिएको प्राणीले निर्वाह गर्ने कर्तव्य हो। सरल रूपमा भन्नुपर्दा, तिनीहरूले यसरी परमेश्‍वरको व्यवस्थापन योजनाको लागि सेवा गरिरहेका हुन्छन्। तर तैँले बफादारीसाथ सेवा गरे पनि वा नगरे पनि, तँ परमेश्‍वरको इच्छा पूरा गर्ने व्यक्ति हुनबाट टाढा छस्। खासमा, व्यक्तिले आफ्नो कर्तव्य साँच्चिकै पूरा गर्न, परमेश्‍वरलाई साक्षी दिने परिणाम हासिल गर्न, र उहाँको अनुमोदन प्राप्त गर्न सकेपछि मात्र उसलाई परमेश्‍वरका मानिसहरूमध्येको एक र पूर्ण सृष्टि गरिएको सन्तोषजनक प्राणी मान्न सकिन्छ। यदि तँ परमेश्‍वरले तँलाई सुम्पनुभएको हरेक कर्तव्य राम्ररी निर्वाह गर्छस्, र आवश्यक मापदण्डहरू पूरा गर्छस् भने, तँ परमेश्‍वरको घरको सदस्य र परमेश्‍वरद्वारा उहाँको घरको मान्छेको रूपमा पहिचान गरिएको व्यक्ति होस्।

अंश ३६

“इमानदार व्यक्ति हुनु एकदमै खुसीको कुरा हो” भन्ने गीतका सबै शब्द निकै व्यावहारिक छन् र मैले सङ्गति गर्न यसबाट केही हरफहरू लिएको छु। ल, सबभन्दा पहिले हामी यस हरफबारे सङ्गति गरौँ, “म पूरै हृदय र मनले आफ्नो कर्तव्य पालना गर्छु र मलाई देहको कुनै चिन्ता छैन।” यो कस्तो स्थिति हो? पूरै हृदय र मनले आफ्नो कर्तव्य पालना गर्ने व्यक्ति कस्तो खालको व्यक्ति हो? के उसँग विवेक छ? के उसले सृष्टि गरिएको प्राणीको रूपमा आफ्नो जिम्मेवारी पूरा गरेको छ? के उसले कुनै पनि तरिकाले परमेश्वको ऋण तिरेकोको छ? (छ।) उसले पूरै हृदय र मनले आफ्नो कर्तव्य पालना गर्न सक्छ भन्ने तथ्यले उसले गम्भीरतापूर्वक, जिम्मेवार भएर, झारा नटारी, चलाकी नगरी वा काम नछली र जिम्मेवारीबाट नभागी यसलाई पूरा गर्दछ भन्ने अर्थ दिन्छ। उसको मनोवृत्ति सही छ, अनि उसको स्थिति र मानसिकता सामान्य छ। उसँग समझ र विवेक छ, उसले परमेश्वरको ख्याल गर्छ, अनि आफ्नो कर्तव्यप्रति बफादार र समर्पित छ। “देहको कुनै चिन्ता छैन” भन्नुको अर्थ के हो? यहाँ पनि केही स्थितिहरू छन्। यसको मूल अर्थ के हो भने ऊ आफ्नो देहको भविष्यबारे चिन्ता गर्दैन र आफ्नो भविष्यका लागि योजना बनाउँदैन। यसको मतलब वृद्ध भएपछि के गर्नेछ, उसको हेरविचार कसले गर्नेछ वा त्योबेला ऊ कसरी जिउनेछ भन्ने कुराबारे उसले ख्याल गर्दैन। ऊ यी कुराहरू कोख्याल गर्दैन, बरु सबै कुरामा परमेश्वरका योजनाबद्ध कार्य र प्रबन्धमा समर्पित हुन्छ। आफ्नो कर्तव्य राम्ररी निभाउनु नै उसको पहिलो र सबैभन्दा प्रमुखकार्य हुन्छ—आफ्नो कर्तव्य पालना गर्नु र परमेश्वरको आज्ञापालन गर्नु सबैभन्दा महत्त्वपूर्ण कुरा हुन्छ। जब मानिसहरूले सृष्टि गरिएको प्राणीको रूपमा आफ्नो कर्तव्य राम्ररी निर्वाह गर्न सक्छन्, तब के तिनीहरूमा केही मानव स्वरूप हुँदैन र? यो मानव स्वरूप हुनु नै हो। मानिसहरूले कम्तीमा आफ्नो कर्तव्य राम्ररी निभाउनुपर्छ, यसैप्रति समर्पित हुनुपर्छ, अनि आफ्नो पूरै हृदय र मन यसमा लगाउनुपर्छ। “आफ्‍नो कर्तव्य पालना गर्नु” भनेको के हो? यसको अर्थ मानिसहरूले जस्तोसुकै कठिनाइहरू सामना गरे पनि, लत्तो नछाड्नु, भगुवा नहुनु, वा आफ्‍नो जिम्‍मेवारीबाट पछि नहट्नु भन्‍ने हो। व्यक्तिले आफूले सक्‍नेजति सबै गर्नुपर्छ। आफ्‍नो कर्तव्य पालना गर्नु भनेको यही हो। उदाहरणको लागि, मानौँ तेरो लागि केही काम गर्ने बन्दोबस्त मिलाइएको छ अनि तँलाई रेखदेख गर्ने, सुपरिवेक्षण गर्ने वा गर्-गर् भन्‍ने कोही छैन। यस्तो बेला तैँले आफ्‍नो कर्तव्य पालना गर्नु भनेको कस्तो हुन्छ? (परमेश्‍वरको सुक्ष्म जाँचलाई स्वीकार गर्नु र उहाँको उपस्थितिमा जिउनु।) परमेश्‍वरको सुक्ष्म जाँचलाई स्वीकार गर्नु पहिलो कदम हो; यो यसको एउटा भाग हो। अर्को भाग भनेको आफ्‍नो सारा मन र मस्तिष्कले आफ्नो कर्तव्य निभाउनु हो। आफ्‍नो सारा मन मस्तिष्कले कर्तव्य निभाउन सक्षम हुनको निम्ति तैँले के गर्नुपर्छ? तैँले सत्यतालाई स्वीकार गरेर अभ्यास गर्नुपर्छ; अर्थात तैँले परमेश्‍वरका मागहरूलाई स्वीकार र पालना गर्नुपर्छ; तैँले आफ्‍नो कर्तव्यलाई आफ्‍नै व्यक्तिगत मामिलाहरू सम्हाले झैँ गरी सम्हाल्नुपर्छ, र त्यसको लागि तँलाई कसैको निगरानी, परिवेक्षण, तैँले सही तरिकामा कर्तव्य गरिरहेको छस कि छैनस् भनेर जाँच, प्रोत्साहन, निरीक्षण वा निराकरण वा काटछाँटको समेत खाँचो हुनु हुँदैन। तैँले मनमा यस्तो सोचेको हुनुपर्छ, “यो कर्तव्य पूरा गर्ने मेरो जिम्‍मेवारी हो। यो मेरो भाग हो, र यो काम गर्न मलाई दिइएको हुनाले, र मलाई सिद्धान्तहरू बताइएको र मैले ती बुझेको हुनाले, म एकोहोरो भएर लागिरहनेछु। यसलाई राम्ररी पूरा गर्न म आफूले सकेजति गर्नेछु।” तँ यो कर्तव्य निभाउन दृढ रहनुपर्छ, र कुनै व्यक्ति, मामला वा कुराले बाधित हुनुहुन्न। आफ्‍नो सारा मन र मस्तिष्कसहित आफ्‍नो कर्तव्य पालना गर्नु भनेको यही हो र मानिसहरूमा हुनुपर्ने स्वरूप यही हो। त्यसो भए, आफ्‍नो कर्तव्य सारा मन र मस्तिष्कसहित पालना गर्नको लागि मानिसहरू के कुराले सुसज्‍जित हुनुपर्छ? तिनीहरूमा सर्वप्रथम सृष्टि गरिएको प्राणीहरूमा हुनुपर्ने विवेक हुनुपर्छ। न्यूनतम कुरा त्यही हो। त्यसबाहेक, ऊ समर्पित पनि हुनुपर्छ। व्यक्तिले एक मानवको रूपमा, परमेश्‍वरको आज्ञा स्वीकार गर्नका निम्ति ऊ भक्ति-भावयुक्त हुनुपर्छ। व्यक्ति परमेश्‍वरप्रति मात्र पूर्ण रूपमा भक्ति-भावयुक्त हुनुपर्छ, र ऊ आधा मनको हुनु हुँदैन, वा जिम्मेवारी उठाउन असफल हुनु हुँदैन; आफ्नै रुचिहरू वा मनस्थितिको आधारमा कार्य गर्नु गलत हो, यसो गर्नु भक्ति-भावयुक्त हुनु होइन। भक्ति-भावयुक्त हुनुको अर्थ के हो त? यसको अर्थ यही हो कि तैँले आफ्ना कर्तव्यहरू निभाउँछस् र आफ्नो मनस्थिति, वातावरण, वा अरू मानिस, मामिला र कामकुराहरूद्वारा प्रभावित र बाध्य हुँदैनस्। तैँले मनमनै यस्तो सोच्नैपर्छ, “मैले यो आज्ञा परमेश्‍वरबाट पाएको छु; उहाँले मलाई यो दिनुभएको हो। यसको अर्थ मैले गर्नुपर्ने यही नै हो, त्यसकारण, म यसलाई मेरो आफ्नै मामिलाहरू गरे झैँ गरी, राम्रा परिणामहरू ल्याउने जुनसुकै तरिकाद्वारा र परमेश्‍वरलाई सन्तुष्ट पार्ने कुरालाई महत्त्व दिंदै गर्नेछु।” जब तँ यस्तो अवस्थामा हुन्छस्, तेरो विवेक नियन्त्रणमा हुने मात्र होइन, तर तँ भित्र भक्ति-भाव पनि हुन्छ। यदि तँ दक्ष बन्‍ने र परिणामहरू प्राप्त गर्ने आकाङ्क्षा गर्दैनस्, त्यो कार्य सम्पन्‍न गर्दा नै सन्तुष्ट हुन्छस्, अनि त्यसमा आफ्नो पूरै प्रयास लगाउनु नै पर्याप्त हुन्छ भनी विचार गर्छस् भने, त्यो मानिसहरूको विवेकको मापदण्ड पूरा गर्नु मात्र हो, र त्यसलाई भक्ति मान्‍न सकिंदैन। परमेश्‍वरको भक्त हुनु, विवेकको मापदण्डभन्दा उच्‍च माग र मापदण्ड हो। यो आफ्नो पूरै प्रयत्न लगाउने कुरा मात्र होइन; त्यसमा तैँले आफ्नो सम्पूर्ण हृदय पनि लगाउनुपर्छ। तैँले आफ्नो हृदयमा सधैं आफ्नो कर्तव्यलाई आफूले गर्नुपर्ने कामको रूपमा लिनुपर्छ, त्यस कामको लागि बोझ लिनुपर्छ, यदि तैँले सानो गल्ती गरिस् वा तँ लापरवाह स्थितिमा भइस् भने तैँले केही गाली सहनुपर्छ, र तैँले यस्तो आचरण देखाउनुहुँदैन भनी महसुस गर्नुपर्छ किनकि यसले तँलाई परमेश्‍वरप्रति अत्यन्तै ऋणी बनाउँछ। जुन मानिसहरूमा साँच्‍चै विवेक र समझ हुन्छ उनीहरूले कसैले निगरानी वा सुपरिवेक्षण गरिरहेको भए वा नभए पनि आफ्नो कर्तव्य आफूले गर्नुपर्ने कामजस्तै ठानेर पूरा गर्छन्। परमेश्‍वर उनीहरूसँग खुसी हुनु भए पनि वा नहुनु भए पनि र परमेश्वरले उनीहरूसँग जस्तोसुकै व्यवहार गर्नुभए पनि, आफ्ना कर्तव्यहरू राम्ररी गर्न अनि परमेश्‍वरले उनीहरूलाई सुम्पनुभएको आज्ञा पूरा गर्न उनीहरूले सधैं आफैसँग कठोर मापदण्डहरू राख्छन्। यसैलाई भक्ति भनिन्छ। के यो विवेकको मापदण्डभन्दा पनि उच्‍च मापदण्ड होइन र? विवेकको मापदण्डअनुसार व्यवहार गर्दा, मानिसहरू प्राय बाहिरी कुराहरूद्वारा प्रभावित हुन्छन्, वा आफ्नो कर्तव्यमा आफ्नो सबै प्रयास लगाउनु मात्रै पनि पर्याप्त हुन्छ भन्ठान्छन्; शुद्धताको स्तर त्यति उच्‍च हुँदैन। तर, “भक्ति” र “विश्‍वासयोग्य ढङ्गले आफ्‍नो कर्तव्य निर्वाह गर्न सक्‍ने क्षमता” बारे कुरा गर्दा, शुद्धताको स्तर उच्‍च हुन्छ। यो प्रयास लगाउनु मात्रै होइन; यसको लागि तैँले आफ्‍नो कर्तव्यमा आफ्नो सारा हृदय, मन, शरीर, र प्राण लगाउनु आवश्यक हुन्छ। तैँले आफ्नो कर्तव्य राम्ररी निर्वाह गर्न कहिलेकाहीँ थोरै शारीरिक कठिनाइ सहनैपर्छ। तैँले मूल्य चुकाउनैपर्छ र आफ्नो सम्पूर्ण ध्यान आफ्नो कर्तव्य निभाउनमा केन्द्रित गर्नुपर्छ। तैँले जुनसुकै परिस्थितिको सामना गरे पनि त्यसले तेरो कर्तव्यमा असर पार्नेछैन वा तेरो कर्तव्यपालनमा ढिलासुस्ती निम्त्याउने छैन र तैँले परमेश्वरलाई सन्तुष्ट बनाउन सक्नेछस्। यसो गर्न तैँले मूल्य चुकाउन सक्नैपर्छ। तैँले आफ्नो दैहिक परिवार, व्यक्तिगत मामिला र स्वार्थ त्याग्नैपर्छ। तैँले आफ्नो घमण्ड, अभिमान, भावना, भौतिक सुख र तेरो युवा अवस्थाका उत्कृष्ट वर्षहरू, तेरो विवाह, तेरो भविष्य र तेरो भाग्यजस्ता सबै कुरालाई त्याग्नुपर्छ, र तैँले स्वेच्छाले आफ्नो कर्तव्य निर्वाह गर्नुपर्छ। त्यसपछि, तैँले पाएको हुनेछस् र यसरी जिएर तँसँग मानव स्वरूपहुनेछ। यस्ता मानिसमा विवेक हुने मात्रै होइन, तिनीहरूले विवेकको मापदण्डलाई परमेश्वरले मानिससँग माग गर्नुहुने भक्तिभाव आफैबाट माग गर्ने आधारका रूपमा अनि यो भक्तिभावलाई आफैलाई मूल्याङ्कन गर्ने साधनका रूपमा प्रयोग गर्छन्। तिनीहरू लगनका साथ यस लक्ष्य तर्फ लागि पर्छन्। यस्ता मानिसहरू पृथ्वीमा दुर्लभ हुन्छन्। परमेश्वरद्वारा चुनिएका हजारौँ वा दशौँ हजारमा, यस्तो मान्छे एक जना मात्र हुन्छ। के यस्ता मानिसले मूल्यवान जीवन जिउँछन्? के तिनीहरू परमेश्वरले कदर गर्नुहुने मानिस हुन्? निश्चय नै, तिनीहरूले मूल्यावान जीवन जिउँछन् र तिनीहरू परमेश्वरले कदर गर्नुहुने मानिस हुन्।

यो गीतको अर्को हरफले यसो भन्छ, “मेरो योग्यता कम भए पनि, मसँग इमानदार हृदय छ।” यी वचनहरू अत्यन्तै वास्तविक सुनिन्छन्, र परमेश्‍वरले मानिसबाट गर्नुहुने एउटा मागबारे कुरा गर्छ। कस्तो माग? यो माग के हो भने, यदि मानिसहरूमा योग्यताको कमी छ भने, त्यो संसारको अन्त्य होइन, तर उनीहरूमा इमानदार हृदय हुनुपर्छ र छ भने, उनीहरूले परमेश्‍वरको स्याबासी प्राप्त गर्न सक्छन्। तेरो परिस्थिति वा पृष्ठभूमि जस्तोसुकै भए पनि, तँ इमानदार व्यक्ति हुनुपर्छ, इमानदारीसाथ बोल्नुपर्छ, इमानदारीसाथ व्यवहार गर्नुपर्छ, तेरो सम्पूर्ण मनमस्तिष्कले आफ्नो कर्तव्य पूरा गर्न सक्‍नुपर्छ, तँ आफ्नो कर्तव्य निभाउनमा समर्पित हुनुपर्छ, तैँले झारा टार्न खोज्नु हुँदैन, छट्टु वा छली व्यक्ति हुनुहुँदैन, झुट बोल्नु वा धोका दिनु हुँदैन, र घुमाएर कुरा गर्नुहुँदैन। तँ त्यस्तो व्यक्ति बन्‍नुपर्छ, जसले सत्यताअनुसार कार्य गर्छ, र जो सत्यतालाई पछ्याउँछ। धेरै मानिसहरू आफ्नो क्षमता कमजोर भएको र आफूले कहिल्यै आफ्नो कर्तव्य राम्ररी वा मापदण्डअनुरूप ननिभाएको सोच्छन्। तिनीहरूले आफूले गर्ने काम सक्दो राम्ररी गर्छन्, तर कहिल्यै सिद्धान्त बुझ्न सक्दैनन् र अझै पनि त्यत्ति राम्रा परिणामहरू प्राप्त गर्न सक्दैनन्। अन्तत:, उनीहरू केवल आफू कम क्षमताको भएको गुनासो गर्छन् अनि नकारात्मक हुन्छन्। त्यसोभए, के कमजोर क्षमता भएको व्यक्तिका लागि अघि बढ्ने मार्ग नै छैन त? कमजोर क्षमता हुनु कुनै घातक रोग होइन र परमेश्वरले कमजोर क्षमता भएका मानिसहरूलाई म मुक्ति नै दिन्नँ भनेर कहिल्यै भन्नुभएन। परमेश्वरले पहिले भन्नुभएझैँ, उहाँलाई इमानदार तर अज्ञानी व्यक्तिहरूको चिन्ता लाग्छ। अज्ञानी हुनुको अर्थ के हो? अज्ञानता धेरैजसो कमजोर क्षमता हुँदा देखा पर्छ। जब मानिसहरू कमजोर क्षमताका हुन्छन्, तब तिनीहरूमा सत्यताबारे सतही बुझाइ हुन्छ। यो विशिष्ट वा पर्याप्त व्यावहारिक हुँदैन, र प्रायः सतही स्तर वा शाब्दिक बुझाइमा सीमित हुन्छ—यो धर्मसिद्धान्त र नियमहरूमा सीमित हुन्छ। त्यसैले तिनीहरूले धेरै समस्याहरूलाई बुझ्न सक्दैनन् र कर्तव्य निर्वाह गर्दा कहिल्यै सिद्धान्तहरू आत्मसात् गर्न, वा आफ्नो कर्तव्य राम्ररी निभाउन सक्दैनन्। त्यसोभए, के परमेश्वरले कमजोर क्षमता भएका मानिसहरू चाहनुहुन्न? (चाहनुहुन्छ।) परमेश्वरले मानिसलाई कुन मार्ग वा दिशा देखाउनुहुन्छ? (इमानदार व्यक्ति बन्ने।) के त्यति भनेर मात्र तँ इमानदार व्यक्ति बन्न सक्छस्? (सक्दैनस्, तँमा इमानदार व्यक्तिको प्रकटीकरण हुनैपर्छ।) इमानदार व्यक्तिका प्रकटीकरणहरू के-के हुन्? पहिलो, परमेश्‍वरका वचनहरूप्रति कुनै शङ्का नहुनु। यो इमानदार व्यक्तिको एउटा प्रकटीकरण हो। यसबाहेक, सबैभन्दा महत्त्वपूर्ण प्रकटीकरण भनेको सबै कुरामा सत्यता खोजी र अभ्यास गर्नु हो—यो सबैभन्दा महत्त्वपूर्ण कुरा हो। तँ आफू इमानदार छु भन्छस्, तर सधैं परमेश्‍वरका वचनहरूलाई तेरो दिमागको पछाडिको भागमा धकेलेर राख्छस् र जे मन लाग्यो त्यही गर्छस् भने, के त्यो इमानदार व्यक्तिको प्रकटीकरण हो त? तँ भन्छस्, “मेरो योग्यता कम भए पनि मसँग इमानदार हृदय छ।” तापनि जब तँमाथि कुनै काम-कर्तव्य आइलाग्छ, तँ कष्ट भोग्‍नुपर्ला वा आफूले त्यो काम राम्रोसँग गरिएन भने, त्यसको जिम्मेवारी लिनुपर्ला भनी डराउँछस्, त्यसकारण तँ आफ्नो कर्तव्यबाट तर्किन बहानाहरू बनाउँछस् वा त्यो गर्न अरू कसैलाई सिफारिस गर्छस्। के यो इमानदार व्यक्तिको प्रकटीकरण हो र? अवश्य होइन। त्यसो भए, इमानदार व्यक्तिले कस्तो व्यवहार गर्नुपर्छ? तिनीहरू परमेश्‍वरका बन्दोबस्तहरूमा समर्पित हुनुपर्छ, आफूले निभाउनुपर्ने कर्तव्यमा भक्तिसाथ लाग्‍नुपर्छ, र परमेश्‍वरको इच्‍छालाई सन्तुष्ट पार्न लागिपर्नुपर्छ। यसले आफूलाई धेरै तरिकामा प्रकट गर्छ। एउटा तरिका हो, आफ्ना देहगत हितहरूलाई विचार नगरी आफ्नो कर्तव्य इमानदार हृदयले स्वीकार गर्नु, यसबारे आधा मनको नहुनु र आफ्नो फाइदाको लागि षड्यन्त्र नगर्नु। ती इमानदारीका प्रकटीकरणहरू हुन्। अर्को तरिका भनेको आफ्‍नो कर्तव्य राम्ररी निभाउन आफ्‍नो सारा हृदय र बल लगाउनु, सबै काम उचित रूपमा गर्नु, र परमेश्‍वरलाई सन्तुष्ट पार्नको लागि आफ्‍नो कर्तव्यमा आफ्‍नो हृदय र प्रेम लगाउनु हो। इमानदार व्यक्तिसँग आफ्नो कर्तव्य निर्वाह गर्दा हुनुपर्ने प्रकटीकरणहरू यिनै हुन्। यदि तैँले आफूले जानेको र बुझेको कुरा गर्दैनस्, अनि आफ्नो प्रयासको ५० वा ६० प्रतिशत मात्र लगाउँछस् भने, त्यसमा आफ्नो सारा हृदय र सारा बल लगाइरहेको छैनस्।बरु तँ धूर्त होस् र सुस्त हुँदै छस्। के यसरी आफ्ना कर्तव्य निर्वाह गर्ने मानिसहरू इमानदार हुन् त? अवश्य होइनन्। परमेश्‍वरलाई यस्ता धूर्त र छली मानिसहरूको कुनै काम हुँदैन; तिनीहरूलाई हटाउनैपर्छ। परमेश्‍वरले इमान्दार मानिसहरूलाई मात्र कर्तव्य निभाउन प्रयोग गर्नुहुन्छ। भक्त सेवाकर्ताहरूसमेत इमानदार हुनैपर्छ। लामो समयदेखिका लापरवाह, झाराटारुवा मानिसहरू, धूर्त र सुस्त हुन खोज्ने मानिसहरू सबै छली हुन्, तिनीहरू सबै पिशाच हुन्, तिनीहरूमध्ये कसैले पनि परमेश्‍वरमा साँचो विश्‍वास गर्दैन, र तिनीहरू सबैलाई हटाइनेछ। कतिपय मानिसहरू सोच्छन्, “इमानदार व्यक्ति बन्‍नु भनेको सत्य बोल्‍नु र झूट नबोल्‍नु मात्रै हो। इमानदार व्यक्ति बन्‍न साँच्‍चै सहज हुन्छ।” यो विचार तिमीहरूलाई कस्तो लाग्छ? के इमानदार व्यक्ति बन्नुको दायरा यति सीमित छ? निश्चित रूपमा छैन। तैँले आफ्नो हृदयलाई प्रकट गर्नुपर्छ र त्यो परमेश्‍वरलाई दिनुपर्छ। इमानदार व्यक्तिमा यस्तै मनोवृत्ति हुनुपर्छ। त्यसैले त इमानदार हृदय अत्यन्तै बहुमूल्‍य हुन्छ। यसले के सङ्केत गर्छ? यसले के सङ्केत गर्छ भने, इमानदार हृदयले तेरो व्यवहारलाई नियन्त्रण र तेरो स्थितिलाई परिवर्तन गर्न सक्छ। यसले तँलाई सही निर्णय गर्न, र परमेश्‍वरमा समर्पित भएर उहाँको अनुमोदन प्राप्त गर्न अगुवाइ गर्न सक्छ। यस्तो हृदय साँच्चै मूल्यवान् हुन्छ। यदि तँसँग यस्तो इमानदार हृदय छ भने, तँ जिउनुपर्ने स्थिति त्यही हो, तैँले त्यसरी नै व्यवहार गर्नुपर्छ र त्यसरी नै आफूलाई समर्पित गर्नुपर्छ। तैँले यी बोललाई राम्रोसँग मनन गर्नुपर्छ। कुनै पनि वाक्य त्यसको शाब्दिक अर्थ जत्तिकै सरल हुँदैन र यसलाई मनन गरेर साँच्चै बुझिस् भने तैँले केही प्राप्त गरेको हुनेछस्।

यस गीतको अर्को हरफ हेरौँ: “सबथोकमा पूरै भक्तिभावसहित परमेश्वरको इच्छालाई सन्तुष्ट पार।” यी शब्दहरूमा अभ्यासको मार्ग छ। केही मानिसहरू कर्तव्य निभाउने सिलसिलामा कठिनाइहरू सामना गर्दा नकारात्मक बन्छन्, र यसले तिनीहरूलाई कर्तव्य निभाउन अनिच्छुक बनाउँछ। यी मानिसहरूमा केही त खराबी छ। के तिनीहरूले इमानदारीपूर्वक आफूलाई परमेश्वरमा समर्पित गरिरहेका पनि छन् र? तिनीहरूले कठिनाइहरू सामना गर्दा तिनीहरू किन नकारात्मक हुन्छन्, र समस्याहरू समाधान गर्न किन सत्यता खोजी गर्न सक्दैनन् भनेर चिन्तन गर्नुपर्छ। यदि तिनीहरू आत्मचिन्तन गर्न र सत्यता खोज्न सक्छन् भने, तिनीहरूले आफ्ना समस्याहरू बुझ्न सक्नेछन्। वास्तवमा, मानिसहरूको सबभन्दा ठूलो कठिनाइ भनेको मुख्यतः भ्रष्ट स्वभावको समस्या हो। यदि तैँले सत्यता खोज्न सक्छस् भने तेरो भ्रष्ट स्वभाव ठीक गर्न सजिलो हुनेछ। आफ्नो भ्रष्ट स्वभाव ठीक गर्नेबित्तिकै, तैँले परमेश्वरको इच्छालाई सन्तुष्ट पार्न सबैथोकमा पूर्ण रूपले समर्पित हुन हु सक्नेछस्। “सबैथोक” भनेको कुरा जेसुकै होस्, चाहे त्यो परमेश्वरले तँलाई दिनुभएको कुनै कुरा होस्, अगुवा वा सेवकले तेरा लागि प्रबन्ध गरेको कुनै कुरा होस्, वा तैँले अचानक सामना गरेको कुनै कुरा नै किन नहोस्, जबसम्म यो तैँले गर्नुपर्ने कुरा हुन्छ र जबसम्म तैँले आफ्नो जिम्मेवारी पूरा गर्न सक्छस्, तबसम्म तँ यसमा पूर्ण रूपले समर्पित लहुनुपर्छ, आफ्नो जिम्मेवारी र कर्तव्य निभाउनुपर्छ, अनि परमेश्वरको इच्छालाई सन्तुष्ट पार्नुलाई नै आफ्नो सिद्धान्त बनाउनुपर्छ। यो सिद्धान्त अलिक भव्य सुनिन्छ र मानिसहरूलाई यसअनुसार जिउन अलिक कठिन हुन्छ। अलि व्यावहारिक शब्दमा भन्दा, यसको अर्थ तैँले आफ्नो कर्तव्य राम्ररी निभाउनु हो। कर्तव्य पालना गर्नु र यसलाई राम्ररी पूरा गर्नु सजिलो छैन। चाहे अगुवा हुँदा होस् वा सेवक हुँदा, वा अरू कुनै कर्तव्य गर्दा होस्, तैँले केही सत्यताहरू बुझ्नैपर्छ। के तैँले सत्यता नबुझी आफ्नो कर्तव्य राम्रोसँग निभाउन सक्छस्? के तैँले सत्यताका सिद्धान्तहरू पालना नगरी यसलाई राम्रोसँग निभाउन सक्छस्? यदि तैँले सत्यताका सबै पक्ष बुझ्छस् र सत्यता सिद्धान्तअनुसार अभ्यास गर्न सक्छस् भने, तैँले आफ्नो कर्तव्य राम्रोसँग निभाएको, कर्तव्य पालना गरेको, र सत्यता वास्तविकतामा प्रवेश गरेको हुनेछस् अनि परमेश्वरको इच्छालाई सन्तुष्ट पार्न सक्नेछस्। अभ्यास गर्ने मार्ग यही हो। के यो गर्न सजिलो छ? तैँले निर्वाह गर्ने कर्तव्य तँलाई मन पर्छ र त्यसमा सिपालु छस् भने, तैँले यो आफ्नो जिम्मेवारी र दायित्व हो, अनि यो कार्य गर्नु पूर्णतः सही र उचित हो भन्ने महसुस गर्नेछस्। तँ हर्षित, खुसी र सहज महसुस गर्नेछस्। यो तैँले गर्न चाहेको कुरा हुनेछ, तँ यसमा पूर्ण रूपले समर्पित हुन सक्नेछस् र आफूले परमेश्वरलाई सन्तुष्ट बनाइरहेको महसुस गर्नेछस्। तर कुनै दिन तैँले आफूलाई मन नपर्ने वा पहिले कहिल्यै नगरेको कर्तव्य सामना गर्दा, के तँ त्यसमा पूर्ण रूपले समर्पित हुन सक्नेछस्? यसले तैँले सत्यता अभ्यास गरिहेको छस् कि छैनस् भनेर परीक्षण गर्नेछ। उदाहरणका लागि, यदि तेरो कर्तव्य भजन समूहमा छ, र तँ गाउन सक्छस् अनि तँलाई मन पर्छ भने, तँ यो कर्तव्य निभाउन इच्छुक हुनेछस्। यदि तँलाई अर्को कर्तव्य दिइयो, त्यसमा तँलाई सुसमाचार प्रचार गर्न भनियो र यो काम अलिक कठिन छ भने, के तैँले यसको पालना गर्न सक्नेछस्? तैँले यसबारे सोच्नेछस् अनि यसो भन्नेछस्, “म गीत गाउन मन पराउँछु।” यसको अर्थ के हो? यसको अर्थ यो हो कि तँ सुसमाचार सुनाउन चाहँदैनस्। यसको स्पष्ट अर्थ यही हो। तैँले यसो भनिरहनेछस्, “म गीत गाउन मन पराउँछु।” यदि कुनै अगुवा वा सेवकले “तपाईँले सुसमाचार प्रचार गर्ने तालिम लिएर आफूलाई अझ धेरै सत्यताले सुसज्जित गर्दा हुँदैन र? यो तपाईँको जीवन वृद्धिका लागि फाइदाजनक हुनेछ।” भनेर तँसँग तर्क गरे भने, तँ अझै पनि जिद्दी गर्दै यसो भन्छस्, “मलाई गीत गाउन मन पर्छ, मलाई नाच्न मन पर्छ।” चाहे तिनीहरूले जेसुकै भनून्, तँ सुसमाचार प्रचार गर्न चाहँदैनस्। तँ किन जान चाहँदैनस्? (किनभने तँलाई रुचि छैन।) तँलाई रुचि छैन, त्यसैले तँ जान चाहँदैनस्—यहाँ रहेको समस्या के हो? समस्या के हो भने तँ आफ्नो कर्तव्य आफ्ना प्राथमिकता र व्यक्तिगत रुचिअनुसार छनोट गर्छस् र आज्ञापालन गर्दैनस्। तँमा आज्ञाकारिता छैन, र समस्या त्यहीनै हो। यदि तँ यस समस्याको हल गर्न सत्यता खोज्दैनस् भने, तैँले साँचो आज्ञाकारिता खासै देखाइरहेको छैनस्। तैँले यस अवस्थामा साँचो आज्ञाकारिता देखाउन के गर्नुपर्छ? तैँले परमेश्वरको इच्छा सन्तुष्ट पार्न के गर्न सक्छस्? यही बेला हो, जब तैँले सत्यताको यस पक्षबारे चिन्तन-मनन गरेर सङ्गति गर्नुपर्छ। यदि तँ परमेश्‍वरको इच्छालाई सन्तुष्ट पार्न सबथोकमा आफ्नो पूरै भक्ति अर्पण गर्न चाहन्छस् भने, तैँले एउटा मात्र कर्तव्य निभाएर त्यसो गर्न सक्दैनस्; तैँले परमेश्‍वरले तँलाई दिनुहुने कुनै पनि आज्ञालाई स्वीकार गर्नुपर्छ। चाहे त्यो तेरा चाखअनुसार होस् वा नहोस् अनि तेरा रुचिहरूसित मेल खाओस् वा नखाओस्, वा त्यो तँलाई गर्न आनन्द नलाग्ने वा तैँले अघि कहिल्यै नगरेको कुरा होस् वा गाह्रो कुरा होस्, तैँले अझै पनि त्यसलाई स्वीकार र पालन गर्नुपर्छ। तैँले त्यसलाई केवल स्वीकार गर्ने मात्रै होइन, बरु त्यसलाई अनुभव गर्दैगर्दा र त्यसमा प्रवेश गर्दै गर्दा तैँलेसक्रिय रूपमा सहकार्य पनि गर्नुपर्छ, र त्यसबारेमा सिक्‍नुपर्छ। तैँले कष्ट भोग्‍नुपरे पनि, तँ थकित, अपहेलित, वा बहिस्कृत भए पनि, तैँले अझै पनि त्यसमा आफ्‍नो पूरै भक्तिभाव लगाउनुपर्छ। यसरी अभ्यास गरेर मात्रै तैँले सबथोकमा पूरै भक्तिभाव लगाउन अनि परमेश्‍वरको इच्छा सन्तुष्ट पार्न सक्नेछस्। तैँले यसलाई आफूले पूरा गर्नुपर्ने कर्तव्य मान्‍नुपर्छ, व्यक्तिगत व्यवसायजस्तो ठान्‍नु हुँदैन। तैँले कर्तव्यहरूलाई कसरी बुझ्नुपर्छ त? सृष्टिकर्ता परमेश्‍वरले कसैलाई दिनुभएको कामको रूपमा हेर्नुपर्छ; मानिसहरूले पाउने कर्तव्य यसरी नै आउँछ। परमेश्‍वरले तँलाई दिनुभएको आज्ञा नै तेरो कर्तव्य हो, र तैँले परमेश्‍वरले मापदण्ड दिनुभएअनुसार आफ्‍नो कर्तव्य निभाउनु पूर्ण रूपमा प्राकृतिक र उचित कुरा हो। यदि तँ यो कर्तव्य परमेश्‍वरको आज्ञा हो, र यो तँमाथि आइरहेको परमेश्‍वरको प्रेम र आशिष् हो भनी स्पष्टसँग देख्‍न सक्छस् भने, तैँले परमेश्‍वरलाई प्रेम गर्ने हृदयले आफ्‍नो कर्तव्य स्वीकार गर्न र आफ्‍नो कर्तव्य निभाउँदा तैँले परमेश्‍वरको इच्‍छालाई ध्यान दिन सक्‍नेछस्, र परमेश्‍वरलाई सन्तुष्ट पार्न तैँले सबै कठिनाइहरू पार गर्न सक्‍नेछस्। परमेश्‍वरको लागि साँचो रूपमा आफैलाई समर्पित गर्नेहरूले कहिल्यै पनि परमेश्‍वरको आज्ञालाई इन्कार गर्न सक्दैनन्; तिनीहरूले कहिल्यै पनि कुनै कर्तव्य इन्कार गर्न सक्दैनन्। परमेश्‍वरले तँलाई जे-जस्तो कर्तव्य सुम्पनुभए पनि, यसमा जति नै कठिनाइ आइपर्ने भए पनि, तैँले यसलाईइन्कार गर्नु हुँदैन बरु स्वीकार गर्नुपर्छ। अभ्यासको मार्ग यही हो, र यही नै परमेश्‍वरलाई सन्तुष्ट पार्न सबै कुरामा सत्यताको अभ्यास गर्नु र आफ्नो पूरै भक्तिभाव लगाउनु हो। यहाँ मुख्य कुरा के हो? “सबै कुरा” भन्ने शब्द हो। “सबै कुरा” ले तँलाई मन पर्ने वा तँ सिपालु रहेको कुरालाई जनाउँछ भन्‍ने छैन, तँ परिचित रहेका कुराहरूलाई जनाउनु त परको कुरा हो। कहिलेकहीँ, केही कुराहरू हुन्छन् जसमा तँ सिपालु हुँदैनस्, जुन तैँले सिक्‍नुपर्ने हुन्छ, जुन कठिन हुन्छन् र जसमा तैँले पीडा भोग्नुपर्ने हुन्छ। तैपनि, चाहे कुरा जेसुकै नै होस्, यदि परमेश्‍वरले तँलाई त्यो सुम्पनुभएको छ भने, तैँले त्यो उहाँबाट आएको भनी यसलाई स्विकार्नुपर्छ, र त्यो कर्तव्यलाई स्विकारेर राम्रोसित निर्वाह गर्नुपर्छ, र आफ्नो पूरै भक्तिभाव लगाउनुपर्छ र परमेश्‍वरको इच्‍छा सन्तुष्ट पार्नुपर्छ। अभ्यासको मार्ग भनेको यही हो। जेसुकै आइपरे पनि, तैँले सधैँ सत्यताको खोजी गर्नुपर्छ र कस्तो अभ्यास परमेश्‍वरको इच्‍छाअनुरूप हुन्छ भन्‍ने पत्ता लगाएपछि, तैँले त्यसरी नै अभ्यास गर्नुपर्छ। यसो गरेर मात्रै तँ सत्यता अभ्यास गरिरहेको हुन्छस्, र यसरी मात्रै तँ सत्यता वास्तविकतामा प्रवेश गर्न सक्छस्।

यस गीतको एउटा अर्को हरफ छ, जसले भन्छ, “म खुला र सोझो छु, छल गर्न जान्दिनँ, ज्योतिमा जिइरहेको छु।” मानिसलाई यो मार्ग कसले दिन्छ? (परमेश्वरले दिनुहुन्छ।) यदि कोही खुला र सोझो छ भने ऊ इमान्दार व्यक्ति हो। उसले आफ्‍नो हृदय पूर्ण रूपमा परमेश्‍वरको निम्ति खोलिदिएको छ र उसँग लुकाउनु पर्ने केही कुरा छैन न त ऊ कुनै कुराबाट लुक्नु पर्ने नै छ। उसले आफ्‍नो हृदय परमेश्‍वरलाई दिएको छ, र उहाँसामु खोलेर देखाइदिएको छ, अर्थात उसले आफ्नो सम्पूर्ण अस्तित्व उहाँमा सुम्पिदिएको छ। त्यसोभए, के ऊ परमेश्‍वरबाट अझै पनि टाढा हुन सक्छ त? अहँ, हुन सक्दैन र त्यसैले उसलाई परमेश्‍वरमा समर्पित हुन सहज हुन्छ। यदि परमेश्‍वरले ऊ छली छ भनी भन्नुभयो भने उसले त्यो कुरा स्विकार्छ। यदि परमेश्‍वरले ऊ अहङ्कारी र स्वधर्मी छ भनी भन्नुहुन्छ भने, उसले त्यो पनि स्विकार्छ र उसले यी कुराहरूलाई स्विकारेर त्यतिकै छोड्ने काम गर्दैन—ऊ पश्‍चात्ताप गर्न, सत्यता सिद्धान्तहरूतर्फ लागिपर्न, र आफू गलत भएको महसुस गर्दा त्यसलाई सच्याउन र आफ्ना गल्तीहरू सुधार्न सक्षम हुन्छ। थाहै नभई, उसले आफ्‍ना धेरै गलत शैलीहरू सुधार गरिसकेका हुन्छ, र ऊ बिस्तारै कमभन्दा कम छली, धोकेबाज, लापरवाह र झाराटारुवा हुँदै जान्छन्। ऊ जति लामो समय यस प्रकारले जिउँछ, त्यत्ति नै बढी खुला र सम्मानजनक बन्नेछ, र त्यति नै बढी इमानदार व्यक्ति बन्ने लक्ष्यको नजिक पुग्नेछ। ज्योतिमा जिउनु भनेकै यही हो। यो सबै महिमा परमेश्‍वरलाई जान्छ। जब मानिसहरू ज्योतिमा जिउँछन् यो परमेश्‍वरले गर्दा नै भएको हुन्छ—यो तिनीहरूले घमण्ड गर्ने कुरा होइन। जब मानिसहरू ज्योतिमा जिउँछन्, तब तिनीहरूले हेरक सत्यता बुझ्छन्, तिनीहरूमा परमेश्‍वरको डर मान्‍ने हृदय हुन्छ, तिनीहरूलाई आफूले सामना गर्ने हरेक समस्यामा सत्यता खोजी गर्न र त्यसलाई अभ्यास गर्न आउँछ, र तिनीहरू विवेक र समझसाथ जिउँछन्। तिनीहरूलाई धर्मी मानिसहरू भन्‍न नसकिए पनि, परमेश्‍वरको नजरमा तिनीहरूमा केही न केही मानव स्वरूप हुन्छ, र कम्तीमा पनि, तिनीहरूका बोली र कार्यले परमेश्‍वरसँग प्रतिस्पर्धा गरिरहेका हुँदैनन्, आफूलाई समस्या आइपर्दा तिनीहरूले सत्यता खोजी गर्न सक्छन्, र तिनीहरूमा परमेश्‍वरप्रति आज्ञाकारी हृदय हुन्छ। तसर्थ, तिनीहरू तुलनात्मक रूपमा सकुशल र सुरक्षित हुन्छन्, र सम्भवतः परमेश्‍वरलाई धोका दिँदैनन्। उनीहरूमा सत्यताको त्यति गहन ज्ञान नभए पनि, उनीहरू आज्ञापालन गर्न र समर्पित हुन सक्छन्, तिनीहरूसँग परमेश्‍वरको डर मान्ने, र दुष्टताबाट अलग रहने हृदय हुन्छ। जब उनीहरूलाई कुनै कार्य वा कर्तव्य दिइन्छ, उनीहरूले आफ्नो सम्पूर्ण हृदय र मनले त्यो गर्न, र आफ्नो क्षमताले भ्याएसम्म गर्न सक्छन्। यस प्रकारको व्यक्ति भरोसायोग्य हुन्छ र ऊप्रति परमेश्‍वरलाई आत्मविश्‍वास हुन्छ—यस्ता मानिसहरू ज्योतिमा जिउँछन्। के ज्योतिमा जिउनेहरूले परमेश्‍वरको छानबिनलाई स्वीकार गर्न सक्छन्? के उनीहरूले अझै पनि परमेश्‍वरबाट आफ्नो हृदय लुकाउन सक्छन्? के अझै पनि तिनीहरूले परमेश्‍वरलाई भन्‍न नसक्‍ने गोप्य कुराहरू हुन्छन्? के तिनीहरूमा अझै पनि गुप्त र चलाकीहरू हुन्छन्? हुँदैनन्। तिनीहरूले परमेश्‍वरसामु पूर्ण रूपमा हृदय खोलेका हुन्छन्, र तिनीहरूले लुकाइरहेको र आँखाबाट ओझेल गरिरहेको कुनै पनि कुरा हुँदैन। तिनीहरूले खुलेर परमेश्‍वरलाई आफ्ना व्यक्तिगत कुराहरू बताउन, उहाँसँग कुनै पनि कुराको बारेमा सङ्गति गर्न, र उहाँलाई सबै कुरा थाहा दिन सक्छन्। तिनीहरूले परमेश्‍वरलाई नभन्‍ने र नदेखाउने कुरा केही पनि हुँदैन। जब मानिसहरूले यो मापदण्ड हासिल गर्छन्, तब तिनीहरूको जीवन सहज, स्वतन्त्र र मुक्त हुन्छ।

अंश ३७

आफ्नो कर्तव्य निर्वाह गर्नु कुन-कुन मुख्य सिद्धान्तहरूमा आधारित छ? व्यक्तिले परमेश्वरको घरका मानक, सिद्धान्त र मागहरूअनुसार कार्य गर्नैपर्छ, सत्यताबमोजिम अभ्यास गर्नैपर्छ, अनि परमेश्वरको वचन र सत्यता प्रयोग गरेर, अनि परमेश्वरको घरको काम र हितको सुरक्षालाई सिद्धान्त मानेर पूरा हृदय र सामर्थ्यले आफ्नो कर्तव्य निर्वाह गर्नैपर्छ। त्यसोभए मानिसहरूले सामान्यतया आफ्ना लागि कसरी कार्य गर्छन्? तिनीहरू मनपरी गर्छन्, आफ्ना कार्यहरूमा आफ्नै हितलाई प्राथमिकता दिएर तिनलाई अरू सबै कुराभन्दा माथि राख्छन्। तिनीहरू जे आफ्नो हितमा हुन्छ त्यही गर्छन्, आफ्नो स्वार्थी देहगत चाहना पूरा गर्नमात्र कार्य गर्छन् अनि न्याय, विवेक र समझबारे अलिकति पनि विचार गर्दैनन्; यस्ता कुरा तिनको हृदयमा नै हुँदैन। तिनीहरू शैतानी स्वभावलाई मात्र पछ्याउँछन् अनि मानिसको प्राथमिकताअनुसार कार्य गर्छन्, जहाँ पनि षड्यन्त्र रच्दै शैतानी दर्शनअनुसार जिउँछन्। यो कस्तो खाले जिउने तरिका हो? यो शैतानको जिउने तरिका हो। परमेश्वरलाई पछ्याउँदा अनि आफ्नो कर्तव्य निर्वाह गर्दा व्यक्तिले सत्यता सिद्धान्तअनुसार कार्य गर्नुपर्छ, र उसमा कम्तीमा पनि विवेक र समझ हुनैपर्छ—यो न्यूनतम मापदण्ड हो। कतिपय मानिस भन्छन्: “आज म खराब मुडमा छु, त्यसैले यस मामिलामा लापरवाह हुन चाहन्छु।” के यसरी कामकुरा गर्नु विवेकपूर्ण हुन्छ? (हुँदैन।) के तिमीहरू लापरवाह हुन चाहेका बेला यसबारे सचेत हुन्छौ? (हुन्छौँ।) के तिमीहरू यसबारे सचेत नहुने क्षणहरू पनि हुन्छन्? (हुन्छन्।) त्यसोभए के तिमीहरू यस्तो भइसकेपछि आफैलाई जाँच्न र यो कुरा पत्ता लगाउन सक्छौ? (थोरबहुत सक्छौँ।) तिमीहरूले आफू लापरवाह भएको पत्ता लगाइसकेपछि अर्को पटक तिमीहरूलाई त्यस्तै लापरवाह हुने र झारा टार्ने विचार आउँदा के तिमीहरू ती विचारलाई त्यागेर तिनलाई समाधान गर्न सक्छौ? (म यसबारे सचेत हुँदा ती विचारहरूलाई थोरबहुत त्याग्न सक्छु।) तैँले हरेक पटक आफ्नो विचार र चाहनालाई त्याग्दा एउटा लडाइँ हुन्छ, र यदि यस लडाइँको अन्त्यमा तेरा स्वार्थी चाहनाहरूले जिते भने तैँले जानीजानी परमेश्वरको विरोध गरेको हुनेछस् र तँ खतरामा पर्नेछस्। मानौँ तैँले १० वर्ष परमेश्वरमा विश्वास गरिस्, अनि पहिलो तीन वर्ष जसोतसो गर्दै सम्हालिस् र धेरथोर इमानदार पनि भइस्, तर तीन वर्षपछि तैँले के बुझिस् भने परमेश्वरमा विश्वास गर्दा सत्यताको अभ्यास र सत्यता वास्तविकतामा प्रवेश गर्नैपर्छ र आफ्नो देहलाई त्याग्नैपर्छ। त्यसपछि, अलिअलि गर्दै तैँले आफ्नो भ्रष्टता र द्वेष अनि आफ्नो दुष्ट र अहङ्कारी स्वभावलाई चिन्न थाल्छ्स्, र त्यतिबेलासम्म तैँले आफूलाई साँचो रूपमा चिन्छस्—तैँले आफ्नो भ्रष्ट सारलाई चिन्छस्। तँलाई सत्यता स्विकार्न अनि आफ्नो भ्रष्ट स्वभाव समाधान गर्न एकदमै आवश्यक छ भन्ने महसुस हुन्छ, र यसबेला मात्र तँलाई सत्यता वास्तविकता नहुनु एकदम दयनीय हो भन्ने महसुस हुन्छ। हरेक पटक तिनीहरूको भ्रष्टताको खुलासा हुँदा तिनीहरूको हृदयमा लडाइँ चले पनि, यी हरेक लडाइँमा तिनीहरू आफ्ना स्वार्थी चाहनाहरूलाई पराजित गर्न असफल हुन्छन् र अझै पनि आफ्ना प्राथमिकताअनुसार नै कार्य गर्छन्। वास्तवमा, तिनीहरूको हृदयमा शैतानको स्वभावले अझै पनि हुकुमत चलाइरहेको छ, तसर्थ सत्यता अभ्यास गर्न कठिन छ भन्ने तिनीहरू आफैलाई राम्रोसँग थाहा हुन्छ। यसले तिनीहरूसँग कुनै सत्यता वास्तविकता छैन भन्ने पुष्टि गर्छ अनि तिनीहरूले अन्त्यमा मुक्ति पाउन सक्नेछन् वा छैनन् भन्न एकदम गाह्रो हुन्छ। यदि तँ साँच्चै इच्छा गर्छस् भने तैँले बुझेका सत्यताहरू अभ्यास गर्नुपर्छ र तैँले यी सत्यता अभ्यास गर्दा जुनसुकै भ्रष्ट स्वभावले बाधा पुऱ्याए पनि, तैँले सधैँ परमेश्वरलाई प्रार्थना गर्नुपर्छ र उहाँमा भर पर्नुपर्छ, भ्रष्ट स्वभावलाई समाधान गर्न सत्यता खोज्नुपर्छ, तिनका विरूद्ध लड्ने अनि आफ्नो देह त्याग्ने साहस गर्नुपर्छ। यदि तँमा यस्तो विश्वास छ भने तैँले सत्यता अभ्यास गर्न सक्छस्। तँ कहिलेकाहीँ असफल भए पनि निरुत्साहित हुनेछैनस् र शैतानमाथि विजय पाउनका निम्ति अझै पनि परमेश्वरको प्रार्थना र आदर गर्नमा भर पर्न सक्नेछस्। यसरी केही वर्ष लडाइँ लडिसकेपछि तैँले आफ्नो देहमाथि विजय पाउने र सत्यता अभ्यास गर्ने क्षणहरू बढ्नेछन्, र तँ असफल हुने क्षणहरू बिस्तारै घट्नेछन्, अनि कहिलेकाहीँ तँ असफल भइस् भने पनि नकारात्मक हुनेछैनस् र सत्यता अभ्यास गर्न सक्ने नहुञ्जेल परमेश्वरको प्रार्थना र आदर गरिरहनेछस्। यसको अर्थ के हुनेछ भने तेरो अझै पनि केही बिग्रिसकेको छैन, बादलहरू हटेका छन् र तैँले नीलो आकाश देख्न सक्छस्। यदि तँ सत्यता अभ्यास गर्दा कहिलेकाहीँ भए पनि सफल हुन्छस् भने, यसले तँ इच्छा भएको र मुक्ति पाउने सम्भावना भएको व्यक्ति होस् भन्ने पुष्टि गर्छ। सत्यता पछ्याउने मानिसहरू सत्यता अभ्यास गर्दा धेरै असफलताहरूबाट गुज्रिसकेपछि मात्र अन्तत: सत्यता वास्तविकतामा प्रवेश गर्छन्। कोही जति नै पटक असफल भए पनि, र जति नै नकारात्मक भए पनि, तिनीहरूले परमेश्वरमा भर पर्न र उहाँको आदर गर्न सकुञ्जेल तिनीहरू सफल हुने क्षणहरू सधैँ आउनेछन्। तिनीहरू जति नै पटक बारम्बार असफल भए पनि, तिनीहरूले हार नमानेसम्म तिनीहरूको अझै पनि केही बिग्रिसकेको हुनेछैन। तिनीहरूले सत्यता अभ्यास गर्न सक्छन्, सिद्धान्तहरूअनुसार कार्य गर्न सक्छन्, मुख्य मामिलाहरूमा—विशेषगरी तिनीहरूले आफ्नो कर्तव्य निर्वाह गर्ने सम्बन्धमा शैतानसँग सम्झौता गर्नु हुन्न—र आफ्नो कर्तव्यलाई लत्याउनु हुन्न भनी पत्ता लगाउने र त्यसका साथै आफ्नो गवाहीमा पनि दृढ भएर उभिने दिन आएपछि तिनीहरूले मुक्ति पाउने सम्भावना पक्कै हुन्छ।

तिमीहरू हरेक पटक सत्यता अभ्यास गर्दा आन्तरिक लडाइँबाट गुज्रनेछौ। के तिमीहरूमध्ये कसैले पनि लडाइँको अनुभव नै नगरी सत्यता अभ्यास गरेका छौ? बिल्कुलै छैनौ। कुनै व्यक्ति सत्यता वास्तविकतमा प्रवेश गरिसकेको छ अनि खासै कुनै भ्रष्ट स्वभाव देखाउँदैन भने मात्र उसले भीषण लडाइँहरू लडेको हुँदैन। तर, कुनै विशेष परिस्थिति अनि निश्चित सन्दर्भहरूमा ऊ पनि थोरबहुत लडाइँ लडिरहेको हुन्छ। भन्नुको अर्थ, व्यक्तिले जति धेरै सत्यता बुझ्छ, उसले त्यति नै थोरै लडाइँ लड्छ, र जति थोरै सत्यता बुझ्छ, उसले त्यति नै धेरै लडाइँ लड्छ। विशेषगरी नयाँ विश्वासीहरूले हरेक पटक सत्यता अभ्यास गर्दा तिनको हृदयमा हुने लडाइँहरू एकदमै भीषण हुन्छन्। ती लडाइँ किन भीषण हुन्छन्? किनकि मानिसहरूको आफ्नो प्राथमिकता र देहगत रोजाइहरू मात्र नभई व्यावहारिक समस्याहरूका साथै तिनीहरूलाई पछि पारिरहने भ्रष्ट स्वभावहरू पनि हुन्छन्। तैँले बुझ्ने सत्यताको हरेक पक्षका लागि तैँले तँलाई बाधा पुऱ्याइरहेका यी चार पक्षहरूसँग लड्नैपर्छ, अर्थात् तैँले सत्यतालाई अभ्यासमा लागु गर्न सक्नुभन्दा पहिले कम्तीमा पनि यी तीन वा चार अवरोधहरूबाट भएर गुज्रनुपर्छ। के तिमीहरूसँग आफ्ना भ्रष्ट स्वभावहरूसँग लगातार लडिरहने यो अनुभव छ? जब तिमीहरूले सत्यता अभ्यास अनि परमेश्वरको घरको हितको सुरक्षा गर्नुपर्छ, तब के तिमीहरू आफ्ना भ्रष्ट स्वभावहरूको नियन्त्रणलाई परास्त गरेर सत्यताको पक्षमा उभिन सक्छौ? उदाहरणका लागि, तँलाई कसैएक अर्को व्यक्तिसँग मण्डली शुद्ध पार्ने काममा सहकार्य गर्न लगाइएको छ, तर ऊ सधैँ दाजुभाइ-दिदीबहिनीहरूलाई परमेश्वरले मानिसलाई सकेजति धेरै मुक्ति दिनुहुन्छ, अनि हामीले मानिसलाई प्रेमपूर्वक व्यवहार गर्नुपर्छ र तिनीहरूलाई पश्चात्ताप गर्ने अवसर दिनुपर्छ भनी सङ्गति गर्छ। तैँले उसको सङ्गतिमा केही गडबडी छ भन्ने चाल पाउँछस्, र उसले बोल्ने शब्दहरू सहीजस्तो लागे पनि तैँले विस्तृत विश्लेषण गर्दा उसले अभिप्राय र लक्ष्यहरू पालेको छ, कसैलाई चिढ्याउन इच्छुक छैन, अनि कामका बन्दोबस्तहरू पूरा गर्न चाहँदैन भन्ने पत्ता लगाउँछस्। उसले यसरी सङ्गति गर्दा सानो कद भएका अनि नासमझ मानिसहरूलाई बाधा पुग्नेछ, तिनीहरूले असैद्धान्तिक तवरले मनपरी रूपमा प्रेम देखाउनेछन्, अरूलाई बुझ्न ध्यान पुऱ्याउनेछैनन्, र ख्रीष्टविरोधी, दुष्कर्मी र गैरविश्वासीहरूको खुलासा गर्नेछैनन् वा तिनीहरूबारे खबर गर्नेछैनन्। यो मण्डलीलाई शुद्ध पार्ने काममा बाधा पुर्‍याउनु हो। यदि ख्रीष्टविरोधी, दुष्कर्मी र गैरविश्वासीहरूलाई समयमै शुद्ध पार्न सकिएन भने, यसले परमेश्वरका चुनिएका जनहरूले उहाँको वचन सामान्य रूपमा खाने र पिउने अनि तिनीहरूले सामान्य रूपमा कर्तव्य निर्वाह गर्ने काममा असर पार्नेछ, र विशेषगरी मण्डलीको कामलाई बाधा र अवरोध पुऱ्याउनका साथै परमेश्वरको घरको हितलाई हानि गर्नेछ। यस्तो समयमा, तैँले कसरी अभ्यास गर्नुपर्छ? तैँले समस्या देख्दा दृढ भएर त्यस व्यक्तिको खुलासा गर्नैपर्छ; तैँले उसलाई रोकेर मण्डलीको कामको रक्षा गर्नैपर्छ। तँ सोच्लास्: “हामी काममा साझेदार हौँ। यदि मैले उसको सिधै खुलासा गरेँ र उसले त्यो स्विकारेन भने हाम्रो झगडा पर्नेछैन र? होइन, म यतिकै बोल्न हुँदैन, मिलाएर मात्र बोल्नुपर्छ।” त्यसैले तँ उसलाई सामान्य रूपमा सम्झाउँछस् र केही सुझाव दिन्छस्। तेरो कुरा सुनेपछि उसले त्यो स्विकार्दैन अनि तेरो खण्डन गर्न नानाथरी कारणहरू बक्छ। यदि उसले त्यो स्विकारेन भने परमेश्वरको घरको कामले हानि बेहोर्नेछ। तैँले के गर्नुपर्छ त? तँ परमेश्वरलाई प्रार्थना गर्छस् र भन्छस्: “परमेश्वर, कृपया यसको बन्दोबस्त मिलाउनुहोस् र यसलाई योजनाबद्ध गर्नुहोस्। उसलाई ताडना दिनुहोस्—मैले गर्न सक्ने केही पनि छैन।” तँ उसलाई रोक्न सक्दैनस् भनी सोच्छस् र उसलाई अनियन्त्रित छाडिदिन्छस्। के यो जिम्मेवार व्यवहार हो? के तैँले सत्यता अभ्यास गरेको छस् त? यदि तँ उसलाई रोक्न सक्दैनस् भने किन यो कुरा अगुवा र सेवकहरूलाई बताउँदैनस्? तँ किन यस मामिलालाई भेलामा लगेर सबैलाई यसबारे सङ्गति र छलफल गर्न दिँदैनस्? यदि तैँले यसो गरिनस् भने के तैँले पछि आफूलाई साँच्चै दोष दिने थिइनस् र? यदि तँ, “म यसलाई मिलाउन सक्दिनँ, त्यसैले बरु नदेखेझैँ गर्नेछु। मेरो विवेक सफा रहन्छ” भन्छस् भने तेरो हृदय कस्तो छ? यो अरूलाई साँचो रूपमा प्रेम गर्ने हृदय हो कि हानि पुऱ्याउने हृदय हो? तेरो हृदय एकदम दुष्ट छ, किनकी तँमाथि केही आइपर्दा, तँ अरूलाई चिढ्याउनदेखि डराउँछ्स् र कुनै सिद्धान्त पालन गर्दैनस्। वास्तवमा, यस व्यक्तिले यसरी व्यवहार गर्नुमा उसको आफ्नै लक्ष्य छ र तैँले यस मामिलाबारे उसको कुरा सुन्न हुँदैन भन्ने तँलाई राम्रोसँग थाहा छ। तर, तैँले सिद्धान्तहरूको पालन गर्न र उसले अरूलाई छल गर्नबाट रोक्न सक्दैनस्, जसले अन्तत: परमेश्वरको घरको हितलाई हानि गर्छ। के यसपछि तैँले आफूलाई अलिकति पनि दोष दिने थिइस् र? (दिनेथेँ।) के तैँले आफूलाई दोष दिएर भएको हानि फिर्ता गर्न सक्छस् र? त्यो हानि फिर्ता गर्न सकिँदैन। त्यसपछि, तँ फेरि सोच्छस्: “मैले आफ्नो जिम्मेवारी पूरा गरिसकेकै छु भन्ने परमेश्वरलाई थाहा छ। परमेश्वरले मानिसको हृदयको गहिराइ जाँच्नुहुन्छ।” यी कस्ता शब्द हुन्? यी मानिस र परमेश्वर दुवैलाई ठग्ने छली, शैतानी शब्द हुन्। तैँले आफ्नो जिम्मेवारी पूरा गरेको छैनस् अनि अझ तिनलाई टार्ने कारण र बहाना खोज्छस्। यो छली र हठी व्यवहार हो। के यस्तो व्यक्तिमा परमेश्वरप्रति कुनै इमानदारी हुन्छ र? के उसमा न्यायको समझ हुन्छ र? (हुँदैन।) यो अलिकति पनि सत्यता नस्विकार्ने, शैतानजस्तै व्यक्ति हो। जब तँलाई केही आइपर्छ, तँ संसारसँग जुझ्ने दर्शनअनुसार जिउँछस्, र सत्यता अभ्यास गर्दैनस्। तँलाई सधैँ अरूलाई चिढ्याउँछु भन्‍ने डर लाग्छ, तर परमेश्‍वरलाई चिढ्याउँछु भन्‍ने डर लाग्दैन, र अन्तर्वैयक्तिक सम्‍बन्धहरू जोगाउन तैँले परमेश्‍वरको घरका हितहरूसमेत बलि चढाउँछस्। यसरी व्यवहार गर्नुका परिणामहरू के हुन्छन्? तैँले सधैँ आफ्‍ना अन्तर्वैयक्तिक सम्‍बन्धहरू त राम्ररी जोगाउनेछस्, तर तैँले परमेश्‍वरलाई चिढ्याएको हुनेछस्, र उहाँले तँलाई घृणा र इन्कार गर्नुहुनेछ, र उहाँ तँदेखि क्रोधित हुनुहुनेछ। समग्रमा, कुन राम्रो हो? यदि यो कुरा बताउन सक्दैनस् भने, तँ पूर्ण रूपमा भ्रमित छस्; यसले तैँले अलिकति पनि सत्यता बुझेको छैनस् भन्‍ने प्रमाणित गर्छ। यदि यो कुरा महसुसै नगरी तँ यसरी नै अघि बढिरहन्छस् भने खतरा वास्तवमै निकै ठूलो हुन्छ, र तैँले अन्त्यमा सत्यता प्राप्त गर्न सकिनस् भने नोक्‍सानी बेहोर्ने तँ नै हुनेछस्। यस विषयमा, यदि तैँले सत्यता खोजी गर्दैनस्, र तँ असफल हुन्छस् भने, के भविष्यमा तँ सत्यता खोजी गर्न सक्षम हुनेछस्? यदि तँ अझै त्यसो गर्न सक्दैनस् भने, त्यो अब घाटाको मात्रै कुरा हुनेछैन—अन्त्यमा तँलाई निष्कासित नै गरिनेछ। यदि तँसँग “राम्रो व्यक्ति” का उत्प्रेरणा र दृष्टिकोणहरू छन् भने, सबै कुरामा तँ सत्यताको अभ्यास र सिद्धान्त पालना गर्न असमर्थ हुनेछस्, अनि तँ सधैँ असफल हुनेछस् र लड्नेछस्। यदि तँ ब्युँझिदैनस् र सत्यता खोजी गर्दैनस् भने, तँ गैरविश्‍वासी होस्, र तैँले सत्यता र जीवन कहिल्यै पाउनेछैनस्। त्यसो भए तैँले के गर्नुपर्छ त? त्यस्ता कुराहरूको सामना गर्दा, तैँले म परमेश्‍वरलाई प्रार्थना गर्नुपर्छ र, मुक्तिको लागि बिन्ती गर्दै र उहाँसित आफूलाई सिद्धान्तहरू पालन गर्न, गर्नुपर्ने कुरा गर्न, सिद्धान्तहरूअनुसार कामकुरा सम्‍हाल्‍न, आफू खडा हुनुपर्ने स्थानमा दृढ भएर खडा हुन, परमेश्‍वरको घरका हितहरूको रक्षा गर्न, र परमेश्‍वरको घरको काममा कुनै हानि आउन नदिन थप विश्‍वास र सामर्थ्य दिनुहोस् भनी अनुरोध गर्दै उहाँलाई पुकार्नुपर्छ। यदि तैँले आफ्‍नो आत्म-हित, घमण्ड, र “राम्रो व्यक्ति” को दृष्टिकोणलाई त्याग्‍न सकिस् भने, र यदि तैँले आफूले गर्नुपर्ने काम इमानदार, र एकाग्र हृदयले गर्छस् भने, तैँले शैतानलाई जितेको हुनेछस्, अनि सत्यताको यो पक्ष हासिल गरेको हुनेछस्। यदि तँ अरूसँगका तेरा सम्‍बन्धहरू बचाउँदै, कहिल्यै सत्यता अभ्यास नगरी, सिद्धान्तहरू पालन गर्ने आँट नगरी, सधैँ शैतानको दर्शनअनुसार जिउने जिद्दी गर्छस् भने, के तैँले अरू मामलाहरूमा सत्यता अभ्यास गर्न सक्छस्? तँसँग अझै कुनै विश्‍वास वा शक्ति हुनेछैन। यदि तैँले कहिल्यै सत्यता खोजी गर्न वा सत्यता स्वीकार गर्न सक्दैनस् भने, के परमेश्‍वरमाथिको त्यस्तो विश्‍वासले तँलाई सत्यता हासिल गर्न दिन्छ? (दिँदैन।) अनि यदि तैँले सत्यता हासिल गर्न सक्दैनस् भने, के तैँले मुक्ति पाउन सक्छस्? सक्दैनस्। यदि तँ सधैँ शैतानको दर्शनअनुसार जिउँछस्, र तँमा सत्यता वास्तविकता छँदै छैन भने, तैँले कहिल्यै मुक्ति पाउन सक्दैनस्। सत्यता प्राप्त गर्नु मुक्ति पाउनका लागि पूरा गर्नैपर्ने अनिवार्य सर्त हो भन्‍ने कुरा तँलाई स्पष्ट हुनुपर्छ। त्यसो भए तैँले कसरी सत्यता प्राप्त गर्न सक्छस्? यदि तैँले सत्यता अभ्यास गर्न सक्छस् भने, यदि तँ सत्यताअनुसार जिउन सक्छस्, र सत्यता तेरो जीवनको आधार बन्छ भने, तैँले सत्यता र जीवन पाउनेछस्, र तँ मुक्ति पाउनेहरूमध्येको एक हुनेछस्।

अंश ३८

कतिपय मानिसमा आफ्नो कर्तव्य पूरा गर्नहेतु व्यावसायिक ज्ञानको एकदमै कमी हुन्छ, र तिनीहरूलाई कुनै कुरा सिक्न धेरै गाह्रो हुन्छ, यस्तो किन भएको? किनभने उनीहरूमा कमजोर क्षमता हुन्छ। अत्यधिक कम क्षमता भएका मानिसहरू सत्यतासम्म पुग्न सक्दैनन्, र कुराहरू सजिलै सिक्न सक्दैनन्। तिनीहरूमध्ये धेरैजसोमा घातक कमीकमजोरी हुन्छन्; तिनीहरूमा विवेक वा समझ हुँदैन मात्र होइन, तर तिनीहरूको हृदयमा परमेश्वरका लागि कुनै ठाउँ पनि हुँदैन। तिनीहरूका आँखा निर्जीव र लोलाएका हुन्छन् अनि तिनीहरू ठ्याक्कै जनावरजस्तै भावशून्य हुन्छन्। तिनीहरू खान, पिउन र रमाइलो गर्न मात्र जान्दछन्, तिनीहरू अध्ययन गर्दैनन् वा तिनीहरूमा कुनै सीप हुँदैन। तिनीहरू सतही रूपमा मात्र कामकुरा सिक्छन्, र ‘अ’ भन्दा आफूले अलङ्कार बुझेको ठान्छन्। अन्य कसैले अझै बुझाउन चाहेमा तिनीहरू सुन्न चाहँदैनन्, त्यसलाई अनावश्यक मान्छन्। तिनीहरू अरू कसैले भनेको कुनै कुरा सुन्दैनन् वा स्विकार्दैनन्, जसले गर्दा तिनीहरू कुनै कुरा पूरा गर्न सक्दैनन् र मूलतः तिनीहरू बेकार हुन्छन्। कमजोर क्षमताको हुनु नै घातक हो। यदि कुनै व्यक्तिमा खराब स्वभाव छ, नैतिकताको कमी छ, ऊ सल्लाह-सुझाव सुन्दैन, सकारात्मक कुरा स्वीकार गर्दैन, नयाँ कुरा सिक्न र अपनाउन चाहँदैन भने त्यस्तो व्यक्ति बेकारको हो! आफ्नो कर्तव्य पूरा गर्ने मानिसमा विवेक र समझ हुनैपर्छ, उसले आफ्नो सीमा र कमीकमजोरी जान्नैपर्छ, र आफूमा केको कमी छ, र के सुधार गर्नुपर्छ, त्यो बुझ्नैपर्छ। तिनीहरूलाई सधैँ आफूमा धेरै कमी छन् र अध्ययन गरिएन र नयाँ कुरा स्विकारिएन भने हटाइएला भन्ने लाग्नैपर्छ। तिनीहरूलाई मनमा आसन्न सङ्कटको बोध भएमा, तिनीहरू नयाँ कुराहरू सिक्न प्रेरित र इच्छुक हुन्छन्। एकातिर व्यक्तिले आफूलाई सत्यताले सुसज्जित पार्नुपर्छ भने अर्कोतिर आफ्नो कर्तव्य पालनसँग सम्बन्धित व्यावसायिक ज्ञान हासिल गर्नुपर्छ। तिनीहरूले यसरी अभ्यास गरेर उन्नति गर्न सक्छन्, र आफ्नो कर्तव्य निर्वाहले राम्रो परिणाम ल्याउनेछ। आफ्नो कर्तव्य राम्ररी निर्वाह गर्दा र मानव स्वरूपअनुसार जिउँदा मात्र व्यक्तिको जीवन मूल्यवान् बन्छ, त्यसैले आफ्नो कर्तव्य निर्वाह गर्नु नै सबैभन्दा अर्थपूर्ण कुरा हो। कतिपय मानिसमा खराब स्वभाव हुन्छ, र तिनीहरू अज्ञानी मात्र नभई अहङ्कारी पनि हुन्छन्। तिनीहरूलाई सधैँ सबै कुरामा सल्लाह लिँदा र सधैँ अरूको कुरा सुन्दा उनीहरूले मलाईलाई तुच्छ ठान्छन् र मेरो इज्जत गुम्छ र यसरी मलाई व्यवहारमा ढाल्नाले मेरो मर्यादा गुम्नेछ भन्ने लाग्छ। वास्तवमा, यसको उल्टो हुन्छ। अहङ्कारी र आत्मधर्मी हुनु, केही नसिक्नु, सबै कुरामा पछि पर्नु र पुरानो पाराको हुनु, अनि ज्ञान, अन्तर्दृष्टि र विचारको कमी हुनुचाहिँ वास्तवमा लाजमर्दो कुरा हो, यस्तो हुँदा व्यक्तिले निष्ठा र मर्यादा गुमाउँछ। कतिपय मानिस कुनै कुरा राम्ररी गर्न सक्दैनन्, तिनीहरूमा आफूले सिक्ने हरकुराबारे आधारभूत बुझाइ हुन्छ, तिनीहरू केही सिद्धान्त मात्र बुझेर सन्तुष्ट हुन्छन् र आफूलाई योग्य ठान्छन्। तर अझै तिनीहरू कुनै कुरा पूरा गर्न सक्दैनन्, र केही ठोस परिणाम निकाल्दैनन्। यदि तैँले तिनीहरूलाई तिमीहरू केही बुझ्दैनौ र तिमीहरूले केही प्राप्त गरेका छैनौ भनेर भनिस् भने, तिनीहरू विश्वस्त हुँदैनन् र आफ्नो कुराको तर्क दिइरहन्छन्। तर तिनीहरूले काम गर्दा झारा टार्छन् र तिनीहरू लापर्बाह हुन्छन्। यदि व्यक्तिले कुनै काम राम्ररी सम्हाल्न सक्दैन भने ऊ बेकामे हुँदैन र? के ऊ निकम्मा हुँदैन र? अत्यन्तै कम क्षमता भएका मान्छेहरूले सरलभन्दा सरल काम पनि राम्ररी सम्हाल्न सक्दैनन्। तिनीहरू निकम्मा हुन्छन् र तिनीहरूको जीवनको कुनै मूल्य हुँदैन। केही मानिस भन्छन्, “म शिक्षा वा ज्ञानविना नै गाउँमा हुर्केँ, र मेरो क्षमता कमजोर छ, म तिमीहरू शहरमा बस्ने मानिसहरू जस्तो छैनँ, तिमीहरू शिक्षित छौ, तिमीहरूमा ज्ञान छ, त्यसैले तिमीहरू सबै कुरामा अब्बल हुन सक्छौ।” के यो भनाइ सही हो त? (होइन।) यसमा के गलत छ? (व्यक्तिले केही हासिल गर्न सक्छ कि सक्दैन भन्ने कुरा उसको वातावरणसँग सम्बन्धित हुँदैन; यो मुख्य रूपमा, उसले सिक्ने र आफूलाई सुधार्ने कोसिस गर्छ कि गर्दैन भन्ने कुरामा भर पर्छ।) परमेश्वर मानिसहरूलाई कसरी व्यवहार गर्नुहुन्छ भन्ने कुरा उनीहरू कत्तिको शिक्षित छन् वा कस्तो वातावरणमा जन्मे, वा कति प्रतिभाशाली छन् भन्ने कुरामा भर पर्दैन। बरु, उहाँ मानिसहरूलाई उनीहरूको सत्यताप्रतिको मनोवृत्तिको आधारमा व्यवहार गर्नुहुन्छ। यो मनोवृत्ति केसँग सम्बन्धित हुन्छ? यो उनीहरूको मानवतासँग, र साथै स्वभावसँग पनि सम्बन्धित हुन्छ। तँ परमेश्वरमा विश्वास गर्छस् भने तैँले सत्यतालाई सही ढङ्गले व्यवहार गर्न सक्नैपर्छ। यदि तँसँग विनम्र र सत्यता स्विकार्ने मनोवृत्ति छ भने, तँ अलिकति कमजोर क्षमताको भए पनि परमेश्वरले तँलाई अन्तर्दृष्टि दिएर केही प्राप्त गर्न सफल तुल्याउनुहुनेछ। यदि तँ राम्रो क्षमताको छस्, तर सधैँ अहङ्कारी र आत्मधर्मी हुन्छस्, आफूले भनेको सही र अरूले भनेको गलत भनिरहन्छस्, अरूले दिएका सल्लाह-सुझावरू इन्कार गर्छस्, र जसरी सङ्गति गरिए पनि सत्यतालाई अस्वीकारसमेत गर्छस् र सधैँ यसको प्रतिरोध गर्छस् भने, के तँजस्तो व्यक्तिले परमेश्‍वरको अनुमोदन पाउन सक्छ? के तँजस्तो व्यक्तिमा पवित्र आत्माले काम गर्नहुनेछ? गर्नुहुनेछैन। परमेश्‍वरले तँसँग नराम्रो स्वभाव छ र तँ उहाँको अन्तर्ज्ञान पाउन लायक छैनस् भनी भन्‍नुहुनेछ, र यदि तैँले पश्‍चात्ताप गरिनस् भने, कुनै बेला तँसँग भएका कुराहरू पनि उहाँले खोस्‍नुहुनेछ। खुलासा हुनु भनेको यही हो। यस्ता मानिसहरूले दयनीय जीवन जिउँछन्। तिनीहरू स्पष्ट रूपमा कोही पनि होइनन्, र सबै कुरामा अदक्ष छन्, तैपनि तिनीहरू आफूलाई असल, र सबै हिसाबमा अरूभन्दा राम्रो ठान्छन्। तिनीहरूले अरूको छेउमा आफ्‍ना गल्ती, कमी, कमजोरी वा नकारात्मकताबारे कहिल्यै छलफल गर्दैनन्। तिनीहरू सधैँ सक्षम भएको नाटक गरिरहेका हुन्छन् र अरूलाई झूटो छवि प्रस्तुत गरेर आफू सबै कुरामा माहिर भएको, आफूमा कुनै कमजोरी नभएको, आफूलाई कुनै सहयोग नचाहिने, आफूले अरूको विचार सुन्नु नपर्ने, आफ्‍ना कमीकमजोरीलाई परिपूर्ति गर्न अरूको सामर्थ्यबाट सिक्नु नपर्ने र आफू सधैँ अरूभन्दा उत्तम नै रहिरहने भनी सोच्ने तुल्याउन प्रयास गरिरहेका हुन्छन्। यो कस्तो प्रकारको स्वभाव हो? (अहङ्कार।) कति अहङ्कार! यस्ता मानिसहरू दयनीय जीवन जिउँछन्! के तिनीहरू साँच्चै सक्षम छन् त? के तिनीहरू साँच्चै कामकुरा सम्पन्न गर्न सक्छन् त? तिनीहरूले विगतमा धेरै कुराहरू बिगारेका थिए, तर पनि यस्ता मानिसहरूलाई जे पनि गर्न सक्छु जस्तो लाग्छ। के यो अति अव्यावहारिक होइन र? यो हदै समझ नहुने मानिसहरू त मूर्ख नै हुन्। यस्ता मानिसहरू नयाँ कुरा सिक्ने वा नयाँ कुरा स्विकार्ने गर्दैनन्। तिनीहरू भित्रभित्रै सुकिसकेका, सङ्कीर्ण, अनि दरिद्र हुन्छन्, र परिस्थिति जस्तोसुकै भए तापनि तिनीहरू सिद्धान्तहरूलाई पत्ता लगाएर बुझ्न वा परमेश्वरको इच्छा बुझ्न असफल हुन्छन्, अनि नियममा टाँसिरहन, वचन र सिद्धान्तहरू बोल्न र देखावटी गर्न मात्र जान्दछन्। परिणामस्वरूप तिनीहरू कुनै पनि सत्यता बुझ्दैनन् र तिनीहरूमा रत्तिभर सत्यता वास्तविकता हुँदैन, तैपनि तिनीहरू अत्यन्तै अहङ्कारी नै रहन्छन्। तिनीहरू केवल मूर्ख, कुनै पनि तर्क फिटिक्कै नस्विकार्ने मानिस हुन् र निष्कासित हुन मात्रै सक्छन्।

जब तिमीहरूले आफ्‍ना कर्तव्यहरू पूरा गर्न अरूसँग सहकार्य गरिरहेको हुन्छौ, तब के तिमीहरू फरक विचारहरूप्रति खुला मनका हुन्छौ? के तिमीहरु अरूलाई बोल्‍न दिन सक्छौ? (म केही मात्रामा गर्न सक्छु। पहिले, प्रायजसो म दाजुभाइ-दिदीबहिनीहरूको सुझाव सुन्दिनथेँ र आफ्‍नै तरिकाले काम गर्न जिद्दी गर्थेँ। पछि म गलत छु भन्‍ने कुरा तथ्यले प्रमाणित गरेपछि मात्रै, मैले तिनीहरूको धेरैजसो सुझाव सही थिए, सबैले छलफल गरेको समाधान नै उचित थियो, र मैले आफ्नै दृष्टिकोणमा भर परेर कुराहरू स्पष्टसँग देख्न सकिनँ र ममा कमी थियो भन्‍ने थाहा पाएँ। यो अनुभव गरेपछि, सद्‌भावपूर्ण सहकार्य गर्नु कति महत्त्वपूर्ण छ भन्‍ने मैले महसुस गरेँ।) अनि तैँले यसबाट के देख्‍न सक्छस्? यो अनुभव गरेपछि, के तैँले केही लाभ प्राप्त गरिस्, र सत्यता बुझिस्? के तिमीहरूलाई कोही सिद्ध छ भन्‍ने लाग्छ? मानिसहरू जति नै दह्रिला भए पनि, वा जति नै सक्षम र प्रतिभावान् भए पनि, तिनीहरू अझै पनि सिद्ध हुँदैनन्। मानिसहरूले यो कुरालाई मान्‍नैपर्छ, यो तथ्य हो र मानिसहरूमा आफ्‍नो योग्यता र सामर्थ्य वा गल्तीहरूलाई सही तरिकाले व्यवहार गर्न हुनुपर्ने मनोवृत्ति हो; यो मानिसहरूमा हुनुपर्ने तर्कसङ्गतता हो। आफूमा त्यस्तो तर्कसङ्गतता भयो भने, तैँले आफ्‍ना र अरूका सामर्थ्यहरू र कमजोरीहरूलाई उचित तरिकाले सम्हाल्न सक्छस्, र यसले तँलाई तिनीहरूसँग सद्‍भावमा रही काम गर्न सक्‍ने तुल्याउनेछ। यदि तैँले सत्यताको यो पक्ष बुझेको छस् र तँ सत्यता वास्तविकताको यो पक्षमा प्रवेश गर्न सक्छस् भने, दाजुभाइ-दिदीबहिनीहरूको सबल पक्ष प्रयोग गर्दै तिनीहरूसँग सद्‍भावको साथ मिलेर बस्दै आफूसँग भएको कुनै पनि कमजोरीलाई पूर्ति गर्न सक्छस्। यसरी, तैँले जुनसुकै कर्तव्य निर्वाह गरिरहेको भए पनि वा तैँले जे गरिरहेको भए पनि, तँ सधैँ यसमा अझ उत्तम हुँदै जानेछस् र परमेश्‍वरको आशिष्‌ पाउनेछस्। यदि तैँले सधैँ आफूलाई निकै सिपालु रहेको र अरूलाई तुलनात्मक रूपमा खराब रहेको ठान्छस् भने, र तँ सधैँ अन्तिम निर्णय आफै गर्न चाहन्छस् भने, यो समस्यापूर्ण हुनेछ। यो स्वभावसम्‍बन्धी समस्या हो। के त्यस्ता मानिसहरू अहङ्कारी र आत्मधर्मी हुँदैनन् र? मानौँ, तँलाई कसैले राम्रो सल्लाह दिन्छ, तर तँलाई त्यो सल्लाह स्विकारियो भने तिनीहरूले तँलाई तुच्छ ठान्न, र तँ तिनीहरू जत्तिकै राम्रो नभएको सोच्न सक्छन्। त्यसैले बस तँ तिनीहरूको कुरा नसुन्ने निर्णय गर्छस्। बरु तँ तिनीहरूले तँलाई महान् मानिरहून् भनेर तिनीहरूलाई ठूल्ठूला कुराहरू गरेर ओझेलमा पार्न खोज्छस्। यदि तँ मानिसहरूसँग सधैँ यसरी नै अन्तरक्रिया गर्छस् भने, के तिनीहरूसँग मिलेर सहकार्य गर्न सक्छस्? तैँले मिलेर काम गर्न नसक्ने मात्र होइन, परिणामहरू पनि नकारात्मक हुनेछन्। समय बित्दै जाँदा, सबैले तँलाई अत्यन्तै धूर्त र छली, बुझ्नै नसकिने व्यक्ति ठान्नेछन्। तँ सत्यता अभ्यास गर्दैनस्, र इमानदार व्यक्ति होइनस्, त्यसैले अरू मानिस तँबाट परै बस्छन्। यदि सबै मानिस तँबाट पर-परै रहे भने के यसको अर्थ तँ त्यागिएको होइन र? मलाई भन्, सबैले अस्वीकार गर्ने व्यक्तिलाई परमेश्वरले कस्तो व्यवहार गर्नुहुनेछ? परमेश्वरले पनि यस्तो व्यक्तिलाई घृणा गर्नुहुनेछ। परमेश्वर यस्ता मानिसहरूलाई किन घृणा गर्नुहुन्छ? तिनीहरूको कर्तव्य निभाउने मनसाय साँचो भए पनि, परमेश्वर तिनीहरूको तौरतरिकालाई घृणा गर्नुहुन्छ। परमेश्वरको नजरमा तिनीहरूले प्रकट गर्ने स्वभाव अनि तिनीहरूको हरेक सोच, विचार र अभिप्राय खराब हुन्छ, र ती कुरा परमेश्वरले तिरस्कार गर्ने र घिनाउने कुराहरू हुन्। अरूको नजरमा आफूलाई महान् तुल्याउने उद्देश्यले आफ्नो बोली र काममा सधैँ घिनलाग्दा युक्तिहरू प्रयोग गर्ने मानिसहरूको व्यवहारलाई परमेश्वर घृणा गर्नुहुन्छ।

मानिसहरूले परमेश्वरसामु आफ्नो कर्तव्य वा कुनै काम गर्दा तिनीहरूको हृदय शुद्ध हुनैपर्छ: यो ताजा पानीजस्तै—सङ्लो, शुद्ध हुनैपर्छ। त्यसोभए कस्तो प्रकारको मनोवृत्ति सही हो त? सही मनोवृत्ति भनेको तैँले जेसुकै गरिरहेको भए तापनि, तँ अरूसँग आफ्नो हृदयमा भएका जस्तासुकै कुरा, आफ्ना जस्तासुकै विचार छलफल गर्न सक्षम हुनु हो। यदि कसैले तेरो कार्यशैलीले काम गर्दैन भनेर अर्कै विचार राख्यो, र तँलाई त्यो विचार राम्रै लाग्यो भने, तँ आफ्ना तरिकाहरू छोडेर तिनीहरूले सोचेअनुसार कार्यहरू गर्छस्। त्यसो गर्दा, सबैले तँ अरूका सुझावहरू स्विकार्न, सही मार्ग रोज्न, सिद्धान्तअनुसार, अनि पारदर्शिता र स्पष्टसँग काम गर्न सक्छस् भन्ने देख्छन्। तेरो हृदय कालो छैन, तँ इमानदार मनोवृत्तिमा भरपर्दै काम गर्छस् र बोल्छस् भनी सबैले देख्‍नेछन्। तैँले कालोलाई कालो भन्छस्। होलाई हो र होइनलाई होइन भन्छस्। तँमा कुनै छलहरू, कुनै गोप्यता हुँदैन, तँ एक अति नै पारदर्शी व्यक्ति हुन्छस्। के यो एक प्रकारको मनोवृत्ति होइन र? यो मानिसहरू, घटनाहरू र मामिलाहरूप्रति हुने मनोवृत्ति हो र यसले व्यक्तिको स्वभाव प्रतिनिधित्व गर्छ। अर्कोतिर, हुन सक्छ, कुनै व्यक्ति कहिल्यै पनि खुलस्त हुँदैन, र उसले आफूले सोचेका कुराहरू अरूलाई कहिल्यै बताउँदैन। अनि उसले आफूले गर्ने सबै कुरामा कसैसँग पनि कहिल्यै परामर्श लिँदैन, बरु त्यसको साटो अरूप्रति हृदय बन्द राख्छ, यस्तो लाग्छ, ऊ हरेक मोडमा एकैनास अरूसित सतर्क रहन्छ। उसले सकेसम्म आफूलाई बलियोसँग लुकाउँछ। के यो धूर्त व्यक्ति होइन र? उदाहरणका लागि, उसलाई आफ्नो एउटा विचार उत्तम लाग्छ, र उसले यस्तो सोच्छ, “म अहिलेलाई यो आफैसँग राख्छु। यदि मैले यो विचार बताएँ भने, तिमीहरूले यसलाई प्रयोग गर्न सक्‍नेछौ र मेरो गर्जन चोर्न सक्‍नेछौ र म त्यो हुनै दिन्नँ। म यसलाई रोकेर राख्छु।” अथवा यदि त्यहाँ उसले पूर्ण रूपमा नबुझेको कुनै कुरा छ भने यस्तो सोच्नेछ: “म अब बोल्दिनँ। यदि म बोलेँ भने, र कसैले मेरोभन्दा पनि अझ उच्‍च कुरा भन्यो भने के हुन्छ, के म एक मूर्खजस्तो देखिन्‍नँ र? सबै जनाले मेरो रूप छर्लङ्गै देख्‍नेछन्, यसमा मेरो कमजोरी देख्‍नेछन्। मैले केही भन्‍नु हुँदैन।” विचार-विमर्श, अन्तर्निहित आशयलाई जस्तो सुकै भए पनि, ऊ सबैले आफ्नो वास्तविकता छर्लङ्गै देख्नेछन् भनी डराउँछ। ऊ सधैं यस प्रकारको दृष्टिकोण र मनोवृत्तिसाथ आफ्नो कर्तव्य निभाउँछ र मानिस, मामिला र घटनाहरूलाई व्यवहार गर्छ। यो कस्तो प्रकारको स्वभाव हो त? यो त एक बेइमान, छली र दुष्ट स्वभाव हो। सतही रूपमा हेर्दा, उसले आफूले बताउन सक्‍ने सबै कुरा अरूलाई बताएको जस्तो देखिन्छ, तर भित्री रूपमा भने, उसले केही कुरा लुकाउँछ। उसले के लुकाउँछ त? उसले कहिल्यै पनि आफ्‍नो प्रतिष्ठा र रुचिहरूसँग सम्‍बन्धित कुराहरू गर्दैन—उसले यी कुराहरू निजी हुन् भन्ने सोच्छ र यी बारे कसैसँग कुराकानी गर्दैन, चाहे त्यो उसका आमाबाबु नै किन नहोऊन्। उसले कहिल्यै पनि यी कुराहरू भन्दैन। यो समस्या हो! तँलाई के लाग्छ, तैँले यी कुराहरू भनिनस् भने परमेश्वरलाई तीबारे थाहा हुनेछैन? मानिसहरू परमेश्वरलाई थाहा हुन्छ त भन्छन्, तर के तिनीहरू परमेश्वरलाई थाहा हुन्छ भनेर हृदयमा पक्का हुन सक्छन् त? मानिसहरू “परमेश्वरलाई सबै कुरा थाहा छ; मैले हृदयमा सोच्ने कुरा, प्रकट नगरे पनि, परमेश्वर गोप्य रूपमा जाँच गर्नुहुन्छ, परमेश्वरलाई पक्कै थाहा छ। म परमेश्वरबाट केही लुकाउन सक्दिनँ, त्यसैले मैले त्यो कुरा बोल्नैपर्छ, आफ्ना दाजुभाइ-दिदीबहिनीहरूलाई खुलेर बताउनैपर्छ। मेरा विचार-धारणाहरू असल वा खराब जे भए पनि मैले साँचो रूपमा ती भन्नैपर्छ। म कुटिल, छली, स्वार्थी वा घिनलाग्दो व्यक्ति हुनु हुँदैन—म इमानदार व्यक्ति हुनैपर्छ।” भनेर कहिल्यै महसुस गर्दैनन्। यदि मानिसहरू यसरी सोच्न सक्छन् भने, यो सही मनोवृत्ति हो। धेरै जना मानिसहरूसित सत्यताको खोजी गर्नुको साटो आ-आफ्नै ससाना एजेन्डाहरू हुन्छन्। तिनीहरूका लागि आफ्नै रुचि, इज्‍जत, र मानिसहरूको मनमा तिनीहरूले ओगटेको स्थान र प्रतिष्ठा नै धेरै महत्त्वपूर्ण हुन्छन्। तिनीहरूले यिनै कुराहरूलाई मात्रै कदर गर्छन्। तिनीहरू यी कुरालाई जकडेर राख्छन् र यिनैलाई आफ्नो जीवन मान्छन्। परमेश्‍वरले तिनीहरूलाई कसरी हेर्नुहुन्छ वा व्यवहार गर्नुहुन्छ भन्‍ने कुरा तिनीहरूका निम्ति कम महत्त्वको हुन्छ। अहिलेको लागि तिनीहरूले यसलाई बेवास्ता गर्छन्; अहिलेको लागि तिनीहरू त्यो झुन्डको मालिक हुन् कि होइनन्, मानिसहरूले तिनीहरूलाई हेर्छन् कि हेर्दैनन् वा आफ्नो कुरामा वजन छ कि छैन भन्ने कुरा मात्र विचार गर्छन्।तिनीहरूको प्राथमिक चिन्ता नै ओहोदा ओगट्नु हो। जब मानिसहरू समूहमा हुन्छन्, प्रायः तिनीहरू सबैले यस प्रकारको प्रतिष्ठा, यस प्रकारका मौकाहरू खोज्छन्। जब तिनीहरू उच्‍च प्रतिभाशाली हुन्छन्, निश्‍चय नै तिनीहरू आफ्नो क्षेत्रमा सफल हुन चाहन्छन्; यदि तिनीहरू मध्यम क्षमताका छन् भने पनि, तिनीहरू समूहमा उच्‍च स्थानमा रहन चाहन्छन्; र यदि तिनीहरू औसत क्षमता र योग्यताका भएर समूहमा निम्‍न स्थानमा छन् भने पनि, अरूले आफूलाई उच्‍च नजरले हेरून् भन्‍ने चाहन्छन्, अरूले आफूलाई नीच नामानून् भन्ने चाहन्छन्। यी मानिसहरूले इज्‍जत र मर्यादामै रेखा खिच्छन्: तिनीहरूले यी कुराहरूलाई नै समातिबस्‍नुपर्छ। तिनीहरूसित कुनै निष्ठा हुन सक्दैन, र न त परमेश्‍वरको अनुमोदन न त स्वीकृति पाएका हुन्छन्, तर तिनीहरूले अरूमाझ कमाएको इज्‍जत, हैसियत, वा सम्मान गुमाउन सक्दै-सक्दैनन्—जुन शैतानको स्वभाव हो। तर मानिसहरूलाई यसबारे सचेत नै छैनन्। उनीहरू इज्‍जतको टुक्रालाई आखिरीसम्म समातेर राख्‍नुपर्छ भनी विश्‍वास गर्छन्। यी व्यर्थ र सतही कुराहरूलाई पूर्ण रूपमा त्याग्दा र पन्छाउँदा मात्र तिनीहरू वास्तविक व्यक्ति बन्छन् भन्‍ने कुरा उनीहरूलाई थाहा छैन। यदि व्यक्तिले यी त्याग्नुपर्ने कुराहरूलाई जीवन मानेर रक्षा गर्छ भने, उसले जीवन गुमाउँछ। प्रतिष्ठालाई आफ्नो जीवन बनाउने मानिसहरूले आफ्नो जीवन गुमाउँछन्। तिनीहरूलाई कुन कुरा खतरामा छ भन्‍ने थाहा हुँदैन। त्यसैले, जब तिनीहरूले कार्य गर्छन्, तिनीहरूले सधैं केही न केही आफैभित्र रोकेर राख्छन्, तिनीहरू सधैं आफ्नो इज्‍जत र प्रतिष्ठा जोगाउने कोसिस गर्छन्, तिनीहरू यी कुराहरूलाई पहिलो स्थानमा राख्छन्, केवल आफ्नै उद्देश्य, आफ्नै अनुचित सुरक्षाको कुरा मात्र गर्छन्। तिनीहरूले गर्ने सबै काम आफ्नै लागि हुन्छ। तिनीहरू हर उज्‍ज्वल कुराको पछि दौडन्छन्, र अरूलाई तिनीहरू त्यसको एउटा हिस्सा थिए भनी देखाउँछन्। वास्तवमा तिनीहरूसँग त्यसको कुनै सरोकार हुँदैन, तर तिनीहरू कहिल्यै पृष्ठभूमिमा धकेलिन चाहँदैनन्, तिनीहरू सधैं अरू मानिसहरूले तिनीहरूलाई हेला गर्लान् भनी डराउँछन्,तिनीहरू सधैं अरू मानिसहरूले तिनीहरू केही पनि होइनन्, तिनीहरू केही पनि गर्न असमर्थ छन्, तिनीहरूसँग कुनै सीप छैन भन्लान् भनी डराउँछन्। के यो सबै तिनीहरूको शैतानी स्वभावद्वारा निर्देशित छैन र? जब तँ यी इज्जत र हैसियत जस्ता कुराहरूलाई छोड्न सक्छस्, तब तँ अझ ढुक्‍क र स्वतन्त्र हुनेछस्; तैँले इमानदार हुने बाटोमा पाइला राखेको हुनेछस्। तर धेरैका लागि, यो कुरा हासिल गर्न सजिलो हुँदैन। उदाहरणको लागि, जब क्यामेरा देखा पर्छ, मानिसहरू तछाड-मछाड गर्दै अगाडि आइपुग्छन्; तिनीहरूलाई आफ्नो अनुहार क्यामेरामा पार्न मन पर्छ, जति धेरै कभरेज हुन्छ उति नै राम्रो ठान्छन्; तिनीहरू पर्याप्त कभरेज प्राप्त नहोला कि भनेर डराउँछन्, र यो प्राप्त गर्ने मौकाका लागि कुनै पनि मूल्य चुकाउँछन्। अनि, के यो सबै तिनीहरूको शैतानी स्वभावद्वारा निर्देशित हुँदैन र? यी तिनीहरूका शैतानी स्वभावहरू हुन्। त्यसरी तैँले कभरेज पाउँछस्—त्यसपछि के हुन्छ? मानिसहरूले तँलाई ठूलो मानिस सोच्छन्—अनि के हुन्छ? तिनीहरूले तँलाई आदर्श बनाउँछन्—अनि के हुन्छ? के यीमध्ये कुनै पनि कुराले तँसित सत्यता वास्तविकता छ भनेर प्रमाणित गर्छ त? यीमध्ये कुनै पनि कुराको मूल्य हुँदैन। जब तँ यी कुराहरूलाई जित्‍न सक्छस्—जब तँ तीप्रति उदासीन हुन्छस्, र अबउप्रान्त तँ ती कुराहरूलाई महत्त्वपूर्ण मान्‍न छोड्छस्, जब इज्‍जत, घमण्ड, हैसियत, मानिसहरूको प्रशंसाले अबउप्रान्त तेरा विचार र व्यवहार नियन्त्रण गर्न छोड्छन्, र जब यी कुराहरूले तँ आफ्नो कर्तव्य कसरी निर्वाह गर्छस् भन्‍ने कुरालाई नियन्त्रण गर्ने कुनै प्रश्‍न उठ्दैन—तब तेरो कर्तव्य प्रदर्शन अझ प्रभावकारी र अझ शुद्ध हुनेछ।

अंश ३९

कतिपय मानिसहरू आफ्नो कर्तव्यमा कहिल्यै सही र उचित व्यवहार गर्दैनन्। बरु, तिनीहरू आफूलाई अलग देखाउन निरन्तर नयाँनयाँ कुरा खोजिरहेका र ठूलाठूला कुरा गरिहेका हुन्छन्। के यो राम्रो कुरा हो? के तिनीहरू अरूसँग सौहार्दपूर्वक सहकार्य गर्न सक्छन्? (सक्दैनन्।) कसैले ठूलाठूला कुरा गर्छ भने, त्यो कस्तो स्वभाव हो? (अहङ्कार र आत्मधार्मिकता।) यो अहङ्कार र आत्मधार्मिकता हो। उसको कार्यको प्रकृति कस्तो हुन्छ? (ऊ आफ्नो स्वतन्त्रता स्थापित गर्न, आफ्नै रङ जमाउन र आफ्नै गुट स्थापित गर्न खोजिरहेको हुन्छ।) आफ्नै गुट स्थापित गर्नु भनेको अन्य मानिसहरूलाई आफ्नो आज्ञा मान्न लगाउनु र मामिलाहरू सत्यता सिद्धान्तहरूअनुसार नसम्हाल्नु हो। तिनीहरूको अभिप्राय र उद्देश्य आफ्नो स्वतन्त्रता स्थापना गर्नु र आफ्नै रङ जमाउनु हुन्छ, त्यसैले तिनीहरूको कार्य-व्यवहारमा कामकुराहरूको क्रम बिगार्ने भाव हुन्छ। कामकुराहरूको क्रम बिगार्नु भनेको के हो? यसले विनाश निम्त्याउने कुरा जनाउँछ, यसमा बाधा र अवरोध गर्ने प्रकृति हुन्छ। सामान्यतया, अधिकांश समस्याहरू समूहगत सङ्गति र छलफलबाट हल गर्न सकिन्छ, र यसमा धेरैजसो निर्णयहरू सत्यता सिद्धान्तहरू पालना गरेर गरिन्छ, जुन सही र सटीक दुवै हुन्छन्। तथापि, कतिपय मानिसहरूले निरन्तर यो सहमतिको विरोध गरिरहन्छन्; तिनीहरूले सत्यता नखोज्ने मात्र नभई, परमेश्‍वरको घरको हितलाई बेवास्ता गर्नेसमेत गर्छन्। तिनीहरूले अरूभन्दा अलग देखिन र अरूलाई आफ्नो आदर गर्न लगाउन अनौठा सिद्धान्तहरू प्रस्तुत गर्छन्। तिनीहरू सही निर्णयहरू इन्कार्न र सबैले रोजेको विकल्प खण्डन गर्न चाहन्छन्। यही नै कामकुराहरूको क्रम बिगार्नु र क्षति पुर्‍याउनु, र बाधा र अवरोध सिर्जना गर्नु हो। ठूलाठूला कुरा गर्नुको सार यही हो। त्यसोभए, यसप्रकारको व्यवहारमा कस्तो समस्या हुन्छ? पहिलो त, तिनीहरूले भ्रष्ट स्वभाव देखाइरहेका हुन्छन्, र आज्ञाकारितको पूर्ण अभाव प्रकट गरिरहेका छन्। यसका अतिरिक्त, यी मनमौजी मानिसहरू सधैँ अलग देखिन चाहन्छन्, तिनीहरूले सधैँ अरूलाई आफ्नो सम्मान गर्न लगाउँछन्, र परिणामस्वरूप, तिनीहरूले मण्डलीको कार्यमा बाधा र अवरोध ल्याउँछन्। सत्यताबिना, तिनीहरू कुनै पनि कुरा स्पष्ट देख्न सक्दैनन्, तैपनि आफ्नो प्रदर्शन गर्न ठूलाठूला कुरा गरिरहन्छन्, तर सत्यता भने अलिकति पनि खोजी गर्दैनन्। के यो मनोमानी र लापरवाही हुनु होइन र? व्यक्तिले आफ्नो कर्तव्य राम्ररी पूरा गर्न अरूसँग सहकार्य गर्न सिक्नु आवश्यक हुन्छ। दुई व्यक्तिबीचको छलफलले कामकुराहरूप्रति एक व्यक्तिको धारणाभन्दा सधैँ धेरै बृहत्‌ र सटीक दृष्टिकोण पैदा गर्छ। यदि कसैले सधैँ परम्पराविरोधी तरिकाले कार्य गर्न चाहन्छ व उसमा अरूले आफूलाई अनुसरण गरून् भनेर ठूलाठूला कुरा गर्ने बानी हुन्छ भने, यो खतरनाक कुरा हो, यो आफ्नै मार्गमा हिँड्नु हो। व्यक्तिले आफूले गर्ने हरेक कुरा अरूसँग छलफल गर्नुपर्छ। अरू सबैले के भन्छन् पहिले त्यो सुन्। यदि बहुसंख्यक मानिसहरूको दृष्टिकोण सही छ र सत्यताअनुरूप छ भने, तैँले यसलाई मान्‍नुपर्छ र तँ यसमा समर्पित हुनुपर्छ। तैँले जे गरे पनि, ठूलाठूला कुरा गर्नु हुँदैन। कुनै पनि मानिसको समूहमा ठूलाठूला कुरा गर्नु राम्रो होइन। जब तँ ठूलाठूला कुरा फलाक्छस्, र यदि यो सत्यता सिद्धान्तअनुरूप छ र अधिकांशले यसलाई स्विकारेका छन् भने यसलाई स्वीकार्य मान्न सकिन्छ। तर यदि यो ती सिद्धान्तहरूविपरीत छ र मण्डलीको कामको लागि हानिकारक छ भने, तैँले यसको जिम्मेवारी लिनैपर्छ र आफूले गरेको कामको दुष्परिणाम भोग्‍नैपर्छ। यसका अतिरिक्त, ठूलाठूला कुरा गर्नु स्वभावसँग सम्बन्धित समस्या पनि हो। यसले तँसँग सत्यता वास्तविकता छैन, बरु तँ आफ्नो भ्रष्ट स्वभावअनुसार जिइरहेको छस् भन्ने प्रमाणित गर्छ। जब तँ ठूलाठूला कुराहरू गर्छस्, तब तैँले अरूलाई अगुवाइ गर्न र कमाण्ड लिन खोजिरहेको हुन्छस्, र तैँले आफ्नै रङ जमाउन र आफ्नै राज्यक्षेत्र स्थापित गर्न पनि खोजिरहेको हुन्छस्; तैँले परमेश्‍वरका चुनिएका सबै मानिसहरूले तेरो कुरा सुनून्, तँलाई अनुसरण गरून् र तेरो आज्ञा मानून् भन्ने चाहिरहेको हुन्छस्। यो ख्रीष्टविरोधी मार्ग हिँड्नु हो। के परमेश्‍वरका चुनिएका मानिसहरूलाई सत्यता वास्तविकतामा प्रवेश गर्न डोर्‍याउन सक्छु भन्नेमा तँ ढुक्क छस्? के तँ तिनीहरूलाई परमेश्‍वरको राज्यमा लैजान सक्छस्? तँ आफैसँग सत्यताको कमी छ र तैँले परमेश्‍वरलाई प्रतिरोध गर्ने वा धोका दिने कार्यहरू गर्न सक्छस्—यदि तँ अझै पनि परमेश्‍वरका चुनिएका मानिसहरूलाई यो मार्गमा लैजान चाहन्छस् भने, के तँ कट्टर पापी हुँदैनस् र? पावल कट्टर पापी बन्यो र उसले अझैसम्म पनि परमेश्‍वरको सजाय भोगिरहेको छ। यदि तँ ख्रीष्टविरोधी मार्ग हिँड्छस् भने, तँ पावलको मार्ग हिँड्दै छस् र तेरो अन्तिम परिणाम र अन्त्य उसको भन्दा कुनै फरक हुनेछैन। त्यसैले, परमेश्‍वरमा विश्‍वास गर्ने र उहाँलाई पछ्याउनेहरूले ठूलाठूला कुरा गर्नु हुँदैन। बरु, सत्यता खोज्न, सत्यता स्विकार्न अनि सत्यता र परमेश्‍वर दुवैप्रति समर्पण हुन सिक्नुपर्छ। यसो गरेर मात्रै तिनीहरूले आफ्नै तरिकामा नचल्ने र कुनै पनि दिशामा बाटो नबिराई आफूले परमेश्‍वरलाई पछ्याउन सक्ने कुरा सुनिश्‍चित गर्न सक्नेछन्। परमेश्‍वरको घरले मानिसहरूले आफ्नो कर्तव्य पूरा गर्दा मैत्रीपूर्ण तरिकाले सहकार्य गरून् भन्ने चाहन्छ। यो अर्थपूर्ण छ र अभ्यासको सही मार्ग पनि हो। सत्यता बुझ्‍ने वा सत्यता आत्मसात् गर्ने क्षमता भएका मण्डलीका मानिसहरूमध्येका हरकोहीलाई पवित्र आत्माको अन्तर्दृष्टि र अगुवाइ मिल्नेछ। व्यक्तिले पवित्र आत्माको अन्तर्दृष्टि र ज्योति लिनुपर्छ, यसलाई पूर्ण रूपमा पछ्याउनुपर्छ र यससँग सहकार्य गर्नुपर्छ। यसो गरेर, तैँले हिँड्ने मार्ग सही हुनेछ; यो पवित्र आत्‍माले डोर्‍याउने मार्ग हो। पवित्र आत्‍माले काम गर्ने मानिसहरूमा उहाँले कसरी काम गर्नुहुन्छ र कसरी तिनीहरूलाई डोर्‍याउनुहुन्छ भन्‍ने कुरामा विशेष ध्यान दे। तैँले सुझावहरू दिँदै र आफ्‍ना दृष्टिकोणहरू व्यक्त गर्दै बारम्बार अरूसँग सङ्गति गर्ने गर्नुपर्छ—यो तेरो कर्तव्य र तेरो स्वतन्त्रता हो। तर अन्त्यमा, जब निर्णय गर्नुपर्ने हुन्छ, तब यदि तैँले मात्रै अन्तिम निर्णय गर्छस्, र अरू सबैलाई तैँले भनेको जस्तो गर्न र तेरो इच्छाअनुसार चल्न लगाउँछस् भने, तैँले सिद्धान्तहरू उल्‍लङ्घन गरिरहेको हुन्छस्। बहुसंख्यकको इच्‍छा के हो तैँले त्यसको आधारमा सही कुरा छनौट गर्नुपर्छ, र त्यसपछि अन्तिम निर्णय गर्नुपर्छ। यदि बहुसंख्यकको सुझाव सत्यताका सिद्धान्तहरूअनुरूप छैन भने, तैँले सत्यतामा जोड दिनुपर्छ। यो कुरा सत्यताका सिद्धान्तहरूअनुरूप हुन्छ। यदि तँ सधैँ ठूलाठूला कुरा गर्छस्, र अरूलाई प्रभावित गर्न केही सुसंस्कृत सिद्धान्त प्रस्तुत गर्ने कोसिस गर्छस् तर वास्तवमा, तँलाई हृदयदेखि नै यो कुरा गलत हो भन्ने लाग्छ भने, आफूलाई जबरजस्ती आकर्षणको केन्द्र बनाउन नखोज्। के तैँले गर्नुपर्ने कर्तव्य यही हो त? तेरो कर्तव्य के हो? (आफूले गर्नुपर्ने कर्तव्य पूरा गर्न आफ्नो शक्तिले भ्याएसम्म गर्ने, र आफूले बुझेका कुरा मात्र बोल्ने। आफूसित आफ्नै विचार नहुँदा, अरू सबैका सुझावहरू अझ धेरै सुन्न सिक्ने, बुद्धिमानीपूर्वक विवेचना गर्ने, र सबैसँग मिलेर सहकार्य गर्नसक्ने बिन्दुमा पुग्ने।) यदि कुनै पनि कुरा तैँले स्पष्ट बुझेको छैनस् र तेरो आफ्नो विचार छैन भने सुन्न र आज्ञापालन गर्न अनि सत्यता खोज्न सिक्। तैँले पूरा गर्नुपर्ने कर्तव्य यही हो; यो नै शिष्ट मनोवृत्ति हो। यदि तेरो आफ्नै विचार छैन र मूर्ख देखिन्छु होला, आफूलाई अलग्गै देखाउन सक्दिनँ, र अपमानित हुन्छु होला भनेर सधैँ डराउँछस् भने—यदि तँ अरूले तिरस्कार गर्लान् र तिनीहरूको हृदयमा तेरो स्थान नहोला भनेर डराउँछस् र त्यसैले आफूलाई सधैँ आकर्षणको केन्द्रमा ल्याउन र ठूलाठूला कुरा गर्न चाहन्छस्, र वास्तविकतासँग मेल नखाने बेढङ्गको दाबी प्रस्तुत गर्छस् र त्यो कुरा अरूलाई स्वीकार गर्न लगाउँछस् भने—के तैँले आफ्नो कर्तव्य गरिरहेका छस् त? (छैन।) अनि, तैँले के गरिरहेको छस् त? तँ विनाशकारी भइरहेको छस्। जब तिमीहरूले कुनै व्यक्तिले निरन्तर यसरी कार्य गरिरहेको देख्छौँ, तब तिमीहरूले उसको सीमा निर्धारण गर्नैपर्छ। अनि, यी सीमाहरू कसरी निर्धारण गर्नुपर्छ? तिमीहरूले उसलाई पूर्ण रूपमा चुप बनाउनु पनि पर्दैन, र उसलाई बोल्नबाट पनि रोक्नुपर्दैन। तिमीहरूले उसलाई सङ्गति गर्न दिन सक्छौँ, उसलाई बहिष्कार गर्नु हुँदैन, तर उसको वरिपरि हुने सबैले समझशक्तिको अभ्यास गर्नुपर्छ। यही नै सिद्धान्त हो। उदाहरणको लागि, यदि कसैले गलत दृष्टिकोण प्रस्तुत गर्छ, त्यो पूर्ण रूपमा मान्छेका धारणा र कल्पनाहरूसँग मेल खान्छ, अनि बहुसङ्ख्यक मानिसहरूले त्यो व्यक्तिलाई समर्थन गर्छन् र उसको कुरामा सहमत हुन्छन्, तर समझशक्ति भएका केही मानिसहरूले उसको त्यो दृष्टिकोणमा उसको इच्छा, महत्वाकाङ्क्षा र चाहना मिसिएको छ भनी पत्ता लगाउन सक्छन् भने ती व्यक्तिहरूले उसलाई खुलासा गर्नुपर्छ र उसलाई आत्मचिन्तन गर्न र आफूलाई चिन्न लगाउनुपर्छ। यही नै सही तरिका हो। यदि कसैले पनि समझशक्तिको अभ्यास गर्ने वा आफ्ना विचारहरू व्यक्त गर्ने गर्दैन, र सबैजनाले मान्छे खुसी पारिहिँड्ने व्यक्तिले जस्तै व्यवहार गर्छन् भने, त्यहाँ पक्कै पनि त्यो व्यक्तिको चापलुसी गर्ने, उसलाई अनुमोदन र समर्थन गर्ने, र उसको महत्त्वाकाङ्क्षा र चाहना उक्साउने मानिसहरू हुनेछन्। त्यसपछि त्यो व्यक्तिले साँच्चै नै मण्डलीमा शक्ति बढाउन सुरु गर्नेछ। त्यतिखेर अवस्था खतरनाक हुनेछ, किनभने उक्त व्यक्तिले उसलाई समर्थन गर्नेहरूसँग हात मिलाउनेछ, र आफ्नै फौज बनाउनेछ, अनि दुष्कर्म गर्दै मण्डलीको काम बिथोल्नेछ। यस तरिकाले, उसले ख्रीष्टविरोधी मार्गमा कदम राखिसकेको हुनेछ। एकपटक मण्डलीमा नियन्त्रण जमाइसकेपछि, ऊ ख्रीष्टविरोधी बन्नेछ र उसले आफ्नै स्वतन्त्र राज्य स्थापना गर्न सुरु गर्नेछ।

अंश ४१

परमेश्‍वरको घरमा, जबसम्म मानिसहरू सत्यको पछि लाग्छन्, तबसम्म उनीहरू परमेश्‍वरको सामु एकतामा हुन्छन्, विभाजित हुँदैनन्, र उनीहरूको एउटै साझा लक्ष्य हुन्छ, र त्यो हो: आफ्नो कर्तव्य पूरा गर्नु, आफ्नो काम गर्नु, सत्यता सिद्धान्तहरूअनुसार काम गर्नु, र परमेश्‍वरको इच्छा पूरा गर्नु। यदि तेरा उद्देश्यहरू यसतर्फ लक्षित छैनन् तर तेरो आफ्नै लागि, तेरा आफ्नै स्वार्थी अभिलाषाहरू पूरा गर्नका लागि लक्षित छन् भने, यो भ्रष्ट शैतानी स्वभावको प्रकटीकरण हो। परमेश्‍वरको घरमा, व्यक्तिको कर्तव्य सत्यता सिद्धान्तअनुसार गरिन्छ। अविश्‍वासीहरूका कार्यहरू उनीहरूका शैतानी स्वभावहरूद्वारा नियन्त्रित हुन्छन्। यी दुई अति फरक मार्गहरू हुन्। अविश्‍वासीहरूमाझ, प्रत्येक व्यक्तिले आफ्ना कुरा आफैसँग गर्छ, प्रत्येकसँग आफ्नै उद्देश्य र योजनाहरू हुन्छन्, प्रत्येक व्यक्ति आफ्नै स्वार्थका लागि जिउँछ। यसरी उनीहरू आफूले लिन सक्‍ने कुनै पनि फाइदाका लागि लड्न बाध्य हुन्छन्। उनीहरू पूर्ण रूपले भिन्‍न, विभाजित, बेमेलको अवस्थामा हुन्छन्, किनकि उनीहरूको साझा लक्ष्य हुँदैन। तैपनि उनीहरूको उद्देश्यको प्रकृति एउटै हुन्छ—उनीहरू सबै आफ्नै लागि कार्य गर्छन्। यसमा, सत्यले शासन गर्दैन, शैतानको भ्रष्ट स्वभावसँग पूर्ण शक्ति र प्रभुत्व हुन्छ, आफूमाथिको आफ्नो नियन्त्रण भ्रष्ट शैतानी स्वभावद्वारा खोसिएको हुन्छ—जसको परिणामस्वरूप उनीहरू पापमा अझ गहिरो गरी डुब्छन्। परमेश्‍वरको घरमा, यदि तिमीहरूका कार्यहरूको सिद्धान्त, तरिका, प्रेरणा, र सुरुआत बिन्दु अविश्‍वासीहरूका भन्दा फरक हुँदैन भने, यदि तिमीहरूका कार्यहरू पनि भ्रष्ट शैतानी स्वभावको चलाकी, नियन्त्रण र दाउपेचको अधीनमा हुन्छ र सुरुआती बिन्दु तिमीहरूका आफ्नै स्वार्थहरू, घमन्ड र प्रतिष्ठा हुन्छ भने, तिमीहरूले गरेका कर्तव्य अविश्‍वासीहरूका कार्यहरूभन्दा फरक हुँदैनन्। यदि तिमीहरू सत्यता पछ्याउँछौ भने, तिमीहरूले काम गर्ने तौरतरिका बदल्नुपर्छ। तिमीहरूले आफ्नो हित, व्यक्तिगत अभिप्राय र इच्छाहरू त्याग्नुपर्छ। तिमीहरूले काम गर्दा सर्वप्रथम सबैले मिलेर सत्यता सङ्गति गर्नुपर्छ, अनि आफूहरूमाझ कामको बाँडफाँट गर्नुभन्दा पहिले परमेश्‍वरको इच्छा र मापदण्ड बुझ्नुपर्छ, र यसो गर्दा को कुन कुरामा राम्रो छ र कुन कुरामा कमजोर छ भनेर विचार पुर्‍याउनुपर्छ। तिमीहरूले आफूले गर्नसक्ने काम लिनुपर्छ र आफ्नो कर्तव्यमा दृढतापूर्वक लाग्नुपर्छ। कुनै कुराको लागि पनि झगडा वा खोसाखोस गर्ने गर्नु हुँदैन। तिमीहरूले मिलजुल र सहनशील हुन सिक्नुपर्छ। यदि कसैले भर्खरै कर्तव्य निर्वाह गर्न थालेको छ वा कुनै क्षेत्रको लागि चाहिने सीपहरू भर्खरै सिकेको छ, तर कति कामहरू गर्न सक्दैन भने, तैँले उसलाई दबाब दिनु हुँदैन। तैँले उसलाई अलिक सजिलो हुने काम दिनुपर्छ। यसले उसलाई आफ्नो कर्तव्य निर्वाह गर्दा नतिजाहरू हासिल गर्न सजिलो बनाउँछ। सहनशील, धैर्यवान्‌ र सिद्धान्तनिष्ठ हुनु भनेको यही हो। यो सामान्य मानवतामा हुनुपर्ने एउटा पक्ष हो; यो मानिसहरूका लागि परमेश्‍वरले आवश्यक गर्नुभएको, अनि मानिसहरूले अभ्यास गर्नैपर्ने कुरा हो। यदि तँ निश्‍चित प्रकारको व्यावसायिक काममा निकै दक्ष छस्, र तैँले यो काम अरूले भन्दा अलि लामो समयदेखि गर्दै आएको छस् भने, कठिन कामहरू तँलाई दिइनुपर्छ। तैँले यस कुरालाई परमेश्‍वरबाट आएको हो भनेर स्वीकार र पालना गर्नुपर्छ। छानेर लिने र गनगन गर्ने नगर, र यसो नभन्, “किन मानिसहरूले सधैँ मेरो लागि अवस्था कठिन बनाइदिन्छन्? तिनीहरूले अरूलाई सजिलो काम, र मलाईचाहिँ गाह्रो काम दिन्छन्। के तिनीहरूले मेरो जीवन कठिन बनाउन खोज्दै छैनन् र?” “तेरो जीवन कठिन बनाउन खोज्नु” को अर्थ के हो? कार्य बन्दोबस्त हर व्यक्तिको अवस्थासित मिल्ने गरी तय गरिन्छ—सक्‍नेहरूले धेरै काम गर्नुपर्छ। तैँले धेरै कुरा सिकेको छस् र परमेश्‍वरले तँलाई धेरै कुरा दिनुभएको छ, त्यसकारण तँलाई गह्रौँ बोझ दिनु सही हुन्छ। यो तँलाई दुःख दिनका लागि गरिएको हुँदैन, तँलाई दिइएको बोझ तेरो लागि एकदमै सही हुन्छ: यो तेरो कर्तव्य हो, त्यसकारण रोज्‍ने र छान्‍ने, वा इन्कार गर्ने, वा यसबाट पन्छिने प्रयास नगर्। किन तँलाई यो कठिन लाग्छ? वास्तवमा, तैँले यसमा हृदय लगाइस् भने, यसलाई पूरा गर्न सकिहाल्छस्। तँलाई यो कठिन लाग्‍नु, र आफूलाई अनुचित व्यवहार गरिएको, र जानीजानी दुःख दिइएको जस्तो लाग्‍नु भनेको भ्रष्ट स्वभावको प्रकटीकरण हो, यो आफ्‍नो कर्तव्यलाई इन्कार गर्नु, र यसलाई परमेश्‍वरबाट आएको भनी स्वीकार नगर्नु हो; यो सत्यता अभ्यास गर्नु होइन। जब तँ आफ्‍नो कर्तव्यमा रोज्‍ने र छान्‍ने काम गर्छस्, अनि घिउजस्तो र सजिलो, र आफूलाई राम्रो देखाउने काम गर्छस् भने, यो शैतानको भ्रष्ट स्वभाव हो। यदि तँ आफ्‍नो कर्तव्यलाई स्वीकार गर्न, र समर्पित हुन सक्दैनस् भने, यसले तँ अझै पनि परमेश्‍वरप्रति विद्रोही छस्, तैँले प्रतिवाद गरिरहेको छस्, इन्कार्ने र उम्‍कने प्रयास गरिरहेको छस् भन्‍ने प्रमाणित गर्छ—यो एउटा भ्रष्ट स्वभाव हो। त्यसो भए, यो भ्रष्ट स्वभाव हो भन्‍ने तँलाई थाहा भएपछि तैँले के गर्नुपर्छ? जब कसैलाई दिइएको काम पूरा गर्न सजिलो छ, तर तँलाई दिइएको कामले तँलाई लामो समयसम्‍म व्यस्त राख्छ, अनि अनुसन्धान गर्न धेरै समय लाग्छ भन्‍ने तँलाई लाग्छ भने, यसले तँलाई बेखुसी बनाउँछ। के तँलाई बेखुसी महसुस हुनु सही कुरा हो? अवश्य होइन। त्यसो भए, यो कुरा गलत हो भन्‍ने तँलाई बोध भएपछि तैँले के गर्नुपर्छ? यदि तँ प्रतिरोध गर्दै यसो भन्छस् भने, “हरेक पटक तिनीहरूले कामको बाँडफाँट गर्दा मलाई गाह्रो, फोहोरी र परिश्रम गर्नुपर्ने काम दिन्छन्, र अरूलाई हलुका, सामान्य र आकर्षक काम दिन्छन्। के तिनीहरूले मलाई जे पनि गराउँदा हुने व्यक्ति सम्झेको हो? यो काम बाँडफाँट गर्ने निष्पक्ष तरिका होइन!”—यदि तेरो सोच यस्तो हो भने, त्यो गलत छ। तर कामको बाँडफाँटमा तलमाथि जेसुकै भए पनि, वा त्यो बाँडफाँट मनासिब र बेमनासिब जुनसुकै रूपले गरिए पनि, परमेश्‍वरले सूक्ष्म जाँच गर्नुहुने कुराचाहिँ के हो? उहाँले सूक्ष्म जाँच गर्नुहुने कुरा व्यक्तिको हृदय हो। उहाँले व्यक्ति हृदयदेखि नै आज्ञाकारी छ कि छैन, परमेश्‍वरको लागि उसले केही बोझ बोक्न सक्छ कि सक्दैन र ऊ परेश्‍वरलाई प्रेम गर्ने व्यक्ति हो कि होइन भनी हेर्नुहुन्छ। परमेश्‍वरको मापदण्डबाट मापन गर्दा, तैँले गरेका बहानाहरू अमान्य छन्, कर्तव्यमा तेरो कार्यसम्पादन मापदण्डअनुरूप छैन र तँसँग सत्यता वास्तविकता छैन। तँसँग आज्ञाकारिता बिलकुलै छैन र केही परिश्रमपूर्ण वा सिकसिकलाग्दो काम गर्नुपर्दा तँ गुनासो गर्छस्। यहाँ यो कस्तो समस्या हो? सर्वप्रथम त, तेरो मानसिकता गलत छ। यसको अर्थ के हो? यसको अर्थ कर्तव्यप्रतिको तेरो मनोवृत्ति गलत छ। यदि तँ आफ्नै खुसी र हितबारे सोचिरहन्छस्, परमेश्‍वरको इच्छाप्रति विचारशील हुँदैनस्, र कुनै आज्ञाकारिता देखाउँदैनस् भने, त्यो तैँले कर्तव्यप्रति राख्नुपर्ने सही मनोवृत्ति होइन। यदि तँ इमानदार भएर परमेश्‍वरको लागि आफूलाई खर्चेको हुन्थिस् र तँसँग परमेश्‍वरलाई प्रेम गर्ने हृदय हुन्थ्यो भने, सिकसिकलाग्दो, परिश्रमपूर्ण र गाह्रो काम तँ कसरी सम्हाल्नेथिस्? तेरो मानसिकता फरक हुनेथ्यो: तैँले कठिन हुने जुनसुकै काम रोज्नेथिस् र काँधमा भारी बोझ उठाउन खोज्नेथिस्। अरू मानिसहरूले गर्न नमानेका काम तैँले लिनेथिस्, अनि तैँले यो काम केवल परमेश्‍वरको प्रेमका खातिर र उहाँलाई सन्तुष्ट बनाउनको लागि गर्नेथिस्। यसो गर्दा तँलाई आनन्द आउनेथ्यो, र तैँले कुनै गुनासो गर्नेथिनस्। सिकसिकलाग्दो, परिश्रमपूर्ण र गाह्रो कामले मानिसहरूलाई उनीहरू को हुन् भनेर देखाउँछ। हलुका र आकर्षक काम लिने मानिसहरूभन्दा तँ कसरी फरक छस् र? तँ तिनीहरूभन्दा उत्तम छैनस्। के यो कुरा त्यस्तै होइन र? तैँले कामकुराहरू यसरी नै हेर्नुपर्छ। त्यसैले, मानिसहरूलाई उनीहरू को हुन् भनेर सबभन्दा धेरै खुलासा गर्ने कुरा भनेकै कर्तव्यका दौरान उनीहरूले गर्ने कार्यसम्पादन हो। कतिपय मानिसहरूले अधिकांश समय ठूलाठूला कुरा गर्छन्, र परमेश्‍वरलाई प्रेम गर्न र उहाँको आज्ञापालन गर्न इच्छुक रहेको दाबी गर्छन्, तर जब तिनीहरूले कर्तव्य निभाउने क्रममा कुनै कठिनाइ सामना गर्छन्, तब तिनीहरूको मुखबाट हरप्रकारका गुनासा र नकारात्मक शब्दहरू निस्कन्छन्। यसले उनीहरू पाखण्डी हुन् भनेर स्पष्टै देखाउँछ। यदि कसैले सत्यतालाई प्रेम गर्छ भने, उसले कर्तव्य निर्वाह गर्दा कठिनाइ आइपरे पनि, र उसलाई त्यो कर्तव्य उचित रूपमा दिइएको नभए पनि, उसले आफ्नो कर्तव्यलाई गम्भीरतासाथ लिँदै परमेश्‍वरलाई प्रार्थना गर्नेछ र सत्यता खोज्नेछ। भारी, सिकसिकलाग्दो वा कठिन काम गर्नुपरे पनि उसले गुनासो गर्नेछैन र ऊ आफ्नो कार्य राम्ररी गर्न, कर्तव्य राम्रोसँग सम्पादन गर्न हृदयदेखि नै परमेश्‍वरप्रतिको आज्ञाकारितामा भर पर्न सक्नेछ। यसो गर्दा उसलाई धेरै आनन्द मिल्नेछ र परमेश्‍वरलाई पनि यो देखेर सान्त्वना मिल्नेछ। यस्तो व्यक्तिले नै परमेश्‍वरको अनुमोदन प्राप्त गर्छ। यदि कसैले सिकसिकलाग्दो, कठिन र परिश्रमपूर्ण काम पाउनेबित्तिकै रिसाउने र झर्को मान्ने गर्छ, र कसैलाई आफ्नो आलोचना गर्न दिँदैन भने, यस्तो व्यक्ति परमेश्‍वरको लागि आफूलाई इमानदारीसाथ खर्चिने व्यक्ति होइन। यस्तो व्यक्तिलाई केवल खुलासा गर्न र हटाउन मात्र सकिन्छ। सामान्य अवस्थामा, तिमीहरूसँग यी स्थितिहरू हुँदा, के तिमीहरू समस्याको गम्भीरता बुझ्न सक्छौँ? (केहीकेही बुझ्न सक्छौँ।) यदि केहीकेही बुझ्न सक्छौ भने, के तिमीहरूले यसलाई आफ्नो शक्ति, आफ्नो विश्‍वास र आफ्नो कदको भरमा बदल्न सक्छौ त? तैँले यो मनोवृत्ति बदल्न जरुरी छ। सुरुमा तैँले सोच्नुपर्छ, “यो मनोवृत्ति गलत छ। के यो कर्तव्य निर्वाह गर्दा राम्रो फल मात्र टिप्नु होइन र? यो आज्ञाकारिता होइन। कर्तव्य निर्वाह गर्नु खुसीको कुरा हुनुपर्छ, जुन स्वेच्छाले र प्रसन्न हुँदै गरिनुपर्छ। म किन खुसी छैनँ र म किन दुःखी छु? मेरो कर्तव्य के हो भन्ने मलाई राम्रोसँग थाहा छ र मैले यही गर्नुपर्छ—म किन यसै समर्पित हुन सक्दिनँ? मैले परमेश्‍वरसामु आएर प्रार्थना गर्नैपर्छ, र मेरो हृदयको गहिराइमा यी भ्रष्ट स्वभावहरू किन प्रस्फुटित भइरहेका छन् भनेर जान्नैपर्छ।” त्यसो गरिसकेपछि, तैँले प्रार्थना गर्नुपर्छ: “हे परमेश्‍वर, मलाई स्वेच्छाचारी हुने बानी परिसक्यो—म कसैको कुरा सुन्दिनँ। मेरो मनोवृत्ति गलत छ र ममा कुनै आज्ञाकारिता छैन। कृपया मलाई अनुशासित गर्नुहोस् र आज्ञाकारी बनाउनुहोस्। म दुःखी हुन चाहन्‍नँ। म तपाईँविरुद्ध अब कुनै विद्रोह गर्न चाहन्नँ। कृपया मलाई स्पर्शित गर्नुहोस् र यो कर्तव्य राम्ररी गर्न सक्ने बनाउनुहोस्। म शैतानको लागि जिउन चाहन्‍नँ; म सत्यताको लागि जिउन र सत्यता अभ्यास गर्न चाहन्छु।” जब तैँले यसरी प्रार्थना गर्छस्, तब तँभित्रको स्थिति सुधार हुनेछ र त्यो स्थिति सुधार भएपछि, तँ समर्पित हुन सक्षम हुनेछस्। तैँले सोच्नेछस्, “सो साँच्चै नै धेरै होइन रहेछ। अरूले थोरै गर्दा मैले धेरै गरेको रहेछु, तिनीहरूले रमाइलो गर्दा मैले नगरेको रहेछु, र उनीहरूले रमाइलो गर्दा मैले बेकारको कुरा गर्दो रहेछु। परमेश्‍वरले मलाई थप भार, निकै ठूलो भार दिनुभएको छ; त्यो मप्रति उहाँको सम्मान हो, मप्रतिको कृपा हो र यसले म त्यो भारी बोझ थाम्न सक्छु भन्ने प्रमाणित गर्छ। परमेश्‍वर मप्रति निकै असल हुनुहुन्छ र म आज्ञाकारी हुनैपर्छ।” अनि त्यसपछि तैँले थाहै नपाई तेरो मनोवृत्ति परिवर्तन भइसकेको हुनेछ। सुरुमा कर्तव्य स्विकार्दा, तँसँग खराब मनोवृत्ति थियो। तँ समर्पित हुन सक्षम थिइनस्, तर तैँले यसलाई तुरुन्तै बदल्न सकेको छस्, अनि तुरुन्तै परमेश्‍वरको सूक्ष्मजाँच र अनुशासन स्विकार्न सकेको छस्। अनि, परमेश्‍वरबाट पूर्ण रूपमा कर्तव्य ग्रहण गरी पूर्ण हृदयले यसलाई पूरा गर्न सक्षम नहुन्जेलसम्‍मै, तँ आज्ञाकारी, सत्यता स्वीकार्ने र अभ्यास गर्ने मनोवृत्ति लिएर परमेश्‍वरसामु तुरुन्तै आउन सक्षम भएको छस्। यसमा संघर्षको एउटा प्रक्रिया छ। संघर्षको त्यो प्रक्रिया भनेको तेरो परिवर्तनको प्रक्रिया हो, र तैँले सत्यता स्विकार्ने प्रक्रिया हो। मानिसहरूका लागि त स्वेच्छाले र खुसीसाथ आफ्नो मार्गमा आएका जुनसुकै कुराप्रति कुनै हिचकिचाहटबिना समर्पित हुनु असम्भव हुन्छ। यदि मानिसहरूले यस्तो गर्न सक्थे भने यसको अर्थ तिनीहरूसँग भ्रष्ट स्वभाव थिएन भन्ने हुन्थ्यो र तिनीहरूलाई मुक्ति दिन परमेश्‍वरले सत्यता व्यक्त गर्नुपर्ने आवश्यकता नै हुँदैनथ्यो। मानिसहरूमा विचारहरू उत्पन्न हुन्छन्; तिनीहरूमा गलत मनोवृत्तिहरू हुन्छन्; र तिनीहरू गलत र नकारात्मक स्थितिमा हुन्छन्। यी सबै वास्तविक समस्या हुन्—यी कुराहरू अस्तित्वमा छन्। तर जब यी नकारात्मक र प्रतिकूल स्थिति, नकारात्मक संवेग र भ्रष्ट स्वभावहरूले तेरो व्यवहार, तेरो सोच, र तेरो मनोवृत्तिमाथि हाबी भएर नियन्त्रण जमाउँछन्, तब तैँले गर्ने कामकुराहरू, अभ्यास गर्ने तेरो तरिका र तँ कुन बाटो हिँड्छन् भन्ने कुरा सत्यताप्रतिको तेरो मनोवृत्तिमा निर्भर रहनेछ। तँमा संवेगहरू हुन सक्ला वा तँ नकारात्मक वा विद्रोही स्थितिमा हुन सक्छस्, तर यी कुराहरू तेरो कर्तव्य निर्वाहको क्रममा देखा पर्दा चाँडै नै सुधार हुनेछन्, किनभने तँ परमेश्‍वरको सामु आउँछस्, सत्यता बुझ्छस्, परमेश्‍वरलाई खोजी गर्छस् र तेरो मनोवृत्ति पनि आज्ञाकारिता र सत्यता स्वीकार्ने हुन्छ। त्यसपछि तँ समस्यामुक्त भएर आफ्नो कर्तव्य राम्ररी निर्वाह गर्न सक्छस् र तैँले भ्रष्ट शैतानी स्वाभावको पकड र नियन्त्रणमाथि विजय प्राप्त गर्न सक्नेछस्। अन्त्यमा तँ आफ्नो कर्तव्य पूरा गर्न सफल हुनेछस्, र तैँले परमेश्‍वरको आज्ञा पूरा गर्नेछस्, अनि सुरक्षितसाथ सत्यता र जीवन प्राप्त गर्नेछस्। मानिसहरूले आफ्नो कर्तव्य निभाउने र सत्यता प्राप्त गर्ने प्रक्रिया आफ्नो स्वभाव परिवर्तन गर्ने प्रक्रिया पनि हो। मानिसहरूले पवित्र आत्माको अन्तर्दृष्टि र ज्योति पाउने, सत्यता बुझ्ने र सत्यता वास्तविकतामा प्रवेश गर्ने सबै कुरा तिनीहरूको कर्तव्य निर्वाहको क्रममै हुन्छ। अनि, तिनीहरूले कर्तव्य सामान्य रूपमा निभाउन सकूँ भनेर, कठिनाइ हल गर्न अक्सर परमेश्‍वरसामु प्रार्थना गर्न आउने, अनि खोजी गर्न र उहाँको इच्छा बुझ्न आउने सबै कुरा पनि तिनीहरूको कर्तव्य निर्वाहमा कठिनाइहरू आइपर्दा नै हुन्छ। त्यसै गरी, मानिसहरूलाई परमेश्‍वरद्वारा अनुशासित गरिने, तिनीहरूले सत्यता सिद्धान्तहरूअनुसार काम गर्न क्रमैसँग सिक्दै पवित्र आत्मको निर्देशनमा जिउने, अनि आफ्नो कर्तव्य सन्तुष्टजनक रूपमा निर्वाह गर्दै जाने यी सबै कुरा पनि तिनीहरूले कर्तव्य निर्वाह गर्ने क्रममै हुन्छ। यो सत्यताले तेरो हृदय नियन्त्रणमा लिएर त्यसमाथि शासन गरको अवस्था हो।

केही मानिसहरूको सवालमा, तिनीहरूले आफ्नो कर्तव्य निर्वाह गर्ने क्रममा जेसुकै समस्याको सामना गर्नु परे तापनि तिनीहरूले सत्यताको खोजी गर्दैनन् र तिनीहरूले सधैँ आफ्नै विचारहरू, धारणाहरू, कल्पनाहरू र चाहनाहरूअनुसार काम गर्छन्। तिनीहरूले बारम्बार आफ्नै स्वार्थी चाहनाहरू पूरा गरिरहेका हुन्छन् र तिनीहरूका भ्रष्ट स्वभावहरूले तिनीहरूका कामहरूलाई सधैँ नियन्त्रण गरिरहेका हुन्छन्। तिनीहरूले सधैँ आफ्‍नो कर्तव्य पूरा गरेको जस्तो देखिन्छ, तर तिनीहरूले सत्यता कहिल्यै स्वीकार नगरेका हुनाले, र तिनीहरू सत्यताका सिद्धान्तहरूअनुसार काम गर्न असक्षम रहेका हुनाले, तिनीहरू अन्तिममा सत्यता र जीवन प्राप्त गर्न असफल हुनेछन्, र सेवाकर्ता बन्‍नेछन्, सेवाकर्ता नामकै लायक हुनेछन्। त्यसो भए, आफ्ना कर्तव्यहरू निर्वाह गर्दा त्यस्ता मानिसहरू केमा भर परिरहेका हुन्छन् त? तिनीहरू न त सत्यतामा भरपरिरहेका हुन्छन् न त परमेश्‍वरमा नै। तिनीहरूले बुझेको थोरै सत्यताले तिनीहरूको हृदयमा प्रभुत्व जमाएको हुँदैन; यी कर्तव्यहरू निर्वाह गर्नको निम्ति तिनीहरू आफ्नै वरदान र प्रतिभाहरू, तिनीहरूले आर्जन गरेका ज्ञान र तिनीहरूका प्रतिभाहरूका साथै तिनीहरूका आफ्नै इच्छाशक्ति वा असल अभिप्रायहरूमा भर परिरहेका हुन्छन्। अनि यस्तो अवस्थामा, के तिनीहरूले स्वीकार्य मापदण्डअनुसार आफ्‍नो कर्तव्य निर्वाह गर्न सक्‍छन्? जब मानिसहरूले आफ्‍नो कर्तव्य पूरा गर्न आफ्‍नो प्राकृतिक स्थिति, धारणा, कल्‍पना, विशेषज्ञता, र सिकाइमा भरोसा गर्छन्, तब तिनीहरूले आफ्‍नो कर्तव्य निभाइरहेका छन्, दुष्कर्म गरिरहेका छैनन् जस्तो देखिए पनि, तिनीहरूले सत्यता अभ्यास गरिरहेका हुँदैनन्, र तिनीहरूले परमेश्‍वरलाई सन्तुष्ट पार्ने गरी केही काम गरेका हुँदैनन्। त्यसमा बेवास्ता गर्न नमिल्‍ने अर्को समस्या पनि छ: तैँले तेरो कर्तव्य निर्वाह गर्ने क्रममा, यदि तेरा धारणाहरू, कल्पनाहरू र व्यक्तिगत चाहनाहरू कहिले पनि परिवर्तन हुँदैनन् र सत्यताद्वारा प्रतिस्थापन हुँदैनन् भने, र तेरा काम-कार्वाहीहरू र कर्महरू कहिले पनि सत्यतका सिद्धान्तअनुसार हुँदेनन् भने, अन्तिम परिणाम के हुनेछ त? तँसित कुनै जीवनप्रवेश हुनेछैन, तँ सेवाकर्ता बन्‍नेछस्, र यसरी प्रभु येशूका यी वचनहरू पूरा हुनेछन्: “त्‍यस दिन मलाई धेरैले यसो भन्‍नेछन्, प्रभु, प्रभु, के हामीले तपाईंको नाउँमा अगमवाणी बोलेका छैनौं र? अनि तपाईंको नाउँमा दियाबलसहरू धपाएनौं र? र तपाईंको नाउँमा धेरै अचम्मका कामहरू गरेनौं र? अनि म तिनीहरूका निम्ती घोषणा गर्नेछु, मैले तिमीहरूलाई कहिल्‍यै चिनिनँ। दुष्ट काम गर्ने तिमीहरू मबाट दूर होओ” (मत्ती ७:२२-२३)। परमेश्‍वरले किन यी प्रयत्न गर्नेहरू र सेवा दिने व्यक्तिहरूलाई दुष्कर्मी भन्‍नुहुन्छ त? एउटा बुँदामा हामी निश्‍चित हुन सक्छौँ, र त्यो के हो भने, यी मानिसहरूले जे कर्तव्यहरू वा कामहरू गरे तापनि, तिनीहरूका प्रेरणाहरू, प्रोत्साहनहरू, अभिप्रायहरू र सोचहरू सम्पूर्ण रूपमा तिनीहरूका स्वार्थी चाहनाहरूबाट नै उत्पन्‍न हुन्छन्, अनि ती तिनीहरूका आफ्‍नै हितहरू र सम्‍भाव्यता रक्षा गर्नका लागि, र तिनीहरूका आफ्‍नै घमण्ड, अभिमान, र हैसियत सन्तुष्ट पार्नका लागि हुन्छन्। यो सब यिनै विचार र हिसाबकिताबहरूमा केन्द्रित हुन्छ, तिनीहरूको हृदयमा कुनै सत्यता हुँदैन, तिनीहरूसँग परमेश्‍वरको डर मान्‍ने र आज्ञापालन गर्ने हृदय हुँदैन—समस्याको जड यही हो। आज तिमीहरूले पछ्याउनुपर्ने महत्त्वपूर्ण कुरा के हो? सबै कुरामा, तिमीहरूले सत्यता खोजी गर्नुपर्छ, र तिमीहरूले परमेश्‍वरको इच्‍छा र परमेश्‍वरको आज्ञाअनुसार आफ्‍नो कर्तव्य उचित रूपमा निर्वाह गर्नुपर्छ। तिमीहरूले त्यसो गर्‍यौ भने, परमेश्‍वरको स्याबासी प्राप्त गर्नेछौ। त्यसो भए, परमेश्‍वरको आज्ञाअनुसार आफ्‍नो कर्तव्य निर्वाह गर्नका लागि विशेष रूपमा के काम गर्नुपर्छ? तिमीहरूले गर्ने हरेक कुरामा, तिमीहरूले परमेश्‍वरलाई प्रार्थना गर्न, तँमा के-कस्ता मनसायहरू छन्, के-कस्ता विचारहरू छन्, अनि यी मनसाय र विचारहरू सत्यताअनुरूप छन्, छैनन् भनेर मनन गर्नुपर्छ; यदि ती सत्यताअनुरूप छैनन् भने, तिनलाई पन्छाउनुपर्छ, त्यसपछि तिमीहरूले सत्यताका सिद्धान्तहरूअनुसार काम गर्नुपर्छ र परमेश्‍वरको सूक्ष्म जाँच स्विकार्नुपर्छ। यसले तैँले सत्यता अभ्यास गर्ने कुरा सुनिश्‍चित गर्नेछ। यदि तँसँग तेरा आफ्‍नै मनसाय र उद्देश्यहरू छन्, र तँलाई तिनले सत्यता उल्‍लङ्घन गर्छन् र ती परमेश्‍वरको इच्‍छाविपरीत छन् भन्‍ने राम्ररी थाहा छ, र पनि तैँले परमेश्‍वरलाई प्रार्थना गर्दैनस्, र समाधानका लागि सत्यता खोजी गर्दैनस् भने, यो खतरनाक कुरा हो, तैँले सहजै दुष्कर्म र परमेश्‍वरविरोधी काम गर्न सक्छस्। यदि हामीले एक-दुईपटक दुष्कर्म गरेर पश्‍चात्ताप गर्‍यौँ भने, हामीसँग अझै पनि मुक्तिको आशा हुन्छ। यदि तैँले दुष्कर्म गरिरहिस्—तैँले हरकिसिमका दुष्कर्महरू गरिस्—तैपनि तैँले अझै पश्‍चात्ताप गरिनस् भने, तँ समस्यामा हुन्छस्: परमेश्‍वरले तँलाई एकातिर हुत्याइदिनुहुनेछ वा त्याग्‍नुहुनेछ, यसको मतलब तँ हटाइने खतरामा हुन्छस्; हरकिसिमका दुष्ट कामहरू गर्ने मानिसहरूलाई अवश्य दण्ड दिइनेछ र हटाइनेछ।


आफूलाई चिन्‍नेसम्बन्धी वचनहरू

अंश ४३

भेलाहरूमा अक्सर सत्यताबारे सङ्गति, मानिसहरूको भ्रष्ट स्वभावबारे विश्‍लेषण, आफैलाई चिन्नेबारे कुराकानी र मानिसहरूका विभिन्न स्थिति एवं व्यवहारहरूबारे छलफल गरिने भए पनि, अहिले पनि अझै कयौँ मानिसहरू छन् जसले आफ्नै भ्रष्ट स्वभाव चिनेका छैनन्। कतिपय मानिसहरू आफूमा भ्रष्ट स्वभाव छ भनेर स्वीकार मात्र गर्छन्, तर यस्तो भ्रष्ट स्वभाव प्रकटीकरण हुँदा तिनीहरूलाई थाहै हुँदैन। कतिपय मानिसहरूमा बोध क्षमता हुन्छ र परमेश्‍वरका वचनहरू पढ्दा, तिनीहरूले परमेश्‍वरका वचनहरू सत्यता हुन् र उहाँले भन्‍नुभएका कुराहरू व्यावहारिक छन् भनेर स्विकार्छन्। तर तिनीहरूमाथि परिस्थितिहरू आइपर्दा, तिनीहरूको बुझाइ सतही हुन्छ। तिनीहरू आफूले अझै पनि ठीकै काम गरिरहेको छु, र आफू अझै पनि असल व्यक्ति नै हुँ भन्‍ने ठान्छन् र तिनीहरूले आफूमा थोरै भ्रष्ट स्वभाव छ भनेर माने पनि आफूलाई अझै पनि असल मानिसहरूकै समूहमा राखेका हुन्छन्। तिनीहरूलाई आफ्नो भ्रष्ट स्वभावको प्रकृति के हो र यसको परिणाम के हुनेछ भन्ने थाहै हुँदैन। के यो साँच्चै नै आफूलाई चिनेको अवस्था हो र? मानिसहरूले केही वर्षसम्म परमेश्‍वरमा विश्‍वास गरिसकेपछि उहाँका वचनहरू पढेर, प्रवचन र सङ्गतिहरू सुनेर, अनि काटछाँट र निराकरण भोगेर धेरैजसोले अन्ततः तिनीहरूको मानवता असल छैन, तिनीहरूभित्र साँच्चै नै भ्रष्ट स्वभाव छ, अनि तिनीहरूले सत्यता उल्लङ्घन गर्ने र परमेश्‍वरको विरोध गर्ने कामहरू गर्न सक्छन् भनेर स्पष्टै देखेका हुन्छन्। तर धेरै मानिसहरूले यसलाई साँचो रूपमा पहिचान गर्दैनन्; तिनीहरूले आफू दियाबलस हुँ, शैतान हुँ र आफू श्रापित हुनुपर्ने व्यक्ति हुँ भनेर मौखिक रूपमा मात्र स्विकार्छन्। के यसप्रकारको बुझाइ व्यावहारिक हो कि होइन? के यो हृदयबाटै आउने कुरा हो? के यो आफैप्रति साँचो घृणा गर्दै भनिएको कुरा हो? उदाहरणका लागि, एउटा अगुवा वा सेवक थियो, जसलाई व्यावहारिक काम नगरेको भनेर बर्खास्त गरियो, अनि आफूले "पछुतो महसुस गरेको" भनेर सबैलाई देखाउन उसले एउटा यस्तो पश्‍चात्ताप पत्र लेख्यो, "मैले परमेश्‍वरलाई निराश बनाएको छु र म उहाँको ऋणी छु। म उहाँको मुक्तिको योग्य छैन, न त उहाँको सावधानीपूर्ण रेखदेख र कामको योग्य नै छु। म राक्षस हुँ, म शैतान हुँ, मेरो मानवता खराब छ। म श्रापित हुनुपर्छ, र म नरक जानुपर्छ र नष्ट हुनुपर्छ!" यो पश्‍चात्ताप पत्रमा प्रयोग गरिएको प्रत्येक वाक्यमा उसले आफैलाई इन्कार र निन्दा गरेको छ, अनि यस्ता शब्दहरू बोलेको छ जुन एउटा अविश्‍वासीले कहिल्यै बोल्दैन। उसले आफू राक्षस र शैतान हुँ भनेर स्विकारेको छ, तर के यीमध्ये कुनै शब्दहरू सच्‍चा छन् त? (छैनन्, उसले के-कस्तो भ्रष्टता प्रकट गरेको छ, के-कस्तो खराब कामहरू गरेको छ वा मण्डलीको काममा के-कस्तो हानिनोक्सानी पुर्‍याएको छ भनेर यी शब्दहरूले केही बोल्दैनन्।) त्यहाँ त्यस्तो एउटा पनि वाक्य छैन जसले वास्तविक अवस्था के हो वा उसको हृदयमा के छ भनेर खुलाएको होस्; ती सबै खोक्रा शब्दहरू हुन्। के यो साँचो बुझाइ हो त? (होइन।) यदि यो साँचो बुझाइ होइन भने, के त्यसोभए उसले आफू भ्रष्ट हुँ भनेर स्वीकार गर्छ त? (अहँ, गर्दैन।) अब यो कुरालाई उसका लागि परिभाषित गरौँ है त: यो व्यक्तिले आफ्नै भ्रष्टता स्वीकार गर्दैन। उसले पश्‍चात्ताप पत्र लेख्यो, र सतही रूपमा उसले आफूलाई चिनेको र आफ्नो भ्रष्टता स्वीकार गरेको देखिन्छ। त्यसपछिबाट, तैँले ऊ दैनिक जीवनमा कस्तो व्यवहार गर्छ र उसको पर्दापछाडिको वास्तविक व्यवहार बदलिएको छ कि छैन भनेर हेर्नुपर्छ; तब मात्र तैँले सही निष्कर्ष निकाल्न सक्छस्। अनि, हामीले कुन-कुन व्यवहारहरूबाट उसले साँचो रूपमा आफ्नो भ्रष्टता स्वीकारेको र आफूलाई साँच्चै नै चिनेको छ भनेर देख्न सक्छौँ? (व्यक्तिसँग आफूबारे साँचो बुझाइ भएपछि मात्र वास्तविक बदलाबहरू देखिनेछ।) यो सही कुरा हो। परमेश्‍वरले कुनै व्यक्तिमा वास्तविक बदलाब आएको छ कि छैन भनेर हेर्नुहुन्छ। यदि कसैले पश्‍चात्ताप पत्र लेख्छ, अनि उसले लेखेका शब्दहरू इमानदार देखिन्छन्, र उसमा वास्तविक बुझाइ रहेको झल्किन्छ भने, के यसको अर्थ उसले साँचो रूपमा पश्‍चात्ताप गरेको छ भन्ने हो? के यसबाट उसले साँच्चै नै पश्‍चात्ताप गरेको छ भन्ने प्रमाणित हुन्छ? अहँ, हुँदैन। हामीले उसमा साँचो बदलाब आएको छ कि छैन भनी अवश्यै हेर्नुपर्छ—यो एकदमै महत्त्वपूर्ण पक्ष हो। तर बर्खास्त गरिएपछि, उसले अक्सर दाजुभाइ-दिदीबहिनीसामु आफूलाई सही ठहर्‍याउने र आफ्नो बचाउ गर्ने प्रयास गर्छ, जुन अझै पनि आफ्नो भ्रष्टता नस्विकार्नु र आफूबारे साँचो बुझाइ नहुनुसमान हो। उसको प्रतिरोध, आफूलाई गर्ने बचाउ र पर्दापछाडि आफूलाई सही ठहर्‍याउने प्रयासले यो कुरा पुष्टि गरेको छ। यसअतिरिक्त, जब माथिबाट उसका कार्यको विश्‍लेषण हुन्छ र ऊ ख्रीष्टविरोधी, झुटो अगुवा र व्यावहारिक काम नगर्ने व्यक्ति हो भनेर भनिन्छ, तब माथिबाट खुलासा हुँदा उसको प्रतिक्रिया कस्तो हुन्छ? उसले तर्क गर्छ, र आफूलाई बचाउ गर्ने र सही ठहर्‍याउने प्रयास गर्छ, जहाँ पनि यी कुराहरूको स्पष्टीकरण दिन्छ, तर आफू व्यावहारिक काम गर्दिनँ, आफूमा क्षमताको कमी छ, आफूले सत्यता बुझेको छैनँ, र आफू झुटो अगुवा हुँ भनेर उसले स्विकार्दैन। यसरी स्वीकार नगर्नु र आफ्नो बचाउ गर्नुपछाडि कस्तो स्वभाव हुन्छ? यो एकप्रकारको हठी र अहङ्कारी स्वभाव हो, एउटा यस्तो स्वभाव जसले सत्यताप्रति दिक्क मान्छ। जब उसले पश्‍चात्ताप पत्र लेखेको थियो, त्यो बेला उसले आफू दियाबलस र शैतान हुँ भनेको थियो, आफू परमेश्‍वरका लागि अयोग्य छु र उहाँप्रति ऋणी छु भनेको थियो, अनि उसले आफ्नो मानवता असल छैन पनि भनेको थियो, तर यसलाई स्विकारेलगत्तै ऊ फेरि आफ्नै पुरानै तरिकामा फर्किहाल्यो। यहाँ यो के भइरहेको छ? (उसको स्वीकारोक्ति साँचो होइन।) उसको साँचो पक्ष के हो त? अनि उसको साँचो कद के हो? (आफ्नो बचाउ गर्नु र आफूलाई सही ठहर्‍याउन खोज्नु।) पर्दापछाडि आफ्नो बचाउ गर्नु र आफूलाई सही ठहर्‍याउन खोज्नु, सबैतिर आफ्नो स्पष्टीकरण दिँदै हिँड्नु—यो नै उसको साँचो पक्ष हो। के यसले ऊ आफू व्यावहारिक काम गर्न नसक्ने र आफूमा सत्यता वास्तविकता नभएको कुरा स्वीकार नगर्ने व्यक्ति हो भन्‍ने प्रमाणित गर्दैन र? उसले यो कुरा बिलकुलै स्वीकार गर्दैन। यदि उसले यसलाई स्वीकार नै गर्दैन भने, के उसले आफूलाई साँचो रूपमा चिनेको हुन्छ त? यदि उसले आफूलाई चिन्दैन भने, उसले आफूलाई दियाबलस र शैतान भनी चित्रण गर्नु मानिसहरूलाई छल्नु होइन र? त्यसो हुँदा, आफूलाई चिन्नेबारे उसले भन्ने सबै कुरा झुटो हो, यो सबै छली कुरा हो। उसले आफू काम गर्न सक्दिनँ, र आफ्नो मानवता असल छैन भनेर स्विकार्दैन, अनि ऊ अझै पनि आफैलाई निन्दा गर्ने शब्दहरू किन बोल्छ? यो कुरा बुझ्न नसकिने छ। यदि उसले आफूलाई नै चिन्दैन भने, किन अझै पनि ऊ आफूलाई चिनेको बहना गर्छ?  यो मानिसहरूलाई ठग्‍नका लागि हो। हामीसामु भएका तथ्यहरूले ऊ पाखण्डी हो भनेर पहिल्यै प्रमाणित गरिसकेको छ। त्यसो भए, के उसले आफूमा भ्रष्ट स्वभाव भएको स्विकार्छ त? (उसले यो स्विकार्दैन।) उसले यो स्विकार्न मान्दैन, र आफूले गरेका यी कुराहरू गलत होइनन् भन्ने प्रमाणित गर्न विभिन्न बहाना र तर्कहरू खोज्ने हरसम्भव कोसिस गर्छ। ऊ आफूले जे गरे पनि त्यो सही छ, र माथिबाट यसलाई निन्दा वा विश्‍लेषण गरिनु हुँदैन भन्ने ठान्छ। उसले आफूलाई बर्खास्त गरिने कुरा स्विकार्न सक्छ, तर यी कुराहरूकै कारण आफूलाई अन्यायपूर्ण व्यवहार गरिएको स्विकार्न सक्दैन। उसको बर्खास्तीको कारण जुनसुकै होस्, ऊ यसप्रति समर्पित हुन र यसलाई स्विकार्न सक्छ, तर यी कुराहरूकै कारणले उसलाई बर्खास्त गरिएको हो भनेर मान्न वा समर्पित हुन सक्दैन। के यही नै उसले आफूलाई बचाउ गर्नु र सही ठहर्‍याउन खोज्‍नुको मूलजड होइन र? यसप्रकारको व्यक्तिले आफू शैतान वा दियाबलस हुँ भन्नेबारे कुरा गर्छ, आफूलाई श्राप दिएर नरक पठाइनुपर्छ पनि भन्छ, र बारम्बार यही कुराहरूको रट लगाउँछ, र अर्कोतिर निरन्तर तर्क गर्ने र आफूलाई सही ठहर्‍याउने  प्रयास गरिरहन्छ—के उसले आफूलाई साँचो रूपमा चिन्छ त? (चिन्दैन।) ऊ बारम्बार आफू दियाबलस र शैतान भएको रट लगाउँछ, तैपनि आफूले गरेका कुनै पनि गल्ती स्विकार्दैन। अनि, उसले आफूमा भ्रष्ट स्वभाव छन् भनेर स्विकार्छ त? (स्विकार्दैन।) त्यस्ता व्यक्तिहरूले यो कुरा स्विकार्दैनन् भनेर किन भनिएको हो? तिनीहरू सबैले आफू दियाबलस र शैतान भएको स्विकार्छन्, तर आफूमा भ्रष्ट स्वभावहरू छन् भनेर चाहिँ किन स्विकार्दैनन्? कुन परिणाम चाहिँ बढी गम्भीर हुन्छ—आफूमा भ्रष्ट स्वभाव छ भनेर स्विकार्नु, कि आफू दियाबलस एवं शैतान हुँ भनेर स्विकार्नु? वास्तवमा, तिनीहरूले हृदयबाटै के बुझेका छन् भने, आफू दियाबलस वा शैतान हुँ भनेर स्विकार्दा अरूलाई झुक्याउन सकिन्छ र राम्रो नतिजा हासिल गर्न सकिन्छ, र मानिसहरूले तिनीहरूलाई केही पनि गर्ने छैनन्। तर यदि तिनीहरूले आफूले गल्ती गरेको वा आफूमा मानवता नभएको भनी स्विकारे भने, मानिसहरू तिनीहरूबाट पर बस्नेछन् र तिनीहरूलाई घृणा गर्नेछन्। तसर्थ, तिनीहरूले सबैसँग छल गर्न र स्पष्टीकरण दिन चल्तीको नारा रोज्छन्। किन तिनीहरू यस्ता सुत्रवाक्य र नाराहरू फलाक्छन्? यसको प्रयोजन के हो? (यो कुरा तिनीहरूले आफूलाई कति चिनेको छु भनेर मानिसहरूलाई देखाउनका लागि हो।) एक प्रकारले, तिनीहरूले आत्मिकताको देखावटी गरिरहेका हुन्छन्। अर्को प्रकारले, तिनीहरूले यस्तो सोच्छन्: "सबैले आफूलाई दियाबलस र शैतान भन्छन्। यदि मैले आफू दियाबलस र शैतान हुँ भनेर भनेमा, मैले कुनै पनि परिणामहरू भोग्नुपर्ने छैन र सबैको अनुमोदन पनि प्राप्त गर्न सक्नेछु। यसो किन नगर्ने त?" के त्यो विचार यही होइन र? के आफूलाई यसरी चिन्नु निकै धूर्त कुरा होइन र? (हो, यो छली कुरा हो।) यो प्रकृतिले  नै छली र र ठगी गर्ने खाले कुरा हो, र यसमा धार्मिक चालबाजका गुणहरू छन्। धार्मिक चालबाजहरू के भन्छन्? "हामीहरू सबै पापी हौँ, हामी सबैले पाप गरेका छौँ!" तिनीहरूले आफू कति खराब छौँ, वा आफूले कति खराब कार्यहरू गरेका छौँ भनेर भन्दैनन्। तिनीहरूले यसो पनि भन्छन्: "हामीहरू सबै पापी हौँ, र हामीले पश्‍चात्ताप गर्नुपर्छ। हेर त प्रभु येशूले हाम्रो लागि कति धेरै बहुमूल्य रगत बगाउनुभयो!" यी शब्दहरू प्रयोग गरेर तिनीहरू कुन लक्ष्य हासिल गर्न चाहन्छन्? यो तिनीहरू आफैलाई आत्मिक देखाउनका लागि हो। तिनीहरूले आफ्नै प्रदर्शन गरिरहेका हुन्छन् र अरूलाई आफ्नो बारेमा उच्च सोच्ने बनाइरहेका हुन्छन्, ताकि तिनीहरूले अरूको हृदय र मन जित्ने आफ्नो लक्ष्य हासिल गर्न सकून्। के आफू दियाबलस र शैतान हुँ भनी स्विकारेको दाबी गर्ने मानिसहरू पनि यो नतिजा हासिल गर्न चाहन्छन्? यो पनि तिनीहरूको उद्देश्य होइन र? पहिलो नजरमा, तिनीहरूले आफूलाई चिन्छन् जस्तो लाग्छ र आफूलाई दियाबलस र शैतान, नरकको सन्तान र मृत्युको भागीदार घोषणा गरेर तिनीहरू साँचो पश्‍चात्ताप गर्ने मानिसहरू हुन् जस्ता लाग्छन्। कति गम्भीर हुन्छन् तिनीहरूका शब्दहरू! तर त्यसरी अत्यन्तै गम्भीरतासाथ बोल्दै गर्दा, के तिनीहरू आफूले वास्तवमा पर्दापछाडि गर्ने कुराहरूबारे पनि त्यति नै गम्भीर हुन्छन् त? अहँ, बिलकुलै हुँदैनन्। तिनीहरूले दोहोरो शैली अपनाउँछन्: एकातिर, आफू दियाबलस र शैतान हुँ सार्वजनिक रूपमा स्विकार्छन्, र अर्कोतिर, आफ्नो बचाउ गर्न र आफूलाई सही ठहर्‍याउन खोज्छन्, र आफूले कुनै गल्ती नगरेको स्पष्टीकरण दिन्छन्। तिनीहरू भन्छन्, माथिबाट तिनीहरूलाई अन्यायपूर्ण व्यवहार भयो, माथिलाई वास्तविक अवस्था थाहै छैन र यी कार्यहरू गर्दा तिनीहरूले निकै कठिनाइ र आलोचना सहेका छन्, र ठूलो मूल्य चुकाएका छन् र तिनीहरूलाई यसरी व्यवहार गरिनु हुँदैन। तिनीहरू अधिक सहानुभूति प्राप्त गर्न र तिनीहरू आफू दियाबलस एवं शैतान हुँ भनेर स्विकार्छन् र आफूलाई साँच्चै नै चिन्छन्, तर माथिबाट तिनीहरूलाई अन्याय भएको छ, र मामुली कुरामा तिनीहरूलाई बर्खास्त गरिएको छ भनेर धेरै मानिसहरूमा गलतबुझाइ पैदा गर्न यस्ता कुराहरू भन्छन्। तिनीहरू आफूले आफूलाई चिनेको र आफू अगुवा बन्न योग्य रहेको देखाउन खोज्छन्। तिनीहरूले वास्तवमा आफूलाई जोडतोडले बचाउ गरिरहेका र सही ठहर्‍याउन खोजिरहेका हुन्छन्। छद्मभेष धारण गर्न, आफूलाई सही ठहर्‍याउन र आत्मिक नाराहरू फलाक्न सिपालु यस्ता मानिसहरूले के साँच्चै नै आफूलाई चिन्न सक्छन् त? (तिनीहरूले सक्दैनन्।) तिनीहरूको तथाकथित आत्मज्ञान त देखावटी गर्न, अरूलाई झुक्याउन र बहाना बनाउँदै अरूमा राम्रो छाप छोड्नका लागि मात्र हो। तिनीहरू पश्‍चात्ताप गर्न र अपराध स्विकार्न साँचो रूपमा परमेश्‍वरसामु आउँदैनन्, र तिनीहरू परमेश्‍वरबाट हुने काटछाँट र निराकरण, तिनीहरूको खुलासा र अनुशासन कार्बाही वा बर्खास्ती स्विकार्दैनन्। तिनीहरूमा यस्तो मनोवृत्ति नै हुँदैन।

आजकल, अधिकांश मानिसहरूको अनुभव र आत्मज्ञान निकै सतही र एकदमै सीमित हुन्छ। धेरै मानिसहरूले आफ्नो तौरतरिकामा रहेका त्रुटिहरू र आफूले गरेका गल्तीहरू मात्र स्विकार्छन्, तर थोरैले मात्र आफूमा कमजोर क्षमता, विकृत बोध, आत्मिक विषयवस्तु बुझ्ने असमर्थता, र मानवताको कमी रहेको स्विकार्छन्। अनि, अझै थोरैले मात्र परमेश्‍वरका प्रकाशका वचनहरू पूर्ण तथ्य हुन्, र यी वचनहरूले तिनीहरूको भ्रष्टताको सत्यता खुलासा गर्छन् वा उहाँका वचनहरू पूर्ण रूपमा सही र त्रुटिरहित छन् भनी स्विकार्छन्। यो मानिसहरूले आफूलाई अझै पनि चिन्दैनन् भन्ने कुराको प्रमाण हो। तिनीहरू शैतानी स्वभाव र शैतानी प्रकृतिअनुसार जिउँछन् भन्ने कुरा नस्विकार्नु भनेको तिनीहरूले आफूलाई वास्तवमा चिन्दैनन् भन्ने हो। चाहे तिनीहरूले जुनसुकै भ्रष्ट स्वभाव प्रकट गरून्, तिनीहरूले त्यो स्विकार्दैनन्। तिनीहरूले त्यसलाई ढाक्छन् र लुकाउँछन्, र आफ्नो भ्रष्टता अरूलाई देखाउँदैनन्। यस्ता मानिसहरू भेष बदल्न धेरै सिपालु हुन्छन् र तिनीहरू पाखण्डी हुन्। आजकल, अधिकांश मानिसहरू सत्यतातर्फ झुकाव राख्छन्, र तिनीहरूको स्थिति केही हदसम्म सुधार भएको छ, तर तिनीहरूले अझै पनि आफूलाई साँचो रूपमा चिन्दैनन्। धेरै मानिसहरूले गल्ती गर्दा त्यो मामिलामा आफू गलत रहेको भनेर मात्र स्विकार्ने गर्दछन्। यदि तैँले तिनीहरूलाई "यस मामिलामा तपाईँबाट वास्तवमा कहाँ गल्ती भयो? तपाईँले कुन सत्यता सिद्धान्त उल्लङ्घन गर्नुभयो? तपाईँले कुन भ्रष्ट स्वभाव प्रकट गर्नुभयो?" भनेर सोधिस् भने तिनीहरूले यस्तो जवाफ दिन्छन्, "यसको भ्रष्ट स्वभावसँग कुनै लिनुदिनु छैन। यो केवल क्षणिक चुक मात्र थियो, मैले यसबारे राम्रोसँग सोचिनँ र आवेगमा आएर काम गरेँ। तर यो मेरो अभिप्राय थिएन।" तिनीहरूका अनपेक्षित कार्य र त्रुटिहरू तिनीहरूले प्रकट गरेका भ्रष्ट स्वभावहरूका ढाल र बहाना बनेका हुन्छन्। के यो तिनीहरूको आफ्नै भ्रष्टताको साँचो स्वीकारोक्ति हो त? यो साँचो स्वीकारोक्ति होइन। यदि तँ बारम्बार बहाना बनाउने वा आफूले प्रकट गरेका भ्रष्ट स्वभावका लागि तर्कहरू खोज्ने गर्छस् भने, तैँले साँचो रूपमा आफ्नै भ्रष्ट स्वभावहरू सामना गर्न सक्दैनस्, न त तैँले तिनलाई स्विकार्न वा बुझ्न नै सक्छस्। उदाहरणको लागि, कुनै व्यक्तिले केही समयका लागि आफ्नो कर्तव्य राम्रोसँग निर्वाह गर्छ; उसको स्थिति स्थिर रहन्छ, उसले गरेको जुनसुकै कार्य सहज ढङ्गले र बिनारोकावट अघि बढ्छ, अनि उसले केही सकारात्मक नतिजाहरू निकाल्छ र अरूबाट प्रशंसा प्राप्त गर्छ। अनि, उसलाई आफूले ठूलो योगदान गरेको र परमेश्‍वरले इनाम दिनुपर्छ भन्ने लाग्छ। परिणामस्वरूप, उसले अहङ्कारी र आत्मधर्मी भ्रष्ट स्वभाव प्रकट गर्छ—उसले आफूलाई अरूभन्दा राम्रो मान्छ, कसैको कुरा सुन्न मान्दैन र कसैसँग पनि सौहार्दपूर्ण सहकार्य गर्न सक्दैन। चाँडै नै, उसले कर्तव्य निर्वाह गर्ने क्रममा गल्तीहरू गर्न थाल्छ र दाजुभाइ-दिदीबहिनीले ऊ अति नै अहङ्कारी भएको भन्दै उसको निराकरण र खुलासा गर्छन्। उसलाई यो तथ्य स्विकार्न कठिन हुन्छ र यस विषयमा लगातार यसरी विचार गरिरहन्छ: "म अहङ्कारी छु र? मलाई त यस्तो लाग्दैन। मैले कुनै पनि कुरामा घमण्ड गरेको छैन, अनि म कसरी अहङ्कारी हुन पुगेँ?" ऊ "अहङ्कारी" भन्ने शब्दमा अड्किन्छ र यसबाट अघि बढ्न सक्दैन। यो शब्द स्विकार्न नसक्नुले उसमा समझ छैन, ऊ आफूलाई बिलकुलै चिन्दैन र उसले आफ्नो भ्रष्ट स्वभाव स्विकार्दैन भन्ने देखाउँछ। जब तँमाथि कुनै परिस्थिति आइपर्छ, र जब तैँले भ्रष्ट स्वभाव प्रकट गर्छस्, अनि यदि कसैले तेरो आलोचना गर्छ वा तँलाई काटछाँट र निराकरण गर्छ, र तैँले गरेका कुराले सत्यता सिद्धान्तहरू उल्लङ्घन गर्छ भनेर भन्छ, तैपनि तँ उक्त विशेष मामिलामा आफ्नो गल्ती भएको मात्र स्विकार्छस्, तर यो भ्रष्ट स्वभाव प्रकटीकरणको परिणाम हो भनेर स्विकार्न तयार हुँदैनस् र आफूले भ्रष्ट स्वभाव प्रकट गरेको तथ्य कहिल्यै नस्विकारी उक्त गल्ती मात्र सुधार्न तयार हुन्छस् भने, तैँले आफूलाई साँच्चै चिनेको छैनस्। के गल्ती स्विकार्नुले आफैमा आत्मज्ञानको प्रतिनिधित्व गर्न सक्छ र? आत्मज्ञानको अर्थ आफ्नो गल्तीको मूल कारण पहिचान गर्नु र आफ्नो भ्रष्ट स्वभाव चिन्नु भन्ने हो। यदि तैँले आफूले कुनै गल्ती गरेको स्विकार्छस् र पछि तेरो व्यवहार बदलिन्छ, जसबाट तैँलै अबउप्रान्त सोही गल्ती गर्दैनस् भन्ने देखिन्छ, तर तैँले आफ्नो भ्रष्ट स्वभाव छोडेको छैनस् र गल्तीको मूलजड समाधान भएको छैन भने, त्यसपछि के परिणाम आउनेछ? तैँले अझै पनि भ्रष्ट स्वभाव प्रकट गरेरै छाड्नेछस्, अनि परमेश्‍वरविरुद्ध विद्रोह र विरोध गर्नेछस्। यो नठान् कि व्यवहारमा आउने केही बदलाब तेरो स्वभावमा आएको बदलाब हो। आफूलाई चिन्नु एउटा अन्तहीन विषय हो; यदि व्यक्तिले आफ्नो भ्रष्ट स्वभावको मूलजड चिन्न सक्दैन वा परमेश्‍वरप्रति उसको विद्रोह र विरोधको जड कहाँ छ भन्ने उसलाई थाहा हुँदैन भने, उसले आफ्नो स्वभावमा बदलाब ल्याउन सक्दैन। व्यक्तिले आफ्नो स्वभाव बदल्ने कुरामा आउने कठिनाइ नै हो। अनि, किन परमेश्‍वरमा विश्‍वास गर्ने धेरै मानिसहरूले आफ्नो व्यवहार मात्रै बदल्छन्, तर जीवन स्वभाव बदल्दैनन्? ठ्याक्‍कै यहीँनेर समस्या छ। यदि तँ स्विकार्छस् कि तैँले प्रकट गरेको कुरा भ्रष्ट स्वभाव हो जसको कारण तँ मनोमानी ढङ्गले काम गर्छस्, स्वेच्छाचारी निर्णय गर्छस्, अरूसँग सौहार्दपूर्ण सहकार्य गर्दैनस् र आफूलाई अरूभन्दा माथि राख्छस्, अनि यी कुराहरू स्वीकार गरिसकेपछि यो अहङ्कारी स्वभावको कारणले भएको हो भनेर फेरि स्विकार्छस् भने, यसले तँलाई के लाभ दिनेछ? यसपछि मात्र तैँले वास्तविक रूपमा यी कुराहरूबारे चिन्तन गर्नेछस्, र भ्रष्ट स्वभाव नै परमेश्‍वरको विरोध गर्नुको मूल कारण हो र शैतानले मानवजातिलाई भ्रष्ट बनाएको तथ्यको बलियो प्रमाण हो भनी पहिचान गर्नेछस्। अनि, तैँले के पनि पहिचान गर्नेछस् भने, यदि व्यक्तिले यो भ्रष्ट स्वभाव त्याग्दैन भने, ऊ मानव कहलाउन योग्य छैन र परमेश्‍वरसामु जिउनका लागि ऊ अयोग्य छ। तर यदि तैँले आफूले केही गल्ती गरेको छु भनेर मात्र स्विकार्छस् भने, यसको परिणाम के हुनेछ? तैँले केवल आफूले काम गर्ने तरिकामा मात्र ध्यान केन्द्रित गर्नेछस्, त्यसैमा मात्र प्रयास लगाउनेछस् र त्यसलाई मात्र ठीक गर्न खोज्नेछस्, र तँ सतही रूपमा उचित देखिने गरी कामकुराहरू कसरी गर्ने र आफ्नो अहङ्कारी स्वभावको प्रकटीकरण कसरी लुकाउने भन्नेमा मात्र तल्लीन हुनेछस्। तँ झन् झन् छली हुनेछस् र अरूलाई छल गर्न तैँले अपनाउने तरिकाहरू झन् झन् जटिल बन्दै जानेछन्। अनि, तैँले यस्तो सोच्नेछस्: "यसपटक मैले गल्ती गरेँ, र म आफै सवाधान नभएकोले सबैले यो देखे। अर्कोपटक म यस्तो हुने छैन। यसको नतिजा यो हुन्छ कि, तेरो काम गर्ने तरिका सतही स्तरमा त बदलिएको छ, र अरूले पनि कुनै समस्या देख्दैनन्, तर तैँले आफ्नो भ्रष्ट स्वभाव लुकाएको हुन्छस्। अनि, तँ के बनेको हुन्छस्? तँ अझै बढी छली र अझै बढी पाखण्डी बनेको हुन्छस्। यदि कुनै व्यक्ति आफूलाई बाहिरबाट हेर्दा अरूहरूले कुनै समस्या नदेखून्, वा  कुनै गल्ती नभेटून्, र आफ्ना कार्यहरू त्रुटिरहित देखिऊन् भनेर आफूले बोल्ने र काम गर्ने तरिकामा मात्र केन्द्रित हुन्छ र ती कुराहरू मात्र सुधार्ने प्रयास गर्छ, तर आफ्नो भ्रष्ट स्वभाव बदल्दैन भने, के ऊ फरिसी बनिरहेको हुँदैन र? पाखण्डी तरिकाले काम गर्दा मानिसहरूलाई त छल गर्न सकिएला, तर के यसले परमेश्‍वरलाई छल गर्न सक्छ र? सत्यता पछ्याउनुको वास्तविक अर्थ के हो? मुख्य रूपमा, यसको अर्थ व्यक्तिले आफ्नो स्वभावमा परिवर्तन ल्याउनु हो। यदि व्यक्तिले आफ्नै भ्रष्ट स्वभाव कहिल्यै चिन्दैन भने, उसको स्वभावमा परिवर्तन आउनु असम्भव हुन्छ। यसका साथै, उसले आफूमा भ्रष्ट स्वभाव रहेको छ भन्ने कुरा सँगसँगै सत्यता पनि स्विकार्नुपर्छ, अनि आफूबाट वास्तवमा कहाँ गल्ती भयो र आफू कहाँ असफल भइयो भन्नेबारे चिन्तन गर्नुपर्छ, र त्यसपछि आफ्ना समस्याहरू हल गर्न सत्यता खोजी गर्नुपर्छ। यसरी मात्रै व्यक्तिले क्रमिक रूपमा आफ्नो भ्रष्ट स्वभाव त्याग्न सक्छ, कर्तव्य निर्वाहको क्रममा सत्यता अभ्यास गर्न सक्छ र सिद्धान्तअनुसार काम गर्न सक्छ। यसो गरेर ऊ सत्यता वास्तविकतामा प्रवेश गर्नेछ। सत्यता खोजी गरी यसलाई अभ्यास गर्न सक्ने व्यक्तिहरू मात्रै सत्यता पछ्याउन सक्ने व्यक्तिहरू हुन्। तिनीहरू मात्र ती व्यक्तिहरू हुन्, जसले सत्यता अभ्यास गर्नमा र सिद्धान्तअनुसार काम गर्नमा निरन्तर प्रयास लगाउन सक्छन्, र जसले आफ्ना अनुभवहरू सारांशित गरेर पाठहरू सिक्‍न सक्छन्। जब तिनीहरूले सत्यता अभ्यास गरी वास्तविकतामा प्रवेश गर्छन्, जब तिनीहरूले गर्ने काममा सिद्धान्तहरू हुन्छन् र जब तिनीहरूले थोरै गल्तीहरू गर्छन्, तब तिनीहरू क्रमिक रूपमा परमेश्‍वरद्धारा उपयोग गरिनको लागि उपयुक्त बन्नेछन्। यदि कुनै व्यक्ति सत्यता पछ्याउने व्यक्ति होइन भने, उसले आफूलाई चिन्नेबारे जति नै खोक्रा कुराहरू गरे पनि वा आफूलाई दियाबलस र शैतानको रूपमा जति नै चित्रण गरे पनि, अन्ततः उसले अझै पनि व्यवहारमा सत्यता लागू गर्ने छैन। अनि, यी दुई प्रकारका व्यक्तिहरूबीच के भिन्नता छ? एउटाले आफ्नो भ्रष्ट स्वभाव स्विकार्छ, सत्यता सिद्धान्तहरू खोज्छ र सत्यताअनुसार अभ्यास गर्छ—यो सत्यता पछ्याउने मार्ग हो। अर्कोले आफूमा भ्रष्ट स्वभाव छ भन्‍ने कुरा मान्दैन र आफ्नो भ्रष्ट स्वभावको तथ्य स्विकार्दैन, बरु यसको साटो आफूले काम गर्ने तौरतरिकामा प्रयास लगाइरहन्छ। तर यसले उसको बाहिरी व्यवहार मात्र बदल्छ र उसको जीवन स्वभावमा कुनै बदलाब आउँदैन, र यसले उसको व्यवहार झन् बढी छली बनाउँछ। यस्ता प्रकारका मानिसले जे अभ्यास गर्छन्, के त्यो सत्यता सिद्धान्तहरूअनुरूप हुन्छ त? त्यो त्यस स्तरमा कहीँकतै पुगेको हुँदैन र त्यसले बाहिरी सतहसमेत छुन सकेको हुँदैन। तिनीहरूले गर्ने भनेकै भेष बदल्नु, बहाना गर्नु र छल गर्नु हो, अनि तिनीहरूको लक्ष्य भनेकै परमेश्‍वरका चुनिएका मानिसहरूलाई छल्नु हो। तिनीहरू सत्यता अभ्यास गर्दैनन्, तैपनि सबैले आफ्नो प्रशंसा गरून्, अनुमोदन गरून् र समर्थन् गरून् भन्ने चाहन्छन् ताकि मण्डलीमा तिनीहरूलाई हैसियत प्राप्त हुन सकोस्। के यो छद्मभेष र छलको प्रकटीकरण होइन र? तिनीहरूले छद्मभेष धारण गर्छन् र आफूलाई ढाकछोप गर्छन्, अनि अरूको समर्थन कसरी पाउने भन्नेमा केन्द्रित रहन्छन्। यस्तो खालको काम गर्ने तरिकामा कुनै सत्यता सिद्धान्त हुन्छ र? बिलकुल हुँदैन—यो पूर्ण रूपमा मानव दिमागका कल्पनाहरू, मानव विधिहरू, र सांसारिक जगतसँग व्यवहार गर्ने मानव दर्शनहरूमा आधारित छ, र यो अझै पनि शैतानी स्वभावअनुसार नै जिउनु हो। यस्तो पाखण्डी अभ्यास नक्कली आत्मिकतासँग सम्बन्धित कुरा हो; यसले मानिसहरूलाई छल गरिरहेको हुन्छ र यसमा अलिकति पनि सत्यता वास्तविकता हुँदैन।

आफ्नो कर्तव्य अरूले जसरी नै निर्वाह गरिरहेको देखिने कतिपय मानिसहरूले किन अचानक कहीँकतैबाट आइपुगेर अन्त्यमा ठूलो दुष्कर्म गर्दै मानिसहरूलाई स्तब्ध पार्छन्? के यसप्रकारको घटना एक व दुई दिनमै विकसित भएको हुन्छ त? पक्कै पनि हुँदैन। तीन फिट हिउँ एकै दिनमा जम्न सक्दैन। बाहिरबाट हेर्दा, तिनीहरू राम्रो व्यवहार गर्ने र सरल व्यक्तिजस्ता देखिन्छन्, र कसैले पनि तिनीहरूमा दोष भेट्टाउन सक्दैन, तर अन्त्यमा तिनीहरूले गर्ने खराब काम अरूले गर्ने कामभन्दा अधिक चरम र चकित तुल्याउने खालका हुन्छन्। यस्ता कामहरू तथाकथित "शिष्ट” मानिसहरूबाटै गरिएका हुन्छन्। के तिमीहरूलाई थाहा छ, यस्ता मानिसहरूमा कस्ता साझा विशेषता हुन्छन्? (तिनीहरू राम्रो व्यवहार गर्ने खालका, र सामान्यतया निकै राम्रो आचरण भएका देखिन्छन्।) तिनीहरू जे-जस्तो कुरामा जिउँछन् त्यसमा र तिनीहरूको प्रकृति सारमा दुई फरक विशेषता देखिन्छन्—के तिमीहरूले यी मुख्य बुँदाहरू बुझ्न सक्छौ? (तिनीहरू सत्यतालाई प्रेम गर्ने वा आफ्नो भ्रष्ट स्वभाव स्विकार्ने गर्दैनन्। तिनीहरूले आफूलाई चिन्नेबारे कुरा गर्दा तिनीहरूले छद्मभेष धारण गर्दै पाखण्डी व्यवहार गरिरहेका हुन्छन्।) पाखण्डी व्यवहार गर्नु यसको एउटा पक्ष हो, त्यसकारण तैँले कसरी यी मानिसहरू पाखण्डी छन् भनी पत्ता लगाउन र पुष्टि गर्न सक्छस्? अनि, तैँले तिनीहरू जिइरहेको यो असल व्यवहार देखावटी मात्रै हो भनेर कसरी पुष्टि गर्न सक्छस्? (सतही रूपमा, तिनीहरू निकै राम्रोसँग कुरा गर्छन्, तर आफूले गर्ने वास्तविक कार्यमा भने परमेश्‍वरको घरका हितहरूबारे विचारै नगरी आफ्नै हितहरू रक्षा गर्ने गर्छन्।) यो पाखण्डी व्यवहारको विशिष्ट प्रकटीकरण हो। यी पाखण्डी मानिसहरूले राम्रोसँग कुरा गरे पनि, तिनीहरूले वास्तवमा मानिसहरूसँग छल र कपट गरिरहेका हुन्छन्। यसअतिरिक्त, तिनीहरूले आफ्नो स्वार्थीपन र नीचता पनि देखाउँछन्, र आफ्नै हितहरू मात्र रक्षा गर्छन् र परमेश्‍वरको घरका हितहरूबारे विचारै गर्दैनन्—तिनीहरू नगरबधूजस्तै जिउन चाहँदै, आफ्नो स्वच्छताको स्मारक स्थापित गरिने अपेक्षा गर्छन्। यी सबैले तिनीहरूको प्रकृति सार प्रतिनिधित्व गर्छ, जसमा कुनै मानवता नै हुँदैन। मैले भर्खरै तिनीहरूको प्रकृति सारमा दुई भिन्न विशेषताहरू हुन्छन् भनेर भनेको थिएँ। पहिलो विशेषता के हो भने, यसप्रकारका मानिसहरू अक्सर नाराहरू फलाक्‍ने र धर्मसिद्धान्तहरूबारे बोल्ने गर्छन्, र तिनीहरू निकै आत्मिक छन् झै गर्छन्, तर वास्तवमा तिनीहरू सत्यतालाई अतिकति पनि प्रेम गर्दैनन्, र सत्यतालाई प्रेम नगरी तिनीहरूले सत्यता अभ्यास गर्नु असम्भव हुन्छ। यस बुँदाको आधारमा, तिमीहरूले तिनीहरूबारे पहिले भनेजस्तै तिनीहरूले आफ्नै हितबारे मात्र विचार गर्नु, के त्यो यसैमध्येको एउटा प्रकटीकरण होइन र? तिनीहरू किन आफ्नै हितबारे मात्र विचार गर्छन्? के तिनीहरू सत्यतालाई प्रेम गर्छन्? (तिनीहरू सत्यतालाई प्रेम गर्दैनन्, तिनीहरू आफ्नै हित मात्र मन पराउँछन्।) तिनीहरू आफ्नै हित मात्र रक्षा गर्छन् र परमेश्‍वरको घर वा दाजुभाइ-दिदीबहिनीका हितबारे विचारै गर्दैनन्। के यो सत्यतालाई अतिकति पनि प्रेम नगर्ने व्यवहार होइन र? कतिपय मानिसहरू भन्छन्, "यदि तिनीहरूले सत्यतालाई प्रेम गर्दैनन् भने, किन तिनीहरू सधैँ सत्यतासँग सम्बन्धित कुराहरूबारे सङ्गति गर्छन् त?" तिमीहरू यसलाई कसरी व्याख्या गर्नेछौ? (तिनीहरू अरूलाई प्रभावित पार्न, आफूलाई ढाकछोप गर्न र भेष बदल्न यस्तो गर्छन्।) यो यसको एउटा पक्ष हो, तर यसबाहेक, के तिनीहरूले वास्तवमै सत्यता सङ्गति गरिरहेका हुन्छन् त? त्यो बिलकुलै सत्यताको सङ्गति होइन; त्यो त शब्द र धर्मसिद्धान्तहरूको सङ्गति मात्र हो। यदि त्यो स्पष्ट रूपमै शब्द र धर्मसिद्धान्तहरू मात्र हो भने, त्यसलाई कसरी सत्यता भन्न सकिन्छ? मूर्खले मात्रै शब्द र धर्मसिद्धान्तहरूलाई सत्यताबराबर मान्‍नेछ। दियाबलसहरूले मानिसहरूलाई छल्नहेतु शब्द र धर्मसिद्धान्तहरू बोल्न निकै खप्पिस हुन्छन्, र तिनीहरू अरू मानिसहरू र परमेश्‍वरलाई छल्नहेतु आफू सत्यतावाला व्यक्ति भएको बहाना पनि गर्न चाहन्छन्। मानिसहरूले बोलेका शब्द वा धर्मसिद्धान्तहरू जतिसुकै उच्च भए पनि, ती सत्यता होइनन्; परमेश्‍वरबाट बोलिएका वचनहरू मात्र सत्यता हुन्। मानिसहरूले बोलेका शब्द र धर्मसिद्धान्तहरूलाई सत्यतासमान भनेर कसरी भन्न सकिन्छ? ती दुई भिन्न कुराहरू हुन्। यो पहिलो पक्ष हो, यी मानिसहरूमा सत्यताप्रति बिलकुलै कुनै प्रेम छैन। के यो पक्ष तिनीहरूको प्रकृति सार हो? (हो।) हामी किन यो तिनीहरूको प्रकृति सार हो भन्छौँ र किन यो अस्थायी प्रकटीकरण वा व्यवहार हो भनेर भन्दैनौँ? किनभने तिनीहरूको सबै प्रकटीकरण र व्यवहारलाई हेर्दा, हामीले के निष्कर्ष निकाल्न सक्छौँ भने, तिनीहरूको मानवता सार भनेकै तिनीहरूले सत्यतालाई बिलकुलै प्रेम नगर्नु हो। यी विभिन्न व्यवहारहरूको कारण तिनीहरू सत्यतालाई प्रेम गर्ने मानिसहरू होइनन् भनेर निर्धारण गर्न सकिन्छ। यो पहिलो विशेषता हो। अब, दोस्रो विशेषता के हो त? दोस्रो विशेषता के हो भने, यी मानिसहरूले आफूमा भ्रष्ट स्वभाव छ भनेर बिलकुलै स्वीकार गर्दैनन्। तिनीहरूले आफूमा भ्रष्ट स्वभाव छ भनेर बिलकुलै स्वीकार गर्दैनन् भन्नुको तात्पर्य के हो? यदि तिनीहरूले आफूमा भ्रष्ट स्वभाव छ भनेर स्वीकार गर्दैनन् भनेर भनिन्छ भने, किन तिनीहरूले सधैँ आफूलाई चिन्नेबारेमा कुरा गर्छन् त? खासमा तिनीहरूले आफूलाई चिन्नेबारे कुरा गर्ने मात्रै होइन, लाजैबिना अरू मानिसहरूलाई आफू स्वयम्‌लाई चिन्न मद्दतसमेत गर्छन्। तिनीहरू अक्सर आफूले पर्याप्त काम गरिरहेको छैन, आफू परमेश्‍वरप्रति ऋणी छु र आफू दियाबलस एवं शैतान हुँ, र श्रापित हुन लायक छु भनेर भनिरहन्छन्। यसलाई कसरी व्याख्या गर्न सकिन्छ? (जब तिनीहरू आफूलाई चिन्नेबारे कुरा गर्छन्, तब त्यहाँ कुनै साँचो विषयवस्तु वा विवरण हुँदैन। उदाहरणका लागि, तिनीहरूले कुन भ्रष्टताहरू प्रकट गरे, तिनीहरूले कस्तो गलत अभिप्राय पाले, कस्तो भ्रष्ट स्वभावहरूको वशमा तिनीहरू परे, तिनीहरूको खास प्रकटीकरण के हो, तिनीहरूको प्रकृति सार के हो, आदि इत्यादिबारे कुनै पनि व्यावहारिक विषयवस्तु हुँदैन। तिनीहरूले वास्तविक भावना र बुझाइ व्यक्त नगरी अस्पष्ट रूपमा आफू दियाबलस एवं शैतान हुँ भनेर मात्र बताउँछन्।) (आफूलाई साँचो रूपमा चिन्नुको एउटा नतिजा भनेको आफूलाई साँचो रूपमा घृणा गर्न सक्षम हुनु हो। यस्ता मानिसहरूले मौखिक रूपमा आफ्नो भ्रष्टता स्विकार्छन्, तर हृदयमा आफूलाई बिलकुलै घृणा गर्दैनन्, अनि तिनीहरूले आफ्नो बचाउ गर्न र आफूलाई सही ठहर्‍याउन हरप्रकारका तर्कहरू फेला पार्छन्। कहिलेकाहीँ, तिनीहरूले आफूलाई बाहिरी रूपमा व्याख्या गर्दैनन्, र भित्री रूपमा आफ्नो भ्रष्टतालाई स्वीकार र पहिचान गर्दैनन्। तिनीहरू सत्यता स्विकार्न पूर्ण असमर्थ हुन्छन् र तिनीहरू बिलकुलै बदलिँदैनन्।) तिनीहरू आफूमा भ्रष्टता छ भनेर स्वीकार गर्दैनन्—यसलाई कसरी व्याख्या गर्न सकिन्छ? (जब तिनीहरूमाथि कुनै समस्या आइपर्छ र जब तिनीहरू खुलासा हुन्छन्, तब तिनीहरूलाई के लाग्छ भने, तिनीहरू यस्तो कुरा गर्न असमर्थ छन्, र त्यसैले आफूमा यसप्रकारको भ्रष्ट स्वभाव छ भनेर स्वीकार गर्दैनन्।) यसप्रकारका मानिसहरू सधैँ आफूलाई चिन्नेबारे कुरा गर्छन्, तर वास्तवमा तिनीहरूले के चिन्छन्? के तिनीहरू आफ्नो व्यवहार र प्रकटीकरण चिन्छन्, वा के तिनीहरू आफ्नो भ्रष्ट स्वभाव चिन्छन्? कि तिनीहरूले आफूले गलत गरेका कुराहरू मात्र चिन्छन्? यसप्रकारका ज्ञानहरूबीच निकै ठूलो अन्तर हुन्छ। केही खाले ज्ञान साँचो ज्ञान हुन्छन् भने, केही ज्ञानहरू सतही र साररहित हुन्छन्। कतिपय मानिसहरूको ज्ञान त अझै धेरै सतही हुन्छ, र तिनीहरूलाई आफूले कुन कुरा गलत गरेँ भन्ने मात्र थाहा हुन्छ र तिनीहरूले आफूले गरेका कार्य नैतिकता वा व्यवस्थाविरुद्ध गयो भनेर मात्र स्विकार्छन्। यो त धार्मिक मानिसहरूले प्रभुसामु आफ्नो अपराध स्विकारेको कुराभन्दा कुनै फरक छैन; यसबाट वास्तविक पश्‍चात्ताप हुँदैन। कतिपय यस्ता मानिसहरू पनि छन् जसले आफूलाई चिन्नेबारे कुरा गर्दा केही धर्मसिद्धान्तहरू बोल्छन् वा आत्मज्ञानबारे अरूले भन्ने गरेका कुराहरू नक्कल गर्छन्। यो छद्मभेष र छलको अझ ठूलो रूप हो। किन यस्ता व्यक्तिहरूले साँचो रूपमा आफूलाई चिन्दैनन्? सबभन्दा महत्त्वपूर्ण कारण भनेको तिनीहरूले कहिल्यै सत्यता नस्विकार्नु हो, त्यसैले तिनीहरूका सबै कार्य र व्यवहार तिनीहरूको आफ्नै प्राथमिकता, तिनीहरूको आफ्नै शैतानी दर्शन र तिनीहरूको आफ्नै हित, महत्त्वाकाङ्क्षा र चाहनाहरूमा आधारित हुन्छन्। तिनीहरूले हृदयको गहिराइमा आफ्ना महत्त्वाकाङ्क्षा र चाहनाहरूलाई भ्रष्ट देख्दैनन्; तिनीहरूलाई चाहिएका कुनै पनि कुरा भ्रष्ट हुँदैन, त्यसैले तिनीहरूले जे चाहन्छन्, जे मन पराउँछन्, त्यही गर्छन्। यसलाई तिनीहरूको कार्यको सुरुवाती बिन्दुबाट मूल्याङ्कन गर्दा, के तिनीहरूले आफ्ना भ्रष्टताहरू स्विकार्छन् त? (तिनीहरूले आफ्ना भ्रष्टताहरू स्विकार्दैनन्।) आफ्नो भ्रष्टता स्विकार्ने मानिसहरूले कसरी कार्य गर्छन्? के तिनीहरूले सत्यता सिद्धान्तहरू खोजी गर्दै काम गर्छन्, कि केवल प्रार्थना, चिन्तन र आफ्नो दिमागले सोचेअनुसार काम गर्छन्? तिनीहरूले यीमध्ये कुन कुरा पछ्याउँछन्? (तिनीहरूले सत्यता सिद्धान्तहरू खोजी गर्छन्।) यसरी, उपरोक्त प्रकारका मानिसहरूको कार्यलाई हेर्दा के स्पष्ट हुन्छ भने, तिनीहरू सधैँ त्यही गर्छन् जुन तिनीहरू चाहन्छन्। तिनीहरू परमेश्‍वरका वचनहरू अरूका लागि हुन् भन्ने ठान्छन् र तिनीहरूले आफूले बुझेका धर्मसिद्धान्तहरू मात्रै अरूलाई बताउँछन्, यसको मतलब तिनीहरूले अरूलाई परमेश्‍वरका वचनहरूअनुसार काम गर्न लगाउँछन्, जसको अर्थ के हो भने, "तपाईँहरू सबैले भ्रष्टता प्रकट गर्नुहुन्छ, तर म आफूले गर्ने सबै कुरामा सत्यता खोजी गर्छु र बिरलै मात्र भ्रष्टता प्रकट गर्छु।" के यस्ता मानिसहरू आफूलाई साँच्‍चिकै चिन्ने मानिसहरू हुन् त? तिनीहरूले आफ्नो भ्रष्टता स्विकार्ने आँट गर्दैनन्; यही नै सत्यतथ्य हो। तिनीहरूको सोचाइमा मूल्य चुकाउनु, साथै केही धेरै बोल्नु, केही धेरै कष्ट सहनु वा आफ्ना महत्त्वाकाङ्क्षा र चाहनाहरू पूरा गर्न सबथोक त्यागेर आफूलाई समर्पित गर्नु सबै सत्यताअनुरूप र सही कुरा हुन्। यदि तिमीहरूले तिनीहरूलाई "सबै मानिसहरूमा भ्रष्टता हुने भएकोले, के तपाईँले त्यसरी सोच्दा आफू गलत हुने डर लाग्दैन?" भनेर सोध्यौ भने, तिनीहरूले भन्नेछन्: "होइन, यो ठीक छ। मलाई डर लाग्दैन। म आफ्नो अभिप्रायमा सही छु।" हेर, तिनीहरूले कसरी आफ्ना महत्त्वाकाङ्क्षा, चाहना र अभिप्रायहरूलाई सकारात्मक कुराझैँ लिन्छन्। के यसप्रकारका मानिसहरूले आफ्नो भ्रष्टता स्विकार्छन् त? (अहँ, स्विकार्दैनन्।) वस्तुनिष्ठ दृष्टिकोणबाट हेर्दा, तिनीहरूले आफ्नो भ्रष्टता स्विकार्दै स्विकार्दैनन्। अनि, आफ्नो भ्रष्टता नै नस्विकार्ने मान्छेले साँचो पश्‍चात्ताप गर्छ त? (अहँ, गर्दैन।) तिनीहरूले बिलुकुलै पश्‍चात्ताप गर्नेछैनन्; तिनीहरूले कहिल्यै गर्नेछैनन्। के तिनीहरूमा साँचो समर्पण हुन्छ त? (हुँदैन।) त्यो त झनै कम हुन्छ। तिनीहरू सत्यता के हो भन्ने पनि जान्दैनन्, अनि कसरी समर्पित हुन सक्छन् र? तिनीहरू जेमा समर्पित हुन्छन्, त्यो भनेकै तिनीहरूका महत्त्वाकाङ्क्षा र चाहनाहरू हुन्। तिनीहरू आफ्नै चाहनाअनुसार सबै काम गर्दै जीवन जिउँछन्, र कहिल्यै सत्यता नखोजी आफ्नै इच्छामा मात्र आधारित रहेर बोल्ने, काम गर्ने र मार्ग रोज्‍ने गर्छन्। कतिपय मानिसहरू भन्छन्, "तिनीहरूले कहिल्यै सत्यता खोज्दैनन्, तर किन प्रवचन चाहिँ  सुन्छन् नि?" प्रवचन सुन्दैमा, तिनीहरूले सत्यता खोज्न सक्छन् भन्ने होइन; यो त परमेश्‍वरमा विश्‍वास गर्ने एउटा पक्ष मात्र हो। के प्रवचन नसुनेको भए वा भेलामा नगएको भए, तिनीहरू खुलासा हुन्थेनन् र? त्यसैले, तिनीहरू यो प्रक्रिया भएर जानु जरुरी छ, तर प्रवचन सुन्नुको अर्थ तिनीहरू सत्यता स्विकार्ने वा आफ्नो भ्रष्टता स्विकार्ने मानिसहरू हुन् भन्ने हुँदैन; कसैले नि यस्तो अनुमान लगाउनु हुँदैन। आफूमा भ्रष्टता छ भनेर स्विकार्नु सजिलो कुरा होइन, र सत्यतालाई प्रेम नगर्नेहरूका लागि त यसो गर्नु झन् गाह्रो छ।

हामीले भर्खरै के भन्यौँ भने, आफूलाई नचिन्ने मानिसहरूमा दुई भिन्न विशेषताहरू हुन्छन्: एउटा, तिनीहरू मूलभूत रूपमा सत्यतालाई प्रेम गर्दैनन्, र दोस्रो, तिनीहरू आफूभित्र भ्रष्ट स्वभाव छ भनेर कहिल्यै स्विकार्दैनन्। अनि, तिमीहरू चाहिँ आफूलाई चिन्ने मामिलाबाट कति पर छौ त? (अहिले त, हामीले अझै पनि आफूलाई चिनेका छैनौँ, र आफैलाई घृणा गर्ने बिन्दुसम्म पुगिसकेका छैनौँ।) तिमीहरू धेरै पर छौ। आफूलाई चिन्नु भनेको मुख्य गरी आफ्नो भ्रष्ट स्वभाव, आफ्नो प्राथमिकता र आफ्नो गलत विचार एवं व्यवहार चिन्नु हो। यो नै मुख्य कुरा हो, र आत्मज्ञानका अन्य पक्षहरू गौण हुन्। तैँले तबमात्र साँचो रूपमा सत्यता स्विकार्न र साँचो पश्‍चात्ताप गर्न सक्छस्, जब तैँले आफूमा भ्रष्ट स्वभाव छ र आफूभित्र परमेश्‍वरले मानिसहरूलाई देखाउनुभएका हरप्रकारका प्रकृति सार र भ्रष्टताका प्रकटीकरणहरू छन् भनेर स्विकार्छस्, र जब तैँले ती कुराहरूको निर्दिष्ट सूची बनाउन र ती निर्दिष्ट तथ्य, व्यवहार र प्रकटीकरणहरू कुनै पनि सत्यताअनुरूप छैनन्, सबै परमेश्‍वरविरुद्ध छन् र ती सबैलाई उहाँ घृणा गर्नुहुन्छ भनेर स्विकार्न सक्छस्। आजकल, जब मानिसहरूले सत्यता स्विकारेको दाबी गर्छन्, त्यो बेला तिनीहरूले यसलाई धर्मसिद्धान्तको हिसाबमा मात्र स्विकारिरहेका हुन्छन् र केही हदसम्म आफ्नो व्यवहार परिवर्तन गरिरहेका हुन्छन्। तर त्यसपछि पनि तिनीहरू अझै शैतानी भ्रष्ट स्वभावमै र शैतानको दर्शनअनुसार नै जिइरहेका हुन्छन्; तिनीहरू बिलकुलै बदलिएका हुँदैनन्। व्यवहार बदल्दैमा स्वभाव बदलिएको भन्ने हुँदैन। आफ्नो स्वभाव बदल्न व्यक्तिले आफ्नो प्रकृति सार अनि आफ्नो भ्रष्ट स्वभाव चिन्‍नुपर्छ—यो सुरुवाती कदम हो। आफ्ना कार्यहरू समस्याग्रस्त छन्, आफू असल व्यक्ति होइन वा आफू दियाबलस एवं शैतान हुँ भन्‍ने कुरा मात्रै चिन्नेहरू अझै पनि आफ्नो प्रकृति सार चिन्न र आफ्नो स्वभाव बदल्नबाट धेरै पर हुन्छन्।

अंश ४४

यदि मानिसहरूले आफूलाई बुझ्नु छ भने, आफ्ना भ्रष्ट स्वभाव बुझ्नैपर्छ र तिनीहरूसँग आफ्नो वास्तविक स्थितिको बोध हुनैपर्छ। आफ्नै अवस्थालाई बुझ्ने सबैभन्दा महत्त्वपूर्ण पक्ष भनेको आफ्नै भावनाहरू र विचारहरूलाई बुझ्नु हो। प्रत्येक समय अवधिमा, मानिसहरूका सोच र विचारहरू एउटा मुख्य कुराद्वारा नियन्त्रित हुँदै आएको छ। यदि तैँले आफ्ना विचारहरूलाई बुझ्न सक्छस् भने, तैँले तिनका पछाडि रहेका कुराहरूलाई पनि बुझ्न सक्छस्। मानिसहरूले आफ्ना भावनाहरू र विचारहरूलाई नियन्त्रण गर्न सक्दैनन्। यद्धपि ती भावनाहरू र विचारहरू कहाँबाट आउँछन्, ती पछाडि रहेका अभिप्रायहरू के-के हुन्, ती भावना र विचारहरू कसरी उत्पन्‍न हुन्छन्, तिनलाई कुन कुराले नियन्त्रण गर्छ र तिनका प्रकृति के हो सो तिनीहरूले जान्‍नु पर्छ। व्यक्तिको स्वभाव परिवर्तन भएपछि, त्यो परिवर्तित अंशले पैदा गरेका र ऊ लागिपर्ने सोच, विचार, दृष्टिकोण र उद्देश्यहरू पहिलेका भन्दा एकदमै फरक हुनेछन्—मूलतः ऊ सत्यतानिकट पुग्‍नेछ र सत्यताअनुरूप हुनेछ। मानिसहरूमा परिवर्तित नभएका कुराहरू, अर्थात् तिनीहरूका पुराना सोच, विचार, दृष्टिकोण, साथै तिनीहरूले मन पराउने र पछ्याउने कुराहरू, सबै अति बिटुलो, फोहोरी र घृणित हुन्छन्। व्यक्तिले सत्यता बुझेपछि यी कुराहरू खुट्टयाउन र प्रस्ट देख्न सक्छ; त्यसैले, ऊ यी कुरा त्याग्न र बेवास्ता गर्न सक्छ। यस्ता मानिसहरू निश्चय नै कुनै न कुनै तरिकामा परिवर्तन भएका हुन्छन्। तिनीहरू सत्यता स्विकार्न, अभ्यास गर्न र केही सत्यता वास्तविकतामा प्रवेश गर्न सक्छन्। सत्यता नबुझ्ने मानिसहरूले यी भ्रष्ट वा नकारात्मक कुरालाई देख्न सक्दैनन्, न त खुट्ट्याउन नै सक्छन्; तसर्थ, तिनीहरू ती कुरा त्याग्न सक्दैनन्, झन् बेवास्ता गर्नु त परै जाओस्। यो भिन्‍नताको कारण के हो? किन तिनीहरू सबै विश्‍वासीहरू भएर पनि केहीले नकारात्मक र अशुद्ध कुराहरू खुट्ट्याउन र त्याग्न सक्छन्, जबकि अरूले ती कुरा प्रष्ट देख्दैनन्, नत आफूलाई तीबाट मुक्त गर्न नै सक्छन्? यो कुरा व्यक्तिले सत्यतालाई प्रेम गर्ने र पछ्याउने गर्छ कि गर्दैन भन्‍ने कुरासँग सिधै सम्बन्धित छ। जब सत्यता पछ्याउनेहरूले केही समयसम्म परमेश्‍वरको वचन खाने र पिउने गर्छन्, अनि केही समयसम्म प्रवचन सुन्छन्, तब सत्यता बुझ्न र निश्चित कुराहरू प्रस्ट देख्न सक्छन्; तिनीहरूले आफ्नो जीवनमा प्रगति गरेका हुन्छन्। यसको विपरीत, सत्यतालाई प्रेम नगर्नेहरू उही रूपमा भेलामा जाने, परमेश्‍वरको वचन पढ्ने र प्रवचन सुन्‍ने भए पनि, सत्यता बुझ्न सक्दैनन् र जति नै वर्ष विश्‍वास गरेको भए पनि, तिनीहरूसँग जीवन प्रवेश हुँदैन। यी मानिसहरू सत्यता नपछ्याएको कारण असफल भए। सत्यता नपछ्याउनेहरूले जति नै वर्ष परमेश्‍वरमा विश्‍वास गरेका भए पनि सत्यता बुझ्न सक्दैनन्। तिनीहरू आफूमा कुनै परिस्थिति आइपर्दा, त्यो प्रस्ट देख्दैनन्, तिनीहरू झन्डै-झन्डै धर्मको व्यक्तिजस्तै हुन्छन्। तिनीहरूले वर्षौँ विश्‍वास गरेर केही हासिल गरेका हुँदैनन्। तिमीहरू अहिले कति सत्यता बुझ्छौ? तिमीहरू कुन कुराहरू प्रस्ट देख्न सक्छौ? के तिमीहरू नकारात्मक कुरा र मानिसहरूलाई खुट्ट्याउन सक्छौ? तँ परमेश्‍वरमा विश्‍वास गर्नु भनेको के हो, वा आफूले वास्तवमा कसलाई विश्‍वास गर्छु भन्‍ने कुरामा तँ स्पष्ट छैनस्। तैँले आफ्नो दैनिक जीवनका विचार र अभिप्रायहरूलाई स्पष्टसँग खुट्ट्याउन सक्दैनस्, तँलाई आफूले परमेश्‍वरको विश्‍वासीको रूपमा कुन मार्ग पछ्याउनुपर्छ भन्‍ने राम्ररी थाहा छैन, अनि तँ आफूले कामकुरा गर्दा वा आफ्नो कर्तव्य निर्वाह गर्दा कसरी सत्यता अभ्यास गर्नुपर्छ भनेर स्पष्ट छैनस्। यिनीहरू कुनै जीवन प्रवेश नभएका मानिस हुन्। तैँले सत्यता बुझेर अनि सत्यता कसरी अभ्यास गर्ने भनी जानेर मात्र विभिन्‍न किसिमका मानिसहरूलाई खुट्ट्याउन, विभिन्‍न परिस्थितिहरूलाई स्पष्ट रूपमा देख्न, सत्यता अनुरूप कामकुरा गर्न, परमेश्‍वरका मापदण्डहरू पूरा गर्न, र बढ्दो रूपमा परमेश्‍वरको इच्छा नजिक पुग्न सक्छस्। यस्तो तरिकाले पछ्याएर मात्र तैँले परिणामहरू पाउनेछस्।

अंश ४५

मानिसभित्र प्रायः केही नकारात्मक स्थिति हुन्छन्। तीमध्ये, केही स्थितिले मानिसहरूलाई प्रभाव पार्न र सीमित गर्न सक्छन्। केही स्थितिले कुनै व्यक्तिलाई साँचो मार्गबाट तर्काएर गलत दिशामा लैजानसमेत सक्छन्। मानिसहरूले पछ्याउने कुरा, ध्यान दिने कुरा, र चुन्‍ने मार्ग—यी सब तिनीहरूको भित्री स्थितिसँग सम्बन्धित हुन्छन्। मानिसहरू कमजोर छन् कि सबल छन् भन्‍ने कुरा झनै तिनीहरूको भित्री स्थितिसँग सम्बन्धित हुन्छ। उदाहरणका लागि, अहिले धेरै मानिस परमेश्‍वरको दिनलाई विशेष जोड दिन्छन्। तिनीहरू सबैमा यो चाहना हुन्छ: तिनीहरू परमेश्‍वरको दिन झट्टै आओस् भन्‍ने तृष्णा गर्छन् ताकि आफूलाई यो कष्ट, बिमारी, सतावट र अरू खालका पीडाबाट मुक्त गर्न सकून्। मानिसहरू के सोच्छन् भने, जब परमेश्‍वरको दिन आउँछ, तब तिनीहरूले आफूले अहिले भोग्‍ने पीडाबाट राहत पाउनेछन्, फेरि कहिल्यै पीडा भोग्‍नेछैनन् र आशिषहरूको आनन्द उठाउनेछन्। यदि कुनै व्यक्तिले यस्तो खालको स्थितिमा परमेश्‍वरलाई बुझ्न वा सत्यता पछ्याउन खोज्छ भने, उसको जीवन प्रगति एकदमै सीमित हुनेछ। तिनीहरूलाई कुनै रोकवाट वा कुनै अप्रिय कुरा आइपर्दा, तिनीहरूभित्रका सबै कमजोरी, नकारात्मकता, र विद्रोहीपन बाहिर निस्किन्छ। त्यसैले, यदि कुनै व्यक्तिको स्थिति असामान्य वा गलत छ भने, उसको पछ्याइको उद्देश्य पनि गलत र निश्चित रूपमा अशुद्ध हुनेछ। कतिपय मानिस गलत स्थितिबाटै प्रवेश गर्न खोज्छन्, तैपनि आफूले आफ्नो पछ्याइमा राम्रो गरिरहेको छु, परमेश्‍वरको मापदण्डअनुरूप कामकुरा गरिरहेको छु, र सत्यताअनुसार अभ्यास गरिरहेको छु भन्‍ने सोच्छन्। तिनीहरू आफू परमेश्‍वरका अभिप्रायविरुद्ध गएको छ वा उहाँको इच्छाबाट तर्किएको छ भन्‍ने विश्‍वास गर्दैनन्। तँलाई त्यस्तो लाग्न सक्छ, तर जब तँलाई कुनै अप्रिय घटना वा वातावरणले केही कष्ट दिन्छ, तेरा कमजोर पक्ष अनि तैँले हृदयदेखि नै प्रेम गर्ने र पछ्याउने कुराहरूलाई प्रभाव पार्छ, तब तँ नकारात्मक हुनेछस्, तेरा आशा र सपनाहरू साकार हुनेछैनन् र तँ प्राकृतिक रूपमै कमजोर हुनेछस्। त्यसैले, तेरो त्यतिबेलाको स्थितिले तँ कमजोर छस् कि सबल छस् भनेर निर्धारित गर्छ। अहिले, धेरै मानिसलाई आफू निकै सबल छु, आफूसँग अलिकति कद र पहिलाभन्दा धेरै आस्था छ भन्‍ने लाग्छ। तिनीहरू आफूले परमेश्‍वरप्रतिको विश्‍वासको सही मार्गमा पाइला चाल्न थालेको छु, र त्यो मार्गमा अरूले तिनीहरूलाई टेवा दिनु पर्दैन भन्‍ने सोच्छन्। यस्तो अवस्थामा, किन तिनीहरू आफूलाई निश्चित परिस्थिति वा कठिनाइ आइपर्दा नकारात्मक वा कमजोर हुन्छन् त? त्यसोभए किन तिनीहरू गुनासो गर्ने र विश्‍वास त्याग्‍ने गर्छन् त? यसले सबैमा केही नकारात्मक र असामान्य स्थिति हुन्छन् भन्‍ने देखाउँछ। मानिसमा हुने केही अशुद्धतालाई त्याग्न सजिलो हुँदैन। तँ सत्यता पछ्याउने व्यक्ति भए पनि, ती कुरा पूर्णतया त्याग्न सक्दैनस्। यो त परमेश्‍वरका वचनहरूको प्रकटीकरणको आधारमा गरिनैपर्छ। मानिसहरूले आफ्नै स्थितिलाई चिन्तन गरेर बुझेपछि, तिनलाई परमेश्‍वरका वचनसँग तुलना गर्नैपर्छ, अनि आफ्ना भ्रष्ट स्वभाव हटाउनैपर्छ। तब मात्र तिनीहरूको स्थिति बिस्तारै परिवर्तन हुनेछ। तर मानिसहरूले परमेश्‍वरका वचन पढेर आफ्नो स्थिति चिन्‍नेबित्तिकै तुरुन्तै तिनलाई परिवर्तन गर्न सक्छन् भन्‍ने होइन। यदि मानिसहरूले परमेश्‍वरको वचन बारम्बार पढ्छन्, आफ्नो स्थिति स्पष्टसँग देख्छन्, अनि परमेश्‍वरलाई प्रार्थना गर्ने र सत्यतातर्फ लाग्‍ने गर्छन् भने, जब तिनीहरूको भ्रष्टता प्रकट हुन्छ, वा जब तिनीहरू भविष्यमा असामान्य स्थितिमा हुन्छन्, तब तिनीहरू त्यसलाई चिन्‍न, परमेश्‍वरलाई प्रार्थना गर्न र सत्यता प्रयोग गरेर समस्या समाधान गर्न सक्षम हुनेछन्, अनि तिनीहरूको गलत स्थितिलाई उल्ट्याउन सकिनेछ र तिनीहरू बिस्तारै परिवर्तित हुन सक्नेछन्। यसरी, तिनीहरू आफ्नो अशुद्धता र मानिसले पाल्ने ऊभित्रका त्याग्‍नुपर्ने कुराहरू त्याग्न सक्षम हुनेछन्। मानिसहरूसँग परिणाम हासिल गर्नअघि निश्चित स्तरको अनुभव हुनैपर्छ।

धेरै मानिस परमेश्‍वरमा विश्‍वास गर्न थाल्दादेखि नै आफ्नो धारणा र कल्पनाको आधारमा आशिष्को पछि लाग्छन्, फलस्वरूप, आफ्नो धारणासँग नमिल्ने कुराहरू आइपर्दा नकारात्मक र कमजोर बन्छन्। तिनीहरू परमेश्‍वरलाई शङ्का गर्न थाल्छन् अनि उहाँबारे धारणा र गलत अवधारणासमेत पाल्न थाल्छन्। यदि तिनीहरूसँग कसैले पनि सत्यताबारे सङ्गति गरेन भने, तिनीहरू दृढ रहन सक्नेछैनन्, र कुनै पनि समयमा परमेश्‍वरलाई धोका दिन सक्छन्। म तिमीहरूलाई एउटा उदाहरण भन्छु। मानौँ कुनै व्यक्तिले परमेश्‍वरप्रतिको आफ्नो विश्‍वासमा सधैँ धारणा र कल्पना पालेको छ। यो व्यक्ति के विश्‍वास गर्छ भने, यदि उसले आफ्नो परिवार त्याग्यो र आफ्नो कर्तव्य निभायो भने, परमेश्‍वरले उसलाई सुरक्षा र आशिष् दिनुहुनेछ, अनि उसको परिवारलाई हेरचाह गर्नुहुनेछ, र परमेश्‍वरले यही नै गर्नुपर्छ। त्यसपछि एक दिन, उसलाई आफूले नचाहेको कुरा आइपर्छ—ऊ बिरामी हुन्छ। अरूको घरमा पाहुना भएर जिउनु आफ्नै घरमा हुनु जत्तिको सजिलो हुँदैन, र सायद तिनीहरूले उसको त्यति राम्ररी ख्याल राख्दैनन्। उसले यो सहन सक्दैन, अनि ऊ लामो समयसम्म नकारात्मक र निराश हुन्छ। ऊ सत्यता पछ्याउने र स्विकार्ने पनि गर्दैन। यसको अर्थ, मानिसहरूभित्र केही स्थिति हुन्छन्, र यदि तिनीहरूले ती स्थितिहरू गलत हुन् भनेर चिन्दैनन्, बुझ्दैनन् वा महसुस गर्दैनन् भने, तिनीहरूसँग लगाब भए पनि र तिनीहरूले निकै पछ्याए पनि, कुनै मोडमा पुगेर यस्तो परिस्थितिको सामना गर्नेछन्, जसले तिनीहरूको वास्तविक भित्री स्थिति प्रकट गर्छ, अनि तिनीहरूलाई ठेस खुवाउँछ र असफल बनाउँछ। आत्मचिन्तन गर्न र आफूलाई चिन्‍न नसक्नुको परिणाम यस्तो हुन्छ। सत्यता नबुझ्ने सबै जना यस्तै हुन्छन्; तिनीहरू कहिले ठेस खानेछन् र असफल हुनेछन्, कहिले नकारात्मक र कमजोर हुनेछन्, वा कहिले परमेश्‍वरलाई धोका दिन सक्ने बन्‍नेछन् त्यो तँलाई थाहै हुँदैन। हेर् त, सत्यता नबुझ्नेहरूले कति धेरै खतरा सामना गर्नैपर्ने हुन्छ! तर सत्यता बुझ्नु सरल कुरा होइन। तँलाई अन्त्यमा प्रकाशको झिल्का प्राप्त गर्न, अलिकति सत्यता पाउन, र अलिकति सत्यता बुझ्न सक्न धेरै समय लाग्छ। तेरो अभिप्राय अत्यन्तै दूषित र समाधान गर्न नसकिने छ भने, त्यसले तेरो बुझाइको सानो झिल्कालाई सधैँ निभाइदिनेछ, र तँमा भएको थोरै आस्थालाई समेत मेटाइदिनेछ, र यो निश्चय नै अति खतरनाक हो। अहिले, मुख्य समस्या के हो भने, सबै मानिसको हृदयमा परमेश्‍वरबारे निश्चित धारणा र कल्पना छ, तर तिनीहरू ती खुलासा हुनुअघि स्विकार्दैनन्; ती भित्र लुकेका हुन्छन्, र तँलाई ती कुन समयमा वा कुन परिस्थितिमा निस्किनेछन् र मानिसहरूलाई ठेस खान लगाउनेछन् भनेर थाहै हुँदैन। सबै मानिसमा असल आकाङ्क्षा भए पनि, र तिनीहरूले असल विश्‍वासी बन्‍न र सत्यता हासिल गर्न चाहे पनि, तिनीहरूको अभिप्राय अति दूषित हुन्छन्, र तिनीहरूमा सत्यता पछ्याउन र जीवनमा प्रवेश गर्न रोक्ने अति धेरै धारणा र कल्पना हुन्छन्। तिनीहरू यी कुराहरू गर्न चाहन्छन् तर गर्न सक्दैनन्। उदाहरणका लागि, काटछाँट र निराकरण गरिँदा, मानिसहरूलाई समर्पित हुन कठिन हुन्छ, जब तिनीहरूलाई जाँच वा शोधन गरिन्छ, तब तिनीहरू परमेश्‍वरसँग बहस गर्न चाहन्छन्। तिनीहरू आफू बिरामी पर्दा वा आफूलाई कुनै विपत्ति आइपर्दा, सुरक्षा नगरेको भन्दै परमेश्‍वरलाई दोष दिन्छन्। यस्ता मानिसहरूले कसरी परमेश्‍वरको काम अनुभव गर्न सक्छन्? तिनीहरूसँग परमेश्‍वरलाई आदर गर्ने आधारभूत हृदय पनि हुँदैन, त्यसैले तिनीहरू कसरी सत्यता हासिल गर्न सक्छन्? केही मानिस सानोभन्दा सानो कुरा आफूले चाहेअनुसार नहुँदा नकारात्मक बन्छन्; तिनीहरू अरूले मूल्याङ्कन गरेको कारण ठेस खान्छन्, र आफू पक्राऊ पर्दा परमेश्‍वरलाई धोका दिन्छन्। यो साँचो हो, व्यक्तिलाई भविष्य कस्तो हुन्छ, त्यो सुखद हुन्छ कि बरबाद हुन्छ भनेर कहिल्यै थाहा हुँदैन। हरेक व्यक्तिमा उसले पछ्याउन वा प्राप्त गर्न चाहने कुरा हुन्छ; तिनीहरूमा आफूलाई मन पर्ने कुराहरू हुन्छन्। आफूलाई मन पर्ने कुराहरू पछ्याउँदा दुर्भाग्य निम्तिन सक्छ, तर तिनीहरूलाई यो महसुस हुँदैन, र अझै पनि आफूले पछ्याउने र मन पराउने कुराहरू सही हुन् र ती कदापि गलत छैनन् भन्‍ने लाग्छ। तर यदि कुनै दिन दुर्भाग्य आइलाग्यो भने, र तिनीहरूले पछ्याउने र मन पराउने कुराहरू तिनीहरूबाट खोसियो भने, तिनीहरू नकारात्मक र कमजोर हुनेछन्, र तिनीहरू फेरि उठ्न सक्नेछैनन्। तिनीहरूलाई के भयो भनेर थाहा हुनेछैन, र तिनीहरूले परमेश्‍वर अन्यायी हुनुहुन्छ भनेर दोष लगाउनेछन्, र परमेश्‍वरलाई धोका दिने तिनीहरूको हृदय प्रकट हुनेछ। यदि मानिसहरूले आफूलाई नचिनेमा, आफ्नो कमजोर पक्ष कहाँ छ भनेर जान्‍नेछैनन्, न त आफू कहाँ सजिलै असफल हुन वा ठेस खान सक्छ भनेर नै जान्‍नेछन्। यो साँच्चै दयनीय अवस्था हो। त्यसैले हामी भन्छौँ, यदि कुनै व्यक्तिले आफूलाई चिन्दैन भने, ऊ कुनै पनि समय ठेस खान वा असफल हुन सक्छ, र आफ्नो अन्त्य निम्त्याउन सक्छ।

धेरै मानिसले यसो भनेका छन्: “म सत्यताको सबै तत्व बुझ्छु, तर ती अभ्यास गर्नै सक्दिनँ।” यसले मानिसहरू किन सत्यता अभ्यास गर्दैनन् भन्‍ने कुराको जड कारण खुलासा गर्छ। कस्ता मानिसहरूले सत्यता बुझेर पनि त्यो अभ्यास गर्न सक्दैनन्? निश्चय नै, सत्यतादेखि दिक्क मान्‍ने र सत्यतालाई घृणा गर्ने मानिसहरूले मात्र सत्यता अभ्यास गर्न सक्दैनन्, र यो तिनीहरूको प्रकृतिमा रहेको समस्या हो। सत्यतालाई प्रेम गर्ने मानिसहरूले, सत्यता नबुझे पनि, आफ्नो विवेकअनुसार काम गर्नेछन्, र खराबी गर्नेछैनन्। यदि कुनै व्यक्तिको प्रकृति सत्यतादेखि दिक्क छ भने, उसले कहिल्यै सत्यता अभ्यास गर्न सक्नेछैन। सत्यतादेखि दिक्क मान्‍ने मानिसहरूले सत्यता पछ्याउन र मुक्ति प्राप्त गर्न नभई आशिष् प्राप्त गर्न मात्र परमेश्‍वरमा विश्‍वास गर्छन्। तिनीहरूले आफ्नो कर्तव्य निभाए पनि, त्यो सत्यता प्राप्त गर्नहेतु हुँदैन, बरु पूर्णत: आशिष् प्राप्त गर्नका लागि हुन्छ। उदाहरणका लागि, सताइने र आफ्नो घर फर्कन नसक्ने कतिपय मानिस मनमनै यसो सोच्छन्, “मैले परमेश्‍वरमा विश्‍वास गरेको कारण मलाई सताइन्छ र म घर फर्कन सक्दिनँ। एक दिन परमेश्‍वरले मलाई झन् राम्रो घर दिनुहुनेछ; परमेश्‍वरले मलाई व्यर्थमा कष्ट भोग्न दिनुहुनेछैन,” वा “म जहाँ भए पनि, परमेश्‍वरले मलाई खानेकुरा दिनुहुनेछ, र उहाँले मलाई निकासहीन मार्गमा हिँड्न दिनुहुनेछैन। यदि उहाँले मलाई निकासहीन मार्गमा हिँड्न दिनुहुन्छ भने, उहाँ वास्तविक परमेश्‍वर हुनुहुन्‍न। परमेश्‍वर त्यसो गर्नुहुन्‍न।” के मानिसमा यस्ता कुराहरू हुँदैनन् र? केही मानिस यस्तो सोच्छन्, “मैले आफूलाई परमेश्‍वरमा समर्पित गर्न आफ्नो परिवार त्यागेको छु, र परमेश्‍वरले मलाई सत्तामा भएकाहरूको हातमा सुम्पनु हुँदैन; म यस्तो जोसका साथ लागिपरेको छु, परमेश्‍वरले मलाई सुरक्षा गरेर आशिष् दिनुपर्छ। हामी परमेश्‍वरको दिन आएको अति तृष्णा गर्छौँ, त्यसैले परमेश्‍वरको दिन चाँडोभन्दा चाँडो आउनुपर्छ। परमेश्‍वरले मानिसका इच्छाहरू पूरा गर्नुपर्छ।” धेरै मानिस यस्तो सोच्छन्—के यो मानिसको अत्यधिक चाहना होइन र? मानिसहरूले सधैँ यस्तो सोच्दै परमेश्‍वरसँग अत्यधिक मागहरू गरेका छन्: “हामीले आफ्नो कर्तव्य निभाउन आफ्नो परिवार त्यागेका छौँ, त्यसैले परमेश्‍वरले हामीलाई आशिष् दिनुपर्छ। हामीले परमेश्‍वरको मागअनुसार कार्य गरेका छौँ, त्यसैले परमेश्‍वरले हामीलाई इनाम दिनुपर्छ।” धेरै मानिस परमेश्‍वरलाई विश्‍वास गर्ने क्रममा आफ्नो हृदयमा यस्ता कुराहरू पाल्छन्। तिनीहरू अरू मानिस आफूलाई परमेश्‍वरमा समर्पित हुन सहजै परिवारबाट टाढिएको र उनीहरूले सबथोक त्यागेको देख्छन्, अनि सोच्छन्, “तिनीहरूले यतिका लामो समयसम्म आफ्नो परिवार त्यागेका छन्, तिनीहरूलाई कसरी आफ्नो घरको याद नआएको? तिनीहरू यो कुरालाई कसरी जित्छन्? म किन यसलाई जित्न सक्दिनँ? म किन आफ्नो परिवार, श्रीमान (वा श्रीमती) र बालबच्चा त्याग्न सक्दिनँ? किन परमेश्‍वर तिनीहरूप्रति अनुग्रही हुनुहुन्छ र म प्रति हुनुहुन्‍न? किन पवित्र आत्मा मलाई अनुग्रह बर्साउने वा मसँग बस्ने गर्नुहुन्‍न?” यो कस्तो स्थिति हो? मानिसहरूमा समझको एकदमै कमी छ; तिनीहरू सत्यता अभ्यास गर्दैनन् अनि परमेश्‍वरबारे गुनासो गर्छन्, र आफूले गर्नुपर्ने कुरा गर्दैनन्। मानिसहरूले सत्यता पछ्याउने मार्ग चुन्‍नुपर्छ, तर तिनीहरू सत्यतादेखि दिक्क मान्छन्, तिनीहरू देहसुखको लालसा गर्छन्, र सधैँ आशिष् र अनुग्रह पाउन खोज्छन्, अनि त्यससँगसँगै परमेश्‍वर मानिसबाट अत्यधिक माग गर्नुहुन्छ भनी गुनासो गर्छन्। तिनीहरू आफूप्रति परमेश्‍वर अनुग्रही हुनुभएको, आफूलाई परमेश्‍वरले अझै आशिष् बर्साइरहनुभएको, र देहसुख अनुभूति गर्न दिनुभएको माग गरिरहन्छन्—के यिनीहरू इमानदारीपूर्वक परमेश्‍वरमा विश्‍वास गर्ने मानिस हुन्? तिनीहरू सोच्छन्, “मैले आफ्नो कर्तव्य निभाउन आफ्नो परिवार त्यागेको छु र मैले कति कष्ट भोगेको छु। परमेश्‍वर मप्रति अनुग्रही हुनुपर्छ, ताकि मलाई आफ्नो घरको याद नआओस् र मसँग त्याग गर्ने सङ्कल्प होस्। उहाँले मलाइ बल दिनुपर्छ, तब म नकारात्मक र कमजोर हुनेछैन। अरू मानिसहरू एकदमै सबल छन्, परमेश्‍वरले मलाई पनि सबल बनाउनुपर्छ।” मानिसहरूले बोल्ने यी शब्दहरू पूर्णत: समझहीन र आस्थाहीन छन्। यी सब मानिसहरूको अत्यधिक माग पूरा नगरिएकाले बोलिएका हुन्, जसले गर्दा तिनीहरू परमेश्‍वरसँग असन्तुष्ट भएका छन्। यी सबै कुरा तिनीहरूको हृदयबाट प्रकट हुन्छन्, र तिनले पूर्णत: मानिसहरूको प्रकृतिलाई दर्शाउँछन्। यी कुराहरू मानिसभित्र हुन्छन्, र यी तिनलाई फालिएन भने, तिनले मानिसहरूलाई कुनै पनि समय वा ठाउँमा परमेश्‍वरबारे गुनासो गर्न र परमेश्‍वरलाई गलत बुझ्न लगाउन सक्छन्। मानिसहरूले परमेश्‍वरको निन्दा गर्ने सम्भावना हुनेछ, र तिनीहरूले कुनै पनि क्षण र ठाउँमा साँचो मार्गलाई छोड्न सक्छन्। यो एकदमै स्वभाविक हो। के अब तिमीहरू यो कुरा प्रस्ट देख्छौ? मानिसहरूले आफ्नो प्रकृतिबाट प्रकट हुने कुराहरूलाई चिन्नैपर्छ। यो एकदमै गम्भीर मामला हो जसलाई सावधानीपूर्वक सम्हाल्नुपर्छ, किनकि यसले मानिसहरू आफ्नो गवाहीमा दृढ रहन सक्छन् कि सक्दैनन् अनि तिनीहरूले परमेश्‍वरप्रतिको आफ्नो विश्‍वासमा मुक्ति प्राप्त गर्न सक्छन् कि सक्दैनन् भन्‍ने कुरालाई समेट्छ। अलिकति सत्यता बुझ्ने मानिसहरूको कुरा गर्दा, यदि तिनीहरूले आफूले यी कुराहरू प्रकट गरिरहेको महसुस गर्छन्, र यो समस्या पत्ता लगाउँदा, यदि यसलाई जाँच्न र खोतलेर निकाल्न सक्छन् भने, त्यो समस्या समाधान गर्न सक्नेछन्। यदि तिनीहरूले आफूले यी कुराहरू प्रकट गरिरहेको महसुस गर्दैनन् भने, कुनै हालतमा यो समस्या समाधान गर्न सक्दैनन्, अनि परमेश्‍वरको प्रकाश वा तथ्यहरूको खुलासालाई पर्खेर बस्न मात्रै सक्छन्। सत्यतालाई प्रेम नगर्ने मानिसहरूले आत्मचिन्तनलाई महत्त्व दिँदैनन्। तिनीहरू सधैँ यो महत्त्वहीन कुरा हो भन्‍ने ठान्छन् र यस्तो सोच्दै आफूमा लिप्त हुनेछन्, “सबै जना यस्तै छन्—अलिअलि गुनासो गर्नु ठूलो कुरा होइन। परमेश्‍वरले यसलाई क्षमा गर्नुहुनेछ र याद राख्नुहुनेछैन।” मानिसहरू समस्या समाधान गर्नहेतु आत्मचिन्तन गर्ने र सत्यता खोज्ने तरिका जान्दैनन्, तिनीहरू यी कुनै पनि कुरा अभ्यास गर्न सक्दैनन्। तिनीहरू सबै अलमल्लमा हुन्छन्, खास गरी अल्छी हुन्छन्, साथै परनिर्भर र कल्पनामा डुब्ने हुन्छन्। तिनीहरू यस्तो तृष्णा गर्छन्: “एक दिन परमेश्‍वरले हामीमा आमूल परिवर्तन ल्याउनुहुनेछ, त्यसपछि हामी यस्तो अल्छी पटक्कै हुनेछैनौँ, हामी पूर्णत: पवित्र हुनेछौँ, र परमेश्‍वरको शक्तिलाई सम्मान गर्नेछौँ।” यो काल्पनिक कुरा हो, र यो साँच्चै अवास्तिक हो। यदि कुनै व्यक्तिले यति धेरै प्रवचन सुनिसकेपछि यस्ता धारणा र कल्पनाहरू व्यक्त गर्न सक्छ भने, ऊसँग परमेश्‍वरको कामबारे ज्ञान छैन, र उसले आजको दिनसम्म, परमेश्‍वर मानिसहरूलाई कसरी मुक्ति दिनुहुन्छ भनेर स्पष्टसँग देखेकै छैन। यस्ता मानिसहरू अत्यन्तै अज्ञानी हुन्छन्। किन परमेश्‍वरको घरले सधैँ आफूलाई र परमेश्‍वरको स्वभावलाई चिन्‍नेबारे सङ्गति गर्छ? यो हेरक व्यक्तिका लागि अति महत्त्वपूर्ण छ। यदि तँ परमेश्‍वर मानिसहरूलाई कसरी मुक्ति दिनुहुन्छ भनेर साँच्चै देख्न सक्छस् भने, तैँले आफूलाई चिन्‍नमा ध्यान केन्द्रित गर्नुपर्छ, र तँ नियमित रूपमा आत्मचिन्तनमा संलग्न हुनुपर्छ—अनि मात्र तैँले वास्तविक जीवन प्रवेश हासिल गर्नेछस्। जब तँ आफूले भ्रष्टता प्रकट गरिरहेको महसुस गर्छस्, तब के सत्यता खोज्न सक्नेछस्? के तँ परमेश्‍वरलाई प्रार्थना गर्न र आफ्नो देहगत कुरा त्याग्न सक्नेछस्? यो नै सत्यता अभ्यासको पूर्वसर्त हो, र यो महत्त्वपूर्ण चरण हो। यदि तँ आफूलाई आइपर्ने र आफूले गर्ने हरेक कुरामा सत्यताअनुरूप कसरी अभ्यास गर्ने भन्‍नेबारे जानकार हुन सक्छस् भने, तँलाई सत्यता अभ्यास गर्न सजिलो हुनेछ र तँसँग जीवन प्रवेश हुनेछ। यदि तँ आफूलाई चिन्‍न सक्दैनस् भने, तेरो जीवन प्रगति कसरी हुन सक्छ? तँ जति नै नकारात्मक र कमजोर भए पनि, यदि आत्मचिन्तन गर्दैनस् र आफूलाई चिन्दैनस्, वा परमेश्‍वरलाई प्रार्थना गर्दैनस् भने, यसले तँ सत्यतालाई प्रेम गर्दैनस्, तँ सत्यता पछ्याउने व्यक्ति होइनस् र तैँले कहिल्यै सत्यता प्राप्त गर्न सक्नेछैनस् भनेर मात्र प्रमाणित गर्छ।

पहिले, कतिपय मानिस यस्तो सोच्थे: “हामी ठूलो रातो अजिङ्गरको चाँडै पतन होस् भन्‍ने तृष्णा गर्छौँ र परमेश्‍वरको दिन चाँडै आउनेछ भन्‍ने आशा गर्छौँ। के यी जायज मागहरू होइनन्? के परमेश्‍वरको दिनको शीघ्र आगमनको तृष्णा गर्नु र परमेश्‍वरको महिमा सकेसम्म चाँडो होस् भनेर चाहना गर्नु एउटै होइन र?” तिनीहरू यो कुरा व्यक्त गर्न सुटुक्क केही कर्णप्रिय तरिकाहरू खोज्छन्, तर वास्तवमा, तिनीहरू यी कुराबाट आफ्नै फाइदा हुने मात्र आशा गरिरहेका हुन्छन्। यदि तिनीहरूले यी आफ्नै खातिर नगरिरहेका भए, केका लागि तृष्णा गर्नेथे? मानिसहरू यो दयनीय वातावरण र पीडादायी संसारबाट तुरुन्तै उम्किन पाइयोस् भन्‍ने मात्र तृष्णा गर्छन्। खास गरी, केही मानिसले पहिले परमेश्‍वरका ज्येष्ठ पुत्रहरूलाई गरिएका प्रतिज्ञाहरू देख्छन् अनि यसको तीब्र तृष्णा गर्छन्। तिनीहरूलाई ती वचनहरू पढ्दा, मृगतृष्णाझैँ हुनेछ। मानिसभित्रका स्वार्थी इच्छाहरू पूर्ण रूपमा त्यागिएका छैनन्, त्यसैले तैँले जति नै सत्यता पछ्याए पनि, त्यो सदा आधा मनको मात्र हुनेछ। सत्यता नपछ्याउने धेरै मानिस सधैँ परमेश्‍वरको दिन आएको तृष्णा गर्छन् ताकि तिनीहरूले आफ्नो कष्टबाट राहत र स्वर्गको राज्यका आशिषहरू पाउन सकून्। त्यो नआउँदा, तिनीहरू पीडाले छटपटिन्छन्, र केही मानिस त यसरी चिच्याउँछन्: “परमेश्‍वरको दिन कहिले आउनेछ? मैले अझै पनि विवाह गरेको छैनँ, म अब कुरिरहन सक्दिनँ! मैले आफ्ना आमाबुबाप्रति छोराछोरीको धर्म निभाउनुपर्छ, म अब सहन सक्दिनँ। मैले बालबच्चा पनि पाउनुपर्छ ताकि तिनीहरूले मलाई बुढेसकालमा हेरचाह गर्न सकून्! परमेश्‍वरको दिन चाँडो आउनुपर्छ! त्यसका लागि सबै जना सँगै प्रार्थना गरौँ!” सत्यता पछ्याउने मानिसहरू कसरी कुनै गुनासो नगरी आजसम्म सत्यता पछ्याइरहन सक्छन्? के तिनीहरूले परमेश्‍वरको वचनको डोऱ्याइ र साथ पाएका छैनन् र? मानिसहरूमा अति धेरै अशुद्धता हुन्छन्, के तिनीहरूले शोधन नस्विकारे काम चल्छ? कष्ट नभोगी तिनीहरू कसरी परिवर्तित हुन सक्छन्? मानिसहरूलाई निश्चित हदसम्म शोधन गरिनैपर्छ, र तिनीहरू परमेश्‍वरका योजनाबद्ध कार्यहरूप्रति थप कुनै गुनासो नगरी समर्पित हुन इच्छुक हुनैपर्छ—तब तिनीहरू पूर्ण रूपमा परिवर्तित हुनेछन्।

अंश ४६

भ्रष्ट मानवजातिमा, पुनर्जन्म भएका पिशाचहरू वा दुष्टात्माहरूको वशमा रहेकाहरूबाहेक, मानिसहरूको प्रकृति सार एउटै हुन्छ। कतिपय मानिसहरू सधैँ विभिन्न प्रकारका मानिसहरूभित्र कस्ता प्रकारका आत्माहरू हुन्छन् भनेर अध्ययन गर्न मन पराउँछन्, तर यो यथार्थपरक हुँदैन; यसमाथि ध्यान केन्द्रित गर्दा सजिलै विचलन आउन सक्छ। कतिपय मानिसहरूलाई केही अलौकिक घटनाहरू अनुभव गरेको कारण आफ्नो आत्मामा केही गडबडी छ भन्ने लागिरहन्छ, जबकि अरू मानिसहरूलाई आफू कहिल्यै बदलिन नसकेको देखेर आफ्नो आत्मामा समस्या छ भन्ने लागिरहन्छ। वास्तवमा, व्यक्तिको आत्मामा कुनै समस्या भए नि नभए नि, मानव प्रकृति एउटै हुन्छ—यसले परमेश्‍वरप्रति प्रतिरोध र विश्‍वासघात गर्छ। मानिसहरूको भ्रष्टताको सीमा पनि लगभग समान नै हुन्छ, ठीक त्यसरी नै जसरी तिनीहरूको प्रकृतिमा समानता हुने गर्छ। कतिपय मानिसहरू आफ्नो आत्मामा केही गडबडी छ भनेर सधैँ शङ्का गर्दै यस्तो सोच्छन्, "मैले कसरी यस्तो काम गर्न सकें? मैले यस्तो त कहिल्यै सोचेको पनि थिइनँ होला! के मेरो आत्मामा कुनै गडबडी छ?” तिनीहरू परमेश्‍वरले तिनीहरूलाई चुन्नुभएको छ कि छैन भन्नेमा पनि शङ्का गर्छन् र परिणामस्वरूप तिनीहरू अझ धेरै नकारात्मक हुन्छन्। कतिपय मानिसहरूले परिस्थितिहरूलाई शुद्ध रूपमा बोध गर्छन् र आफूले जेसुकै गरेको भए पनि, परमेश्‍वरका वचनहरूअनुसार सत्यता खोज्‍न र आत्मचिन्तन गर्नमा मात्र ध्यान केन्द्रित गर्छन्: "मैले यो कसरी गर्न सकेँ? मैले कस्तो स्वभाव प्रकट गरेँ? कुन प्रकृतिले यसलाई नियन्त्रण गर्छ? कसरी म सत्यताअनुरूप काम गर्न सक्छु?” यसरी आत्मचिन्तन गर्नाले सत्यता बुझ्न र अभ्यासको मार्ग पत्ता लगाउन, अनि आत्मज्ञान प्राप्त गर्न सजिलो हुन्छ। हरेक व्यक्तिको आत्मपरीक्षण गर्ने तरिका र मार्ग फरकफरक हुन्छन्; कतिपय व्यक्तिहरू सत्यता खोज्‍ने र आफूलाई चिन्ने कुरामा केन्द्रित हुन्छन्, तर अरूहरू भने सधैँ अस्पष्ट एवं अवास्तविक कुराहरूमा केन्द्रित हुन्छन्, जसले प्रगति गर्न कठिन बनाउँछ र सजिलै नकारात्मकतामा लैजान्छ। तैँले अहिले के बुझ्नुपर्छ भने, तेरो आत्मा जस्तोसुकै भए पनि, कसैले पनि आत्माको कुरा देख्न वा छुन सक्दैन, त्यसैले यसमा अति ध्यान केन्द्रित गर्दा भूमरीमा परिनेछ। ध्यान केन्द्रित गर्नुपर्ने मुख्य कुरा त मानवजातिको प्रकृति सार हो, जुन मानिसहरूलाई चिन्ने कुरासँग सम्बन्धित छ, र यदि तँ मानिसहरूको प्रकृति सार चिन्न सक्छस् भने, तैँले मानिसहरू स्वयम्‌लाई चिन्न सक्नेछस्। परमेश्‍वरमा विश्‍वास गर्दा ध्यान केन्द्रित गर्नुपर्ने सबभन्दा महत्त्वपूर्ण कुरा भनेको व्यक्तिको प्रकृति सारमा के कुराहरू हुन्छन्, के-कस्ता भ्रष्ट स्वभावहरू प्रकट हुन सक्छन्, र यी कुराहरू हल गर्न सत्यताका कुन पक्षहरू चाहिन्छन् भनेर स्पष्ट देख्नु हो। यसरी परमेश्‍वरको कार्य अनुभव गरेर मात्र व्यक्तिले सत्यता प्राप्त गर्न र आफ्नो भ्रष्ट स्वभाव धोइपखाली गर्न सक्छ। तर आफू स्वयम्‌‌लाई कसरी चिन्ने? आफ्नो प्रकृति कसरी चिन्ने? व्यक्तिले आफ्ना कार्यहरूको माध्यमबाट प्रकट हुने स्वभावअनुसार नै उसको प्रकृति कस्तो छ भनेर देख्न सक्छ, त्यसैले आफू‌लाई चिन्ने मुख्य कडी भनेको आफ्नो भ्रष्ट स्वभाव चिन्नु हो। आफ्नो भ्रष्ट स्वभाव चिनेर मात्रै व्यक्तिले आफ्नो प्रकृति सार बुझ्न सक्छ र आफ्नो भ्रष्ट स्वभाव स्पष्ट देख्नु भनेको पूर्ण रूपमा आफैलाई बुझ्नु हो। आफूलाई चिन्नु एक गहन कार्य हो र कुनै व्यक्तिले मुक्ति पाउन सक्छ कि सक्दैन भन्ने कुराको मुख्य कडी भनेको उसले आफू‌लाई कसरी चिनेको छ भन्ने हो। आफूलाई वास्तविक रूपमा चिनेर मात्रै व्यक्तिले साँचो पश्‍चात्ताप गर्न सक्छ, र उसले यसरी सजिलै सत्यता स्विकार्न र मुक्तिको मार्गमा पाइला राख्न सक्छ। आफूलाई नचिन्ने मानिसहरूले सत्यता स्विकार्नु नै असम्भव हुन्छ, साँचो पश्‍चात्तापको त कुरै नगरौँ। तसर्थ, मुख्य सवाल भनेको आफू स्वयम्‌‌को भ्रष्ट स्वभाव बुझ्नु हो। झुटो आत्मिकता किमार्थ नपछ्याओ; व्यक्तिको आत्मा के हो भनेर सधैँ ध्यान केन्द्रित गर्दा विचलन आई मानिसहरूलाई बहकाउन वा हानि गर्न सजिलो हुन्छ। मानिसहरूले आफूलाई चिन्ने, आफ्नो भ्रष्ट स्वभाव बुझ्ने र मान्छेको प्रकृति सार स्पष्ट देख्ने कुरामा ध्यान केन्द्रित गर्नु यथार्थपरक हुन्छ र यी सबै कुराहरू भ्रष्ट स्वभावको समस्या हल गर्नका लागि र मानिसहरूलाई सत्यता पछ्याउन र परमेश्‍वरको मुक्ति पाउनका लागि लाभदायक हुनेछ।

मानवजातिलाई शैतानले भ्रष्ट बनाइसकेपछि तिनीहरूको प्रकृति सार लगभग उस्तै हुन्छ, केही मामुली भिन्नता मात्रै हुन्छ। यसो हुनुको कारण सबैको पुर्खा एकै हुनु, सबै एकै संसारमा जिउनु र सबैले एकै खालका भ्रष्टता अनुभव गरेको हुनु हो। तिनीहरू सबैमा सामान कुराहरू रहेका हुन्छन्। तैपनि, कतिपय मानिसहरू एउटा वातावरणमा एक प्रकारका काम गर्न सक्षम हुन्छन्, अनि कतिपय मानिसहरू अर्को वातावरणमा अर्को प्रकारका काम गर्न सक्षम हुन्छन्; कतिपय मानिसहरू शिक्षित भएर केही सभ्य हुन्छन्, अनि कतिपय मानिसहरू अशिक्षित भएर असभ्य हुन्छन्; कतिपय मानिसहरूमा परिस्थितिहरूबारे एक प्रकारको दृष्टिकोण हुन्छ, र अरू मानिसहरूमा परिस्थितिहरूबारे फरक प्रकारको दृष्टिकोण हुन्छ; कतिपय मानिसहरू एक प्रकारको सामाजिक वातावरणमा बस्छन् र कतिपय मानिसहरू अर्को प्रकारको सामाजिक वातावरणमा बस्छन्, अनि तिनीहरूको फरकफरक वंशपरम्परागत रीतिरिवाज र रहनसहन रहेका हुन्छन्। तैपनि, मान्छेको प्रकृतिभित्र प्रकटीकरण हुने कुराहरूको सार एकै हुन्छ। त्यसैले आफूभित्र कस्तो प्रकारको आत्मा रहेको छ भनेर तैँले सधैँ चासो लिइरहनु वा यो दुष्टात्मा पो हो कि भनेर सधैँ चिन्तित भइरहनु जरुरी छैन। यो त्यस्तो कुरा हो जहाँसम्म मान्छे पुग्न सक्दै सक्दैन; परमेश्‍वरलाई मात्र यसबारे थाहा हुन्छ, र मान्छेले यसबारे थाहा पाउन सक्यो भने पनि उसलाई यसको कुनै काम हुँदैन। सधैँ आफ्नो आत्माबारे विश्‍लेषण वा विचारविमर्श गर्ने इच्छा राखेर केही फाइदा छैन; यो त अत्यन्तै अज्ञानी र अन्योल व्यक्तिले गर्ने काम हो। जब तैँले कुनै गल्ती वा कुनै तरिकाको अपराध गरेको हुन्छस्, तब यसो भन्दै आफूलाई शङ्का नगर्: "के मेरो आत्मामा कुनै गडबडी छ? के यो कुनै दुष्टात्माको काम हो? मबाट यस्तो हास्यास्पद काम कसरी हुन सक्यो?” चाहे तैँले जेसुकै गरे पनि, समस्याको जडमा पुग्नलाई तैँले आफ्नो प्रकृति नियाल्नुपर्छ र मानिसहरू प्रवेश गर्नुपर्ने सत्यता खोजी गर्नुपर्छ। यदि तँ आफ्नो आत्मा जाँच्छस् भने, तेरो हात खाली नै हुनेछ—यदि तैँले आफूभित्र कस्तो खाले आत्मा छ भनेर थाहा पाइस् नै भने पनि, अझै तैँले आफ्नो प्रकृति चिन्न सक्नेछैनस्, न त आफ्नो समस्या हल नै गर्न सक्नेछस्। तसर्थ, कतिपय मानिसहरू सधैँ आफूमा कस्तो खाले आत्मा छ भन्नेबारे कुरा गरिरहेका हुन्छन्, र तिनीहरू आफू औधि नै आत्मिक वा विज्ञ भएजस्तै गर्छन्, जबकि यथार्थमा तिनीहरू झन् बढी कच्चा र मूर्ख हुन्छन्। कतिपय मानिसहरू विशेष आत्मिक रूपमा बोल्ने गर्छन्, र आफूले बोल्ने शब्दहरू निकै गहन छन् र सामान्य मानिसहरूले ती बुझ्ने छैनन् भन्ने सोच्छन्। तिनीहरू भन्छन्, "हाम्रो आत्मा के हो भनेर हामीले जाँच्नु महत्त्वपूर्ण छ। हामीमा मानव आत्मा छैन भने, हामीले परमेश्‍वरमा विश्‍वास गरे पनि, हामीले मुक्ति पाउन सक्दैनौँ। परमेश्‍वरलाई हामीसँग दिक्क मान्ने नबनाउनुहोस्।" कतिपय मानिसहरू यो कुरा सुनेर भ्रमित हुन्छन् र धोका खान्छन, यी शब्दहरू उचित छन् भनेर भित्रैबाट महसुस गर्छन्, र आफूमा कस्तो खाले आत्मा छ भनेर जाँच्न सुरु गर्छन्। आफ्नो आत्मालाई यसरी विशेष रूपमा ध्यान दिएर, तिनीहरू विक्षिप्त हुन्छन्, जुनसुकै काम गर्दा पनि आफ्नो आत्मा जाँच्छन् र अन्ततः एउटा समस्या पत्ता लगाउँछन्: "किन म जुनसुकै काम गर्दा पनि सत्यताविरुद्ध जान्छु? ममा किन मानवता वा समझ रत्तीभर नभएको हो? पक्कै पनि म एउटा दुष्टात्मा हुनुपर्छ।" वास्तवमा, खराब प्रकृति र सत्यतारहित हुँदा, मान्छेले सत्यताअनुरूप हुने गरी कसरी कुनै काम गर्न सक्छ र? तिनीहरूका कार्य जतिसुकै असल भए पनि, अझै तिनीहरूले सत्यता अभ्यास गर्दैनन् र अझै तिनीहरू परमेश्‍वरप्रति प्रतिरोधी हुन्छन्। मान्छेको प्रकृति खराब छ, यसलाई शैतानले भ्रष्ट पारेको र बदलेको छ; तिनीहरूमा मानव रूप छैन, तिनीहरू परमेश्‍वरविरुद्ध पूरै विद्रोह र प्रतिरोध गर्छन्, अनि तिनीहरू परमेश्‍वरबाट यति पर छन् कि तिनीहरूले परमेश्‍वरको इच्छाअनुरूप हुने गरी सम्भवतः केही पनि गर्न सक्दैनन्। मान्छेको अन्तर्निहित प्रकृतिभित्र परमेश्‍वरसँग मिल्ने केही पनि छैन। यो एकदमै स्पष्ट छ।

कतिपय मानिसहरू सधैँ अत्यधिक संवेदनशील हुन्छन् र आफूले आत्मिक विषयहरू बुझ्छु कि बुझ्दिनँ वा आफू कस्तो प्रकारको आत्मासँग सम्बन्धित छु भन्ने कुरालाई निकै महत्त्व दिन्छन्, र यस क्रममा आफ्नो प्रकृति बुझ्ने विषयलाई किनारा लगाउँछन्। यो त भुइँको टिप्दा गोजीको फुत्काएजस्तै कुरा हो। के यसरी वास्तविक कुरा उपेक्षा गरी भ्रामक कुरा समात्नु मूर्खता होइन र? यतिका वर्ष अध्ययन गरेर, के तैँले आत्माका कुरा वा प्राणका विषयहरू पूर्ण रूपमा बुझेको छस्? के तेरो आत्मा कस्तो छ भनेर तैँले देखेको छस्? यदि तैँले तेरो प्राणको गहिराइभित्र गएर प्रकृति सारको विषयवस्तु खोतल्दैनस्, र बरु यसको साटो, सधैँ आफ्नो आत्मा कस्तो छ भनेर अध्ययन मात्र गर्छस् भने, के तेरो अध्ययनले कुनै नतिजा दिन्छ र? के यो अन्धोले मैनबत्ती बालेर मैन नाश गर्नुजस्तो होइन र? तँ आफ्ना वास्तविक कठिनाइहरू एकातिर पन्छाउँछस् र तिनलाई कसरी हल गर्न सकिन्छ भनेर सोच्दैनस्, बरु सधैँ कुटिल विधिहरू अपनाउँदै आफूमा कस्तो प्रकारको आत्मा छ भनेर मात्रै विचार गरिरहन्छस्, तर के यसबाट कुनै समस्या हल हुन सक्छ र? यदि तँ परमेश्‍वरमा विश्‍वास गर्छस्, तर सत्यता पछ्याउँदैनस्, र कहिल्यै इमानदार कार्यमा संलग्‍न हुँदैनस्, बरु सधैँ आफ्नो आत्माको अध्ययन गरिहन्छस् भने, तँ अत्यन्त मूर्ख व्यक्ति होस्। साँच्चै बुद्धिमानी व्यक्तिमा यस्तो मनोवृत्ति हुन्छ: "परमेश्‍वरले जे गर्नु भए पनि वा उहाँले मलाई जसरी व्यवहार गर्नु भए पनि, म जतिसुकै भ्रष्ट भए पनि वा मेरो मानवता जस्तोसुकै भए पनि, सत्यता पछ्याउने र परमेश्‍वरलाई चिन्न प्रयास गर्ने मेरो दृढ संकल्पमा म अटल रहिरहनेछु।" परमेश्‍वरलाई चिनेर मात्रै व्यक्तिले आफ्नो भ्रष्ट स्वभाव समाधान गर्न सक्छ र परमेश्‍वरको इच्छा पूरा गर्न उसले आफ्नो कर्तव्य निर्वाह गर्न सक्छ; यही नै मानव जीवनको दिशा हो, मानवले हासिल गर्न प्रयास गर्नुपर्ने कुरा नै यही हो, र यही नै मुक्तिको एकमात्र मार्ग हो। अहिले, वास्तविकता भनेको सत्यता पछ्याउनु, आफ्नो भ्रष्ट प्रकृति चिन्नु, आफ्नो भ्रष्ट स्वभावबाट मुक्त हुन सत्यता बुझ्नु र परमेश्‍वर सन्तुष्ट हुनुहुने गरी कर्तव्य निर्वाह गर्न सक्षम हुनु हो। सत्यता वास्तविकतामा प्रवेश गर्नु र साँचो व्यक्तिको रूपमा जिउनु—यही नै वास्तविकता हो। वास्तविकता भनेको परमेश्‍वरलाई प्रेम गर्नु, परमेश्‍वरप्रति समर्पित हुनु र परमेश्‍वरको गवाही दिनु हो। परमेश्‍वरले चाहनुहुने नतिजाहरू यिनै हुन्। छुन र देख्न नसकिने कुराबारे अनुसन्धान गर्नु बेकार हो। वास्तविकतासँग त्यसको कुनै सम्बन्ध हुँदैन, र परमेश्‍वरको कार्यको प्रभावसँग पनि त्यसको कुनै लिनुदिनु हुँदैन। अहिले तँ भौतिक शरीरमा रहेकोले, तैँले सत्यता बुझ्ने, कर्तव्य राम्रोसँग निर्वाह गर्ने, इमानदार व्यक्ति बन्ने र आफ्नो स्वभाव बदल्ने कुरा पछ्याउनुपर्छ। यी सबै अधिकांश मानिसहरूले हासिल गर्न सक्‍ने कुराहरू हुन्।

कतिपय मानिसहरूमा स्पष्ट रूपमै दुष्टात्माहरूको काम हुन्छ र तिनीहरू दुष्टात्माको वशमा समेत हुन सक्छन्। के यस्ता व्यक्तिहरूले परमेश्‍वरमा विश्‍वास गरेर मुक्ति पाउन सक्छन् त? यो भन्न कठिन छ, र यो तिनीहरूले समझदार कार्य गर्छन् गर्दैनन् र तिनीहरूमा सामान्य मानसिक स्थिति छ छैन भन्ने कुरामा निर्भर रहन्छ। सबैभन्दा महत्त्वपूर्ण कुरा तिनीहरूले सत्यता बुझ्न सक्छन् सक्दैनन्, र व्यवहारमा सत्यता लागू गर्छन् गर्दैनन् भन्ने हो। यदि तिनीहरूले यो मापदण्ड पूरा गर्न सक्दैनन् भने, तिनीहरूले मुक्ति पाउन सम्भव हुँदैन। अहिले तिमीहरू सबैसँग सामान्य समझ छ, तिमीहरू सबै सामान्य रूपमा बोल्छौ र तिमीहरूले कसैले पनि अलौकिक वा असामान्य घटना अनुभव गरेका छैनौ। कहिलेकाहीँ तिमीहरूको स्थिति केही असामान्य भए पनि र तिमीहरूका कतिपय काम गर्ने तरिकाहरू गलत भए पनि, यी सबै मानव प्रकृतिका प्रकटीकरण हुन्। वास्तवमा, यो अरू मानिसहरूको हकमा पनि उस्तै हुन्छ—तिनीहरूको प्रकटीकरणको पृष्ठभूमि र समय मात्र फरकफरक हुने हो। अहिले तिमीहरूको कद सानो देखिन्छ र अरूले आत्माका विषयवस्तु र अभिव्यक्तिहरू बोलेको सुनेपछि तिमीहरूले पनि त्यही कुराको नक्कल र अनुसरण गर्छौ, र तिमीहरूले आत्माको विषयवस्तु निकै राम्रोसँग बुझेजस्तो र आफू निकै महान्‌ व्यक्ति भएजस्तो गर्छौ। आत्मिक क्षेत्रको विषयवस्तु परमेश्‍वरले मात्रै बुझ्नु र नियन्त्रित गर्नुहुन्छ, र मानिसहरूले उहाँका वचनहरूबाट थोरै मात्र बुझ्न सके पनि त्यो धेरै राम्रो हुन्छ, त्यसैले कसैले आत्मिक क्षेत्रलाई पूर्ण रूपमा कसरी बुझ्न सक्छ र? यस्ता कुराहरूमा सधैँ घोत्लिँदा पथप्रष्ट हुन सजिलो हुँदैन र? आलकल सबै मानिसहरूभित्र यो स्थिति रहेको हुन्छ। तैँले यी विषयहरूबारे सधैँ गम्भीर रूपमा छलफल नगरे पनि र ती कुराको कारण तँ कमजोर नभए पनि वा नलडे पनि, तँ अझै अरूका ती शब्दहरूबाट अस्थायी रूपमा प्रभावित हुन सक्नेछस्। तैँले यसप्रकारका मामिलामा धेरै ध्यान नदिए पनि, तँ अझै पनि तेरो हृदयमा आत्माका कुराहरूमा केन्द्रित हुने जोखिममा छस्, अनि कुनै दिन तैँले साँच्चै नै केही गलत काम गर्दै ठक्कर खाने र लडखडाउने समय आयो भने, "के मेरो आत्मा पनि गलत छ?" भनेर सोच्दै, तैँले आफैलाई शङ्का गर्नेछस्। तँ सामान्यतया कहिल्यै शङ्का गर्दैनस्, र अरूलाई शङ्कामा डुबेको देख्दा तिनीहरूलाई निरर्थक सम्झन्छस्।  तर कुनै एक दिन तँ निराकरणमा पर्दा वा अरू कसैले तँलाई शैतान वा दुष्टात्मा भन्दा, तैँले त्यसमा विश्‍वास गर्नेछस्, र तिनीहरूजस्तै तँ पनि आफूलाई बाहिर निकाल्न नसक्ने गरी शङ्कामा डुब्नेछस्। वास्तवमा अधिकांश मानिसहरू यो समस्याको जोखिममा हुन्छन्, र तिनीहरूले आत्माका कुराहरूलाई अत्यन्त महत्त्वपूर्ण ठान्छन् र आफ्नै प्रकृति वा जीवन प्रवेशको बुझाइ हासिल गर्नेजस्ता कुरालाई उपेक्षा गर्दछन्। यसले तिनीहरूलाई वास्तविकताबाट पूर्ण रूपमा विच्छेद गराउँछ र यो एउटा अनुभवात्मक विचलन हो।

तिमीहरू सबैले आफ्नो प्रकृति चिन्न र आफ्नो प्रकृतिको कुन पक्षले आफूलाई सजिलै गलत काम गर्न वा पथभ्रष्ट हुन प्रेरित गर्छ भन्ने कुरामा ध्यान दिनुपर्छ, अनि यस आधारमा तिमीहरूले अनुभव र सिकाइहरू सारांशित गर्नुपर्छ। खास गरी सेवाकार्य, जीवन अनुभव र आफ्नो प्रकृति चिन्ने सन्दर्भमा क्रमिक रूपमा गहन ज्ञान विकसित गरेर मात्रै तिमीहरूले आफ्नो स्थितिबारे बुझ्न र सही दिशामा वृद्धि हुन सक्नेछौ। यदि तैँले सत्यताका यी पक्षहरू प्राप्त गर्न सक्छस् र तिनलाई आफ्नो आन्तरिक जीवन बनाउन सक्छस् भने, तँ निकै नै स्थिर हुनेछस्, र तैँले आफूले नबुझेका कुराबारे गैरजिम्मेवार वा जथाभाबी टिप्पणीहरू गर्नेछैनस्, र तँ आफ्ना शब्दहरूको वास्तविकतामा केन्द्रित हुनेछस्, र तैँले वास्तविक कुराहरूबारे सङ्गति गर्नेछस्। जब मानिसहरूले आफ्नो प्रकृतिबारे गहिरो ज्ञान र सत्यताबारे गहिरो बुझाइ प्राप्त गर्छन्, तब तिनीहरूले अझ बढी औचित्यपूर्ण ढङ्गले बोल्नेछन्, र अबउप्रान्त जथाभाबी रूपमा बोल्नेछैनन्। सत्यता नभएका व्यक्तिहरू सधैँ साधारण बुद्धिका हुन्छन्, र तिनीहरूले जुनसुकै कुरा बोल्ने साहस गर्छन्; कतिपय मानिसहरू त यस्ता हुन्छन् कि तिनीहरूले सुसमाचार प्रचार गरिरहेको बेला केही थप मानिसहरू प्राप्त गर्नहेतु धार्मिक मानिसहरूलाई पछ्याउन र परमेश्‍वरको निन्दा गर्न पनि सङ्कोच मान्दैनन्। तिनीहरूले आफू को हुँ भन्ने पनि हेक्का राख्दैनन्, न त आफ्नो प्रकृतिबारे तिनीहरूमा कुनै बुझाइ नै हुन्छ, र तिनीहरूमा परमेश्‍वरको कुनै डर हुँदैन। कतिपय मानिसहरू यो कुनै ठूलो कुरा होइन भन्ने ठान्छन्, तर के यो साँच्चै नै कुनै ठूलो कुरा होइन त? जब कुनै दिन तिनीहरूले यो समस्याको गम्भीरता बुझ्छन्, तब तिनीहरूलाई डर लाग्‍नेछ। यस्तो गर्नु कति भयानक कुरा हो! तिनीहरूले यो मामिलाको सार राम्रोसित बुझ्न सक्दैनन्, तर तिनीहरू आफूलाई निकै बुद्धिमान्‌ र सबै कुरा बुझ्नेसमेत ठान्छन्; तर तिनीहरूलाई आफूले परमेश्‍वरलाई चिढ्याउँदै छु भन्‍ने कुराको हेक्‍का नै हुँदैन र आफू कसरी नष्ट हुनेछु भन्नेबारे पनि तिनीहरू अनभिज्ञ नै हुन्छन्। यदि तँ आफ्नै प्रकृति चिन्दैनस् भने, नरक वा आत्मिक संसारसँग सम्बन्धित सबै मामिलाहरू बुझ्नु तेरो लागि व्यर्थ हुन्छ। अहिले मुख्य कुरा भनेको आफूलाई चिन्‍नेबारे र आफ्नो प्रकृति सार चिन्नेबारे रहेका कठिनाइहरू हल गर्नु हो। तँलै तेरो प्रकृतिले प्रकट गरेको हरेक स्थिति बुझ्नुपर्छ—यदि तैँले यसो गर्न सक्दैनस् भने, अन्य कुनै पनि बुझाइ व्यर्थ हुनेछ; आफूमा कस्तो प्रकारको आत्मा वा प्राण रहेको छ भनेर हेर्न तैँले आफूलाई जति धेरै विश्‍लेषण गरे पनि त्यो सबै व्यर्थ हुनेछ। मुख्य कुरा भनेको तेरो प्रकृतिमा रहेका ती विभिन्न कुराहरूबारे बुझ्नु हो जुन वास्तवमै तँभित्र रहेका छन्। अब, तँभित्र जस्तोसुकै आत्मा भए पनि, तँ अहिले सामान्य सोच भएको व्यक्ति होस्, त्यसैले तैँले सत्यता बुझ्ने र स्विकार्ने कुरा पछ्याउनुपर्छ। यदि तँ सत्यता बुझ्न सक्छस् भने, तैँले सत्यताअनुसार काम गर्नुपर्छ—यही नै मान्छेको कर्तव्य हो। आत्माको मामिलामा घोत्लिरहनु तेरो लागि हितकर हुँदैन, र यो व्यर्थ छ र यसले कुनै लाभ दिँदैन। आजकल सबैतिरका मण्डलीबाट दुष्टात्माहरूको काम भएका मानिसहरूको खुलासा भइरहेको छ। यदि यस्ता मानिसहरूले सत्यता बोध गर्न सक्छन् भने, तिनीहरूसँग अझै पनि आशा हुन्छ, तर यदि तिनीहरूले सत्यता बोध गर्न वा स्विकार्न सक्दैनन् भने, तिनीहरूलाई हटाउन मात्र सकिनेछ। यदि व्यक्तिले सत्यता बोध गर्न सक्छ भने, यसले उसमा अझै पनि सामान्य समझ रहेको देखाउँछ र यदि उसले अझ धेरै सत्यताहरू बुझ्छ भने, शैतानले उसलाई छल्न वा नियन्त्रणमा राख्न सक्दैन, र उसले मुक्ति पाउने आशा रहन्छ। यदि ऊ पिशाचहरूको वशमा छ र अधिकांश समय उसको समझ सामान्य हुँदैन भने, ऊ पूर्ण रूपमा समाप्त भइसकेको छ र थप समस्या निम्तिन नदिन उसलाई हटाउनुपर्छ। तुलनात्मक रूपले अलि सामान्य समझ भएको कुनै व्यक्तिको हकमा भने, ऊभित्र जस्तोसुकै आत्मा भए पनि, जबसम्म उसमा आत्मिक विषयवस्तुबारे अलिकति मात्रै पनि बुझाइ रहन्छ र जसबम्‍म उसले सत्यता बुझ्न र स्विकार्न सक्छ, तबसम्‍म उसले मुक्ति पाउने आशा रहन्छ। कुनै मान्छेमा सत्यता स्विकार्ने क्षमता नहुन सक्छ, तर यदि उसले प्रभावकारी ढङ्गले प्रवचनहरू सुन्छ, सत्यता सङ्गति गर्दा त्यो बुझ्न र बोध गर्न सक्छ, र उसले सामान्य सोच राख्छ र ऊ बेतुकको छैन भने, उसले मुक्ति पाउने आशा हुन्छ। तर मलाई के डर लाग्छ भने, यस्ता मानिसहरू पनि हुनेछन् जो आत्मिक विषयवस्तु वा मानव शब्दहरू बुझ्दैनन् र अरूले सत्यताबारे जे-जसरी सङ्गति गरे पनि तिनीहरूले त्यो बुझ्न सक्दैनन्; यस्ता मानिसहरू समस्या खडा गर्ने खालका हुन्छन् र तिनिहरूले सेवाकर्ताको रूपमा पनि काम गर्न सक्दैनन्। अर्को कुरा के हो भने, परमेश्‍वरमा विश्‍वास गर्ने मानिसहरू सत्यतामा र सत्यता पछ्याउने कार्यमा मात्र केन्द्रित हुनुपर्छ। तिनीहरूले आत्माबारे बोल्न, अध्ययन गर्न वा बुझ्नमा केन्द्रित भइरहनु हुँदैन। यस्तो गर्नु बेतुक र हास्यास्पद हुन्छ। अहिले मुख्य कुरा भनेको व्यक्तिले सत्यता स्विकार्न, सत्यता बुझ्न र वास्तविकतामा प्रवेश गर्न सक्छ सक्दैन भन्ने हो। यो नै मुख्य कुरा हो, तर व्यक्तिले आफूलाई चिन्न र आत्मचिन्तन गर्न सक्छ सक्दैन, र ऊ आफ्नै प्रकृति बुझ्न सक्ने व्यक्ति हो होइन भन्ने कुरा सबभन्दा महत्त्वपूर्ण छ! तेरो आफ्नै आत्मा के हो भनेर अध्ययन गर्नु निरर्थक र विशेष व्यर्थ छ। यदि तँ सधैँ आफनो आत्मा के हो, तेरो प्राणलाई के भइरहेको छ, तँसँग कस्तो आत्मा छ, तेरो आत्मा उच्च वा न्यूनकोटिको छ, तँ कुन आत्माको पुनर्जन्म होस्, तँ पहिले कतिपटक आइसकेको छस्, तेरो अन्तिम परिणाम के हुनेछ वा भविष्यमा के हुनेछ भन्‍नेजस्ता कुराहरू अध्ययन गरिरहन्छस् भने, यसले महत्त्वपूर्ण कुराहरूमा हस्तक्षेप पुर्‍याउँछ। तैँले यी कुराहरू विस्तार रूपमा अध्ययन गरे पनि, जब कुनै दिन अरू मानिसहरू सत्यता बुझेर वास्तविकतामा प्रवेश गर्छन्, तब तँसँग केही पनि रहनेछैन। तैँले महत्त्वपूर्ण मामिलामा हस्तक्षेप गरेर त्यसलाई आफैमाथि निम्त्याएको हुनेछस्। तैँले गलत मार्ग समातेको हुनेछस् र परमेश्‍वरमा व्यर्थ विश्‍वास गरेको हुनेछस्। त्यसपछि तैँले कसलाई दोष दिनेछस्? कसैलाई दोष दिनु बेकार हुनेछ; आखिर यी सबै तेरो आफ्नै अज्ञानताबाट आएका हुनेछन्।

अंश ४७

के तिमीहरू अब कसरी परमेश्‍वरलाई पछ्याउने र कसरी सत्यता पछ्याउने मार्ग हिँड्ने भनेर स्पष्ट रूपमा देख्छौ? खासमा परमेश्‍वरमा विश्‍वास गर्नु र परमेश्‍वरलाई पछ्याउनु भनेको के हो? के यो केही कुराहरू त्याग्नु, परमेश्‍वरको लागि आफूलाई अर्पित गर्न र केही कष्ट सहन सक्षम हुनु र अन्तिम बिन्दुसम्‍मै परमेश्‍वरलाई पछ्याउनु, र यति नै हो त? परमेश्‍वरलाई यसरी पछ्याएर के कसैले सत्यता प्राप्त गर्न सक्छ र? के यसरी कसैले मुक्ति प्राप्त गर्न सक्छ र? के तिमीहरू आफ्नो हृदयमा यी कुराहरूबारे स्पष्ट छौ? कतिपय मानिसहरू के सोच्छन् भने, एकपटक कुनै व्यक्तिले न्याय, सजाय, निराकरण र काटछाँट भोगिसकेपछि वा उसको साँचो रङ खुलासा भइसकेपछि, उसको परिणाम निर्धारित भइहाल्छ र उसले मुक्ति पाउने कुनै आशा रहँदैन। अधिकांश मानिसहरू यस मामिलालाई स्पष्ट रूपमा बुझ्न सक्दैनन्, तिनीहरू चौबाटोमा हिचकिचाउँदै बसिरहेका हुन्छन्, र तिनीहरूलाई अगाडिको मार्ग कसरी हिँड्ने थाहै हुँदैन। के यसको अर्थ तिनीहरूमा अझै पनि परमेश्‍वरको कामबारे साँचो ज्ञान छैन भन्ने होइन र? के परमेश्‍वरको काम र परमेश्‍वरद्वारा मान्छेलाई दिइने मुक्तिबारे सधैँ सन्देह राख्नेहरूसँग कुनै साँचो विश्‍वास हुन्छ र? सामान्यतया, जब कतिपय मानिसहरूलाई निराकरण र काटछाँट गर्न बाँकी हुन्छ र तिनीहरूले अझैपनि कुनै वाधा-व्यवधानको सामना गरेका हुँदैनन्, तिनीहरूलाई आफूले सत्यताको खोजी गर्नुपर्छ र आफ्‍नो विश्‍वासमा परमेश्‍वरको इच्‍छालाई सन्तुष्ट तुल्याउनुपर्छ भन्‍ने लाग्छ। तैपनि, तिनीहरूले अलिकति ठक्‍कर खाइसकेपछि वा कुनै कठिनाइ देखा परिसकेपछि, तिनीहरूको धोका दिने प्रकृति देखा पर्छ, जुन हेर्दा घृणास्पद देखिन्छ। पछि गएर, तिनीहरूले पनि घृणित महसुस गर्छन्, र अन्तिममा आफ्‍नै अन्त्यबारे यसो भन्दै निष्कर्ष निकाल्छन्, “मेरो लागि सबै समाप्त भयो! यदि म यस्तो गर्न सक्‍छु भने, के त्यसको अर्थ म सकिएँ भन्‍ने हुँदैन र? परमेश्‍वरले मलाई कहिल्यै पनि मुक्ति दिनुहुनेछैन।” धेरै मानिसहरू यही स्थितिमा छन्। सबैजना यस्तै छन् भनेर पनि भन्‍न सकिन्छ। मानिसहरूले किन आफैप्रति यस्तो निष्कर्ष निकाल्छन् त? तिनीहरूले अझैपनि मानवजातिलाई मुक्ति दिने परमेश्‍वरको अभिप्रायलाई बुझ्दैनन् भन्‍ने यसले प्रमाणित गर्छ। एकपटक मात्रै काटछाँट र निराकरणमा पर्दा पनि यसले तँलाई लामो समयसम्म नकारात्मकतामा लैजान सक्छ, र तैँले यसबाट आफूलाई बाहिर निकाल्नै नसक्‍ने हुन सक्छ, यहाँसम्म कि तैँले आफ्नो कर्तव्य पनि छोड्न सक्छस्; सानो घटनाले समेत तँलाई तर्साएर अबउप्रान्त सत्यता पछ्याउनबाट रोक्न र तँलाई त्यहीँ अड्काएर राख्‍न सक्छ। मानौँ, आफू त्रुटिविहीन र निष्खोट छु भन्‍ने अनुभव गर्दा मात्रै मानिसहरू आफ्नो पछ्याइमा जोसिला हुन्छन्, तर आफू अत्यन्तै भ्रष्ट भएको थाहा पाउँदा, तिनीहरूसँग सत्यताको पछि लागिरहने हृदय नै हुँदैन। धेरै मानिसहरूले निराशा र नकारात्मकताका यस्ता शब्‍दहरू बोलेका छन्, “अवश्य नै मेरो लागि सबै सकियो; परमेश्‍वरले मलाई मुक्ति दिनुहुने छैन। यदि परमेश्‍वरले मलाई क्षमा दिनुभयो भने पनि, मैले आफूलाई क्षमा दिन सक्दिन; म कहिल्यै पनि परिवर्तन हुन सक्दिनँ।” मानिसहरूले परमेश्‍वरको इच्‍छालाई बुझ्दैनन्, जसले तिनीहरूले अझैपनि उहाँको कामलाई जानेका छैनन् भन्‍ने देखाउँछ। वास्तवमा, मानिसहरूले आफ्ना सबै अनुभवहरूको दौरान कहिलेकाहीँ केही भ्रष्ट स्वभाव प्रकट गर्नु वा दूषित तरिकाले वा गैरजिम्मेवार ढङ्गले वा झाराटारुवा किसिमले वा बफादारीविना काम गर्नु स्वाभाविक कुरा हो। यस्तो हुनुको कारण मानिसहरूमा भ्रष्ट स्वभाव हुनु हो; यो अटुट नियम हो। यदि यी प्रकटीकरणहरू हुँदैनथे भने, तिनीहरूलाई किन पो भ्रष्ट मानवजाति भनिन्थ्यो र? यदि मानवजाति भ्रष्ट हुँदैनथ्यो भने, परमेश्‍वरले गर्नुहुने मुक्तिको कार्य पनि निरर्थक हुनेथ्यो। अब समस्या के हो भने, मानिसहरूले सत्यता नबुझ्ने हुनाले, तिनीहरू आफूलाई साँचो रूपमा नबुझ्‍ने भएकाले, र तिनीहरूले आफ्नै स्थिति स्पष्टसँग देख्न नसक्ने हुनाले, तिनीहरूलाई प्रकाश देखाउन र खुलासा र न्यायका वचनहरू बोलिदिन परमेश्‍वरको आवश्यकता पर्छ। अन्यथा, तिनीहरू चेतनाशून्य र मन्दबुद्धिकै रहनेछन्। यदि परमेश्‍वरले यसरी काम गर्नुनभएको भए, मानिसहरू कहिल्यै बदलिने थिएनन्। हरेक चरणमा तिमीहरूसामु आउने कठिनाइहरू जेसुकै भए पनि, म तिमीहरूसँग सत्यताबारे सङ्गति गर्ने नै छु, र तिमीहरूलाई स्पष्टता र मार्गदर्शन प्रदान गर्ने नै छु, र जबसम्म तिमीहरू सही मार्गमा प्रवेश गर्न सक्षम रहन्छौ, तबसम्म त्यो पर्याप्त नै रहनेछ। अन्यथा, मानिसहरू सधैँ चरमतातर्फ अघि बढ्नेछन्। तिनीहरू सधैँ निकासरहित बाटोतर्फ लाग्नेछन्, र त्यहाँबाट तिनीहरू अगाडि जाने कुनै बाटो हुनेछैन र हिँड्दाहिँड्दै तिनीहरूले आफैबारे कुनै निष्कर्ष निकाल्नेछन्। जब मानिसहरूले भर्खरै मात्र परमेश्‍वरको कार्य अनुभव गर्न थालेका हुन्छन्, त्यो बेला तिनीहरूले आफूलाई बुझेकै हुँदैनन्। धेरैपटक असफल र खुलासा भइसकेपछि, तिनीहरूले अन्ततः आफैबारे निष्कर्ष निकाल्छन्। तिनीहरूले भन्छन्: “म दियाबलस हुँ, म शैतान हुँ! मेरो लागि सबै कुरा सकिए। अब मैले मुक्ति पाउने कुनै मौका छैन। म मुक्तिबाट धेरै पर छु।" मानिसहरू वास्तवमा निकै कमजोर हुन्छन् र तिनीहरूलाई सम्हाल्न निकै कठिन हुन्छ, र हिँड्दाहिँड्दै तिनीहरू चरमतातर्फ अघि बढ्नेछन्। जब मानिसहरूले आफ्नो भ्रष्टता निकै गहिरो रहेको र आफू दियाबलस भएको देख्न सक्दैनन्, तब तिनीहरू अहङ्कारी र आत्मधर्मी बन्छन्; तिनीहरूलाई आफूले असङ्ख्य कठिनाइहरू झेलेको, आफू परमेश्‍वरलाई प्रेम गर्ने मान्छे रहेको, र स्वर्गको राज्यमा प्रवेश गर्न आफू योग्य रहेको भन्ने लाग्छ। तर जब मानिसहरूले आफ्नो भ्रष्टताको गहिराइ बुझ्छन्, र आफू मानव स्वरूपमा जिउने नगरेको, बरु दियाबलस एवं शैतान रहिरहेको महसुस गर्छन्, तब तिनीहरू निराशामा पुग्छन् र आशाहीन बन्छन्; अनि आफूलाई परमेश्‍वरले दोषी ठहर्‍याउनुपर्थ्यो, र खुलासा गरेर निकाल्दिनुपर्थ्यो भन्ने सोच्छन्। मानिसहरूले आफूलाई नबुझ्दा अहङ्कारी र आत्मधर्मी हुन्छन्, र जब आफूलाई बुझ्छन्, तिनीहरू निराशामा पुग्छन्। मानिसहरू यसरी नै कष्टप्रद र कठिन हुन्छन्। यदि तिनीहरूले सत्यता स्वीकार गर्न सके भने, यदि तिनीहरूले एक दिन परमेश्‍वरको इच्छा बुझ्न सके भने, तिनीहरूले यसो भन्नेछन्ः "मेरो भ्रष्टता सधैँ यति गहिरो थियो र अन्ततः मैले यसलाई पहिचान गरेको छु। भाग्यवश, परमेश्‍वरले मलाई मुक्ति दिनुभयो, र अब म प्रभावशाली जीवन देख्न सक्छु र जीवनको सही मार्ग हिँड्न सक्छु। अब परमेश्‍वरलाई कसरी धन्यवाद प्रकट गरूँ, मलाई थाहै छैन।" यो त सपनाबाट बिउँझेर प्रकाश देख्नुजस्तै हो। के तिनीहरूले महान्‌ मुक्ति पाएका छैनन् र? के तिनीहरूले परमेश्‍वरको स्तुति गर्नुपर्दैन र? कतिपय मानिसहरू मृत्यु नजिक हुँदा पनि आफूलाई बुझ्दैनन्; तिनीहरू अझै पनि अहङ्कारी नै हुन्छन् र तिनीहरूले तथ्यहरूको खुलासा स्वीकार गर्न सक्दैनन्। तिनीहरूलाई आफू निकै असल भएजस्तो लाग्छः "म एउटा असल व्यक्ति हुँ, मैले त्यस्तो कसरी गर्न सक्थेँ र?" यस्तो लाग्छ कि तिनीहरूलाई गलत आरोप लगाइएको छ। कतिपय मानिसहरूले वर्षौँसम्म परमेश्‍वरको कार्य अनुभव गरेका हुन्छन् तर अन्त्यमा तिनीहरूले अझै पनि आफ्नो प्रकृति बुझ्दैनन्। तिनीहरू सधैँ आफू असल मान्छे रहेको सोच्छन् र आफूले अन्योलको क्षणमा परेर गल्ती गरेको ठान्छन्, र तिनीहरू आजसम्‍म पनि आफू निकालिँदा समर्पित हुँदैनन्। यसप्रकारको व्यक्ति अति नै अहङ्कारी र अज्ञानी हुन्छ, र उसले सत्यता स्वीकार नै गर्दैन। यस्ताहरू कहिल्यै रूपान्तरित भएर मानव प्राणी बन्न सक्नेछैनन्। यसबाट तिमीहरूले थाहा पाउन सक्छौ कि मानिसहरूको प्रकृति परमेश्‍वरप्रति प्रतिरोधी र विश्‍वासघाती हुने भए पनि तिनीहरूको प्रकृतिमा भिन्नताहरू हुन्छन्। यसको लागि, मानिसहरूको प्रकृतिबारे एक गहन बुझाइ आवश्यक पर्छ।

मानिसहरूको प्रकृतिमा हामीले बुझ्नैपर्ने केही साझा विशेषताहरू हुन्छन्। सबै मानिसहरू परमेश्‍वरप्रति विश्‍वासघात गर्न सक्षम हुन्छन्—यो साझा विशेषता हो—तथापि, प्रत्येक व्यक्तिको आफ्नै महत्त्वपूर्ण कमजोरी हुन्छ। कोही मानिसहरू शक्ति मन पराउँछन्, कोही हैसियत मन पराउँछन्; कोही पैसालाई पुज्छन्, र कोहीचाहिँ भौतिक सुखलाई पुज्छन्। यी कुराहरू मानिसहरूको प्रकृतिमा हुने भिन्नताहरू हुन्। कति मानिसहरू परमेश्‍वरमा विश्‍वास गर्न थालेपछि धेरै कठिनाइहरू झेलेर पनि दह्रिलोसँग खडा हुन सक्छन् भने, कति अरू मानिसहरू थोरै कठिनाइ सामना गर्नुपर्दा पनि नकारात्मक हुन्छन्, गुनासो गर्छन् र दह्रिलोसँग खडा हुन असफल हुन्छन्। त्यसोभए यस्तो किन हुन्छ, जहाँ दुवैले परमेश्‍वरमा विश्‍वास गरिरहेका, र दुवैले परमेश्‍वरको वचन खानपिन गरिरहेका हुन्छन्, तर कुनै परिस्थिति आइपर्दा तिनीहरूको प्रतिक्रिया फरकफरक हुन्छ? यसले के दर्साउँछ भने, गहिरोसँग भ्रष्ट भएका मानिसहरू सबैमा शैतानको प्रकृति हुने भए पनि, तिनीहरूको मानवताको गुणस्तर फरकफरक हुन्छ। कति मानिसहरू सत्यताप्रति दिक्क मान्छन् र सत्यतालाई घृणा गर्छन्, तर अरू मानिसहरू सत्यतालाई प्रेम र स्वीकार गर्न सक्षम हुन्छन्। कति मानिसहरू देखाउने भ्रष्ट स्वभाव अधिक गम्भीर हुन्छ भने, अरूको कम गम्भीर हुन्छ। कति मानिसहरू अलि बढी दयालु हुन्छन्, र अरूचाहिँ धेरै क्रूर हुन्छन्। तर तिनीहरूका शब्द, व्यवहार र प्रकटीकरण फरकफरक भए पनि, तिनीहरूका भ्रष्ट स्वभावहरू उस्तै हुन्छन्; तिनीहरू सबै भ्रष्ट मानवहरू हुन्, तिनीहरू सबै शैतानकाहरू हुन्। यो तिनीहरूबीचको साझा विशेषता हो। व्यक्तिको प्रकृतिले ऊ को हो भनेर परिभाषित गर्छ। तर प्रकृतिको सन्दर्भमा व्यक्ति-व्यक्तिबीच समानता भए पनि, प्रत्येक व्यक्तिलाई उसको सारअनुसार अलगअलग व्यवहार गरिनुपर्छ। उदाहरणको लागि, दुष्ट कामवासना सबै मानिसहरूमा रहने साझा विशेषता हो। सबैमा यो कुरा हुन्छ र कसैले पनि यसलाई सजिलै हटाउन सक्दैन। तथापि, यसबारे केही मानिसहरूको विशेष बलियो झुकाव हुन्छ। जबजब यसप्रकारका मानिसहरूले विपरीतलिङ्गी संलग्न परीक्षा सामना गर्छन्, त्यसमा तिनीहरूले माथ खान्छन्। तिनीहरूको हृदय वशमा पर्छ र तिनीहरू प्रलोभनमा पर्छन्; तिनीहरू कुनै पनि समय अर्को व्यक्तिसँग भाग्न र परमेश्‍वरप्रति विश्‍वासघात गर्न तयार हुन्छन्। यसरी, यस्ता मानिसहरूमा दुष्ट प्रकृति हुन्छन् भनेर भन्न सकिन्छ। कतिपय मानिसहरूले जब यसप्रकारको कुरा सामना गर्छन्, तब तिनीहरूले केही कमजोरी देखाए पनि वा केही दुष्ट कामवासना प्रकट गरे पनि, तिनीहरूले सीमा नाघेर कुनै पनि काम गर्दैनन्। तिनीहरू आफूलाई संयमित राख्न र यसप्रकारको परिस्थितिबाट बच्न सक्षम हुन्छन्; तिनीहरू दैहिकता त्याग्न र प्रलोभनबाट परै बस्‍न सक्छन्। यसर्थ, तिनीहरूको प्रकृति दुष्ट छ भनेर भन्न सकिँदैन। मानिसहरू देहमा जिउँछन्, त्यसैले तिनीहरूमा दुष्ट कामवासना हुन्छ; तर कतिपय मानिसहरू स्वेच्छाचारी र उत्ताउला हुन्छन्, तिनीहरू कामवासनामै लिप्त हुन्छन् र मण्डलीको काममा बाधाव्यवधान ल्याउने कामहरूसमेत गर्छन्। तर कतिपय मानिसहरू यस्ता हुँदैनन्। तिनीहरू सत्यता पछ्याउन र सत्यताअनुसार काम गर्न सक्षम हुन्छन्, र तिनीहरू दैहिकता त्याग्न सक्छन्। हरेक मानिसमा देहको कामवासना भए पनि, तिनीहरू एकै प्रकारले व्यवहार गर्दैनन्। यसरी मानिसहरूका प्रकृति सारहरू भिन्नभिन्न हुन्छन्। कतिपय मानिसहरू पैसाको लालची हुन्छन्। तिनीहरूले पैसा वा राम्रा कुराहरू देख्नेबित्तिकै लिइहाल्न खोज्छन्। तिनीहरूमा यी कुराहरू हासिल गर्ने अत्यन्तै तीव्र चाहना हुन्छ। यी मानिसहरू प्रकृतिले नै लालची हुन्छन्। जुनसुकै भौतिक सम्पत्ति देखे पनि, त्यसको लालच गरिहाल्छन्, र तिनीहरूले परमेश्‍वरको भेटी चोर्ने वा दुरूपयोग गर्ने हिम्मतसमेत गर्छन्—तिनीहरूले लाखौँ वा करोडौँ रुपैयाँ समात्नेसमेत हिम्मत गर्छन्। जति धेरै पैसा हुन्छ, त्यति नै तिनीहरू साहसी बन्छन्। तिनीहरूमा परमेश्‍वरको डर मान्ने हृदय बिलकुलै हुँदैन। यो लालची प्रकृति हो। कतिपय मानिसहरूको विवेक मण्डलीको केही पैसा खर्च गरेपछि छटपटाउँछ। तिनीहरू तुरुन्तै परमेश्‍वरसामु घुँडा टेकेर प्रार्थना गर्छन्, तिनीहरूमा पश्‍चात्तापको आँसु हुन्छ र तिनीहरू परमेश्‍वरसँग क्षमा माग्छन्। तर हरेकमा भ्रष्ट स्वभाव र कमजोरी हुन्छ भन्दैमा त्यस्ता मानिसहरू पैसाको लालची हुन्छन् भनेर हामी भन्न सक्दैनौँ, र ती मानिसहरूले साँचो रूपमा पश्‍चात्ताप गर्न सक्नुले तिनीहरूको कार्य तिनीहरूमा रहेको भ्रष्ट स्वभावहरूको एक प्रकटीकरण मात्र थियो भन्ने प्रमाणित गर्छ। कतिपय मानिसहरू अरूप्रति आलोचनात्मक हुन्छन्। तिनीहरूले यसो भन्ने गर्छन्, "यो व्यक्तिले यसपटक मण्डलीको केही रुपैयाँ खर्च गरेको छ, अर्कोपटक त्यो हजारौँ रूपयाँ हुन सक्छ। ऊ पक्कै पनि भेटी चोर्ने व्यक्ति हो र उसलाई निकाल्‍नुपर्छ।" यस तरिकाले बोल्नु भनेको यसमा केही आलोचनात्मक प्रकृति हुनु हो। मानिसहरूमा भ्रष्ट स्वभाव हुन्छ, त्यसैले तिनीहरूले निश्‍चय नै भ्रष्टता प्रकट गर्नेछन् र कैयौँ खराब कामहरू गर्नेछन्। यो सामान्य कुरा हो, तर आफ्नो भ्रष्टता प्रकट गर्ने व्यक्ति दुष्ट प्रकृति भएको व्यक्तिसमान हुँदैन। यी दुई प्रकारका मानिसहरूले केही समान कामहरू गर्न सक्लान्, तर तिनीहरू प्रकृतिमा भिन्न हुन्छन्। उदाहरणको लागि, जब कुनै व्यक्ति सत्यता पछ्याउने मार्ग हिँड्दै इमानदार व्यक्ति बन्न खोज्छ, तब उसले समयसमयमा अवश्यै झुट, छल वा चलाखी प्रकट गर्छ, तर दियाबालसले झुट बोल्नु र छल गर्नु उसको प्रकृतिकै भाग हो र त्यसले जतिबेला पनि र जुनसुकै कुरामा झुट बोल्नेछ। यसमा, दुवैले ढँटुवा व्यवहार प्रदर्शित गर्न सक्ने भए पनि, दियाबलसको सार र सत्यता पछ्याउने व्यक्तिको सार मूलभूत रूपमा भिन्न हुन्छन्। त्यसकारण, इमानदार बन्‍न खोज्ने मानिसहरूलाई क्षणिक समय भ्रष्टता प्रकटीकरण गरेकै कारण दियाबलस र शैतान हुन् भनेर भन्नु उचित हुन्छ र? झुट बोल्ने वा अरूलाई छल्ने अपराध गर्नुको अर्थ तिनीहरू सधैँ झुट बोल्ने र अरूलाई छल्ने दियाबलसहरू हुन् नै भन्ने हुँदैन। मानिसहरूको प्रकृति सार एकै प्रकारको नहुने भएकोले, तिनीहरू सबैलाई हामी एउटै डालोमा हाल्न सक्दैनौँ। क्षणिक अपराध गर्ने व्यक्तिलाई दियाबलससँग तुलना गर्नु एकप्रकारको स्वेच्छाचारी आलोचना र निन्दा हो। यही कुराले मानिसहरूलाई सबभन्दा धेरै हानि गर्छ। यदि तँमा समझशक्ति छैन र तँ परिस्थितिहरूलाई स्पष्ट देख्न सकदैनस्‌ भने, तैँले आँखा चिम्लेर बोल्न वा अन्धाधुन्ध नियम लागू गर्नु हुँदैन, अन्यथा तैँले अरूलाई हानि पुर्‍याउनेछस्। आत्मिक बुझाइ नभएका तर नियमहरू पालना गर्न मनपराउने मानिसहरूले अन्य व्यक्तिहरूको आलोचना वा निन्दा गर्ने अधिक सम्भावना हुन्छ। सत्यता नबुझ्ने मानिसहरूले सिद्धान्तविना बोल्ने र काम गर्ने गर्छन्, अनि यसरी लापरवाही तरिकाले बोल्ने र स्वेच्छाचारी ढङ्गले अरूको आलोचना वा निन्दा गर्ने मानिसहरूले आफूलाई पनि र अरूलाई पनि फाइदा पुर्‍याउँदैनन्।

व्यक्ति परमेश्‍वरको इच्छाअनुरूप हुनको लागि उहाँप्रतिको विश्‍वासमा कुन लक्ष्यसम्म पुग्नुपर्छ भन्‍ने कुरा तिमीहरूलाई हृदयमा थाहै छैन। धेरै कम मानिसहरू मात्र परमेश्‍वरको मापदण्डहरूअनुसार उहाँमाथि पूर्ण विश्‍वास गर्न सक्षम हुन्छन्। तिमीहरूभित्र अत्यन्तै धेरै समस्याहरू छन्, तर सायद तिमीहरूले अहिलेसम्म महसुस गरेकै छैनौ र तिमीहरू अझैसम्म तीबारेमा स्पष्ट छैनौ। यसले तिमीहरूले अझै पनि सत्यता बुझेका छैनौ, तिमीहरू आत्मचिन्तन गर्न सक्दैनौ, तिमीहरूले अझैसम्म आफूभित्र आफ्नो प्रकृतिका विभिन्न विचार र पक्षहरू पत्ता लगाएको छैनौ र तिमीहरू अझै पनि ती कुराहरू विश्‍लेषण गर्न असक्षम छौ भन्ने देखाउँछ। कुनै दिन, जब तिमीहरूले धेरै प्रवचन सुनिसकेका हुन्छौ र जब तिमीहरूसँग अनुभव हुन्छ, तब तिमीहरूले सत्यता बुझ्नेछौ। त्यसपछि मात्र, तिमीहरू साँचो आत्मज्ञान पाउन सक्षम हुन्छौ। तिमीहरूले परमेश्‍वरमा साँचो रूपमा विश्‍वास गरेको भए पनि, तिमीहरूले अझै पनि आफ्नो भ्रष्ट स्वभावहरूबाट छुटकारा पाएका छैनौ, र तिमीहरूको प्रकृतिभित्र अझै पनि कैयौँ सतही कुराहरू छन्, र तिमीहरू अझै पनि राम्रो लुगा लगाउन र असल कुराहरूको आनन्द लिन मन पराउँछौ। जब कतिपय मानिसहरूले राम्रो कपडा लगाउँछन् वा राम्रो फोन भेट्छन्, तब तिनीहरूको बोलीको लवज फेरिन्छ; जब कतिपय महिलाहरूले अग्लो हिल भएको जुत्ता वा चप्पल लगाउँछन्, तब तिनीहरूको हिँड्ने तरिका बदलिन्छ, र त्यसपछि तिनीहरूलाई आफू को हुँ भन्ने पनि थाहा हुँदैन। जब मानिसहरूले आफ्नो हृदयभित्र के-कस्ता कुराहरू पाल्छन्, र तिनीहरूबाट यस्ता खराब, कुरूप र सतही कुराहरू प्रकटीकरण गराउने कस्तो प्रकृति हो भन्ने कुरा आउँछ, तब मानिसहरूले आफ्नै भ्रष्ट स्वभाव र आफ्नो प्रकृतिभित्र रहेका कुराहरू चिन्नुपर्ने हुन्छ। तर मानिसहरूले यी भ्रष्ट स्वभावहरू महसुस गर्नसक्ने भए पनि हल गर्नचाहिँ सक्दैनन्, तिनीहरूले आफ्नै इच्छाशक्तिकमा निर्भर रहेर यस्ता स्वभावहरू नियन्त्रित गर्न र बाहिर प्रकट हुनबाट रोक्न मात्र सक्छन्। मानिसहरूको अनुभव गहिरो हुँदै जाँदा, तिनीहरूको प्रकृति र सत्यताका सबै पक्षहरूको ज्ञान गहिरो हुँदै जाँदा र बिस्तारै परमेश्‍वरका मापदण्डहरू बुझेर त्यसमा प्रवेश गर्दैजाँदा, तिनीहरूका भ्रष्ट स्वभावहरू र तिनीहरूका प्रकृतिका पक्षहरू बिस्तारै बदलिन थाल्छन्। सुरुमा, तिनीहरूको आत्मज्ञान निकै सतही हुन्छ। तिनीहरूले आफ्ना भ्रष्ट स्वभावहरू स्विकार्न सक्छन्, तर सत्यता खोज्न र आफ्नो भ्रष्टताको सार चिन्न सक्दैनन्। केही ज्ञान प्राप्त गरेपछि, तिनीहरूले आफूलाई नियन्त्रित गर्न र कठा मेहनत गरेर देहसुख त्याग्‍न र नतिजाहरू हासिल गर्न् चाहन्छन्, तर तिनीहरूको प्रयास व्यर्थ हुन जान्छ र तिनीहरू अझै पनि समस्याको मूलजडसम्म पुग्न सक्दैनन्। पछि गएर, जब तिनीहरूले सत्यतालाई साँचो रूपमा बुझ्छन् र जब आफ्नो भ्रष्ट स्वभावलाई राम्रोसँग चिन्छन्, तिनीहरूले आफैलाई घृणा गर्न थाल्छन्। त्यसबेला, देहसुख त्याग्नको लागि तिनीहरूले धेरै प्रयास लगाइरहनु पर्दैन, तिनीहरूले सक्रिय भएर सत्यता अभ्यास गर्न र सिद्धान्तहरूअनुसार कार्य गर्न सक्छन्। कहिलेकाहीँ, तिनीहरूले पूर्ण रूपमा सत्यता बुझ्न नसके पनि, कम्तीमा तिनीहरूले आफ्नो विवेक र समझको आधारमा काम गर्न सक्छन्। मानिसहरूले पहिलोपटक परमेश्‍वरका वचनहरू अनुभव गर्न थाल्दा, तिनीहरू सबैले कठिनाइ सामना गर्छन्; किनभने तिनीहरूले सत्यता बुझ्दैनन् र सिद्धान्तहरूलाई आधार बनाउन जान्दैनन्, तिनीहरू सधैँ यो कुरा वा त्यो कुरा कसरी गर्ने भनेर सोधिरहन्छन् र तिनीहरूले नियमहरू मात्र पालना गर्न सक्छन्। यसबाहेक, मानिसहरू सधैँ नकारात्मक स्थितिहरूबाट बाधित हुन्छन् र कहिलेकाहीँ तिनीहरूसँग अगाडि बढ्ने कुनै मार्ग नै हुँदैन। जहाँसम्‍म नकारात्मक स्थितिहरूको सवाल छ, यदि ती स्थितिहरू सङ्गतिद्वारा हल गर्न सकिने खालका छन् भने, मानिसहरूले सङ्गति गरेरै ती स्थितिहरू हल गर्नुपर्छ। सङ्गति गरेर हल गर्न नसकिने नकारात्मक स्थितिहरूलाई भने तैँले बेवास्ता गर्न सक्छस्। बरु त्यसको साटो, तैँले सामान्य रूपमा अभ्यास र प्रवेश गर्ने कुरामा ध्यान केन्द्रित गर्नुपर्छ र सत्यताबारे अझ धेरै सङ्गति गर्नुपर्छ। एक दिन, जब तैँले स्पष्टसँग सत्यता बुझ्छस् र जब तैँले धेरै कुराहरूको भित्री वास्तविकता देख्छस्, तब तेरो नकारात्मक स्थितिहरू स्वभाविक रूपमै हराउँदै जानेछन्। के तिमीहरूका पुराना, नकारात्मक स्थितिहरू पहिल्यै हराइसकेका छैनन् र? कम्तीमा पनि, तिमीहरूले ती कुराहरू पहिलेभन्दा धेरै कम अनुभव गर्दछौ। बस मेहनतपूर्वक सत्यता पछ्याउने कुरामा ध्यान केन्द्रित गर, अनि तिमीहरूले सबै समस्याहरू समाधान गर्न सक्नेछौ। अनि, तिमीहरू आफ्ना समस्याहरू समाधान गर्न सक्ने भएपछि, तिमीहरूले प्रगति गरेका हुनेछौ र तिमीहरूको वृद्धिविकास भएको हुनेछ। जब मानिसहरूले जीवनसम्‍बन्धी तिनीहरूको दृष्टिकोण, र तिनीहरूको अस्तित्वको अर्थ र आधार पूर्ण रूपमा परिवर्तन भइञ्‍जेल अनुभव गर्छन्, जब तिनीहरू आफ्‍ना हड्डीहरूसमेत परिवर्तन गरेर अर्कै व्यक्ति बनेका हुन्छन्, के यो अद्‌भुत हुँदैन र? यो निकै ठूलो परिवर्तन, पृथ्वी हल्‍लाउने परिवर्तन हो। जब तँ संसारको ख्याति, लाभ, हैसियत, पैसा, सुख-चैन, शक्ति र वैभवप्रति चासो नराख्‍ने बन्छस्, र तिनलाई सहजै त्याग्‍न सक्छस्, तब मात्रै तँमा मानवको जस्तो स्वरूप हुन्छ। अन्तिममा परमेश्‍वरद्वारा पूर्ण तुल्याइनेहरू यस्तै मानिसहरूको समूह हो; तिनीहरू सत्यताका लागि जिउँछन्, परमेश्‍वरको लागि जिउँछन्, र जुन कुरा न्यायी छ त्यसैको लागि जिउँछन्। यो साँचो मानवको स्वरूप हो।

कतिपय मानिसहरूले सोध्नेछन्, "मानव प्राणी वास्तवमा के हो?" आजकलका कुनै पनि मानिसहरू मानव प्राणी होइनन्। यदि तिनीहरू मानव प्राणी होइनन् भने, तिनीहरू के हुन् त? तिमीहरू तिनीहरूलाई जनावर, पशु, शैतान वा दियाबलस भन्न सक्नेछौ; जे भए पनि, तिनीहरू मानव छालाको आवरणभित्र मात्र छन्, तर तिनीहरूलाई मानव प्राणी भन्न सकिँदैन, किनभने तिनीहरूमा सामान्य मानवता छैन। तिनीहरूलाई जनावर भन्दा केही ठीक होला, तर मानिसहरूसँग भाषा, दिमाग र सोचहरू भएकोले, र तिनीहरू विज्ञान र निर्माणका काममा संलग्न हुन सक्‍ने हुनाले, तिनीहरूलाई उच्चकोटिको जनावरको रूपमा सूचीबद्ध गर्न सकिन्छ। तर मानिसहरू शैतानद्वारा निकै गहिरोसँग भ्रष्ट पारिएका छन्, तिनीहरूले धेरै पहिले नै आफ्नो विवेक र समझ गुमाइसकेका छन्, र तिनीहरू परमेश्‍वरप्रति बिलकुलै समर्पित हुने वा परमेश्‍वरको डर मान्‍ने गर्दैनन्। तिनीहरूलाई दियाबलस र शैतान भन्नु सबै प्रकारले जायज छ। तिनीहरूको प्रकृति शैतानको भएकोले र तिनीहरूले शैतानी स्वभाव प्रकट गर्ने र शैतानी दृष्टिकोण व्यक्त गर्ने भएकाले, तिनीहरूलाई दियाबलस एवं शैतान भन्नु अधिक उचित हुन्छ। मानिसहरू अति गहिरोसँग भ्रष्ट भइसकेका छन् र तिनीहरूमा मानव स्वरूप नै छैन। तिनीहरू पशु र जनावरजस्तै छन्, तिनीहरू दियाबलसहरू हुन्। अहिले मानिसहरू एउटा वा अर्को कुनै वस्तु होइनन्, तिनीहरू न त मानव प्राणीसँग मिल्दाजुल्दा छन्, न त पिशाचहरूसँग नै मिल्दाजुल्दा छन्, र तिनीहरूमा साँचो मानव स्वरूप नै छैन। लामो समयदेखिका केही विश्‍वासीहरूले धेरै वर्षको अनुभवपश्‍चात परमेश्‍वरसँग केही घनिष्ठता प्राप्त गर्छन् र थोरैबहुत रूपमा परमेश्‍वरलाई बुझ्न सक्छन्, अनि तिनीहरूले थोरबहुत रूपमा परमेश्‍वरले चिन्ता गर्नुहुने कुराहरूबारे चिन्ता गर्छन् र थोरबहुत रूपमा परमेश्‍वरले सोच्‍नुहुने कुराहरूबारे सोच्छन्—यसको अर्थ तिनीहरूमा केही मानव स्वरूप छ र तिनीहरू आधा-स्वरूपका छन्। नयाँ विश्‍वासीहरूले अझैसम्म सजाय र न्याय, वा त्यति धेरै काटछाँट र निराकरण भोगेका हुँदैनन्, तिनीहरूले सत्यताबारे पनि धेरै सुनेका हुँदैनन्, र तिनीहरूले बस परमेश्‍वरका वचनहरू पढेका हुन्छन्, तर तिनीहरूसँग कुनै साँचो अनुभव हुँदैन। परिणामस्वरूप, तिनीहरू धेरै पछि परेका हुन्छन्। व्यक्तिको अनुभवको गहिराइले नै तिनीहरू कति परिवर्तन हुन्छन् भन्ने कुरा निर्धारित गर्छ। तैँले जति कम परमेश्‍वरका वचनहरू अनुभव गर्छस्, त्यति नै कम सत्यता बुझ्छस्। यदि तँसँग कुनै पनि अनुभव नै छैन भने, तँ ठ्याक्कै जीवित शैतान हुन्छस्, र तँ दियाबलस हुन्छस्, यो कुरा सरल र स्पष्ट छ। के तँ यो कुरामा विश्‍वास गर्छस्? तैँले एक दिन ती वचनहरू बुझ्नेछस्। के अहिले कुनै असल मानिसहरू छन् त? यदि मानिसहरूसँग मानव स्वरूप नै छैन भने, हामी तिनीहरूलाई कसरी मानव प्राणी भन्न सक्छौँ र? तिनीहरूलाई असल मानिसहरू त झनै भन्न सक्दैनौँ। तिनीहरूसँग मानव खोल मात्र हुन्छ, तर तिनीहरूमा मानव सार हुँदैन, त्यसैले तिनीहरूलाई मानव खोल अओढेका पशुहरू भन्दा कुनै अतिशयोक्ति हुँदैन। यदि कोही परमेश्‍वरको कार्य अनुभव गरेर मानव स्वरूप भएको व्यक्ति बन्न चाहन्छ भने, उसले परमेश्‍वरका वचनहरूको प्रकटीकरण, सजाय र न्याय अनुभव गर्नैपर्छ, तब मात्र उसले अन्ततः परिवर्तन हासिल गर्न सक्छ। यही नै मार्ग हो; यदि परमेश्‍वरले यस्तो नगर्नुभएको भए, मानिसहरू परिवर्तन हुन सक्दैनथे। परमेश्‍वरले बिस्तारै-बिस्तारै यसरी नै काम गर्नुपर्छ। मानिसहरूले न्याय र सजाय अनुभव गर्नुपर्छ, तिनीहरूलाई निरन्तर काटछाँट र निराकरण गरिनुपर्छ, अनि तिनीहरूले भ्रष्ट स्वभावहरू देखाउने तरिकाहरू खुलासा गरिनुपर्छ। मानिसहरूले आत्मचिन्त गर्न र सत्यता बुझ्न सकेमा मात्र सही मार्ग हिँड्न सक्छन्। केही समयसम्मको अनुभवपछि र केही सत्यता बुझेपछि मात्र, मानिसहरू दह्रिलो गरी खडा हुने केही निश्‍चयता हुन्छ। मैले देखिरहेको छु, तिमीहरू अझै पनि कदमा निकै साना छौ, तिमीहरू थोरै मात्र सत्यता बुझ्छौ, र तिमीहरू पर्याप्त रूपमा कर्तव्य निर्वाह गर्न सक्दैनौ। तिमीहरू कर्तव्यमा निकै सक्रिय रूपमा व्यस्त भएको देखिए पनि, वास्तविकतामा तिमीहरू सबैजना खतराको बिन्दुमा छौ। तिमीहरूमा कुनै सत्यता वास्तविकता रहेको म देख्दिनँ, र तिमीहरू सत्यता पछ्याउने मानिसहरू हौ होइनौ भनेर भन्न कठिन छ। यसले तिमीहरूलाई ठूलो खतरामा पार्छ। मैले यस्ता वचनहरू धेरैपटक बोलेको छु, तर धेरै मानिसहरूले यी वचनहरूको अर्थ नै बुझ्दैनन्। कतिपय मानिसहरू भन्छन्ः "अहिले परमेश्‍वरमाथिको मेरो विश्‍वासमा मसँग यति धेरै उत्साह छ कि मैले ठक्कर खाने पनि छैन वा मेरो बाटो भुल्ने पनि छैन। परमेश्‍वरले ममाथि यति अनुग्रहपूर्वक व्यवहार गर्नुहुन्छ कि मलाई कुनै पनि खतरा नै छैन।" परमेश्‍वरले हरेक व्यक्तिलाई अनुग्रहपूर्वक व्यवहार गर्नुहुन्छ र तिनीहरूलाई रक्षा गर्नुहुन्छ, तर तँ सत्यता वास्तविकतामा प्रवेश गरेको छैनस्, त्यसैले तँ स्वभाविक रूपमै खतरामा छस्। परीक्षाहरू सामना गर्दा, के तैँले दह्रिलो गरी खडा हुनसक्ने ग्यारेन्टी गर्न सक्छस्? कुनै पनि व्यक्तिले यसप्रकारको ग्यारेन्टी दिने साहस गर्दैन। धेरै मानिसहरू केही शब्द र धर्मसिद्धान्तहरूबारे बोल्न मात्र सक्छन्। यसले तिनीहरू सत्यता बुझ्छन् भन्ने अर्थ दिँदैन र निश्‍चय नै  यसले तिनीहरूमा वास्तविक कद छ भन्ने अर्थ पनि दिँदैन, तैपनि तिनीहरू यी सबै आफूले लगभग हासिल गरिसकेको सोच्छन्। यदि कुनै व्यक्तिले यस्तो कुरा गर्न सक्छ भने, यसले ऊ धेरै पछि रहेको देखाउँछ। सत्यता वास्तविकता नहुने हरेक व्यक्ति खतराको बिन्दुमा जिइरहेका हुन्छन्। यो बिलकुलै साँचो कुरा हो।

अंश ४८

परमेश्‍वरमा विश्‍वास गर्ने मानिसहरूमध्ये कस्तो प्रकारको व्यक्तिले मुक्ति पाउने सम्भावना सबभन्दा कम हुन्छ, र कस्तो प्रकारको प्रकृतिले विनाशतर्फ डोर्‍याउने सम्भावना सबभन्दा धेरै हुन्छ? यो कुरा के तिमीहरू स्पष्ट देख्न सक्छौ? कुनै व्यक्ति चाहे अगुवा होस् वा अनुयायी, उसको सामान्य प्रकृति कस्तो हुन्छ? मानव प्रकृतिभित्र हुने साझा तत्व भनेको परमेश्‍वरप्रतिको विश्‍वासघात हो; हरेक व्यक्तिले परमेश्‍वरप्रति विश्‍वासघात गर्न सक्छ। यो परमेश्‍वरप्रतिको विश्‍वासघात भनेको के हो? यसको प्रकटीकरण कस्तो हुन्छ? के परमेश्‍वरमा विश्‍वास गर्न छोड्नेहरूले मात्र उहाँप्रति विश्‍वासघात गर्ने हुन्? मानिसहरूले मान्छेको सार के हो भन्ने बुझ्‍नुपर्छ र यसको जड समात्नुपर्छ। तेरो रिसका आवेगहरू, खोटहरू, खराब बानीहरू र लालनपालनको कमी सबै सतही पक्षहरू हुन्। यदि तँ सधैँ यस्ता मामुली कुराहरूमा टाँसिइरहन्छस्, जथाभाबी नियमहरू लागू गर्छस् र आवश्यक कुराहरू बुझ्न असफल हुन्छस्, र आफ्नो प्रकृतिका अन्तर्निहित कुराहरू र तेरो भ्रष्ट स्वभाव समाधान नगरी छोड्छस् भने, तँ अन्ततः अझै पनि पथभ्रष्ट नै हुनेछस् र तैँले परमेश्‍वरको प्रतिरोध गरिछोड्नेछस्। मानिसहरूले कुनै पनि समय र कुनै पनि ठाउँमा परमेश्‍वरप्रति विश्‍वासघात गर्न सक्छन्—यो एउटा गम्भीर समस्या हो। सायद केही समयको लागि तँसँग परमेश्‍वरलाई प्रेम गर्ने हृदय हुन सक्ला, तँ उत्साहित भएर आफूलाई अर्पित गर्न सक्लास् र केही भक्तिसाथ कर्तव्य निर्वाह गर्न सक्लास्; वा यो अवधिमा तँमा एकदमै सामान्य समझ र विवेक हुन सक्ला, तर मानिसहरू अस्थिर र चञ्चल नै हुन्छन्, र एउटै मात्रै घटनाले कुनै पनि क्षण कुनै पनि ठाउँमा तिनीहरूलाई परमेश्‍वरप्रति प्रतिरोध र विश्‍वासघात गराउन सक्छ। उदाहरणको लागि, कसैसँग एकदमै सामान्य समझ हुन सक्छ, पवित्र आत्माको काम हुन सक्छ, अनि व्यवहारिक अनुभव, बोझको बोध र कर्तव्यनिर्वाहप्रति भक्तिभाव हुन सक्छ, तर जब तिनीहरूको विश्‍वास एकदमै मजबुत भइरहेकको हुन्छ, ठीक त्यही बेला परमेश्‍वरको घरले तिनीहरूले आराधना गर्ने ख्रीष्टविरोधीलाई निष्कासित गर्छ, अनि तिनीहरूमा धारणाहरू पैदा हुन थाल्छन्। तिनीहरू तुरुन्तै नकारात्मक हुन्छन्, र तिनीहरूले आफ्नो कामप्रतिको उत्साह गुमाउँछन्, लापरवाही र झाराटारुवा किसिमले कर्तव्य निर्वाह गर्छन्, अबउप्रान्त प्रार्थना गर्न चाहँदैनन्, र यसो भन्दै गुनासो गर्छन्, "प्रार्थना किन गर्ने? यदि त्यस्तो असल व्यक्ति पनि निष्कासित हुन सक्छ भने, मुक्ति कसले पाउन सक्छ र? परमेश्‍वरले मानिसहरूप्रति यस्तो व्यवहार गर्न हुँदैन!" तिनीहरूका यी शब्दहरूको प्रकृति कस्तो छ? एउटा मात्र घटना तिनीहरूको चाहनासँग मेल नखाँदा, तिनीहरू परमेश्‍वबारे निष्कर्ष निकालिहाल्छन्। के यो परमेश्‍वरप्रतिको विश्‍वासघातको प्रकटीकरण होइन र? मानिसहरू पथभ्रष्ट भई कुनै पनि समय कुनै पनि ठाउँमा परमेश्‍वरबाट टाढा जान सक्छन्; केही परिस्थिति सामना गर्नेबित्तिकै परमेश्‍वरप्रति धारणाहरू बनाउने र परमेश्‍वरको आलोचना र निन्दा गर्ने हुन सक्छन्—के यो परमेश्‍वरप्रतिको विश्‍वासघातको प्रकटीकरण होइन र? यो निकै ठूलो कुरा हो। तँलाई अहिले लाग्‍न सक्छ कि तँसँग परमेश्‍वरबारे कुनै पनि धारणा छैन र तँ उहाँप्रति समर्पित हुन सक्छस्, तर यदि तैँले कुनै गल्ती गरिस् र तँ अकस्मात्‌ कठोर काटछाँट र निराकरणमा परिस् भने, के तँ अझै पनि समर्पित हुन सक्नेछस् त? समाधानको लागि सत्यता खोज्न सक्‍नेछस्? यदि तँ समर्पित हुन वा तेरो विद्रोही भावना समाधान गर्न सत्यता खोज्न सक्दैनस् भने, तैँले अझै पनि परमेश्‍वरप्रति विश्‍वासघात गर्ने सम्भावना छ। तैँले वास्तवमा "म परमेश्‍वरमा अबउप्रान्त विश्‍वास गर्दिनँ।" भनेर नभनेको हुन सक्छ, तर त्यो क्षण तेरो हृदयले पहिल्यै उहाँप्रति विश्‍वासघात गरिसकेको हुन्छ। तैँले मानव प्रकृति वास्तवमा के हो भनेर स्पष्ट बुझ्नुपर्छ। के यो प्रकृतिको सार विश्‍वासघात होइन र? अत्यन्तै थोरै मानिसहरूले मात्र मान्छेको प्रकृति सार स्पष्ट देख्न सक्छन्। निःसन्देह नै, कतिपय मानिसहरूमा थोरै विवेक र तुलनात्मक रूपमा अलि असल मानवता हुन्छ, जबकि अरूहरूमा कुनै मानवता हुँदैन, तर कसैको मानवता असल होस् वा खराब, वा तिनीहरूको क्षमता राम्रो होस् वा कमजोर, त्यसमा रहने साझा कुरा यो हो कि तिनीहरू सबैले परमेश्‍वरप्रति विश्‍वासघात गर्न सक्छन्। मानव प्रकृति सारभूत रूपमा परमेश्‍वरप्रति विश्‍वासघात गर्ने खालको हुन्छ। तिमीहरूले विगतमा सोच्ने गर्थ्यौ, "शैतानद्वारा भ्रष्ट पारिएका मानवहरू प्रकृतिले नै परमेश्‍वरप्रति विश्‍वासघाती हुने भएकाले, यसमा मैले गर्नसक्ने केही छैन, बरु म क्रमिक रूपमा परिवर्तन हुन सक्छु।" के तिमीहरू अहिले पनि यसरी नै सोच्छौ? त्यसोभए मलाई भन त, भ्रष्ट नपारिईकन पनि कसैले परमेश्‍वरप्रति विश्‍वासघात गर्न सक्छ? भ्रष्ट नपारिईकन पनि मानिसहरूले अझै परमेश्‍वरप्रति विश्‍वासघात गर्न सक्छन्। जब परमेश्‍वरले मानवको सृष्टि गर्नुभयो, उहाँले तिनीहरूलाई स्वतन्त्र इच्छा दिनुभयो। मानवहरू विशेष रूपले कमजोर हुन्छन्; तिनीहरूमा परमेश्‍वरनजिक आउने र "परमेश्‍वर हाम्रो सृष्टिकर्ता हुनुहुन्छ, र हामी सृष्टि गरिएका प्राणी हौँ" भन्ने अन्तर्निहित चाहना हुँदैन। मानिसहरूमा यस्तो कुनै पनि अवधारणा हुँदैन। स्वाभाविक रूपमै तिनीहरूमा सत्यता हुँदैन, न त तिनीहरूभित्र परमेश्‍वरलाई आराधना गर्ने कुरासँग सम्बन्धित कुनै कुरा नै हुन्छ। परमेश्‍वरले मानिसहरूलाई स्वतन्त्र इच्छा दिनुभयो, तिनीहरूलाई सोच्‍न दिनुभयो, तर मानिसहरू सत्यता स्विकार्दैनन्, परमेश्‍वरलाई बिलकुलै चिन्दैनन्, र उहाँको आज्ञापालन र आराधना कसरी गर्ने भनेर बुझ्दैनन्। यी कुराहरू मानिसहरूमा पाइँदैन, त्यसैले भ्रष्ट नपारिईकन पनि तैँले अझै परमेश्‍वरप्रति विश्‍वासघात गर्न सक्छस्। अनि, तैँले परमेश्‍वरप्रति विश्‍वासघात गर्न सक्छस् भनेर किन भन्‍ने त? जब शैतान तँलाई लोभ्याउन आउँछ, तैँले शैतानलाई पछ्याउँछस् र परमेश्‍वरप्रति विश्‍वासघात गर्छस्। तै परमेश्‍वरबाट सृष्टि गरिएको होस् तर उहाँलाई नै पछ्याउँदैनस्, बरु शैतानलाई पछ्याउँछस्—के यसले तँलाई विश्‍वासघाती बनाउँदैन र? परिभाषाअनुसार विश्‍वासघाती भनेको विश्‍वासघात गर्ने व्यक्ति हो। के तैँले यसको सार पूर्ण रूपमा बुझ्छस्? तसर्थ, मानिसहरूले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छन्। मानिसहरूले तब मात्र परमेश्‍वरप्रति विश्‍वासघात गर्दैनन्, जब तिनीहरू पूर्ण रूपमा परमेश्‍वरको राज्य र उहाँको प्रकाशमा रहन्छन्, जब शैतानसँग सम्बन्धित सबै कुराहरू नष्ट गरिएको हुन्छ र जब तिनीहरूलाई पाप गर्न लोभ्याउने वा प्रेरित गर्ने कुनै कुरा बाँकी रहँदैन। यदि अझै पनि मानिसहरूलाई पाप गर्न प्रेरित गर्ने कुनै कुरा छ भने, तिनीहरूले अझै पनि परमेश्‍वरप्रति विश्‍वासघात गर्न सक्नेछन्। तसर्थ, मानव बेकारको वस्तु हो। तैँले केही शब्द र धर्मसिद्धान्त फलाक्न सक्ने भएकोले तँलाई लाग्‍न सक्छ कि तैँले केही सत्यता बुझ्छस् र परमेश्‍वरप्रति विश्‍वासघात गर्न सक्दैनस्, तँलाई कम्तीमा पनि—सुनचाँदी नभए पनि—माटाका भाँडाभन्दा अधिक मूल्यवान्‌, तामा वा फलाम मानिनुपर्छ, तर तैँले आफूलाई ज्यादा महत्त्व दिँदै छस्। के तँलाई थाहा छ, मानवहरू वास्तवमा के हुन्? मानिसहरूले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छन्, तिनीहरू एक पैसाका पनि छैनन्; ठ्याक्‍कै त्यस्तै, जस्तो परमेश्‍वरले भन्नुभएको छ: मानवहरू पशुहरू हुन्, बेकारका दुरात्माहरू हुन्। तर हृदयमा मानिसहरूले यसरी सोच्दैनन्। तिनीहरू यस्तो सोच्छन्, "मलाई लाग्दैन म बेकारको दुरात्मा हुँ! म यो मामिला किन स्पष्ट देख्न सक्दिनँ? मलाई कसरी यो अनुभव हुन नसकेको हो? परमेश्‍वरमाथिको मेरो विश्‍वास साँचो छ; मसँग आस्था छ, त्यसैले म परमेश्‍वरप्रति विश्‍वासघात गर्न सक्दिनँ। परमेश्‍वरका सबै वचनहरू सत्यता हुन्, तर मैले 'मानिसहरूले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छन्' भन्‍ने वाक्यांश बुझ्न सकिरहेको छैनँ। मैले पहिल्यै परमेश्‍वरको प्रेम देखेको छु; म उहाँप्रति कुनै पनि समय कहिल्यै विश्‍वासघात गर्न सक्दिनँ।" मानिसहरूले हृदयमा सोच्ने कुरा यही हो, तर परमेश्‍वरका वचनहरू तथ्य हुन्, ती हावामा बोलिएका होइनन्। तिमीहरूसामु हरकुरा स्पष्ट पारिन्छ, तिमीहरूलाई पूर्ण विश्‍वस्त तुल्याइन्छ; यसरी मात्र तैँले आफ्नो भ्रष्टता पहिचान गर्न र विश्‍वासघातको समस्या समाधान गर्न सक्छस्। राज्यमा कुनै पनि विश्‍वासघात हुनेछैन; जब मानिसहरू परमेश्‍वरको प्रभुत्वमा रहन्छन् र शैतानको नियन्त्रणमा हुँदैनन्, तब तिनीहरू साँचो रूपमा स्वतन्त्र हुन्छन्। त्यसपछि, परमेश्‍वरप्रति विश्‍वासघात हुनेबारे चिन्ता गर्नुपर्नेछैन; यस्तो चिन्ता अनावश्यक र सतही हुनेछ। भविष्यमा, तिमीहरूभित्र परमेश्‍वरप्रति विश्‍वासघात गर्ने केही छैन भनेर घोषित गरिन सक्छ, तर अहिले यस्तो अवस्था छैन। मानिसहरूमा भ्रष्ट स्वभाव भएकोले, तिनीहरूले कुनै पनि समय परमेश्‍वरप्रति विश्‍वासघात गर्न सक्छन्। केही परिस्थितिहरूको उपस्थितिले विश्‍वासघाततर्फ डोर्‍याउने र केही परिस्थिति वा दबाबविना तैँले परमेश्‍वरप्रति विश्‍वासघात नगर्ने भन्ने होइन—दबाबविना पनि तैँले उहाँप्रति विश्‍वासघात गर्न सक्छस्। यो मान्छेको भ्रष्ट सारको समस्या हो, मान्छेको प्रकृतिको समस्या हो। तैँले अहिले केही पनि नसोचिरहेको वा नगरिरहेको भए पनि, तेरो प्रकृतिको वास्तविकता साँच्‍चै नै अस्तित्वमा रहेको हुन्छ, र यसलाई कसैले पनि मेटाउन सक्दैन। तँभित्र परमेश्‍वरप्रति विश्‍वासघात गर्ने प्रकृति भएकोले, उहाँ तेरो हृदयमा हुनुहुन्न; तेरो हृदयको गहिराइमा परमेश्‍वरको लागि कुनै ठाउँ छैन र त्यहाँ सत्यता पनि छैन; तसर्थ, तैले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छस्। स्वर्गदूतहरूचाहिँ फरक हुन्छन्, तिनीहरूमा परमेश्‍वरको स्वभाव वा सार नभए पनि तिनीहरूलाई परमेश्‍वरले उहाँकै सेवाको लागि, र उहाँका आदेशहरू सबैतिर पुर्‍याउनको लागि सृष्टि गर्नुभएको हुनाले, तिनीहरूले पूर्ण रूपमा उहाँको आज्ञपालन गर्न सक्छन्। तिनीहरू पूर्ण रूपमा परमेश्‍वरका हुन्। मानवको हकमा भने, परमेश्‍वरले तिनीहरूलाई पृथ्वीमा जिऊन् भनेर सृष्टि गर्नुभएको हो, तिनीहरूलाई उहाँको आराधना गर्ने क्षमता दिनुभएको छैन। तसर्थ, मानवले परमेश्‍वरप्रति विश्‍वासघात र प्रतिरोध गर्न सक्छ। यसले यो प्रमाणित गर्छ कि मानवलाई जोकसैले प्रयोग गर्न र लोभ्याउन सक्छ; तिनीहरूको आफ्नै सार्वभौमिकता हुँदैन। मानवहरू त्यस्तै प्राणीहरू हुन्, जो पूरै मर्यादाहीन र बेकारका छन्!

परमेश्‍वरले मान्छेको विश्‍वासघाती प्रकृति खुलासा गर्नुहुन्छ ताकि मानिसहरूले यो विषय र आफूबारे साँचो बुझाइ हासिल गर्न सकून्, र ताकि मानिसहरू बदलिन सुरु गर्न सकून् र यस पक्षबाट अभ्यासका मार्गहरू खोज्ने प्रयास गर्न सकून्, र कुन कुरामा तिनीहरूले परमेश्‍वरप्रति विश्‍वासघात गर्न सक्छन् र परमेश्‍वरप्रति विश्‍वासघात गराउने आफूमा कस्ता भ्रष्ट स्वभावहरू छन् भनेर बुझ्न सकून्। जब तँ आफूले विभिन्न पक्षहरूमा परमेश्‍वरविरुद्ध विद्रोह नगर्ने र अधिकांश पक्षहरूमा उहाँप्रति विश्‍वासघात नगर्ने बिन्दुमा पुग्छस्, अनि जब तँ आफ्नो जीवनको यात्राको अन्त्यमा आइपुग्छस्, अर्थात् परमेश्‍वरको काम समाप्त हुने क्षणसम्‍म आइपुग्छस्, तब भविष्यमा परमेश्‍वरप्रति विश्‍वासघात गर्छु गर्दिनँ भन्नेबारे तैँले चिन्ता गर्नुपर्ने आवश्यकता हुँदैन। म किन यो भन्दै छु? मानिसहरू शैतानद्धारा भ्रष्ट पारिनुअघि, शैतानले लोभ्याउँदा तिनीहरूले परमेश्‍वरप्रति विश्‍वासघात गर्न सक्थे। जब शैतान नै नष्ट भएको हुन्छ, के मानिसहरूले परमेश्‍वरप्रति विश्‍वासघात गर्न बन्द गर्नेछैनन् र? त्यो समय अझै पनि आइसकेको छैन। मानिसहरूभित्र अझै पनि शैतानको भ्रष्ट स्वभाव छ, जसले गर्दा तिनीहरूले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छन्। जब तैँले जीवनलाई निश्‍चित चरणसम्म अनुभव गरिसकेको हुन्छस्, र जहाँ तैँले परमेश्‍वरप्रति प्रतिरोध र विश्‍वासघात गर्ने सबै विचार, धारणा र कल्पना त्यागिसकेको हुन्छस्; जब तैँले सत्यता बुझेको हुन्छस्, जब तेरो हृदयमा धेरै सकारात्मक कुराहरू हुनेछन्; जब तैँले आफूलाई नियन्त्रण गर्न र आफ्ना कार्यहरूको मालिक बन्न सक्नेछस्; र जब तैँले अबउप्रान्त अधिकांश परिस्थितिहरूमा परमेश्‍वरप्रति कुनै विश्‍वासघात गर्नेछैनस्, तब शैतान नष्ट भएपछि तँ पूर्ण रूपमा परिवर्तन हुनेछस्। वर्तमान कामको चरण भनेको मान्छेको विश्‍वासघात र विद्रोहको भावना हल गर्नलाई हो। भविष्यका मानवजातिले परमेश्‍वरप्रति विश्‍वासघात गर्नेछैनन्, किनभने शैतानलाई तह लगाइसकिएको हुनेछ। त्यसउप्रान्त शैतानले मानवजातिलाई छल गर्ने र भ्रष्ट तुल्याउने मामला रहनेछैन; र त्यसपछि यो कुरा त्यसपछि मानवजातिसँग असम्बद्ध हुनेछ। अहिले, मानिसहरूलाई मान्छेको विश्‍वासघाती प्रकृति बुझ्न भनिएको छ, किनभने यो अत्यन्तै महत्त्वपूर्ण विषय हो। तिमीहरूले यहीँबाट सुरु गर्नुपर्छ। परमेश्‍वरप्रति विश्‍वासघात गर्ने प्रकृतिमा के हुन्छ? अनि, के-कस्ता कुराहरू विश्‍वासघातका प्रकटीकरणहरू हुन्छन्? मानिसहरूले कसरी चिन्तन गर्नु र बुझ्नुपर्छ? तिनीहरूले कसरी अभ्यास र प्रवेश गर्नुपर्छ? यी सबै कुरा स्पष्ट बुझ्नु र देख्नुपर्छ। जबसम्म कसैभित्र विश्‍वासघातको प्रकृति रहिरहन्छ, तिनीहरूले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छन्। तिनीहरूले परमेश्‍वरलाई खुल्लमखुल्ला नइन्कारे पनि वा नबेचे पनि तिनीहरूले अझै पनि त्यस्ता धेरै कुराहरू गर्न सक्छन् जसलाई मानिसहरू विश्‍वासघात मान्दैनन्, तर सारमा ती कुराहरू विश्‍वासघात नै हुन्छन्। यसको अर्थ, मानिसहरूसँग कुनै स्वायत्तता हुँदैन; तिनीहरूलाई शैतानले सुरुमै वशमा पारिसकेको छ। यदि तँ भ्रष्ट नपारिईकनै पनि परमेश्‍वरप्रति विश्‍वासघात गर्न सक्छस् भने, अहिले तँभित्र शैतानको भ्रष्ट स्वभाव भरिएको अवस्थामा त झन् तैँले कति धेरै विश्‍वासघात गर्न सक्छस् होला? के तँ जुनसुकै समय र जुनसुकै ठाउँमा परमेश्‍वरप्रति विश्‍वासघात गर्न झन् बढी सक्षम भएको छैनस् र? वर्तमान काम ती भ्रष्ट स्वभावहरूबाट छुटकारा दिलाउनको लागि हो, र तँलाई परमेश्‍वरप्रति विश्‍वासघात गर्ने बनाउने कुराहरू कम गर्नको लागि हो, र यसरी तँलाई सिद्ध पारिने र परमेश्‍वरको उपस्थितिमा उहाँबाट तँलाई स्विकारिने अधिक मौका प्रदान गर्नको लागि हो। जब तैँले विभिन्न मामिलाहरूमा परमेश्‍वरको धेरैभन्दा धेरै कार्य अनुभव गर्दै जान्छस्, तब तैँले केही सत्यताहरू प्राप्त गर्न र केही हदसम्म सिद्ध पारिन सक्नेछस्। यदि अझै पनि शैतान र पिशाचहरू तेरो परीक्षा लिन आए भने वा दुष्टात्माहरू तँलाई छल वा बाधाअवरोध गर्न आए भने, तैँले केही समझ प्रयोग गर्न सक्नेछस् र परमेश्‍वरप्रति विश्‍वासघात गर्ने खालका थोरैभन्दा थोरै काम गर्नेछस्। यो मानिसभित्र समयसँगै विकास हुने कुरा हो। जब पहिलोपटक मानव सृष्टि गरियो, तिनीहरूलाई परमेश्‍वरको आराधना वा आज्ञापालन गर्नुपर्छ भन्ने थाहा थिएन, न त तिनीहरूलाई परमेश्‍वरप्रति विश्‍वासघात गर्नु के हो भन्ने नै थाहा थियो। जब शैतान तिनीहरूलाई लोभ्याउन आयो, तिनीहरूले शैतानलाई पछ्याए र परमेश्‍वरप्रति विश्‍वासघात गरे, तिनीहरू विश्‍वासघाती बने, किनभने तिनीहरूलाई असल र खराब छुट्याउन आउँदैनथ्यो, र परमेश्‍वरलाई आराधना गर्ने क्षमता तिनीहरूमा थिएन—तिनीहरूलाई मानवजातिको सृष्टिकर्ता परमेश्‍वर हुनुहुन्छ र तिनीहरूले कसरी उहाँलाई आराधना गर्नुपर्छ भन्ने पनि थाहा थिएन। अहिले, परमेश्‍वरले उहाँबारेका सत्यता, अर्थात् उहाँको सार, स्वभाव, सर्वशक्तिमान्‌ता, व्यावहारिकता, आदि इत्यादि कुराहरूबारे ज्ञान प्रदान गरेर मानिसहरूलाई मुक्ति दिनुहुन्छ, ताकि यी सत्यताहरू तिनीहरूको जीवन बनोस्, र यसरी तिनीहरूलाई स्वायत्तता प्राप्त होस् र तिनीहरू सत्यताअनुसार जीउन सक्षम होऊन्। तैँले जति गहिरोसित परमेश्‍वरका वचनहरू, र ती वचनहरूको न्याय र सजाय अनुभव गर्छस्, त्यति नै गहिरोसित आफ्नो भ्रष्ट स्वभाव बुझ्न सक्नेछस् र यसले तँलाई परमेश्‍वरको आज्ञापालन गर्ने, उहाँलाई प्रेम गर्ने र सन्तुष्ट तुल्याउने संकल्प प्रदान गर्नेछ। तैँले जति धेरै परमेश्‍वरलाई चिन्छस्, त्यति नै धेरै तेरो भ्रष्ट स्वभाव त्याग्न सक्नेछस्, अनि तँभित्र परमेश्‍वरप्रति विश्‍वासघात गर्ने कुराहरू त्यति नै थोरै हुनेछन् र परमेश्‍वरसँग मिल्ने कुराहरू त्यति नै धेरै हुनेछन्, र यसरी तैँले शैतानमाथि पूर्ण काबु र विजय प्राप्त गर्नेछस्। सत्यता साथमा हुँदा, मानिसहरूले स्वायत्तता पाउँछन्, अनि त्यसउप्रान्त तिनीहरू शैतानबाट छलिने वा विवश पारिनेछैनन्, र तिनीहरूले अति साँचो मानव जीवन जिउनेछन्। कतिपय मानिसहरू सोध्छन्: "यदि मान्छेमा भ्रष्ट स्वभाव छ र उसले कुनै पनि समय कुनै पनि ठाउँमा परमेश्‍वरप्रति विश्‍वासघात गर्न सक्छ भने, अझै पनि परमेश्‍वरले मान्छेलाई पूर्ण बनाएको छु भनेर कसरी भन्न सक्नुहुन्छ?" पूर्ण बनाउनुको अर्थ परमेश्‍वरको कार्य अनुभव गरेर मानिसहरूले परमेश्‍वर र आफ्नो प्रकृति चिन्नेछन्, र परमेश्‍वरको आराधना र आज्ञापालन कसरी गर्ने भनेर बुझ्नेछन् भन्‍ने हो। मतलब, तिनीहरूले परमेश्‍वरको काम र मान्छेको कामबीच फरक छुट्याउन सक्नेछन्, पवित्र आत्माको काम र दुष्टात्माको कामबीचको फरक पहिचान गर्नेछन्, अनि शैतान एवं पिशाचहरूले कसरी परमेश्‍वरको प्रतिरोध गर्छन्, मानवजातिले कसरी परमेश्‍वरको प्रतिरोध गर्छ, अनि सृष्टि गरिएको प्राणी के हो र सृष्टिकर्ता को हुनुहुन्छ भनेर बुझ्न सक्नेछन्। मानिसहरूमा यी सबै कुराहरू तिनीहरूको सृष्टिपछि परमेश्‍वरको कार्यमार्फत हालिन्छ। त्यसैले, अन्तिममा पूर्ण बनाइएका मानवहरू सुरुका भ्रष्ट नपारिएका मानवहरूभन्दा बढी महत्त्वपूर्ण र मूल्यवान्‌ हुन्छन्, किनभने परमेश्‍वरले तिनीहरूमा केही कुरा थप्‍नुभएको र तिनीहरूभित्र केही ढलाइ गर्नुभएको छ। तसर्थ, अन्तिममा पूर्ण बनाइएका मानवहरूसँग आदम र हव्वाभन्दा बढी स्वायत्तता हुन्छ, अनि तिनीहरूसँग परमेश्‍वरको आराधना र आज्ञापालन गर्नेबारे र आफूलाई कसरी आचरणमा राख्ने भन्नेबारे अझ राम्रो बुझाइ हुनेछ। आदम र हव्वालाई यी कुराहरू थाहा थिएन। सर्पले लोभ्याएपछि तिनीहरूले असल र खराबको ज्ञान दिने रुखको फल खाए, र त्यसपछि तिनीहरूलाई लज्जा महसुस भयो, तर परमेश्‍वरलाई कसरी आराधना गर्ने भनेर अझै थाहा भएन। त्यसबेलादेखि अहिलेसम्म मानवजाति झन्झन् भ्रष्ट हुँदै गयो। यो निकै गहन कुरा हो; कसैले पनि यसलाई स्पष्ट बुझ्न सक्दैन। मानव देहको स्वभाविक प्रवृत्तिको कारण मानिसहरूले कुनै पनि समय र कुनै पनि ठाउँमा परमेश्‍वरप्रति विश्‍वासघात गर्न सक्छन्, तर अन्त्यमा परमेश्‍वरले मान्छेलाई पूर्ण बनाएर उसलाई अर्को युगमा ल्याउनुहुनेछ। यो कुरा बुझ्न मानिसहरूलाई कठिन छ; यसलाई बिस्तारै-बिस्तारै मात्रै अनुभव गर्न सकिन्छ। सत्यता बुझिसकेपछि, यो स्वतः स्पष्ट हुनेछ।

मानिसहरूले परमेश्‍वरलाई किन चिन्नुपर्छ? किनभने परमेश्‍वरलाई नचिन्दा मानिसहरूले उहाँप्रति प्रतिरोध गर्नेछन्। यदि व्यक्तिले सत्यता बुझ्दैन भने, उसलाई शैतान र दुष्टात्माहरूले छलमा पार्न र प्रयोग गर्न सक्नेछन्। तिनीहरू शैतानको प्रभावबाट उम्कन सक्‍नेछैनन् र यसरी मुक्ति पाउन असफल हुनेछन्। तर यदि व्यक्तिले सत्यता बुझ्छ भने, ऊसँग परमेश्‍वरबारे साँचो ज्ञान हुनेछ, र ऊ उहाँप्रति साँचो रूपमा समर्पित हुन, उहाँको गवाही दिन र उहाँद्वारा प्राप्त गरिन सक्षम हुनेछ। शैतानले चाहेर पनि यस्तो व्यक्तिलाई छलमा पार्न र प्रयोग गर्न सक्नेछैन; शैतानको प्रभावबाट पूरै मुक्त हुनु र मुक्ति पाउनुको अर्थ यही हो, र यही नै मानिसहरूले परमेश्‍वरलाई चिन्नुपर्छ भन्ने परमेश्‍वरको मापदण्डको अर्थ हो। यदि तैँले परमेश्‍वरलाई चिन्छस् भने, उहाँबाट मुक्ति पाउन सक्छस्; परमेश्‍वरलाई नचिनीकन, तैँले मुक्ति पाउन सक्दैनस्। यदि कसैले परमेश्‍वरको इच्छालाई बुझ्दैन र बिलकुलै सत्यता पछ्याउँदैन, बरु आफूभित्रको शैतानी स्वभावअनुसार जिउँछ र केही मात्रामा सत्यता बुझे पनि अभ्यास गर्दैन, अनि अझै पनि जानाजान अपराध गर्छ भने, उसलाई साँच्चै नै मुक्ति दिन नसकिने हुन्छ। अनि अहिले, तिमीहरूचाहिँ कुन स्थितिमा छौ त? अहिले, जबसम्म तँसित आशाको सानो त्यान्द्रो हुन्छ, तबसम्‍म परमेश्‍वरले तेरा विगतका अपराधहरू सम्झनु भए नि नभए नि, तैँले कस्तो मानसिकता कायम राख्नुपर्छ? “मैले आफ्नो स्वभावगत परिवर्तन पछ्याउनुपर्छ, परमेश्‍वरबारेको ज्ञान पछ्याउनुपर्छ, र शैतानद्वारा फेरि कहिल्यै मूर्ख तुल्याइनु हुँदैन, अनि परमेश्‍वरको नाउँलाई लाजमा पार्ने कुनै कुरा कहिल्यै गर्नु हुँदैन।” मानिसहरू अहिले निकै गहिरोसँग भ्रष्ट पारिएका छन् र कुनै पनि मूल्यका छैनन्। तिनीहरूले मुक्ति पाउन सक्छन् कि सक्दैनन् अनि तिनीहरूसित कुनै आशा छ कि छैन भनी कुन मुख्य क्षेत्रहरूले निर्धारण गर्छन्? प्रवचन सुनेपछि तैँले सत्यता बोध गर्न सक्छस् कि सक्दैनस्, तैँले सत्यतालाई अभ्यास गर्न सक्छस् कि सक्दैनस् अनि तँ परिवर्तन हुन सक्छ कि सक्दैनस् त्यो नै मुख्य कुरो हो। यी नै मुख्य क्षेत्रहरू हुन्। यदि तैँले अफसोस मात्रै गर्छस्, अनि जब तैँले कामकुरा गर्ने समय आउँछ, तब तँ त्यही पुरानो तरिकाहरूमा, सत्यता नपछ्याएर मात्रै होइन, तर पुराना धारणा, विधि र नियमहरूमा अझै टाँसिएरसमेत, अनि आत्मचिन्तन नगरेर र आफूलाई चिन्न नखोजेर मात्रै होइन, तर झन्झन् खराब भएरसमेत, आफूलाई जे मन लाग्यो त्यही गर्छस्, र अझै पनि आफ्नो पुरानो मार्गमै हिँड्ने जिद्दी गरिरहन्छस् भने, तँ आशारहित हुनेछस् र मेटिनेछस्। परमेश्‍वरबारेको अधिक ज्ञान र आफूबारेको गहन ज्ञानले, तँ आफूलाई दुष्कर्म र पाप गर्नबाट रोक्न अधिक समक्ष हुनेछस्। तेरो प्रकृतिबारे तँमा जति धेरै गहन ज्ञान हुन्छ, तैँले त्यति नै धेरै आफूलाई रक्षा गर्न सक्नेछस्, अनि आफ्नो अनुभव एवं सिकाइ सारांशित गरिसकेपछि तँ फेरि असफल हुनेछैनस्। वास्तवमा, हरेकमा केही न केही दोष हुन्छ; तर परमेश्‍वरले यसको लागि तिनीहरूलाई जबाफदेही बनाउनुहुन्न। यस्तो कुरा सबैमा हुन्छ, तर यो कति मात्रामा हुन्छ भन्ने कुरा मात्र हो; कतिपयबारे भन्न सकिन्छ, तर कति अरूबारे सकिन्न। कतिपय मानिसहरू अरूले थाहा पाउने गरी काम गर्छन्, तर कतिपय मानिसहरू कसैले पनि थाहा नपाउने गरी काम गर्छन्। हरेक व्यक्तिमा अपराध र दोष हुन्छ, र तिनीहरू सबैले अहङ्कार र आत्मधार्मिकताजस्ता केही भ्रष्ट स्वभाव प्रकट गर्छन्; तिनीहरू सबैको काममा केही विचलन वा कहिलेकाहीँ विद्रोहीपन हुन्छ। यी सबै बुझ्न सकिने कुरा हुन्; भ्रष्ट मानवजातिले यी कुरा टार्न सक्दैन। तर एकपटक मानिसहरूले सत्यता बुझेपछि, तिनीहरू ती कुरा हटाउन र त्यसउप्रान्त कुनै अपराध नगर्न सक्षम हुनुपर्छ; तिनीहरू त्यसउप्रान्त विगतका अपराधहरूबाट पिरोलिनु आवश्यक छैन। मानिसहरूले पश्‍चात्ताप गर्न सक्छन् कि सक्दैनन्, तिनीहरू साँचो रूपमा परिवर्तन भएका छन् कि छैनन् भन्‍ने नै मुख्य कुरा हो। पश्‍चात्ताप गर्ने र परिवर्तन हुनेहरू नै मुक्ति पाउनेहरू हुन्, पूर्ण रूपमा पश्‍चात्तापहीन र अपरिवर्तित रहनेहरूलाई अवश्य हटाइनुपर्छ। यदि सत्यता बुझेपछि, मानिसहरूले अझैपनि जानीजानी अपराध गर्छन् भने, यदि जे-जसरी काटछाँट, निराकरण वा खबरदारी गर्दा पनि, तिनीहरू दृढ रूपमा पश्‍चात्तापहीन र अपरिवर्तित रहे भने, त्यस्ता मानिसहरू मुक्ति पाउन नसक्‍ने अवस्थामा हुन्छन्।


भ्रष्ट स्वभावहरू कसरी हटाउने भन्‍नेसम्बन्धी वचनहरू

अंश ४९

मान्छेका भ्रष्ट स्वभावहरूमा निरर्थक र दुष्ट कुराहरूबाहेक केही हुँदैन। तीमध्ये सबैभन्दा गम्भीर कुरामा मान्छेको अहङ्कारी स्वभाव र त्यसबाट प्रकट हुने कुराहरू, अर्थात्, विशेष आत्मधार्मिकता र अहम्ता, आफू अरूभन्दा बलियो छु भन्ने विश्वास, कसैप्रति समर्पित हुनमा अनिच्छुकता, अन्तिम निर्णय गर्ने निरन्तरको जिद्दी, सबै मामिलामा धाक प्रदर्शन, आफ्ना कार्यहरूमा चापलुसी र प्रशंसाको खोजी, अरू आफ्नो वरिपरि रहुन् भन्ने निरन्तरको चाहना, सधैँको आत्म-केन्द्रितता, सदैव महत्त्वाकाङ्क्षा र चाहनाहरूको प्रश्रयता, अनि मुकुट र इनाम पाउने र राजा भएर शासन गर्ने सधैँको चाहना पर्छन्—यी सम्पूर्ण विषयहरू गम्भीर भ्रष्ट स्वभावहरूको वर्गमा पर्छन्। अन्य सबै सामान्य समस्याहरू मात्र हुन्। उदाहरणको लागि, केही गलत विचार, निरर्थक सोचाइ, कुटिलपन र छलीपन, ईर्ष्या, स्वार्थीपन, विवादी हुनु, अनि सिद्धान्तविना व्यवहार गर्नु, इत्यादि सबैभन्दा आम भ्रष्ट स्वभावहरू हुन्। शैतानको स्वभावभित्र धेरै प्रकारका भ्रष्ट स्वभावहरू समावेश हुन्छन्, तर सबैभन्दा स्पष्ट र झट्ट देखिनेचाहिँ अहङ्कारी स्वभाव हो। अहङ्‍कार मानिसको भ्रष्ट स्वभावको जड हो। मानिसहरू जति धेरै अहङ्‍कारी हुन्छन्, त्यति नै अविवेकी हुन्छन्, र तिनीहरू जति धेरै अविवेकी हुन्छन्, तिनीहरूले परमेश्‍वरको प्रतिरोध गर्ने त्यति नै धेरै सम्भावना हुन्छ। यो समस्या कति गम्भीर छ? अहङ्‍कारी स्वभाव भएका मानिसहरूले अरू सबैलाई आफूभन्दा तल्लो स्तरको सम्झन्छन् नै, तर सबैभन्दा खराब कुरा त, तिनीहरूले परमेश्‍वरप्रति पनि होच्याउने व्यवहार गर्छन्, र तिनीहरूमा परमेश्‍वरको भय मान्ने हृदय हुँदैन। मानिसहरू परमेश्‍वरमाथि विश्‍वास गर्ने र उहाँलाई पछ्याउने जस्ता देखिएलान्, तर तिनीहरूले उहाँलाई परमेश्‍वरको रूपमा बिल्कुलै व्यवहार गर्दैनन्। तिनीहरूले सधैँ तिनीहरूसँग सत्यता छ भन्‍ने ठान्छन् र आफैलाई संसार ठान्छन्। अहङ्‍कारी स्वभावको सार र जड यही हो, र यो शैतानबाट आउँछ। यसैले, अहङ्‍कारको समस्यालाई समाधान गरिनुपर्छ। एक जना अरूभन्दा असल छु भन्‍ने महसुस गर्नु—त्यो तुच्छ कुरा हो। महत्त्वपूर्ण विषय यो हो कि कुनै व्यक्तिको अहङ्‍कारी स्वभावले उसलाई परमेश्‍वर, उहाँको नियम, उहाँको बन्दोबस्तमा समर्पण हुनदेखि रोक्‍छ; यस्तो व्यक्तिले शक्तिको निम्ति र अरूमाथि नियन्त्रण गर्न सधैँ परमेश्‍वरसँग प्रतिस्पर्धा गरिरहेको महसुस गर्छ। यस्तो किसिमको व्यक्तिमा परमेश्‍वरको भय मान्ने हृदय अलिकति पनि हुँदैन, उसले परमेश्‍वरलाई प्रेम गर्ने वा ऊ उहाँमा समर्पित हुने त कुरै नगरौँ। मानिसहरू जो अहङ्‍कारी र अभिमानी छन्, विशेष गरी ती जो आफ्नो होश गुमाउने हदसम्म अहङ्‍कारी छन्, उहाँप्रतिको आफ्नो विश्‍वासमा तिनीहरू परमेश्‍वरमा समर्पित हुन सक्दैनन्, बरु तिनीहरूले आफ्नै बढाइ गर्छन् र आफ्नै निम्ति गवाही दिन्छन्। यस्ता मानिसहरू परमेश्‍वरलाई सबैभन्दा बढी प्रतिरोध गर्छन्, र तिनीहरूमा परमेश्‍वरको भय मान्ने हृदय फिटिक्‍कै हुँदैन। यदि मानिसहरू आफूमा परमेश्‍वरको भय मान्ने हृदय हुने अवस्थासम्म पुग्‍ने इच्छा राख्छन् भने, तिनीहरूले पहिले आफ्नो अहङ्‍कारी स्वभावको समाधान गर्नुपर्छ। जति पूर्ण रूपमा तैँले आफ्नो अहङ्‍कारी स्वभाव हटाउँछस्, तँमा परमेश्‍वरको भय मान्ने हृदय त्यति नै बढी हुनेछ, र तब मात्र तैँले उहाँमा समर्पित हुन, सत्य प्राप्त गर्न र उहाँलाई चिन्‍न सक्छस्। सत्यता प्राप्त गर्नेहरू मात्रै साँचो रूपमा मानव हुन्।

अंश ५०

अहङ्कार, आत्मधार्मिकता, र दुराग्रहजस्ता मान्छेका भ्रष्ट स्वभावहरू जिद्दी रोगजस्तै हुन्। ती मानव शरीरमा पलाउने घातक ट्युमर जस्तै हुन् र विना केही कष्ट तिनको उपचार गर्न सकिँदैन। यो जिद्दी रोग केही दिनमा हराएर जाने क्षणिक बिमारीजस्तो सानोतिनो व्यथा होइन, र यसको उपचारको लागि सशक्त विधि अपनाउनुपर्छ। तर, तिमीहरूले जान्नैपर्ने एउटा तथ्य के हो भने—समाधान गर्नै नसकिने कुनै समस्या छैन। तेरा भ्रष्ट स्वभावहरू तैँले सत्यता पछ्याउने, जीवनमा प्रगति गर्ने र सत्यताबारे तेरो बुझाइ र अनुभव गहन बन्दै जाने क्रममा बिस्तारै कम हुँदै जानेछन्। भ्रष्ट स्वभावहरू शुद्ध पारिएको मानिन ती कुन हदसम्म कम हुनुपर्नेछ? जब तँ तिनको जकडबाट मुक्त हुन्छस् र तिनीहरूलाई खुट्ट्याउन र त्याग्न सक्षम हुन्छस्। जब तँ कहिलेकाहीँ ती भ्रष्ट स्वभावहरू देखा पर्दा पनि सधैँझैँ आफ्नो कर्तव्य निर्वाह गर्न र सत्यता अभ्यास गर्न सक्षम हुन्छस्, लगनशील र जिम्मेवार रहन्छस्, र तँ तिनीहरूको बन्धनमा परेको हुँदैनस्। त्यस अवस्थामा, यी भ्रष्ट स्वभावहरू तेरो लागि समस्या बन्न छोड्नेछन्, अनि तैँले तिनलाई जितेर तीभन्दा माथि उठिसकेको हुनेछस्। जीवनमा प्रगति गरेको हुनु भनेको त्यही नै हो, जहाँ सामान्य परिस्थितिहरूमा तँ तेरा भ्रष्ट स्वभावहरूद्वारा जकडिन वा बाँधिन छोडेको हुन्छस्। कतिपय मानिसहरू आफूले जति धैरै भ्रष्ट स्वभावहरू प्रकट गरे पनि, तिनलाई समाधान गर्न सत्यता खोज्दैनन्। फलस्वरूप, परमेश्वरमा वर्षौँको विश्वासपछि पनि तिनीहरूका स्वभावहरू परिवर्तन भएका हुँदैनन्। तिनीहरू यस्तो सोच्छन्, “जबजब म केही गर्छु, म मेरा भ्रष्ट स्वभावहरू प्रकट गर्छु; यदि मैले आफूलाई केही गर्नबाट रोकेँ भने, मैले भ्रष्ट स्वभाव प्रकट गर्नेछैनँ। के त्यसले उक्त समस्या समाधान गर्दैन र?” के यो निसास्सिने डरले खान छोड्नु होइन र? यसको परिणाम के हुनेछ? यसले भोकमरी मात्र निम्त्याउन सक्छ। यदि व्यक्तिले भ्रष्ट स्वभावहरू प्रकट गर्छ र तिनलाई समाधान गर्दैन भने, त्यो सत्यतालाई नस्विकार्नु र एक्कासी मर्नुसरह हो। यदि तैँले परमेश्वरमा विश्वास गर्छस्, तर सत्यता पछ्याउँदैनस् भने त्यसको परिणाम के हुनेछ? तैँले आफ्नो चिहान आफैले खनिरहेको हुनेछस्। भ्रष्ट स्वभावहरू परमेश्वरप्रतिको तेरो विश्वासका शत्रु हुन्; तिनले तँलाई सत्यता अभ्यास गर्न, परमेश्वरको काम अनुभव गर्न, र उहाँप्रति समर्पित हुनमा बाधा पुर्‍याउनेछन्। फलस्वरूप, तैँले अन्त्यमा परमेश्वरको मुक्ति प्राप्त गर्नेछैनस्। के त्यो तैँले आफ्नै चिहान खन्नु होइन र? शैतानी स्वभावहरूले तँलाई सत्यता स्विकार्न र अभ्यास गर्नमा बाधा पुर्‍याउँछन्। तैँले तिनलाई पन्छाउन सक्दैनस्; तैँले तिनीहरूको सामना गर्नैपर्छ। यदि तैँले तिनलाई पार लगाउँदनैस् भने, तिनले तँलाई नियन्त्रण गर्नेछन्। यदि तैँले तिनलाई पार लगाउन सकिस् भने, तँ तीबाट बाधित हुन छोड्नेछस्, र तँ मुक्त हुनेछस्। कहिलेकाहीँ, तेरो हृदयमा अझै पनि भ्रष्ट स्वभावहरू उत्पन्न हुनेछन् र आफूलाई प्रकट गर्नेछन्, जसले तँभित्र गलत सोच र विचारहरू अनि दुष्ट सोचाइ पैदा गर्नेछन्, तँलाई आफूलाई आत्मगर्वित वा उच्च र शक्तिशाली सोच्ने तुल्याउनेछ, र त्यस्ता सोचहरू प्रकट गर्नेछन्; तर, जब तैँले काम गर्छस्, तब तेरा हात र खुट्टाहरू तिनले बाँधिएका हुनेछैनन्, अनि त्यसउपरान्त तेरो हृदय तिनीहरूद्वारा नियन्त्रित हुनेछैन। तैँले यसो भन्नेछस्, “मेरो अभिप्राय परमेश्वरको घरको हितबारे सोच्नु, परमेश्वरलाई सन्तुष्ट पार्न कामकुरा गर्नु, र सृष्टिको पात्रको रूपमा आफ्नो कर्तव्य र भक्ति पूरा गर्नु हो। मैले अझै पनि कहिलेकाहीँ यस प्रकारको स्वभाव प्रकट गरे पनि, ममाथि त्यसको बिलकुलै प्रभाव छैन।” यो पर्याप्त छ। यस प्रकारको भ्रष्ट स्वभाव मूलभूत रूपमा समाधान भएको हुनेछ। के मान्छेको स्वभाव परिवर्तन अस्पष्ट र अमूर्त हुन्छ? (हुँदैन।) यो त व्यावहारिक छ। कतिपय मानिसहरू यसो भन्छन्, “मैले अलिअलि सत्यता बुझे पनि, ममा अझै पनि कहिलेकाहीँ भ्रष्ट सोच र विचारहरू उत्पन्न हुन्छन्, र म अझै पनि भ्रष्ट स्वभावहरू प्रकट गर्छु। मैले के गर्नुपर्छ?” यदि तँ वास्तवमै सत्यता पछ्याउने व्यक्ति होस् भने, जबजब तँमा गलत सोच र विचारहरू उत्पन्न हुन्छन्, वा तैँले भ्रष्ट स्वभावहरू प्रकट गर्छस्, तैँले तिनलाई समाधान गर्न परमेश्वरलाई प्रार्थना गर्नुपर्छ र सत्यता खोज्नुपर्छ। यो अभ्यासको सबैभन्दा आधारभूत सिद्धान्त हो; तैँले यो कुरा बिर्सनेछैनस् नि, हैन? त्यसबाहेक, आफूमा गलत सोच र विचारहरू उत्पन्न हुँदा तैँले तिनलाई अस्वीकार गर्नुपर्छ भन्ने कुरा पनि तँलाई थाहा हुनुपर्छ। तैँले तिनको बन्धन र घेरामा पर्न मिल्दैन, तिनलाई पछ्याउने त कुरै छाडौँ। यदि तैँले अलिअलि सत्यता बुझ्छस् भने, तँलाई यो कुरा हासिल गर्न सजिलै हुनुपर्छ। यदि तँ भ्रष्ट स्वभावहरू प्रकट गर्छस् भने, तैँले तिनलाई समाधान गर्न सत्यता खोज्ने प्रयास गर्नैपर्छ। तैँले “हे परमेश्वर, मैले फेरि पनि भ्रष्ट स्वभाव प्रकट गरेँ, कृपया मलाई अनुशासित गर्नुहोस्! म मेरा भ्रष्ट स्वभावहरूलाई नियन्त्रण गर्न सक्दिनँ” भन्न मिल्दैन। यदि तैँले यसरी नै प्रार्थना गर्छस् भने, यसले तँ सत्यता पछ्याउने व्यक्ति होइनस् भन्ने देखाउँछ। यसले तँ नकारात्मक र निष्क्रिय छस्, र तैँले हार मानेको छस् भन्ने देखाउँछ—तैँले शवपेटी तयार गरेर आफ्नो अन्त्येष्ठिको बन्दोबस्त गरे पनि हुन्छ। ल भन्, कस्तो खालको व्यक्तिले त्यस्तो प्रार्थना गर्छ? बेकम्मा व्यक्तिले मात्र परमेश्वरलाई त्यसरी प्रार्थना गर्छ। सत्यतालाई प्रेम गर्ने व्यक्तिले त्यस्ता शब्दहरू कहिल्यै बोल्दैन। यदि तँ सत्यतालाई प्रेम गर्ने व्यक्ति होस् भने, तैँले सत्यतालाई पछ्याउने मार्ग रोज्नुपर्छ, र कसरी अभ्यास गर्ने भन्नेबारे पनि तँ प्रस्ट हुनुपर्छ। यदि तँलाई आफूलाई यी सामान्य समस्याहरू आइपर्दा कसरी अभ्यास गर्ने भनी थाहा छैन भने, तँ अति नै काम नलाग्ने छस्। भ्रष्ट स्वभावहरू समाधान गर्न जीवनभरको प्रयास लाग्छ, यो केही वर्षमै हासिल गर्न सकिने कुरा होइन। तँ किन सत्यता र जीवन प्राप्त गर्नेबारे भ्रमहरू पाल्छस्? के त्यो मूर्ख र अज्ञानी हुनु होइन र?

जीवन स्वभावमा परिवर्तनको खोजीको क्रममा भ्रष्ट स्वभावहरूका बन्धनहरू हरेक व्यक्तिको लागि सबैभन्दा ठूलो कठिनाइ बन्छन्। जब मानिसहरूले अलिकति भ्रष्ट स्वभाव प्रकट गर्छन्, वा त्यसलाई बारम्बार प्रकट गर्छन्, र जब तिनीहरू त्यसलाई नियन्त्रण गर्न असमर्थ महसुस गर्छन्, तब तिनीहरू आफ्नै निन्दा गर्छन्, आफ्नो अन्त्य भएको र आफूलाई परिवर्तन गर्न नसकिने निष्कर्षमा पुग्छन्। यो अधिकांश मानिसहरूमा हुने दुविधा र गलत बुझाइ हो। अहिले, सत्यता पछ्याउने कतिपयले थाहा पाएका छन् कि जबसम्म व्यक्तिभित्र भ्रष्ट स्वभावहरू रहन्छन्, तबसम्म उसले तिनलाई बारम्बार प्रकट गर्न सक्छ, जसले उसको कर्तव्य निर्वाहलाई प्रभाव पार्दछ र उसलाई सत्यता अभ्यास गर्नमा बाधा पुर्‍याउँछ, अनि यदि उसले आफ्ना भ्रष्ट स्वभावहरूको समस्या समाधान गर्नको लागि आत्मचिन्तन गर्न सक्दैन भने, उसले पर्याप्त मात्रामा आफ्नो कर्तव्य निर्वाह गर्न सक्नेछैन। त्यसकारण, सधैँ नकारात्मक, लापरवाह र झाराटारुवा तरिकाले आफ्ना कर्तव्यहरू निर्वाह गर्ने मानिसहरूले गम्भीरतापूर्वक आत्मचिन्तन गर्नुपर्छ र त्यसलाई समाधान गर्न तिनीहरूको समस्याको मूल कारण पत्ता लगाउनुपर्छ। तर, कतिपय मानिसमा विकृत बुझाइ हुन्छ, र तिनीहरू यस्तो सोच्छन्, “आफ्नो कर्तव्य निर्वाह गर्ने क्रममा भ्रष्ट स्वभावहरू प्रकट गर्ने सबै मानिसहरूले आफ्नो कर्तव्य निर्वाह गर्न जारी राख्नुअघि रोकिएर तिनलाई पूर्ण रूपले समाधान गर्नुपर्छ।” के यो मान्य विचार हो? यो मानव कल्पना हो, र यो पूरै अमान्य छ। वास्तवमा अधिकांश मानिसहरूको हकमा, तिनीहरूले आफ्नो कर्तव्य निर्वाह गर्ने क्रममा जस्तोसुकै भ्रष्ट स्वभावहरू प्रकट गरे पनि, तिनीहरूले तिनलाई समाधान गर्न सत्यता खोज्छन् भने, तिनीहरूले भ्रष्टताको प्रकटीकरणको सङ्ख्या बिस्तारै घटाउँदै लगेर अन्त्यमा आफ्नो कर्तव्य पर्याप्त मात्रामा निर्वाह गर्न सक्छन्। परमेश्वरको काम अनुभव गर्ने प्रक्रिया यही हो। तैँले कुनै भ्रष्ट स्वभाव प्रकट गर्नेबित्तिकै त्यसलाई समाधान गर्न तैँले सत्यता खोज्नुपर्छ, र तेरो शैतानी स्वभाव खुट्याउनुपर्छ र त्यसको विश्लेषण गर्नुपर्छ। यो तेरो शैतानी स्वभावविरुद्ध लड्ने प्रक्रिया हो, र यो तेरो जीवन अनुभवको लागि आवश्यक छ। परमेश्वरको काम अनुभव गर्ने र तेरो स्वभाव परिवर्तन गर्ने क्रममा, तँ आफ्नो शैतानी स्वभावविरुद्ध लड्न आफूले बुझ्ने सत्यताहरू प्रयोग गर्छस्, अन्त्यमा आफ्नो भ्रष्ट स्वभावहरू समाधान गर्छस् र शैतानमाथि विजय प्राप्त गर्छस्,, र यसरी जीवन स्वभावमा परिवर्तन हासिल गर्छस्। व्यक्तिको स्वभाव परिवर्तन गर्ने प्रक्रिया भनेको मानव धारणा र कल्पना, अनि धर्मसिद्धान्तका वचन र वाक्यांशहरूलाई विस्थापित गर्न, र जीवन दर्शन र शैतानबाट आउने विविध असहमति र त्रुटिहरूलाई विस्थापित गर्दै बिस्तारै यी कुराहरूलाई सत्यता र परमेश्वरको वचनद्वारा प्रतिस्थापन गर्नको निम्ति सत्यताको खोजी र स्वीकार गर्नु हो। यो सत्यता प्राप्त गर्ने र व्यक्तिको स्वभाव परिवर्तन गर्ने प्रक्रिया हो। यदि तँ आफ्नो स्वभाव कति परिवर्तन भएको छ भनी जान्न चाहन्छस् भने, तैँले आफूले कतिवटा सत्यताहरू बुझ्छु, कतिवटा सत्यताहरू व्यवहारमा लागू गरेको छु, र कतिवटा सत्यताहरू जिउन सक्छु भनी प्रस्ट रूपमा देख्नै पर्छ। तेरा कतिवटा भ्रष्ट स्वभावहरू आफूले बुझेका र प्राप्त गरेका सत्यताहरूद्वारा प्रतिस्थापित गरिएका छन्, र तिनले तँभित्रका भ्रष्ट स्वभावहरूलाई कुन हदसम्म नियन्त्रण गर्न सक्छन्, अर्थात्, तैँले बुझ्ने सत्यताहरूले कुन हदसम्म तेरा सोच र अभिप्रायहरू, अनि तेरो दैनिक जीवन र अभ्यासलाई मार्गदर्शन गर्न सक्छन् भनी तैँले प्रस्ट रूपमा देख्नैपर्छ। तँमाथि केही आइपर्दा, तेरा भ्रष्ट स्वभावहरूले तँलाई नियन्त्रणमा राख्छन्, वा तैँले बुझ्ने सत्यताहरू हाबी भएर तँलाई मार्गदर्शन गर्छन् भन्ने कुरा तैँले प्रस्ट रूपमा देख्न सक्नुपर्छ। तेरो कद र जीवन प्रवेश मापन गर्ने मानक यही हो।

अंश ५१

कसैले आलोचना, काटछाँट र निराकरणको सामना गर्दा उसले बहानाहरू बनाउने गर्छ भने, त्यहाँ के भइरहेको हुन्छ? यो अत्यन्तै अहङ्कारी, आत्मधर्मी, हठी खालको स्वभाव हो। अहङ्कारी र हठी मानिसहरूलाई सत्यता स्विकार्न कठिन हुन्छ। तिनीहरू आफ्ना दृष्टिकोण, राय र सोचहरूसँग नमिल्ने केही कुरा सुन्दा त्यसलाई स्विकार्न सक्दैनन्। तिनीहरू अरूले भन्ने कुरा सही छ कि गलत, वा त्यो कसले भन्यो, त्यो कुन प्रसङ्गमा भनिएको थियो, वा त्यो तिनीहरूका आफ्नै जिम्मेवारी र कर्तव्यहरूसँग सम्बन्धित छ कि छैन भन्नेबारे वास्ता गर्दैनन्। तिनीहरू यी कुराहरूबारे वास्ता गर्दैनन्; तिनीहरू पहिलाआफ्नै भावनालाई सन्तुष्ट गर्ने हतारमा हुन्छन्। के यो हठी हुनु होइन र? हठी हुनुले मानिसहरूलाई अन्तत: कस्ता घाटाहरू पुर्याउँछ? तिनीहरूलाई सत्यता प्राप्त गर्न कठिन हुन्छ। सत्यताको अस्वीकृति मान्छेको भ्रष्ट स्वभावले निम्त्याउँछ, र त्यसको अन्तिम परिणामस्वरूप तिनीहरूले सजिलै सत्यता प्राप्त गर्न सक्दैनन्। मान्छेको प्रकृति सारबाट प्राकृतिक रूपमै जे प्रकट हुन्छ त्यो सत्यताविरुद्ध हुन्छ र सत्यतासँग त्यसको केही सरोकार हुँदैन; त्यस्तो कुनै पनि कुरा सत्यतासँग मिल्दैन वा सत्यताको नजिक हुँदैन। त्यसकारण, मुक्ति हासिल गर्न व्यक्तिले सत्यतालाई स्वीकार र अभ्यास गर्नैपर्छ। यदि व्यक्तिले सत्यता स्विकार्न सक्दैन र सधैँ आफ्नै रुचिहरूअनुसार कार्य गर्न चाहन्छ भने त्यस व्यक्तिले मुक्ति हासिल गर्न सक्दैन। यदि तँ परमेश्‍वरलाई पछ्याउन र आफ्‍नो कर्तव्य राम्ररी पूरा गर्न चाहन्छस् भने, सुरुमा तैँले परिस्थितिहरू सोचेजस्तो नहुँदा आवेशमा आउने बानी छोड्नुपर्छ। पहिले शान्त बन् र परमेश्‍वरको अघि मौन बस्, र हृदयमा उहाँलाई प्रार्थना गर् र उहाँबाट खोजी गर्। हठ नगर्; पहिले समर्पित बन्। त्यस्तो मानसिकताद्वारा मात्रै तैँले समस्याहरूको अझ उत्तम समाधान निकाल्न सक्छस्। यदि तँ परमेश्‍वरको अघि जिउनमा दृढ़ रहन सकिस्, र तँमाथि जेसुकै आइपरे पनि, तैँले उहाँलाई प्रार्थना गर्न र उहाँबाट खोजी गर्न सक्छस्, र समर्पणको मानसिकताले त्यसलाई सामना गर्न सक्छस् भने, तेरो भ्रष्ट स्वभावका प्रकटीकरणहरू जति नै धेरै भए पनि, वा तैँले विगतमा जे-जस्ता अपराधहरू गरेको भए पनि—जबसम्म तैँले सत्यताको खोजी गर्छस्, तबसम्म ती कुरालाई समाधान गर्न सकिनेछ। तँमाथि जस्तोसुकै परीक्षा आइपरे पनि, तँ दह्रिलो गरी खडा हुन सक्‍नेछस्। जबसम्म तँसँग सही मानसिकता हुन्छ, जबसम्म तैँले सत्यतालाई स्वीकार गर्न, र परमेश्वरका मापदण्डहरूबमोजिम उहाँको आज्ञापालन गर्न सक्छस्, तबसम्म तँ सत्यतालाई अभ्यास गर्न पूर्ण रूपमा सक्षम हुन्छस्। तँ कहिलेकहीँ अलिक विद्रोही र प्रतिरोधी हुन सक्‍ने भए पनि, र कहिलेकहीँ प्रतिरक्षात्मक तर्क प्रस्तुत गर्ने र समर्पित हुन नसक्ने भए पनि, यदि तैँले परमेश्‍वरलाई प्रार्थना गर्न र आफ्‍नो विद्रोही स्थितिलाई परिवर्तन गर्न सक्छस् भने, तैँले सत्यता स्वीकार गर्न सक्छस्। त्यसो गरिसकेपछि, तँमा किन त्यस्तो विद्रोहीपन र प्रतिरोध पैदा भयो भन्‍नेबारेमा मनन गर्। कारण पत्ता लगा, त्यसपछि त्यसलाई समाधान गर्न सत्यता खोजी गर्, अनि तेरो भ्रष्ट स्वभावको त्यो पक्ष शुद्ध हुन सक्छ। त्यस्तो ठक्‍कर र लडाइबाट धेरैपटक उठेपछि, तैँले सत्यता अभ्यास गर्न नसकुन्जेलसम्म, तेरो भ्रष्ट स्वभाव क्रमिक रूपमा हट्दै जानेछ। त्यसपछि, तँभित्र सत्यताले शासन गर्नेछ र त्यो तेरो जीवन बन्‍नेछ, र सत्यतासम्‍बन्धी तेरो अभ्यासमा थप बाधाहरू आउनेछैनन्। तँ परमेश्‍वरमा साँचो रूपले समर्पित हुन सक्‍नेछस्, र तैँले सत्यता वास्तविकता जिउनेछस्। यस अवधिमा, तैँले सत्यता अभ्यास गर्ने र परमेश्वरलाई पालन गर्ने व्यावहारिक अनुभव र अवसर पाउनेछस्। पछि तँलाई केही आइपर्दा, तँलाई परमेश्वरप्रति आज्ञाकारी भएर कसरी अभ्यास गर्ने र कस्तो व्यवहार परमेश्वरविरुद्ध हुन्छ भन्ने कुरा थाहा हुनेछ। के तैँले यी कुराहरू हृदयमा स्पष्ट हुँदाहुँदै पनि सत्यता वास्तविकताबारे सङ्गति गर्न सक्नेछैनस् र? यदि तँलाई आफ्ना अनुभव र गवाहीहरू भन्न लगाइयो भने, तँलाई त्यो समस्याजनक लाग्नेछैन किनकि तैँले धेरै कुराहरू अनुभव गरेको हुनेछस् र तँलाई अभ्यासका सिद्धान्तहरू थाहा हुनेछ। तैँले जसरी बोले पनि त्यो वास्तविक हुनेछ, र तैँले जे भने पनि त्यो व्यावहारिक हुनेछ। र यदि तँलाई धर्मसिद्धान्तका वचन र अक्षरहरूबारे छलफल गर्न लगाइयो भने, तँ इच्छुक हुनेछैनस्—हृदयमा तँ ती कुराहरूदेखि दिक्क भएको हुनेछस्। तब के तँ सत्यता वास्तविकताभित्र प्रवेश गरेको हुनेछैनस् र? सत्यता पछ्याउने मानिसहरूले केही वर्षको कोसिसपछि नै त्यसको अनुभव हासिल गर्न, र त्यसपछि सत्यता वास्तविकतामा प्रवेश गर्न सक्छन्। सत्यता नपछ्याउनेहरूलाई चाहे पनि सत्यता वास्तविकतामा प्रवेश गर्न सजिलो हुँदैन। किनभने सत्यतालाई प्रेम नगर्नेहरूमा ज्यादा विद्रोहीपन हुन्छ। जब पनि तिनीहरूले कुनै मामिलामा सत्यता अभ्यास गर्नुपर्ने हुन्छ, तिनीहरू सधैँ बहानाहरू बनाउँछन् र तिनीहरूका आफ्नै समस्याहरू हुन्छन्, त्यसैले तिनीहरूलाई सत्यता अभ्यास गर्न निकै कठिन हुनेछ। तिनीहरूले प्रार्थना र खोजी गर्लान्, र तिनीहरू सत्यता अभ्यास गर्न इच्छुक होलान्, तर तिनीहरूलाई केही आइपर्दा, तिनीहरूले कठिनाइहरू सामना गर्दा, तिनीहरूको अलमल प्रस्ट देखिन्छ, र तिनीहरूको विद्रोही स्वभाव प्रकट हुन्छ, र तिनीहरूको मन धमिल्याइदिन्छ। तिनीहरूको विद्रोही स्वभाव कति घोर होला! यदि तिनीहरूको हृदयको सानो भाग अलमलमा छ र ठुलो भाग परमेश्वरप्रति समर्पित हुन चाहन्छ भने, तिनीहरूलाई सत्यता अभ्यास गर्न कम कठिनाइ हुनेछ। सायद तिनीहरूले केहीबेर प्रार्थना गर्न सक्लान्, वा कसैले तिनीहरूसित सत्यताबारे सङ्गति गर्न सक्ला; यदि तिनीहरूले त्यो बेला त्यो कुरा बुझछन् भने, तिनीहरूलाई त्यो अभ्यास गर्न सजिलो हुनेछ। यदि तिनीहरूको भ्रम यति ठूलो छ कि त्यसले तिनीहरूको हृदयको अधिकांश भाग ओगट्छ, जसमा विद्रोहीपन प्रमुख र समर्पण गौण हुन्छ भने, तिनीहरूलाई सत्यता अभ्यास गर्न सजिलो हुनेछैन, किनकि तिनीहरूको कद अत्यन्तै सानो हुन्छ। र सत्यतालाई पटक्कै प्रेम नगर्नेहरू अत्यन्तै वा पूरै विद्रोही, पूरै अलमल्ल हुन्छन्। यिनीहरू अल्मलिने मानिसहरू हुन् जसले कहिल्यै सत्यतालाई अभ्यास गर्न सक्नेछैनन्, त्यसैले तिनीहरूमाथि जति उर्जा खर्चे पनि त्यो बेकार हुनेछ। सत्यतालाई प्रेम गर्नेहरूमा सत्यताप्रति ठूलो हुटहुटी हुन्छ; यदि त्यो तिनीहरूलाई डोऱ्याउने ठूलो भाग वा ठूलो अंश हो, र तिनीहरूलाई सत्यताबारे स्पष्टसँग बुझाइयो भने, तिनीहरूले पक्कै त्यसलाई अभ्यास गर्न सक्छन्। सत्यतालाई प्रेम गर्नु सानोतिनो कुरा होइन; थोरै इच्छा हुँदैमा त्यसले व्यक्तिलाई सत्यतालाई प्रेम गर्ने तुल्याउँदैन। उसले परमेश्वरको वचन बुझेपछि, सत्यतालाई व्यवहारमा लागू गर्नको निम्ति, ऊ मिहिनेत गर्न र कठिनाइ सहन अनि मूल्य चुकाउन सक्ने अवस्थामा पुग्नैपर्छ। त्यो सत्यतालाई प्रेम गर्ने व्यक्ति हो। सत्यतालाई प्रेम गर्ने व्यक्तिले जति सुकै भ्रष्ट स्वभावहरू प्रकट गरे पनि वा जति सुकै अपराधहरू गरेको भए पनि, ऊ आफ्नो पछ्याइमा कटिबद्ध हुन सक्छ। उसलाई जे सुकै आइपरे पनि, उसले परमेश्वरलाई प्रार्थना गर्न, सत्यता खोज्न, र स्विकार्न सक्छ। दुई-तीन वर्षको यस्तो अनुभवपछि, उसका कोसिसहरूले फल दिन सक्छन्, र साधारण कठिनाइहरूले उसलाई बाधा पुऱ्याउनेछैन। यदि उसले ठुला कठिनाइहरू सामना गरेमा, ऊ असफल भए पनि त्यो सामान्य हुन्छ, किनकि उसको कद अत्यन्तै सानो हुन्छ। उसले सामान्य परिस्थितिहरूमा सत्यतालाई अभ्यास गर्न सकेसम्म, आशा रहन्छ। जब उसले परमेश्वरलाई चिन्छ र उहाँको डर मान्छ, तब उसलाई ठूला चुनौतीहरू हल गर्न पनि सजिलै हुन्छ; उसको लागि कुनै पनि चुनौती समस्याजनक हुँदैन। मानिसहरूले परमेश्वरका वचनहरू अझै बढी पढुञ्जेल र सत्यताबारे अझ बढी सङ्गति गरुञ्जेल, अनि जे कठिनाइहरू आइपरे पनि परमेश्वरलाई प्रार्थना गर्न सक्छन् भने, र समस्याहरू हल गर्न पवित्र आत्माको काममा भर पर्न सक्छन् भने, तिनीहरूलाई सत्यता बुझ्न र त्यसलाई अभ्यास गर्न सजिलो हुनेछ, र तिनीहरूको भ्रष्ट स्वभाव बिस्तारै हट्दै जान थाल्नेछ। तिनीहरूले सत्यता अभ्यास गर्ने हरेक कार्य गर्दा, तिनीहरूको भ्रष्ट स्वभाव अलिकति हट्छ, र सत्यता अझ बढी अभ्यास गर्दा तिनीहरूको भ्रष्ट स्वभाव पनि अझ कम हुन्छ। यो एउटा प्राकृतिक नियम हो। यदि मानिसहरूले आफूले भ्रष्ट स्वभाव प्रकट गरिरहेको देखेर त्यसलाई आत्मसंयमता र सहनशीलताको भरमा हल गर्न खोज्छन् भने, के तिनीहरू सफल हुनेछन्? त्यो सजिलो हुनेछैन। यदि तिनीहरूले त्यसलाई त्यो तरिकाले समाधान गर्न सक्थे भने, परमेश्वरले आफ्नो न्याय र सजायको काम गर्नु नै पर्थेन। व्यक्तिले भ्रष्ट स्वभाव समाधान गर्न, परमेश्वरमा, उहाँप्रतिको प्रार्थनामा, सत्यताको खोजीमा र आत्मचिन्तनमार्फत आफूलाई चिन्नमा, अनि पवित्र आत्माको काममा भर पर्नैपर्छ। यसलाई त्यसैले नै बिस्तारै समाधान गर्न सक्छ। यदि मानिसहरू सहकार्य गर्दैनन्, आत्म-चिन्तन गर्न जान्दैनन्, सत्यता स्विकार्न सक्दैनन्, आफ्नो भ्रष्ट स्वभाव र पश्चात्तापको कमी चिन्दैनन्, अनि देह र शैतानलाई घृणा गर्दैनन् भने, तिनीहरूको भ्रष्ट स्वभाव आफै हट्नेछैन। पवित्र आत्माको सबैभन्दा अद्भुत काम यहीँ हुन्छ; मानिसहरूमा सत्यताको प्यास् भए सम्म र तिनीहरूले आफ्नो स्वभाव परिवर्तन पछ्याए सम्म, परमेश्वरले तिनीहरूलाई अन्तर्दृष्टि र मार्गदर्शन दिनुहुनेछ। मानिसहरूले थाहै नपाइ सत्यता पनि बुझ्नेछन् र सँगसँगै आफूलाई पनि चिन्न सक्नेछन्, र यो अवस्थामा, सत्यतालाई प्रेम गर्न र त्यसको तृष्णा गर्न थाल्नेछन्। तिनीहरूले हृदयबाटै शैतानको प्रकृति र स्वभावलाई घृणा गर्न सक्नेछन्, जसले गर्दा तिनीहरूलाई दैहिकता त्याग्न अनि सत्यता अभ्यास गर्न झन् सजिलो हुनेछ। त्यस अवस्थामा, तिनीहरूको भ्रष्ट स्वभाव अलिअलि गर्दै परिवर्तन हुनेछ, र तिनीहरूमा परमेश्वरविरुद्ध कुनै विद्रोहीपन बाँकी रहनेछैन; तिनीहरू कुनै व्यक्ति, घट्ना, वा वस्तुद्वारा बाधित नभई उहाँप्रति पूर्णतया समर्पित हुन सक्नेछन्। यो तिनीहरूको जीवन स्वभावमा आउने पूर्ण रूपान्तरण हो।

अंश ५२

केही मानिसहरू आफ्ना कर्तव्यहरू निर्वाह गर्ने क्रममा कहिल्यै पनि सत्यताको खोजी गर्दैनन्। तिनीहरू आफ्नै कल्पनाअनुसार व्यवहार गर्दै केवल आफ्नो इच्छाअनुसार काम गर्छन्, र तिनीहरू सधैँ स्वेच्छाचारी र अविवेकी हुन्छन्। तिनीहरू सत्यता अभ्यास गर्ने मार्गमा हिँड्दै हिँड्दैनन्। “स्वेच्छाचाररी र अविवेकी” हुनुको अर्थ के हो? यसको अर्थ तैँले कुनै समस्या सामना गर्दा कुनै प्रक्रियागत सोच वा खोजीविना तँलाई जसरी ठिक लाग्छ त्यसरी नै कार्य गर्नु हो। अरूले भनेको कुनै कुराले तेरो हृदय छुन वा तेरो मन परिवर्तन गर्न सक्दैन। तँलाई सत्यता सङ्गति गरिँदा पनि तैँले यो स्विकार्न सक्दैनस्, तँ आफ्नै रायहरूमा टाँसिइरहन्छस्, अरूले कुनै सही कुरा भन्दा सुन्दै सुन्दैनस्, आफैलाई सही ठान्छस्, र आफ्नै विचारहरूमा झुण्डिरहन्छस्। तेरो सोचाइ सही छ भने पनि, तैँले अरू मानिसहरूका रायलाई पनि विचार गर्नुपर्छ। अनि यदि तैँले अरूका रायलाई पटक्‍कै विचार गर्दैनस् भने, के यो अति आत्मधर्मी हुनु होइन र? अति आत्मधर्मी र आफुखुसी गर्ने मानिसहरूलाई सत्यता स्विकार्नु सजिलो हुँदैन। यदि तैँले केही गलत गरिस् र अरूले तँलाई “तपाईंले यो सत्यताअनुसार गरिरहनुभएको छैन” भनेर आलोचना गरे भने, तँ यसरी जवाफ दिन्छस्, “मैले यो सत्यताअनुसार गरिरहेको छैनँ भने पनि, म यसरी नै गर्नेछु,” अनि त्यसपछि तैँले यो सही भनेर उनीहरूलाई सोच्न लगाउने केही कारण खोज्छस्। यदि उनीहरूले तँलाई “तपाईंले त उपद्रो गर्दै हुनुहुन्छ, र यसले मण्डलीको काममा हानि गर्नेछ” भनेर निन्दा गरे भने, तैँले त्यो सुन्दैनस् मात्र होइन, बहानाहरूसमेत बनाइरहन्छस्: “मलाई यो सही तरिका लाग्यो र म त्यसरी नै गर्दै छु।” यो कस्तो स्वभाव हो? (अहङ्कार।) यो अहङ्कार हो। अहङ्‌कारी प्रकृतिले तँलाई दुराग्रही बनाउँछ। यदि तँसित अहङ्‌कारी प्रकृति छ भने, तैँले स्वेच्छाचारी र अविवेकी व्यवहार गर्नेछस्, कसैले भनेको कुरा सुन्‍नेछैनस्। अनि, तेरो स्चेच्छाचारीपन र अविवेकीपन कसरी समाधान गर्छस्? उदाहरणको लागि, मानौं तँलाई केही भयो र तेरा आफ्‍नै विचार र योजनाहरू छन्। के गर्ने भनेर निर्धारण गर्नुभन्दा पहिले, तैँले सत्यताको खोजी गर्नुपर्छ र कम्तीमा पनि त्यस विषयमा तँ के सोच्छस् र के विश्‍वास गर्छस् भन्‍नेबारेमा सबैसँग सङ्गति गर्नुपर्छ, अनि सबैलाई तेरा सोचहरू सही र सत्यताअनुरूप छन् कि छैनन् भनेर सोधी तेरो लागि ती कुराहरूको जाँच गर्न लगाउनुपर्छ। यो स्वेच्छाचारिता र हतारिने समस्याको समाधान गर्नको लागि सबैभन्दा राम्रो उपाय हो। पहिलो, तँ तेरा विचारहरूलाई प्रकाश पार्न र सत्यता खोज्‍न सक्छस्—स्वेच्छाचारिता र अविवेकीपन हल गर्ने पहिलो चरण यही हो। दोस्रो चरण तब हुन्छ जब अरू मानिसहरूले असहमतिको रायहरू दिन्छन्—स्वेच्छाचारी र अविवेकी हुनबाट जोगिनको निम्ति तैँले कसरी अभ्यास गर्न सक्छस्? सर्वप्रथम त तँसँग विनम्रताको मनोवृत्ति हुनुपर्छ, तैँले सही ठानेका कुरालाई पन्छाउनुपर्छ र सबैलाई सङ्‍गति गर्न दिनुपर्छ। यदि तैँले तेरा मार्गहरू सही हुन् भनेर विश्‍वास गर्छस् भने पनि तैँले यसमा जोड दिइरहनु हुँदैन। त्यो एक प्रकारले अगाडिको कदम हो; यसले सत्यताको खोजी गर्ने, आफैँलाई इन्कार गर्ने र परमेश्‍वरको इच्छा पूरा गर्ने मनोवृत्तिलाई देखाउँछ। तँमा यस्तो मनोवृत्ति आइसकेपछि, साथै तेरा आफ्नै रायहरूमा अडिग हुन छोडेपछि, तँले प्रार्थना गर्नुपर्छ, परमेश्‍वरबाट सत्यताको खोजी गर्नुपर्छ, अनि परमेश्‍वरका वचनहरूमा आधार खोज्‍नुपर्छ—परमेश्‍वरका वचनहरूमा आधारित भएर कसरी काम गर्ने भनी निर्धारण गर्नुपर्छ। यो सबैभन्दा उचित र सही अभ्यास हो। जब तँ सत्यताको खोजी गर्छस् र सबैसामु समस्या उजागर गर्दै त्यसमाथि सँगै सङ्गति र खोजी गर्छस्, त्यसैबेला पवित्र आत्माले अन्तर्दृष्टि दिनुहुन्छ। परमेश्‍वरले मानिसहरूलाई सिद्धान्तहरूअनुसार अन्तर्दृष्टि दिनुहुन्छ, उहाँले तिनीहरूको मनोवृतिको लेखाजोखा गर्नुहुन्छ। आफ्नो सही वा गलत दृष्टिकोणको पर्वाह नगरी, यदि तँ आफ्‍नै कुरामा जिद्दी गर्छस् भने, परमेश्‍वरले तँबाट आफ्‍नो अनुहार लुकाउनुहुन्छ र तँलाई बेवास्ता गर्नुहुन्छ; उहाँले तँलाई ठक्‍कर खान लगाउनुहुन्छ, र तेरो खुलासा गरेर तेरो कुरूप स्थिति पर्दाफास गरिदिनुहुन्छ। तर यसको विपरीत, यदि तेरो मनोवृत्ति सही छ भने, तँ आफ्नै तरिकालाई जोड दिँदैनस् भने र तँ आत्म-धर्मी, स्वेच्छाचारी र अविवेकी छैनस् भने, बरु सत्यताको खोजी गर्ने र त्यसलाई स्वीकार गर्ने मनोवृतिको छस् भने, यदि तैँले सबैसँग सङ्गति गर्छस् भने, पवित्र आत्माले तिमीहरूमा काम गर्न थाल्नुहुनेछ, र सायद कसैका वचनहरूमार्फत उहाँले तँलाई अगुवाइ गर्नुहुनेछ। कहिलेकहीँ, जब पवित्र आत्‍माले तँलाई अन्तर्दृष्टि दिनुहुन्छ, उहाँले तँलाई केही शब्‍द वा वाक्यहरूद्वारा वा तँलाई कुनै उपाय दिएर मामलाको निचोड बुझ्‍न अगुवाइ गर्नुहुन्छ। त्यही क्षण, तैँले जुन कुरामा अडान राख्दै आइरहेको छस् त्यो गलत छ भन्‍ने थाहा पाउँछस्, र त्यही क्षणमा नै, काम गर्ने सबैभन्दा उचित तरिकालाई बुझ्छस्। त्यो स्तरमा पुगेपछि, के तँ दुष्कर्म गर्न, र गल्तीका परिणामहरू भोग्नबाट सफलतापूर्वक जोगिन सकेको छैनस् र? के यो परमेश्वरले दिनुभएको सुरक्षा होइन र? (हो।) यस्तो कुरा कसरी हासिल गरिन्छ? यस्तो कुरा तबमात्र हासिल हुन्छ, जब तँसँग परमेश्‍वरको भय मान्‍ने हृदय हुन्छ, र तैँले आज्ञाकारी हृदयले सत्यताको खोजी गर्छस्। तैँले पवित्र आत्‍माको अन्तर्दृष्टि प्राप्त गरेर अभ्यासका सिद्धान्तहरू निर्धारित गरेपछि, तेरो अभ्यास सत्यताअनुरूप हुनेछ, र तैँले परमेश्‍वरको इच्‍छा पूरा गर्न सक्‍नेछस्। तैँले यस तरिकाले सत्यता अभ्यास गर्न सक्नु विशेष गरी के कुरामा भर पर्छ? मुख्य रूपमा, यो तँसँग सही अभिप्राय र मनोवृति हुनुमा भर पर्छ। यो अत्यन्तै महत्त्वपूर्ण छ। पवित्र आत्माले काम गर्नुहुँदा, उहाँले मानिसका अभिप्राय र मनोवृतिहरू जाँच्नुहुन्छ, र यी तत्त्वहरूका आधारमा तिनीहरूलाई अन्तर्दृष्टि दिने कि नदिने वा अगुवाइ गर्ने कि नगर्ने भनी निर्णय गर्नुहुन्छ। यदि मानिसहरूले परमेश्वरको काम बुझ्न र यो मामिलालाई प्रस्टसित देख्न सक्छन् भने, तिनीहरूलाई कसरी परमेश्वरलाई प्रार्थना गर्ने र सत्यता खोज्ने भनी थाहा हुनेछ। के तिमीहरूले यसलाई प्रस्टसित देख्न सक्छौ? मानिसहरू प्रायः दुष्टता गर्नबाट जोगिने चाहना गर्छन्, र सत्यता अभ्यास गर्न र सिद्धान्तअनुसार कार्य गर्न चाहन्छन्। तर यो सत्यताप्रति मानिसहरूको मनोवृतिमा र तिनीहरूसँग परमेश्वरको डर मान्ने र उहाँप्रति समर्पित हुने हृदय छ कि छैन भन्ने कुरामा भर पर्छ। यदि तँ आफ्ना व्यक्तिगत अभिप्रायहरू त्याग्न र परमेश्वरप्रति आज्ञाकारिताको मानसिकता राख्न, परमेश्वरलाई प्रार्थना र उहाँको खोजी गर्न सक्छस् भने, तँलाई परमेश्वरको अन्तर्दृष्टि प्राप्त गर्न लामो समय लाग्नेछैन। परमेश्वरले सत्यताका सिद्धान्तहरू के हुन् र सत्यताका मूख्य बुँदाहरू कहाँ छन् भनेर तँलाई बुझाउन केही विधिहरू प्रयोग गर्नुहुनेछ। तैँले परमेश्वरलाई प्रार्थना गर्दा र उहाँलाई खोज्दा, तँसँग सही मानसिकता भएसम्म र तँ इमानदार भएसम्म, परमेश्वरले तँलाई अन्तर्दृष्टि दिनुहुनेछ। एउटा मात्र चिन्ताको विषय भनेको मानिसहरू साँचो रूपमा सत्यता नखोज्ने बरु अरूलाई देखाउन झारा टार्ने र औपचारिकता पूरा गर्ने मात्र गरिरहेका हुन्छन् कि भन्ने हो। त्यस्तो अवस्थामा, तिनीहरूले परमेश्वरको अन्तर्दृष्टि प्राप्त गर्न सक्नेछैनन्। यदि तेरो मनोवृत्ति जिद्दी गर्ने, सत्यता इन्कार्ने, अरूका सुझावहरू नकार्ने, सत्यता खोजी नगर्ने, आफूमा मात्रै विश्‍वास गर्ने, र आफूले चाहेको मात्र गर्ने खालको छ भने—परमेश्‍वरले जे गर्नुभए पनि वा जे आज्ञा दिनुभए पनि, यदि तेरो मनोवृत्ति यस्तै हो भने, परमेश्‍वरको प्रतिक्रिया कस्तो हुन्छ? परमेश्‍वरले तँलाई कुनै ध्यान दिनुहुन्‍न, उहाँले तँलाई पाखा लगाइदिनुहुन्छ। के तँ हठी छैनस् र? के तँ आफुखुसी गर्दैनस् र? के तैँले सधैँ आफू सही छु भन्‍ने सोच्दैनस् र? यदि तँमा आज्ञापालन छैन भने, यदि तैँले कहिल्यै खोजी गर्दैनस्, र तेरो हृदय परमेश्‍वरको लागि पूर्ण रूपमा बन्द र प्रतिरोधी छ भने, परमेश्‍वरले तँलाई कुनै ध्यान दिनुहुन्‍न। परमेश्‍वरले किन तँलाई ध्यान दिनुहुन्‍न त? किनभने यदि तेरो हृदय परमेश्‍वरको निम्ति बन्द छ भने, के तैँले परमेश्‍वरको अन्तर्दृष्टि स्विकार्न सक्छस् र? परमेश्‍वरले तँलाई धिक्‍कार्नुभयो भने, के तैँले यो अनुभव गर्न सक्छस्? जब मानिसहरू हठी हुन्छन्, जब तिनीहरूको शैतानी प्रकृति र जङ्गलीपन प्रकट हुन्छ, तब तिनीहरूले परमेश्‍वरले गर्नुहुने कुनै कुरा पनि अनुभव गर्दैनन्, त्यसले तिनीहरूमा कुनै असर गर्दैन—त्यसकारण परमेश्‍वरले व्यर्थको काम गर्नुहुन्‍न। यदि तँमा यस्तो जिद्दी खालको विरोधी मनोवृत्ति छ भने, परमेश्‍वरले गर्नुहुने भनेकै तँबाट लुक्‍नु मात्र हो, उहाँले अनावश्यक कुराहरू गर्नुहुनेछैन। जब तँ यति जिद्दी रूपमा विरोधी हुन्छस्, र यति बन्द रहन्छस्, तब परमेश्‍वरले जबरजस्ती तँमा कुनै काम गर्नुहुन्‍न, वा तँमा कुनै कुरा जबरजस्ती लाद्‍नुहुन्‍न, उहाँले बारम्बार तँलाई प्रभाव पार्ने र अन्तर्दृष्टि दिने प्रयास गरिरहनुहुन्‍न—परमेश्‍वरले यसरी काम गर्नुहुन्‍न। परमेश्‍वरले किन यो तरिकाले काम गर्नुहुन्‍न? यसको मुख्य कारण के हो भने परमेश्‍वरले तँमा निश्‍चित स्वभाव देख्‍नुभएको हुन्छ, जुन सत्यताप्रति दिक्‍क मान्‍ने र समझ नभएको जङ्गलीपन हो। अनि के तँलाई जङ्गलीपन प्रकट भएको पशुलाई मानिसहरूले नियन्त्रण गर्न सक्छन् जस्तो लाग्छ? के कराउँदा र चिच्याउँदा यसले टेर्छ? के योसित तर्क गर्दा वा यसलाई सान्त्वना दिँदा पार लाग्छ? के मानिसहरूले यसको अघि जाने आँट गर्छन्? यसलाई व्याख्या गर्ने एउटा राम्रो तरिका छ: यसमा समझ हुँदैन। जब तेरो जङ्गलीपन प्रकट हुन्छ र तैँले समझको प्रतिरोध गर्छस्, तब परमेश्‍वरले के गर्नुहुन्छ? परमेश्‍वरले तँलाई ध्यानै दिनुहुन्‍न। तँमा कुनै समझ छैन भने परमेश्‍वरले थप के भन्‍नुहुन्छ? थप कुरा भन्‍नुको कुनै अर्थ छैन। अनि, जब परमेश्‍वरले तँलाई कुनै ध्यान दिनुहुन्‍न, तब तैँले आशिष्‌ पाउँछस् कि कष्ट? तैँले केही लाभ प्राप्त गर्छस् कि घाटा बेहोर्छस्? तैँले अवश्य घाटा बेहोर्नेछस्। अनि कसले यो पैदा गरेको हुन्छ? (हामीले।) तिमीहरूले नै हो। कसैले पनि तिमीहरूलाई यस्तो व्यवहार गर्न जबरजस्ती गरेन, र पनि तिमीहरू दुखी छौ। के तिमीहरू आफैले आफूमा यो परिस्थिति ल्याएका होइनौ र? परमेश्‍वरले तिमीहरूलाई कुनै ध्यान दिनुहुन्‍न, तिमीहरूले परमेश्‍वरलाई अनुभव गर्न सक्दैनौ, तिमीहरूको हृदयमा अन्धकार छ, तिमीहरूको जीवन जोखिममा छ—र तिमीहरू आफैले आफूमाथि यो ल्याएका हौ, तिमीहरू यसैको लायक छौ।

यदि मानिसहरूले कुनै मामला सामना गर्दा, धेरै आफुखुसी गर्छन् र सत्यता नखोजी आफ्नै विचारहरू लाद्न खोज्छन् भने, यो निकै खतरनाक हुन्छ। परमेश्वरले यी मानिसहरूलाई घृणा र इन्कार गर्नुहुनेछ र पन्छ्याइदिनुहुनेछ। यसको परिणाम के हुनेछ? तिनीहरूलाई हटाइने खतरा छ भनेर निश्चित रूपमा भन्न सकिन्छ। तर, सत्यताको खोजी गर्नेहरूले पवित्र आत्माको अन्तर्दृष्टि र मार्गदर्शन प्राप्त गर्न सक्छन्, र फलस्वरूप, परमेश्वरको आशिष् प्राप्त गर्न सक्छन्। सत्यता खोज्ने र सत्यता नखोज्ने दुई फरक मनोवृतिहरूले तँमा दुई फरक स्थितिहरू र दुई फरक परिणामहरू निम्त्याउन सक्छन्। तिमीहरू कस्तो खालको परिणाम रोज्छौ? (म परमेश्वरको अन्तर्दृष्टि प्राप्त गर्न रुचाउँछु।) यदि मानिसहरूले परमेश्‍वरको अन्तर्दृष्टि र अगुवाइ पाउन, अनि परमेश्‍वरको अनुग्रह प्राप्त गर्न चाहन्छन् भने, तिनीहरूमा कस्तो मनोवृत्ति हुनुपर्छ? तिनीहरूमा प्राय परमेश्‍वरको अघि खोजी गर्ने र आज्ञाकारी मनोवृत्ति हुनुपर्छ। तैँले आफ्‍नो कर्तव्य निर्वाह गरिरहेको, अरूसँग अन्तरक्रिया गरिरहेको, वा तँमाथि आइपरेको कुनै खास समस्या सम्हालिरहेको भए पनि वा नभए पनि, तँसँग खोजी गर्ने र आज्ञाकारी मनोवृत्ति हुनुपर्छ। यस प्रकारको मनोवृत्ति छ भने, तँसँग परमेश्‍वरको डर मान्ने हृदय छ भन्न सकिन्छ। सत्यताको खोजी र पालना गर्न सक्नु नै परमेश्‍वरको डर मान्‍ने र दुष्टताबाट अलग बस्‍ने मार्ग हो। यदि तँमा खोजी र आज्ञापालनको मनोवृत्तिको कमी छ, र बरु तँ आफ्नै कुरामा लागिपर्छस् जिद्दी तरिकाले विरोधी छस्, र तँ सत्यतालाई स्विकार्न मान्दैनस् र सत्यतादेखि दिक्क भएको छस् भने, तैँले प्राकृतिक रूपमा नै निकै धेरै दुष्ट काम गर्नेछस्। तैँले यस कार्यलाई रोक्‍न सक्‍नेछैनस्! यदि मानिसहरूले यसलाई समाधान गर्न कहिल्यै पनि सत्यताको खोजी गर्दैनन् भने, अन्तिम परिणाम के हुनेछ भने, तिनीहरूले जति नै धेरै अनुभव गरेको भए पनि, तिनीहरू जति नै धेरै परिस्थितिहरूमा परे पनि, परमेश्‍वरले तिनीहरूलाई जति नै पाठहरू दिनुभए पनि, तिनीहरूले अझै पनि सत्यतालाई बुझ्‍नेछैनन्, र अन्तिममा तिनीहरू सत्यता वास्तविकतामा प्रवेश गर्न नसक्‍ने अवस्थामा नै रहनेछन्। यदि मानिसहरूमा सत्यता वास्तविकता छैन भने, तिनीहरूले परमेश्‍वरको मार्गलाई पछ्याउन सक्‍नेछैनन्, र यदि तिनीहरूले परमेश्‍वरको मार्गलाई कहिल्यै पछ्याउन सक्दैनन् भने, तिनीहरू परमेश्‍वरको डर मान्‍ने र दुष्टताबाट अलग बस्‍ने मानिसहरू होइनन्। मानिसहरू आफ्‍नो कर्तव्य निभाउने र परमेश्वरलाई पछ्याउने चाहनाको बारेमा कुरा गरेको गर्‍यै गर्छन्। के यी कुराहरू सरल छन् त? अवश्य नै छैनन्। यी कुराहरू मानिसहरूको जीवनमा अत्यन्तै महत्त्वपूर्ण छन्! व्यक्तिले परमेश्‍वरलाई सन्तुष्ट तुल्याउन र परमेश्‍वरको डर मान्ने र दुष्टताबाट अलग बस्‍ने कार्य हासिल गर्नको निम्ति आफ्नो कर्तव्य राम्ररी निभाउन सजिलो छैन। तर म तिमीहरूलाई एउटा अभ्यासको सिद्धान्तभन्नेछु: जब तँमाथि कुनै कुरा आइपर्छ तब तँसँग खोजी र आज्ञापालन गर्ने मनोवृत्ति छ भने, यसले तँलाई रक्षा गर्नेछ। अन्तिम लक्ष्य भनेको तेरो सुरक्षा गर्नु होइन। त्यो त तँलाई सत्यता बुझ्‍न लगाउनु र सत्यता वास्तविकतामा प्रवेश गर्नु, अनि परमेश्वरको मुक्ति प्राप्त गर्नु हो—अन्तिम लक्ष्य यही हो। तैँले अनुभव गर्ने सबै कुराको बारेमा तँसँग यो मनोवृत्ति भयो भने, आफ्नो कर्तव्य पूरा गर्नु र परमेश्‍वरको इच्‍छा पूरा गर्नु भनेको रित्तो शब्‍दहरू र नाराहरू हुन् भन्‍ने तँलाई लाग्‍न छोड्नेछ; यो कार्य त्यति झमेलापूर्ण लाग्‍न छोड्नेछ। बरु, तँलाई थाहै नभई, तैँले निकै धेरै सत्यताहरूलाई बुझिसकेको हुनेछस्। यदि तैँले यसरी नै अनुभव गर्न खोजिस् भने, तैँले अवश्य नै इनामहरू प्राप्त गर्नेछस्। तँ जो भए पनि, तँ जति उमेरको भए पनि, तँ जति शिक्षित भए पनि, तैँले परमेश्‍वरमा जति धेरै वर्ष विश्‍वास गरे पनि, वा तैँले जे कर्तव्य निर्वाह गरे पनि, त्यसले केही फरक पार्दैन। जबसम्म तँसँग खोजी गर्ने र आज्ञाकारिताको मनोवृत्ति हुन्छ, जबसम्म तैँले यसरी अनुभव गर्छस्, तबसम्म अन्तिममा तैँले निश्‍चय नै सत्यतालाई बुझ्‍नेछस् र तँ सत्यता वास्तविकतामा प्रवेश गर्नेछस्। तर तँमाथि आइपर्ने सबै कुराको बारेमा तँसँग खोजी र आज्ञापालनको मनोवृत्ति छैन भने, तैँले सत्यतालाई बुझ्‍न सक्‍नेछैनस्, न त तँ सत्यता वास्तविकतामा नै प्रवेश गर्न सक्नेछस्। कहिल्यै सत्यता नबुझ्ने र कहिल्यै सत्यता वास्तविकताभित्र प्रवेश गर्न नसक्ने मानिसहरू यस्तो सोच्छन्, “सत्यता के हो र धर्मसिद्धान्तहरू के हुन्? सत्यता वास्तविकता के हो र सत्यता वास्तविकता नहुनु भनेको के हो? म त्यो किन बुझ्दिनँ?” तिनीहरू प्राय प्रवचनहरू सुन्छन् र सत्यताबारे सङ्गति गर्छन्, तिनीहरू चाँडै उठ्छन् र परमेश्वरका वचनहरू पढ्छन्, धेरै सुन्छन्, धेरै सिक्छन्, धेरै लेख्छन्, अनि ढिला सुत्छन्। तिनीहरू आफूले सुनेका सुधारात्मक कुराहरूलाई नोटबुकमा टिपोट गर्छन्, र थुप्रै पुस्तकहरू भर्छन्। तिनीहरूले निकै प्रयत्न गरेका हुन्छन्, तर दुर्भाग्यवश, कहिल्यै सत्यता बुझ्दैनन्। अन्ततः तिनीहरूले सत्यता अत्यन्तै गहन भएको अनुभूति गर्छन्। तिनीहरूले थुप्रै वर्षसम्म सुनेपछि, केही धर्मसिद्धान्तहरू बुझ्छन्, तर तिनलाई व्यवहारमा लागू गर्न किन सक्दैनन्? मामिलाहरू सामना गर्दा तिनीहरू किन अलमल्ल पर्छन्? तिनीहरूले सत्यता बुझ्ने र सत्यता वास्तविकतामा प्रवेश गर्ने कुरालाई निकै अमूर्त ठान्छन् र यी कुराहरू हासिल गर्न धेरै कठिन भएको अनुभूति गर्छन्। खासमा, तिनीहरूले यसलाई गलत बुझेका छन्। परमेश्वरमा विश्वास गर्नु र सत्यता बुझ्नु भनेको वाक्पटुता देखाउनु र धर्मसिद्धान्तका केही वचन र वाक्यांशहरूबारे बोल्न सक्नु मात्र होइन—त्यसको सार यो होइन। परमेश्वरप्रतिको विश्वासले सत्यता अभ्यास गर्नु र सत्यता अभ्यास गर्दा सिद्धान्तहरू बोध गर्न सक्नुमा सबैभन्दा बढी जोड दिन्छ। सत्यता अभ्यास गर्नु भनेको के हो र सिद्धान्तहरूद्वारा मामिलाहरू सम्हाल्नु भनेको के हो भन्ने कुरा बुझेर मात्र व्यक्तिले सत्यता बुझ्छ वा ऊ वास्तविकतामा प्रवेश गरेको छ भन्न सकिन्छ। सत्यता अभ्यास गर्न र वास्तविकताभित्र प्रवेश गर्न सक्नु नै सबैभन्दा महत्त्वपूर्ण कुरा हो।

अंश ५३

मानिसहरूले आफ्‍नो कर्तव्यप्रति कुनै जिम्‍मेवारी लिँदैनन्, लापरवाही र झारा टार्ने किसिमले कर्तव्य निभाउँछन्, सधैँ हुन्छ हजुर भन्‍ने शैलीमा काम गर्छन्, र परमेश्‍वरको घरका हितहरूको रक्षा गर्दैनन् भने, त्यो कस्तो स्वभाव हो? यो धूर्तता हो, शैतानको स्वभाव हो। मानिसको जीवन-दर्शनको सबैभन्दा प्रमुख पक्ष भनेको धूर्तता हो। मानिसहरूलाई के लाग्छ भने यदि तिनीहरू धूर्त बनेनन् भने, तिनीहरूले अरूलाई रिस उठाउने सम्‍भावना हुन्छ र तिनीहरूले आफूलाई रक्षा गर्न सक्दैनन्; तिनीहरू अरू कसैलाई चोट पुर्‍याउने वा चिढ्याउने कार्य नगर्ने हदसम्‍मको धूर्त हुनुपर्छ, यसरी तिनीहरूले आफूलाई सुरक्षित राख्‍न, आफ्‍नो रोजी-रोटीलाई सुरक्षा गर्न, र अरू मानिसहरूमाझ दह्रिलो आधार बनाउन सक्छन् भन्‍ने तिनीहरूलाई लाग्छ। अविश्‍वासीहरू सबै नै शैतानका दर्शनहरूअनुसार जिउँछन्। तिनीहरू सबै सधैँ हुन्छ हुजुर भन्‍ने र कसैलाई नचिढ्याउने हुन्छन्। तँ परमेश्‍वरको घरमा आएको छस्, तैँले परमेश्‍वरको वचन पढेको, र परमेश्‍वरको घरका प्रवचनहरू सुनेको छस्, तैपनि किन तँ सत्यताको अभ्यास गर्न, हृदयबाट बोल्‍न, र इमान्दार व्यक्ति बन्‍न सक्दैनस्? किन तँ सधैँ हुन्छ हजुर भन्‍ने व्यक्ति भएको छस्? सधैँ हुन्छ हजुर भन्‍ने व्यक्तिहरूले आफ्‍नै हित रक्षा गर्छन्, मण्डलीका हित रक्षा गर्दैनन्। कसैले दुष्कर्म गरिरहेको र मण्डलीका हितहरूमा हानि गरिरहेको देख्दा, तिनीहरूले यसलाई बेवास्ता गर्छन्। तिनीहरू सधैँ हुन्छ हजुर भन्‍ने व्यक्ति बन्‍न चाहन्छन्, र कसैलाई चिढ्याउन चाहँदैनन्। यो गैरजिम्‍मेवार कार्य हो, र त्यस्तो व्यक्ति अत्यन्तै छली र विश्‍वासघाती हुन्छ। कतिपय मानिसहरू आफ्‍नै अभिमान र गौरवको रक्षा गर्न, र आफ्‍नो ख्याति र हैसियत कायम राख्न जति नै मूल्य परे पनि खुसीसाथ अरूलाई सहयोग गर्छन् र आफ्‍ना मित्रहरूका लागि त्याग गर्छन्। तर जब तिनीहरूले परमेश्‍वरको घरका हित, सत्यता, र न्यायको रक्षा गर्नुपर्ने हुन्छ, तब तिनीहरूका त्यस्ता असल अभिप्रायहरू हराउँछन्, ती पूर्णरूपमा हराएका हुन्छन्। सत्यता अभ्यास गर्नुपर्ने बेला तिनीहरूले बिलकुलै अभ्यास गर्दैनन्। के भइरहेको छ? तिनीहरूले आफ्नो मर्यादा र गौरवको रक्षा गर्न, कुनै पनि मूल्य चुकाउनेछन् र जुनसुकै कष्ट सहनेछन्। तर जब तिनीहरूले वास्तविक काम गर्नुपर्ने र व्यावहारिक मामिलाहरू सम्हाल्नुपर्ने हुन्छ, अनि मण्डलीको काम र सकारात्मक कुराहरूको रक्षा गर्नुपर्छ, अनि परमेश्‍वरका चुनिएका मानिसहरूको रक्षा र भरणपोषण गर्नुपर्छ, तब किन तिनीहरूसँग मूल्य चुकाउने र कुनै कष्ट सहने सामर्थ्य हुँदैन? यो अकल्‍पनीय कुरा हो। वास्तवमा, तिनीहरूमा सत्यतादेखि दिक्‍क मान्‍ने एक प्रकारको स्वभाव हुन्छ। म किन तिनीहरूको स्वभाव सत्यतादेखि दिक्‍क मान्‍ने किसिमको छ भन्छु? किनभने, जब कुनै कुरामा परमेश्‍वरको गवाही दिने, सत्यता अभ्यास गर्ने, परमेश्‍वरका चुनिएका मानिसहरूको रक्षा गर्ने, शैतानका षडयन्त्रहरूविरुद्ध लडाइ गर्ने, वा मण्डलीको कामको रक्षा गर्ने कार्य समावेश हुन्छ, तब तिनीहरू भाग्छन् र लुक्छन्, र उचित उचित मामिलाहरूलाई ध्यान दिँदैनन्। तिनीहरूको कष्ट सहने बहादुरी र भावना खै त? तिनीहरूले यी कुराहरू कहाँ लागू गर्छन्? यो सजिलै देख्न सकिन्छ। कसैले तिनीहरूलाई स्वार्थी र घृणित हुनु हुँदैन, आफ्नै बचाउ गर्नु हुँदैन र तिनीहरूले परमेश्वरको घरको कामको सुरक्षा गर्नुपर्छ भनी हप्काए पनि, तिनीहरू मतलबै गर्दैनन्। तिनीहरू मनमनै यसो भन्छन्, “म ती कामहरू गर्दिनँ, र तिनको मसँग कुनै सरोकार छैन। मेरो प्रतिष्ठा, नाफा र हैसियतको खोजीमा त्यस्तो व्यवहारले मलाई के नै राम्रो गर्ला र?” तिनीहरू सत्यता पछ्याउने व्यक्ति होइनन्। तिनीहरू प्रतिष्ठा, नाफा र हैसियत खोज्न मात्र मन पराउँछन्, र तिनीहरू परमेश्वरले तिनीहरूलाई सुम्पनुभएको काम बिलकुलै गर्दैनन्। त्यसैले, जब तिनीहरूले मण्डलीको काम गर्नुपर्ने हुन्छ, तिनीहरू खुरुक्कभाग्ने विकल्प रोज्छन्। यसको मतलब के हो भने, तिनीहरू हृदयदेखि नै सकारात्मक कुराहरू मन पराउँदैनन्, र सत्यताप्रति कुनै रुचि राख्दैनन्। यो सत्यताबाट दिक्क हुने कुराको प्रस्ट प्रकटीकरण हो। सत्यतालाई प्रेम गर्ने र सत्यताको वास्तविकता भएकाहरू मात्रै परमेश्‍वरको घरको काम र चुनिएका मानिसहरूलाई आवश्यक पर्दा अघि आउन सक्छन्, तिनीहरू मात्रै साहससाथ र कर्तव्यनिष्ठ भई परमेश्‍वरको गवाही दिन र सत्यता सङ्गति गर्न खडा हुन सक्छन्, र यसरी परमेश्‍वरका चुनिएका मानिसहरूलाई सही मार्गमा डोर्‍याउन र परमेश्‍वरको काममा आज्ञापालन हासिल गर्न सक्षम तुल्याउन सक्छन्। यो मात्रै जिम्‍मेवारीको मनोवृति र परमेश्‍वरको इच्‍छाप्रति वास्ता राख्‍नुको एउटा प्रकटीकरण हो। यदि तिमीहरूमा यस्तो मनोवृत्ति छैन, र तिमीहरूले काम-कुरा सम्‍हाल्दा लापरवाही मात्रै गर्छौ, अनि “म मेरो आफ्‍नै कर्तव्यको दायराका कुराहरू गर्नेछु, तर अरू कुनै कुराको बारेमा मलाई केही मतलब छैन। यदि तिमीले मलाई केही कुराको बारेमा सोध्यौ भने, म तिमीलाई उत्तर दिनेछु—यदि म राम्रो मनस्थितिमा छु भने मात्रै त्यसो गर्नेछु। अन्यथा, त्यसो गर्नेछैन। मेरो मनोवृत्ति यही हो” भनेर सोच्छौ भने, यो एकप्रकारको भ्रष्ट स्वभाव हो, होइन र? आफ्‍नै हैसियत, ख्याति, र गौरवलाई मात्रै रक्षा गर्नु, अनि आफ्‍नै चासोहरूसँग सम्‍बन्धित कुराहरूको मात्रै रक्षा गर्नु—के यो धर्मी अभियानलाई रक्षा गर्नु हो र? के त्यो परमेश्वरको घरका हितहरूको रक्षा गर्नु हो? यी तुच्छ, स्वार्थी अभिप्रायहरूपछाडि सत्यताप्रति दिक्‍क मान्‍ने स्वभाव हुन्छ। तिमीहरूमध्ये धेरैजसोले बारम्‍बार यस्ता प्रकटीकरणहरू देखाउँछौ, र परमेश्‍वरको घरका चासोहरूसँग सम्‍बन्धित कुनै कुराको सामना गर्नेबित्तिकै, तिमीहरू घुमाउरो तरिकाले कुरा गर्छौ र “मैले त देखिन,” वा “मलाई त थाहै भएन,” वा “मैले त सुनेकै छैन” भन्छौ। चाहे तँलाई साँच्‍चै थाहा नभएर होस् वा तैँले बहाना मात्रै गरिरहेको छस्, यदि सबैभन्दा महत्त्वपूर्ण क्षणहरूमा, तैँले यस्तो भ्रष्ट स्वभाव प्रकट गर्छस् भने, तँ परमेश्‍वरमा साँचो रूपमा विश्‍वास गर्ने व्यक्ति होस् कि होइनस्, त्यो भन्‍नु गाह्रो हुन्छ; मेरो विचारमा, तँ कि त आफ्‍नो विश्‍वासमा अन्योल रहेको व्यक्ति होस्, कि त गैरविश्‍वासी होस्। तँ सत्यता प्रेम गर्ने व्यक्ति अवश्य नै होइनस्।

सत्यतादेखि दिक्क हुनुको अर्थ तिमीहरूले बुझ्छौ होला, तर सत्यतादेखि दिक्क हुनु भनेको एउटा स्वभाव हो भनेर मैलै किन भन्छु? आकलझुकल र क्षणिक प्रकटीकरणहरूसँग स्वभावको कुनै सम्बन्ध हुँदैन, अनि आकलझुकल र क्षणिक प्रकटीकरणहरूलाई स्वभावगत समस्या भन्न मिल्दैन। कुनै व्यक्तिमा जस्तो प्रकारको भ्रष्ट स्वभाव भए पनि, त्यो ऊबाट बारम्बार वा निरन्तर समेत प्रकट हुनेछ, र सो व्यक्ति यथोचित अवस्थामा भएको बेला त्यसको खुलासा हुनेछ। त्यसकारण, तैँले कुनै स्वभावगत समस्यालाई मनमानी ढङ्गले आकलझुकल र क्षणिक प्रकटीकरणको आधारमा चित्रण गर्न मिल्दैन। त्यसोभए, स्वभाव भनेको के हो त? स्वभावहरू अभिप्राय र उत्प्रेरणाहरूसँग सम्बन्धित हुन्छन्, ती कुनै व्यक्तिको सोचाइ र दृष्टिकोणसँग सम्बन्धित हुन्छन्। ती कुराहरू तँमाथि हाबी भइरहेका छन् र तिनले तँलाई बहकाइरहेका छन् भन्ने कुराको छनक तैँले पाउन सक्छस् जस्तो देखिन्छ, तर स्वभावहरू लुकेका र छोपिएका, अनि देखावटी घटनाहरूको छायाँमा परेका पनि हुन सक्छन्। छोटकरीमा भन्नुपर्दा, जबसम्म तँभित्र कुनै स्वभाव रहन्छ, तबसम्म त्यसले तँलाई हस्तक्षेप गर्नेछ, तँलाई बाँध्नेछ र नियन्त्रण गर्नेछ, अनि तँभित्र थुप्रै व्यवहार र प्रकटीकरणहरू पैदा गर्नेछ—त्यो एउटा स्वभाव हो। सत्यताबाट दिक्क हुने स्वभावले प्रायः कस्ता व्यवहार, सोच, दृष्टिकोण र मनोवृतिहरू पैदा गर्दछ? सत्यताबाट दिक्क हुँदा मानिसहरूले देखाउने मुख्य लक्षणहरूमध्ये एउटा भनेको सकारात्मक कुराहरू र सत्यतामा रुचि नहुनु हो, त्यसको साथै उदासीन मनोभाव राख्नु, हृदय ऊर्जाहीन हुनु, सत्यता प्राप्त गर्ने चाहना नहुनु, र जब जब सत्यता अभ्यास गर्नेसम्बन्धी कुरा आउँछ, तब सबै कुराहरू ठिकै छन् भनी सोच्नु हो। म एउटा सामान्य उदाहरण दिन्छु। सुस्वास्थ्यको सम्बन्धमा मानिसहरूले प्रायः कुरा गर्ने एउटा व्यावहारिक ज्ञानको कुरा भनेको बढी फलफूल र सागसब्जी खानु, बढी हल्का खाना र कम मासु खानु, र विशेष गरी तारेको खाना कम खानु हो; यो मानिसहरूको स्वास्थ्य र आरामको लागि सकारात्मक मार्गदर्शन हो। बढी के खाने र कम के खाने भनी सबैले बुझ्न र स्विकार्न सक्छन्, त्यसोभए के यो स्वीकारोक्ति सिद्धान्तमा आधारित छ कि व्यवहारमा? (सिद्धान्तमा।) यो सैद्धान्तिक स्वीकारोक्ति कसरी प्रकट हुन्छ? एक प्रकारको आधारभूत मान्यतामा। त्यो भनेको तेरो मूल्याङ्कनमा आधारित विवेचनामार्फत यो सोचाइ सही छ र यो कथन अत्यन्तै राम्रो छ भनेर सोच्नु हो। तर के तँसँग यो कथनलाई पुष्टि गर्ने कुनै प्रमाण छ? के तँसँग त्यसलाई विश्वास गर्ने कुनै आधारहरू छन्? तँ आफैले त्यसलाई अनुभव नगरी, यो कथन सही हो वा गलत हो भनेर पुष्टि गर्ने जग वा आधारविनै, र निश्चय नै पहिलेका गल्तीहरूबाट पाठ नसिकीकनै, अनि कुनै वास्तविक उदाहरणहरूविनै तैँले यो विचार यतिकै स्विकारिस्—यो सैद्धान्तिक स्वीकारोक्ति हो। तैँले त्यस कुरालाई सैद्धान्तिक वा व्यावहारिक जुन रूपले स्विकारे पनि, तैँले पहिला “बढी सागसब्जी र कम मासु खानु” भन्ने कथन सही र सकारात्मक कुरा हो भनी पुष्टि गर्नैपर्छ। त्यसोभए, सत्यताबाट दिक्क हुने तेरो स्वभाव कसरी देख्न सकिन्छ? तैँले यो कथनलाई आफ्नो जीवनमा कसरी लिन्छस् र लागू गर्छस् भन्ने कुराको आधारमा; यसले त्यस कथनप्रति तेरो मनोवृति, अर्थात् तैँले त्यसलाई सैद्धान्तिक रूपमा र धर्मसिद्धान्तको सम्बन्धमा स्विकारेको छस् कि छैनस्, वा तैँले त्यसलाई आफ्नो वास्तविक जीवनमा लागू गरेर त्यसलाई आफ्नो वास्तविकता बनाएको छस् कि छैनस् भन्ने कुरा देखाउँछ। यदि तैँले उक्त कथनलाई धर्मसिद्धान्तको सम्बन्धमा मात्र स्विकारेको छस्, तर तैँले वास्तविक जीवनमा गर्ने कार्ययो कथनसँग पूरै बाझिन्छ, वा तैँले यो कथनको व्यावहारिक कार्यान्वयन बिलकुलै देखाउँदैनस् भने, के तँ यस कथनलाई प्रेम गर्छस्, कि त्यसबाट दिक्क भएको छस्? उदाहरणको लागि, जब तैँले केही सागसब्जी देख्छस् र खान्छस्, अनि यस्तो सोच्छस्, “हरियो सागसब्जी मान्छेको स्वास्थ्यको लागि राम्रो हो, तर तिनको राम्रो स्वाद हुँदैन, र मासुको स्वाद त्योभन्दा राम्रो हुने भएकोले म पहिला अलिकति मासु खानेछु,” र त्यसपछि तैँले मासु मात्र खान्छस् र हरियो सागसब्जी नै खाँदैनस्—यसले कस्तो प्रकारको स्वभाव देखाउँछ? यसले सही कथनहरू नस्विकार्ने, सकारात्मक कुराहरूदेखि दिक्क मान्ने, र दैहिक रुचिअनुसार मात्र खान चाहने स्वभाव देखाउँछ। यस प्रकारको भक्षक र सुखको लोभ गर्ने व्यक्ति पहिल्यै सकारात्मक कुराहरूप्रति अति दिक्, प्रतिरोधी, र अरूचिकर बनेको हुन्छ, र यो एक प्रकारको स्वभाव हो। कसैले यो कथन धेरै ठिक छ भनेर स्विकार्न सक्ला, तर ऊ आफैले त्यो काम गर्न सक्दैन, अनि उसले नसके पनि ऊ अरूलाई त्यसो गर्नू भन्छ; त्यो कुरा धेरै पटक भनेपछि, उक्तकथन उसको लागि एक प्रकारको सिद्धान्त नै बन्छ, अनि ऊमाथि त्यसको कुनै प्रभाव पर्दैन। त्यो व्यक्तिलाई बढी सागसब्जी खानु राम्रो हो र बढी मासु खानु राम्रो होइन भन्ने कुरा मनमा राम्ररी थाहा हुन्छ, तर उसले यस्तो सोच्छ, “जे परे पर्ला, मैले केही गुमाएको छैनँ, मासु खानु भनेको फाइदा उठाउनु हो, र मलाई त्यो अस्वस्थकर हो जस्तो लाग्दैन।” उसका लोभ र चाहनाहरूले उसलाई गलत जीवनशैली अपनाउने र सही व्यावहारिक ज्ञान र सही जीवनशैलीविरुद्ध जाने तुल्याएका छन्। उसमा लाभ र दैहिक आनन्दको लालसा गर्ने खालको भ्रष्ट स्वभाव छ, त्यसोभए के उसलाई सही कथन र सकारात्मक कुराहरू स्विकार्न सजिलो हुनेछ? बिलकुलै सजिलो हुनैछैन। त्यसोभए के उसको जीवन उसको भ्रष्ट स्वभावद्वारा शासित छैन र? यो उसको भ्रष्ट स्वभावको प्रकटीकरण हो, र यो उसको भ्रष्ट स्वभावको प्रमाण हो। बाहिरी रूपमा प्रकट हुने कुराहरू भनेको यी व्यवहारहरू र एउटा मनोवृति हुन्, तर खासमा, तिनीहरूलाई एउटा स्वभावले शासन गरिरहेको छ। यो कस्तो स्वभाव हो? यो सत्यतादेखि दिक्क हुने स्वभाव हो। सत्यतादेखि दिक्क हुने यो स्वभाव पत्ता लगाउन कठिन छ; कसैलाई पनि आफू सत्यतादेखि दिक्क छु भन्ने लाग्दैन, तर तिनीहरूले कैयौँ वर्ष परमेश्वरमा विश्वास गरेका भए पनि अझै सत्यता अभ्यास गर्न नजान्ने तथ्य तिनीहरू सत्यतादेखि दिक्क भएको देखाउन पर्याप्त छ। मानिसहरू धेरै नै प्रवचनहरू सुन्छन् र परमेश्वरको वचन धेरै नै पढ्छन्, र परमेश्वर तिनीहरूले हृदयदेखि नै उहाँका वचनहरू स्विकारेको र यी वचनहरूलाई आफ्ना वास्तविक जीवनमा ल्याएर अभ्यास र प्रयोग गरेको चाहना राख्नुहुन्छ, ताकि तिनीहरूले सत्यता बुझून् र सत्यतालाई आफ्नो जीवन बनाऊन्। अधिकांश मानिसहरूका लागि यो मापदण्ड हासिल गर्न कठिन हुन्छ, त्यसैले अधिकांश मानिसमा सत्यतादेखि दिक्क हुने स्वभाव छ भनेर भन्ने गरिन्छ।

जब कसैले सत्यता बुझ्छ, उसको लागि सत्यता अभ्यास गर्नु कठिन हुँदैन, र सत्यता बुझ्न सक्षम भएपछि, ऊ सत्यताको वास्तविकताभित्र प्रवेश गर्न सक्छ। के व्यक्तिले बुझ्ने सत्यताहरूलाई उसले जिउने वास्तविकताहरूमा परिणत गर्न वास्तवमै त्यति कठिन छ? म एउटा उदाहरण दिनेछु। मानिलिऊँ मौसम चिसो छ र तँ असिनपसिन भएरै घरबाट निस्कन खोज्छस्, अनि तेरी आमाले तँलाई बाहिर जानुअघि पसिना सुक्न दे नत्र तँलाई चिसो लाग्नेछ भन्छिन्। तेरी आमाले तेरो लागि सबैभन्दा राम्रो होस् भन्ने चाहनुहुन्छ भन्ने कुरा तँलाई थाहा छ, तर तैँले उनको सल्लाहलाई गम्भीरतापूर्वक लिँदैनस्, र तँलाई उनको सुझाव सही लागे पनि तैँले त्यसलाई बेवास्ता गर्छस्। तँ असिनपसिन अवस्थामै बाहिर जान्छस्, अनि यसरी बाहिर निस्केपछि कहिलेकाहीँ तँलाई चिसो लाग्छ, तर पनि तँ अर्को पटक फेरि घरबाट निस्कँदा उनको सल्लाहविपरीत जान्छस्। उनको सल्लाह सही छ र तेरो हितमा छ, अनि तेरी आमाको आशय र अभिप्राय सधैँ तेरै राम्रोको लागि हो भन्ने कुरा तँलाई प्रस्ट रूपमा थाहा छ, तर अझै पनि तँ त्यसलाई सुनेको नसुन्यै गर्छस् र सुन्दैनस्—के यो स्वभाव होइन र? यदि तँमा यो स्वभाव थिएन भने, तैँले के गर्ने निर्णय गर्थिस्? (सुन्ने।) तँलाई यो सल्लाहको महत्त्व थाहा हुनेथियो, र तैँले त्यो कुरा नसुन्दा आफूले भोग्न सक्ने परिणाम र पीडा तँलाई थाहा हुनेथियो, अनि तैँले यो सुझावको अर्थ बोध गर्नेथिस् र बुझ्नेथिस्। तैँले कटिबद्ध भएर यो सल्लाहको पालना गर्न सक्नेथिस् र सधैँ पालना गर्नेथिस्, अनि तँलाई चिसो लाग्ने सम्भावना नै हुन्थेन। यो एउटा उदाहरण मात्र हो। यो परमेश्वरमा विश्वास गर्नु, र परमेश्वरका वचनहरू पढ्नु र सुन्नुजस्तै हो, त्यसोभए मानिसहरूले परमेश्वरका वचनहरूलाई कसरी लिनुपर्छ? यो सबैभन्दा महत्त्वपूर्ण प्रश्न हो। यदि व्यक्तिले सत्यताबमोजिम बोल्छ र ऊ सही छ भने, मानिसहरूले उसका शब्दहरू स्विकारेर लाभ प्राप्त गर्नेछन्। परमेश्वरका वचनहरू सत्यता हुन्, र मानिसहरूले तिनलाई स्विकार्न सकेमा तिनीहरूले लाभ मात्र पाउनेछैनन्, जीवन पनि प्राप्त गर्नेछन्। धेरै मानिसहरू यो कुरा प्रस्ट रूपमा देख्न सक्दैनन्, र परमेश्वरका वचनहरूलाई सधैँ तिरस्कार गर्छन्। परमेश्वरले जे भन्नुभए पनि, चाहे उहाँले मानिसहरूलाई उपदेश दिइरहनुभएको, गाली गरिरहनुभएको, सम्झाइरहनुभएको, ढाडस् दिइरहनुभएको वा गम्भीर रूपले बिन्ती गरिरहनुभएको हुनुहोस्, उहाँले जसरी बोल्नुभए पनि तिनीहरूको हृदयलाई जगाउन सक्नुहुन्न। तिनीहरू उहाँका वचनहरूअनुसार कार्य गर्न सक्दैनन्, र तिनलाई सुनेपछि तिनीहरू सुनेको नसुन्यै गर्छन्। यो मान्छेका स्वभावहरूमध्ये एक हो—दुराग्रह र सत्यताबाट दिक्क हुने। यदि तँ परमेश्वरले तँलाई भन्नुहुने कुरा र गर्नू भनेर आदेश दिनुहुने कुरालाई कसरी लिने भन्नेमा परमेश्वरका वचनहरू पछ्याउन सक्दैनस् भने, तैँले यो स्वभाव परिवर्तन गर्न सक्नेछैनस्। परमेश्वरले भन्नुहुने हरेक वचनलाई तैँले जसरी स्विकारे पनि वा आमेन भने पनि, तैँले परमेश्वरका वचनहरूलाई सत्यताको रूपमा जसरी मौखिक प्रशंसा गरे पनि, त्यो बेकार हो; तैँले परमेश्वरका वचनहरू स्विकार्न सक्नैपर्छ, र परमेश्वरका वचनहरू अभ्यास र अनुभव गर्नैपर्छ, र परमेश्वरका वचनहरूलाई तेरो जीवन र तेरो वास्तविकता बनाउनैपर्छ, त्यो मात्र उपयोगी हुन्छ। उदाहरणको लागि, यदि छली स्वभावको कुनै व्यक्तिले इमानदार हुने र सत्य बोल्ने सङ्कल्प गर्छ भने, उसको लागि यो हासिल गर्न अलि सजिलै हुन्छ, तर परिवर्तन गर्न सबैभन्दा कठिन कुरा सत्यताबाट दिक्क हुने र दुराग्रह हुन्। परमेश्वरले जे भन्नुभए पनि, यस स्वभावका मानिसहरू त्यसलाई आफ्नो हृदयमा गम्भीरतापूर्वक लिँदैनन्, र परमेश्वरले जस्तो मनोवृति अपनाउनुभए पनि, चाहे त्यो चेतावनी दिने, सम्झाउने, उपदेश दिने, वा गम्भीरतापूर्वक बिन्ती गर्ने, तथ्यहरू प्रस्तुत गर्ने वा कामकुराहरूको समाधान खोज्ने जे होस्, त्यसले तिनीहरूको हृदय छुँदैन, र यो निराकरण गर्न कठिन छ। मानिसहरूलाई सत्यतादेखि दिक्क हुने स्वभाव चिन्न कठिन हुन्छ, र तिनीहरूले बारम्बार सत्यता खोजी गरेर आफ्नो स्थितिमाथि, आफूले सत्यता स्विकार्न नसक्नुको कारणमाथि, र आफूले बुझ्ने सत्यता अभ्यास गर्न नसक्नुको कारणमाथि चिन्तन गर्नैपर्छ। यदि तिनीहरूले यो समस्या पूर्ण रूपले बुझ्छन् भने, तिनीहरूले सत्यतादेखि दिक्क हुनुको अर्थ जान्नेछन्।

मानिसहरूका स्वभावभित्रै केही लुकेको हुन्छ जुन न त रबाफ जमाउने न चाकरी गर्ने मनोवृतिको रूपमा आफै प्रकट हुन्छ। तिनीहरूको सोच्ने र आफ्नो कुरा व्यक्त गर्ने आफ्नै शैली हुन्छ, र तिनीहरू त्यसैलाई सबैभन्दा उचित शैली सोच्छन्। अरूले जे भने पनि वा गरे पनि, तिनीहरू उनीहरूबाट प्रभावित हुँदैनन्; तिनीहरूलाई जे कुराले मानिसहरूलाई तिनीहरूको आदर गर्ने तुल्याउनेछ भन्ने लाग्छ तिनीहरू त्यही गर्न लागिपर्छन्, र गर्नुपर्ने सही काम यही हो भनी विश्वास गर्छन्; तिनीहरू सत्यतालाई थोरै पनि स्विकार्दैनन्, तथ्यहरूलाई सही रूपमा सामना गर्न सक्दैनन्, र तिनीहरूमा सत्यताका कुनै सिद्धान्तहरू छैनन्। यो कस्तो स्वभाव हो? यो अहङ्कार र आत्मधार्मिकताको अनि सत्यतादेखि दिक्क हुने स्वभाव हो। जो शैतानका मानिस हुन् र सत्यतादेखि दिक्क छन् तिनीहरू परमेश्वरका वचन र कार्यहरू सुन्दैनन् र हेर्दैनन्, चाहे परमेश्वरले जतिसुकै बोल्नुहोस् वा गर्नुहोस्। शैतानले परमेश्वरका वचनहरूलाई कहिल्यै सत्यताको रूपमा लिँदैन, त्यसले तिनलाई बेवास्ता गर्छ, मानिसहरूलाई परमेश्वरका वचन र सत्यता स्विकार्न दिँदैन, र मानिसहरूलाई दुविधामा पनि पार्छ ताकि तिनीहरू त्यसप्रति समर्पित होऊन्—शैतानले यसरी नै परमरेश्वरको प्रतिरोध गर्छ। परमेश्वरले मानवजातिलाई मुक्ति दिन, जगाउन र शुद्ध पार्न सत्यता व्यक्त गर्नुहुन्छ, अनि शैतानले परमेश्वरको कामलाई बाधा पुर्याउन र नष्ट पार्न सक्दो प्रयास गर्छ; शैतानले मानवजातिलाई दुविधामा पार्नुको उद्देश्य तिनीहरूलाई भ्रष्ट तुल्याउनु र हैरान पार्नु, र अन्तत: खानु र पूरै नष्ट पार्नु हो। उदाहरणको लागि, परमेश्वरले मानवजातिलाई थरीथरीका खानेकुरा दिनुभयो, र उहाँले थरीथरीका अन्न र सागसब्जीका साथै तिनलाई उमार्ने उचित जमिन पनि सृष्टि गर्नुभयो। मानिसहरूले परिश्रम गरे भने, तिनीहरूलाई खान र प्रयोग गर्न पुग्नेछ, अनि तिनीहरूले स्वस्थकर आहारको सुनिश्चितता गर्न सक्नेछ। तर मानिसहरू अतृप्त हुन्छन् र सधैँ धनी हुन चाहन्छन्, र तिनीहरू बाली उब्जनी बढाउन आनुवांशिक परिमार्जनका विधिहरू अनुसन्धान गर्नमा लागिपर्छन्, जसले अन्नबालीको वास्तविक पोषण नष्ट पार्छ, अनि प्राङ्गारिक खानालाई अप्राङ्गारिक बनाउँछ। मानिसहरूले यी कुराहरू खाएपछि, तिनीहरूको शरीरमा थरीथरीका रोगहरू उत्पन्न हुनेछन्—के यो शैतानको काम होइन र? मानिसहरू निश्चित हदसम्म शैतानद्वारा भ्रष्ट तुल्याइएका छन्, र तिनीहरू सबै जीवित शैतान र जीवित दियाबलस बनेका छन्। विगतमा, परमेश्वरको प्रतिरोध गर्ने शैतान र दुष्टात्माहरू मात्र थिए, तर अहिले सम्पूर्ण भ्रष्ट मानवजातिले परमेश्वरको प्रतिरोध गर्छन्। त्यसोभए, के भ्रष्ट तुल्याइएका मानवजातिहरू दियाबलस र शैतानहरू होइनन् र? के तिनीहरू शैतानका सन्तान होइनन् र? (हुन्।) यो शैतानले मानवजातिलाई हजारौँ वर्षसम्म भ्रष्ट तुल्याएको परिणाम हो। तैँले कसरी शैतानी स्वभावलाई चिन्‍न र छुट्याउन सक्छस्? शैतानलाई जे गर्न मन पर्छ त्यसको आधारमा, साथै यसले काम गर्दा प्रयोग गर्ने विधि र चलाकीहरूको आधारमा बुझ्न सकिन्छ कि यसलाई सकारात्मक कुराहरू कहिल्यै मन पर्दैन, यसलाई दुष्टता मन पर्छ, र यसले सधैँ आफूलाई सक्षम र सबै कुरा नियन्त्रण गर्न सक्‍ने ठान्छ। यो शैतानको अहङ्कारी प्रकृति हो। त्यही कारणले गर्दा शैतानले नीतिभ्रष्ट तरिकाले परमेश्‍वरलाई इन्कार, प्रतिरोध, र विरोध गर्छ। शैतान हर नकारात्मक र दुष्ट कुराहरूको प्रतिनिधि र स्रोत हो। यदि तँ यस मामलालाई स्पष्ट रूपमा देख्‍न सक्छस् भने, तैँले शैतानी स्वभावलाई चिनेको छस्। मानिसहरूले सत्यता स्वीकार र अभ्यास गर्नु त्यति सरल कुरा होइन, किनभने तिनीहरू सबैसँग शैतानी स्वभाव हुन्छ, र तिनीहरू सबै आफ्‍नो शैतानी स्वभावद्वारा बाधित र बाँधिएका हुन्छन्। उदाहरणको लागि, कतिपय मानिसहरूलाई इमानदार व्यक्ति बन्‍नु राम्रो कुरा हो भन्‍ने थाहा हुन्छ, र अरूहरू इमानदार बनेको, सत्य कुरा बोलेको, र सरल र खुला मनले बोलेको देख्दा, तिनीहरूलाई डाहा र इर्ष्या अनुभूति हुन्छ, तर यदि तिनीहरूलाई इमानदार व्यक्ति बन्‍न अनुरोध गरियो भने, तिनीहरूलाई गाह्रो लाग्छ। तिनीहरू इमानदार शब्‍दहरू बोल्‍न र इमानदार कार्यहरू गर्न सधैँभरि असमर्थ हुन्छन्। के यो शैतानी स्वभाव होइन र? तिनीहरूले राम्रो सुनिने कुराहरू बोल्छन्, तर ती अभ्यास गर्दैनन्। यो सत्यताप्रति दिक्‍क मान्‍नु हो। सत्यताप्रति दिक्‍क मान्‍नेहरूलाई सत्यता स्वीकार गर्न गाह्रो हुन्छ र तिनीहरू सत्यताका वास्तविकताहरूमा कुनै पनि हालतमा प्रवेश गर्न सक्दैनन्। सत्यताप्रति दिक्‍क मान्‍ने मानिसहरूको सबैभन्दा प्रस्ट स्थिति भनेको तिनीहरू सत्यता र सकारात्मक कुराप्रति चासो राख्दैनन्, तिनीहरू ती कुराप्रति द्वेष समेत राख्छन् र तिनलाई घृणा गर्छन्, र विशेष गरी तिनीहरूलाई प्रचलनहरू पछ्याउन मन पर्छ। परमेश्‍वरले प्रेम गर्नुहुने कुराहरू र उहाँले मानिसहरूलाई गर्न लगाउनुहुने कुराहरूलाई तिनीहरूले आफ्‍नो हृदयले स्वीकार गर्दैनन्। बरु, तिनीहरू ती कुरालाई बेवास्ता गर्छन् र उदासीन बन्छन्, अनि कतिपय मानिसहरूले त परमेश्‍वरले मान्छेका लागि तोक्‍नुभएका मापदण्ड र सिद्धान्तहरूलाई प्रायः घृणासमेत गर्छन्। तिनीहरू सकारात्मक कुराहरूप्रति द्वेष राख्छन्, र ती कुराप्रति तिनीहरूको हृदयमा प्रतिरोध, विरोध, र निन्दैनिन्दा हुन्छ। सत्यताप्रति दिक्‍क मान्‍नुको मुख्य प्रकटीकरण यही हो। मण्डली जीवनमा, परमेश्‍वरको वचन पढ्नु, प्रार्थना गर्नु, सत्यता सङ्गति गर्नु, कर्तव्य निभाउनु, र सत्यताद्वारा समस्याहरू समाधान गर्नु सबै नै सकारात्मक कुरा हुन्। ती कुराहरूले परमेश्‍वरलाई प्रसन्‍न तुल्याउँछन्, तर कतिपय मानिसहरूले यी सकारात्मक कुराहरूप्रति द्वेष राख्छन्, यी कुराको वास्ता गर्दैनन्, र यी कुराप्रति उदासीन हुन्छन्। सबैभन्दा घृणास्पद कुरा त के हो भने, तिनीहरूले इमानदार मानिसहरू, सत्यताको खोजी गर्नेहरू, आफ्‍नो कर्तव्य विश्‍वासयोग्य ढङ्गले पूरा गर्नेहरू, र परमेश्‍वरको घरको कामको रक्षा गर्नेहरूजस्ता सकारात्मक मानिसहरूप्रति अपमानजनक मनोवृत्ति अपनाउँछन्। तिनीहरूले सधैँ यी मानिसहरूलाई आक्रमण र बहिष्कार गर्ने प्रयास गरिरहेका हुन्छन्। तिनीहरूले आफूमा कमीकमजोरी भएको वा भ्रष्टताको प्रकाश भएको थाहा पाए भने, तिनीहरूले यसको बढाइचढाइ गर्छन्, र तिललाई पहाड बनाउँदै त्यसो गरेकोमा निरन्तर रूपमा उनीहरूलाई होच्याउँछन्। यो कस्तो प्रकारको स्वभाव हो? किन तिनीहरूले सकारात्मक मानिसहरूलाई यति घृणा गर्छन्? किन तिनीहरूले दुष्ट मानिसहरू, गैरविश्‍वासीहरू, र ख्रीष्टविरोधीहरूलाई त्यति माया गर्छन् र तिनीहरूसँग मिल्छन्, र किन तिनीहरूले प्रायजसो त्यस्तै मानिसहरूसँग नौटङ्की गर्छन्? जहाँ नकारात्मक र दुष्ट कुराहरूको सवाल आउँछ, तिनीहरू जोसिला र प्रफुल्लित हुन्छन्, तर सकारात्मक कुराहरूका हकमा, तिनीहरूको मनोवृत्तिमा प्रतिरोध पैदा हुन थाल्छ; खास गरी, जब तिनीहरूले मानिसहरूले सत्यताको सङ्गति गरेका वा सत्यता प्रयोग गरी समस्याहरू समाधान गरेका देख्छन्, तब तिनीहरूले हृदयमा वाक्क र असन्तुष्ट अनुभूति गर्छन्, र तिनीहरूले आफ्‍ना गुनासाहरू पोखाउँछन्। के यो स्वभाव सत्यताप्रति दिक्‍क मान्‍ने स्वभाव होइन र? के यो भ्रष्ट स्वभावको प्रकटीकरण होइन र? धेरै मानिसहरूले परमेश्‍वरमा विश्‍वास गर्छन्, उहाँको लागि काम गर्न मन पराउँछन् र उहाँको लागि उत्साहको साथ दौडधूप गर्छन्, अनि आफ्‍ना वरदान र सामर्थ्यहरू प्रयोग गर्नुपर्दा, आफ्ना रूचिहरूमा लिन हुँदा र आफ्‍नो प्रदर्शन गर्दा, तिनीहरूसँग असीमित जोस हुन्छ। तर यदि तैँले तिनीहरूलाई सत्यता अभ्यास गर्न र सत्यता सिद्धान्तअनुसार काम गर्न लगाइस् भने, तिनीहरूको त्यो जोश मरिहाल्छ र तिनीहरूमा कुनै उत्साह हुँदैन। तिनीहरूलाई आफ्‍नो प्रदर्शन गर्न दिइएन भने, तिनीहरू जाँगरहीन र उदास हुन्छन्। आफ्नो प्रदर्शन गर्नलाई किन तिनीहरूमा जोस भएको? अनि सत्यता अभ्यास गर्नलाई चाहिँ किन तिनीहरूसँग कुनै ऊर्जा नभएको? यहाँ समस्या के हो त? मानिसहरू सबैले आफूलाई विशिष्ट देखाउन मन पराउँछन्; तिनीहरू सबै खोक्रो महिमाको लोभ गर्छन्। आशिष्‌ र इनामहरू प्राप्त गर्नका लागि परमेश्वरलाई विश्‍वास गर्ने क्रममा हरेकसँग अपार ऊर्जा हुन्छ, तर पनि सत्यता अभ्यास गर्ने र दैहिकता पन्छाउने कुरामा तिनीहरूले किन जोशजाँगर गुमाउँछन्, तिनीहरू किन उदास बन्छन्? किन यस्तो हुन्छ? यसले मानिसहरूको हृदय अशुद्ध छ भन्‍ने प्रमाणित गर्छ। तिनीहरूले पूर्णतया आशिष्‌हरू प्राप्त गर्नकै लागि परमेश्‍वरमा विश्‍वास गर्छन्—सरल रूपमा भन्दा, तिनीहरूले स्वर्गको राज्यमा प्रवेश गर्नका लागि त्यसो गर्छन्। खोजी गर्नको लागि आशिष्‌ वा लाभ नहुँदा, मानिसहरू जाँगरहीन र उदास बन्छन्, र तिनीहरूसँग कुनै उत्साह हुँदैन। यो सबै सत्यताप्रति दिक्‍क मान्‍ने भ्रष्ट स्वभावले निम्त्याएको हुन्छ। यो स्वभावको नियन्त्रणमा परेपछि, मानिसहरू सत्यता पछ्याउने मार्ग छनौट गर्न मान्दैनन्, तिनीहरू आफ्‍नै बाटोमा लाग्छन्, र गलत मार्ग रोज्छन्—हैसियत र प्रतिष्ठा, नाफा र हैसियतको पछि लाग्‍नु गलत कुरा हो भन्‍ने राम्ररी थाहा भएर पनि तिनीहरू यी कुराहरू नगरी, यी कुरालाई नपन्छाई बस्नै सक्दैनन्, र तिनीहरू अझै तिनकै पछि लाग्छन् र शैतानकै मार्गमा हिँड्छन्। यस्तो अवस्थामा, तिनीहरूले परमेश्‍वरलाई होइन, शैतानलाई पछ्याइरहेका हुन्छन्। तिनीहरूले गर्ने हरेक कुरा शैतानको सेवामा गरिएको हुन्छ, र तिनीहरू शैतानका सेवक हुन्छन्।

के सत्यतादेखि दिक्क हुने भ्रष्ट स्वभावलाई समाधान गर्न सजिलो छ? सत्यतादेखि दिक्क हुनु मानवजातिको गहिरो भ्रष्टताको विशेषता हो, र यो परिवर्तन गर्न सबैभन्दा कठिन छ। किनभने सत्यतालाई स्विकारेर मात्र स्वभाव परिवर्तन हासिल गर्न सकिन्छ। जसरी निको नहुने रोगले ग्रस्त व्यक्तिले खाना अस्वीकार गर्छ, त्यसरी नै सत्यतादेखि दिक्क भएको व्यक्तिले सत्यतालाई सजिलै स्विकार्न सक्दैन। यो निकै खतरनाक हुन्छ, र सत्यतादेखि दिक्क भएको व्यक्तिले परमेश्वरमा विश्वास गर्ने भए पनि सजिलै मुक्ति प्राप्त गर्न सक्दैन। यदि कसैले केही वर्षसम्म परमेश्वरमा विश्वास गरेको छ तर उसलाई सत्यता के हो र सकारात्मक कुराहरू के हुन् भनेर थाहा छैन, अनि ऊ मुक्ति प्राप्त गर्न सत्यता पछ्याउनुको जीवनको लक्ष्यबारे स्पष्ट छैन भने, के यो बाटो बिराएको अन्धो मान्छे होइन र? त्यसकारण, सत्यतादेखि दिक्क हुनुले सत्यता स्विकार्न असम्भव तुल्याउँछ, र यस प्रकारको भ्रष्ट स्वभाव परिवर्तन गर्न सजिलो छैन। जो मानिसहरू सत्यता स्विकार्ने र सही मार्ग पछ्याउने निर्णय गर्न सक्छन् तिनीहरू सत्यतालाई प्रेम गर्ने मानिसहरू हुन्, र यस्ता मानिसहरूले आफ्ना भ्रष्ट स्वभावहरूलाई सजिलै परिवर्तन गर्न सक्छन्। यदि कसैमा सत्यतादेखि दिक्क हुने स्वभाव छ, तर उसले हृदयमा अझै पनि परमेश्वरको मुक्ति प्राप्त गर्ने आशा गर्छ भने, उसले कहाँबाट सुरु गर्नुपर्छ? कुन बिन्दुबाट सुरु गर्दा यो सजिलो हुनेछ? सबैभन्दा छिटो मार्ग कुन हो? (सकारात्मक कुराहरू र सिद्धान्तहरू के हुन् भन्ने बुझेपछि, उसले आफ्नो कर्तव्य निर्वाह गर्दा सिद्धान्त र मानकहरूलाई आफ्नो मापनको रूपमा प्रयोग गर्नुपर्छ, र यदि केही कुरा सिद्धान्तविपरीत हुन जान्छ र परमेश्वरको इच्छाबमोजिम छैन भने, ऊ सिद्धान्तमै अडिनुपर्छ र त्यो गर्नु हुँदैन।) उसले पहिला हरेक सत्यताका सिद्धान्तहरू बोध गर्नुपर्छ—यो निकै महत्त्वपूर्ण छ। त्यसपछि के त? (जब उसले सत्यतादेखि दिक्क भएको स्थिति प्रकट गर्छ र त्यसमा उसका कर्तव्य र सिद्धान्तहरू समावेश भएका हुन्छन्, तब उसले देहलाई त्याग्नैपर्छ र सिद्धान्तहरूअनुसार अभ्यास गर्नुपर्छ।) ठिक भनिस्, उसँग एउटा मार्ग हुनैपर्छ, अनि त्यो लक्ष्य र मार्ग स्पष्ट हुनैपर्छ। अहिले, सबैभन्दा महत्त्वपूर्ण कुरा भनेको अधिकांश मानिसहरूलाई कुन प्रसङ्गमा र कुन समयमा तिनीहरूको स्वभावको कुन पक्ष प्रकट हुन्छ, अनि त्यो कसरी प्रकट हुन्छ भन्ने कुरा थाहा छैन। यदि तिनीहरूलाई त्यो सबै थाहा थियो भने, के तिनीहरूलाई परिवर्तन गर्न सजिलो हुन्थेन र? अहिले हेर्दा, वास्तवमा मानिसहरूका विविध प्रकारका सोचाइ र मनोवृतिहरूमा तिनीहरूका स्वभावहरू पर्छन्; विविध स्वभावहरू हाबी नहुने हो भने, तिनीहरूका भ्रष्ट स्वभावहरूद्वारा चुनौती वा बाधा नपुर्याउने हो भने, मानिसहरूलाई आफ्ना गलत सोचहरू सच्याउन सजिलो हुनेथियो। उदाहरणको लागि, मानिलिऊँ तेरी आमाले तँलाई घरबाट निस्कनुअघि पसिना सुकाउनू भन्छिन्। यदि तँ आज्ञाकारी, कर्तव्यनिष्ठ बच्चा होस् भने, तेरी आमाका असल अभिप्रायहरूबारे चाल पाउँदा, तैँले यो सल्लाह सही भएको पनि बुझ्छस् र त्यसको फाइदा थाहा पाउँछस्, अनि त्यसलाई मान्न र स्वीकार गर्न सक्छस्। यदि तँसँग खराब कार्य गर्ने र तँलाई रोक्ने भ्रष्ट स्वभाव छ भने, तँलाई यो सुझाव स्विकार्न सजिलो हुनेछ। लागू गर्नका लागि यो सल्लाह धेरै सरल र सजिलो भए पनि, र तँलाई त्यो ठिक हो भन्ने थाहा भए पनि, तँसँग सत्यतादेखि दिक्क हुने र दुराग्रही स्वभाव भएकोले, यसले तँलाई जानाजानी त्यसविपरीत जाने तुल्याउन सक्छ, र यसले तेरी आमाको भावनामा ठेस पुर्याउन र उनलाई तेरो बारेमा चिन्ता लिने र कष्ट भोग्ने तुल्याउन सक्छ, परिणाम त्यही हो। छोटकरीमा भन्नुपर्दा, व्यक्तिलाई केही आइपर्दा उसले त्यसलाई कसरी सामना गर्छ—उसले सकारात्मक कुराहरूलाई कसरी सम्हाल्छ, अनि उसले आफ्ना भ्रष्ट स्वभावहरूसँग कसरी लड्छ र भिड्छ—यसले सत्यता पछ्याउने उसको सङ्कल्प जनाउँछ। यदि तँसँग यो सङ्कल्प छ र तँ आफ्नो भ्रष्ट स्वभाव हटाउन, सत्यता स्विकार्न, परमेश्वरको वचनलाई तेरो जीवन बनाउन, र मानव स्वरूपमा जिउन तत्पर छस् भने, तँ परिवर्तन हुन सक्छस्। सत्यता पछ्याउने तेरो सङ्कल्प जति ठूलो छ, तेरो परिवर्तन त्यति नै ठूलो हुनेछ। 

मुक्तिले मुख्य गरी के जनाउँछ? त्यसले मुख्य गरी स्वभाव परिवर्तनलाई जनाउँछ। व्यक्तिको स्वभाव परिवर्तन भएको छ भने मात्र उसले शैतानको प्रभाव हटाउन र मुक्ति प्राप्त गर्न सक्छ। त्यसकारण, परमेश्वरमा विश्वास गर्नेहरूका लागि स्वभाव परिवर्तन एकदमै ठूलो कुरा हो। जब व्यक्तिको स्वभाव परिवर्तित हुन्छ, उसले मानव स्वरूप जिउनेछ र पूर्ण रूपमा मुक्ति प्राप्त गर्नेछ। यो सम्भव छ कि कोही धेरै सुन्दर, मेधावी, वा प्रतिभाशाली नहुन सक्छ, उसले भद्दा तरिकाले बोल्न सक्छ र ऊ धेरै वाक्पटु नहुन सक्छ, वा उसले राम्रो पहिरन नलगाउन सक्छ, तर उसलाई केही आइपर्दा ऊ सत्यताको खोजी गर्न सक्षम हुन्छ, उसले आफ्नै इच्छाअनुसार व्यवहार गर्दैन वा आफ्नो लागि षडयन्त्र गर्दैन, अनि परमेश्वरले उसलाई कुनै कर्तव्य निर्वाह गर्न आज्ञा गर्दा, उसले उहाँको आज्ञा पालना गर्न र उहाँले उसलाई सुम्पनुभएको कुरा हासिल गर्न सक्छ। तिमीहरूलाई यस्तो व्यक्ति कस्तो लाग्छ? ऊ बाहिरी रूपमा आकर्षक वा रूपले लठ्ठै पार्ने खालको नभए पनि, उसमा परमेश्वरको डर मान्ने र आज्ञा पालना गर्ने हृदय हुन्छ, र यसमा उसका सवल पक्षहरूको खुलासा हुन्छ। यो देख्दा, मानिसहरूले यसो भन्नेछन्, “यो व्यक्तिको स्थिर स्वभाव छ, अनि जब केही आइपर्छ, उसले लापर्बाह नभई वा कुनै बेबकुफ वा मूर्ख काम नगरी परमेश्वरसामु चुपचाप खोजी गर्न सक्छ। उसमा गम्भीर र जिम्मेवार मनोवृति छ; ऊ कर्तव्यनिष्ठ छ र उसले इमानदारीपूर्वक आफ्नो कर्तव्य पूरा गर्न आफूलाई पूर्ण रूपले समर्पित गराउन सक्छ।” यो व्यक्ति कसरी बोल्ने र व्यवहार गर्ने भन्नेमा बाधित छ, उसमा सामान्य चेतना छ, र ऊ जे जिउँछ र उसले जे स्वभाव देखाउँछ त्यसको आधारमा, उसँग परमेश्वरको डर मान्ने हृदय छ। यदि उसमा परमेश्वरको डर मान्ने हृदय छ भने, के उसले गर्ने कार्यहरूमा सिद्धान्तहरू छन्? उसले पक्कै सिद्धान्तहरू खोज्छ र लापर्बाहीपूर्वक गलत कार्यहरूमा संलग्न हुँदैन। सत्यताको अभ्यास र स्वभाव परिवर्तनको खोजी गरेर हासिल गरिएको अन्तिम परिणाम यही हो। उसको बोली तौलिएको र सही छ, ऊ लापर्बाहीपूर्वक बोल्दैन, ऊ विश्वास लाग्दो र भरोसायोग्य तरिकाले कार्य गर्छ, र उसमा परमेश्वरप्रति आज्ञाकारिता र दुष्टताबाट अलग बस्ने वास्तविकता छ। यी सबै प्रकटीकरणहरू यो व्यक्तिमा देख्न सकिन्छ। यो त्यो व्यक्ति हो जो सत्यताको वास्तविकताभित्र प्रवेश गरेको छ, र जसको स्वभाव परिवर्तन भएको छ। यी कुराहरूको नक्कल गर्न सकिँदैन। व्यक्तिको स्वभाव उसको जीवन हो; व्यक्तिमा जस्तो स्वभाव छ, उसको व्यवहार त्यही हुनेछ। मानिसका व्यवहार र प्रकटीकरणहरू तिनीहरूका स्वभावहरूद्वारा शासित हुन्छन्, अनि मानिसहरूले जे कुरा निरन्तर रूपमा व्यक्त गर्छन् त्यो तिनीहरूको स्वभाव हो, चरित्र होइन। स्वभावगत समस्याहरू र विविध भ्रष्ट स्वभावहरूका प्रकटीकरणहरू चिन्न सक्नु, अनि तिनलाई सत्यताको खोजी गरेर समाधान गर्नु नै व्यक्तिले स्वभाव परिवर्तनको खोजीमा हासिल गर्नैपर्ने सबैभन्दा आधारभूत कुरा हो।

अंश ५१

तैँले जुनै प्रकारको कर्तव्य निभाए पनि वा जुनै प्रकारको पेशाबारे अध्ययन गरे पनि, जति अध्ययन गर्छस्, तँ त्यति नै दक्ष हुनुपर्छ, र पोख्त हुनका लागि प्रयास गर्नुपर्छच; तब तेरो कर्तव्य निर्वाह झन्-झन् राम्रो हुँदै जानेछ। केही मानिस कुनै पनि कर्तव्य निभाउन सचेत हुँदैनन्, र आफूले सामना गर्ने कुनै पनि कठिनाइ समाधान गर्न सत्यता खोज्दैनन्। तिनीहरू सधैँ अरूको डोऱ्याइ र सहयोग चाहन्छन्, यहाँसम्म कि आफूले कुनै कोसिसै नगरी अरूले हात समातेर सिकाइदिएको र काम गरिदिएको माग गर्छन्। तिनीहरू लगातार अरूमा भर पर्छन् र अरूको सहयोगविना केही गर्न सक्दैनन्। यसो गर्दा तिनीहरू निकम्मा हुन्छन्, होइन र? तैँले जुनै कर्तव्य निर्वाह गरिहेको भए पनि, परिस्थिति अध्ययन गर्नमा आफ्नो हृदय लगाउनुपर्छ। यदि तँमा व्यावसायिक ज्ञानको कमी छ भने, व्यावसायिक ज्ञान अध्ययन गर्। यदि तँ सत्यता बुझ्दैनस् भने, सत्यता खोजी गर्। तैँले सत्यता बुझिस् र व्यावसायिक ज्ञान हासिल गरिस् भने, आफ्नो कर्तव्य निर्वाह गरेर परिणामहरू प्राप्त गर्न तैँले ती कुरा प्रयोग गर्न सक्‍नेछस्। यस्तो व्यक्ति नै साँचो प्रतिभा र वास्तविक ज्ञान भएको व्यक्ति हुन्छ। यदि तँ आफ्नो कर्तव्यको दौरान कुनै व्यावसायिक ज्ञान अध्ययन गर्दैनस्, सत्यता पछ्याउँदैनस् भने, तैँले दिने सेवा पनि निम्‍नस्तरको हुनेछ; त्यसैले, कसरी तँ आफ्नो कर्तव्य निर्वाह गर्नेबारे कुरा गर्न सक्छस्? आफ्नो कर्तव्य राम्ररी निर्वाह गर्न, तैँले थुप्रै उपयोगी ज्ञान अध्ययन गर्नैपर्छ र आफूलाई धेरै सत्यताले सुसज्‍जित पार्नैपर्छ। तैँले सिक्‍न कहिल्यै छोड्नु हुँदैन, अनि खोजी गर्न र अरूबाट सिकेर आफ्नो कमजोरी सुधार्न कहिल्यै छोड्नै हुँदैन। अरू मानिसहरूको सामर्थ्य जस्तो भए पनि, वा उनीहरू तँभन्दा जुनै तरिकामा बलिया भए पनि, तैँले उनीहरूबाट सिक्‍नुपर्छ। अनि तैँले अझ बढ्तासँग आफूभन्दा राम्रो सत्यता बुझ्ने जो कोहीबाट सिक्‍नुपर्छ। तैँले निकै वर्षसम्म यसरी आफ्नो कर्तव्य निर्वाह गरेर सत्यता बुझ्नेछस् र यसका वास्तविकताहरूमा प्रवेश गर्नेछस्, अनि तेरो कर्तव्यपालन पनि स्तरीय हुनेछ। अनि, तँ सत्यता र मानवता भएको व्यक्ति, सत्यता वास्तविकता भएको व्यक्ति बनेको हुनेछस्। यो सत्यताको पछि लागेर प्राप्त कुरा हो। तैँले कर्तव्य निर्वाह नगरी यस्ता परिणामहरू कसरी पाउन सक्छस्? यो परमेश्वरको महिमा हो। यदि तँ कर्तव्य निभाउँदा सत्यता पछ्याउँदैनस् र सेवा गरेर मात्र सन्तुष्ट हुन्छस् भने, परिणाम के हुनेछ? एकातर्फ, तैँले आफ्नो कर्तव्य पर्याप्त मात्रामा निभाउनेछैनस्। अर्कोतर्फ, तँमा साँचो अनुभवात्मक गवाही हुनेछैन र तैँले सत्यता प्राप्त गर्नेछैनस्। यी कुनै पनि सन्दर्भमा, तँसँग देखाउने केही नभएपछि, के तैँले परमेश्वरको अनुमोदन पाउन सक्छस् र? त्यो असम्भव हुनेछ। तसर्थ, व्यक्तिले सेवा चढाई सन्तुष्ट भएर परमेश्वरको अनुमोदन पाउनै सक्दैन। तैँले सेवा गरेर मात्र इनाम पाउन र स्वर्गको राज्यमा प्रवेश गर्न सकिन्छ भनेर सोच्नु अभिलाषी सोच हो! त्यो कस्तो मनोवृत्ति हो? सेवा मात्र गरेर आशिष पाउन खोज्नु स्पष्टतः परमेश्वरसँग मोलतोल गर्नु हो, परमेश्वरलाई झुक्क्याउने प्रयास हो। परमेश्वरले त्यस्ता सेवाकर्तालाई स्विकार्नुहुन्न। कुनै व्यक्ति कर्तव्य निर्वाहमा लापरवाह र झाराटारुवा हुँदा, वा छलमा संलग्न हुँदा, ऊ कस्ता स्वभावहरूद्वारा नियन्त्रित हुन्छ? अहङ्कार, हठीपन र सत्यतालाई प्रेम नगर्नु—के तिनीहरू यी कुराहरूद्वारा नियन्त्रित हुँदैनन् र? (हुन्छन्।) के तिमीहरू पनि यस्ता कुराहरू प्रकट गर्छौ? (गर्छौँ।) बारम्बार, कहिलेकाँहीँ कि केवल निश्चित मामिलाहरूमा प्रकट गर्छौ? (बारम्बार।) यस्ता स्थितिहरूलाई स्विकार्ने तिमीहरूको मनोवृत्ति निकै सच्चा छ, र तिमीहरूसँग इमानदार हृदय छ, तर तिनलाई स्विकार्नु मात्र पर्याप्त हुँदैन; त्यसले तिनलाई बदल्नेछैन। त्यसैले, तिनलाई बदल्न के गर्नैपर्छ? आफ्नो कर्तव्य निर्वाहमा, जब तिमीहरू लापरवाह र झाराटारुवा हुन्छौ, अहङ्कारी स्वभाव प्रकट गर्छौ, वा अनादरपूर्ण मनोवृत्ति राख्छौ, तब तिमीहरूले तुरुन्तै परमेश्वरसामु आएर प्रार्थना गर्नैपर्छ, आत्मचिन्तन गर्नुपर्छ र आफूले कस्तो खालका भ्रष्ट स्वभावहरू प्रकट गरिरहेका छु भनेर बुझ्नैपर्छ। यसबाहेक, तिमीहरूले त्यस्तो स्वभाव कसरी पैदा हुन्छ र त्यसलाई कसरी बदल्न सकिन्छ भनेर बुझ्नैपर्छ। यसलाई बुझ्नुको उद्देश्य परिवर्तन ल्याउनु हो। त्यसैले, परिवर्तन ल्याउन के गर्नुपर्छ? व्यक्तिले परमेश्वरका वचनहरूको खुलासा र न्यायद्वारा आफ्नो भ्रष्ट स्वभावहरूको सार कति कुरूप र दुष्ट छ, शैतान र दियाबलसभन्दा फरक छैन भनेर जान्नैपर्छ। तब मात्र उसले आफूलाई र शैतानलाई घृणा गर्न सक्छ, त्यसपछि मात्र उसले आफूलाई र शैतानलाई त्याग्न सक्छ। यसरी कुनै व्यक्तिले सत्यता अभ्यास गर्न सक्छ। जब व्यक्तिले सत्यता अभ्यास गर्ने मन बनाउँछ, तब परमेश्वरको जाँच र अनुशासन पनि स्विकार्नैपर्छ। त्यसपछि उसको तर्फबाट पनि सक्रिय सहकार्यको माहोल बन्नैपर्छ। उसले कसरी सहकार्य गर्नुपर्छ? कर्तव्य निभाउँदा, “त्यो पर्याप्त छ” भन्ने सोचाइ आउनेबित्तिकै, उसले त्यो सच्याउनैपर्छ। उसले त्यस्ता सोचाइहरू राख्नै हुँदैन। जब अहङ्कारी स्वभाव उत्पन्न हुन्छ, तब उसले परमेश्वरलाई प्रार्थना गर्ने, आफ्नो भ्रष्ट स्वभाव स्विकार्ने, झट्टै आत्मचिन्तन गर्ने, परमेश्वरको वचन खोज्ने, अनि उहाँको न्याय र सजाय स्विकार्ने गर्नैपर्छ। यसरी, ऊ पश्चात्तापी हृदय प्राप्त गर्न सक्षम हुनेछ र उसको भित्री स्थिति बदलिएको हुनेछ। यो गर्नुको उद्देश्य के हो? यसको उद्देश्य तँलाई सच्चा रूपमा परिवर्तन हुन, वफादारीसाथ कार्य गर्न सक्षम पार्न, अनि बिनासर्त परमेश्वरको हप्की र अनुशासन पालन गर्न र स्विकार्न लगाउनु हो। यसो गर्दा तेरो स्थिति उल्टिनेछ। जब तँ फेरि लापरवाह र झाराटारुवा हुन, अनि कर्तव्यहरूलाई अनादरपूर्ण मनोवृत्तिले व्यवहार गर्न लागेको हुन्छस्, तब यदि तँ परमेश्वरको अनुशासन र हप्कीको कारण तुरुन्तै परिवर्तित हुन सक्छस् भने, के तँ अपराध गर्नबाट जोगिएको हुनेछैनस् र? यो तेरो जीवन वृद्धिका लागि राम्रो कुरा हो कि नराम्रो कुरा? यो राम्रो कुरा हो। जब तँ सत्यता अभ्यास गरेर परमेश्वरलाई सन्तुष्ट पार्छस्, तब तेरो हृदय ढुक्क, आनन्दित र पछुतोमुक्त हुनेछ। त्यो सच्चा शान्ति र आनन्द

मानिसहरूमा भ्रष्ट स्वभावहरू हुँदा, तिनीहरू सजिलै परमेश्वरलाई अवज्ञा र प्रतिरोध गर्छन्, तर यसको अर्थ तिनीहरूको मुक्ति पाउने आशा छैन भन्ने होइन। परमेश्वर मानिसहरूलाई मुक्ति दिने काम गर्न आउनुभएको छ र उहाँले धेरै सत्यता व्यक्त गर्नुभएको छ; सबैभन्दा महत्त्वपूर्ण कुरा मानिसहरू यी सत्यताहरू स्विकार्न सक्छन् कि सक्दैनन् भन्ने हो। यदि व्यक्तिले सत्यता स्विकार्न सक्छ भने, मुक्ति पाउन सक्छ। यदि ऊ सत्यता स्विकार्दैन अनि परमेश्वरलाई इन्कार गर्न र धोका दिन सक्छ भने, ऊ पुरै समाप्त हुन्छ—उसले विपत्तिमा नष्ट हुने दिन कुर्नुबाहेक केही गर्न सक्दैन। यो नियतिबाट कोही पनि उम्कन सक्दैन। मानिसहरूले यो वास्तविकता भोग्नैपर्छ। केही मानिस भन्छन्, “म निरन्तर भ्रष्ट स्वभाव प्रकट गर्छु, र म कहिल्यै परिवर्तित हुन सक्दिनँ। म के गरूँ? के म यस्तै हुँ? के परमेश्वर मलाई मन पराउनुहुन्न? के उहाँले मलाई तिरस्कार गर्नुहुन्छ?” के यो सही खाले मनोवृत्ति हो? के यो सोच्ने सही तरिका हो? (होइन।) जब व्यक्तिमा भ्रष्ट स्वभाव हुन्छन्, तब उसले त्यो स्वभाविक रूपमा प्रकट गर्नेछ। उसले चाहेर पनि त्यसलाई रोक्न सक्दैन, र त्यसैले उसलाई आफू आशाहीन भएको महसुस हुन्छ। वास्तवमा, कुरा यही हुनुपर्छ भन्ने छैन। यो त व्यक्तिले सत्यता स्विकार्न सक्छ कि सक्दैन, परमेश्वरमा भर पर्न उहाँको बाटो हेर्न सक्छ कि सक्दैन भन्ने कुरामा निर्भर हुन्छ।मानिसहरूले प्रायजसो भ्रष्ट स्वभाव प्रकट गर्नुले तिनीहरूको जीवन शैतानको भ्रष्ट स्वभावद्वारा नियन्त्रित छ, र तिनीहरूको सार शैतानको सार हो भन्‍ने प्रमाणित गर्छ। मानिसहरूले यो तथ्यलाई मान्‍नु र स्वीकार गर्नुपर्छ। मानिसको प्रकृति सार र परमेश्‍वरको सारमा भिन्‍नता छ। यो तथ्यलाई स्वीकार गरेपछि तिनीहरूले के गर्नुपर्छ? जब मानिसहरू भ्रष्ट स्वभावलाई प्रकट गर्छन्; जब उनीहरू शरीरको आनन्दमा लिप्त हुन्छन् र परमेश्‍वरबाट टाढा हुन्छन्; वा जब परमेश्‍वरले उनीहरूका आफ्नै विचारहरूसँग मेल नखाने गरी काम गर्नुहुन्छ, र उनीहरूभित्र गुनासाहरू उत्पन्‍न हुन्छन्, तब यो एउटा समस्या हो, र एउटा भ्रष्ट स्वभाव हो; यो परमेश्‍वरको विरुद्धमा विद्रोह हो, परमेश्‍वरको विरोध हो; यो सत्यसँग मेल खाँदैन, यो परमेश्‍वरद्वारा घृणित कुरा हो भनी तिनीहरूले आफूले आफैलाई तुरुन्तै सचेत गराउनुपर्छ। जब मानिसहरूले यी कुराहरू महसुस गर्छन्, उनीहरूले गुनासो गर्नु हुँदैन, वा नकारात्मक बनेर झारा टार्नु हुँदैन, र उनीहरू दुःखी त झन् हुनै हुँदैन; यसको सट्टा, उनीहरू आफैलाई अझै गहन रूपमा चिन्न सक्षम बन्‍नुपर्छ। यसको अतिरिक्त, उनीहरू सक्रिय रूपमा परमेश्‍वरको सामु आउन र परमेश्वरको निन्दा र ताडना स्विकार्न सक्षम हुनुपर्छ। र उनीहरूले तुरुन्तै आफ्नो अवस्थालाई यसरी उल्टाउनुपर्छ कि उनीहरू सत्यता र परमेश्‍वरको वचनअनुसार अभ्यास गर्न, र सिद्धान्तअनुसार कार्य गर्न सक्षम होऊन्। यस प्रकारले, परमेश्‍वरसितको तेरो सम्बन्ध झन्-झन् सामान्य हुनेछ, त्यसरी नै तँभित्रको स्थिति पनि वृद्धि हुनेछ। तैँले भ्रष्ट स्वभाव, भ्रष्टताको सार, र शैतानका विभिन्‍न भ्रष्ट स्थितिहरूलाई अझ स्पष्टसँग चिन्‍न सक्‍नेछस्। अबउप्रान्त तैँले मूर्ख र केटाकेटीले बोलेजस्तो गरी “शैतानले मलाई हस्तक्षेप गरिरहेको थियो,” वा “यो शैतानले मलाई दिएको एक विचार थियो।” भनेर बोल्नेछैनस्। यसको सट्टा, तँसित भ्रष्ट स्वभावहरूको, परमेश्‍वरलाई विरोध गर्ने मानव सारको, र शैतानको सारको सही ज्ञान हुनेछ। तँसित यी कुराहरूलाई सम्हाल्‍ने अझ सही तरिका हुनेछ, र यी कुराहरूले तँलाई बाधा दिनेछैनन्। तैँले थोरै भ्रष्ट स्वभाव प्रकट गरेकोले, वा अपराध गरेकोले, वा आफ्नो कर्तव्य झारा टार्ने तरिकामा गरेकोले, वा बारम्बार आफैलाई निष्क्रिय, नकारात्मक स्थितिमा पाउँदा तँ कमजोर हुनेछैनस् वा परमेश्वरमा र उहाँको मुक्तिमा विश्वास गुमाउनेछैनस्। तँ त्यस्ता स्थितिहरूबीच जिउनेछैनस्, बरु तेरो आफ्नै भ्रष्ट स्वभावलाई सही ढङ्गले सामना गर्नेछस्, र सामान्य आत्मिक जीवन जिउन सक्षम हुनेछस्। व्यक्तिले भ्रष्ट स्वभावहरू प्रकट गर्दा, यदि ऊ उप्रान्त आफ्ना भ्रष्ट स्वभावहरूद्वारा नियन्त्रण र बन्धनमा नपर्न, बरु सत्यता अभ्यास गर्न सक्नका लागि आत्मचिन्तन गर्न, परमेश्वरसामु आई प्रार्थना गर्न, सत्यता खोज्न, अनि आफ्नो भ्रष्ट स्वभावको सार खुट्टयाउन र विश्लेषण गर्न सक्छ भने, ऊ मुक्तिको मार्गमा हिँडेको हुनेछ। व्यक्तिले यस्तो अभ्यास र अनुभव गर्दा, आफ्नो भ्रष्ट स्वभाव हटाउन सक्छ र ऊ शैतानको प्रभावबाट मुक्त हुन्छ। के त्यसपछि ऊ परमेश्वरसामु जिउन आएको अनि उसले स्वतन्त्रता र मुक्ति पाएको हुँदैन र? यो सत्यता अभ्यास र सत्यता प्राप्तिको मार्ग, साथै मुक्तिको मार्ग हो। भ्रष्ट स्वभावहरू मानिसहरूमा गहन रूपले गढिएका हुन्छन्; शैतानको सार र प्रकृतिले मानिसहरूको सोच, व्यवहार र दिमागलाई नियन्त्रण गर्छ। तर, यो सबै कुरा सत्यता, परमेश्वरको काम र मुक्तिसामु फिका पर्न जान्छ; यसले कुनै बाधा दिँदैन। व्यक्तिमा जेजस्तो भ्रष्ट स्वभाव हुन सक्ने भए पनि, तिनीहरूले जस्तोसुकै कठिनाइ भोग्ने भए पनि, तिनीहरूलाई जेजस्तो रोकावट भए पनि, लिन मिल्ने मार्ग, ती कुराहरू हटाउने विधि छ र सम्बन्धित सत्यताहरू छन्। यसरी, के मानिसहरूले मुक्ति पाउने आशा छैन र? छ, मानिसहरूले मुक्ति पाउने आशा छ।

अंश ५५

व्यक्तिले कर्तव्य निभाइरहेको भए पनि वा पेशागत ज्ञान सिकिरहेको भए पनि, ऊ लगनशील हुनुपर्छ, र उसले कामकुराहरू सिद्धान्तअनुसार सम्हाल्नुपर्छ। यी कुराहरूलाई लापारवाहीसाथ लिने वा झारा टार्ने काम नगर्। पेशागत ज्ञान अध्ययन गर्नु भनेको व्यक्तिले आफ्नो कर्तव्य राम्रोसित निभाउनको लागि हो, र व्यक्तिले यसमा प्रयास लगाउनैपर्छ—यो यस्तो कुरा हो, जसमा मानिसहरूले सहकार्य गर्नुपर्छ। यदि व्यक्ति आफ्नो कर्तव्य राम्ररी निभाउन अनिच्छुक बन्छ र पेशागत ज्ञान अध्ययन नगर्न सधैँ बहाना बनाउँछ भने, यसले देखाउँछ कि उसले आफूलाई इमानदारीसाथ परमेश्‍वरमा अर्पित गरेको छैन, र ऊ उहाँको प्रेमको ऋण तिर्न आफ्नो कर्तव्य राम्ररी निभाउन चाहँदैन। के यो विवेक र समझ नभएको व्यक्ति होइन र? के यस्तो चरित्र भएको व्यक्ति समस्याजनक हुँदैन र? के उसलाई व्यवस्थापन गर्न अत्यन्तै गाह्रो हुँदैन र? व्यक्तिले जुनै पेशा अध्ययन गरिरहेको भए पनि, उसले सत्यता खोज्ने र सत्यता सिद्धान्तहरूअनुरूप काम गर्ने पनि गर्नुपर्छ। ऊ यो दायराबाहिर जानु हुँदैन, र अविश्‍वासीहरूझैँ अलमल्ल पर्नु हुँदैन। यी अविश्‍वासीहरूको कामप्रति कस्तो मनोवृत्ति हुन्छ? तिनीहरूमध्ये धेरैजसो, दिनभरि बरालिँदै हिँड्ने र समय बर्बाद गर्ने, हरेक दिन न्यूनतम ज्यालाको निम्ति अल्याङ्टल्याङ गर्दै हिँड्ने, र सकेसम्म लापरवाही तरिकामा काम गर्ने गर्छन्। तिनीहरू कार्यकुशलता, वा विवेकको आधारमा गर्नुपर्ने कार्य-व्यवहारप्रति वास्ता गर्दैनन्, र तिनीहरूमा गम्भीर र जिम्मेवार मनोवृत्ति हुँदैन। तिनीहरू “यो मलाई सुम्पिइएको छ, त्यसैले यो नसक्किएसम्म मैले यसको जिम्मा लिनुपर्छ, यो मामला राम्ररी सम्हाल्नुपर्छ, र यो जिम्मेवारी काँधमा लिनुपर्छ” भनेर भन्दैनन्। तिनीहरूमा यस्तो विवेक हुँदैन। यसबाहेक अविश्‍वासीहरूसँग निश्‍चित किसिमको भ्रष्ट स्वभाव हुन्छ। जब तिनीहरूले अन्य मानिसहरूलाई पेशागत ज्ञान वा सिप सिकाउँछन्, तिनीहरू यस्तो विचार गर्छन्, “आफ्नो गुरुको सबै भेद चेलाले थाहा पाएपछि, उसको गुरुले आफ्‍नो रोजीरोटी गुमाउँछ। यदि मैले जानेका सबै कुरा अरूलाई सिकाएँ भने, कसैले पनि मलाई फेरि उच्‍च नजरले हेर्ने वा प्रशंसा गर्नेछैनन् र मैले शिक्षकको रूपमा आफ्नो सबै हैसियत गुमाउनेछु। यसरी हुँदैन। मलाई थाहा भएको सबै कुरा मैले तिनीहरूलाई सिकाउनु हुँदैन, मैले केही कुरा त लुकाउनुपर्छ। मैले तिनीहरूलाई आफूले जानेको असी प्रतिशत मात्र सिकाउनुपर्छ र बाँकी कुरालाई आफूसँगै गोप्य राख्‍नुपर्छ; मेरा सीपहरू अरूको भन्दा उत्तम छन् भनेर देखाउने यो एकमात्र तरिका हो।” यो कस्तो किसिमको स्वभाव हो? यो छलीपन हो। अरूलाई शिक्षा दिँदा, सहयोग गर्दा, वा आफूले सिकेको कुरा बताउँदा, तँमा कस्तो मनोवृत्ति हुनुपर्छ? (मैले कुनै कसर छोड्नु हुँदैन, र कुनै कुरा लुकाउनु हुँदैन।) कुरा नलुकाउन व्यक्तिले के गर्नुपर्छ? यदि तँ “आफूले सिकेका कुराहरूको मामलामा म केही लुकाउदिनँ, र तिमीहरू सबैलाई तीबारे भन्न मलाई केही समस्या छैन। यसै पनि, म तिमीहरूभन्दा राम्रो क्षमताको छु, र म योभन्दा उच्च कुराहरू बुझ्न सक्छु” भनेर भन्छस् भने, त्यो अझै पनि कुरा लुकाउनु र स्वार्थी हुनु नै हो। अथवा, यदि तँ “म तिमीहरूलाई मैले सिकेका सबै आधारभूत कुराहरू सिकाउँछु, त्यो ठूलो कुरै हैन। मसँग अझै पनि उच्च ज्ञान छ, र तिमीहरूले यो सबै सिक्यौ भने पनि, तिमीहरू मजत्तिको सिपालु हुनेछैनौ” भनेर भन्छस् भने—यो अझै पनि केही कुरा लुकाउनु नै हो। यदि कुनै व्यक्ति अति स्वार्थी छ भने, ऊ परमेश्‍वरको आशिष्‌रहित हुनेछ। मानिसहरूले परमेश्‍वरको इच्छाको ख्याल राख्न जान्नुपर्छ। तैँले आफुले बुझेको सबैभन्दा महत्त्वपूर्ण र आवश्यक कुरा परमेश्‍वरको घरलाई योगदान दिनुपर्छ, ताकि परमेश्‍वरका चुनिएकाहरू ती कुराहरू सिकेर तिनमा निपुण हुन सकून्—परमेश्‍वरको आशिष् प्राप्त गर्ने यो एकमात्र तरिका हो, अनि उहाँले तँमाथि अझ धेरै कुराहरू बर्साउनुहुनेछ। भनिन्छ नि, “लिनुभन्दा पनि दिनु बढी आशिषित हुनु हो।” आफ्ना सबै प्रतिभा र वरदानहरू परमेश्‍वरमा समर्पित गर्, तिनलाई आफ्नो कर्तव्य निभाउँदा प्रदर्शन गर् ताकि सबैले लाभ उठाउन सकून्, र आफ्नो कर्तव्यमा परिणामहरू हासिल गर्न सकून्। यदि तैँले सम्‍पूर्ण रूपमा आफ्ना वरदान र प्रतिभाहरू योगदान गर्छस् भने, त्यस्तो कर्तव्य निभाउने सबैलाई र मण्डलीको कामलाई ती लाभदायक हुनेछन्। हरेकलाई केही सामान्य कुराहरू मात्र भनेर आफूले खुब राम्रो गरेको छु वा केही लुकाएको छैन भनेर नसोच—यसो गरेर काम चल्दैन। तैँले मानिसहरूले अक्षरशः बुझ्‍न सक्‍ने केही सिद्धान्त वा कुराहरू मात्र सिकाउन सक्छस्, तर ती सार वा महत्त्वपूर्ण बुँदाहरू सिकारुहरूले बुझ्न नसक्‍ने हुन्छन्। तैँले विस्तारमा नबताई वा विस्तृत विवरण नदिई अझ पनि सारांश मात्र दिन्छस् र यस क्रममा तैँले मनमनै सोच्छस् “जे भए पनि मैले तिमीलाई बताएको छु र केही कुरा पनि जानीजानी लुकाएको छैनँ। यदि तिमीले बुझेनौ भने तिम्रो क्षमता अत्यन्तै कमजोर भएर हो, यसैले मलाई दोष नदेऊ। परमेश्‍वरले तिमीलाई कसरी अगुवाइ गर्नुहुन्छ भन्‍ने कुरा मात्र हामीले हेर्नुपर्छ।” यस्तो सोचविचारमा कपट समावेश हुन्छ, होइन र? के यो स्वार्थी र नीच होइन र? तेरो हृदयमा भएको र तैँले बुझ्‍ने कुराहरू किन मानिसहरूलाई सिकाउन सक्दैनस्? यसको साटो, तैँले ज्ञानलाई किन लुकाउँछस्? यो तेरा अभिप्रायहरू र तेरो स्वभावमा भएको समस्या हो। जब धेरै मानिसहरूलाई पेशागत ज्ञानको कुनै विशेष पक्षको परिचय पहिलोपटक दिइन्छ, तिनीहरूले त्यसको शाब्दिक अर्थ मात्र बुझ्छन्; मुख्य बुँदा र सार बुझ्‍नको निम्ति केही समयको अभ्यास चाहिन्छ। यदि तैँले यी सूक्ष्म बुँदाहरूलाई पहिले नै राम्ररी बुझेको छस् भने, तैँले अरूलाई ती सिधै बताउनुपर्छ; तिनीहरूलाई घुमाउरो बाटो हिँड्ने र छामछामछुमछुम गर्दै धेरै समय बिताउने नबना। यो तेरो जिम्मेवारी हो; तैँले गर्नुपर्ने कुरा यही हो। यदि तैँले आफूलाई लागेका मुख्य बुँदाहरू र सार भनिस् भने मात्र तैँले केही नलुकाइरहेको वा तँ स्वार्थी नभइरहेको हुनेनस्। तिमीहरूले अरूलाई सीपहरू सिकाउँदा, आफ्नो पेशाबारे बताउँदा, वा जीवन प्रवेशबारे सङ्गति गर्दा, यदि तिमीहरू आफ्ना भ्रष्ट स्वभावहरूका स्वार्थी र घृणित पक्षहरू समाधान गर्न सक्दैनौ भने, तिमीहरूले आफ्ना कर्तव्यहरू राम्ररी निभाउन सक्नेछैनौ, र त्यस्तो अवस्थामा, तिमीहरू मानवता वा विवेक र समझ भएका, वा सत्यता अभ्यास गर्ने मानिसहरू होइनौ। तैँले आफ्ना भ्रष्ट स्वभावहरू समाधान गर्न सत्यता खोज्नैपर्छ, र स्वार्थी अभीप्रायरहित बिन्दुमा पुगेर परमेश्‍वरको इच्छाबारे मात्र विचार गर्नुपर्छ। यो तरिकामार्फत, तँसँग सत्यता वास्तविकता हुनेछ। यदि मानिसहरूले सत्यता पछ्याएनन् र अविश्‍वासीहरूले झैँ शैतानी दर्शनहरूसाथ जिए भने, त्यो अति थकाइलाग्दो हुनेछ। अविश्‍वासीहरूमाझ प्रतिस्पर्धा व्याप्त हुन्छ। कुनै पनि सीप वा व्यवसायको सारज्ञानमा पोख्त हुनु चानचुने कुरा होइन, र अरू कसैले यो कुरा पत्ता लगाएर यसमा पोख्त भयो भने, तेरो रोजीरोटी खतरामा पर्नेछ। रोजीरोटी रक्षा गर्नको लागि, मानिसहरू यस्तो व्यवहार गर्न उत्प्रेरित हुन्छन्। तिनीहरू सधैँ सतर्क रहनुपर्छ—तिनीहरू जेमा पोख्त छन् त्यो तिनीहरूको सबभन्दा मूल्यवान् कुरा हो, त्यो तिनीहरूको रोजीरोटी, पूँजी, जीवन धान्‍ने आधार हो, र तिनीहरूले यो कसैको हातमा पर्न दिनु हुँदैन। तर तँ परमेश्‍वरमा विश्‍वास गर्छस्—यदि तैँले परमेश्‍वरको घरमा यसरी सोच्छस् र व्यवहार गर्छस् भने, तँ अविश्‍वासीभन्दा केही फरक छैनस्। यदि तैँले सत्यता पटक्कै स्विकार्दैनस् भने, र शैतानी दर्शनसाथ जिउन जारी राख्छस् भने, तँ साँच्‍चिकै परमेश्‍वरमा विश्‍वास गर्ने व्यक्ति होइनस्। कर्तव्य निभाउँदा, यदि तँसँग सधैँ स्वार्थी अभिप्रायहरू हुन्छन् र तँ छुद्र मानसिकताको बन्छस् भने, तैँले परमेश्‍वरको आशिष् पाउनेछैनस्।

परमेश्‍वरमा विश्‍वास गर्न थालेपछि, तैँले परमेश्‍वरका वचनहरू खाएको र पिएको छस्, र परमेश्‍वरका वचनहरूको न्याय र सजाय स्विकारेको छस्, तर के तैँले आफ्ना भ्रष्ट स्वभावहरूबारे चिन्तन गरेर तिनलाई चिनेको छस् त? के तेरा बोली र कार्यका सिद्धान्तहरू, विभिन्‍न कुराहरूप्रतिका तेरा दृष्टिकोणहरू र तेरो आचरणका सिद्धान्त र उद्देश्यहरू परिवर्तित भएका छन्? यदि तँ अझै पनि अविश्‍वासीभन्दा फरक छैनस् भने, परमेश्‍वरले तेरो उहाँमाथिको विश्‍वासलाई चिन्नुहुनेछैन। उहाँले तँ अझै पनि अविश्‍वासी होस्, र तँ अझै पनि अविश्‍वासीको मार्गमा हिँडिरहेको छस् भन्नुहुनेछ। त्यसैले, चाहे तेरो आचरणमा होस् वा चाहे तेरो कर्तव्यपालनमा होस्, तैँले परमेश्‍वरका वचनहरूमा आधारित भएर, र सत्यता सिद्धान्तहरूअनुसार अभ्यास गर्नुपर्छ, अनि सत्यता प्रयोग गरेर समस्याहरू सुल्झाउनुपर्छ, आफूले प्रकट गर्ने भ्रष्ट स्वभावहरू समाधान गर्नुपर्छ, र आफ्ना त्रुटिपूर्ण विचार, दृष्टिकोण र अभ्यासहरू हटाउनुपर्छ। एक हिसाबले, तैँले आत्मचिन्तन र आत्मपरिक्षण गरेर समस्याहरू पत्ता लगाउनुपर्छ। अर्को हिसाबले, तैँले समस्याहरू समाधान गर्न सत्यता पनि खोज्नुपर्छ, र भ्रष्ट स्वभावहरू भेट्टाउँदा, तैँले तिनलाई तुरुन्तै समाधान गर्नुपर्छ, र तैँले आफ्नो दैहिकता र आफ्नो इच्छा त्याग्नुपर्छ। एकपटक आफ्ना भ्रष्ट स्वभावहरू समाधान गरिसकेपछि, तैँले तिनमा आधारित भएर कार्य गर्नेछैनस्, र तँ आफ्ना अभिप्राय र रुचिहरू छोड्न, अनि सत्यता सिद्धान्तहरूअनुसार अभ्यास गर्न सक्षम हुनेछस्। परमेश्‍वरको साँचो अनुयायीमा हुनुपर्ने सत्यता वास्तविकता यही हो। यदि तँ आत्मचिन्तन गर्न, आफूलाई चिन्न, र यसरी समस्या समाधान गर्न सत्यता खोज्न सक्छस् भने, तँ सत्यता पछ्याउने व्यक्ति होस्। परमेश्‍वरमा विश्‍वास गर्न यस्तो सहकार्य चाहिन्छ, र यसरी अभ्यास गर्न सक्दा परमेश्‍वरबाट सबैभन्दा धेरै आशिषित भइन्छ। म किन यस्तो भन्दै छु? किनभने, तँ मण्डलीको कामको खातिर, परमेश्‍वरको घर र ब्रदर-सिस्टरहरूको हितको खातिर कार्य गरिरहेको छस्, र साथसाथै, तँ सत्यता अभ्यास पनि गरिरहेको छस्। परमेश्‍वरले अनुमोदन गर्नुहुने कुरा नै ठ्याक्कै यही हो; यी असल कार्यहरू हुन्, र यसरी सत्यता अभ्यास गरेर, तैँले परमेश्‍वरको गवाही दिइरहेको हुन्छस्। यद्यपि, यदि तैँले यसो गर्दैनस् भने, र तँ अविश्‍वासीहरूभन्दा फरक छैनस् भने, र यदि कामकुराहरू सम्हाल्न तैँले अविश्‍वासीहरूका सिद्धान्त, विधि र आचरणहरूअनुसार कार्य गरिरहेको छस् भने, के यो गवाही दिनु हो त? (होइन।) यसले के-कस्ता परिणामहरू ल्याउँछ? (यसले परमेश्‍वरलाई अपमानित तुल्याउँछ।) यसले परमेश्‍वरलाई अपमानित तुल्याउँछ! तँ यसले परमेश्‍वरलाई अपमानित तुल्याउँछ भनेर किन भन्छस्? (किनकि परमेश्‍वरले हामीलाई चुन्नुभएको छ, कति धेरै सत्यताहरू व्यक्त गर्नुभएको छ, हामीलाई व्यक्तिगत रूपमा अगुवाइ, भरणपोषण र मलजल गर्नुभएको छ, तैपनि हामी सत्यता स्विकार्ने वा अभ्यास गर्ने गर्दैनौँ, र हामी अझै पनि शैतानी कुराहरूमै आधारित भएर जिउँछौँ, तर हामीले शैतानसामु गवाही दिनुपर्ने होइन। यसले परमेश्‍वरलाई अपमानित तुल्याउँछ।) (यदि परमेश्‍वरको कुनै विश्‍वासीले उहाँले कैयौँ सत्यता र अभ्यासका मार्गहरू बताउनुभएको सुनेको छ, तैपनि कार्य गर्दा, ऊ अविश्‍वासीहरूकै जीवन-दर्शनअनुसार जिउँछ, र खास गरी ऊ छली र आफू स्वयम्‌को सेवा गर्ने खालको छ भने, ऊ अविश्‍वासीहरूभन्दा पनि दुष्ट हुन्छ।) सायद तिमीहरू सबैले यो कुराबारे अलिअलि बुझ्छौ होला। मानिसहरूले परमेश्‍वरका वचनहरू खाने र पिउने गर्छन्, परमेश्‍वरका सबै भरणपोषणको आनन्द लिन्छन्, तैपनि तिनीहरू अझै पनि शैतानलाई नै पछ्याउँछन्। तिनीहरूमाथि जस्तोसुकै कुराहरू वा कठिन परिस्थिति आइपरे पनि, तिनीहरू अझै परमेश्‍वरका वचनहरू सुन्न वा उहाँमा समर्पित हुन सक्दैनन्, तिनीहरू सत्यता खोज्दैनन्, र आफ्नो गवाहीमा दृढ भई खडा हुँदैनन्। के यो परमेश्‍वरलाई धोका दिनु होइन र? यो वास्तवमै परमेश्‍वरलाई धोका दिनु हो। जब परमेश्‍वरलाई तेरो खाँचो पर्छ, तँ उहाँको पुकार वा वचन सुन्दैनस्, बरु शैतानको कुरा सुन्दै, शैतानलाई पछ्याउँदै, शैतानकै तर्क र त्यसकै सिद्धान्त र जीवन विधिहरू अभ्यास गर्दै सांसारिक प्रचलनहरू पछ्याउँछस्। यो परमेश्‍वरलाई धोका दिनु हो। के परमेश्‍वरलाई धोका दिनु भनेको ईश्‍वरनिन्दा गर्नु र उहाँलाई अपमानित तुल्याउनु होइन र? अदनको बगैंचामा रहेका आदम र हव्वाबारे सोच्—परमेश्‍वरले भन्‍नुभयो, “तर असल र खराबको ज्ञानको रूखबाट तैँले खानु हुँदैन: किनभने तैँले त्यसबाट खाएको दिन तँ निश्‍चय नै मर्नेछस्” (उत्पत्ति २:१७)। यी कसका वचन हुन्? (परमेश्‍वरका वचनहरू हुन्।) के यी साधारण वचनहरू हुन्? (होइनन्।) ती के हुन् त? ती सत्यता हुन्, ती मानिसहरूले पालन गर्नुपर्ने कुरा र अभ्यास गर्नुपर्ने मार्ग हुन्। परमेश्‍वरले असल र खराबको ज्ञानको रूखप्रति कसरी व्यवहार गर्ने भनेर मानिसहरूलाई भन्नुभयो। अभ्यासको सिद्धान्त त्यसबाट नखानु भन्ने थियो, र त्यसपछि उहाँले मानिसहरूलाई त्यसको परिणाम, अर्थात् तिनीहरू त्यसबाट खाएको दिन पक्कै मर्नेछन् भनेर बताउनुभयो। मानिसहरूलाई अभ्यासको सिद्धान्त के हो र के जोखिम छ भनेर भनिएको थियो। यो सुनेपछि, तिनीहरूले ती वचन बुझे त? कि बुझेनन्? (तिनीहरूले ती वचन बुझे।) तिनीहरूले वास्तवमै परमेश्‍वरका वचनहरू बुझे, तर पछि तिनीहरूले सर्पले यसो भनेको सुने, “त्यो रूखबाट खाएको दिन तिमीहरू पक्कै मर्नेछौ भनेर परमेश्‍वरले भन्नुभयो, तर तिमीहरू पक्कै मर्नेछैनौ। खाएर हेर,” अनि शैतान बोलिसकेपछि, तिनीहरूले त्यसको कुरा माने, र असल र खराबको ज्ञानको रूखको फल खाए। यो परमेश्‍वरलाई धोका दिनु थियो। तिनीहरूले परमेश्‍वरको वचन सुनेर ती वचनहरूअनुसार अभ्यास गर्ने छनौट गरेनन्। तिनीहरूले परमेश्‍वरले आज्ञा गर्नुभएअनुसार गरेनन्, बरू त्यसको सट्टा शैतानका कुराहरू पत्यार र स्वीकार गरेर त्यसकै कुराहरूअनुसार कार्य गरे। अनि, यसको परिणाम के भयो? तिनीहरूको व्यवहारको प्रकृति र कार्यशैलीले परमेश्‍वरलाई धोका दियो र अपमानित तुल्यायो, र परिणामस्वरूप तिनीहरू शैतानद्वारा भ्रष्ट तुल्याइए र पतित भए। आदम र हव्वा त्यतिबेला जस्ता थिए अहिलेका मानिसहरू पनि त्यस्तै छन्। तिनीहरूले परमेश्‍वरका वचनहरू सुन्छन् तर अभ्यास गर्दैनन्, तिनीहरूले सत्यता बुझ्छन् तर पनि अभ्यास गर्दैनन्। यसको प्रकृति आदम र हव्वाले परमेश्‍वरका वचनहरू वा आज्ञा नसुनेको जस्तै नै छ—यो परमेश्‍वरलाई धोका दिनु र अपमानित तुल्याउनु हो। जब मानिसहरूले परमेश्‍वरलाई धोका दिन्छन् र उहाँलाई अपमानित तुल्याउँछन्, तब परिणामस्वरूप तिनीहरू शैतानद्वारा भ्रष्ट र नियन्त्रित पारिन्छन्, तिनीहरू आफ्नै शैतानी स्वभावहरूद्वारा नियन्त्रित भइरहन्छन्। त्यसैले, तिनीहरू शैतानको प्रभावबाट मुक्त हुन वा त्यसको ललाइफकाइ, प्रलोभन, आक्रमण, षड्यन्त्र र भक्षणबाट कहिल्यै उम्कन सक्दैनन्। यदि तँ यी कुराहरूबाट कहिल्यै मुक्त हुन सक्दैनस् भने, तेरो जीवन निकै पीडादायी र समस्याग्रसित हुनेछ, त्यसमा कुनै शान्ति र खुशी हुनेछैन। तैँले सबै कुरा खोक्रो भएको महसुस गर्नेछस् र यो सब अन्त्य गर्न तैँले मृत्युसमेत रोज्न सक्छस्। यही नै शैतानको प्रभुत्वमा जिउनेहरूको दयनीय अवस्था हो।

अंश ५७

अब तिमीहरूसँग आफूले प्रकट गर्ने भ्रष्ट स्वभावबारे केही समझ छ। एकपटक तिमीहरूले कुन-कुन भ्रष्ट कुराहरू अझै पनि नियमित रूपमा प्रकट गर्न सक्छौ अनि सत्यतासँग नमिल्‍ने के-कस्ता कामहरू अझै पनि गर्न सक्छौ भनेर स्पष्ट रूपमा देख्न सक्षम भएपछि, तिमीहरूको भ्रष्ट स्वभावलाई धुन सहज हुनेछ। धेरै मामलाहरूमा किन मानिसहरूले आफूलाई काबुमा राख्‍न सक्दैनन्? किनभने हरपल र हर हिसाबमा, तिनीहरूलाई तिनीहरूको भ्रष्ट स्वभावले नियन्त्रण गरिरहेको हुन्छ, जसले तिनीहरूलाई हर कुरामा सिमित तुल्याइरहेको र बाधा दिइरहेको हुन्छ। सबै कुरा ठिकै हुँदा, र ठोकर नखाँदा वा नकारात्मक नहुँदा, केही मानिसहरूले सधैँ आफूसँग कद भएको महसुस गर्छन्, र दुष्ट व्यक्ति, झूटो अगुवा, वा ख्रीष्टविरोधीको खुलासा र निष्कासन भइरहँदा, त्यो ठूलो कुरा होइन भन्ने सोच्छन्। तिनीहरूले सबैसामु धाकसमेत लगाउनेछन्, “अरू जोकोहीले पनि ठोकर खान सक्ला, तर म ठोकर खादिनँ। अरू कसैले परमेश्‍वरलाई प्रेम नगर्ला, तर म त गर्छु।” तिनीहरूले हर अवस्था वा परिस्थितिमा आफू गवाहीमा दह्रिलो गरी खडा हुन सक्छु भन्‍ने सोच्छन्। अनि नतिजा के हुन्छ? एक दिन तिनीहरूलाई जाँचिन्छ र तिनीहरूले परमेश्‍वरको बारेमा गुनासो र गनगन गर्छन्। के यो असफल हुनु अनि ठोकर खानु होइन र? मानिसहरूलाई जाँचले जत्तिको अरू कुनै कुराले पनि खुलासा गर्दैन। परमेश्‍वरले मानिसको अन्‍तस्‍करण अवलोकन गर्नुहुन्छ, र मानिसहरूले कहिल्यै धाक लगाउनु हुँदैन। तिनीहरूले जे कुराको धाक लगाउँछन्, ढिलोचाँडो, एकदिन तिनीहरूले त्यही कुरामा ठोकर खानेछन्। जब अरूहरूले कुनै निश्चित परिस्थितिमा ठोकर खाएको र असफल भएको देख्छन्, तिनीहरू यसलाई ठूलो कुरा मान्दैनन्, र तिनीहरू आफैले कुनै गलत काम गर्न सक्दैनन्, तिनीहरू दह्रिलोसित खडा हुन सक्‍नेछन् भन्‍नेसमेत सोच्छन्—तर तिनीहरू पनि आखिर उही परिस्थितिमा ठोकर खान र असफल हुन पुग्छन्। यो कसरी हुन सक्छ? किनभने मानिसहरूले आफ्नो प्रकृति सारलाई पूर्ण रूपमा बुझ्दैनन्; आफ्नो प्रकृति सारसम्बन्धी समस्याबारे उनीहरूको ज्ञान अझै पनि त्यति गहन हुँदैन, त्यसैले सत्यलाई अभ्यास गर्नका निम्ति उनीहरूले कडा परिश्रम गर्नुपर्ने हुन्छ। उदाहरणको लागि,कतिपय मानिसहरू अति छली, बोली र कार्यमा बेइमान हुन्छन्, तापनि यदि तैँले उनीहरूको भ्रष्ट स्वभाव कुन सम्बन्धमा अति गम्भीर छ भनेर सोधिस् भने उनीहरू यति मात्रै भन्छन्, “म थोरै छली छु।” उनीहरूले आफू थोरै छली छु भनेर मात्र भन्छन्, तर उनीहरूको प्रकृति आफैमा छली छ भनेर भन्दैनन्, र उनीहरू छली व्यक्ति हुन् भनेर भन्दैनन्। आफ्नो भ्रष्ट प्रकृतिको बारेमा तिनीहरूको ज्ञान त्यत्ति गहन हुँदैन, र तिनीहरू त्यसलाई गम्भीर रूपमा हेर्दैनन्, न त अरूले जस्तो त्यसलाई पूर्ण रूपमा नै हेर्छन्। अरूको दृष्टिकोणबाट हेर्दा यो व्यक्ति अति छली र अति धूर्त छ, र उनीहरूले बोल्ने हरेक कुरामा चालबाजी हुन्छ, र उनीहरूका वचन र काम कहिल्यै इमानदार हुँदैनन् भन्‍ने देख्छन्—तर त्यस व्यक्तिले आफैलाई त्यत्ति गहन रूपमा चिन्न सक्दैन। उनीहरूमा हुने कुनै पनि ज्ञान केवल सतही हुन्छ। जब-जब उनीहरू बोल्छन् र कार्य गर्छन्, उनीहरूले आफ्नो प्रकृतिको कुनै भाग प्रकट गर्छन्, तापनि उनीहरू त्यसबारे अनजान हुन्छन्। तिनीहरूले त्यस्तो व्यवहार गर्नु भ्रष्टताको प्रकटीकरण होइन, तिनीहरूले पहिल्यै सत्यता अभ्यास गरिसकेका छन् भन्‍ने विश्‍वास गर्छन्—तर अवलोकन गर्ने मानिसहरूका लागि, यस्ता मानिसहरू निकै कपटी र छली हुन्छन् र तिनीहरूका बोलीवचन र व्यवहार अत्यन्तै बेइमान हुन्छन्। भन्नुको मतलब, मानिसहरूसँग आफ्नै प्रकृतिको बारेमा अति नै सतही बुझाइ हुन्छ, र यो बुझाइ अनि तिनीहरूको न्याय र खुलासा गर्ने परमेश्‍वरका वचनहरूको बीचमा ठूलो भिन्नता हुन्छ। यो परमेश्‍वरले प्रकट गर्नुहुने कुरामा हुने गल्ती होइन, बरु आफ्नै प्रकृतिको बारेमा मानिसमा रहेको पर्याप्त गहन बुझाइको कमी हो। मानिसहरूमा आफ्नै बारेमा आधारभूत वा आवश्यक बुझाइ छैन; यसको सट्टामा, तिनीहरूले आफ्ना कार्यहरू र बाहिरी प्रकटीकरणहरू चिन्नमा आफ्नो ध्यान केन्द्रित गर्छन् र उर्जा खर्चन्छन्। यदि केही मानिसहरूले कहिलेकहीँ आफ्नो स्व-ज्ञानबारे केही भन्न सक्छन् भने पनि त्यो त्यत्ति गहन हुनेछैन। तिनीहरूले कुनै निश्‍चित प्रकारको कार्य गरेकोले वा कुनै निश्‍चित कुरा प्रकट गरेकोले, तिनीहरू कुनै निश्‍चित प्रकारको व्यक्ति भएका हुन् वा तिनीहरूमा कुनै निश्‍चित प्रकारको प्रकृति छ भनी कुनै व्यक्तिले कहिल्यै सोचेको छैन। परमेश्‍वरले मानिसको प्रकृति र सार खुलासा गर्नुभएको छ, तर मानिसहरूले के बुझ्छन् भने तिनीहरूको काम गर्ने र बोल्ने तरिकाहरू त्रुटिपूर्ण र दोषपूर्ण छन्; परिणामस्वरूप, तुलनात्मक रूपमा तिनीहरूलाई सत्यताको अभ्यास गर्न कठिन हुन्छ। मानिसहरूले तिनीहरूका गल्तीहरू तिनीहरूको प्रकृतिको प्रकटीकरण नभएर लापरवाहीसाथ प्रकट हुने क्षणिक प्रकटीकरण मात्रै हुन् भनी सोच्छन्। जब मानिसहरूले यसरी विचार गर्छन्, तब तिनीहरूले आफूलाई साँचो रूपमा चिन्‍नु औधी गाह्रो हुन्छ, र सत्यता बुझ्‍नु र अभ्यास गर्नु पनि औधी गाह्रो हुन्छ। किनकि तिनीहरूले सत्यता जान्दैनन् र त्यसको तृष्णा गर्दैनन्, सत्यताको अभ्यास गर्दा तिनीहरूले लापरवाहीको साथ नियमहरू पालन मात्रै गर्छन्। मानिसहरू तिनीहरूका आफ्नै प्रकृतिलाई अत्यन्तै नराम्रो भएको ठान्दैनन्, र तिनीहरू नाश पार्नु वा दण्ड दिनु पर्न हदसम्मको खराब छैनन् भनी विश्‍वास गर्छन्। तैपनि परमेश्‍वरका मापदण्डहरूअनुसार, मानिसहरू अति नै गहन रूपमा भ्रष्ट तुल्याइएका छन्, तिनीहरू अझै पनि मुक्तिको मापदण्डहरूभन्दा धेरै टाढा छन्, किनकि तिनीहरूसित सत्यतालाई बाह्य रूपमै उल्लङ्घन नगर्ने जस्तो देखिने केही दृष्टिकोणहरू मात्र हुन्छन्, र वास्तवमा, तिनीहरू सत्यता अभ्यास गर्दैनन् र परमेश्‍वरप्रति आज्ञाकारी हुँदैनन्।

मानिसहरूको व्यवहार वा आचरणमा हुने परिवर्तनले तिनीहरूको प्रकृतिमा भएको परिवर्तनलाई जनाउँदैन। यसको कारणको के हो भने, मानिसहरूको आचरणमा आएको परिवर्तनले उसको मौलिक रूपरङ्गलाई परिवर्तन गर्न सक्दैन, यसले तिनीहरूको प्रकृति बदल्न सक्‍ने त कुरै नगरौँ। मानिसहरूले सत्यता बुझेपछि, तिनीहरूसँग आफ्‍नै प्रकृति सारबारे ज्ञान भएपछि अनि सत्यता अभ्यास गर्न सक्‍ने भएपछि मात्र, तिनीहरूको अभ्यास पर्याप्त रूपमा गहन हुनेछ र त्यो कुरा बन्नेछ, जुन नियमहरूको पालना मात्र हुनेछैन। मानिसहरूले आज जसरी सत्यता अभ्यास गर्छन् त्यो अझै पनि मापदण्डअनुसारको छैन, र त्यसले सत्यताले चाहे जति सबै कुरा पूर्ण रूपमा हासिल गर्न सक्दैन। मानिसहरूले सत्यताको केही भाग मात्र अभ्यास गर्छन्, अनि तिनीहरू निश्‍चित स्थिति र परिस्‍थितिहरूमा पुगेपछि मात्रै तिनीहरूले थोरबहुत सत्यता अभ्यास गर्न सक्छन्; यो उनीहरूले सबै अवस्था र सबै परिस्थितिहरूमा सत्यताको अभ्यास गर्न सक्‍ने अवस्था होइन। जब कुनै बेला मानिसहरू खुशी हुन्छन् र तिनीहरूको स्थिति राम्रो हुन्छ, वा जब तिनीहरूले अरूसँग सङ्गति गरिरहेको हुन्छन् अनि तिनीहरूसँग आफ्नो हृदयमा अभ्यासको मार्ग हुन्छ, तब अस्थायी रूपमा तिनीहरूले सत्यतासँग मिल्‍ने केही कुराहरू गर्न सक्छन्। तर जब तिनीहरू नकारात्मक अनि सत्यता खोजी नगर्ने मानिसहरूसँग जिउँछन् र यी मानिसहरूद्वारा प्रभावित हुन्छन्, तिनीहरूले आफ्‍नो हृदयमा अभ्यासको मार्ग गुमाउँछन्, र सत्यता अभ्यास गर्न नसक्‍ने हुन्छन्। यसले तिनीहरूको कद अत्यन्तै सानो छ, र तिनीहरूले अझै पनि साँचो रूपमा सत्यता बुझेका छैनन् भन्‍ने देखाउँछ। कतिपय व्यक्तिहरूलाई सही मानिसहरूले डोर्‍याए र अगुवाइ गरे भने तिनीहरूले सत्यता अभ्यास गर्न सक्छन्; यद्दपी तिनीहरूलाई झूटो अगुवा वा ख्रीष्टविरोधीले ठग्यो र बाधा दियो भने, तिनीहरूले सत्यता अभ्यास गर्न नसक्‍ने मात्र होइन, तिनीहरू छलमा परी ती मानिसहरूलाई पछ्याउने सम्‍भावना पनि हुन्छ। त्यस्ता मानिसहरू अझै पनि खतरामा हुन्छन्, होइन र? यस्तो कद भएका यस्ता मानिसहरूले सबै मामला र परिस्थितिमा सत्यता अभ्यास गर्न सक्दैनन्। तिनीहरूले अभ्यास नै गरे पनि, तिनीहरू सही मनस्थितिमा हुँदा वा अरूले बाटो देखाउँदा मात्रै यसो गर्न सक्छन्; अगुवाइ गर्ने कुनै असल व्यक्ति भएन भने, कहिलेकाँही तिनीहरूले सत्यता उल्लङ्घन गर्ने काम गर्न सक्छन् र अझै पनि परमेश्‍वरका वचनहरूबाट टाढा बरालिन्छन्। अनि यस्तो किन हुन्छ? तैँले आफ्ना केही स्थितिहरूलाई मात्रै चिनेकोले, र तँलाई तेरो आफ्‍नै प्रकृति सारको बारेमा ज्ञान नभएकोले, र तैँले देहलाई त्यागेर सत्यता अभ्यास गर्ने कद प्राप्त गर्न अझै बाँकी भएकोले यस्तो भएको हुन्छ; त्यसकारण, भविष्यमा तैँले के गर्नेछस् त्यो तेरो नियन्त्रणमा हुँदैन, र तँ कुनै पनि परिस्थिति वा जाँचमा दह्रिलो गरी खडा हुन सक्छस् भन्‍ने कुरा निश्‍चित गर्न सक्दैनस्। कहिलेकहीँ यस्तो समय हुन्छ जब तँ एउटा स्थितिमा हुन्छस् र तैँले सत्यताको अभ्यास गर्न सक्छस्, र तँ परिवर्तित भएको छस् भन्‍ने देखिन्छ, तैपनि फरक परिस्थितिमा, तैँले सत्यतालाई अभ्यास गर्न सक्दैनस्। यो नियन्त्रण बाहिरको कुरा हो। कहिलेकहीँ तैँले सत्यताको अभ्यास गर्न सक्छस्, र कहिलेकहीँ सक्दैनस्। एक पल तँ बुझ्छस्, र अर्को क्षण तँ भ्रमित हुन्छस्। अहिले, तैँले केही नराम्रो गरिरहेको छैनस्, तर सायद तैँले केही समयपछि यसो गर्नेछस्। यसले के प्रमाणित गर्दछ भने, तँभित्र अझै पनि भ्रष्ट कुराहरू छन्, र यदि तैँले साँचो रूपमा आफूलाई चिन्न सक्दैनस् भने, यी कुराहरूलाई समाधान गर्न सजिलो हुनेछैन। यदि तैँले आफ्नै भ्रष्ट स्वभावको पूर्ण ज्ञान प्राप्त गर्न सक्दैनस् भने, र अन्ततः परमेश्‍वरको विरोध गर्ने कुराहरू गर्न सक्षम हुन्छस् भने,तँ खतरामा छस्। यदि तैँले आफ्नो प्रकृतिलाई भित्रैबाट बुझ्न र त्यसलाई घृणा गर्न सक्छस् भने, तैँले आफैलाई नियन्त्रण गर्न, आफैलाई त्याग्न, र सत्यतालाई अभ्यास गर्न सक्नेछस्।

आज मानिसहरू सत्यता अभ्यास र सत्यतामा प्रवेश गर्नुलाई प्राथमिकता दिँदैनन्, तिनीहरू शब्द र धर्मसिद्धान्तका वाक्यांश बुझ्नु र बोल्नुमा मात्र ध्यान दिन्छन्, तिनीहरू आफ्नो मनोवैज्ञानिक आवश्यकता पूरा गर्नु र दुःखी वा नकारात्मक महसुस नगर्नु नै पर्याप्त हुन्छ भन्ने सोच्छन्। त्यो बेला तँलाई सत्यतामा सङ्गति गरेर जति नै सहयोग दिइए पनि, तँ पछि गएर सत्यता अभ्यास गर्दैनस्—यहाँ समस्या के हो? समस्या के हो भने तँ सत्यता बुझ्न र सुन्नमा मात्र ध्यान लगाउँछस्, तर त्यो अभ्यास गर्नमा ध्यान दिँदैनस्। के तिमीहरूमध्ये कसैले सत्यताको कुनै तत्वलाई कसरी अभ्यास गर्ने, वा त्यो सत्यताको तत्व कतिवटा स्थितिसँग सम्बन्धित छ भनेर सारसङ्क्षेक्षेप गरेका छौ? छैनौ! तिमीहरूले यी कुरालाई कसरी सारसङ्क्षेप गर्न सक्छौ? तिमीहरूले यी कुरालाई सारसङ्क्षेप गर्न ती आफै अनुभव गरेको हुनैपर्छ; केही शब्द र धर्मसिद्धान्तमा सङ्गति गरेर मात्र पुग्दैन। यो मानिसको सबैभन्दा ठूलो कठिनाइ हो—सत्यता अभ्यासमा रुचि नराख्नु। कुनै व्यक्तिले सत्यता अभ्यास गर्न सक्छ कि सक्दैन भन्ने कुरा उसको पछ्याइमा भर पर्छ। केही मानिस सुसमाचार फैलाउन आफूलाई सत्यताले सुसज्जित पार्छन्, केहीले चाहिँ सत्यता अभ्यास गरेर आफूलाई बदल्न नभई अरूलाई बताउन र रवाफ देखाउन आफूलाई सत्यताले सुसज्जित पार्छन्। यस्ता कुरामा ध्यान लगाउने मानिसहरूलाई सत्यता अभ्यास गर्न हम्मेहम्मे पर्छ। यो मानिसको अर्को कठिनाइ हो। कतिपय मानिसहरू भन्छन्, “अब म केही सत्यता अभ्यास गर्न सक्छु जस्तो मलाई लाग्छ; मैले कुनै सत्यताहरूलाई बिलकुल अभ्यास गर्न सक्दिनँ भन्ने होइन। कतिपय परिस्थितिमा म सत्यताअनुसार कामकुराहरू गर्न सक्छु, यसको अर्थ म सत्यता अभ्यास गर्ने र सत्यता भएको व्यक्तिको रूपमा गनिन्छु।” अघिको समयसित वा तैँले सुरुमा परमेश्‍वरमा विश्‍वास गर्न थालेको समयसित तुलना गर्दा, तेरो स्थिति थोरै परिवर्तित भएको छ। विगतमा, तैँले केही बुझेको थिइनस्, न त तैँले सत्यता के हो वा भ्रष्ट स्वभाव के हो भनी जानेको थिइस्। अब तैँले ती बारे केही कुराहरू जानेको छस्, अनि तँसँग केही राम्रा दृष्टिकोणहरू छन्, तर यो त तेरो परिवर्तित भएको एउटा सानो अंश मात्रै हो; यो तेरो स्वभावको साँचो परिवर्तन होइन, किनकि तँ तेरो प्रकृतिलाई उत्प्रेरित गर्ने अझ महान र अझ गहन सत्यताहरूलाई अभ्यास गर्न असक्षम छस्। विगतको तुलनामा, तँ अवश्य केही मात्रामा परिवर्तन भएको छस् तर यो रूपान्तरण तेरो मानवताको एउटा सानो परिवर्तन मात्रै हो; स्वभावको परिवर्तनसँग तुलना गर्दा, तँ निकै चुकेको छस्। यसको अर्थ, सत्यता अभ्यास गर्ने कुरालाई तैँले ठ्याक्कै बुझेको छैनस्। कहिलेकाहीँ, मानिसहरू कुनै अवस्थामा नकारात्मक हुँदैनन्, र तिनीहरूसँग सामर्थ्य हुन्छ, तर तिनीहरूलाई आफूसँग सत्यता चिन्ने र अभ्यास गर्ने मार्ग छैन भन्ने लाग्छ, अनि तिनीहरू सत्यता कसरी अभ्यास गर्ने भनेर पत्ता लगाउन रुचि राख्दैनन्। यो कसरी हुन्छ? कहिलेकाँही तँ मार्ग चिन्न सक्दैनस्, त्यसैले नियमहरू मात्र पालन गर्छस्, र आफूले सत्यता अभ्यास गरिरहेको छु भन्ठान्छस्, अनि परिणामस्वरूप तँ अझै पनि आफ्ना कठिनाइहरू समाधान गर्न सक्दैनस्। तँलाई हृदयमा आफूले सत्यता अभ्यास गरिरहेको र भक्ति देखाइरहेको छु भन्ने लाग्छ, र तँ समस्याहरू अझै किन देखा परिरहेका छन् भनेर सोच्छस्। किनभने तँ असल अभिप्राय राखेर कार्य गरिरहेको हुन्छस् र आफ्ना व्यक्तिगत प्रयास लगाइरहेको हुन्छस्—तँ परमेश्वरको इच्छा खोज्दैनस्, सत्यताको मापदण्डअनुसार कार्य गर्दैनस्, वा सिद्धान्तहरू पालन गर्दैनस्। परिणामस्वरूप, तँलाई सधैँ आफू परमेश्वरको मानकभन्दा कता हो कता तल भएको महसुस हुन्छ र तँलाई मनमा असहज हुन्छ, अनि तँ थाहै नपाई नकारात्मक बन्छस्। व्यक्तिका व्यक्तिगत इच्छा र प्रयासहरू सत्यताका मापदण्डहरूभन्दा धेरै टाढा हुन्छन् र तिनको प्रकृति पनि फरक हुन्छ। मानिसहरूको बाहिरी तौरतरिकाले सत्यताको ठाउँ लिन सक्दैनन्, र तिनलाई पूर्ण रूपमा परमेश्वरका इच्छाअनुरूप पालन गरिँदैन, जबकी सत्यता भनेको परमेश्वरको इच्छाको साँचो अभिव्यक्ति हो। सुसमाचार सुनाउने केही मानिस सोच्छन्, “मैले धेरै कष्ट भोगेको छु र मूल्य चुकाएको छु, र म दिनभरि सुसमाचार प्रचार गर्नमा व्यस्त हुन्छु। मैले सत्यता अभ्यास गरिरहेको छैनँ भनेर तपाईं कसरी भन्न सक्नुहुन्छ?” त्यसोभए म तँलाई सोध्छु: तँ आफ्नो हृदयमा कतिवटा सत्यता राख्छस्? तैँले सुसमाचार प्रचार गर्दा सत्यताअनुरूप कतिवटा कार्य गर्छस्? के तँ परमेश्वरको इच्छा बुझ्छस्? तँ आफूले कामकुरा मात्र गरिरहेको छु कि सत्यता अभ्यास गरिरहेको छु भनेर भन्न सक्दैनस्, किनकि तँ केवल परमेश्वरलाई सन्तुष्ट पार्न र उहाँको अनुग्रह प्राप्त गर्न आफ्ना कार्यहरू प्रयोग गर्नमा ध्यानमग्न हुन्छस्, अनि तैँले आफूलाई मापन गर्न “सबै कुरामा सत्यताअनुरूप हुन परमेश्वरको इच्छा खोजेर उहाँलाई सन्तुष्ट पार्ने” मानक प्रयोग गर्दैनस्। यदि तँ सत्यता अभ्यास गरिरहेको छु भन्छस् भने, यस अवधिमा तेरो स्वभाव कति परिवर्तन भएको छ? परमेश्वरप्रतिको तेरो प्रेम कति बढेको छ? यसरी तैँले आफूलाई मापन गरेर, आफूले सत्यता अभ्यास गरिरहेको छु कि छैन भन्नेबारे तेरो हृदय स्पष्ट हुनेछ।

अंश ५८

स्वभाव परिवर्तनको बारेमा तिमीहरूलाई के थाहा छ? स्वभावका परिवर्तनहरू सारमा व्यवहारका परिवर्तनहरूभन्दा फरक हुन्छन्, र ती अभ्यासका परिवर्तनहरूभन्दा पनि फरक हुन्छन्—ती सबै सारको हिसाबले फरक छन्। धेरैजसो मानिसहरूले परमेश्‍वरमाथिको आफ्नो विश्‍वासमा आफ्‍नो व्यवहारलाई विशेष जोड् दिन्छन्, जसको फलस्वरूप तिनीहरूको व्यवहारमा केही परिवर्तन आउँछन्। परमेश्‍वरमा विश्‍वास गर्न थालेपछि, तिनीहरूले धुम्रपान र मद्यपान गर्न छोड्छन्, र त्यसउप्रान्त अरूसँग प्रतिस्पर्धा गर्दैनन्, र घाटा बेहोर्दा धैर्यताको अभ्यास गर्न मन पराउँछन्। तिनीहरूका व्यवहारमा केही परिवर्तन आएको हुन्छ। कतिपय मानिसहरूलाई के लाग्छ भने परमेश्‍वरमा विश्‍वास गरेपछि तिनीहरूले परमेश्‍वरको वचन पढेर सत्यता बुझ्‍न सक्छन्; तिनीहरूले पवित्र आत्‍माको कार्य अनुभव गरेका छन्, र तिनीहरूको हृदयमा साँचो शान्ति प्राप्त भएको छ जसले गर्दा तिनीहरू विशेष जोसिला भएका छन्, र तिनीहरूले त्याग्‍न वा भोग्‍न नसक्‍ने केही छैन। तापनि, आठ, दस वा बीस वा तीस वर्षसम्म विश्‍वास गरेपछि पनि तिनीहरूको स्वभावमा कुनै परिवर्तन नभएको हुनाले, आखिरमा तिनीहरू पुरानै चालमा फर्कन थाल्छन्; तिनीहरूको अहङ्कार र हठीपन झन् स्पष्ट हुँदै जान्छ, तिनीहरू शक्ति र फाइदाको लागि प्रतिस्पर्धा गर्न थाल्छन्, तिनीहरू मण्डलीको पैसाको लालच गर्छन्, परमेश्‍वरको घरबाट फाइदा लिएका मानिसहरूप्रति तिनीहरूलाई डाहा लाग्छ। तिनीहरू परजीवी र नाशक जीव बन्छन्, र कतिलाई त झूटा अगुवा र ख्रीष्टविरोधीहरूका रूपमा खुलासा गरेरसमेत हटाइन्छ। अनि यी तथ्यहरूले के प्रमाणित गर्दछन्? व्यवहारमा मात्र भएका परिवर्तनहरू अस्थिर हुन्छन्; यदि मानिसहरूको जीवनका स्वभावहरूमा कुनै परिवर्तन भएन भने, उनीहरूले आफ्नो साँचो रङ्ग देखाउनेछन्। यस्तो किन हुन्छ भने व्यवहारमा आएको परिवर्तनको स्रोत उत्साहमा हुन्छ, र त्यसमा त्यस समय पवित्र आत्माले गर्नुभएको केही काम थपिँदा, थोरै समयको लागि तिनीहरूलाई उत्साहित हुन वा दया देखाउन धेरै सजिलो हुन्छ। जसरी अविश्‍वासीहरू भन्छन्, “एउटा असल काम गर्नु सजिलो हुन्छ; जीवनभरि असल कामहरू गर्नुचाहिँ गाह्रो हुन्छ।” किन मानिसहरूले आफ्‍नो जीवनभरि नै असल कार्यहरू गरिरहन सक्दैनन्? किनभने प्रकृतिअनुसार मानिसहरू दुष्ट, स्वार्थी, र भ्रष्ट हुन्छन्। व्यक्तिको व्यवहार उसको प्रकृतिद्वारा निर्देशित हुन्छ; व्यक्तिको प्रकृति जस्तो हुन्छ, उसले प्रकट गर्ने व्यवहार पनि त्यस्तै हुन्छ, र प्राकृतिक रूपमा जे प्रकट हुन्छ त्यसले जीवनको साथै त्यस व्यक्तिको प्रकृतिको पनि प्रतिनिधित्व गर्दछ। नक्कली चीजहरू टिक्न सक्दैनन्। जब परमेश्‍वरले मानिसलाई मुक्ति दिनका लागि काम गर्नुहुन्छ, त्यो मानिसलाई असल व्यवहारले सिँगार्नका निम्ति हुँदैन—परमेश्‍वरको कामको उद्देश्य मानिसहरूका स्वभावहरूलाई परिवर्तन गर्नु, उनीहरूलाई नयाँ मानिसहरूका रूपमा फेरि जन्माउनु भन्‍ने हुन्छ। परमेश्‍वरको न्याय, दण्ड, परीक्षाहरू, र मानिसहरूका शोधनहरू सबैले तिनीहरूको स्वभाव परिवर्तन गर्न सक्दछन् ताकि तिनीहरू परमेश्‍वरप्रति पूर्ण अधीनता र भक्ति प्राप्त गर्न, र सामान्यतया उहाँको आराधना गर्ने हुन सकून्। यो परमेश्‍वरको कामको लक्ष्य हो। असल व्यवहार गर्नु नै परमेश्‍वरको अधीनमा बस्नु होइन, यो ख्रीष्टसँग मिल्दोजुल्दो हुनु हो भन्‍ने कुरा त परै जाओस्। व्यवहारमा परिवर्तनहरू हुने कुरा सिद्धान्तमा आधारित हुन्छ र उत्साहको कारण जन्मेका हुन्छन्; ती परमेश्‍वरको साँचो ज्ञान वा सत्यमा आधारित हुँदैनन्, ती पवित्र आत्माको मार्गनिर्देशनमा निर्भर हुने त परै जाओस्। कहिलेकहीँ यस्तो समय पनि हुन्छ जब मानिसहरूले गर्ने काम पवित्र आत्माद्वारा अन्तर्दृष्टि र अगुवाइ पाएको हुन्छ, तापनि त्यो तिनीहरूको जीवनको अभिव्यक्ति हुँदैन। तिनीहरू अझै पनि सत्यता वास्तविकताहरूमा प्रवेश गरेका हुँदैनन्, र तिनीहरूको जीवन स्वभाव किमार्थ परिवर्तन भएको हुँदैन। व्यक्तिको व्यवहार जतिसुकै राम्रो भए पनि, त्यसले उनीहरू परमेश्‍वरको आज्ञापालन गर्छन् वा उनीहरूले सत्यताको अभ्यास गरेका छन् भन्ने प्रमाणित गर्दैन। व्यवहारमा हुने परिवर्तनहरूले जीवन स्वभावका परिवर्तनहरू प्रतिनिधित्व गर्दैनन् र त्यस्ता परिवर्तनलाई जीवनका अभिव्यक्तिहरू भनेर भन्न सकिँदैन। त्यसैले, जब तिमीहरूले केही मानिसहरूले उत्साहमा हुँदा मण्डलीको लागि केही गर्न सकेको, साथै केही कुराहरू त्याग्नसमेत सकेको देख्छौ, तब तिनीहरूको प्रशंसा गर्ने वा तिनीहरूलाई चिल्लो घस्ने काम नगर, र तिनीहरू सत्यता वास्तविकता भएका वा परमेश्‍वरलाई प्रेम गर्ने मानिसहरू हुन् भनेर नभन। त्यस्तो भन्नु गलत र भ्रामक हुन्छ र त्यो तिनीहरूको लागि हानिकारक छ। तर तिनीहरूको आत्मालाई हतोत्साहित पनि नबनाओ; तिनीहरूलाई सत्यता र जीवन पछ्याउने मार्गतर्फ मात्र अगुवाइ गर। प्राय: जोसमा रहने मानिसहरूसँग अघि बढ्ने इच्छा र सङ्कल्प हुन्छ। तिनीहरूमध्ये धेरैजसोले सत्यताको तृष्णा गर्छन् र तिनीहरू परमेश्‍वरले पूर्वनिर्धारित गरेर चुन्नुभएका मानिसहरू हुन्। ज्वलन्त हृदय भएकाहरू जो स्वेच्छाले परमेश्‍वरमा समर्पित हुन्छन्, तिनीहरू परमेश्‍वरका सबैभन्दा इमानदार विश्‍वासीहरू हुन्। तर आफूलाई परमेश्‍वरमा अर्पित गर्नमा इमानदार नहुने र आफ्नो कर्तव्य निभाउन इच्छुक नहुनेहरू परमेश्‍वरका इमानदार विश्‍वासीहरू होइनन्। विश्‍वासमा मन्द रहेका र सजिलै निष्क्रिय हुनेहरू प्राय दृढ रहिरहन सक्दैनन्। तिनीहरू अलिकति कठिनाइ सामना गर्नुपर्दा पछि हट्छन्, अनि सतावट र परिक्षा सामना गर्दा, तिनीहरू भाग्छन् र आफ्नो विश्‍वास त्याग्छन्। ठूलो विश्‍वास र उत्साह भएकाहरूले मात्र लामो समय टिकिराख्‍न, अनि समस्याहरू समाधान गर्नहेतु सत्यता खोज्न, र बिस्तारै परमेश्‍वरमा विश्‍वास गर्ने सही मार्गमा प्रवेश गर्न सक्छन्। तर थोरै विश्‍वास भएका र उत्साह नभएकाहरूले भने अन्त्यसम्मै परमेश्‍वरलाई पछ्याउन मुस्किल अनुभव गर्नेछन्।

यदि व्यक्तिमा धेरै वटा असल बानीबेहोरा छन् भने, यसको अर्थ ऊसँग सत्यता वास्तविकताहरू छन् भन्‍ने हुँदैन। सत्यताको अभ्यास अनि सिद्धान्तहरूअनुसार काम गरेर मात्रै तैँले सत्यता वास्तविकताहरू प्राप्त गर्न सक्छस्। परमेश्‍वरको डर मानेर अनि दुष्टताबाट टाढा बसेर मात्रै तैँले सत्यता वास्तविकताहरू प्राप्त गर्न सक्छस्। कतिपय मानिसहरू जोसिला हुन्छन्, तिनीहरूले धर्मसिद्धान्तको कुरा गर्न, नियमहरू पालना गर्न, र धेरै सुकर्म गर्न सक्छन्, तर तिनीहरूका बारेमा बोल्दा तिनीहरूमा अलिअलि मानवता छ भनेर मात्रै सकिन्छ। धर्मसिद्धान्तको कुरा गर्न र सधैँ नियमहरू पालना गर्न सक्‍ने मानिसहरूले सत्यता अभ्यास गर्न सक्छन् नै भन्‍ने हुँदैन। तिनीहरूले भन्‍ने कुरा सही र समस्यारहित भएझैँ लागे पनि, सत्यताको सारको बारेमा तिनीहरूसँग भन्‍ने कुरा केही हुँदैन। त्यसकारण, कसैले जति धेरै धर्मसिद्धान्तको कुरा बोल्‍न सके पनि, यसको अर्थ उसले सत्यता बुझेको छ भन्‍ने हुँदैन, र उसले जति धेरै धर्मसिद्धान्त बुझेको भए पनि, उसले कुनै समस्या समाधान गर्न सक्दैन। धार्मिक सिद्धान्तकारहरू सबैले बाइबलको व्याख्या गर्न सक्छन्, र अन्त्यमा, तिनीहरू सबै पतन हुन्छन्, किनभने तिनीहरूले परमेश्‍वरले व्यक्त गर्नुभएको सम्पूर्ण सत्यता स्वीकार गरेका हुँदैनन्। जुन मानिसहरूले आफ्नो स्वभावमा परिवर्तन अनुभव गरेका हुन्छन् तिनीहरू भिन्नै हुन्छन्; तिनीहरूले सत्यतालाई बुझेका हुन्छन्, तिनीहरू सबै विषयहरूमा विवेकी हुन्छन्, तिनीहरूलाई परमेश्‍वरको इच्छाबमोजिम कसरी काम गर्ने, सत्यता सिद्धान्तअनुसार कसरी व्यवहार गर्ने, र परमेश्‍वरलाई सन्तुष्ट पार्न कसरी कार्य गर्ने भनी जानेका हुन्छन्, र आफूले प्रदर्शन गर्ने भ्रष्टताको प्रकृति तिनीहरूले बुझेका हुन्छन्। जब तिनीहरूका आफ्नै विचारहरू र धारणाहरू प्रकट हुन्छन्, तिनीहरू विवेकी हुन्छन् र देहलाई त्याग्‍ने बन्‍न सक्छन्। स्वभावमा भएको परिवर्तनलाई यसरी नै प्रकट गरिन्छ। स्वभावको परिवर्तन भएका मानिसहरूको मुख्य प्रकटीकरण भनेको तिनीहरूले सत्यतालाई स्पष्टसँग बुझेका हुन्छन् र कार्यहरू पूरा गर्दा तिनीहरूले सत्यतालाई तुलनात्मक रूपमा सटीक रूपले अभ्यास गर्छन् र तिनीहरूले बारम्बार भ्रष्टता प्रकट गर्दैनन्। सामान्यतया, जसको स्वभाव रूपान्तरण भएको हुन्छ तिनीहरू विशेष रूपमा व्यावहारिक र समझदार देखिन्छन्, र तिनीहरूमा सत्यको ज्ञान भएकोले, तिनीहरूले त्यति धेरै स्व-धार्मिकता वा अहङ्कार प्रकट गर्दैनन्। तिनीहरूमा प्रकट हुने धेरैजसो भ्रष्टता तिनीहरूले देख्न र बुझ्न सक्छन्, त्यसैले तिनीहरू अहङ्कार गर्दैनन्। तिनीहरूले लिनुपर्ने स्थान के हो र के कस्ता व्यावहारिक कुराहरू गर्नुपर्छ, कसरी कर्तव्यपरायण हुने, के भन्ने र के नभन्ने, कुन मानिसहरूलाई के भन्ने र के गर्ने सो तिनीहरूले निश्‍चित हदसम्म बुझ्न सक्छन्। यसरी, स्वभाव परिवर्तन भएका मानिसहरू तुलनात्मक रूपमा विवेकशील हुन्छन् र त्यस्ता मानिसहरू मात्रै साँचो तवरले मानव स्वरूपमा जिउँछन्। तिनीहरू सत्यता बुझ्छन्, त्यसैले तिनीहरूले सधैँ सत्यताअनुसार बोल्न र परिस्थिति देख्‍न सक्छन्, र आफूले गर्ने सबै कुरामा तिनीहरू सिद्धान्तअनुसार काम गर्छन्; तिनीहरू कुनै पनि व्यक्ति, वस्तु वा थोकको प्रभावमा परेका हुँदैनन्, र तिनीहरू सबैका आ-आफ्नै विचारहरू हुन्छन् र सत्यता सिद्धान्तलाई समर्थन गर्न सक्छन्। तिनीहरूका स्वभाव तुलनात्मक रूपमा स्थिर हुन्छ, तिनीहरू घरी तातो र घरी चिसो हुँदैनन्, र तिनीहरूका परिस्थितिहरू जस्तोसुकै भए पनि आफ्ना कर्तव्यहरू कसरी उचित रूपले पूरा गर्ने र परमेश्‍वरलाई सन्तुष्ट पार्ने किसिमको व्यवहार कसरी गर्ने भन्‍ने तिनीहरूलाई थाहा हुन्छ। जस-जसका स्वभावहरू परिवर्तित भएका हुन्छन्, तिनीहरूले अरूले तिनीहरूको बारेमा राम्रो सोचून् भन्ने हेतु बाहिरी रूपमा के गर्नुपर्छ भन्ने कुरामा ध्यान लाउँदैनन्; तिनीहरूले परमेश्‍वरलाई सन्तुष्ट पार्न के गर्नुपर्छ सो आन्तरिक रूपमा स्पष्ट बुझेका हुन्छन्। त्यसकारण, बाहिरबाट हेर्दा, तिनीहरू त्यत्ति उत्साहित वा तिनीहरूले कुनै महत्वपूर्ण काम गरेको जस्तो नदेखिन सक्छ, तर तिनीहरूले गर्ने सबै कुरा अर्थपूर्ण, मूल्यवान् हुन्छन्, र तिनले व्यावहारिक परिणामहरू ल्याउँछन्। ज-जसका स्वभावहरू परिवर्तन भएका छन् तिनीहरूमा निश्‍चित रूपमा धेरै सत्यता वास्तविकताहरू हुन्छन्, र यसलाई विभिन्न कुराहरूप्रति तिनीहरूका दृष्टिकोण र कार्यका सिद्धान्तहरूद्वारा पुष्टि गर्न सकिन्छ। सत्यता प्राप्त नगरेका मानिसहरूले जीवन स्वभावमा कुनै परिवर्तन हासिल गरेका हुँदैनन्। ठ्याक्‍कै भन्दा, स्वभाव परिवर्तन कसरी हासिल गर्न सकिन्छ? मानिसहरूलाई शैतानले गहन रूपमा भ्रष्ट तुल्याएको छ, तिनीहरू सबैले परमेश्‍वरको विरोध गर्छन्, र तिनीहरू सबैसँग परमेश्‍वरविरोधी प्रकृति छ। परमेश्‍वरले परमेश्‍वरविरोधी प्रकृति भएका र परमेश्‍वरलाई विरोध गर्ने मानिसहरूलाई परमेश्‍वरको आज्ञापालन गर्ने र उहाँको डर मान्‍ने मानिसहरूमा परिणत गरी मुक्ति दिनुहुन्छ। स्वभाव परिवर्तन भएको व्यक्ति बन्‍नु भनेको यही हो। व्यक्ति जति नै भ्रष्ट भए पनि, तिनीहरूसँग जति नै धेरै भ्रष्ट स्वभावहरू भए पनि, तिनीहरूले सत्यता स्वीकार गर्न, अनि परमेश्‍वरको न्याय र सजाय, र विभिन्‍न परीक्षा र शोधन स्वीकार गर्न सकुञ्जेलसम्म, तिनीहरूसँग परमेश्‍वरबारे साँचो बुझाइ हुन्छ, साथै तिनीहरूले आफ्‍नो प्रकृति सारलाई स्पष्ट देख्‍न सक्छन्। जब तिनीहरूले आफूलाई साँचो रूपमा बुझ्छन्, तब तिनीहरूले आफूलाई र शैतानलाई घृणा गर्न सक्छन् र तिनीहरू शैतानलाई त्याग्‍न, र परमेश्‍वरप्रति पूर्ण रूपमा आज्ञाकारी हुन तयार हुन्छन्। व्यक्तिमा यस्तो दृढ़ता भएपछि, उसले सत्यता खोजी गर्न सक्छ। यदि मानिसहरूमा परमेश्‍वरबारे साँचो ज्ञान छ, तिनीहरूको शैतानी स्वभावलाई शुद्ध पारिएको छ, र तिनीहरूभित्र जरा गाडेर परमेश्‍वरका वचनहरू तिनीहरूका जीवन र अस्तित्वका आधार बनेका छन् भने, यदि तिनीहरू परमेश्‍वरका वचनहरूअनुसार जिउँछन्, र तिनीहरू पूर्ण रूपमा परिवर्तन भएर नयाँ मानिसहरू बनेका छन् भने, यसलाई तिनीहरूको जीवन स्वभावमा आएको परिवर्तनको रूपमा लिन सकिन्छ। स्वभाव परिवर्तन हुनु भनेको उसको मानवता परिपक्‍व र अनुभवी हुनु होइन न त मानिसहरूको बाहिरी स्वभाव पहिलेको भन्दा नम्र हुनु नै हो, यो पहिले तिनीहरू अहङ्कारी थिए, तर अब विवेकी भएर कुराकानी गर्न सक्छन्, वा पहिले तिनीहरूले कसैको कुरा सुन्दैनथे, तर अब अलिकति अरूका कुरा सुन्न सक्छन् भन्ने होइन; त्यस्ता बाहिरी परिवर्तनलाई स्वभावको रूपान्तरण भनी भन्न सकिँदैन। अवश्य, स्वभावमा हुने रूपान्तरणमा त्यस्ता प्रकटीकरणहरू पनि पर्छन्, तर सबैभन्दा महत्त्वपूर्ण भाग भनेको आन्तरिक रूपमा, तिनीहरूका जीवन परिवर्तन भएको हुन्छ। मुख्तया यस्तो किन हुन्छ भने परमेश्‍वरका वचनहरू र सत्यताले तिनीहरूभित्र जरा गाडेका हुन्छन्, तिनले नै तिनीहरूभित्र शासन गर्छन्, र ती तिनीहरूको जीवन बनेका हुन्छन्। तिनीहरूको दृष्टिकोण पनि बदलिएका हुन्छन्। तिनीहरूले संसारमा अनि मानवजातिलाई के भइरहेको छ, शैतानले मानवजातिलाई कसरी भ्रष्ट तुल्याउँछ, ठूलो रातो अजिङ्गरले कसरी परमेश्‍वरको विरोध गर्छ, र ठूलो रातो अजिङ्गरको सार के हो भन्‍ने कुरा स्पष्ट देख्‍न सक्छन्। तिनीहरूले हृदयदेखि ठूलो रातो अजिङ्गर र शैतानलाई घृणा गर्न सक्छन्, र तिनीहरूले परमेश्‍वरकहाँ पूर्ण रूपमा फर्केर उहाँलाई पछ्याउन सक्छन्। यसको अर्थ तिनीहरूको जीवन स्वभाव परिवर्तन भएको छ, र तिनीहरूलाई परमेश्‍वरले प्राप्त गर्नुभएको छ। जीवन स्वभावमा आउने परिवर्तनहरू आधारभूत परिवर्तनहरू हुन्, जबकि बानीबेहोरामा आउने परिवर्तनहरू सतही परिवर्तनहरू हुन्। जीवन स्वभावमा परिवर्तन हासिल गरेका मानिसहरूले मात्रै सत्यता प्राप्त गरेका हुन्छन्, र तिनीहरूलाई मात्रै परमेश्‍वरले प्राप्त गर्नुभएको हुन्छ।

सबै भ्रष्ट मानव आफ्‍नै लागि जिउँछन्। अरूको होइन, आफ्नो दुनो सोझ्याउनुपर्छ—मानव प्रकृतिको सार यही हो। मानिसहरूले आफ्‍नै खातिर परमेश्‍वरमा विश्‍वास गर्छन्; जब तिनीहरूले उहाँको लागि विभिन्‍न कुराहरू त्याग्छन् र आफैलाई परमेश्‍वरमा समर्पित गर्छन्, यो आशिषित हुनको लागि हुन्छ, र जब तिनीहरू उहाँप्रति बफादार हुन्छन्, यो इनाम प्राप्त गर्नको लागि हुन्छ। सारांशमा भन्दा, यो सबै आशिषित हुने, इनाम प्राप्त गर्ने, र स्वर्गको राज्यमा प्रवेश गर्ने उद्देश्‍यले गरिन्छ। समाजमा, मानिसहरूले आफ्नै फाइदाको लागि काम गर्छन्; र परमेश्‍वरको घरमा तिनीहरू आशिष्‌हरू प्राप्त गर्नको लागि कर्तव्य निर्वाह गर्छन्। आशिष्‌हरू प्राप्त गर्नको खातिर मात्रै मानिसहरूले सबै कुरा त्याग्‍न र धेरै कठिनाइ भोग्‍न सक्छन्: मान्छेको शैतानी प्रकृतिको यो भन्दा राम्रो कुनै प्रमाण छैन। स्वभाव परिवर्तन भएका मानिसहरू फरक हुन्छन्, तिनीहरूलाई, सत्यतामा जिउनु अर्थपूर्ण हुन्छ, मानव हुनुको आधार परमेश्‍वरमा समर्पित हुनु, परमेश्‍वरको डर मान्‍नु र दुष्टताबाट अलग बस्‍नु हो, परमेश्‍वरको आज्ञा मान्‍नु भनेको पूर्ण रूपमा प्राकृतिक र न्यायोचित जिम्मेवारी हो, परमेश्‍वरको प्राणीका कर्तव्यहरू पूरा गर्ने मानिसहरू मात्रै मानव कहलाइन लायक हुन्छ—अनि यदि तिनीहरूले परमेश्‍वरलाई प्रेम गर्न र उहाँको प्रेमको ऋण तिर्न सक्दैनन् भने, तिनीहरू मानव कहलाइन लायक हुँदैनन् भन्‍ने लाग्छ; तिनीहरूलाई के लाग्छ भने- आफ्‍नो लागि जिउनु खोक्रो र अर्थहीन हुन्छ, मानिसहरू परमेश्‍वरलाई सन्तुष्ट तुल्याउन, आफ्‍नो कर्तव्य राम्ररी पूरा गर्न, र अर्थपूर्ण जीवन जिउनको लागि जिउनुपर्छ, ताकि तिनीहरू मर्ने बेलामा पनि, तिनीहरूले सन्तुष्ट महसुस गर्न सकून र तिनीहरूले अलिकति पनि पछुतो गर्न नपरोस्, अनि तिनीहरू व्यर्थमा जिएका नहोऊन्। यी दुई फरक परिस्थितिहरूलाई तुलना गर्दा, के देख्‍न सकिन्छ भने पछिल्‍ला मानिसहरू स्वभाव रूपान्तरण भएका मानिसहरू हुन्। यदि व्यक्तिको जीवन स्वभाव परिवर्तन भएको छ भने, जीवनसम्‍बन्धी उसको दृष्टिकोण पनि निश्‍चित रूपमा नै परिवर्तन भएको छ। उसँग अब फरक मूल्य-मान्यताहरू भएको हुनाले, ऊफेरि कहिल्यै पनि आफ्‍नो लागि जिउनेछैन, र उसले फेरि कहिल्यै पनि आशिष्‌हरू प्राप्त गर्ने उद्देश्‍यले परमेश्‍वरमा विश्‍वास गर्नेछैन। त्यस्तो व्यक्तिले यसो भन्‍न सक्‍नेछ, “परमेश्‍वरलाई चिन्नु निकै सार्थक हुन्छ। यदि म परमेश्‍वरलाई चिनेर मरेँ भने, त्यो अत्ति राम्रो हुनेछ। यदि म परमेश्‍वरलाई चिन्‍न र उहाँमा समर्पित हुन अनि अर्थपूर्ण जीवन जिउन सक्छु भने, मैले व्यर्थमा जिएको हुनेछैन, न त म कुनै पछुतोहरू लिएर नै मर्नेछु; मसँग कुनै गुनासो हुनेछैन।” यो व्यक्तिको जीवनसम्‍बन्धी दृष्टिकोण रूपान्तरीत भएको छ। व्यक्तिको जीवन स्वभावमा परिवर्तन आउनुको मुख्य कारण भनेको ऊभित्र सत्यता वास्तविकता भएको, उसले सत्यता प्राप्त गरेको र उसँग परमेश्‍वरबारे ज्ञान भएको कारण हो; त्यसरी जीवनसम्‍बन्धी उसको दृष्टिकोण परिवर्तन हुन्छ, र उसका मूल्य-मान्यताहरू पहिलेका भन्दा फरक हुन्छन्। रूपान्तरण व्यक्तिको हृदयभित्र बाट, र उसको जीवनभित्र बाट सुरु हुन्छ; यो बाहिरी परिवर्तन पक्कै पनि होइन। कतिपय नयाँ विश्‍वासीहरूले परमेश्‍वरमा विश्‍वास गर्न थालेपछि बाहिरी संसारलाई छोड्छन्। जब पछि तिनीहरूले अविश्‍वासीहरूलाई भेट्छन्, यी विश्‍वासीहरूसँग भन्‍नुपर्ने कुरा केही पनि हुँदैन, र तिनीहरूले आफ्‍ना अविश्‍वासी आफन्त र इष्टमित्रलाई बिरलै सम्पर्क गर्छन्। अविश्‍वासीहरू भन्छन्, “यो व्यक्ति परिवर्तन भएको छ।” त्यसपछि विश्‍वासीहरूले यस्तो सोच्छन्, “मेरो जीवन स्वभाव साँच्‍चै नै रूपान्तरित भएको छ; यी अविश्‍वासीहरूले म परिवर्तन भएको छु भनेर भनिरहेका छन्।” के यस्तो व्यक्तिको स्वभाव वास्तवमै रूपान्तरण भएको हुन्छ र? अहँ, भएको हुँदैन। उसले जे प्रकट गर्छ ती बाहिरी परिवर्तनहरू मात्रै हुन्। उसको जीवनमा कुनै वास्तविक परिवर्तन भएको हुँदैन, र उसको शैतानी प्रकृति उसको हृदयभित्रै जरा गाडेर, पूर्ण रूपमा जस्ताको त्यस्तै बसिरहेको हुन्छ। कहिलेकहीँ, मानिसहरू पवित्र आत्‍माको कार्यको कारण जोशले भरिपूर्ण हुन्छन्; केही बाहिरी परिवर्तनहरू देखा पर्न सक्छन्, अनि तिनीहरूले केही असल कार्य गर्न सक्छन्। तैपनि, यो स्वभाव रूपान्तरण हासिल गर्नु जस्तै होइन। यदि तँसँग सत्यता छैन र कामकुराहरूसम्‍बन्धी तेरो दृष्टिकोण परिवर्तन भएको छैन, यहाँसम्‍म कि त्यो अविश्‍वासीहरूको भन्दा पनि फरक छैन भने, र यदि जीवनसम्‍बन्धी तेरो दृष्टिकोण र मुल्य-मान्यताहरू परिवर्तन भएका छैनन् भने, र तँसँग परमेश्‍वरप्रति श्रद्धाभाव पनि छैन भने—जुन तँसँग कम्तीमा पनि हुनै पर्ने कुरा हो—तँ स्वभावमा परिवर्तन हासिल गरेको अवस्थाको अलिकति पनि नजिक पुगेको छैनस्। स्वभाव परिवर्तन हासिल गर्न, सबैभन्दा मूख्य कुरा भनेको तैँले परमेश्‍वरबारे बुझाइ हासिल गर्न खोज्नुपर्छ र तँसँग उहाँबारे साँचो बुझाइ हुनुपर्छ। पत्रुसको उदाहरण हेरौँ। जब परमेश्‍वरले उसलाई शैतानको हातमा सुम्पन चाहनुभयो, उसले भन्यो, “तपाईँले मलाई शैतानको हातमा सुम्पनुभयो भने पनि, तपाईँ परमेश्‍वर नै हुनुहुन्छ। तपाईँ सर्वशक्तिमान् हुनुहुन्छ, र सबथोक तपाईँकै हातमा छ। तपाईँले गर्नुहुने कुराहरूको निम्ति म कसरी तपाईँको प्रशंसा नगरी बस्न सक्छु र? तर आफू मर्नुअघि मैले तपाईँलाई चिन्न पाए, के त्यो झन् राम्रो हुँदैन र?” उसलाई मानिसहरूको जीवनमा परमेश्‍वरलाई चिन्नु नै सबैभन्दा महत्वपूर्ण कुरा हो भन्‍ने लाग्थ्यो; परमेश्‍वरलाई चिनेपछि, जस्तोसुकै मृत्यु पनि मान्य हुनेछ, र परमेश्‍वरले त्यसलाई जसरी सम्हाल्नु भए पनि, त्यो ठिकै हुनेछ भन्‍ने लाग्थ्यो। उसलाई परमेश्‍वरलाई चिन्नु नै सबैभन्दा अत्याश्यक कुरा हो भन्‍ने पनि लाग्थ्यो; यदि उसले सत्यता प्राप्त गर्दैनथ्यो भने, ऊ कहिल्यै सन्तुष्ट हुन नसक्नेथ्यो, तर उसले परमेश्‍वरसित गुनासो गर्नेवाला थिएन। उसले आफूले सत्यता नपछ्याएको कुरालाई मात्र घृणा गर्नेथ्यो। पत्रुसको आत्माको आधारमा, परमेश्‍वरलाई चिन्ने उसको गम्भीर खोजले उसको जीवनप्रतिको दृष्टिकोण र मान्यताहरू परिवर्तित भएको थियो भन्ने देखाउँछ। परमेश्‍वरलाई चिन्ने उसको गहन तृष्णाले उसले साँच्चै परमेश्‍वरलाई चिनेको थियो भन्‍ने देखाउँछ। तसर्थ, यो अभिव्यक्तिबाट देख्‍न सकिन्छ कि उसको स्वभाव परिवर्तन भएको थियो; र ऊ स्वभाव रूपान्तरित भएको व्यक्ति थियो। उसको अनुभवको अन्त्यमा, परमेश्‍वरले ऊ नै परमेश्‍वरलाई सबैभन्दा बढी चिन्ने व्यक्ति हो भनेर भन्नुभयो। सत्यताबिना, व्यक्तिको जीवन स्वभाव साँचो रूपमा कहिल्यै परिवर्तन हुन सक्दैन। यदि तिमीहरू साँच्चै सत्यता पछ्याएर सत्यता वास्तविकतामा प्रवेश गर्न सक्छौ भने, तब मात्र तिमीहरूले आफ्नो जीवन स्वभावमा परिवर्तन हासिल गर्न सक्‍नेछौ।


असफलता, पतन, परीक्षा र शोधन कसरी अनुभव गर्ने भन्‍नेसम्बन्धी वचनहरू

अंश २०

हरेक व्यक्तिले धेरै वा थोरै हदसम्‍म अपराधहरू गरेको हुन्छ। जब तँलाई कुनै कुरा अपराध हो भन्‍ने थाहा हुँदैन, तब यसलाई तैँले अस्पष्ट मनस्थितिले हेर्छस्, र तँ सायद अझै पनि आफ्‍ना विचार, अभ्यास, र बुझाइका तरिकाहरूमै लागिरहन्छस्—तर एकदिन, परमेश्‍वरका वचनहरूमार्फत वा तेरा दाजुभाइ-दिदीबहिनीहरूसँगको सङ्गतिमार्फत वा परमेश्‍वरको प्रकाशमार्फत, तैँले यो कुरा अपराध हो, परमेश्‍वरविरुद्धको उल्‍लङ्घन हो भन्‍ने जान्‍नेछस्। त्यो बेला तेरो मनोवृत्ति कस्तो हुनेछ त? के तँलाई साँचो रूपमा पछुतो हुनेछ कि तँ आफूले गरिरहेको कुरा सत्यताअनुरूप नभए पनि त्यो त्यति ठूलो कुरो होइन भन्‍ने विश्‍वास गर्दै, विवाद र तर्क गरिरहेको र आफ्‍नै विचारहरूमा लागिरहेको हुनेछस्? यो परमेश्‍वरप्रति तैँले राख्‍ने मनोवृत्तिसँग सम्‍बन्धित कुरा हो। दाऊदले आफ्ना अपराधहरूप्रति कस्तो मनोवृत्ति राख्थ्यो? (पछुतो।) पछुतो—यसको मतलब उसले हृदयमा आफैलाई घृणा गर्थ्यो र त्यसउप्रान्त फेरि उसले त्यस्तो अपराध कहिल्यै गर्नेवाला थिएन। अनि, उसले के गर्‍यो? उसले दण्ड दिनुहोस् भनेर परमेश्‍वरलाई अनुरोध गर्दै प्रार्थना गर्‍यो, र यसो भन्यो: “यदि मैले फेरि पनि यही गल्ती गरेँ भने, परमेश्‍वर मलाई दण्ड दिनुहोस् र मलाई मार्नुहोस्!” उसको यस्तो सङ्कल्‍प थियो; यस्तो साँचो पछुतो थियो। के साधारण मानिसहरूले यस्तो कुरा हासिल गर्न सक्छ? सर्वसाधारण मानिसहरूको कुरा गर्दा, यदि तिनीहरूले तर्क गर्ने गर्दैनन् भने वा यदि तिनीहरूले चुपचाप दोष स्विकार्ने गर्छन् भने त्यो पहिले नै निकै राम्रो कुरा हुन्छ। के नाक काटिने डरले त्यो विषयलाई फेरि उठाउन नचाहनु साँचो पश्‍चात्ताप हो? यो पश्‍चात्ताप नभएर नाक काटिएकोमा व्यथित र विक्षुब्ध हुनु हो। साँचो पश्‍चात्ताप भनेको दुष्ट कार्य गरेकोमा आफैंलाई घृणा गर्नु, दुष्ट कार्य गर्न सकेकोमा पीडा र असहज महसुस गर्नु, आफैलाई दोष दिनु र आफैलाई सराप्नु हो। यो भनेको पछि त्यस्तो दुष्ट कार्य कहिल्यै नगर्ने प्रण गर्न सक्नु र फेरि कुनै दुष्ट कार्य गरेमा परमेश्‍वरको दण्ड स्विकार्न र दर्दनाक मृत्यु भोग्न तयार हुनु हो। यही नै साँचो पश्‍चात्ताप हो। यदि मान्छेलाई सधैँ आफूले कुनै दुष्ट कार्य गरेको छैन, र आफ्ना कार्यहरू सिद्धान्तहरूसँग अलि नमिलेका मात्र हुन् वा ती विवेकको कमीले गर्दा मात्र भएका हुन् भन्‍ने लाग्ने गर्छ भने, र यदि तिनीहरूले आफूले गोप्य रूपमा काम गरेमा केही गलत हुनेछैन भन्‍ने विश्‍वास गर्छन् भने, के यसरी सोचेर तिनीहरूले साँचो पश्‍चात्ताप महसुस गर्न सक्छन्? बिल्कुलै सक्दैनन्, किनभने तिनीहरूलाई आफ्नै दुष्टताको सार थाहा छैन। तिनीहरूले आफैँलाई अलिअलि घिनाए पनि, तिनीहरू आफूलाई अज्ञानी भएकोमा र परिस्थिति राम्रोसँग सम्हाल्न नसकेकोमा मात्र घृणा गर्छन्। तिनीहरूले वास्तवमा आफ्नो प्रकृति सारमा भएको समस्याको कारण, अर्थात् तिनीहरूमा मानवताको कमी भएको कारण, तिनीहरूको खराब स्वभाव र अनैतिकताको कारण दुष्ट कार्य गर्न सकेका हुन् भन्ने कुरा महसुस गर्दैनन्। यस्ता मानिसहरूमा साँचो पश्‍चात्ताप कहिल्यै हुँदैन। किन मानिसहरूले कुनै गलत कार्य वा अपराध गर्दा परमेश्‍वरसामु आफूबारे मनन गर्न आवश्यक छ? यो किन हो भने आफ्नो प्रकृति सार बुझ्न सजिलो छैन। आफूले गल्ती गरेँ भनी स्विकार्न र गल्ती कहाँ भयो भनी जान्न सजिलो छ। तथापि, आफ्नो गल्तीको जड पत्ता लगाउन र ठ्याक्कै कस्तो स्वभाव प्रकट भयो भनी जान्न सजिलो छैन। त्यसकारण, जब मानिसहरूले केही गलत कार्य गरेका हुन्छन्, तिनीहरू प्राय आफू गलत भएको कुरा मात्र स्विकार्छन्, तर तिनीहरूको मनमा आत्मग्लानि हुँदैन, न त तिनीहरूले आफूलाई घृणा नै गर्छन्। यस तरिकाले, तिनीहरू साँचो पश्‍चात्तापसम्म पुग्‍न सक्दैनन्। साँचो पश्‍चात्तापसम्म पुग्न व्यक्तिले आफूले गरेका दुष्ट कार्यहरू त्याग्‍नुपर्छ र फेरि कहिल्यै त्यस्तो नगर्ने प्रत्याभूति गर्न सक्‍नुपर्छ। त्यसपछि मात्र साँचो पश्‍चात्ताप हासिल गर्न सकिन्छ। यदि तँ आफ्नो बारेमा मनन नगरी वा आफूलाई नजानी, आफ्नै धारणा र कल्पनामा आधारित भएर मामिलाहरू सम्हाल्न खोज्छस्, र औपचारिकताको लागि मात्र लापरवाहीपूर्वक झारा टार्ने काम गर्छस् भने, तैँले साँचो पश्‍चात्ताप गरेकै छैनस् र आफूलाई वास्तवमा बदलेकै छैनस्। यदि परमेश्‍वरले तेरो खुलासा गर्न चाहनुभयो भने, तैँले त्यसलाई कसरी लिनुपर्नेछ? तेरो मनोवृत्ति कस्तो हुनेछ? (म परमेश्‍वरको दण्ड स्विकार्नेछु।) परमेश्‍वरको दण्ड स्विकार्नु—तँसँग हुनुपर्ने मनोवृत्ति ठीक यस्तै प्रकारको हो। यसको साथै तैँले परमेश्‍वरको सूक्ष्म जाँच पनि स्विकार्नुपर्छ। यसो गर्नु नै बेस हुनेछ, र यसरी तैँले आफूलाई वास्तवमै जान्न र साँचो रूपमा पश्‍चात्ताप गर्न सक्‍नेछस्। यदि कुनै मानिससँग साँचो पश्‍चात्ताप छैन भने, उसलाई दुष्ट कार्य गर्नबाट रोकिन असम्भव हुनेछ। ऊ कुनै पनि बेला र कुनै पनि ठाउँमा आफ्नो पुरानो बानीमा फर्कन सक्छ, आफ्नो शैतानी स्वभावअनुसार जिउन थाल्न सक्छ, र बारबार एउटै गल्ती दोहोर्‍याइरहन पनि सक्छ। त्यसैले यस्ताहरू साँचो अर्थमा पश्‍चात्ताप गरेका मानिस होइनन्। यस तरिकाले तिनीहरूको पूर्ण खुलासा हुन्छ। त्यसोभए, मानिसहरूले आफूलाई अपराधबाट पूर्णत: मुक्त गर्न के गर्न सक्छन्? तिनीहरूले समस्या समाधान गर्न सत्यता खोजी गर्नुपर्छ र तिनीहरूले सत्यता अभ्यास गर्न पनि सक्‍नुपर्छ। सत्यताप्रति मानिसमा हुनुपर्ने सही मनोवृत्ति यही हो। त्यसोभए मानिसहरूले सत्यता अभ्यास कसरी गर्नुपर्छ? तैँले जस्तोसुकै प्रलोभन वा जाँच सामना गर्नुपरे पनि मनमनै परमेश्‍वरलाई प्रार्थना गर्नुपर्छ र परमेश्‍वरका योजनाबद्ध कार्यहरूमा समर्पित हुनुपर्छ। कुनैकुनै परीक्षाहरू प्रलोभन पनि हुन्छन्—परमेश्‍वरले तँलाई यस्ता कुरा किन सामना गर्न दिनुहुन्छ? परमेश्‍वरले आकस्मिक रूपमा वा संयोगवश तँमाथि त्यस्ता कुराहरू हुन दिनुभएको होइन। यो परमेश्‍वरले तेरो परीक्षा र तेरो निरीक्षण गर्नुभएको हो। यदि तैँले यो निरीक्षण स्विकार्दैनस्, र यस विषयमा ध्यान दिँदैनस् भने, के त्यतिबेला परमेश्‍वरप्रतिको तेरो मनोवृत्ति खुलासा हुँदैन र? परमेश्‍वरप्रतिको तेरो मनोवृत्ति कस्तो छ? यदि तँ परमेश्‍वरले तँलाई दिनुहुने परिस्थितिप्रति र उहाँले गर्नुहुने जाँचहरूप्रति उदासीन वा तिरस्कारपूर्ण मनोवृत्ति राख्छस् भने, र तँ प्रार्थना पनि गर्दैनस्, खोजी पनि गर्दैनस्, र त्यसमार्फत अभ्यासको मार्ग पनि भेट्टाउँदैनस् भने, त्यसले तँसँग परमेश्‍वरप्रति समर्पित मनोवृत्ति छैन भन्ने देखाउँछ। परमेश्‍वरले त्यस्तो व्यक्तिलाई कसरी मुक्ति दिन सक्नुहुन्छ र? के त्यस्तो व्यक्ति परमेश्‍वरद्वारा सिद्ध पारिन सम्भव छ? बिल्कुलै छैन। यो तँसँग परमेश्‍वरप्रति समर्पित मनोवृत्ति नभएको कारणले गर्दा हो, र परमेश्‍वरले तेरो लागि कुनै परिस्थिति बन्दोबस्त गरिदिनुभयो भने पनि तैँले त्यसलाई अनुभव गर्नेछैनस् र तैँले त्यससँग सहकार्य गर्नेछैनस्। यसले परमेश्‍वरप्रतिको तेरो घृणा देखाउँछ, र परमेश्‍वरको कामलाई तैँले गम्भीरतासाथ नलिने र तँ परमेश्‍वरका वचन र सत्यता पन्छाउन पनि सक्षम रहेको तथ्य देखाउँछ, र यसको मतलब हो, तैँले परमेश्‍वरका कार्य अनुभव गरिरहेको छैनस्। यस्तो अवस्थामा, तैँले कसरी मुक्ति पाउन सक्छस्? सत्यतालाई प्रेम नगर्नेहरूले परमेश्‍वरको कार्य अनुभव गर्न सक्दैनन्। परमेश्‍वरमा यसरी विश्‍वास गरेर मुक्ति पाउने कुनै उपाय छैन। यसको अर्थ परमेश्‍वर र सत्यताप्रतिको व्यक्तिको मनोवृत्ति एकदमै महत्त्वपूर्ण छ र यो कुरा उसलाई मुक्ति दिन सकिन्छ कि सकिँदैन भन्ने कुरासँग प्रत्यक्ष जोडिएको छ। यो कुराप्रति ध्यान नदिने मानिसहरू मूर्ख र अज्ञानी हुन्।


शब्द र धर्मसिद्धान्तहरू बोल्नु अनि सत्यता वास्तविकताबीचका भिन्‍नताहरू

अंश ६४

धेरैजसो मानिसले केही वर्ष विश्वास गरेपछि केही धर्मसिद्धान्तबारे कुरा गर्न सक्छन्, जस्तै “हामीले आफ्नो विश्वासमा सही अभिप्राय राख्नुपर्छ,” “हामीले परमेश्वरलाई प्रेम गर्न र उहाँको आज्ञापालन गर्न सिक्नुपर्छ,” “हामीले आफ्ना कर्तव्यहरू वफादारीसाथ निभाउनुपर्छ; हामीले परमेश्वरविरुद्ध विद्रोह गर्नु हुँदैन,” वा “हामीले आफूलाई चिन्नैपर्छ।” यी सबै धर्मसिद्धान्त सही हुन्, तर तिमीहरू यी शब्दहरूको साँचो अर्थ बुझ्दैनौ। तिमीहरू ती सतही रूपमा मात्र बुझ्छौ; तिमीहरू तिनको आत्मिक अर्थ वा परमेश्वरको वचनको गहनतम महत्त्व बुझ्दैनौ, त्यसैले तिमीहरूको हृदयमा कुनै सत्यता हुँदैन। तिमीहरूको अनुभव वा बुझाइ जेसुकै भए पनि, त्यो अति सतही हुन्छ। तिमीहरू केही धर्मसिद्धान्तबारे बोल्न र केही सरल कुराहरू प्रस्टसँग देख्न सक्छौ होला, तर तिमीहरू सत्यता सिद्धान्तहरूअनुसार अभ्यास गर्दैनौ; तिमीहरू सत्यताको कहीँ कतै पनि नजिक आउँदैनौ। तिमीहरूसँग केही ज्ञान वा शिक्षा होला, तर तिमीहरू सत्यता बुझ्दैनौ। धर्मसिद्धान्तको बुझाइ वा शाब्दिक अर्थलाई सत्यता बुझेको नठान्। परमेश्वरमा लामो समयदेखि विश्वास गरेकाहरूमध्ये, असल क्षमता र तुलनात्मक रूपमा आत्मिक मामलाहरूलाई राम्ररी बुझ्ने केही मानिस छन् जोसँग सत्यताका केही अनुभव होला—तरै पनि, तिनीहरूले सत्यता बुझ्छन् भनेर भन्न सकिँदैन। तैँले प्रदान गर्ने ज्ञानका १० वाक्यमध्ये, सायद दुइटामा सत्यता हुन्छ। बाँकी धर्मसिद्धान्त हुन्छन्। तैपनि तँ आफूले सत्यता बुझेको ठान्छस्। तँ जहाँ गए पनि, कैयौँ दिनसम्म निरन्तर प्रचार गर्न सक्छस् र तँसँग भन्नका लागि सधैँ केही न केही हुन्छ। तँ आफूले बोलिसकेपछि, ती कुरालाई पुस्तक अर्थात् “विख्यात व्यक्तिको जीवनवृतान्त” को रूपमा सङ्कलन गरेर सबैलाई बाँड्न चाहन्छस्, ताकि तिनीहरूले सबैको फाइदाका लागि त्यसबाट खान र पिउन सकून्। यो अति अहङ्कारी र समझहीन कुरा हो, होइन र? मानिसहरूले सत्यतासम्बन्धी मामलाहरूको छेउसमेत छुन सक्दैनन्; धेरैमा, लेखिएका केही शब्दहरू बुझ्लान्। तिनीहरू चतुर र तिनीहरूको स्मरणशक्ति राम्रो हुने हुनाले, तिनीहरूले प्राय: यी पक्षहरूको सत्यताबारे जस्तै परमेश्वरको काम, देहधारणको महत्त्व र रहस्य, अनि परमेश्वरको कामका तरिका र चरणहरूबारे बोल्ने हुनाले, जब तिनीहरूले आफूलाई निश्चित हदसम्म सुसज्जित पार्छन्, तब तिनीहरूलाई आफूसँग सत्यता छ, आफूमा यो पर्याप्त छ भन्ने लाग्छ। तिनीहरू कति समझहीन छन्; यसले तिनीहरू सत्यता बुझ्दैनन् भनेर प्रमाणित गर्छ। अचेल मानिसहरू अलिकति धर्मसिद्धान्त मात्रै बुझ्छन्। तिनीहरू आफूलाई चिन्दैनन्, झन् तिनीहरूमा समझ हुनु त परै जाओस्। तिनीहरू केही धर्मसिद्धान्त बुझेपछि, आफूसँग सत्यता छ, र आफू अब सामान्य मानिस होइन भन्ने सोच्छन्। तिनीहरू आफूलाई महान् ठान्छन् र यस्तो सोच्छन्, “मैले परमेश्वरका वचनहरू धेरैपटक पढिसकेको छु। मैले केही वचन त कण्ठसमेत गरेको छु र तिनले मेरो हृदयमा जरा गाडेका छन्। म जहाँ गए पनि, कैयौँ सभाहरूलाई एकपछि अर्को गर्दै प्रचार गर्न सक्छु, र परमेश्वरका वचनहरूको कुनै पनि अध्यायका आधारभूत कुराहरू बताउन सक्छु।” वास्तविकता के हो भने सत्यता कसैले बुझ्दैन। म किन त्यसो भन्छु? एउटा कुरा त, तिमीहरू समस्या समाधान गर्न वा त्यसको जड पत्ता लगाउन र तिनको सार बुझ्न सक्दैनौ। अर्को कुरा, तिमीहरू निश्चित समस्या वा मामिलालाई आंशिक रूपमा मात्रै बुझ्न सक्छौ, तिमीहरूको बुझाइ अस्पष्ट हुन्छ; तिमीहरू त्यसलाई सत्यतासँग जोड्न सक्दैनौ। तैपनि, तिमीहरू आफूलाई राम्रो ठान्छौ, तिमीहरू अहङ्कारी र आत्मधर्मी छौ। तिमीहरू अति मूर्ख र अज्ञानी छौ।

तिमीहरू “परमेश्वरमा विश्वास” भन्ने अभिव्यक्तिलाई कसरी व्याख्या गर्छौ? तिमीहरू सत्यताको यो पक्षलाई कसरी बुझ्छौ? मानिसहरूले परमेश्वरप्रतिको आफ्नो विश्वासमा राख्नुपर्ने सही दृष्टिकोण के हो? अझै रहिरहेका गलत दृष्टिकोणहरू केके हुन्? मानिसहरूले परमेश्वरमा कसरी ठ्याक्कै विश्वास गर्नुपर्छ? के तिमीहरूले यी प्रश्नहरूबारे सोचेका छौ? तिमीहरू सबै जना सत्यता बुझ्ने “दिग्गज” जस्तो देखिन्छौ, त्यसैले म तिमीहरूलाई सबैभन्दा सरल प्रश्न सोध्छु: परमेश्वरप्रतिको विश्वास भनेको के हो? के तिमीहरूले त्यो विचार गरेका छौ? परमेश्वरप्रतिको विश्वासले ठ्याक्कै केलाई जनाउँछ? तिमीहरू ठ्याक्कै उहाँबाट के प्राप्त गर्न र कस्ता समस्याहरू समाधान गर्न चाहन्छौ? तिमीहरू यी कुराहरूबारे स्पष्ट हुनुपर्छ। तिमीहरू यो कुराबारे पनि स्पष्ट हुनैपर्छ: कुनै व्यक्तिले परमेश्वरमा इमानदारीपूर्वक विश्वास गर्नका लागि उसमा परमेश्वरप्रतिको विश्वासका के-कस्ता प्रकटीकरणहरू झल्किनैपर्छ? अर्थात्, तैँले परमेश्वरप्रतिको आफ्नो विश्वासलाई सच्चा बनाउन आफ्नो कर्तव्य कसरी निभाउनुपर्छ? परमेश्वर उहाँमा विश्वास गर्ने मानिसहरूले आफ्नो विश्वास सच्चा छ भनेर प्रमाणित गर्न कस्ता आधारभूत कुराहरू पूरा गरेको माग गर्नुहुन्छ? के तिमीहरू मनबाटै यी प्रश्नहरूबारे स्पष्ट छौ? वास्तवमा, तिमीहरू सबैले आफ्नो दैनिक जीवनमा गैरविश्वासीका केही व्यवहार देखाउँछौ। के तिमीहरू आफूले गरेका परमेश्वरप्रतिको विश्वास वा सत्यतासँग असम्बन्धित कुराहरू स्पष्ट रूपमा बताउन सक्छौ? के तिमीहरू परमेश्वरमा विश्वास गर्नुको अर्थ के हो भनेर साँच्चै बुझ्छौ? कस्तो खालको व्यक्तिले सच्चा आस्था राख्छ र परमेश्वरमा साँच्चै विश्वास गर्छ? के तिमीहरू सृजित प्राणीले परमेश्वरमा विश्वास गर्नु भनेको के हो भनेर बुझ्छौ? यसमा व्यक्तिको परमेश्वरप्रतिको विश्वासबारे दृष्टिकोण समावेश छ। केही मानिस भन्छन्, “परमेश्वरमा विश्वास गर्नु भनेको सही मार्गमा हिँड्नु र असल कार्य गर्नु हो; जीवनमा यो ठूलो कुरा हो। परमेश्वरका लागि केही कर्तव्य निभाउनु भनेको उहाँप्रतिको विश्वास व्यावहारिक रूपमा प्रकट हुनु हो।” यसो भन्ने मानिसहरू पनि छन्, “परमेश्वरमा विश्वास गर्नु भनेको मुक्ति पाउनु हो; यो उहाँको इच्छा पूरा गर्नु हो।” तिमीहरू यी सब कुरा भनौला, तर के तिमीहरू ती कुरा साँच्चै बुझ्छौ त? वास्तविकता के हो भने तिमीहरू यी कुराहरू बुझ्दैनौ। परमेश्‍वरप्रतिको साँचो विश्‍वास भनेको केवल मुक्ति पाउनका लागि उहाँमा विश्‍वास गर्ने कार्य होइन, झन् यो असल व्यक्ति बन्न गरिने कार्य मात्र हुनु त परै जाओस्। यो मानव स्वरूप प्राप्त गर्न गरिने कार्य मात्रै पनि होइन। तथ्य के हो भने, परमेश्वरप्रतिको मानिसको विश्वासलाई परमेश्‍वर हुनुहुन्छ, अनि उहाँ सत्यता, बाटो, र जीवन हुनुहुन्छ, र कुरा त्यति हो भन्ने विश्वासको रूपमा मात्र हेर्नु हुँदैन। यो उहाँलाई स्विकार्नु, अनि उहाँ सबै थोकका शासक, सर्वशक्तिमान् हुनुहुन्छ, उहाँले संसार र सबथोक बनाउनुभयो, उहाँ अद्वितीय र सर्वोच्च हुनुहुन्छ भनी विश्वास गर्नु पनि होइन। यो त तैँले त्यो तथ्यलाई विश्वास गरेर सकिने कुरा होइन। परमेश्‍वरको इच्‍छा भनेको तेरो सम्पूर्ण अस्तित्व र हृदय उहाँलाई दिनुपर्छ र उहाँमा समर्पित हुनुपर्छ भन्‍ने हो—अर्थात्, तैँले परमेश्‍वरलाई पछ्याउनुपर्छ, आफूलाई परमेश्‍वरद्वारा प्रयोग गरिन दिनुपर्छ, र तँ उहाँको सेवा गर्नसमेत खुसी हुनुपर्छ—तैँले उहाँका लागि जे गर्छस्, त्यो गर्नुपर्ने कुरा नै हो। परमेश्‍वरले पूर्वनिर्धारित गरेका र चुनेका मानिसहरूले मात्रै उहाँमा विश्‍वास गर्नुपर्छ भन्‍ने होइन। तथ्य के हो भने, सारा मानवजातिले उहाँको आराधना गर्नुपर्छ, उहाँको कुरा सुन्‍नुपर्छ र उहाँको आज्ञापालन गर्नुपर्छ, किनभने मानवजातिलाई परमेश्‍वरले नै बनाउनुभएको हो। यदि तँलाई परमेश्वरमा विश्वास गर्नुको उद्देश्य मुक्ति र अनन्त जीवन पाउनु हो भनेर थाहा छ, तर तँ पटक्कै सत्यता स्विकार्दैनस् र सत्यता पछ्याउने मार्गमा हिँड्दैनस् भने, तैँले आफूलाई मूर्ख बनाइरहेको छस्, होइन र? यदि तँ धर्मसिद्धान्त मात्र बुझ्छस् तर सत्यता पछ्याउँदैनस् भने, के तैँले सत्यता प्राप्त गर्न सक्छस्? परमेश्वरमा विश्वास गर्नुको सबैभन्दा ठूलो पक्ष सत्यता पछ्याउनु हो। हरेक सत्यताको हकमा, मानिसहरूले त्यसको भित्री अर्थ के हो, सत्यताको त्यो पक्षलाई कसरी अभ्यास गर्ने, र त्यसमा कसरी प्रवेश गर्ने भन्ने कुरालाई खोजी गर्ने, मनन गर्ने, र अनुसन्धान गर्ने गर्नुपर्छ। विश्वासीहरूले बुझ्नैपर्ने र तिनीहरूमा हुनैपर्ने कुरा यिनै हुन्। परमेश्वरमा विश्वास गरिरहँदा, व्यक्तिमा हुनुपर्ने सत्यताको विभिन्न पक्षको कुरा आउँदा, तिमीहरूले अहिले शब्द र सिद्धान्तहरू अनि बाहिरी अभ्यासहरू मात्र बुझ्छौ। तिमीहरू सत्यताको सारलाई बुझ्दैनौ, किनभने तिमीहरूले यसलाई अनुभव गरेकै हुँदैनौ। उदाहरणका लागि: आफ्‍नो कर्तव्य पूरा गर्ने क्षेत्रमा र परमेश्‍वरलाई प्रेम गर्ने क्षेत्रमा धेरै सत्यता हुन्छ, र यदि मानिसहरूले आफूलाई चिन्‍न चाहन्छन् भने, तिनीहरूले धेरै सत्यता पनि बुझ्‍नुपर्छ। देहधारणको महत्त्व र रहस्यमा पनि बुझ्‍नैपर्ने धेरै सत्यता छन्। मानिसहरूले कस्तो व्यवहार गर्नुपर्छ; तिनीहरूले कसरी परमेश्‍वरको आराधना गर्नुपर्छ; तिनीहरूले कसरी परमेश्‍वरको आज्ञापालन गर्नुपर्छ; तिनीहरूले परमेश्‍वरको इच्‍छा अनुसारको हुन के गर्नुपर्छ; तिनीहरूले कसरी परमेश्‍वरको सेवा गर्नुपर्छ—यस्ता सबै विवरणमा धेरै सत्यता समावेश हुन्छन्। तँ विभिन्न क्षेत्रका यी सब सत्यताहरूलाई कसरी लिन्छस् र अनुभव गर्छस्? सुरुमा सत्यताको कुनचाहिँ पक्षलाई अनुभव गर्नु सबैभन्दा महत्त्वपूर्ण हो? मानिसहरूले साँचो मार्गमा जग बसालेपछि बुझ्नुपर्ने र प्रवेश गर्नुपर्ने सत्यताहरू धेरै छन्। इमानदार व्यक्ति बन्ने सत्यता छ, र विशेष गरी, कर्तव्य निभाउनुसँग सम्बन्धित सत्यताहरू छन्। मानिसहरूले यी सब अनुभव र अभ्यास गर्नुपर्छ। यदि तँ सत्यता वास्तविकतामा प्रवेश गर्नका लागि कसरी अभ्यास र अनुभव गर्ने भनेर ध्यान नदिई सधैँ यी शब्द र धर्मसिद्धान्तहरू बोलिरहन्छस् भने, तँ सधैँ यी शब्दहरूमै जिउनेछस्, र तँमा कुनै वास्तविक परिवर्तन हुनेछैन।

अंश ६५

कतिपय अगुवा र सेवकहरूले मण्डलीभित्र रहेका व्यावहारिक समस्याहरूलाई देख्‍न सक्दैनन्। भेलामा हुँदा, तिनीहरूलाई आफूसँग भन्‍नको लागि केही पनि महत्त्वपूर्ण कुरा छैन भन्‍ने लाग्छ, त्यसकारण तिनीहरू मन जबरजस्ती केही शब्द र धर्मसिद्धान्तहरू प्रस्ताव गर्छन्। आफूले भनिरहेको कुरा धर्मसिद्धान्त मात्रै हो भन्‍ने कुरा तिनीहरूलाई राम्ररी थाहा हुन्छ, तर पनि तिनीहरूले त्यो कुरा भन्छन् नै। अन्त्यमा, तिनीहरू आफैलाई आफ्ना वचनहरू खल्लो पनि लाग्छ, र तिनीहरूका ब्रदर-सिस्टरहरूलाई पनि त्यो ज्ञानवर्धक लाग्दैन। यदि तँलाई यो समस्याबारे थाहा छैन, तर तँ जिद्दी गर्दै यस्ता कुराहरू बोलिरहन्छस् भने, पवित्र आत्माले काम गरिरहनुभएको छैन, र मानिसहरूलाई फाइदा हुँदैन। यो कुरा यसरी नै अघि बढ्छ, होइन र? यदि तिनीहरूले जबरजस्ती ती वचनहरू बोलेका हुन् भने, एकातिर, पवित्र आत्माले तिनीहरूमा काम गरिरहनुभएको हुँदैन, र अर्कोतिर, तिनीहरूका वचनहरूले अरूलाई कुनै फाइदा पुर्‍याउँदैन। यदि तैँले सत्यता अनुभव गरेको छैनस्, तैपनि यसको बारेमा बोल्‍न चाहन्छस् भने, तैँले जेसुकै नै भने पनि सत्यताको भित्री कुरालाई बताउन सक्‍नेछैनस्; तैँले थप रूपमा बताउने कुरा शब्द र धर्मसिद्धान्तहरू मात्रै हुनेछन्। तैँले तिनमा केही हदसम्‍म अन्तर्दृष्टि हुन्छ भन्‍ने विचार गरेको हुन सक्छ, तर ती त धर्मसिद्धान्तहरू मात्रै हुन्; ती सत्यता वास्तविकता होइनन्। र सुन्‍नेहरूले चाहे जति नै प्रयास गरे पनि ती कुराबाट कुनै पनि वास्तविक कुरा प्राप्त गर्न सक्दैनन्। सुन्दा खेरी, तैँले भनेको कुरा सही हो भन्‍ने तिनीहरूलाई लाग्‍न सक्छ, तर पछि गएर, तिनीहरूले यसलाई पूर्ण रूपमा बिर्सनेछन्। यदि तैँले आफ्‍ना वास्तविक स्थितिहरूको बारेमा कुरा गर्दैनस् भने, तैँले मानिसहरूको हृदयलाई उत्प्रेरति गर्न सक्‍नेछैनस्, मानिसहरूले त्यो सुनेर याद राख्ने छैनन्। त्यसले कुनै रचनात्मक कुरा दिन सक्दैन। तैँले यस्तो परिस्थिति सामना गर्दा, तँलाई आफूले बोलिरहेको कुरा व्यावहारिक छैन भनेर थाहा हुनुपर्छ; तँ यसरी नै बोलिरहन्छस् भने, त्यसले कसैलाई राम्रो गर्नेछैन, र यदि कसैले तैँले उत्तर दिन नसक्ने प्रश्न सोध्यो भने, परिस्थिति झनै अप्ठ्यारो हुनेछ। तैँले तुरुन्तै चुप लागेर अरूलाई सङ्गति गर्न दिनुपर्छ—त्यो बुद्धिमानी निर्णय हुनेछ। यदि तँ भेलामा छस् र तँलाई कुनै निश्चित मामलाबारे केही कुरा थाहा छ भने, तैँले त्यसबारे केही व्यावहारिक कुरा बताउन मिल्छ। त्यो अलिक सतही होला, तर त्यो सबैले बुझ्नेछन्। यदि तँ सधैँ अरूलाई प्रभावित पार्न गहन तरिकामा बोल्न चाहन्छस् तर अरूले त्यो बुझ्दैनन् भने तैँले बोल्न छोडिहाल्नुपर्छ। तैँले त्यसपछि बोल्ने सबै कुरा खोक्रो धर्मसिद्धान्त हुनेछन्; तैँले आफूले सङ्गति जारी राख्नुअघि अरू कसैलाई सङ्गति गर्न दिनुपर्छ। यदि तँलाई आफूले बुझ्ने कुरा धर्मसिद्धान्त हो र त्यो भन्नु रचनात्मक हुँदैन भन्ने लाग्छ भने, तैँले त्यस्तो क्षणमा बोल्दा, पवित्र आत्माले काम गर्नुहुनेछैन। यदि तँ जबरजस्ती बोल्छस् भने, निरर्थकता र विचलन निम्तिन सक्छ अनि मानिसहरू बहकिन सक्छन्। धेरै मानिसको जग र क्षमता यति कमजोर हुन्छ कि तिनीहरू गहन कुराहरूलाई छोटो समयमा ग्रहण गर्न वा तिनलाई सजिलै याद गर्न सक्दैनन्। अर्कोतर्फ, तिनीहरू निरर्थक, वैधानिक र धर्मसैद्धान्तिक कुराहरूचाहिँ तुरुन्तातुरुन्ती बुझ्छन्। यो त तिनीहरूको असत्ती व्यवहार हो, होइन र? त्यसैले, तँ आफूले सत्यताबारे सङ्गति गर्दा सिद्धान्तहरूमा अडिग हुनैपर्छ र आफूले जे बुझ्छस् त्यसबारे बोल्नुपर्छ। मानिसहरूको हृदयमा अभिमान हुन्छ, र कहिलेकाहीँ, तिनीहरू अभिमानद्वारा नियन्त्रित हुँदा, आफूले बोल्ने कुरा धर्मसिद्धान्त हो भन्ने थाहा भएर पनि बोल्ने जिद्दी गर्छन्। तिनीहरू यस्तो सोच्छन्, “मेरा दाजुभाइ-दिदीबहिनीहरूले बताउन नसक्लान्। म आफ्नो प्रतिष्ठाको खातिर त्यो सब बेवास्ता गरिदिन्छु। अहिले वर्तमान हालतलाई जस्ताका त्यस्तै ठिकठाक छ जस्तो देखाइराख्नु सबैभन्दा महत्त्वपूर्ण कुरा हो।” के यो मानिसहरूलाई मूर्ख बनाउने प्रयास होइन? यो त परमेश्वरप्रति अवफादार हुनु हो! यदि यस व्यक्तिमा अलिकति पनि समझ छ भने, उसलाई पछुतो हुनेछ र आफूले बोल्न छोड्नुपर्छ भन्ने महसुस हुनेछ। उसलाई आफूले विषय बदल्नुपर्छ र आफूले अनुभव गरेको कुरा, वा सायद सत्यताबारे आफ्नो बुझाइ र ज्ञानमा सङ्गति गर्नुपर्छ भन्ने महसुस हुनेछ। कुनै व्यक्तिले जति बुझ्छ, त्यति नै बोल्नुपर्छ। व्यक्तिले जतिसुकै बोले पनि, उसले बोल्न सक्ने व्यावहारिक कुराको सीमितता हुन्छ। अनुभवविना, तेरा कल्पना र सोचाइ मत मात्र हुन्, मानव धारणाका कुरा मात्र हुन्। सत्यता अर्थात् वचनहरू बुझ्न वास्तविक अनुभव चाहिन्छ, र अनुभवविना कसैले पनि सत्यताको सार पूर्णत: बुझ्न सक्दैन, झन् सत्यता अनुभव गरिने स्थितिलाई पूर्ण रूपमा व्याख्या गर्नु त परको कुरा हो। व्यावहारिक कुरा बोल्न, तँसँग सत्यताका केही अनुभव हुनुपर्छ। अनुभवविना त्यो हुँदै-हुँदैन। तँसँग अनुभव भए पनि, त्यो सीमित हुन्छ। तैँले बोल्न सक्ने निश्चित, सीमित स्थितिहरू हुन्छन्, तर तीबाहेक तँसँग दिनलाई केही हुँदैन। भेलामा गरिने सङ्गतिमा सधैँ एक वा दुई विषय मात्र समेट्नुपर्छ। यदि तैँले ती कुरा सङ्गतिमा अझ स्पष्ट पार्न सकिस् भने धेरै उपलब्धि हासिल गरेको हुनेछस्। धेरै वा ठूल्ठूला कुरा भन्ने कोसिसमा चुर्लुम्मै नडुब्—त्यसरी कसैले केही बुझ्न सक्दैन्, र कसैलाई केही फाइदा हुँदैन। भेलाहरू भनेको पालैपालो बोल्नका लागि हुन्छन्, र यदि विषयवस्तु व्यावहारिक छ भने, मानिसहरूले त्यसबाट लाभ उठाउँछन्। एउटै व्यक्तिले आफै सबै सत्यताबारे प्रस्टसँग सङ्गति गर्न सक्छ भनेर सोच्न छोड्; त्यो असम्भव हुन्छ। कहिलेकाहीँ तँलाई आफूले अत्यन्तै व्यवहारिक तरिकाले कुराकानी गरिरहेको झैँ लाग्‍न सक्छ, तर तेरा ब्रदरसिस्टरहरूले अझै पनि साँचो रूपमा बुझ्दैनन्। किनभने तेरो स्थिति भनेको तेरै स्थिति हो, र तेरा ब्रदर-सिस्टरहरूको स्थिति तेरो आफ्‍नै स्थितिजस्तो हुँदैन। यसको साथै, यस विषयमा तँसँग केही अनुभव हुन सक्छ, तर तेरा ब्रदर-सिस्टरहरूसँग त्यो अनुभव नहुन सक्छ, त्यसकारण तिनीहरूलाई तैँले बताएको कुरा आफूमा लागू हुँदैन भन्‍ने लाग्छ। यस्तो परिस्थितिको सामना गर्दा तैँले के गर्नुपर्छ? तैँले तिनीहरूको अवस्था बुझ्‍नको लागि केही प्रश्‍नहरू गर्नुपर्छ। यो विषयको कुरा उठ्दा तिनीहरूले के गर्नेछन्, र तिनीहरूले सत्यताअनुरूप कसरी अभ्यास गर्नुपर्छ भनी तिनीहरूलाई सोध्। यस तरिकामा केही समय सङ्गति गरिसकेपछि, अगाडि बढ्ने मार्ग खुल्नेछ। यसरी, तैँले मानिसहरूलाई त्यो बेलाको उचित विषयमा अगुवाइ गर्न सक्छस्, र तैँले सङ्गति गरिरहिस् भने, तैँले परिणामहरू हासिल गर्नेछस्।

अंश ६७

सत्यता वास्तविकता के हो? यो केसँग सम्बन्धित छ? यो सत्यताको अभ्याससँग सम्बन्धित छ। जब मानिसहरूले सत्यता बुझ्छन् अनि त्यसलाई अभ्यासमा लागु गर्न सक्छन्, सत्यता तिनीहरूको वास्तविकता अनि जीवन बन्नेछ। जब मानिसहरू सत्यताअनुसार जिउँछन्, तिनीहरूसँग सत्यता वास्तविकता हुन्छ। यदि मानिसहरू शब्द र धर्मसिद्धान्तहरू मात्र बोल्छन् तर सत्यतालाई अभ्यासमा लागु गर्न सक्दैनन् भने तिनीहरूसँग सत्यता वास्तविकता हुँदैन। तिनीहरूले शब्द र धर्मसिद्धान्तहरू बोल्दा सत्यता बुझेजस्तो देखिन सक्छ, तर तिनीहरू त्यो अभ्यास गर्नै सक्दैनन्, जसले तिनीहरूसँग सत्यता वास्तविकता नभएको पुष्टि गर्छ। त्यसोभए, मानिसहरू सत्यता वास्तविकतामा कसरी प्रवेश गर्नुपर्छ? तिनीहरूले परमेश्वरका वचनहरू आफ्नो वास्तविक जीवनमा लागु गर्नैपर्छ, अनि तिनीहरूले परमेश्वरका वचनहरू अनुभव र अभ्यास गर्ने प्रक्रियाबाट सत्यताको ज्ञान—अवधाराणात्मक नभई साँचो अनुभव र वास्तविक ज्ञान—प्राप्त गर्नेछन् अनि सिद्धान्तहरूअनुसार कार्य गर्न सक्नेछन्। यसको अर्थ तिनीहरू सत्यता वास्तविकतामा प्रवेश गरेका छन्। त्यसोभए, तिमीहरूले कुन-कुन सत्यता अनुभव गरेका र तिनको वास्तविक ज्ञान पाएका छौ? के तिमीहरूलाई सत्यता आफ्नो जीवन बनेको अनुभूति भएको छ? परमेश्वरका वचनहरूको एक खण्ड लिँदा, तिनले सत्यताको जुनसुकै पक्षलाई सम्बोधन गरेपनि, तिमीहरूले आफूलाई तीसँग दाँज्न सक्छौ अनि ती तिमीहरूको अवस्थासँग ठ्याक्कै मिल्छ, अनि तिमीहरू एकदमै उत्प्रेरित महसुस गर्छौ, तिमीहरूलाई परमेश्वरका वचनहरूले आफ्नो हृदयको गहिराइमा छोएजस्तै लाग्छ, तिमीहरूलाई उहाँका वचनहरू पूर्णत: सही लाग्छ, अनि तिनलाई पूर्ण रूपमा स्विकार्छौ, र तिमीहरूले आफ्नै अवस्थाबारे ज्ञान पाउने मात्र नभई उहाँको इच्छाअनुरूप कसरी अभ्यास गर्ने भनी पनि जान्दछौ। परमेश्वरका वचनहरू यसरी खाएर-पिएर तिमीहरूले लाभहरू पाउँछौ, तिमीहरूले अन्तर्दृष्टि र ज्योति पाउँछौ, तिमीहरूले भरणपोषण पाउँछौ, अनि तिमीहरूको अवस्थामा कायापलट हुन्छ। तिमीहरू परमेश्वरका वचनहरू महान् छ्न् भनी सोच्छौ, एकदम खुसी र सन्तुष्ट हुन्छौ, परमेश्वरका वचनहरूको ज्ञान पाएको, परमेश्वरका वचनहरूको यो खण्डको अर्थ बुझेको, अनि तिमीहरूले ती अनुभव गर्न र अभ्यासमा लागु गर्न जानेको महसुस गर्छौ। के तिमीहरूलाई प्राय: यस्तो महसुस हुन्छ? (हुन्छ।) त्यसोभए, यस्तो अनुभूति भएपछि, के तिमीहरूले परमेश्वरका वचनहरूको यस खण्डबाट सत्यता प्राप्त गरेको महसुस गऱ्यौ? (अहँ, गरेनौँ।) तिमीहरूले सो महसुस नगरेका हुनाले, यसको अर्थ यो अनुभूति अवधाराणात्मक प्रतिक्रिया, हृदयको क्षणिक उत्तेजना मात्र थियो। केही इनाम अनि थोरै प्रवेश पाउँदैमा सत्यता बुझेको वा सत्यता वास्तविकतामा प्रवेश गरेको हुँदैन। यो केवल प्रारम्भिक अनुभव, सत्यताको शाब्दिक अर्थको बुझाइ मात्र हो। सत्यता बुझ्नेदेखि सत्यता वास्तविकतामा प्रवेश गर्ने अवस्थासम्म पुग्नु एक जटिल प्रक्रिया हो, जसलाई एकदम धेरै समय लाग्छ। धर्मसिद्धान्तका शब्द र वाक्यांशहरू बुझ्नेदेखि साँच्चै सत्यता बुझ्ने अवस्थासम्म पुग्ने क्रममा, नतिजा हासिल गर्न एक, दुई वा अझ त्योभन्दा बढी अनुभवहरू चाहिन्छ। तिमीहरूले एउटा सिङ्गो अनुभवबाट अलिकति इनाम पाउन सक्छौ, तर साँचो इनाम पाउन अनि सत्यता बुझ्ने नतिजा हासिल गर्न धेरै अनुभवहरू चाहिन्छ। यो कुनै समस्याबारे चिन्तन गरेजस्तै हो; एक पटक चिन्तन गर्दा त्यसले ज्योतिको एक किरण लिएर आउँछ, तर धेरै पटक चिन्तन गर्दा अझ ठूला इनामहरू पाउन सकिन्छ, त्यसपछि तिमीहरूले यस मामिलालाई स्पष्टसँग देख्न सक्नेछौ। यदि तिमीहरूले त्यही समस्यबारे चिन्तन गरेर केही वर्ष बितायौ भने त्यसलाई पूर्ण रूपमा बुझ्नेछौ। त्यसैले, तिमीहरू परमेश्वरका वचनहरूको ज्ञान पाउन र सत्यता बुझ्न चाहन्छौ भने, यो विविध अनुभवहरू पाउनुजस्तो सरलचाहिँ हुँदैन। के तिमीहरू आफै पनि यस्ता खालका अनुभवहरूबाट गुज्रेका छौ? सायद सबैजना दुई-चार पटक यस्ता अनुभवहरूबाट गुज्रेका छौ होला। मानिसहरूले परमेश्वरका वचनहरू अनुभव गर्न सुरु गर्दा ज्योतिको एक किरण देखिन्छ, तर तिनीहरूको ज्ञान अझै पनि सतही हुन्छ। यो धर्मसिद्धान्त बुझेजस्तै हो, तर के मात्र हो भने तिनीहरूको ज्ञान अलि बढी व्यावहारिक लाग्छ, अनि यसबारे एक दुई वाक्यमै स्पष्टसँग बताउन सकिन्न। तिनीहरूको सङ्गतिले अरूलाई तिनीहरूको ज्ञान शब्द र धर्मसिद्धान्तहरूभन्दा अलि बढी व्यावहारिक छ भन्ने महसुस गराउँछ। यदि तिनीहरूका अनुभवहरू गहन हुँदै गए अनि तिनीहरूले केही वृत्तान्तबारे बताउन सके भने तिनीहरूको ज्ञान अझै बढी व्यावहारिक लाग्नेछ। यदि त्यसपछि पनि मानिसहरूले केही समयसम्म अनुभवहरू गरिरहे अनि परमेश्वरका वचनहरूको साँचो ज्ञानका साथ बोल्न सके भने तिनीहरूको ज्ञान अवधारणात्मकबाट तर्कसङ्गतमा उक्लिनेछ। यो सत्यताको साँचो बुझाइ हो। मानिसहरूले परमेश्वरका वचनहरू अझै बढी अनुभव गरेर तिनलाई अभ्यासमा लागु गरेपछि सत्यताका सिद्धान्त बुझ्न अनि सत्यता कसरी अभ्यास गर्ने भनी जान्न सक्नेछन्। सत्यता वास्तविकतामा प्रवेश गर्नु भनेको यही हो। यसबेला, तिनीहरूले अनुभवात्मक गवाही दिँदा सुनिरहेकाहरूलाई त्यो व्यावहारिक लाग्नेछ अनि तिनीहरूले त्यसको असाध्यै प्रशंसा गर्नेछन्। जब कोही यस स्तरमा पुग्छ, परमेश्वरका वचनहरू उसको जीवन वास्तविकता बन्नेछ, अनि यस्तो खालको मानिसले मात्र सत्यता प्राप्त गरेको भन्न सकिन्छ। यो परमेश्वरका वचनहरू अनुभव गर्ने अनि सत्यता प्राप्त गर्ने सरलीकृत प्रक्रिया हो, जुन कमसेकम केही वर्ष वा १० वर्षभन्दा पनि बढी समयको प्रयासविना हासिल गर्न सकिँदैन। जब कुनै व्यक्तिले परमेश्वरका वचनहरू अनुभव र अभ्यास गर्न थाल्छ, उसले यो निकै सरल हुनेछ भन्ने कल्पना गर्छ, तर जब उसलाई केही आइपर्छ, उसलाई त्यसको सामना कसरी गर्ने वा त्यसलाई कसरी सम्हाल्ने भन्ने थाहा हुँदैन, अनि हरप्रकारका कठिनाइहरू उत्पन्न हुन थाल्छन्। उसका धारणा र कल्पनाहरूले बाधाहरू पैदा गर्नेछ, उसको भ्रष्ट स्वभावले अवरोधहरू सृजना गर्नेछ, र उसले ठक्कर खाँदा र असफलाहरूको सामना गर्दा अनुभव कसरी गर्ने भन्ने नै बिर्सनेछ। भ्रष्ट स्वभाव भएका मानिसहरू विशेष गरी कमजोर हुन्छन् अनि सजिलै नकारात्मक बन्छन्, अनि जब तिनीहरूलाई आक्रमण गरिन्छ र तिनीहरूको निन्दा र आलोचना हुन्छ, तब तिनीहरू सजिलै लड्छन् अनि उठ्नै सक्दैनन्। यदि कसैले सत्यता खोजेर यी समस्याहरू समाधान गर्न सक्यो, दृढ रहनका निम्ति परमेश्वरमा भर पर्न सक्यो भने उसले सत्यता पछ्याउने मार्गको यात्रा सुरू गर्न सक्छ। यदि ऊ सत्यतामा रुचि राख्दैन अनि सत्यतालाई अनुभव र प्राप्त गर्नुपर्ने बहुमूल्य कुरा जसरी लिँदैन भने उसको सत्यताको अभ्यासमा शक्ति हुँदैन, अनि ऊ कठिनाइ आइपर्नेबित्तिकै लड्छ अनि त्यहीँ अड्किन्छ। यस्तो खालको व्यक्ति कायर हो, अनि उसलाई सत्यता पाउन सजिलो हुँदैन। परमेश्वरको वचन सत्यता हो, उहाँले मानिसलाई प्रदान गर्नुभएको नयाँ जीवन हो, अनि सत्यता स्विकार्नुको उद्देश्य के हो त? यसको उद्देश्य सत्यता र जीवन पाउनु, अनि सत्यतालाई आफ्नै जीवन मानी अनुभव गर्नु हो। सत्यता व्यक्तिको जीवन बन्नुअघि, सत्यता स्विकार्नुको उद्देश्य मुख्यत: भ्रष्ट स्वभावहरू हटाउनु हो। यसले के-कस्ता भ्रष्ट स्वभावहरू हटाउन सक्छ? यसले मुख्यत: विद्रोहीपन, धारणा र कल्पनाहरू, अहङ्कार, दम्भ, स्वार्थीपन, तुच्छता, कुटिलता, छलीपन, अनि लापरवाह, झाराटारूवा, र गैरजिम्मेवार हुने, विवेक र समझ नहुनेजस्ता स्वभाव हटाउँछ। अनि यसको अन्तिम नतिजा के हो त? यसको नतिजा भनेको व्यक्ति परमेश्वरप्रति समर्पित हुने, उहाँलाई महान् भनेर प्रशंसा गर्ने, उहाँको आराधना गर्ने, उहाँप्रति निष्ठावान् हुने र उहाँलाई साँचो प्रेम गर्ने अनि मृत्युसम्म उहाँप्रति समर्पित हुने इमानदार व्यक्ति बन्न सक्छ। यस्तो खालको व्यक्तिले पूर्ण रूपमा वास्तविक मानवको जीवन जिइरहेको छ, ऊ सत्यता र मानवता भएको व्यक्ति बनेको छ। कसैले सत्यता पछ्याउँदा पुग्न सकिने सबैभन्दा उच्च ठाउँ यही हो।

त्यसोभए, मानिसहरूले आफ्नो भ्रष्ट स्वभाव हटाउन परमेश्वरका वचनहरू कसरी खान, पिउन र अनुभव गर्न सक्छन्? यो सरल मामिला होइन। भ्रष्ट स्वभावको समस्या साँच्चै अस्तित्वमा छ, अनि यो मानिसहरूको वास्तविक जीवनमा स्वत: प्रकट हुन्छ। मानिसहरूलाई जेसुकै आइपरे पनि, अनि तिनीहरूले जेसुकै गरे पनि, तिनीहरूको भ्रष्ट स्वभाव सधैँ प्रकट हुनेछन्। उदाहरणका लागि, मानिसहरूले जेसुकै भने वा गरे पनि, प्राय तिनीहरूका निश्चित अभिप्राय र लक्ष्यहरू हुन्छन्। खुट्याउने आँखा भएकाहरूले मानिसहरूले बोल्ने र कार्य गर्ने तरिका साँचो हो कि झुटो हो भनी पहिचान गर्न सक्छन्, त्यसका साथै तिनीहरूका शब्द र कार्यहरूमा लुकेका कुरा र तीभित्र रहेका जालहरू पनि पहिचान गर्न सक्छन्। त्यसोभए के यी कुरा स्वत: प्रकट हुन्छन् त? के मानिसहरूले तिनलाई लुकाएर राख्न सक्छन्? मानिसहरूले केही नभने वा नगरे पनि, तिनीहरूलाई केही आइपर्दा तिनीहरूले प्रतिक्रिया चाहिँ दिन्छन्। यी कुराहरू सुरुमा तिनीहरूको हाउभाउबाट, अनि त्यसपछि तिनीहरूका शब्द र कार्यहरूबाट अझ बढी प्रकट हुन्छन्। खुट्याउने आँखा भएकाहरूले सधैँ याद गर्नेछन्; मूर्ख र उल्लूहरूले मात्र यो पहिचान गर्न सक्दैनन्। मानिसहरूले आफ्नो भ्रष्ट स्वभाव प्रकट गर्नु भनेको सामान्य कुरा हो, र यो सबैलाई पर्ने वास्तविक समस्या हो भनेर भन्न सकिन्छ। परमेश्वरले आखिरी दिनहरूमा यति धेरै सत्यता भन्नुको उद्देश्य के हो त? उहाँ मानिसहरूको भ्रष्ट स्वभाव र तिनीहरूको पापको मूल जडलाई हटाउन, तिनीहरूलाई शैतानको भ्रष्टताबाट मुक्ति दिन, तिनीहरूलाई मुक्ति प्राप्त गर्न अनि शैतानको प्रभावबाट अलग्गिन सहयोग गर्न, अनि विशेष गरी तिनीहरूलाई जीवन, सत्यता र मार्ग प्रदान गर्न यी सत्यताहरू बोल्नुहुन्छ। यदि मानिसहरू परमेश्वरमा विश्वास गर्छन् तर सत्यता स्विकार्दैनन् भने तिनीहरूको भ्रष्ट स्वभाव निर्मूल पार्न सकिँदैन, र तसर्थ तिनीहरूले मुक्ति प्राप्त गर्न सक्दैनन्। त्यसैले, परमेश्वरमा साँच्चै विश्वास गर्नेहरूले उहाँका वचनहरू अभ्यास र अनुभव गर्न मिहिनेत गर्नेछन्, आफ्नो भ्रष्ट स्वभाव प्रकट हुँदा आत्म-चिन्तन र आफूलाई जान्ने कोसिस गर्नेछन्, अनि यस भ्रष्ट स्वभाव हटाउन परमेश्वरका वचनहरूको सत्यता खोज्नेछन्। सत्यतालाई प्रेम गर्नेहरू परमेश्वरका वचनहरू पढ्दा आत्म-चिन्तन अनि आफूलाई जान्ने प्रयास गर्नमा ध्यान दिन्छन्, अनि तिनीहरूलाई उहाँका वचनहरू तिनीहरूको भ्रष्टता र कुरूपता खुलासा गर्ने ऐनाजस्तै लाग्छ। यसरी, तिनीहरू परमेश्वरका वचनहरूमार्फत् उहाँको न्याय र सजाय स्विकार्न थाल्छन्, अनि बिस्तारै आफ्नो भ्रष्ट स्वभाव हटाउँछन्। जब तिनीहरू आफ्नो भ्रष्ट स्वभाव कम प्रकट भएको देख्छन्, जब तिनीहरू परमेश्वरमा साँच्चै समर्पित हुन्छन्, तिनीहरूलाई सत्यता अभ्यास गर्न धेरै सहज भएको र कुनै कठिनाइहरू बाँकी नभएको महसुस हुनेछ। यसबेला, तिनीहरूले आफूमा साँचो परिवर्तन देख्नेछन्, अनि तिनीहरूको हृदयमा परमेश्वरका लागि साँचो प्रशंसा विकासित हुनेछ: "सर्वशक्तिमान् परमेश्वरले मलाई मेरो भ्रष्ट स्वभावको बन्धन र बाधा अनि शैतानको प्रभावबाट मुक्ति दिनुभएको छ।" परमेश्वरका वचनहरूको न्याय र सजायको अनुभवबाट प्राप्त हुने नतिजा यही हो। यदि मानिसहरू परमेश्वरका वचनहरूमा न्याय र सजाय अनुभव गर्न सक्दैनन् भने तिनीहरूको भ्रष्ट स्वभाव निर्मूल पार्न वा तिनीहरूलाई शैतानको प्रभावबाट अल्ग्याउन सकिँदैन। सत्यतालाई प्रेम नगर्ने मानिसहरू धेरै छन्, र तिनीहरूले परमेश्वरका वचनहरू पढे पनि वा प्रवचनहरू सुने पनि, पछि तिनीहरू शब्द र धर्मसिद्धान्त मात्र बोल्छन्, र फलस्वरूप तिनीहरूले वर्षौँ परमेश्वरमा विश्वास गरे पनि आफ्नो कुनै पनि भ्रष्ट स्वभाव हटाउँदैनन्। यी मानिसहरू पहिले पनि शैतान र दियाबलस थिए र अझै पनि त्यही नै छन्। तिनीहरूले परमेश्वरका वचनहरू फैलाउञ्जेल, उहाँका केही वचनहरू पढेर सुनाउञ्जेल अनि अरूसँग उहाँका वचनहरूबारे सङ्गति गरूञ्जेल, धेरै शब्द र धर्मसिद्धान्तहरू बोल्न सकुञ्जेल, अनि धर्मसिद्धान्त बुझ्न र आत्म-संयम सिक्न सकुञ्जेल आफ्ना भ्रष्ट स्वभावलाई हटाउन सकिनेछ भनी सोचे। फलस्वरूप, धेरै वर्षसम्म परमेश्वरमा विश्वास गरेपछि पनि तिनीहरूको जीवन स्वभावमा कुनै परिवर्तन आउँदैन, तिनीहरू अनुभवात्मक गवाहीबारे बताउन सक्दैनन् अनि त्यसैले आश्चर्यचकित हुन्छन्। परमेश्वरमा विश्वास गरेको यतिका धेरै वर्ष तिनीहरूले व्यर्थमा जिएका र समय बर्बाद गरेका हुनाले तिनीहरूका हात रित्तो छन् अनि तिनीहरूले कुनै सत्यता पाएका छैनन्। अहिले परमेश्वरका वचनहरू अभ्यास र अनुभव गर्न प्रयास गर्नुको साटो केवल काम गर्न अनि प्रवचन दिनमा मात्र ध्यान दिने यस्ता धेरै झुटा अगुवा र सेवकहरू छन्। अनि के तिनीहरू सत्यता पछ्याउने मार्गमा छन् त? बिल्कुलै छैनन्।

परमेश्वरमा विश्वास गर्नेहरूका लागि सबैभन्दा महत्त्वपूर्ण वास्तविकता के हो? सत्यता अभ्यास गर्नु हो। सत्यता अभ्यास गर्नुको सबैभन्दा महत्त्वपूर्ण भाग के हो? के यसको सबैभन्दा महत्त्वपूर्ण भाग व्यक्तिले सुरूमा सिद्धान्तहरू बुझेको हुनैपर्ने होइन र? त्यसोभए सिद्धान्तहरू के-के हुन् त? ती सत्यताका व्यावहारिक पाटा हुन्, नतिजाको प्रत्याभूति गर्ने मानक हुन्। सिद्धान्तहरू यतिका सरल छन्। शाब्दिक अर्थमा हेर्दा, तँ परमेश्वरका वचनहरूका हरेक वाक्य सत्यता हुन् भनी सोच्छस् तर तँलाई सत्यता कसरी अभ्यास गर्ने भनी थाहा छैन; किनकी तँ सत्यताका सिद्धान्तहरू बुझ्दैनस्। तँ परमेश्वरका वचनहरू पूर्ण रूपमा सही छन्, ती सत्यता हुन् भन्ने सोच्छस् तर तँलाई सत्यताको व्यावहारिक पाटो के हो, वा यो कुन-कुन अवस्थाहरूप्रति लक्षित छ, यहाँ भएका सिद्धान्त के हुन्, अनि अभ्यास गर्ने मार्ग के हो भन्ने थाहा छैन—तँ यो बोध गर्न वा बुझ्न सक्दैनस्। यसले तँ सत्यता होइन धर्मसिद्धान्त मात्र बुझ्छस् भन्ने पुष्टि गर्छ। यदि तँलाई साँच्चै धर्मसिद्धान्त मात्र बुझ्छु भन्ने आभास भयो भने तैँले के गर्नुपर्छ? तैँले सत्यता खोज्नैपर्छ। सर्वप्रथम, सत्यताको व्यावहारिक पाटोसँग राम्रोसँग परिचित बन्, वास्तविकताका कुन-कुन पक्षहरू सबैभन्दा पृथक् देखिन्छन् अनि यो वास्तविकतामा प्रवेश गर्न कसरी अभ्यास गर्नुपर्छ भनी हेर्। यसरी खोजेर र जाँचबुझ गरेर तैँले मार्ग भेट्नेछस्। अनि जब तैँले सिद्धान्तहरू मजाले बुझ्छस् र यस वास्तविकता जिइरहेको हुन्छस्, तैँले सत्यता पाएको हुनेछस्, जुन सत्यता पछ्याएर हासिल हुने उपलब्धी हो। यदि तँ धेरै सत्यताका सिद्धान्तहरू बुझ्न अनि तीमध्ये केहीलाई अभ्यासमा लागु गर्न सक्छस् भने तँसँग सत्यता वास्तविकता हुन्छ अनि तैँले जीवन प्राप्त गरेको हुन्छस्। तैँले सत्यताको जुनसुकै पक्ष खोजे पनि, तैँले परमेश्वरका वचनहरूमा सत्यताको वास्तविकता कहाँ छ अनि उहाँका मागहरू के हुन् भन्ने बुझेपछि, तँले साँच्चै बुझेपछि, अनि मूल्य चुकाउन र त्यो अभ्यास गर्न सक्ने भएपछि, तैँले सत्यता पाएको हुन्छस्। तैँले यो सत्यता पाउने क्रममा, तेरो भ्रष्ट स्वभाव अलिअलि गर्दै हट्नेछ, अनि यो सत्यता तँभित्र बिस्तारै छिर्नेछ। यदि तँ सत्यताको वास्तविकतालाई अभ्यासमा लागु गर्न, अनि यस सत्यताको अभ्यासको सिद्धान्तअनुसार आफ्नो कर्तव्य र हरेक कार्य निर्वाह गर्न र आफूलाई प्रस्तुत गर्न सक्छस् भने के यसको अर्थ तँ बदलिएको छैनस् र? तँ कस्तो खालको व्यक्ति बनेको छस्? तँ सत्यता वास्तविकता भएको व्यक्ति बनेको छस्। के सत्यता वास्तविकता भएको व्यक्तिका कार्यहरू सिद्धान्तनिष्ठ हुन्छन्? के सिद्धान्तनिष्ठ कार्य गर्ने कुनै व्यक्तिले सत्यता पाएको छ? के सत्यता पाएको व्यक्ति सामान्य मानवत्व जिइरहेको हुन्छ? के सामान्य मानवत्व जिइरहेको व्यक्तिमा सत्यता र मानवता हुन्छ? सत्यता र मानवता भएका मानिसहरू परमेश्वरको इच्छाअनुरूप हुन्छन्, र परमेश्वरको इच्छाअनुरूप भएका मानिसहरूलाई उहाँ पाउन चाहनुहुन्छ। यो परमेश्वरमा विश्वास गर्नु र उहाँद्वारा लिइनुको अनुभव हो, र यो उहाँका वचनहरू खाने र पिउनेदेखि सुरू हुने सत्यता पाउने प्रक्रिया हो, साथसाथै मुक्ति पाउने प्रक्रिया पनि हो। यो सत्यता पछ्याउने, अनि परमेश्वरद्वारा सिद्ध पारिने मार्ग हो।

अंश ६८

सत्यता प्राप्त गर्न कठिन छैन, न त सत्यता वास्तविकतामा प्रवेश गर्न नै कठिन छ, तर यदि मानिसहरू सधैँ सत्यताप्रति दिक्‍क मान्छन् भने, के तिनीहरूले सत्यता प्राप्त गर्न सक्छन् त? सक्दैनन्। त्यसकारण, तँ सधैँ परमेश्‍वरको अघि आउनुपर्छ, सत्यताप्रति दिक्‍क मान्‍ने तेरा भित्री स्थितिहरूलाई जाँच्‍नुपर्छ, र सत्यताप्रति दिक्‍क मान्‍ने के-कस्ता लक्षणहरू तँमा छन्, र काम गर्ने के-कस्ता तरिकाहरू हुनुचाहिँ सत्यताप्रति दिक्‍क भएको अवस्था हो, र तँ के-कस्ता कुराहरूमा सत्यताप्रति दिक्‍क मान्‍ने मनोवृत्ति देखाउँछस् भन्‍ने कुराहरूलाई हेर्नुपर्छ—तैँले यी कुराहरूको बारेमा बारम्‍बार मनन गर्नुपर्छ।


परमेश्‍वरको सेवा गर्नेसम्बन्धी वचनहरू

अंश ७१

तिमीहरू सबैजना सत्यतातर्फ लागिपर्न चाहन्छौ। विगतमा, तिमीहरूले परमेश्वरका वचनमा रहेका सत्यताका विभिन्न पक्षको निचोड निकाल्दा केही परिश्रम गऱ्यौ। केही मानिसहरूले यसबाट थोरै लाभ प्राप्त गरे भने अन्यले नियम पालना मात्र गर्न रुचाए, अनि तिनीहरू बहकिए। फलस्वरूप, तिनीहरूले सत्यताको हरेक पक्षलाई पक्रेर तिनलाई पछ्याउनुपर्ने नियममा परिणत गरे। तिमीहरूले यसरी सत्यताको निचोड निकाल्दा, अरूलाई जीवन प्राप्त गर्न वा सत्यताभित्रबाटै आफ्नो स्वभाव परिवर्तन गर्न सहयोग गरिरहेका हुँदैनौ; बरु तिनीहरूलाई सत्यताअन्तर्गत रहेको कुनै ज्ञान वा धर्मसिद्धान्तमा पोख्त बनाइरहेका हुन्छौ। तिनीहरूले परमेश्वरको कामको उद्देश्य बुझेको जस्तो लाग्छ, जबकि वास्तवमा तिनीहरू केही धर्मसिद्धान्त र वचनहरूमा मात्र पोख्त भएका हुन्छन्; तिनीहरू सत्यताभित्र रहेको अर्थ बुझ्दैनन्। यो धर्मशास्त्र वा बाइबल अध्ययन गरेजस्तै हो; बाइबलीय ज्ञानको केही अंश र केही धर्मशास्त्रीय सिद्धान्तलाई सारांशित गरेपछि, मानिसले बाइबलीय ज्ञान र धर्मशास्त्रीय सिद्धान्तबारे बुझाइ मात्र प्राप्त गरेका हुन्छन्। तिनीहरू ती वचन र सिद्धान्त वाचन गर्नमा निकै सिपालु हुन्छन्, तर तिनीहरूसँग कुनै वास्तविक अनुभव हुँदैन। तिनीहरू आफ्नो भ्रष्ट स्वभावलाई बुझ्दैनन्, अनि परमेश्वरको काम त झनै बुझ्दैनन्। अन्तत: यी मानिसहरूले प्राप्त गरेको कुरा भनेको केही धर्मसिद्धान्त र ज्ञानका केस्रा मात्र हुन्; ती एकाध नियम मात्र हुन्। तिनीहरूले कुनै व्यावहारिक ज्ञान हासिल गरेका हुँदैनन्। यदि परमेश्वरले नयाँ काम गर्नुभयो भने, के यी मानिसहरू त्यसलाई स्विकार्न र त्यसमा समर्पित हुन सक्छन् त? के तँ त्यसलाई आफूले निचोड गरेका सत्यता अनुरूप बनाउन सक्छस् त? यदि तँ सक्छस् र तँसँग केही बुझाइ पनि छ भने, तैँले निचोड गरेका कुराहरू केही हदसम्म व्यावहारिक हुन्छन्। यदि तँ सक्दैनस् भने, तैँले निचोड गरेका कुराहरू केवल नियम हुन्छन् र तिनीहरूको कुनै मोल हुँदैन। त्यसोभए, यसरी सत्यतालाई निचोड गर्नु उचित हो त? के यसले मानिसलाई सत्यता बुझ्न मदत गर्न सक्छ त? यदि त्यसले कुनै प्रभाव पार्दैन भने, त्यसो गर्नुको कुनै अर्थ नै छैन। यो त केवल मानिसहरूलाई धर्मशास्त्र पढ्न लगाउनु हो। यसले तिनीहरूलाई परमेश्वरका वचन र सत्यता अनुभव गर्ने तुल्याउँदैन। त्यसकारण, परमेश्वरको घरले पुस्तकहरू सम्पादन गर्दा सिद्धान्तहरू पालन गर्नैपर्छ। तिनले मानिसलाई सत्यता सजिलै बुझ्ने, प्रवेशको मार्ग र हृदयमा ज्योति प्राप्त गर्ने तुल्याउन मद्दत गर्न सक्नुपर्छ। यसले सत्यता वास्तविकतामा प्रवेश गर्न सजिलो बनाउँछ। तँ ती धर्ममा रहेका मानिसहरूजस्तो हुन मिल्दैन, जो व्यवस्थित रूपमा बाइबलीय तथा धर्मशास्त्रीय ज्ञान अध्ययन गर्छन्। त्यसले मानिसहरूलाई केवल बाइबलीय ज्ञान, धार्मिक कर्मकाण्ड र नियमतर्फ डोर्‍याउनेछ, र तिनीहरूलाई एउटा बाकसभित्र सीमित गर्नेछ। सत्यता र परमेश्वरको इच्छा बुझ्नका लागि मानिसहरूलाई परमेश्वरसामु ल्याउन त्यो सक्षम छैन। एकपछि अर्को प्रश्न सोधेर अनि तिनको उत्तर दिएर, वा मुख्य बुँदाहरूको रूपरेखा तयार पारेर, अनि त्यसपछि केही हरफमै सत्यताको सारांश र निचोड निकालेर यी मामिला स्पष्ट हुनेछन् र तेरा दाजुभाइ-दिदीबहिनीहरूलाई बुझ्न सजिलो बन्नेछन् भन्ने तँलाई लाग्छ। तँलाई यो राम्रै तरिका हो भन्ने लाग्छ। तर, मानिसहरूले त्यो पढिसकेपछि पनि सत्यताभित्र रहेको अर्थ बुझ्नेछैनन्; तिनीहरूले त्यसलाई कहिल्यै पनि सत्यता अनुरूप बनाउनेछैनन्। तिनीहरू केही वचन र धर्मसिद्धान्तमा मात्र पोख्त भएका हुन्छन्। त्यसैले, यी कुरा गर्नुभन्दा नगर्नु नै बेस हुन्छ! यो भनेको मानिसलाई ज्ञान बुझ्ने र त्यसमा पोख्त हुनेतर्फ डोऱ्याउने तरिका हो। तँ मानिसलाई धर्मसिद्धान्त र धर्मतर्फ डोर्‍याउँदै छस्, र धार्मिक सिद्धान्तअन्तर्गत परमेश्वरमा विश्वास गर्न र उहाँलाई पछ्याउन लगाउँदै छस्। के यो पावलले मानिसहरूलाई परमेश्वरप्रतिको तिनीहरूको विश्वासको दौरान डोर्‍याएको मार्ग होइन? तिमीहरूलाई लाग्छ, आत्मिक धर्मसिद्धान्त बुझ्नु विशेषत: महत्त्वपूर्ण कुरा हो, तर परमेश्वरका वचन बुझ्नु खासै महत्त्वपूर्ण कुरो होइन। यो ठूलो गल्ती हो। धेरै मानिसहरू यस्ता छन्, जो आफूले परमेश्वरका कतिवटा वचन कण्ठ गर्न सक्छु, कति धर्मसिद्धान्तबारे बोल्न सक्छु, अनि कतिवटा आत्मिक सूत्रहरू पत्ता लगाउन सक्छु भन्ने कुरामा ध्यान दिन्छन्। यसैकारण तिमीहरू सधैँ सत्यताको हरेक पक्षको व्यवस्थित रूपमा निचोड निकाल्न चाहन्छौ, ताकि सबैले एकैनासले ठ्याक्कै एउटै कुरा बोलून्, एउटै धर्मसिद्धान्त जपून्, एउटै ज्ञान हासिल गरून् अनि एउटै नियम पालन गरून्। तिमीहरूको लक्ष्य यही हो। तिमीहरूले मानिसहरूलाई सत्यता अझ राम्ररी बुझाउनका लागि यसो गरेजस्तो देखिन्छ, तर तिमीहरूले मानिसहरूलाई परमेश्वरका वचनका धर्म-सैद्धान्तिक नियमतर्फ डोर्‍याउँदै छौ, अनि तिनीहरू केवल परमेश्वरका वचनको सत्यता वास्ताविकतादेखि झन्-झन् टाढिनेछन् भन्ने कुरा तिमीहरूलाई थाहा छैन। मानिसहरूलाई परमेश्वरका वचनहरू बुझ्न साँच्चै मद्दत गर्नका लागि तिमीहरूले परमेश्वरका वचनको अध्ययनलाई सत्यता र मानिसहरूको भ्रष्ट स्थितिसँग जोड्नुपर्छ। तिमीहरूले आफूभित्रै रहेका समस्याबारे आत्मचिन्तन गर्नुपर्छ र तिनलाई बुझ्नुपर्छ, अनि आफूले प्रदर्शन गर्ने भ्रष्ट स्वभावबारे आत्मचिन्तन गर्नुपर्छ। त्यसपछि तैँले परमेश्वरका वचनमा सत्यता खोजेर यिनलाई हल गर्नुपर्छ। मानिसहरूका वास्तविक समस्या समाधान गर्ने र तिनीहरूलाई सत्यता बुझाउने अनि वास्तविकतामा प्रवेश गराउने एकमात्र तरिका यही नै हो। यो परिणाम हासिल गरेर मात्र तिमीहरूले मानिसलाई साँच्चै परमेश्वरसामु ल्याइरहेका हुन्छौ। यदि तँ आत्मिक सिद्धान्त, धर्मसिद्धान्त र नियमबारे मात्र कुरा गर्छस्,; यदि तँ मानिसहरूसँग असल आचरण हुने कुरा सुनिश्चित गर्नमा मात्र केन्द्रित हुन्छस्; यदि तैँले हासिल गर्नसक्ने कुरा मानिसहरूलाई एउटै कुरा बोल्न र एउटै नियम पालना गर्न लगाउनु मात्र हो, तर तँ तिनीहरूलाई सत्यता बुझ्ने मार्गमा डोर्‍याउन सक्दैनस्, अनि तिनीहरूले पश्चात्ताप गर्न र तिनीहरू परिवर्तित हुन सकून् भनी आफूलाई अझ राम्ररी बुझ्ने तुल्याउन त झनै सक्दैनस् भने, तैँले केवल वचन र धर्मसिद्धान्त बुझेको छस्, र तँमा कुनै पनि पनि सत्यता वास्तविकता छैन। अन्त्यमा, तैँले परमेश्वरमा यसरी विश्वास गरेर सत्यता प्राप्त गर्न नसक्ने मात्र होइन, तैँले आफैलाई अवरोध गरेको र गुमाएको पनि हुनेछस्—तैँले केही पनि प्राप्त गर्न सक्नेछैनस्।

के तिमीहरूले परमेश्वरको बोल्ने तरिकामा कुनै शैली देखेका छौ? कतिपय मानिसहरूले यसलाई यसरी व्यक्त गर्छन्: परमेश्वरले दिनुहुने हरेक प्रवचनका विषयवस्तु बहुआयामिक हुन्छन्। हरेक अनुच्छेद र हरेक वाक्यको अर्थ फरक हुन्छ। मानिसलाई त्यो सम्झन सजिलो हुँदैन, न त तिनीहरूलाई बुझ्न नै सजिलो हुन्छ। मानिसहरूले हरेक अनुच्छेदको मूल भावलाई सारांशित गर्न चाहे पनि, गर्न सक्नेछैनन्। कमजोर क्षमता भएका मानिसहरूले परमेश्वरका वचन बुझ्न सक्दैनन्। तिनीहरूलाई जस्तोसुकै तरिकाले सङ्गति गरिए पनि, तिनीहरू त्यही पनि सत्यता बुझ्न सक्षम हुँदैनन्। परमेश्वरका वचन उपन्यास, गद्य वा साहित्यिक रचना होइनन्; ती त सत्यता र मानिसलाई जीवन आपूर्ति गर्ने भाषा हुन्। मानिसहरूले केवल सोचमग्न भएर यी वचनहरू बुझ्न सक्दैनन्, न त अलि बढी परिश्रम गरेर तीभित्रका शैलीलाई सारांशित गर्न नै सक्छन्। त्यसकारण, तँसँग सत्यताको जुनसुकै पक्षबारे अलिकति ज्ञान भए पनि, अनि तैँले सत्यताको जुनसुकै पक्षबारे स्पष्टताका साथ बोल्न सके पनि, तैँले धाक देखाउन मिल्दैन, किनभने तेरो बुझाइ आंशिक ज्ञान मात्र हो। तेरो बुझाइ सतही मात्रै हुन्छ, यो समुद्रमा पानीको एक थोपा मात्र हो र यो परमेश्वरका वास्तविक अभिप्रायहरूबाट एकदम टाढा हुन्छ। परमेश्वरको हरेक प्रवचनमा, सत्यताका विभिन्न पक्ष हुन्छन्। उदाहरणको लागि, कुनै प्रवचनले परमेश्वरको देहधारणका रहस्यबारे बताउँछ। यसमा देहधारणको महत्त्व, देहधारणले पूरा गर्नुभएको काम, अनि मानिसहरूले परमेश्वरमा कसरी विश्वास गर्नुपर्छ भन्ने कुरा पर्छन्। यसमा मानिसहरूले परमेश्वरलाई कसरी चिन्नुपर्छ र प्रेम गर्नुपर्छ भन्ने कुरा पनि समावेश हुन सक्छ। यसमा सत्यताका कैयौँ पक्षहरू सम्मिलित हुन्छन्। तैँले सोचेझैँ, यदि देहधारणका एकाध अर्थ मात्रै छन्, जसलाई केही वाक्यमा सारांशित गर्न सकिन्छ भने, किन मानिसले सधैँ परमेश्वरबारे धारणा र कल्पनाहरू पाल्छ त? देहधारणको कामले मानिसहरूमाथि कस्तो प्रभाव हासिले गर्ने लक्ष्य राखेको हुन्छ त? त्यसले मानिसलाई परमेश्वरका वचन सुन्न र उहाँमा फर्कन सक्षम बनाउने लक्ष्य राखेको हुन्छ। त्यसको लक्ष्य मानिससँग अन्तरक्रिया गर्नु, मानिसलाई प्रत्यक्ष रूपमा मुक्ति दिनु अनि परमेश्वरलाई जान्न सक्षम तुल्याउनु हो। परमेश्वरलाई चिनेपछि, मानिसहरूले प्राकृतिक रूपमै परमेश्वरको डर मान्ने हृदयको विकास गर्छन्, त्यसपछि तिनीहरूलाई परमेश्वरमा समर्पित हुन सजिलो हुन्छ। त्यसैले उहाँको वचन वा सत्यताको कुनै पनि पक्ष तैँले सोचेजस्तो सरल हुँदैन। यदि तँ परमेश्वरका वचन र दिव्य भाषालाई निकै सरल भए झैँ देख्छस्, अनि कुनै पनि समस्यालाई परमेश्वरका वचनको एउटा अनुच्छेदद्वारा नै समाधान गर्न सकिन्छ भन्ने विश्वास गर्छस् भने, तैँले सत्यतालाई पूर्ण रूपमा बुझ्न सक्दैनस्। तेरो बुझाइ सत्यतासँग मेल खाए पनि, त्यो अझै एकतर्फी नै हुन्छ। परमेश्वरबाट आउने हरेक प्रवचन विविध परिप्रेक्ष्यबाट बोलिएको हुन्छ। मानिसले परमेश्वरका वचनलाई सारांशित वा निचोड गर्न सक्दैन। तिनलाई निचोड गरेपछि, तिमीहरूलाई परमेश्वरका वचनको एउटा अनुच्छेदले एउटा समस्या मात्र सम्बोधन गर्छ भन्ने लाग्छ, जबकि, यथार्थमा, त्यो अनुच्छेदले कैयौँ समस्या समाधान गर्न सक्छ। तैँले तिनलाई समेट्न वा सीमित गर्न सक्दैनस्, किनभने सत्यताका सबै पक्षमा कैयौँ वास्तविकताहरू समावेश हुन्छन्। सत्यता जीवन हो, मानिसले यसको आनन्द उठाउन सक्छन्, अनि यो मानिसले अनेकौँ जीवनकाल वा सयौँ वर्ष जिए पनि पूर्ण रूपमा अनुभव गर्न नसक्ने कुरा हो भनेर किन भनिन्छ? यदि तैँले सत्यताको कुनै निश्चित पक्ष वा परमेश्वरका वचनको एउटा अनुच्छेदको निचोड निकाल्छस् भने, तैँले निचोड निकालेको अनुच्छेद एउटा सूत्र, नियम वाधर्मसिद्धान्त बन्छ—त्यसउपरान्त त्यो सत्यता रहेन। त्यो एक शब्द पनि हेरफेर नगरिएको परमेश्वरका मौलिक वचन नै भए पनि, तैँले यसरी तिनको निचोड निकाल्छस् र तिनलाई विन्यास गर्छस् भने भने, ती सत्यता नभई अव्यावहारिक वचन बन्नेछन्। त्यसो किन हुन्छ? किनभने तैँले मानिसहरूलाई बहकाउनेछस् र धर्मसिद्धान्ततर्फ डोर्‍याउनेछस्, अनि तिनीहरूलाई तेरै धर्मसिद्धान्तअनुसार सोच्न, कल्पना गर्न, मामिलाहरू हेर्न र परमेश्वरका वचनहरू पढ्न लगाउनेछस्। त्यसलाई बारम्बार पढेपछि, मानिसहरूले त्यसमा भएको एउटा धर्मसिद्धान्त मात्र बुझ्नेछन् र एउटा नियम मात्र देख्नेछन्, र त्यो पक्ष देख्न असक्षम हुनेछन् जुन सत्यता वास्तविकता हो। अन्त्यमा, तैँले मानिसहरूलाई धर्मसिद्धान्त बुझ्ने र नियम पालना गर्ने मार्गमा डोर्‍याउनेछस्। तिनीहरूलाई परमेश्वरका वचन कसरी अनुभव गर्ने भनी आउनेछैन। तिनीहरूले धर्मसिद्धान्त मात्र बुझ्नेछन् अनि धर्मसिद्धान्तबारे नै छलफल गर्नेछन्, तर सत्यता बुझ्नेछैनन् वा परमेश्वरलाई चिन्नेछैनन्। तिनीहरूका मुखबाट सुमधुर र सही धर्मसिद्धान्त निस्कनेछ, तैपनि तिनीहरूसँग रत्तिभर पनि वास्तविकता हुनेछैन र कुनै उपयुक्त मार्ग हुनेछैन। यस्तो अगुवाइले मानिसलाई ठूलो हानि पुर्‍याउँछ।

के तिमीहरूलाई मानिसले परमेश्वरलाई गर्ने सेवामा सबैभन्दा निषेधित कुरा के हो भन्ने थाहा छ? कतिपय अगुवा र सेवकहरू परमेश्वरलाई आफू वास्तवमा कति सक्षम छु भनी देखाउनका लागि सधैँ फरक हुन, अरूभन्दा उत्कृष्ट हुन, देखावटी गर्न अनि केही नयाँ चाल पहिल्याउन चाहन्छन्। तर, तिनीहरू सत्यता बुझ्न र परमेश्वरका वचनको वास्तविकतामा प्रवेश गर्नमा ध्यान दिँदैनन्। यो कार्य गर्ने सबैभन्दा मूर्खतापूर्ण तरिका हो। के यो ठ्याक्कै अहङ्कारी स्वभावको प्रकटीकरण होइन र? कतिपय मानिसहरू यसो पनि भन्छन्, “यदि मैले यसो गरेँ भने, यसले पक्कै पनि परमेश्वरलाई प्रसन्न तुल्याउनेछ; उहाँले यो मन पराउनुहुनेछ। यसपाली म परमेश्वरलाई देखाइदिनेछु। म उहाँलाई चकित पार्नेछु।” “चकित पार्नु” ले केही फरक पार्दैन। त्यसको परिणाम के हुन्छ? मानिसहरूले देख्नेछन् कि तिनीहरूले गर्ने काम अत्यन्तै बेतुक्का हुन्छन्। तिनीहरूले परमेश्वरको घरको कामलाई हितकर नभई, पैसाको बरबादी हुन्—तिनीहरूले परमेश्वरको भेटीलाई नोक्सान गर्छन्। परमेश्वरको भेटीलाई तैँले आफूखुसी प्रयोग गर्न मिल्दैन, परमेश्वरको भेटी मास्नु पाप हो। यी मानिसहरूले परमेश्वरको स्वभावलाई चिढ्याउन पुग्छन्, पवित्र आत्माले तिनीहरूमा काम गर्न छोड्नुहुन्छ, अनि तिनीहरू निकालिन्छन्। त्यसैले, कहिले पनि आवेगमा आएर आफूलाई जे मन लाग्यो त्यही नगर्। तैँले नतिजाबारे कसरी सोच्न नसकेको? जब तैँले परमेश्‍वरको स्वभावलाई चिढ्याउँछस् र उहाँका प्रशासनिक आदेशहरूलाई उल्‍लङ्घन गर्छस्, र त्यसपछि तँ निकालिन्छस् भने, तैँले भन्‍नुपर्ने केही पनि बाँकी हुनेछैन। तेरो अभिप्राय जे-जस्तो भए पनि, र तैँले यसलाई जानी-जानी गरेको भए पनि वा नभए पनि, यदि तैँले परमेश्‍वरको स्वभाव वा उहाँको इच्‍छालाई बुझ्दैनस् भने, तैँले सहजै उहाँको रिस उठाउनेछस् र उहाँका प्रशासनिक आदेशहरूलाई उल्‍लङ्घन गर्न पुग्‍नेछस्; हरेक व्यक्ति यही कुराबाट सचेत भई टाढा बस्‍नुपर्छ। तैँले परमेश्‍वरको प्रशासनिक आदेशहरूलाई उल्‍लङ्घन गरेपछि वा उहाँको स्वभावलाई चिढ्याएपछि, यदि त्यो अत्यन्तै गम्भीर छ भने, तैँले जानी-जानी कि अनजानमा त्यसो गरिस् भन्ने कुरालाई उहाँले ध्यान दिनुहुनेछैन। यो तैँले स्पष्ट रूपमा देख्‍नुपर्ने कुरा हो। यदि तैँले यो कुरालाई बुझ्दैनस् भने, तैँले समस्याहरू सामना गर्ने सम्‍भावना हुन्छ। परमेश्‍वरको सेवा गर्ने क्रममा, मानिसहरूले ठूला-ठूला प्रगति गर्न, ठूला-ठूला काम गर्न, महान् शब्‍दहरू बोल्‍न, महान् कार्य गर्न, ठूला-ठूला सभा आयोजना गर्न, र महान् अगुवा बन्‍न चाहन्छन्। यदि तँसँग सधैँ यस्ता ठूला महत्वाकांक्षाहरू हुन्छन् भने, तैँले परमेश्‍वरका प्रशासनिक आदेशहरूलाई उल्‍लङ्घन गर्नेछस्; यसो गर्ने मानिसहरू चाँडै नै मर्नेछन्। यदि परमेश्‍वरप्रतिको सेवामा तँ सधैँ राम्रो व्यवहार गर्ने, समर्पित, र विवेकी छैनस् भने, ढिलो-चाँडो तैँले उहाँको स्वभावलाई उल्‍लङ्घन गर्नेछस्। यदि तैँले परमेश्वरको स्वभावलाई चिढ्याउँछस्, उहाँका प्रशासनिक आदेशहरूलाई उल्लङ्घन गर्छस्, अनि फलस्वरूप परमेश्वर विरुद्ध पाप गर्छस् भने, उहाँले तैँले किन त्यसो गरिस् भनेर विचार गर्नुहुनेछैन, न त तेरा अभिप्रायलाई नै विचार गर्नुहुनेछ। त्यसोभए, के तिमीहरूलाई परमेश्वर तर्कसङ्गत हुनुहुन्न जस्तो लाग्छ? के उहाँले मानिसलाई वास्ता गरिरहनुभएको छैन? (त्यसो होइन।) किन होइन? किनभने तँ अन्धो वा बहिरो छैनस्, न त तँ मूर्ख नै छस्। परमेश्वरका प्रशासनिक आदेशहरू स्पष्ट र खुलस्त छन्। तैँले तिनलाई देख्न र सुन्न सक्छस्। तैपनि यदि तैँले तिनलाई उल्लङ्घन गर्छस् भने, तँसँग त्यसो गर्नुको के नै कारण हुन सक्छ र? तैँले कुनै पनि अभिप्राय नपालेको भए पनि, यदि परमेश्वरलाई चिढ्याउँछस् भने, समय आएपछि विनाश अनि दण्ड सामना गर्नेछस्। तेरो परिस्थिति कस्तो थियो भन्ने कुराले कुनै फरक पार्नेछ र? शैतानी प्रकृति भएका मानिसले प्राकृतिक रूपमै परमेश्वरको स्वभावलाई चिढ्याउन सक्छन्। कसैलाई पनि छुरा देखाएर परमेश्वरका प्रशासनिक आदेशहरू उल्लङ्घन गर्न वा उहाँको स्वभावलाई चिढ्याउन बाध्य पारिँदैन; यस्तो हुँदै हुँदैन। बरु, यो त मानिसको प्रकृतिले निर्धारण गर्ने कुरा हो। “परमेश्वरको स्वभाव भनेको नचिढिनु हो।” यस कथनभित्र एउटा अर्थ रहेको छ। तर, परमेश्वरले मानिसहरूलाई तिनीहरूको स्थिति र पृष्ठभूमिको आधारमा दण्ड दिनुहुन्छ। उहाँ परमेश्वर हुनुहुन्छ भन्ने थाहा नपाई उहाँलाई चिढ्याउनु एक प्रकारको स्थिति हो भने उहाँ परमेश्वर हुनुहुन्छ भन्ने स्पष्टत: थाहा पाए तापनि उहाँलाई चिढ्याउनु अर्कै प्रकारको स्थिति हो। कतिपय मानिसहरूलाई उहाँ परमेश्वर नै हुनुहुन्छ भनेर स्पष्ट रूपमा थाहा भए तापनि तिनीहरू उहाँलाई चिढ्याउन सक्छन्, र तिनीहरू दण्डित हुनेछन्। परमेश्वरले आफ्नो कामको हरेक चरणमा आफ्ना केही स्वभाव व्यक्त गर्नुहुन्छ। के मानिसले तीमध्ये केही बुझेको छैन र? के मानिसहरू परमेश्वरले व्यक्त गर्नुभएका अनेकौँ सत्यतामार्फत उहाँले आफ्ना कुन-कुन स्वभाव प्रकट गर्नुभएको छ, साथै मानिसका कुन-कुन कार्य र बोलीले उहाँलाई चिढ्याउने सम्भावना हुन्छ भन्नेबारे थोरबहुत जानकार छैनन् र? जहाँसम्म परमेश्वरका प्रशासनिक आदेशहरूद्वारा स्थापित मामिलाहरू कुरा आउँछ—मानिसले के गर्नुपर्छ र के गर्नु हुँदैन—के मानिसलाई यीबारे पनि थाहा छैन र? मानिसहरूले सत्यता र सिद्धान्तसँग सम्बन्धित केही मामिला पूर्ण रूपमा बुझ्न सक्दैनन्, किनभने तिनीहरूले ती अनुभव गरेका हुँदैनन्; तिनीहरू ती बुझ्न सक्षम हुँदैनन्। तर, प्रशासनिक आदेशहरूसँग सम्बन्धित मामिलाहरू पूर्वनिर्धारित दायराभित्र पर्छन्। ती नियम हुन्। ती मानिसले सजिलै बुझ्न र प्राप्त गर्न सक्ने कुरा हुन्। तिनलाई अध्ययन वा व्याख्या गर्नुपर्ने कुनै आवश्यकता छैन। मानिसहरूले तिनको अर्थ जसरी बुझ्छन्, त्यसै अनुरूप काम गर्नु पर्याप्त हुन्छ। यदि तँ लापरवाह छस्, तँसँग परमेश्वरको डर मान्ने हृदय छैन, अनि तँ जानाजानी प्रशासनिक आदेशहरू उल्लङ्घन गर्छस् भने, तँ दण्डित हुन लायक छस्!

अंश ७२

अगुवाको रूपमा काम गर्नेहरूले काममा अति धेरै ध्यान दिनु वा सधैँ आफ्नो हैसियतमा मात्र केन्द्रित हुनु हुदैन, न त तिनीहरूले आफ्नो लागि उच्च मानकहरू तय गर्नु नै हुन्छ, र तिनीहरूले “म अगुवा हुँ, मसँग यो पद र हैसियत छ, अनि मसँग यो गुण र दक्षता पनि छ। मैले तँलाई अगुवाइ गर्न सक्ने भएकोले म तँलाई भरणपोषण गर्न पनि सक्छु” भनेर सबैले थाहा पाऊन् भन्दै हरेक व्यक्तिका समस्याहरू समाधान गर्न हरतरहको उपायहरू सोच्‍नु पनि हुँदैन। तिनीहरूले यस्ता वचनहरू बोल्न सक्नु भनेको समस्याजनक कुरा हो। कुन अर्थमा यो समस्याजनक कुरा हो? यदि तेरो उत्प्रेरणा गलत छ र तँसँग आफ्ना मामिलाहरू सम्हाल्ने कुनै सिद्धान्तहरू छैनन् भने तैँले गर्ने हरेक कामहरू गलत हुनेछन् र तिनले विचलन ल्याउनेछन्। यदि तँ गलत रूपले उत्प्रेरित छस् भने, तैँले गर्ने हरेक कामहरू गलत नै हुनेछन्। सत्यता खोजी गर्न, सत्यता बुझ्न, दर्शनहरूसम्बन्धी सत्यताको सार बुझ्‍न र सिद्धान्तहरूको यो पक्षमा पोख्त हुनमा केन्द्रित हू—त्यो सही हुन्छ। तँलाई केही आइपर्दा वा तैँले समस्याहरू सम्हालिरहँदा, जबसम्म तँ यी दायराहरूभन्दा बाहिर जाँदैनस्, तबसम्म तैँले अरूलाई मद्दत गर्न र तिनीहरूका कठिनाइहरू समाधान गर्न सक्नेछस् र तँ योग्य अगुवा हुनेछस्। तर यदि तैँले केही धर्मसिद्धान्तहरू मात्र बुझ्छस् र यदि तँ आफूलाई ती कुराहरूले मात्र सुसज्जित पार्छस्, अझ बढी प्रवचनहरू मात्र सुन्छस् र अगुवाइ गर्न केही थप अक्षर तथा शब्दहरूमा पोख्त मात्र बन्छस् भने र यदि तैँले कसैको समस्या समाधान गर्न खोज्दा केही धर्मसिद्धान्त, र केही अक्षर तथा शब्दहरू मात्र बताउँछस् र फलस्वरूप तिनीहरूको कुनै पनि समस्या समाधान गर्दैनस् भने, तँमा अगुवा हुने कुनै वास्तविकता छैन् र तँ एउटा खोक्रो खोल मात्र होस्। यो कस्तो अगुवा हो? (झूटो अगुवा।) यो झूटो अगुवा हो। तँ वास्तविक काम गर्न असक्षम छस्। कसैले झूटो अगुवाको खुलासा र रिपोर्ट नगरे पनि, मण्डलीमा परमेश्‍वरका चुनिएका मानिसहरूको जीवन प्रगति हुनेछैन, समस्याहरू बढ्दै जानेछन्, अनि झूटो अगुवाले दोष वहन गर्दै पद त्याग गर्न बाध्य हुनुपर्नेछ। यदि तँ झुटो अगुवा होस् भने, तेरो पद जतिसुकै उच्च भए तापनि, तँ झूटो अगुवा नै होस्। अब, तैँले वास्तविक काम गर्न सक्नु वा नसक्‍नु, र तँ झूटो अगुवा हुनु वा नहुनु—यी सबैभन्दा महत्त्वपूर्ण कुराहरू होइनन्। त्यसो भए, सबैभन्दा महत्त्वपूर्ण कुरा के हो त? तैँले अब चाँचाँडो सत्यता खोजी गर्न र जीवन प्रवेश गर्ने कुरामा ध्यान केन्द्रित गर्नुपर्छ। जब तैँले जीवन प्रवेश गरेको, आफ्नो स्वभाव परिवर्तन गरेको, र परमेश्‍वरको इच्छा बुझेको हुन्छस्, र जब तँ आफ्नै गलत स्थितिहरू समाधान गर्न सक्षम हुन्छस्, तँलाई अरू मानिसहरूका समस्याहरू समाधान गर्न सजिलो हुनेछ। जब तैँले सत्यता बुझ्छस् र सत्यता वास्तविकतामा प्रवेश गर्छस्, के तब पनि तँलाई अरूका समस्याहरू समाधान गर्न सक्दिनँ कि भन्ने डर लाग्नेछ? तैँले राम्रोसँग अगुवाइ गर्न सक्छु कि सक्दिनँ भनेर चिन्ता लिनुपर्दैन। यदि तँसँग सत्यता वास्तविकता छ भने, तँ स्वतः आफ्नो कर्तव्य राम्रोसँग पुरा गर्न र वास्तविक समस्याहरू समाधान गर्न सक्षम हुनेछस्। तैँले यो कुरा पूर्ण रूपले बुझ्नुपर्छ। यदि तँ यो कुरा पूर्ण रूपले बुझ्दैनस्, र सधैं एक अगुवाको रूपमा आफ्नो हैसियत रक्षा गर्न, र परमेश्‍वरका चुनिएका मानिसहरूको हृदयमा आफ्नो राम्रो छवि स्थापित गर्न चाहन्छस् भने, तेरो अभिप्राय गलत छ, र तँ स्वतः कलङ्कित र असफल हुनेछस्। यदि तँ सत्यतालाई प्रेम गर्ने र आफ्नै जीवन प्रवेशमा केन्द्रित हुने व्यक्ति होस्, र तैँले आफ्नो मानवीय महत्वाकाङ्क्षा, चाहना र गलत खोजीहरू त्याग्छस्, र तँ यी कुराहरूबाट बाधित हुदैनस् भने, तँ सत्यता पछ्याउन सक्षम हुनेछस्, र तैँले समयक्रममा स्वतः सत्यताको हरेक पक्ष बुझ्नेछस्। यस तरिकाले, तँ अरूलाई अत्यन्तै सहज रूपमा मद्दत गर्ने अवस्थामा पुग्‍नेछस् र तँलाई त्यसो गर्न कुनै कठिनाइ हुनेछैन। त्यसकारण, तैँले आफ्नो हैसियत रक्षा गर्नु हुँदैन। यो एउटा खोक्रो खोल हो। यो बेकार छ। यसले तँलाई कुनै लाभ दिनेछैन, र यसले तँलाई सत्यता बुझ्न पनि मद्दत गर्नेछैन। त्यसैगरी, यसले तँलाई धेरै गल्तीहरू गर्न उक्साउन सक्छ, र यसले तँलाई बहकाउन पनि सक्छ। भ्रष्ट मानवजातिको लागि हैसियत एउटा पासो हो। तर यस बाधालाई कसैले पनि पन्छाउन सक्दैन, सबैले यो पार गर्नैपर्छ, र यो कुरा तैँले यसलाई कसरी लिन्छस् त्यसमा भर पर्छ। यदि तैँले मानवीय विधिहरू प्रयोग गरेर यसलाई सम्हाल्न खोजिस् भने, तैँले आफूलाई संयम राख्न वा त्याग गर्न सक्नेछैनस्। यसलाई सत्यता प्रयोग गरेर मात्र समाधान गर्न सकिन्छ। सत्यताले यो कठिनाइ समाधान गर्न सक्छ। यदि तँ सत्यता खोज्न सक्छस् भने, तैँले यस मामिलालाई जरैदेखि सम्बोधन गर्न सक्छस्। यदि तैँले यो कठिनाइ समाधान गर्न सत्यता प्रयोग गर्न सक्दैनस् भने, यदि तैँले केवल आफूलाई नियन्त्रित गरिरहेको र कामकुराहरूविरुद्ध विद्रोह गरिरहेको छस् भने—यदि तैँले आफ्नो सोच, शैली, विचारजस्ता कुराहरूविरुद्ध मात्र विद्रोह गरिरहेको छस्, र तँ सधैं यसरी नै विद्रोह गर्छस् भने—यो कस्तो विधि हो? यो त नकारात्मक र निष्क्रिय शैली हो। तैँले यसलाई समाधान गर्न सकारात्मक विधिहरू प्रयोग गर्नुपर्छ, अर्थात्, तैँले यसलाई सत्यताद्वारा समाधान गर्नुपर्छ, र यस मामिलालाई पूर्ण रूपमा बुझ्नुपर्छ। सर्वप्रथम ख्रीष्टविरोधी र झूटा अगुवाहरूले प्रतिष्ठा, लाभ र हैसियत खोज्न तथा आफ्नो आडम्बर र घमण्ड रक्षा गर्न प्रयोग गर्ने विभिन्न शैलीहरू हेर्। ती कुराहरू स्पष्टसित देखेपछि तँलाई यस्तो अनुभूति हुनेछ, “ओहो, कति लाजमर्दो, साँच्चिकै कस्तो लाजमर्दो! के मैले पनि तिनै शैली प्रयोग गर्दै छु?” त्यसपछि, तैँले आफूमाथि चिन्तन गर्न थाल्नेछस् र चाँडै तैँले यस्तो महसुस गर्नेछस्, “ओहो, मैले पनि धेरैजसो तिनै शैलीहरू प्रयोग गर्ने रहेछु, म ती ख्रीष्टविरोधी र झूटा अगुवाहरूभन्दा त्यति फरक छैन।” तँलाई हृदयमा केही पछुतो हुनेछ, र तैँले यसो भन्नेछस्, “म मेरो हैसियत जोगाइराख्न र यो लज्जापन प्रकट गरिरहन सक्दिनँ,” अनि तैँले पाठ सिक्ने सङ्कल्प गर्नेछस्। अरूले तँलाई सम्‍मान गर्छन् गर्दैनन्, तैँले अरू मानिसहरूका कति समस्याहरू हल गर्न सक्छस्, कसैले तँलाई सुन्छन् सुन्दैनन्, वा कति मानिसहरूको हृदयमा तेरो लागि ठाउँ छ भन्नेतिर ध्यान दिन छोड्। यदि तेरो हृदयमा यस्ता कुराहरू सधैँ रहन्छन् भने, तँ विचलित र प्रभावित हुनेछस्, र तँसँग सत्यता पछ्याउने समय कम हुनेछ। तैँले प्रतिष्ठा, लाभ र हैसियत प्राप्त गर्ने महत्त्वाकाङ्क्षा तथा चाहनाहरू पछ्याउनमा आफ्नो सीमित ऊर्जा र अमूल्य समय खर्चेको छस्। फलस्वरूप, तैँले सत्यता र जीवन प्राप्त गरेको छैनस्। तैँले हैसियत प्राप्त गरेको भए पनि र तेरा महत्त्वाकाङ्क्षा र चाहनाहरू पूरा भएका भए पनि, तैँले जीवन प्रवेश गरेको हुदैनस्, बरु पवित्र आत्माको काम गुमाएको हुन्छस्। अनि यसको अन्तिम परिणाम के हुनेछ? तँलाई निष्कासित र दण्डित गरिनेछ। यस्तो किन हुन्छ? तैँले गलत मार्ग रोज्छस्। अनि, यदि तँ पावलको स्तरमा पुगेको छस् भने, तँलाई अन्त्यमा दण्डित गरिनेछ। तर यदि तँ पावलको स्तरमा पुगेको छैनस्, र तँ आफ्नो सही मार्गमा समयमै फर्कन्छस् भने, तेरो निम्ति छुटकाराको मौका र मुक्तिको आशा अझै रहन्छ।

परमेश्‍वरका विश्‍वासीहरूका जस्तोसुकै समस्याहरू भए पनि, चाहे ती हैसियत, प्रतिष्ठा, लाभ र सम्पतिको खोजी हुन्, वा चाहे व्यक्तिगत महत्त्वाकाङ्क्षा तथा चाहनाहरूको पुर्ति हुन्, ती जेसुकै नै भए पनि, ती समस्याहरू सत्यताको खोजीमार्फत नै गर्नुपर्छ। कुनै समस्याले पनि सत्यतालाई छलेर अघि जान सक्दैन। कुनै पनि कुरा सत्यताबाट अलग हुँदैन। परमेश्‍वरमाथिको विश्‍वासमा सत्यताबाट टाढिनेबित्तिकै व्यक्तिको विश्‍वास खोक्रो हुन्छ। अरू कुराको पछि लागेर कुनै फाइदा छैन। कतिपय मानिसहरू प्रभावशाली र गौरवशाली कर्तव्यहरू निर्वाह गर्दै अरूलाई आफ्नो आदर र ईर्ष्या गर्ने तुल्याउँन पाउँदा नै सन्तुष्ट हुन्छन्। के यो उपयोगी छ? यो तेरो अन्तिम उदेश्य होइन, न त यो तेरो अन्तिम इनाम नै हो, र यो निश्‍चय नै तेरो गन्तव्य होइन। तसर्थ, तैँले जेसुकै कर्तव्य निभाए पनि, त्यो अस्थायी मात्र हो, त्यो शाश्‍वत होइन। यो तँलाई परमेश्‍वरले प्रदान गर्नुभएको कुनै प्रशंसा होइन, न त यो उहाँले तँलाई दिनुभएको इनाम नै हो। अन्त्यमा, मानिसहरूले मुक्ति प्राप्त गर्न सक्छन कि सक्दैनन् भन्‍ने कुरा तिनीहरूले पूरा गर्ने कर्तव्यमा होइन, बरु तिनीहरूले सत्यता बुझ्न र प्राप्त गर्न सक्छन् कि सक्दैनन् र तिनीहरू अन्त्यमा परमेश्‍वरमा पूर्ण रूपमा समर्पित हुन, आफैलाई उहाँका योजनाबद्ध कार्यहरूको कृपामा छोड्न, भविष्य र नियतिको बारेमा केही नसोच्न र सृष्टि गरिएको योग्य प्राणी बन्‍न सक्छन् कि सक्दैनन् भन्‍ने कुरामा निर्भर रहन्छ। परमेश्‍वर धर्मी र पवित्र हुनुहुन्छ र उहाँले सबै मानवजातिलाई मापन गर्न प्रयोग गर्नुहुने मानकहरू यिनै हुन्। यी मानकहरू अपरिवर्तनीय छन् र तैँले यो सम्झनैपर्छ। यी मानकहरूलाई दिमागमा खोपेर राख्, र कुनै अवास्तविक कुरालाई पछ्याउन अर्को बाटो पत्ता लगाउनेबारेमा जुनसुकै बेलामा नसोच्। मुक्ति प्राप्त गर्न चाहने सबैलाई परमेश्‍वरले दिनुभएका सर्त र मापदण्डहरू कहिले पनि परिवर्तन हुँदैनन्। तिमीहरू जोसुकै भए तापनि ती उस्तै रहन्छन्। तैँले परमेश्‍वरले दिनुभएका सर्त र मापदण्डहरूअनुसार परमेश्‍वरमा विश्‍वास गरेर मात्रै मुक्ति हासिल गर्न सक्छस्। यदि तैँले अस्पष्ट कुराहरूको खोजी गर्ने अर्को मार्ग भेट्टाइस्, र तैँले संयोगले सफलता पाउने कल्‍पना गर्छस् भने, तँ परमेश्‍वरलाई विरोध गर्ने र धोका दिने व्यक्ति होस्, र परमेश्‍वरले तँलाई अवश्य नै श्राप र दण्ड दिनुहुनेछ।

अंश ७६

मण्डलीमा, कस्तो व्यक्ति सबैभन्दा अहङ्कारी हुन्छ? उसको अहङ्कार कसरी आफै प्रकट हुन्छ? कस्तो मामलामा उसको अहङ्कार सबैभन्दा बढी खुलासा हुन्छ? के तिमीहरूलाई यसको समझ छ? मण्डलीभित्रका सबैभन्दा अहङ्कारी मानिसहरू वास्तवमा दुष्टजन र ख्रीष्टविरोधीहरू हुन्। तिनीहरूको अहङ्कार सामान्य मानिसहरूको भन्दा धेरै हुन्छ, यहाँसम्म कि तिनीहरू समझहीन हुने विन्दुसम्म पुग्छन्। कुन-कुन मामलाहरूमा यो देख्न सबैभन्दा सजिलो हुन्छ? तिनीहरूलाई काटछाँट र निराकरण गरिंदा तिनीहरूको अहङ्कारी स्वभाव सबैभन्दा स्पष्ट रूपमा खुलासा हुन्छ। यी ख्रीष्टविरोधीहरूका दुष्कर्महरूको परिमाण जतिसुकै भए पनि, यदि कसैले तिनीहरूलाई निराकरण गर्छ भने, तिनीहरूले रिसाएर यसो भन्नेछन्: “मलाई आलोचना र गाली गर्ने तँ को होस्? तँ कति जनालाई अगुवाइ गर्न सक्छस्? के तँ प्रवचन दिन सक्छस्? के तँ सत्यता सङ्गति गर्न सक्छस्? तैँले मेरो भूमिका निभाउनुपरेको भए, तँ मजत्तिको नि राम्रो हुन्थिनस्!” यो कुरा तिमीहरूलाई कस्तो लाग्छ? के तिनीहरूसँग सत्यता स्विकार्ने अलिकति पनि मनोवृत्ति छ त? यदि तिमीहरूले निराकरण र काटछाँटलाई यसरी लिन्छौ भने, त्यसले समस्या निम्त्याउँछ। यसले तिमीहरूसँग कुनै सत्यता वास्तविकता छैन, र तेरो जीवन स्वभाव परिवर्तित भएकै छैन भन्‍ने प्रमाणित गर्छ। के यति गहन रूपमा भ्रष्ट भएको बूढोखाडो अगुवा वा सेवक हुन सक्छ? के उसले परमेश्‍वरलाई सेवा गर्ने कर्तव्य निभाउन सक्छ? पक्कै सक्दैन, किनकि यस्ता मानिसहरू अगुवा वा सेवक बन्न योग्यसमेत हुँदैनन्। अगुवा वा सेवक हुन, कम्तीमा पनि व्यक्तिमा अलिकति वास्तविक अनुभव हुनैपर्छ, उसले केही सत्यताहरू बुझ्नैपर्छ, उसमा केही सत्यताहरू र सबैभन्दा आधारभूत स्तरको आज्ञाकारिता हुनैपर्छ, भन्नुको अर्थ, कम्तीमा पनि व्यक्तिमा काटछाँट र निराकरण स्विकार्न सक्‍ने सक्षमता हुनैपर्छ—यस्तो व्यक्ति मात्र अगुवा वा सेवक हुन योग्य हुन्छ। यदि व्यक्तिसँग कुनै पनि सत्यता वास्तविकता छैन, र उसलाई काटछाँट र निराकरण गर्दा, ऊ अझै पनि बहस र प्रतिरोध गर्छ, अनि उसले सत्यता पटक्कै स्विकार्दैन भने, र यदि यस्तो व्यक्तिले परमेश्‍वरको सेवा गर्छ भने, तिमीहरूलाई परिणाम के हुन्छ जस्तो लाग्छ? यसमा शङ्कै छैन, उसले परमेश्‍वरको प्रतिरोध गर्नेछ; उसले जस्तोसुकै काम गरिरहेको भए पनि, उसले सत्यता अभ्याससमेत गर्नेछैन, सिद्धान्तहरूअनुसार कामकुरा सम्हाल्नु त परै जाओस्। त्यसैले सत्यता वास्तविकता नभएका मानिसहरूले अगुवा वा सेवकको भूमिका निभाए भने, तिनीहरूले निश्‍चय नै ख्रीष्टविरोधी मार्ग हिँड्नेछन् र परमेश्‍वरको प्रतिरोध गर्नेछन्। किन कैयौँ अगुवा र सेवकहरू अलिकति कर्तव्य निभाउनेबित्तिकै खुलासा हुन्छन्? किनभने तिनीहरू सत्यता पछ्याउँदैनन्, बरु इज्जत, नाफा र हैसियत खोज्छन्, र परिणामस्वरूप, तिनीहरू स्वतः ख्रीष्टविरोधीहरूको मार्गमा लाग्छन्। तिमीहरू सबैजनाको कुरा गर्नुपर्दा, यदि तिमीहरूलाई एउटा मण्डलीको जिम्मा दिइयो, र ६ महिनासम्म कसैले तिमीहरूलाई सोधखोज गरेन भने, तिमीहरू अन्त्यमा गलत मार्ग हिँड्नेछौ र मनपरी गर्नेछौ। यदि तिमीहरूलाई एक वर्षको लागि आफ्नै खुसीमा छाडियो भने, तिमीहरूले अरूलाई बहकाउनेछौ, अनि तिनीहरू सबैजना धर्मसिद्धान्तका शब्द र वाक्यांश बोल्न र कोभन्दा को राम्रो छ भनेर तुलना गर्नमै केन्द्रित हुनेछन्। यदि तिमीहरूलाई दुई वर्ष आफ्नै खुसीमा छाडियो भने, तिमीहरूले मानिसहरूलाई आफूअघि डोर्‍याइल्याउनेछौ, अनि मानिसहरूले परमेश्‍वरको होइन, तिमीहरूको आज्ञापालन गर्नेछन्, र यसरी मण्डली पतित भएर धर्ममा लाग्‍नेछ। यसको कारण के हो? के तिमीहरूले कहिल्यै यो प्रश्‍नबारे सोचेका छौ? व्यक्तिले मण्डलीलाई यसरी अगुवाई गर्दा ऊ कुन मार्ग हिँडिरहेको हुन्छ? ख्रीष्टविरोधी मार्ग। के तिमीहरू यस्तो हुनेछौ? अहिले बुझेका थोरै सत्यताहरूद्वारा तिमीहरूले मानिसहरूलाई कहिलेसम्म आपूर्ति दिन सक्छौ? के तिमीहरूले मानिसहरूलाई परमेश्‍वरमाथिको विश्‍वासको सही मार्गमा अगुवाइ गर्न सक्छौ? यदि परमेश्‍वरका चुनिएकाहरूले धेरै प्रश्‍न सोधे भने, के तिमीहरूले परमेश्‍वरका वचनहरूअनुरूप सत्यता सङ्गति गरेर उत्तर दिन सक्छौ? यदि तँ सत्यता बुझ्दैनस् र धर्मसिद्धान्तका केही शब्द र वाक्यांश मात्र प्रचार गर्छस् भने, तँलाई एक-दुईपटक सुनिसकेपछि मानिसहरूलाई पर्याप्त भइसकेको हुनेछ, र तैँले धर्मसिद्धान्तका शब्द र वाक्यांश प्रचार गर्न जारी राख्दा, तिनीहरू दिक्क हुनेछन्, र भित्री कुरा खुट्टयाउन सक्नेछन्—यो अवस्थामा, तिनीहरूलाई किन प्रचार गरिरहने? यदि तँ समझ भएको व्यक्ति होस् भने, तैँले अरूलाई घर्मसिद्धान्तका वाक्यांश प्रचार गर्न छोड्नुपर्छ, माथि उभिएर अरूलाई भाषण दिन छोड्नुपर्छ, अरूहरू जहाँ उभिएका छन्, त्यहीँ उभिनुपर्छ र तिनीहरूसँगै परमेश्‍वरका वचन खाने, पिउने र अनुभव गर्ने गर्नुपर्छ। यी सबै समझ भएका मानिसहरूका प्रकटीकरणहरू हुन्। अति अहङ्कारी र आत्मधर्मी मानिसहरूले सजिलै आफ्नो समझ गुमाउँछन्, र अरूलाई धर्मसिद्धान्तका शब्द र वाक्यांश प्रचार गर्नमा जोड दिन्छन्, वा अझ गहन आत्मिक सिद्धान्तहरू खोजेर-सिकेर रवाफ देखाउँछन् र यसरी अरूलाई छल्न खोज्ने मान्छे बन्छन्। यसरी व्यवहार गर्नु परमेश्‍वरको प्रतिरोध गर्नु हो। यसरी प्रचार गरिरहिस् भने परिणामहरू के हुनेछन् भनेर के तँ स्पष्ट छस्? तैँले मानिसहरूलाई कहाँ डोऱ्याउनेछस् भनेर के तँ स्पष्ट छस्? जब तँ ख्रीष्टविरोधी मार्गमा हिँड्छस्, र मानिसहरूलाई डोर्‍याउँदै तेरो अघि ल्याउँछस् र तिनीहरूलाई तेरो आराधना र आज्ञापालन गर्ने तुल्याउँछस्, तब यो कस्तो खालको समस्या हुन्छ? के तँ परमेश्‍वरका चुनिएकाहरू खोस्‍न उहाँसँग प्रतिस्पर्धा गरिरहेको छैनस् र? यो भनेको सुरुमा परमेश्‍वरमा विश्‍वास गर्न चाहेका, उहाँमा फर्किन चाहेका, र उहाँलाई प्राप्त गर्न चाहेका मानिसहरूलाई आफूसामु ल्याएर, आफ्नो आज्ञापालन गर्ने, आफूले भनेको कुरा गर्ने र आफूलाई परमेश्‍वरझैँ व्यवहार गर्ने तुल्याउनु हो। अनि, यसको परिणाम के हुनेछ? यी मानिसहरूले सुरुमा मुक्ति पाउन परमेश्‍वरमा विश्‍वास गरे, तर तिनीहरू अन्त्यमा तँद्वारा छलिए—तिनीहरूले मुक्ति नपाउने मात्र होइन, अनन्त सजाय भोगेर नाससमेत हुनेछन्। यस्तो तरिकाले व्यवहार गरेर, तैँले तिनीहरूलाई भड्काइरहेको छस्, गहन हानि पुऱ्याइरहेको छस्, र परमेश्‍वरमा विश्‍वास गर्नेहरूलाई गुमाउने तुल्याइरहेको छस्। अब तँ कुन अपराधको दोषी होस्? तैँले तिनीहरूलाई कसरी क्षतिपूर्ति गर्न सक्छस्? तैँले नयाँ विश्‍वासीहरूलाई छल गरेर आफ्नो हातमा लगिस्, तिनीहरूलाई आफ्ना थुमा बनाइस्, र तिनीहरू सबैले तँलाई सुन्छन्, तँलाई पछ्याउँछन्, अनि हृदयभित्र तँ खासमा यस्तो सोच्छस्: “अब म शक्तिशाली भएँ; कति धेरै मानिसहरूले मेरो कुरा सुन्छन्, र मण्डली मेरो इसारा र हुकुममा चल्छ।” मानिसभित्र रहेको यो धोकाको प्रकृतिले तँलाई अवचेतन रूपमा परमेश्‍वरलाई कल्पित आकृतिमा परिणत गर्ने तुल्याउँछ, र तँ आफैले कुनै प्रकारको धर्म वा सम्प्रदाय निर्माण गर्नेछस्। विभिन्‍न धर्म र सम्प्रदायहरूको उदय कसरी हुन्छन् त? तिनीहरूको उदय यसरी नै हुन्छ। हरेक धर्म र सम्प्रदायका अगुवाहरूलाई हेर्—ती सबै अहङ्कारी र स्वधर्मी छन् र तिनीहरूले गर्ने बाइबलको व्याख्याहरूमा सन्दर्भको अभाव हुन्छ र ती तिनीहरूका आफ्नै धारणा र कल्पनाहरूद्वारा निर्देशित हुन्छन्। तिनीहरू सबै आफ्ना काम गर्नको निम्ति वरदानहरू र ज्ञानमा भर पर्छन्। यदि तिनीहरूले प्रचार गर्न नसक्‍ने हो भने, के मानिसहरूले तिनीहरूलाई पछ्याउलान्? जे भए पनि, तिनीहरूसँग केही ज्ञान छ र तिनीहरूले केही धर्मसिद्धान्तहरू प्रचार गर्न सक्छन् वा अरूलाई कसरी जित्ने र केही जुक्तिहरूको प्रयोग कसरी गर्ने भन्‍ने तिनीहरूलाई थाहा छ। तिनीहरूले मानिसहरूलाई छल्न र मानिसहरूलाई आफ्नो अगाडि ल्याउनको निम्ति यी कुराहरूको प्रयोग गर्छन्। यी मानिसहरूले परमेश्‍वरमा नाम मात्रको विश्‍वास गर्छन्, तर वास्तवमा तिनीहरूले यी अगुवाहरूलाई पछ्याउँछन्। जब साँचो मार्गको प्रचार गर्दै गरेको कोहीसँग तिनीहरूको जम्काभेट हुन्छ, तिनीहरूमध्ये केहीले भन्छन्, “विश्‍वास गर्ने मामलामा हामीले हाम्रो अगुवासँग परामर्श लिनुपर्छ।” परमेश्‍वरमाथि विश्‍वास गर्ने र सत्यता स्वीकार गर्ने कुरा आउँदा मानिसहरूलाई कसरी अरूको सहमति र स्वीकृति आवश्यक पर्दो रहेछ, हेर्—के यो समस्या होइन र? त्यसो भए ती अगुवाहरू के बनेका छन् त? के तिनीहरू फरिसीहरू, झूटा गोठालाहरू, ख्रीष्ट विरोधीहरू र मानिसहरूले साँचो बाटो स्वीकार गर्ने कुरामा ठेस लाग्‍ने बाधाहरू बनेका छैनन् र? त्यस्ता मानिसहरू पावलकै प्रकारका हुन्। म किन त्यसो भन्दै छु? पावलका पत्रहरू बाइबलमा अभिलेख गरिएका छन् र २ हजार वर्षदेखि हस्तान्तरण गरिँदै आएका छन्। अनुग्रहको युगको पूरै समय, प्रभुमा विश्‍वास गर्नेहरूले बारम्बार पावलका पत्रहरू पढे र तिनलाई आफ्नो मापदण्ड माने—अर्थात् कष्ट भोग्‍नू, आफ्नो शरीरलाई वशमा राख्‍नू, अनि अन्त्यमा धार्मिकताको ताज प्राप्त हुन्छ भन्‍ने ठाने…। सबै मानिसहरूले पावलका शब्द र धर्मसिद्धान्तअनुसार परमेश्‍वरमा विश्‍वास गरे। यी दुई हजार वर्षहरूमा, कैयौँ मानिसहरूले पावलको अनुकरण गरेका छन्, उसलाई आराधना गरेका र उसलाई पछ्याएका छन्। तिनीहरूले पावलका शब्दहरूलाई धर्मग्रन्थझैँ व्यवहार गरेका छन्, प्रभु येशूका वचनहरूलाई पावलका शब्दहरूले प्रतिस्थापन गरेका छन् र तिनीहरू परमेश्‍वरका वचनहरू अभ्यास गर्न असफल भएका छन्। के यो विचलन होइन र? यो ठूलो विचलन हो। अनुग्रहको युगमा मानिसहरूले परमेश्‍वरको कति इच्‍छा बुझ्‍न सके? त्यो बेला येशूलाई पछ्याउने मानिसहरू, आखिर, अल्‍पसङ्ख्यक नै त थिए, र उहाँलाई चिन्‍नेहरू त झनै कम सङ्ख्यामा थिए—उहाँका चेलाहरूले समेत उहाँलाई साँचो रूपमा चिनेका थिएनन्। यदि मानिसहरूले बाइबलमा अलिकति ज्योति देख्छन् भने, यसले परमेश्‍वरको इच्‍छालाई प्रतिनिधित्व गर्छ भनेर ठान्‍नु हुँदैन, र अलिकति अन्तर्दृष्टिलाई परमेश्‍वरसम्‍बन्धी ज्ञानको रूपमा त झन् लिनु नै हुँदैन। सबै मानिसहरू अहङ्कारी र अभिमानी छन्, र तिनीहरूले आफ्‍नो हृदयमा परमेश्‍वरलाई राख्दैनन्। जब तिनीहरूले केही धर्मसिद्धान्तहरू बुझ्छन्, तिनीहरू आफै अघि बढ्छन्, जसले गर्दा धेरै व्यक्तिगत सम्प्रदायहरूको उदय हुन्छ। अनुग्रहको युगमा परमेश्‍वर मानिसहरूसँग कत्ति पनि कडा हुनुहुन्थेन। येशूको नाममा रहेका सबै धर्म र सम्प्रदायहरूमा पवित्र आत्माको केही न केही काम हुन्थ्यो; तिनीहरूमा दुष्ट आत्माले काम नगरेसम्म, पवित्र आत्माले कुनै पनि मण्डलीमा काम गर्नसक्नुहुन्थ्यो, त्यसैले अधिकांश मानिसहरूले परमेश्‍वरको अनुग्रहको आनन्द उठाउन सक्थे। विगतमा, मानिसहरूले उहाँमाथि गर्ने विश्‍वास साँचो वा झुटो जे-जस्तो भए पनि, तिनीहरूले अरूलाई नै पछ्याए पनि, वा तिनीहरूले सत्यता पछ्याउँदै नपछ्याए पनि, परमेश्‍वर मानिसहरूसँग कडा हुनुहुन्थेन, किनकि उहाँले उहाँद्वारा पूर्वनिर्धारित गरिएका र चुनिएकाहरूले आखिरी चरणमा उहाँसामु आएर उहाँको न्याय स्विकार्नैपर्नेछ भनेर पूर्वनिर्धारित गरिसक्नुभएको थियो। यदि परमेश्‍वरको आखिरी दिनहरूको काम स्विकारिसकेपछि पनि मानिसहरूले अझै अरूलाई नै आराधना गर्न र पछ्याउन जारी राक्छन् भने, र यदि तिनीहरूले सत्यता पछ्याउनुको सट्टा आशिष् र ताज पछ्याउँछन् भने, त्यो अक्षम्य हुन्छ। त्यस्ता मानिसहरूको अन्त्य पावलको जस्तै हुनेछ। यसरी म किन जहिल्यै पनि पावल र पत्रुसको उदाहरण प्रयोग गरिरहन्छु? यी दुई मार्गहरू हुन्। परमेश्‍वरका विश्‍वासीहरूले कि त पत्रुसको मार्ग पछ्याउँछन् कि त पावलको। यी दुई मार्गहरू मात्र छन्। चाहे तँ अनुयायी या अगुवा जे भए पनि, कुरो एउटै हो। यदि तँ पत्रुसको मार्ग हिँड्न सक्दैनस् भने, तँ पावलको मार्गमा हिँडिरहेको छस्। यो पन्छ्याउन नसकिने कुरा हो; तेस्रो मार्ग छँदै छैन। परमेश्‍वरको इच्छा नबुझ्ने, परमेश्‍वरलाई नचिन्ने, सत्यता बुझ्न नखोज्ने, र पूर्ण रूपमा परमेश्‍वरको आज्ञापालन गर्न नसक्नेहरूले अन्तत: पावलकै जस्तो अन्त्य भोग्नैपर्छ। यदि तँ परमेश्‍वरलाई चिन्न वा परमेश्‍वरको इच्छा बुझ्न खोज्दैनस् भने, र तँ धर्मसिद्धान्तका शब्द र वाक्यांश बोल्न र आत्मिक सिद्धान्तहरू प्रचार गर्न सक्षम हुन मात्रै खोज्छस् भने, तैँले परमेश्‍वरलाई प्रतिरोध गर्न र धोका दिन मात्रै सक्छस्, किनकि परमेश्‍वरलाई प्रतिरोध गर्नु नै मानव प्रकृति हो। सत्यतासँग नमिल्ने कुराहरू पक्कै पनि मानिसको इच्छाबाट उत्पन्न हुन्छन्। मानिसको इच्छाबाट उत्पन्न हुने जुनसुकै कुराले, चाहे त्यो मानिसको नजरमा असल होस् वा खराब, त्यसले परमेश्‍वरको काममा बाधा दिन्छै दिन्छ। कतिपय मानिसहरूलाई लाग्छ कि तिनीहरूले केही मामलाहरूमा सत्यताअनुरूप कार्य नगरे पनि, दुष्कर्म वा परमेश्‍वरको प्रतिरोध गरिरहेका छैनन्। के यो सही हो? यदि तँ सत्यताअनुरूप कार्य गर्दैनस् भने, तैँले पक्कै सत्यता उल्लङ्घन गरिरहेको छस्, र सत्यता उल्लङ्घन गर्नु सारगत रूपमा परमेश्‍वरको प्रतिरोध गर्नु नै हो; यो बस गम्भीरताको फरक स्तर मात्र हो। यदि तँलाई परमेश्‍वरको प्रतिरोध गर्ने व्यक्ति भनेर वर्गीकरण गरिएन भने पनि, परमेश्‍वरले तेरो तारिफ गर्नुहुनेछैन, किनकि तँ सत्यता अभ्यास गर्दैनस्, तँ बस सत्यतासँग असम्बन्धित कार्यहरू मात्र गर्छस्, र आफ्नै इच्छाअनुसार मात्र व्यवहार गर्छस्। सत्यता नपछ्याउनेहरूले केही दुष्कर्म नगरे पनि, के तिनीहरू आफ्ना भ्रष्ट स्वभावहरू हटाउन सक्षम हुन्छन् त? यदि तिनीहरू आफ्ना भ्रष्ट स्वभावहरू हटाउन सक्षम हुँदैनन् भने, तिनीहरू अझै पनि ती भ्रष्ट स्वभावहरूअनुसार नै जिइरहेका हुन्छन्। तिनीहरूले परमेश्‍वरको प्रतिरोध गर्ने कुनै कार्य नगरे पनि, उहाँको आज्ञापालन गर्नै सक्दैनन् र परमेश्‍वरले त्यस्ता मानिसहरूलाई स्विकार्नुहुन्न।


परमेश्‍वरले मानिसहरूका परिणामहरू कसरी निर्धारण गर्नुहुन्छ भन्‍नेसम्बन्धी वचनहरू

अंश ७७

कतिपय मानिसहरू एकदमै कमजोर क्षमताका हुन्छन् र सत्यतालाई प्रेम गर्दैनन्। सत्यताबारे जे-जसरी सङ्गति गरे पनि तिनीहरूले बुझ्न सक्दैनन्। तिनीहरूले परमेश्‍वरमा कैयौँ वर्षदेखि विश्‍वास गरेका भए पनि कुनै वास्तविक अनुभव वा बुझाइबारे कुरा गर्न सक्दैनन्। त्यसैले, तिनीहरूले आफू परमेश्‍वरका पूर्वनिर्धारित र चुनिएका मानिसहरू होइनौँ र जति वर्ष विश्‍वास गरे पनि परमेश्‍वरले आफूहरूलाई मुक्ति दिनुहुन्न भनी निर्क्योल गर्छन्। तिनीहरूले आफ्नो हृदयमा यस्तो विचार राखेका हुन्छन्, “परमेश्‍वरद्वारा पूर्वनिर्धारित र चुनिएकाहरूले मात्र मुक्ति पाउन सक्छन्; र एकदमै कमजोर क्षमता भएका र सत्यता बुझ्न नसक्नेहरू परमेश्‍वरका पूर्वनिर्धारत र चुनिएका मानिसहरू होइनन्; तिनीहरूले विश्‍वास गरेर पनि मुक्ति पाउन सक्दैनन्।” तिनीहरू परमेश्‍वरले मानिसहरूको परिणाम तिनीहरूको प्रकटीकरण र व्यवहारको आधारमा निर्धारण गर्नुहुन्‍न भन्ने सोच्छन्। यदि तैँले यस्तो सोचेको छस् भने, तैँले परमेश्‍वरलाई धेरै नै गलत बुझेको रहेछस्। यदि परमेश्‍वरले साँच्चै यसरी व्यवहार गर्नुहुन्थ्यो भने, के उहाँ धर्मी कहलाउनुहुन्थ्यो र? परमेश्‍वरले एउटै सिद्धान्तको आधारमा मानिसको परिणाम निर्धारण गर्नुहुन्छ: अन्ततः, मानिसहरूको परिणाम तिनीहरूको प्रकटीकरण र व्यवहारको आधारमा निर्धारित हुनेछ। यदि तँ परमेश्‍वरको धर्मी स्वभाव देख्न सक्दैनस्, र सधैँ परमेश्‍वरलाई गलत बुझ्छस् र उहाँको अभिप्राय तोडमोड गर्छस्, र यसरी सधैँ निराशावादी र दुःखी भइरहन्छस् भने, के त्यो आत्मघाती कुरा होइन र? यदि तँ परमेश्‍वरको पूर्वनिर्धारणले कसरी काम गर्छ भन्ने बुझ्दैनस् भने, तैँले परमेश्‍वरसित उहाँका वचनहरूमा सत्यता खोज्नुपर्छ र आफू उहाँको पूर्वनिर्धारित र चुनिएको मानिस नभएको भनेर अन्धाधुन्ध निर्क्योल गर्नु हुँदैन। यो परमेश्‍वरबारे गम्भीर गलतबुझाइ हो! तँलाई परमेश्‍वरको कामबारे केही पनि थाहा छैन, र परमेश्‍वरको इच्छा बुझ्दैनस्, परमेश्‍वरको छ हजार वर्षे व्यवस्थापन कार्यपछाडिको कठिन प्रयास बुझ्ने त झन् कुरै भएन। तँ हरेस खान्छस्, परमेश्‍वरबारे अनुमान र शङ्का गर्छस्, आफू सेवाकर्ता हुँ र सेवा पूरा गरिसकेपछि हटाइनेछु भनी डराउँछस्, र सदैव यस्तो सोचिरहन्छस्, “मैले आफ्नो कर्तव्य किन पूरा गर्ने? कर्तव्य निर्वाह गर्दा पनि मैले सेवा प्रदान गरिरहेको छु त? मैले सेवा दिने काम सकिएपछि मलाई हटाइयो भने के म कुनै चालमा फसिरहेको हुनेछैन र?” यस्तो सोचलाई तँ कसरी बुझ्छस्? के यसबारे विवेचना गर्न सक्छस्? तँ सधैँ परमेश्‍वरलाई गलत बुझ्छस्, उहाँलाई संसारमा शासन गर्ने पिशाच राजाहरूको कोटीमा राख्छस्, उहाँविरुद्ध हृदय सतर्क राख्छस्, र सधैँ उहाँलाई मानवजत्तिकै स्वार्थी र घृणित सोच्छस्। उहाँले मानवजातिलाई प्रेम गर्नुहुन्छ भन्ने तँ कहिल्यै विश्‍वास गर्दैनस् र मानवजातिलाई मुक्ति दिने उहाँको इमानदारितामा कहिल्यै विश्‍वास गर्दैनस्। यदि तँ सधैँ आफूलाई सेवकर्ताको रूपमा चित्रित गर्छस् र सेवा दिइसकेपछि हटाइनेछु भनेर डर मान्छस् भने, तेरो मानसिकता गैरविश्‍वासीको जस्तै कपटी छ। अविश्‍वासीहरूले परमेश्‍वरमा विश्‍वास गर्दैनन्, किनभने तिनीहरू परमेश्‍वर हुनुहुन्छ भन्ने स्वीकार गर्दैनन्, न त परमेश्‍वरको वचन सत्यता हो भनेर नै स्वीकार गर्छन्। तँ त परमेश्‍वरमा विश्‍वास गर्छस्, तर किन उहाँमा भरोसा गर्दैनस्? परमेश्‍वरको वचन सत्यता हो भनेर किन स्वीकार गर्दैनस्? तँ आफ्नो कर्तव्य पूरा गर्न अनिच्छुक छस्, र सत्यता अभ्यास गर्न कुनै कठिनाइ भोग्दैनस्, र परिणामस्वरूप, धेरै वर्षसम्म परमेश्‍वरमाथिको तेरो विश्‍वासका बाबजुद पनि तैँले अझै सत्यता प्राप्त गरेको छैनस् र यो सबै भएर पनि तँ अन्त्यमा परमेश्‍वरले तँलाई पूर्वनिर्धारित गर्नुभएन, उहाँ तसँग इमानदार हुनुभएन भन्दै उहाँमाथि दोष थोपर्छस्। यो समस्या के हो? तैँले परमेश्‍वरका अभिप्रायहरूलाई गलत बुझेको छस्, र तैँले उहाँका वचनहरूमा विश्‍वास गर्दैनस्, अनि तैँले न त सत्यता अभ्यास गरिरहेको छस्, न त कर्तव्य निभाउँदा आफूलाई समर्पित नै गरिरहेको छस्। कसरी तैँले परमेश्‍वरको इच्छालाई सन्तुष्ट तुल्याउन सक्छस् र? कसरी तैँले पवित्र आत्माको काम प्राप्त गर्न र सत्यता बुझ्न सक्छस् र? त्यस्ता मानिसहरू सेवाकर्ताहरू हुनसमेत योग्य हुँदैनन्, त्यसैले तिनीहरू परमेश्‍वरसित कारोबार गर्न कसरी योग्य हुन सक्लान्? यदि परमेश्‍वर धर्मी हुनुहुन्न भनी तँ सोच्छस् भने, किन तँ उहाँमा विश्‍वास गर्छस्? तँ सधैँ आफूले परमेश्‍वरको घरको खातिर परिश्रम गर्नुपहिले नै परमेश्‍वरले तँलाई व्यक्तिगत रूपमै यसो भन्‍नुहोओस् भन्‍ने चाहन्छस्, “तँ परमेश्‍वरको राज्यका मानिसहरूमध्येको एउटा होस्; यो कुरा कहिल्यै परिवर्तन हुनेछैन,” अनि उहाँले यसो भन्नुभएन भने तैँले उहाँलाई कहिल्यै आफ्नो साँचो हृदय दिनेछैनस्। त्यस्ता मानिसहरू कति विद्रोही र हठी छन्! मैले धेरै मानिसहरू देखेको छु जसले कहिल्यै आफ्नो स्वभाव बदल्ने कुरामा ध्यानकेन्द्रित गरेका छैनन्, तिनीहरूले सत्यता अभ्यास गर्ने कुरामा ध्यानकेन्द्रित गर्ने त झन् कुरै नगरौँ। तिनीहरू हरमोडमा राम्रो गन्तव्य पाउँला कि नपाउँला, परमेश्‍वरले तिनीहरूलाई कसरी व्यवहार गर्नुहोला, उहाँले तिनीहरूलाई उहाँका मानिसहरू हुने पूर्वनिर्धारित गर्नुभएको छ कि छैन अनि चर्चाका अन्य विषयहरू सोध्ने कुरामा मात्रै ध्यानकेन्द्रित गर्छन्। उचित काममा ध्यान नदिने त्यस्ता मानिसहरूले कसरी सत्यता प्राप्त गर्न सक्छन्? कसरी तिनीहरू परमेश्‍वरको घरमा रहन सक्छन्? अब, म तिमीहरूलाई गम्भीर भएर भन्छु: कुनै व्यक्ति पूर्वनिर्धारित हुन त सक्ला, तर यदि उसले परमेश्‍वरप्रतिको समर्पण हासिल गर्न सत्यता स्विकार्न र अभ्यास गर्न सक्दैन भने, निष्कासित हुनु नै उसको अन्तिम परिणाम हुनेछ। आफूलाई इमानदारीपूर्वक परमेश्‍वरप्रति समर्पित गर्ने र आफ्ना क्षमताले भ्याएसम्म सत्यता अभ्यास गर्ने मानिसहरू नै जीवित रहिरहन र परमेश्‍वरको राज्यमा प्रवेश गर्न सक्षम हुनेछन्। अन्य मानिसहरूले तिनीहरूलाई जीवित रहिरहन पूर्वनिर्धारत नगरिएका व्यक्तिहरूको रूपमा हेर्न सक्छन्, तर परमेश्‍वरको धर्मी स्वभावका कारण परमेश्‍वरप्रति कहिल्यै बफादारी नदेखाउने कथित पूर्वनिर्धारित मानिसहरूको भन्दा तिनीहरूको गन्तव्य राम्रो हुनेछ। के तँ यो कुरामा विश्‍वास गर्छस्? यदि तँ यो कुरामा विश्‍वास गर्दैनस् र जिद्दी भएर बरालिइरहन्छस् भने, म तँलाई भन्छु कि तँ निश्‍चय नै जीवित रहन सक्नेछैनस्, किनभने तँ परमेश्‍वरमा साँचो विश्‍वास भएको वा सत्यतालाई प्रेम गर्ने व्यक्ति होइनस्। कुरा यस्तो भएकाले, परमेश्‍वरको पूर्वनिर्धारण महत्त्वपूर्ण हुँदैन। मैले यसो भन्नुको कारण के हो भने, आखिरमा परमेश्‍वरले मानिसहरूको परिणाम तिनीहरूको प्रकटीकरण र व्यवहारको आधारमा निर्धारण गर्नुहुनेछ, तर परमेश्‍वरको पूर्वनिर्धारणले वस्तुगत रूपमा एउटा सानो भूमिका मात्र खेल्छ, मुख्य भूमिका खेल्दैन। के तैँले यो कुरा बुझिस्?

कतिपय मानिसहरू भन्छन्: “मसित नराम्रो स्वभाव छ र जति नै कोसिस गरे पनि म यसलाई बदल्न सक्दिनँ। त्यसैले, प्रकृतिलाई म आफ्नै बाटोमा जान दिनेछु! यदि म सफल हुन सकिनँ भने यसको बारेमा केही पनि गर्न सकिँदैन।” त्यस्ता मानिसहरू अत्यन्तै नकारात्मक हुन्छन्, यतिसम्म कि तिनीहरूले आफ्नै निम्ति आशालाई त्यागिसकेका हुन्छन्। यी मानिसहरूलाई छुटकारा गर्न सकिँदैन। के तैँले कोसिस गरेको छस्? यदि तैँले साँच्चै नै लगाएको छस् भने, अनि तँ कठिनाइ भोग्न इच्छुक छस् भने, किन तैँले बस दैहिकता त्यागिदिन सक्दैनस्? के तँ हृदय र दिमाग भएको मानिस होइनस् र? तँ कसरी हरेक दिन प्रार्थना गर्छस्? के तँ सत्यता खोजेर परमेश्‍वरमाथि भर पर्न सक्दैनस् र? तेरो निम्ति, प्रकृतिलाई आफ्नै बाटो लिन दिनु भनेको निष्क्रिय भएर पर्खिनु हो, तर सक्रिय भएर सहकार्य गर्नु होइन। प्रकृतिलाई यसरी आफ्नै बाटो लिन दिनु भनेको यस्तो भन्‍नुसमान हो, “मैले केही गर्नु जरुरी छैन; जे भए नि, सबै कुरा परमेश्‍वरद्वारा पूर्वनिर्धारित गरिएको हुन्छ।” के यो साँच्चै परमेश्‍वरको इच्छा हो र? यदि होइन भने, बारम्बार नकारात्मक भएर कर्तव्य निभाउने नसक्‍ने हुनुको साटो, तँ किन परमेश्‍वरको काममा समर्पित हुँदैनस्? कतिपय मानिसहरू अलिअलि अपराध गरेपछि यस्तो अनुमान लगाउँछन्, “के परमेश्‍वरले मलाई खुलासा र बहिष्कार गर्नुभएको हो? के उहाँले मलाई प्रहार त गर्नुहुनेछैन?” यसपटक, परमेश्‍वर काम गर्न आउनुभएको हो, मानिसहरूलाई प्रहार गर्न होइन, बरु तिनीहरूलाई जति सम्भव छ, त्यति हदसम्म मुक्ति दिन आउनुभएको हो। कोही पनि त्रुटिरहित छैन—यदि सबैलाई प्रहार गरियो भने, के त्यो मुक्ति हुन्छ र? केही अपराधहरू नियतवश गरिएका हुन्छन्, जबकि अरू अन्जानमा भएका हुन्छन्। यदि तँ अनजानमा गरेका कुराहरू पहिचान गरेर परिवर्तन हुन सक्छस् भने, के परमेश्‍वरले तँ परिवर्तन हुनअघि नै तँलाई प्रहार गर्नुहुन्छ र? के परमेश्‍वरले मानिसहरूलाई त्यसरी मुक्ति दिनुहुन्छ र? उहाँले काम गर्ने तरिका त्यस्तो होइन! तँमा विद्रोही स्वभाव भए पनि वा तैँले अनजानमा काम गरेको भए पनि, यो कुरा याद गर्: तैँले मनन गरेर आफूलाई चिन्‍नुपर्छ। तुरुन्तै आफूलाई परिवर्तन गर्नुपर्छ, र सारा शक्तिले सत्यतामा लागिपर्नुपर्छ—अनि, जस्तोसुकै परिस्‍थिति आइपरे पनि, हताश बन्‍नु हुँदैन। परमेश्‍वरले गरिरहनुभएको काम मान्छेको मुक्तिको काम हो, र उहाँले मुक्ति दिन चाहनुभएका मानिसहरूलाई त्यत्तिकै प्रहार गर्नुहुन्न। यो कुरा निश्‍चित छ। यदि वास्तवमै परमेश्‍वरले उहाँको कुनै विश्‍वासीलाई अन्त्यमा प्रहार गर्नुभयो भने पनि, परमेश्‍वरले गर्नुभएको त्यो काम अवश्य नै धर्मी हुन्छ। समय बित्दै जाँदा, उहाँले तँलाई त्यस व्यक्तिलाई प्रहार गर्नुको कारण बताउनुहुनेछ, अनि तँ पूर्ण रूपमा विश्‍वस्त हुनेछस्। अहिले तँ बस सत्यताप्रति लागिपर्, जीवनप्रवेशमा ध्यान केन्द्रित गर्, र आफ्नो कर्तव्यमा राम्रो कार्यसम्पादन गर्न खोज्। यसमा कुनै गलत छैन! परमेश्‍वरले अन्त्यमा तँलाई जे-जसरी सम्हाल्नुभए पनि, त्यो धर्मी नै हुने कुरा निश्‍चित छ; तैँले यो कुरामा शङ्का गर्नु हुँदैन, र तैँले यसबारे चिन्ता गर्नु पर्दैन। तैँले परमेश्‍वरको धार्मिकता बुझ्न नसके पनि, एक दिन तँ विश्‍वस्त हुनेछस्। परमेश्‍वरले आफ्नो काम न्यायोचित र सम्‍मानजनक ढङ्गले गर्नुहुन्छ; उहाँले सबै कुरा खुल्लमखुल्ला खुलासा गर्नुहुन्छ। यदि तिमीहरूले ध्यानपूर्वक यसबारे चिन्तन गर्छौ भने, परमेश्‍वरको कामले मानिसहरूलाई मुक्ति दिने र तिनीहरूको भ्रष्ट स्वभाव परिवर्तन गर्ने काम गर्छ भन्ने मार्मिक निष्कर्षमा तिमीहरू पुग्नेछौ। परमेश्‍वरको काम मानिसहरूको भ्रष्ट स्वभाव रूपान्तरित गर्ने काम भएकोले, मानिसहरूमा भ्रष्टता प्रकट नहुनु असम्‍भव कुरा हो। आफ्नो भ्रष्ट स्वभाव त्यसरी प्रकट भएको अवस्थामा मात्रै मानिसहरूले आफूलाई चिन्‍न सक्छ, र ऊ आफूसँग भ्रष्ट स्वभाव छ भनेर स्वीकार गर्दै परमेश्‍वरको मुक्ति प्राप्त गर्न इच्‍छुक बन्‍न सक्छ। यदि मानिसहरूले भ्रष्ट स्वभाव प्रकट गरेपछि पनि सत्यता बिलकुलै स्वीकार गर्दैनन्, र आफ्‍नो भ्रष्ट स्वभावमै जिउन जारी राख्छन् भने, तिनीहरूले परमेश्‍वरको स्वभाव चिढ्याउने सम्‍भावना धेरै हुन्छ। परमेश्‍वरले तिनीहरूमाथि विभिन्न हदका सजायहरू बर्साउनुहुनेछ, अनि तिनीहरूले आ-आफ्ना अपराधहरूको मूल्य तिर्नेछन्। यदि बेलाबेला तँ अन्जानमै स्वच्छन्द हुन्छस्, र परमेश्‍वरले तँलाई त्यो कुरा औँल्याइदिनुहुन्छ, तँलाई काटछाँट र निराकरण गर्नुहुन्छ, अनि तँ सुध्रन्छस् भने, परमेश्‍वरले तँलाई यो कुराको लागि जवाफदेही बनाउनुहुनेछैन। यो स्वभाव रूपान्तरणको सामान्य प्रक्रिया हो, र यस प्रक्रियामा मुक्तिको कामको साँचो महत्त्व प्रकट हुन्छ। यो नै कुञ्जी हो। एउटा उदाहरण हेरौँ, लैङ्गिकताबीचको सीमासम्बन्धी सवालमा, मानौँ तँ कसैप्रति आकर्षित भइस्, र तँ सधैँ ऊसँग कुराकानी गर्न चाहन्छस्, र उसलाई फुस्ल्याउने शब्दहरू प्रयोग गरी बोल्छस्। तर पछि, तैँले विचार गर्छस्, “के यो तुच्छ व्यवहार होइन र? के यो पाप होइन र? के लैङ्गिकताबीच स्पष्ट सीमा नराख्नु परमेश्‍वरको अपमान होइन र? मैले कसरी यस्तो गर्न सक्छु?” यो कुरा महसुस गरिसकेपछि, तँ दौडँदै परमेश्‍वरसामु पुग्छस् र प्रार्थना गर्छस्, “हे परमेश्‍वर! मैले फेरि पाप गरेको छु। यो घिनलाग्दो र लज्जास्पद कुरा हो। म यो भ्रष्ट देहलाई घृणा गर्छु। तपाईँ मलाई अनुशासनमा राख्‍नुहोस् र सजाय दिनुहोस्।” तैँले भविष्यमा यस्ता कुराहरूबाट परै बस्ने र विपरीत लिङ्गीहरूलाई एक्लै नभेट्ने निर्णय गर्छस्। के त्यो परिवर्तन होइन र? यसरी बदलिएपछि तेरो पहिलेको अविवेकी कार्यका लागि अब कुनै दण्डाज्ञा हुनेछैन। यदि तँ कसैसँग कुराकानी गर्छस् अनि उसलाई फुस्ल्याउँछस्, र तँलाई यो लाजमर्दो कुरा हो भन्ने लाग्दैन भने, र तैँले आफूलाई घृणा गर्ने, सावधान गर्ने देहसुख छोड्ने निर्णय गर्ने वा परमेश्‍वरसामु आएर पापस्वीकार गरी पश्‍चात्ताप गर्ने कुरा त झनै गर्दैनस् भने, तैँले अझ धेरै दुष्कर्महरू गर्दै जान सक्छस् र परिस्थिति झन्झन् खराब हुँदै जानेछ, अनि तैँले पाप गर्न पुग्नेछस्। यदि तैँले यस्तो गर्छस् भने, परमेश्‍वरले तँलाई दण्डाज्ञा दिनुहुनेछ। यदि तँ बारम्बार पाप गर्छस् भने, यो जानीबुझी गरिएको पाप हो। परमेश्‍वरले जानीबुझी गरेको पापविरुद्ध दण्डाज्ञा दिनुहुन्छ र यसरी जानीबुझी गरिएको पाप सुधार्न नसकिने हुन्छ। यदि तैँले साँच्चै अनजानमै केही भ्रष्ट स्वभाव प्रकट गर्छस्, र त्यसपछि तँ साँचो पश्‍चात्ताप गर्न, देहसुख छोड्न र सत्यता अभ्यास गर्न सक्छस् भने, यसका लागि परमेश्‍वरले तँलाई दण्डाज्ञा दिनुहुनेछैन, र तैँले अझै पनि मुक्ति पाउन सक्नेछस्। परमेश्‍वरको काम भनेकै मानिसलाई मुक्ति दिनु हो र भ्रष्ट स्वभाव प्रकट गर्ने व्यक्तिले निराकरण, काटछाँट, न्याय र सजाय स्विकार्नुपर्छ। जबसम्म ऊ सत्यता स्विकार्न, पश्‍चात्ताप गर्न र परिवर्तन हुन सक्छ, के त्यसले परमेश्‍वरको इच्छा सन्तुष्ट पारेको हुनेछैन र? कतिपय मानिसहरू सत्यता स्विकार्दैनन् र परमेश्‍वरप्रति सधैँ पूर्वसावधानीपूर्ण मनोवृत्ति अपनाउँछन्। यस्ता मानिसहरूले जीवन प्रवेश पाउँदैनन्, र अन्तमा तिनीहरू सबैले नै क्षति बेहोर्नुपर्नेछ।

पहिले उल्लेख गरिएजस्तै, विगतका घटनाहरू एकैचोटिको प्रयासमा मेटाउनसकिन्छ; विगतलाई ढाक्‍ने गरीभविष्यलाई बनाउन सकिन्छ; परमेश्‍वरको सहनशीलता समुद्रजतिकै असीम छ। तापनि यी वचनहरूका सिद्धान्तहरू पनि छन्। तैँले जतिसुकै ठूलो पाप गरे पनि परमेश्‍वरले कुनै पनि पापलाई मेटिदिनुहुनेछ भन्‍ने होइन। परमेश्‍वरले उहाँका सबै काम सिद्धान्तहरूअनुसार गर्नुहुन्छ। विगतमा, यो मुद्दा सम्बोधन गर्ने प्रशासनिक आदेश तय गरिएको थियो: परमेश्‍वरले कसैले उहाँको नाउँ स्वीकार गर्नुअघि गरेका सबै पापहरू क्षमा र माफ गर्नुहुन्छ। तर मण्डलीभित्र प्रवेश गरिसकेपछि पनि निरन्तर पाप गरिरहनेहरूको हकमा भने छुट्टै कुरा लागू हुन्छ: जसले एकपटक पाप दोहोर्‍याउँछ, उसलाई पश्‍चात्ताप गर्ने अवसर दिइन्छ, तर दुईपटक पाप दोहोर्‍याउने वा बारम्बार नसिहत दिँदा पनि सुध्रन नमान्‍नेहरूलाई निष्कासित गरिन्छ, तिनीहरूलाई पश्‍चात्ताप गर्ने कुनै थप अवसर दिइनेछैन। परमेश्‍वरले उहाँको काममा सधैँ मानिसहरूलाई सम्भव भएसम्म सबैभन्दा धेरै हदसम्म सहनुहुन्छ। यो अर्थमा, परमेश्‍वरको काम साँच्चै नै मानिसहरूलाई मुक्ति दिने काम हो भन्‍ने कुरा देख्न सकिन्छ। तथापि, यदि कामको यो अन्तिम चरणमा, तैँले अझै अक्षम्य पापहरू गर्छस् भने, तँ साँच्चै नै सुधार गर्न नसकिने छस् र तेरो उद्धार हुन सक्दैन। परमेश्‍वरसित मानिसहरूका भ्रष्ट स्वभावहरू शुद्धीकरण र परिवर्तन गर्ने एउटा प्रक्रिया छ: मान्छेको भ्रष्ट प्रकृति निरन्तर प्रस्फुटित हुने प्रक्रियाको दौरान नै परमेश्‍वरले मानवजातिलाई धुने र मुक्ति दिने उहाँको लक्ष्य हासिल गर्नुहुन्छ। कतिपय मानिसहरूले यस्तो सोच्छन्: “यो मेरो प्रकृति भएकोले, यो पूरै खुलासा होस्। यो खुलासा भएपछि, म यसलाई चिन्नेछु र सत्यता अभ्यास गर्नेछु।” के यो प्रक्रिया आवश्यक छ? यदि तँ साँच्चै सत्यतालाई अभ्यासमा उतार्ने व्यक्ति होस्, र अरूमा कुनै भ्रष्टता प्रकट भएको र तिनीहरूले कुनै गलत काम गरेको देख्दा आत्मचिन्तन गर्छस् र आफूमा यस्तै समस्याहरू देख्दा त्यसलाई तुरुन्तै सुधार गर्छस् र त्यस्ता कुराहरू भविष्यमा कहिल्यै गर्दैनस् भने, के यो अप्रत्यक्ष परिवर्तन होइन र? अथवा, यदि तैँले कहिलेकाहीँ केही गर्न चाहेको हुन्छस्, तर त्यो गर्नुपहिले नै त्यो गलत हो भन्ने महससु गर्छस्, र तँ देहसुख छोड्न सक्छस् भने, के यसले पनि शुद्धीकरणको परिणाम हासिल गर्दैन र? कुनै पनि पक्षमा सत्यता अभ्यास गर्नका लागि बारम्बार दोहोरिने प्रक्रिया भएर जानुपर्छ। एकपटक सत्यता अभ्यास गरेपछि भ्रष्ट स्वभाव पूर्ण रूपमा हराएर जान्छ भन्ने हुँदैन। भ्रष्ट स्वभाव पूर्ण रूपमा समाधान हुनुभन्दा अघि व्यक्तिले बारम्बार सत्यता खोज्नुपर्छ, बारम्बार काटछाँट र निराकरण, ताडना र अनुशासनका साथै न्याय र सजाय भोग्नुपर्छ, र यसरी उसलाई फेरि सत्यता अभ्यास गर्न कुनै कठिनाइ हुनेछैन। यदि व्यक्ति अन्ततः परमेश्‍वरको इच्छाअनुसार पूर्ण रूपमा सत्यता अभ्यास गर्न सक्षम हुन्छ र निराकरण, काटछाँट, न्याय र सजाय पाइसकेपछि उसले परमेश्‍वरप्रति साँचो आज्ञाकारिता देखाउन सक्छ भने, त्यो उसको स्वभावमा आएको परिवर्तन हो।

अंश ७८

परमेश्‍वरको आखिरी दिनहरूको काममा, उहाँले मानिसहरूको परिणाम तिनीहरूका प्रकटीकरणहरूको आधारमा निर्धारित गर्नुहुन्छ। यहाँ यो “प्रकटीकरणहरू” ले के जनाउँछ, के तिमीहरूलाई थाहा छ? तिमीहरू प्रकटीकरणहरूले मानिसहरूले आफ्‍नो काम गर्दा प्रकट गर्ने भ्रष्ट स्वभावहरूलाई बुझाउँछ भनी सोच्छौ होला, तर वास्तवमा यसको अर्थ त्यो होइन। यहाँ, प्रकटीकरणहरूले तँ सत्यता अभ्यास गर्न सक्‍ने वा नसक्‍ने कुरा; तँ आफ्नो कर्तव्य पूरा गर्ने क्रममा बफादार रहन सक्षम रहेको वा नरहेको कुरा; परमेश्‍वरमा विश्‍वास गर्ने कुराबारे तेरो दृष्टिकोण, परमेश्‍वरप्रतिको तेरो मनोवृत्ति, कठिनाइहरू सहने तेरो संकल्प; न्याय र सजाय स्विकार्ने, र निराकरण र काटछाँट भोग्‍नेबारे तेरो मनोवृत्ति; तैँले गरेका गम्भीर अपराधहरूको सङ्ख्या; र तैँले अन्त्यमा कुन हदसम्म पश्‍चात्ताप र रूपान्तरण हासिल गर्न सक्छस् भन्‍ने कुराहरूलाई जनाउँछ। यी सबै कुरा मिलेर तेरा प्रकटीकरणहरू बन्छन्। यहाँ प्रकटीकरणहरूले तैँले कति वटा भ्रष्ट स्वभावहरू प्रकट गरेको छस्, वा कति वटा नराम्रा कामकुराहरू गरेको छस् भन्‍ने कुराहरूलाई जनाउँदैन, बरु यसले तैंले परमेश्‍वरमाथिको तेरो विश्‍वासमा कति वटा नतिजाहरू निकालेको छस् र तैँले आफूमा कति वास्तविक परिवर्तन हासिल गरेको छस् भन्ने कुरालाई जनाउँछ। यदि मानिसहरूका परिणामहरू तिनीहरूको प्रकृतिले कति धेरै भ्रष्टता प्रकट गरेको छ भन्ने आधारमा निर्धारित गरिन्थ्यो भए, कसैले पनि मुक्ति पाउन सक्दैनथ्यो, किनकि सबै मानिसहरू गहन रूपमा भ्रष्ट छन्, तिनीहरू सबैमा शैतानी प्रकृति छ, र तिनीहरू सबैले परमेश्‍वरको विरोध गर्छन्। परमेश्‍वर सत्यता स्विकार्न र उहाँको काममा समर्पित हुन सक्‍नेहरूलाई मुक्ति दिन चाहनुहुन्छ। तिनीहरूले जति धेरै भ्रष्टता प्रकट गरे पनि, यदि आखिरमा तिनीहरू सत्यता स्विकार्न, साँचो पश्‍चात्ताप गर्न, र साँचो रूपमा परिवर्तन हुन सक्छन् भने, तिनीहरू परमेश्‍वरले मुक्ति दिनुहुने मानिसहरू हुन्। कतिपय मानिसहरूले यो कुरा स्पष्टसित बुझ्न सक्दैनन् र तिनीहरू अगुवाको रूपमा सेवा गर्नेले धेरै भ्रष्ट स्वभावहरू प्रकट गर्छन्, अनि जसले धेरै भ्रष्टता प्रकट गर्छ उसलाई अवश्यै हटाइनेछ र ऊ जीवित रहिरहन सक्दैन भन्ने सोच्छन्। के यो दृष्टिकोण सही छ त? अगुवाहरूले धेरै भ्रष्टता प्रकट गरे पनि, यदि तिनीहरू सत्यता पछ्याउने मानिसहरू हुन् भने, तिनीहरू परमेश्‍वरको न्याय र सजाय अनुभव गर्न योग्य हुन्छन्, तिनीहरूले मुक्ति पाउने र सिद्ध पारिने मार्ग हिँड्न सक्छन्, र तिनीहरूले अन्त्यमा परमेश्‍वरको लागि सुन्दर गवाही दिन सक्नेछन्। तिनीहरू साँचो रूपमा परिवर्तन भएका मानिसहरू हुन्। यदि मानिसहरूको परिणाम तिनीहरूको कति भ्रष्ट स्वभाव प्रकट भएको छ भन्ने आधारमा निर्धारण गरिन्थ्यो भने, तिनीहरूले जति धेरै अगुवा र सेवकको रूपमा सेवा गर्थे, त्यति नै छिटो तिनीहरू खुलासा हुन्थे। यदि त्यस्तो हुन्थ्यो त, अगुवा र सेवक बन्न कसले आँट गर्थ्यो र? परमेश्‍वरद्वारा प्रयोग गरिने र सिद्ध पारिने बिन्दुसम्म को पुग्न सक्थ्यो र? के यो दृष्टिकोण एकदमै वाहियात छैन र? परमेश्‍वरले मुख्य गरी मानिसहरूले सत्यता स्विकार्न र अभ्यास गर्न सक्छन् कि सक्दैनन्, तिनीहरूले दिने गहावीमा दृढ खडा हुन सक्छन् कि सक्दैनन् र तिनीहरू साँच्चै परिवर्तन भएका छन् कि छैनन् भनी हेर्नुहुन्छ। यदि मानिसहरूसँग साँचो गवाही छ र तिनीहरू साँचो रूपमा परिवर्तन भएका छन् भने, तिनीहरू परमेश्‍वरबाट प्रशंसा पाउने मानिसहरू हुन्। कतिपय मानिसहरूले सतही रूपमा अलिअलि मात्रै भ्रष्टता प्रकट गरेको देखिन सक्छ, तर तिनीहरूसँग साँचो अनुभव गवाही हुँदैन, र तिनीहरू साँचो रूपमा परिवर्तन भएका हुँदैनन् र परमेश्‍वरले तिनीहरूलाई प्रशंसा गर्नुहुन्न।

परमेश्‍वरले कुनै पनि व्यक्तिको परिणाम उसको प्रकटीकरण र सारको आधारमा निर्धारण गर्नुहुन्छ। यहाँ प्रकटीकरण भन्नाले कुनै व्यक्ति परमेश्‍वरप्रति बफादार छ कि छैन, उहाँलाई प्रेम गर्छ कि गर्दैन, सत्यता अभ्यास गर्छ कि गर्दैन र उसको स्वभाव कुन हदसम्म परिवर्तन भएको छ भन्ने कुरालाई बुझाउँछ। यिनै प्रकटीकरणहरू र उसको सारको आधारमा परमेश्‍वरले व्यक्तिको परिणाम निर्धारण गर्नुहुन्छ, उसले कति धेरै भ्रष्टता प्रकट गर्छ भन्ने आधारमा होइन। यदि तँलाई परमेश्‍वरले व्यक्तिको परिणाम उसले कति धेरै भ्रष्टता देखाउँछ भन्ने आधारमा निर्धारण गर्नुहुन्छ भन्ने लाग्छ भने, तैँले उहाँको अभिप्रायलाई गलत व्याख्या गरेको छस्। वास्तवमा, मानिसहरूमा एकै किसिमको भ्रष्ट सार हुन्छ, फरक भनेको तिनीहरूसँग असल वा खराब मानवतामध्ये कुन छ, र तिनीहरू सत्यता स्विकार्न सक्छन् कि सक्दैनन् भन्ने कुरामा रहन्छ। चाहे व्यक्तिले जतिसुकै भ्रष्टता प्रकट गरोस्, उसको हृदयको गहिराइमा के छ भन्ने कुरा परमेश्‍वरलाई राम्रोसँग थाहा हुन्छ; तैँले यो लुकाउनै पर्दैन। परमेश्‍वरले मानिसहरूको हृदय र मनभित्र खानतलासी गर्नुहुन्छ। चाहे अरूको अगाडि वा पछाडि तैँले गरेको कुनै कुरा होस्, वा हृदयमा तैँले गर्न चाहेको कुनै कुरा होस्, ती सबै कुरा परमेश्‍वरको सामु उदाङ्गो हुन्छन्। मानिसहरूले गुप्त रूपमा के गर्छन् भन्ने कुरा परमेश्‍वरलाई कसरी थाहा हुन सक्दैन र? के यो आत्मभ्रम होइन र? साँचो भन्‍ने हो भने, व्यक्तिको प्रकृति जतिसुकै छली भए पनि, उसले जतिसुकै झुट बोले पनि, ऊ आफूलाई लुकाउन र चलाकी गर्न जतिसुकै सिपालु भए पनि, परमेश्‍वरले यी सबै कुराहरूबारे आफ्नो हातका औँलाहरूबारे जानेजस्तै जान्‍नुहुन्छ। परमेश्‍वरले अगुवा र सेवकहरूलाई यति राम्रोसँग चिन्नुहुन्छ भने, के उहाँले आफ्ना साधारण अनुयायीहरूलाई पनि त्यति नै राम्ररी चिन्नुहुन्न र? कतिपय मानिसहरूले सोच्छन्, “अगुवाइ गर्ने जोकोही मूर्ख र अज्ञानी हुन्छन्, तिनीहरूले आफ्नै विनाश निम्त्याइरहेका हुन्छन्, किनभने अगुवाको रूपमा काम गर्दा मानिसहरूले अपरिहार्य रूपमै भ्रष्टता प्रकट गर्छन् र परमेश्‍वरले त्यो देख्नुहुन्छ। यदि तिनीहरूले यो काम नगरेका भए त्यहाँ त्यति धेरै भ्रष्टता देखा पर्थ्यो र?” कस्तो वाहियात विचार! यदि तँ अगुवाको रूपमा कार्य गर्दैनस् भने, के तैँलै भ्रष्टता प्रकट गर्दैनस् र? के अगुवा नहुनुको अर्थ, तैँले कम भ्रष्टता देखाए पनि, तैँले मुक्ति पाएको छस् भन्ने हुन्छ र? यो तर्कअनुसार, के अगुवाको रूपमा सेवा नगर्नेहरू सबै जीवित रहिरहन सक्ने र मुक्ति पाउनेहरू हुन् र? के यो भनाइ हास्यास्पद छैन र? अगुवाको रूपमा कार्य गर्ने मानिसहरूले परमेश्‍वरका चुनिएका मानिसहरूलाई परमेश्‍वरका वचनहरू खानपिउन र परमेश्‍वरको कार्य अनुभव गर्न मार्गदर्शन गर्छन्। यो मापदण्ड र मानक उच्च छ, त्यसैले अगुवाहरूले सुरुमा तालिम सुरु गर्दा अपिरहार्य रूपमै केही भ्रष्ट स्थितिहरू देखाउने नै छन्। यो सामान्य कुरा हो र यसको लागि परमेश्‍वरले दण्डाज्ञा दिनुहुन्न। परमेश्‍वरले यसमा दण्डाज्ञा नदिनुहुने मात्र होइन, बरु उहाँले त यी मानिसहरूलाई अन्तर्दृष्टि, ज्योति र मार्गदर्शनसमेत प्रदान गर्नुहुन्छ र तिनीहरूमाथि थप बोझ राखिदिनुहुन्छ। तिनीहरूले परमेश्‍वरको मार्गदर्शन र काममा समर्पित हुन सकुन्जेल जीवनमा साधारण मानिसहरूभन्दा छिटो प्रगति पनि गर्नेछन्। यदि तिनीहरू सत्यता पछ्याउने मानिसहरू हुन् भने तिनीहरूले परमेश्‍वरद्वारा सिद्ध पारिने मार्ग हिँड्न सक्नेछन्। परमेश्‍वरले सबभन्दा बढी आशिष् दिनुहुने कुरा यही हो। कतिपय मानिसहरूले यो कुरा देख्न सक्दैनन् र तथ्य बङ्याउँछन्। मानव बुझाइअनुसार त अगुवा जतिसुकै परिवर्तन भए पनि परमेश्‍वरले वास्ता गर्नुहुन्न; अगुवा र सेवकहरूले कति धेरै भ्रष्टता प्रकट गर्छन् भन्ने कुरा मात्र उहाँले हेर्नुहुन्छ र यसैको आधारमा तिनीहरूलाई दण्डाज्ञा दिनुहुन्छ। अनि, अगुवा र सेवकहरू नरहेकाहरूको कुरा गर्दा, तिनीहरूले थोरै भ्रष्टता देखाउने हुनाले तिनीहरू परिवर्तन नभए पनि परमेश्‍वरले तिनीहरूलाई दण्डाज्ञा दिनुहुन्न। के यो वाहियात कुरा होइन र? के यो परमेश्‍वरविरुद्धको निन्दा होइन र? यदि तैँले हृदयमा परमेश्‍वरलाई यति गम्भीरता रूपले प्रतिरोध गर्छस् भने के तैँले मुक्ति पाउन सक्नेछस् र? तैँले मुक्ति पाउन सक्नेछैनस्। परमेश्‍वरले मानिसहरूको परिणाम मुख्य गरी तिनीहरूसँग सत्यता र साँचो गवाही छ कि छैन भन्‍ने आधारमा निर्धारित गर्नुहुन्छ र यो मुख्य गरी तिनीहरू सत्यता पछ्याउने मानिसहरू हुन् कि होइनन् भन्ने कुरामा निर्भर रहन्छ। यदि तिनीहरूले सत्यता पछ्याउँछन् र अपराध गरेकोमा न्याय र सजाय पाएपछि साँचो पश्‍चात्ताप गर्न सक्छन् भने, जबसम्म तिनीहरूले परमेश्‍वरको निन्दा गर्ने शब्द बोल्ने वा कार्य गर्ने गर्दैनन्, तबसम्म तिनीहरू अवश्यै मुक्ति पाउन सक्षम हुनेछन्। तिमीहरूको कल्पनाअनुसार त अन्त्यसम्‍मै परमेश्‍वरलाई पछ्याउने सबै साधारण विश्‍वासीहरूले मुक्ति पाउन सक्छन् र अगुवाको रूपमा काम गर्नेहरू सबैलाई हटाइनुपर्छ। यदि तिमीहरूलाई अगुवा हुन भनिन्थ्यो भने, तिमीहरू यो नगर्नु ठीक नहुने भन्‍ने तिमीहरू सोच्नेथ्यौ, तर तिमीहरूले अगुवाको रूपमा सेवा गर्नुपर्ने भयो भने तिमीहरूले नजानीकनै भ्रष्टता प्रकट गर्नेथ्यौ र त्यो आफैलाई टाउको काट्ने मेसिनमा पठाउनुजस्तै हुन्थ्यो। के यो सबै परमेश्‍वरबारे तिमीहरूको गलतबुझाइको कारण उत्पन्न भएको होइन र? यदि मानिसहरूको परिणाम तिनीहरूले प्रकट गरेको भ्रष्टताको आधारमा निर्धारण हुन्थ्यो भने, कसैले पनि मुक्ति पाउने थिएनन्। त्यस्तो अवस्थामा, परमेश्‍वरले मुक्तिको कार्य गर्नुको अर्थ के हुनेथियो र? यदि साँच्‍चै यस्तो अवस्था हुन्थ्यो त, परमेश्‍वरको धार्मिकता कहाँ हुन्थ्यो र? मानवजातिले परमेश्‍वरको धर्मी स्वभाव देख्न सक्दैनथ्यो। तसर्थ, तिमीहरू सबैले परमेश्‍वरको अभिप्रायलाई गलत बुझेका छौ र यसले तिमीहरूसँग परमेश्‍वरको साँचो ज्ञान छैन भन्ने देखाउँछ।

परमेश्‍वरले मानिसहरूको परिणाम तिनीहरूका प्रकटीकरणहरूको आधारमा निर्धारण गर्नुहुन्छ र यहाँ प्रकटीकरणहरूले तिनीहरूमाथि परमेश्‍वरको कार्यका नतिजाहरू जनाउँछ। म तिमीहरूलाई एउटा तुलनात्मक उदाहरण दिन्छु: एउटा बगैँचामा मालिकले रुखहरूमा पानी र मल हाल्छ र फल पाकेर टिप्ने प्रतीक्षा गर्छ। फल दिने रुखहरू राम्रा रुखहरू हुन् र तिनीहरूलाई जोगाएर राखिन्छ; फल नदिने रूखहरू अवश्यै राम्रा रुखहरू होइनन् र तिनलाई जोगाएर राख्न सकिँदैन। यो अवस्थाबारे विचार गर: एउटा रुखले फल दिन्छ, तर यसमा रोग पनि लाग्छ, र यसका केही खराब हाँगाहरू काट्नुपर्ने हुन्छ। के तिमीहरूलाई यो रुख जोगाएर राख्नुपर्छ जस्तो लाग्छ? यसलाई जोगाएर राख्‍नुपर्छ र यसलाई काटछाँट र उपचार गरिसकेपछि यो ठीक हुनेछ। अर्को अवस्था हेर: एउटा रुखमा रोग लागेको छैन, तर यसले फल दिँदैन—यस्तो रुखलाई जोगाएर राख्नु हुँदैन। यहाँ “फल दिनु”को अर्थ के हो? यसले परमेश्‍वरको कामले नतिजा हासिल गरेको अवस्था बुझाउँछ। मानिसहरू शैतानद्वारा भ्रष्ट तुल्याइएका हुनाले, तिनीहरूले परमेश्‍वरको काम अनुभव गर्ने क्रममा अपरिहार्य रूपमै भ्रष्टता प्रकट गर्नेछन्, र तिनीहरूले अपरिहार्य रूपमै केही अपराध पनि गर्नेछन्। तैपनि, यस क्रममा, परमेश्‍वरको कामले तिनीहरूमा केही न केही नतिजाहरू हासिल गर्छ। यदि परमेश्‍वरले यी नतिजाहरूबारे कुनै विचार गर्नुहुन्थेन, र मानिसहरूले प्रकट हुने भ्रष्ट स्वभावहरू मात्रै हेर्नुहुन्थ्यो भने, मानिसहरूलाई मुक्ति दिने कुरा त कुरै नगरे हुन्थ्यो। मुक्तिका नतिजाहरू मुख्य रूपमा मानिसहरूले आफ्‍ना कर्तव्यहरू पूरा गर्दा र सत्यता अभ्यास गर्दा प्रकट हुन्छन्। परमेश्‍वरले यी क्षेत्रमा तिनीहरूले हासिल गरेका नतिजाहरू, अनि तिनीहरूको अपराधको गम्भीरता हेर्नुहुन्छ। त्यसपछि, उहाँले यी तत्वहरूको विभिन्‍न संयोजनको आधारमा तिनीहरूको परिणाम र तिनीहरू रहनेछन् कि छैनन् भन्‍ने कुरा निर्धारण गर्नुहुन्छ। उदाहरणको लागि, कतिपय मानिसहरूले विगतमा धेरै मात्रामा भ्रष्टता प्रकट गर्थे र आफ्नो देहको बारेमा अत्यन्तै धेरै वास्ता गर्थे; तिनीहरू आफूलाई परमेश्‍वरको लागि अर्पित गर्न इच्‍छुक हुदैनथे, न त तिनीहरूले मण्डलीका हितहरूमा समर्थन नै गर्थे। तथापि, धेरै वर्षसम्‍म प्रवचनहरू सुनिसकेपछि, तिनीहरूमा साँचो परिवर्तन आयो। अहिले, तिनीहरूलाई आफ्नो कर्तव्य पूरा गर्दै सत्यता सिद्धान्तमा कसरी लागिपर्ने भनेर थाहा हुन्छ, र तिनीहरूले कर्तव्यमा झन्झन् बढी नतिजाहरू प्राप्त गर्छन्। तिनीहरू सबै कुरामा परमेश्‍वरको पक्षमा खडा हुन र परमेश्‍वरको घरको काममा साथ दिन सक्दो गर्न पनि सक्षम छन्। आफ्‍नो जीवन स्वभाव रूपान्तरण गर्नु भनेको यही हो, र परमेश्‍वरले मानिसहरूमा चाहनुहुने रूपान्तरण पनि यही हो। यसको साथै, कतिपय मानिसहरूले आफूमा विगतमा धारणाहरू पैदा हुँदा त्यसलाई सधैँ वरपर फैलाउँथे, र यी धारणाहरू अरू मानिसहरूमा पनि पैदा हुँदा मात्र तिनीहरूको हृदय सन्तुष्ट हुन्थ्यो, तर अहिले जब तिनीहरूसँग केही धारणा हुन्छन्, तिनीहरू परमेश्‍वरसित प्रार्थना गर्न, सत्यता खोजी गर्न र आफ्‍ना धारणाहरू नफैलाई वा परमेश्‍वरको प्रतिरोध गर्ने केही नगरी समर्पित हुन सक्षम हुन्छन्। के तिनीहरूमा रूपान्तरण आएको छैन र? कतिपय मानिसहरू विगतमा अरूद्वारा निराकरण र काटछाँट गरिनेबित्तिकै तुरुन्तै प्रतिरोधी बन्थे; तथापि, अहिले जब तिनीहरूलाई त्यस्तो हुन्छ, तिनीहरू त्यो स्वीकार गर्न र आफैलाई चिन्‍न सक्षम हुन्छन्। केही पछि, तिनीहरूमा केही वास्तविक रूपान्तरण हुन्छ। के यो नतिजा होइन र? तथापि, तेरो बदलाव जति नै ठूलो भए पनि, अपराधहरूबाट पूर्ण रूपमा मुक्त हुनु असम्‍भव छ, र तेरो प्रकृतिलाई पूर्ण रूपमा एकैपटक परिवर्तन गर्न सकिँदैन। यदि कुनै व्यक्ति परमेश्‍वरमाथिको विश्‍वासको साँचो मार्गमा लाग्छ, र सबै कुरामा सत्यता खोजी गर्न जान्दछ भने, त्यस्ता व्यक्तिहरूले थोरै अनाज्ञाकारिता देखाए पनि, त्यति नै बेला तिनीहरूले त्यो कुरा महसुस गर्छन्। त्यो कुरा महसुस गरेपछि, तिनीहरूले परमेश्‍वरसित पापस्वीकार र पश्‍चात्ताप गर्न, र परिवर्तन हुन हतारिन्छन्, अनि तिनीहरूको स्थिति बस झन्झन् सुधार हुँदै जानेछ। तिनीहरूले एक-दुईपटक त्यही अपराध फेरि पनि गर्न सक्छन्, तर तेस्रो वा चौथोपटकचाहिँ दोहोर्‍याउनेछैनन्। यही नै रूपान्तरण हो। यसको अर्थ यो व्यक्ति केही हदसम्म परिवर्तन भएकोले अब उसले भ्रष्टता देखाउँदैन वा अबउप्रान्त उसले कुनै अपराध गर्दैन भन्‍ने होइन। यसको अर्थ त्यो होइन। यसप्रकारको रूपान्तरणको अर्थ त परमेश्‍वरको काम अनुभव गरेपछि व्यक्तिले अझ धेरै सत्यता अभ्यास गर्न सक्छ र परमेश्‍वरले तोक्‍नुभएका मापदण्ड अझ धेरै अभ्यासमा ल्याउन सक्छ भन्‍ने हो। त्यस्तो व्यक्तिले कमभन्दा कम अपराध गर्दै जानेछ, उसले थोरैभन्दा थोरै भ्रष्टता प्रकट गर्दै जानेछ र उसका अनाज्ञाकारिताका घटनाहरू कमभन्दा कम गम्भीर हुँदै जानेछन्। यसबाट परमेश्‍वरको कामले प्रभाव हासिल गरेको छ भन्‍ने स्पष्ट हुन्छ; उहाँले मानिसहरूमा यस्तै प्रकारका प्रकटीकरणहरू चाहनुहुन्छ, जसले तिनीहरूमा नतिजारू हासिल भएका छन् भन्‍ने देखाउँछ। त्यसकारण, परमेश्‍वरले मानिसहरूका परिणामहरू जुन जे-जेसरी सम्हाल्नुहुन्छ वा उहाँले हरेक व्यक्तिसँग जे-जसरी व्यवहार गर्नुहुन्छ त्यो पूर्ण रूपमा धर्मी, उचित, र निष्पक्ष हुन्छ। तैँले आफूलाई उहाँको निम्ति अर्पित गर्नमा मात्र आफ्‍नो सारा प्रयास लगाउनुपर्छ, र बिनाचिन्ता, साहससाथ र आश्‍वस्त भई, आफूले अभ्यास गर्नुपर्ने सत्यता अभ्यास गर्नुपर्छ, अनि परमेश्‍वरले तँसँग गलत व्यवहार गर्नुहुनेछैन। यसबारे विचार गर्: के सत्यतालाई प्रेम र अभ्यास गर्नेहरू परमेश्‍वरद्वारा दण्डित हुन सक्छन्? धेरै मानिसहरू आफूले सत्यता अभ्यास गरेपछि पनि दण्ड पाइन्छ भन्‍ने डरले परमेश्‍वरको धर्मी स्वभावप्रति सधैँ शङ्का गर्छन्; तिनीहरू आफूले बफादारी देखाए पनि, परमेश्‍वरले त्यो देख्‍नुहुनेछैन भनेर सधैँ डराउँछन्। त्यस्ता मानिसहरूमा परमेश्‍वरको धर्मी स्वभावबारे कुनै ज्ञान हुँदैन।

केही मानिसहरू आफूलाई काटछाँट र निराकरण गरिएपछि नकारात्मक हुन्छन्; तिनीहरूले आफ्ना कर्तव्यहरू गर्ने सबै उर्जा गुमाउँछन्, र तिनीहरूको बफादारीसमेत गुम्छ। यस्तो किन हुन्छ? यो एकदमै गम्भीर समस्या हो; यो सत्यता स्विकार्न नसकेको अवस्था हो। अनि, तिनीहरूले सत्यता स्विकार्न नसकेको आंशिक रूपमा आफ्ना भ्रष्ट स्वभावहरूको ज्ञान नहुनाले गर्दा हो, र यसले तिनीहरूलाई काटछाँट र निराकरण स्विकार्न नसक्‍ने तुल्याउँछ। यो तिनीहरूको प्रकृतिबाट निर्धारित हुन्छ जुन अहङ्कारी र घमन्डी हुन्छ, र जसले सत्यलाई प्रेम गर्दै गर्दैन। यो आंशिक रूपमा मानिसहरूले काटछाँट र निराकरण गरिनुको महत्त्व नबुझ्नाले गर्दा पनि भएको हो। तिनीहरूले काटछाँट र निराकरण गरिनु भनेको तिनीहरूका परिणामहरू निर्धारण गरिसकिएको हुनु हो भनी विश्‍वास गर्छन्। फलस्वरूप, तिनीहरूले गलत रूपमा यो विश्‍वास गर्छन् कि यदि तिनीहरूले आफूलाई परमेश्‍वरमा अर्पित गर्न आफ्‍नो परिवार त्याग्छन्, र तिनीहरूसित परमेश्‍वरप्रति केही बफादारी छ भने, तिनीहरूलाई निराकरण र काटछाँट गरिनु हुँदैन; र यदि तिनीहरूलाई निराकरण गरियो भने त्यो परमेश्‍वरको प्रेम र धार्मिकता होइन। यसप्रकारको गलतबुझाइले धेरै मानिसहरूलाई परमेश्‍वरप्रति बफादार बन्‍न साहस नगर्ने बनाउँछ। वास्तवमा, निष्कर्ष के हो भने तिनीहरू अत्यन्तै धेरै कपटपूर्ण र कठिनाइ भोग्‍न नचाहने भएकाले यस्तो भएको हो। तिनीहरू केवल सजिलो प्रकारले आशिष्‌हरू प्राप्त गर्न मात्र चाहन्छन्। मानिसहरूले परमेश्‍वरको धर्मी स्वभाव बुझ्दै बुझ्दैनन्। तिनीहरू परमेश्‍वरका सबै कार्य धर्मी छन् वा उहाँले सबैप्रति गर्ने व्यवहार धर्मी छ भनेर कहिल्यै विश्‍वास गर्दैनन्। यस मामिलामा तिनीहरू सत्यता कहिल्यै खोज्दैनन्, बरु यसमा सधैँ आफ्नै तर्क गरिरहन्छन्। चाहे कुनै व्यक्तिले जस्तोसुकै खराब काम गरेको होस्, जति नै ठूलो पाप गरेको होस्, वा जति धेरै दुष्ट्याइँ गरेको नै किन नहोस्, जबसम्म ऊमाथि परमेश्‍वरको न्याय र सजाय बर्सिरहन्छ, तबसम्म उसले स्वर्ग पक्षपाती छ र परमेश्‍वर धर्मी हुनुहुन्न भन्ने नै सोच्नेछ। यदि परमेश्‍वरका कार्यहरू उसका चाहनाअनुसारका छैनन् भने, वा यदि उहाँका कार्यहरू उसका भावनाहरूको ख्याल गर्ने खालका छैनन् भने, मान्छेको नजरमा उहाँ धर्मी हुँदै हुनुहुन्‍न। तर मानिसहरूले आफ्ना कार्यहरू सत्यताअनुरूप छन् कि छैनन् भनेरचाहिँ कहिल्यै जान्दैनन्, न त तिनीहरूले आफ्ना कार्यहरूद्वारा परमेश्‍वरको अवज्ञा र विरोध गर्छन् भनेर नै कहिल्यै महसुस गर्छन्। यदि मानिसहरूले जे-जसरी अपराध गरे पनि परमेश्‍वरले तिनीहरूलाई कहिल्यै पनि निराकरण वा काटछाँट गर्ने वा तिनीहरूको अवज्ञाको निम्ति तिनीहरूलाई गाली गर्ने नगरेर, तिनीहरूसित सदैव शान्त र नम्र रहँदै, अनि प्रेम र धैर्यसाथ व्यवहार गर्दै तिनीहरूलाई उहाँसँग खानपान र रमाइलो गर्न दिनुभएको भए, मानिसहरूले परमेश्‍वरसित कहिल्यै पनि गुनासो गर्ने वा उहाँलाई अधर्मी भनेर आलोचना गर्नेथिएनन्; बरु, तिनीहरूले बेइमानीसाथ उहाँ अत्यन्तै धर्मी हुनुहुन्छ भनेर दाबी गर्नेथिए। के त्यस्ता मानिसहरूले परमेश्‍वरलाई चिन्छन्? के तिनीहरू परमेश्‍वरसित एउटै मन र मस्तिष्कका हुन्छन्? जब परमेश्‍वरले मानिसहरूलाई न्याय, काटछाँट, र निराकरण गर्नुहुन्छ, तब तिनीहरू उहाँमा समर्पित हुन र उहाँलाई प्रेम गर्न सफल हुन सकून् भनेर उहाँले तिनीहरूको जीवन स्वभाव शुद्ध पार्न र रूपान्तरित गर्न चाहिरहनुभएको हुन्छ भनेर तिनीहरूलाई कुनै आभास हुँदैन। त्यस्ता मानिसहरूले परमेश्‍वर धर्मी परमेश्‍वर हुनुहुन्छ भनेर विश्‍वासै गर्दैनन्। जबसम्म परमेश्‍वरले मानिसहरूलाई गाली, खुलासा र निराकरण गर्नुहुन्छ, तबसम्म तिनीहरू नकारात्मक र कमजोर भइरहनेछन्, परमेश्‍वरले प्रेम गर्नुहुन्न भनी गुनासो गरिरहनेछन् र मानिसहरूलाई परमेश्‍वरले गर्नुभएको न्याय र सजाय गलत छ भनी गनगन गरिरहनेछन्, तर तिनीहरूले यो परमेश्‍वरले मान्छेलाई शुद्धीकरण गरी मुक्ति दिइरहनुभएको कुरा हो भनेर देख्न सक्‍नेछैनन् रपरमेश्‍वरले मानिसहरूको परिणाम तिनीहरूले देखाउने पश्‍चात्तापको आधारमा निर्धारण गर्नुहुन्छ भनेर विश्‍वास गर्नेछैनन्। तिनीहरू सधैँ परमेश्‍वरलाई शङ्का गर्ने अनि उहाँविरुद्ध प्रतिरक्षात्मक हुने गरिरहन्छन्, अनि यसको नतिजा के हुनेछ? के तिनीहरू परमेश्‍वरको काममा समर्पित हुन सक्नेछन्? के तिनीहरूले साँचो परिवर्तन हासिल गर्न सक्नेछन्? यो असम्भव छ। यदि तिनीहरूको स्थिति निरन्तर यस्तै रहिरह्यो भने यो निकै खतरनाक हुनेछ, र परमेश्‍वरद्वारा तिनीहरू शुद्ध र सिद्ध पारिनु असम्भव हुनेछ।


अन्य विषयसम्बन्धी वचनहरू

अंश ८१

परमेश्वरलाई पछ्याउनेहरूले कम्तीमा पनि आफूसँग भएका सबै कुरा त्याग्न सक्नैपर्छ। परमेश्वरले एकपटक बाइबलमा यसो भन्नुभयो, “तिमीहरूमध्येमा जसले ऊसँग भएको सबै कुरा त्याग्दैन, ऊ मेरो चेला हुन सक्दैन” (लूका १४:३३)। आफूसँग भएका सबै कुरा त्याग्नुको अर्थ के हो? त्यसको अर्थ आफ्नो परिवार त्याग्नु, आफ्नो काम त्याग्नु, आफ्ना सबै सांसारिक उल्झनहरू त्याग्नु हो। के यसो गर्नु सजिलो हुन्छ? यो धेरै कठिन हुन्छ। त्यसो गर्ने इच्छाविना यो कदापि गर्न सकिँदैन। जब कोहीसँग ती कुरा त्याग्ने इच्छा हुन्छ, तब उसमा स्वाभाविक रूपले कठिनाइ सहने इच्छा हुन्छ। यदि व्यक्तिले कठिनाइ सहन सक्दैन भने, चाहेर पनि कुनै कुरा त्याग्न सक्नेछैन। कतिपयले आफ्नो परिवार त्यागेर र आफ्ना प्रियजनदेखि टाढिएर, केही समय आफ्नो कर्तव्य निभाएपछि तिनीहरूलाई घरको याद आउँछ। तिनीहरू आफूलाई असह्य भएमा हालचाल बुझ्न सुटुक्क घर गई फेरि आफ्ना कर्तव्यमा फर्केलान्। आफ्नो घर छाडेर कर्तव्य निभाउन हिँडेका कतिपय मानिस नयाँ वर्ष र अन्य छुट्टीको बेला आफ्ना प्रियजनहरूको अभाव महसुस गर्छन्, र राती सबै जना सुतेका बेला एक्लै रुन्छन्। रोइसकेपछि तिनीहरू परमेश्वरलाई प्रार्थना गर्छन् र निकै हल्का महसुस गर्छन्, अनि त्यसपछि आफ्नो कर्तव्य निर्वाहमा लाग्छन्। यी मानिसहरूले आफ्ना परिवार त्याग्न सके पनि, ठूलो पीडा सहन सक्दैनन्। यदि तिनीहरूले यी सम्बन्धहरूका लागि आफ्नो भावना हटाउनसमेत सक्दैनन् भने, कसरी आफूलाई परमेश्वरमा समर्पित गर्न सक्लान्? कतिपय मानिस आफ्नो जागिर र परिवार, आफ्ना सबै कुरा त्यागेर परमेश्वरलाई पछ्याउन सक्छन्, तर तिनीहरूले यसो गर्नुको लक्ष्य के हुन्छ? कतिपय मानिस अनुग्रह र आशिष् प्राप्त गर्न खोजिरहेका हुन्छन्, र कतिपयचाहिँ मुकुट र इनाम मात्र पछ्याउने पावलजस्ता हुन्छन्। थोरै मानिस सत्यता र जीवन पाउन अनि मुक्ति प्राप्त गर्न आफूसँग भएका सबै कुरा त्याग्छन्। त्यसोभए, यी पछ्याइमध्ये कुनचाहिँ परमेश्वरको इच्छासँग मिल्छ? त्यो अवश्य पनि सत्यता पछ्याइ र जीवन प्राप्ति हो। यो पूर्णतया परमेश्वरको इच्छासँग मिल्छ, र परमेश्वरमा विश्वास गर्नुको सबैभन्दा महत्त्वपूर्ण पक्ष यही नै हो। यदि व्यक्तिले सांसारिक कुरा र धनसम्पत्ति त्याग्न सक्दैन भने, के उसले सत्यता प्राप्त गर्न सक्छ? कदापि सक्दैन। कतिपय मानिसले आफ्ना सबै कुरा त्यागेर आफ्नो कर्तव्य निभाएका छन्, तर तिनीहरू सत्यता पछ्याउँदैनन्, र आफ्नो कर्तव्य निर्वाहमा सधैँ लापरवाही गर्छन् र झारा टार्छन्। केही वर्ष यसरी भौँतारी हिँडेपछि, तिनीहरूमा कुनै अनुभवात्मक गवाही हुँदैन र तिनीहरूले केही पनि प्राप्त गरेका हुँदैनन्। प्रतिष्ठा र हैसियत मात्र पछ्याउने र ख्रीष्टविरोधीको मार्गमा हिँडने मानिसहरू सत्यता प्राप्त गर्न झनै सक्दैनन्। थुप्रै मानिस परमेश्वरलाई विश्वास गर्ने नाममा आफ्नो फुर्सदको बेला छिटपुट कर्तव्य निर्वाह गर्छन्। के यस्ता मानिसहरूलाई सत्यता प्राप्त गर्न सजिलो हुनेछ? मलाई लाग्छ, तिनीहरूलाई सजिलो हुनेछैन। सत्यता प्राप्त गर्नु सानोतिनो कुरा होइन। व्यक्तिले धेरै कठिनाइ सहनैपर्छ र ठूलो मूल्य चुकाउनैपर्छ। विशेष गरी, व्यक्तिले न्याय र दण्डको, परीक्षा र शोधनको, अनि काटछाँट र निराकरणको कठिनाइ अनुभव गर्नैपर्छ। यी सबै कठिनाइ सहनैपर्छ। धेरै पीडा नसहिकन सत्यता प्राप्त गर्न सकिँदैन। यस अवधिमा व्यक्तिले परमेश्वरलाई कतिपटक प्रार्थना गरेर सत्यता खोज्नुपर्छ? उसले परमेश्वरसामु कति पछुतोको आँसु पोख्नुपर्छ? उसले अन्तर्दृष्टि र ज्योति प्राप्त गर्न सक्नुअघि परमेश्वरका कतिवटा वचन पढ्नुपर्छ? उसले शैतानलाई जित्न सक्नुअघि कतिवटा आत्मिक युद्धहरू लड्नैपर्छ? अनि यी कुराहरू अनुभव गर्ने प्रक्रिया कति लामो हुन्छ? कति वर्षपछि व्यक्तिले अन्ततः सत्यता प्राप्त गर्न र परमेश्वरको अनुमोदन पाउन सक्छ? पत्रुसको अनुभवलाई हेर, अनि तिमीहरूले थाहा पाउनेछौ। के परमेश्वरले मान्छेलाई मुक्ति दिने र सिद्ध पार्ने काम मानिसहरूले कल्पना गरेजस्तो सजिलो हुन्छ? आफ्ना सबै कुरा त्याग्नु सानोतिनो कुरै होइन। आफ्ना सबै कुरा त्याग्नुको वास्तविक अर्थ के हो? “आफ्ना सबै कुरा” मा बाहिरी कुरा, परिवार, प्रियजन, साथीसँगी, पेशा, तलब, धनसम्पत्ति, र सम्भावनाहरू मात्र पर्दैनन्। यी कुराबाहेक, त्यसमा मन र आत्माका कुराहरू पर्छन्: ज्ञान, सिकाइ, कामकुराबारे व्यक्तिको दृष्टिकोण, जियाइको नियम, व्यक्तिको देहगत रुचि, साथै व्यक्तिले पछ्याउने र आकाङ्क्षा राख्ने कुरा, जस्तै प्रतिष्ठा र हैसियत। आफ्ना सबै कुरा त्याग्नुमा मुख्यतः यिनै कुराहरू पर्छन्; ती सबै आफ्ना सबै कुरा त्याग्नुका पाटो हुन्। बाहिरी कुराहरू एकैपटकमा त्याग्न सजिलो हुन्छ। तर मानिसहरूले मन पराउने, पछ्याउने र आफ्नो हृदयको गहिराइमा राख्ने कुराहरू नै तिनीहरूका लागि सबैभन्दा महत्त्वपूर्ण र अमूल्य हुन्छन्, तिनले नै व्यक्तिका सबै कुरालाई जनाउँछन्, र ती कुराहरू त्याग्न सबैभन्दा कठिन हुन्छ। अहिले धेरैजसो मानिसले ती त्याग्न नसक्नुको कारण के हो भने, तिनीहरू ती कुरा छोड्नै सक्दैनन्, किनभने तिनीहरू तिनलाई सबैभन्दा बढी महत्त्व दिन्छन् र बहुमूल्य ठान्छन्। उदाहरणका लागि, प्रतिष्ठा र हैसियत, वा महिमा र भाग्य, आफ्नो प्रिय करियर वा सबैभन्दा मूल्यवान् कुराहरू—यी नै व्यक्तिका सबै कुरा हुन्, र ती कुरा त्याग्न सबैभन्दा कठिन हुन्छ। एक जना ब्याङ्क प्रबन्धकले परमेश्वरमा विश्वास गऱ्यो। उसले परमेश्वरका वचनहरू वास्तवमै सत्यता हुन् र परमेश्वरले गर्ने हरेक कुरा मान्छेलाई मुक्ति दिने काम हो भन्ने बुझ्यो। तर जब उसले आफ्ना सबै कुरा त्यागेर परमेश्वरलाई पछ्याउने निर्णय गर्‍यो, तब उसलाई ब्याङ्कको आफ्नो पद समस्या बन्यो। उसले एक मनले सोच्यो, “ब्याङ्कको मेरो पद अमूल्य कुरा हो। यसबाट राम्रो तलब आउँछ र त्यो प्रभावशाली छ,” फेरि अर्को मनले सोच्यो, “म परमेश्वरमा विश्वास गरेर सत्यता र अनन्त जीवन प्राप्त गर्न सक्छु। महत्त्वपूर्ण कुरा यही हो।” उसको मनमा द्वन्द्व चलिरह्यो। ऊ एक मनले ब्याङ्क प्रबन्धक हुन चाहन्थ्यो र अर्को मनले परमेश्वरमा विश्वास गर्न चाहन्थ्यो। एक मनले ऊ पैसाको पछि लाग्न चाहन्थ्यो भने अर्को मनले सत्यता प्राप्त गर्न चाहन्थ्यो। एक मनले ऊ आफ्नो हैसियत छोड्न सक्दैनथ्यो र अर्को मनले अनन्त जीवन प्राप्त गर्न चाहन्थ्यो। उसको मनमा दोधार भइरह्यो। उसलाई आफ्नो ब्याङ्क प्रबन्धकको हैसियत अत्यन्तै अमूल्य थियो, र ऊ त्यो त्याग्न सक्दैनथ्यो। अनेकौँ महिनासम्म उसको हृदयमा यो द्वन्द्व चलिरह्यो, र अन्त्यमा उसले सायद मन नलागी-नलागी त्यो कुरा त्याग्यो। उसलाई आफ्ना सबै कुरा त्याग्न कत्ति कठिन भयो! उसलाई आफ्नो ब्याङ्क प्रबन्धक पद धूवाँझैँ हराएर जान सक्ने क्षणिक कुरा हो भन्ने थाहा भए पनि, उसलाई त्यो कुरा त्याग्न सजिलो भएन। कतिपय मानिस चिकित्सक वा वकिल वा उच्च दर्जाका कर्मचारी हुन्छन्, र तिनीहरूको ज्याला र तलब उच्च हुन्छ। यी कुराहरू त्याग्न सजिलो हुँदैन; यी कुरा त्याग्न तिनीहरूले आफूभित्र कति महिनासम्म द्वन्द्व लड्नुपर्न हो, त्यो कसलाई थाहा छ र। यदि कसैले कैयौँ वर्षसम्म द्वन्द्व लडेर यी कुराहरू त्याग्छ, र त्यतिन्जेल परमेश्वरको काम अन्त्य भइसकेको हुन्छ भने, के त्यसको कुनै अर्थ रहनेछ र? त्यति बेला, व्यक्ति विपत्तिमा मात्र पर्न सक्छ, अनि विलाप गर्न र दाह्रा किट्न मात्र सक्छ। यदि तैँले परमेश्वरलाई पछ्याउन र आफ्नो कर्तव्य निभाउन, अनि सत्यता पछ्याउन र जीवन प्राप्त गर्न आफूलाई सबैभन्दा महत्त्वपूर्ण लाग्ने कुरा त्याग्न सकिस् भने मात्र तँ परमेश्वरको राज्यमा प्रवेश गर्न सक्नेछस्। परमेश्वरको राज्यमा प्रवेश गर्नुको अर्थ के हो? त्यसको अर्थ, तैँले आफ् सबै कुरा त्यागेर परमेश्वरलाई पछ्याउन, उहाँको वचन मान्न, र उहाँका बन्दोबस्तहरूप्रति समर्पित हुन, सबै कुरामा उहाँको आज्ञापालन गर्न सक्छस् भन्ने हो; त्यसको अर्थ, उहाँ तेरा प्रभु र तेरा परमेश्वर बन्नुभएको छ भन्ने हो। परमेश्वरको नजरमा, त्यसको अर्थ तँ उहाँको राज्यमा प्रवेश गरेको हुन्छस् भन्ने हो, र तँलाई जेजस्तो विपत्ति आइपरे पनि, उहाँले तँलाई सुरक्षा दिनुहुनेछ र तँ बच्न सक्नेछस्, अनि तँ उहाँको राज्यका मानिसहरूमध्ये एक हुनेछस्। परमेश्वरले तँलाई उहाँको अनुयायीको रूपमा स्विकार्नुहुनेछ, वा तँलाई सिद्ध पार्ने वाचा गर्नुहुनेछ—तर तैँले पहिलो चरणमा ख्रीष्टलाई पछ्याउनैपर्छ। यसरी मात्र तँ राज्यको तालिममा सहभागी हुनेछस्। यदि तँ ख्रीष्टलाई पछ्याउँदैनस् र परमेश्वरको राज्यबाहिर छस् भने, उहाँले तँलाई स्विकार्नुहुनेछैन। र यदि परमेश्वरले तँलाई स्विकार्नुभएन भने, तैँले मुक्ति र परमेश्वरको वाचा प्राप्त गर्ने र उहाँद्वारा सिद्ध पारिने इच्छा गरे पनि, के यी कुराहरू प्राप्त गर्न सक्नेछस्? सक्नेछैनस्। यदि तँ परमेश्वरको अनुमोदन प्राप्त गर्न चाहन्छस् भने, पहिला तँ उहाँको राज्यमा प्रवेश गर्न योग्य हुनैपर्छ। यदि तँ सत्यता पछ्याउन आफ्ना सबै कुरा त्याग्न सक्छस्, आफ्नो कर्तव्य पालनमा सत्यता खोज्न सक्छस्, सिद्धान्तअनुसार कार्य गर्न सक्छस्, र तँसँग साँचो अनुभवात्मक गवाही छ भने, तँ परमेश्वरको राज्यमा प्रवेश गर्न र उहाँको वाचा प्राप्त गर्न योग्य हुन्छस्। यदि तँ परमेश्वरलाई पछ्याउन आफ्ना सबै कुरा त्याग्न सक्दैनस् भने, तँ उहाँको राज्यमा प्रवेश गर्नसमेत योग्य हुँदैनस्, र तैँले उहाँको आशिष् र उहाँको वाचा पाउने दाबी गर्न बिलकुलै मिल्दैन। अहिले धेरै मानिसले आफ्ना सबै कुरा त्यागेर परमेश्वरको घरमा कर्तव्य निभाइरहेका छन्, तैपनि तिनीहरूले सत्यता प्राप्त गर्न सक्नेछन् भन्न मिल्दैन। व्यक्तिले सत्यतालाई प्रेम गर्न र स्विकार्न सकेपछि मात्र सत्यता प्राप्त गर्न सक्छ। यदि उसले सत्यता पछ्याउँदैन भने, त्यो प्राप्त गर्न सक्दैन। त्यसका साथै, फुर्सदको समयमा आफ्नो कर्तव्य निभाउनेहरूमा परमेश्वरको कामसम्बन्धी तिनीहरूको अनुभव यति सीमित हुन्छ कि तिनीहरूलाई सत्यता प्राप्त गर्न झनै कठिन हुनेछ। यदि कसैले आफ्नो कर्तव्य निभाउँदैन वा सत्यता पछ्याउँदैन भने, उसले परमेश्वरबाट मुक्ति र सिद्धता प्राप्त गर्ने असाधारण अवसर गुमाउनेछ। कतिपय मानिस परमेश्वरमा विश्वास गरेको दाबी गर्छन्, तर आफ्ना कर्तव्यहरू निभाउँदैनन् र सांसारिक कुराहरू पछ्याउँछन्। के यो आफ्ना सबै कुरा त्याग्नु हो? यदि कसैले यस तरिकाले परमेश्वरमा विश्वास गर्छ भने, के उसले अन्त्यसम्मै उहाँलाई पछ्याउन सक्छ? प्रभु येशूका चेलाहरूलाई हेर्: तिनीहरूमध्ये मछुवा, किसान, र कर उठाउनेहरू थिए। जब प्रभु येशूले तिनीहरूलाई बोलाएर “मेरो पछि लाग” भन्नुभयो, तब तिनीहरू आफ्ना कामदाम छाडेर प्रभुको पछि लागे। तिनीहरूले आफ्नो रोजगारीबारे सोचेनन्, न त पछि आफूसँग संसारमा बाँच्ने कुनै मार्ग हुनेछ कि छैन भन्ने समस्याबारे नै सोचे, तर तिनीहरू तुरुन्तै प्रभु येशूको पछि लागिहाले। पत्रुसले आफूलाई पूर्ण हृदयले समर्पित गरे, प्रभु येशूको आज्ञा अन्त्यसम्मै पूरा गरे र आफ्नो कर्तव्य जारी राखे। उनले जीवनभरि परमेश्वरको प्रेमलाई पछ्याए, र अन्त्यमा, उनी परमेश्वरद्वारा सिद्ध पारिए। अहिले कतिपय मानिस आफ्ना सबै कुरा त्याग्नसमेत सक्दैनन्, तैपनि राज्यमा प्रवेश गर्ने इच्छा गर्छन्। के तिनीहरू सपना देखिरहेका छैनन् र?

परमेश्वरमा विश्वास गर्नलाई उत्साहले मात्र पुग्दैन। तैँले उहाँको इच्छा, मानिसहरूलाई सिद्ध पार्ने उहाँको विधि, उहाँ कुन मानिसहरूलाई सिद्ध पार्नुहुन्छ भन्ने कुरा, र परमेश्वरले मानिसहरूलाई सिद्ध पार्ने कामप्रति व्यक्तिमा हुनुपर्ने मनोवृत्ति र विचारबारे बुझ्नैपर्छ। साथै, परमेश्वरको अनुयायीको रूपमा, परमेश्वरको मार्ग पछ्याउनु कति महत्त्वपूर्ण छ भन्ने कुरा उसलाई थाहा हुनैपर्छ। यो कुरा व्यक्तिले सत्यता प्राप्त गर्न सक्छ कि सक्दैन भन्ने प्रश्नसित सम्बन्धित छ। परमेश्वरको मार्ग पछ्याउनु भनेको सत्यता अभ्यास गर्नु हो। सत्यता अभ्यास गरेर मात्रै परमेश्वरप्रति समर्पित हुन सकिन्छ, त्यसैले सत्यता प्राप्त गर्नका निम्ति सत्यता अभ्यास गर्नु जरुरी छ। यदि कसैले सत्यता बुझ्दैन वा त्यसलाई अभ्यास गर्न जान्दैन भने, ऊसित त्यो प्राप्त गर्नलाई कुनै मार्ग हुनेछैन। त्यसै कारणले गर्दा परमेश्वरमा विश्वास गर्नुको सबैभन्दा महत्त्वपूर्ण पक्ष भनेको सत्यता अभ्यास गर्नु हो। सत्यता अभ्यास गर्नेहरू मात्र परमेश्वरमा समर्पण हुन सक्छन्, तिनीहरूले मात्र सत्यतालाई पूर्ण रूपले बुझ्छन् र सत्यतालाई पूर्ण रूपले बुझ्नेहरू मात्र परमेश्वरलाई चिन्छन्। यी सबै कुरा सत्यता अभ्यास गरेर हासिल हुन्छन्। मानिसहरूले परमेश्वरमा जति नै विश्वास गरे पनि, उहाँ क-कसले उहाँको मार्ग पछ्याउँछन्, क-कसले सत्यता अभ्यास गर्छन्, र को-को उहाँप्रति साँच्चै समर्पित हुन्छन् भनी हेर्नुहुन्छ। परमेश्वरका विश्वासीहरूले उहाँको इच्छा पछ्याउने र उहाँप्रति समर्पित हुने मानिस बन्नका लागि सत्यता बुझ्नु र अभ्यास गर्नु जरुरी छ। सत्यता पछ्याउने मानिसहरूले पहिला मानिसहरूले जीवनमा किन परमेश्वरमा विश्वास गर्नुपर्छ, धर्तीमा आएदेखि परमेश्वरले कसरी मानिसलाई मुक्ति दिने काम गर्दै आउनुभएको छ, र मुक्ति पाउन अनि परमेश्वरको वाचा र आशिष् प्राप्त गर्न योग्य हुन व्यक्तिले सत्यता पछ्याइमा के कुरा हासिल गर्नुपर्छ भन्ने कुरा बुझ्नैपर्छ। विगतमा यी सत्यताहरू कसैले पनि बुझ्दैनथे। हरव्यक्तिले मानव धारणा र कल्पनाअनुसार परमेश्वरमा विश्वास गर्थे, र परमेश्वरमा विश्वास गर्नु भनेको आशिष्, मुकुट र इनाम पाउनु हो भन्ठान्थे। फलस्वरूप, तिनीहरू सबै परमेश्वरको इच्छाविरुद्ध गए, साँचो मार्गबाट बहकिए, र ख्रीष्टविरोधीहरूको मार्गमा हिँडे। त्यसकारण, यदि कसैले सत्यता बुझ्ने, सत्यता प्राप्त गर्ने, र मुक्ति पाउने इच्छा गर्छ भने, तिनीहरूले परमेश्वरमाथिको विश्वासबारे विगतका यी गलत विचारहरू सच्याउनैपर्छ। मानिसका धार्मिक धारणा र कल्पनाहरू र तिनीहरूका धर्मशास्त्रीय विचारहरू विशेष गरी बेतुक हुन्छन्; ती सबै सत्यताविरोधी हुन्छन् र ती छलपूर्ण भ्रम हुन्। धार्मिक मानिसहरूले विश्वास गर्ने तरिकाहरूलाई परमेश्वर बिलकुलै सराहना गर्नुहुन्न। यदि मानिसहरू अहिले ती मार्गहरू निरन्तर पालना गर्छन्, र आशिष्, मुकुट र इनाम पछ्याउँछन् भने—यदि तिनीहरू यस्तो मनोवृत्तिले परमेश्वरमा विश्वास गरिरहन्छन् भने, के तिनीहरूले सत्यता र जीवन प्राप्त गर्न सक्नेछन् र? कदापि सक्नेछैनन्। त्यसोभए परमेश्वरप्रतिको विश्वासमा मानिसहरूले कस्तो दृष्टिकोण अपनाउनुपर्छ? तैँले सुरुमा परमेश्वरको इच्छा बुझ्नैपर्छ र उहाँले मानिसहरूलाई मुक्ति दिने तरिका हेर्नैपर्छ। यदि तँ सत्यता खोज्दैनस्, तर आफ्नै धारणा र कल्पनाअनुसार परमेश्वरमा विश्वास गरिरहन्छस् भने, यदि तँ प्रतिष्ठा, हैसियत, धन र सांसारिक कुराहरू पछ्याइरहन्छस् भने, तैँले पूरै संसार जितिस् भने पनि, के त्यो तैँले अन्त्यमा आफ्नो जीवन गुमाउन लायक हुनेछ? कतिपय मानिस यसो भन्छन्, “मैले पर्याप्त पैसा कमाइसकेपछि र सफल करियर बिताएपछि, जब मैले मेरा महत्त्वाकाङ्क्षाहरू पूरा गरेको र मेरा सपनाहरू हासिल गरेको हुन्छु, तब म असल विश्वासी हुनेछु।” के परमेश्वर तेरो प्रतीक्षा गर्नुहुन्छ? के परमेश्वरको कामले तेरो प्रतीक्षा गर्छ? यदि तैँले ती कुराहरू अहिले नै त्याग्न सक्दैनस् भने, परमेश्वर तँलाई ती कुराहरू तुरुन्तै त्याग्न लगाउनुहुन्न, तर तैँले त्याग्ने अभ्यास गर्नैपर्छ। यदि तँ सक्दै सक्दैनस् भने, परमेश्वरलाई प्रार्थना गर् अनि उहाँमा भर पर्। उहाँलाई तँमा मार्गदर्शन गर्न दे। साथै, तैँले सहकार्य गरेर आफ्नो कर्तव्य निभाउनैपर्छ। आफ्नो कर्तव्य निभाउनुको उद्देश्य के हो? वास्तवमा, असल कार्यहरू तयार गर्न त्यसो गरिन्छ। यदि तँ अन्त्यमा पूर्णतया सिद्ध हुन सकिनस् भने पनि, तैँले कम्तीमा केही असल कार्यहरू तयार पार्नैपर्छ, ताकि परमेश्वरले असललाई इनाम र दुष्टलाई दण्ड दिने समय आउँदा तैँले उहाँलाई तीबारे बताउन सक्। एक दिन, परमेश्वरको काम समाप्त हुनेछ, र उहाँले असललाई इनाम र दुष्टलाई दण्ड दिन थाल्नुहुनेछ। उहाँ तँलाई तेरा असल कार्यहरू प्रस्तुत गर्न लगाउनुहुनेछ, र यदि तैँले कुनै असल कार्य गरेको छैनस् भने, तँ समाप्त हुन्छस्—तँ निश्चय नै दण्डित हुनेछस्। उदाहरणका लागि, मानिलिऊँ तैँले परमेश्वरमा करिब दश वर्ष विश्वास गरेको छस्, र तैँले निभाएको सबैभन्दा मूल्यवान कर्तव्य भनेको फुर्सदको समयमा सुसमाचार सुनाउनु र फलस्वरूप थोरै नयाँ विश्वासीहरू भित्र्याउनु मात्र हो। तँलाई ती मानिसहरू अन्त्यमा अडिग रहन सक्नेछन् कि सक्नेछैनन् भन्नेसमेत थाहा छैन। के तँ यसबारे परमेश्वरलाई बताउन सक्छस्? तँ सक्दै सक्दैनस्। तँ परमेश्वरलाई कस्ता परिणामहरूबारे बताउन सक्छस्, र परमेश्वरलाई सन्तुष्ट पार्न अनि उहाँले तँलाई आफ्नो अनुयायीको रूपमा चिनेको तुल्याउन तँसँग कस्तो अनुभवात्मक गवाही हुनुपर्छ भन्नेबारे तैँले सोचविचार गर्नैपर्छ। परमेश्वरको वर्तमान देहधारणसम्बन्धी तथ्यलाई स्विकार्नु र हृदयदेखि नै आखिरी दिनहरूको ख्रीष्टलाई स्विकार्नुबाहेक अरू केही नगरी तैँले चित्त बुझाउन मिल्दैन। परमेश्वर तेरो साँचो अनुभवात्मक गवाही र उहाँको कामप्रति तेरो समर्पणको प्रतिफल हेर्न चाहनुहुन्छ। अन्त्यमा परमेश्वरले तैँले सत्यता प्राप्त गरेको छस् कि छैनस् र तँसित जीवन छ कि छैन भन्ने कुरा जाँच्नुहुनेछ। तैँले परमेश्वरको इच्छा बुझ्नैपर्छ। यदि तँ केवल मण्डलीको सूचीमा आफ्नो नाम चढाउँछस् वा कुनै कर्तव्य निभाउँछस्, तर सत्यता पछ्याउँदैनस्, र परमेश्वरमा विश्वास गरेको केही वर्षपछि तँसित अनुभवात्मक गवाही छैन भने, के परमेश्वर अझै तँलाई स्विकार्न सक्नुहुन्छ? यदि परमेश्वरले तँलाई स्विकार्नुभएन भने, तँ उहाँको घरबाहिर रहन्छस्। यदि तँ परमेश्वरमा विश्वास गर्ने दाबी मात्र गर्छस् तर सत्यता पछ्याउँदैनस् भने, परमेश्वरप्रतिको तेरो विश्वासबाट अन्त्यमा के हासिल हुन सक्छ? तँ परमेश्वरको मापदण्डका मानकहरूभन्दा निकै टाढा रहेको हुनेछस्! सत्यता प्राप्त गर्नु मानिसहरूले सोचेजस्तो सजिलो छैन; व्यक्तिले धेरै परीक्षा र सङ्कष्टहरू, अनि धेरै पीडा र शोधन भोगेपछि मात्र सत्यता प्राप्त गर्न र परमेश्वर चिन्न सक्छ। यदि तैँले परमेश्वरको कामको यो शैली अनुभव गरेपछि उहाँलाई पछ्याउन आफ्ना सबै कुरा त्याग्दैनस् भने, के तैँले मुक्ति प्राप्त गर्न सक्छस्? के तैँले तेरो फुर्सदको समयमा परमेश्वरमा छिटपुट विश्वास गरेर उहाँको काम अनुभव गर्न सक्छस्? परमेश्वरलाई घरमा विश्वास गरेर तैँले त्यो कुरा कसरी अनुभव गर्न सक्छस्? बाहिरी संसारमा जिएर तैँले कसरी त्यो अनुभव गर्न सक्छस्? त्यसकारण, आफ्ना सबै कुरा त्याग्नु भनेको परमेश्वरलाई पछ्याउनुको एउटा सर्त हो। यदि तँ आफ्ना सबै कुरा त्याग्न सक्दैनस् भने, सत्यता प्राप्त गर्न कदापि सक्दैनस्, र यदि तँ सत्यता प्राप्त गर्न सक्दैनस् भने, परमेश्वरको राज्यमा प्रवेश गर्न योग्य छैनस्। यो कुनै व्यक्तिले परिवर्तन गर्नै नसक्ने तथ्य हो।

अंश ८२ (विश्वासी दाजुभाइ-दिदीबहिनीहरूका प्रश्नहरूको उत्तर दिँदै)

(आफ्नो कर्तव्य निर्वाह गर्दा, मलाई अझै पनि आफ्नो परिवारप्रतिको मोहले बाँधिरहेको हुन्छ। म बारम्बार तिनीहरूलाई सम्झिन्छु, र त्यसले मेरो कर्तव्य निर्वाहलाई असर गर्छ। हालका दिनमा मेरो स्थिति अलिकति सुध्रिएको छ, तर म अझै पनि कहिलेकाहीँ ठूलो रातो अजिङ्गरले मलाई धम्क्याउन मेरो परिवारका सदस्यलाई पक्राउ गर्छ कि भनेर चिन्ता गर्छु, र त्यतिबेला म दृढ भई खडा रहिरहन सक्दिनँ भन्ने डर लाग्छ।) यी आधारहीन डरहरू हुन्। तैँले यी कुराहरूबारे सोच्दा, तिनलाई समाधान गर्न सत्यता खोज्नुपर्छ। तैँले जस्तोसुकै अवस्था सामना गरे पनि, त्यो परमेश्वरले नै योजनाबद्ध र प्रबन्ध गर्नुभएको हो भनेर बुझ्नुपर्छ। तैँले परिस्थितिहरू सामना गर्दा परमेश्वरमा समर्पित हुन सिक्नुपर्छ र सत्यता खोज्न सक्नुपर्छ। यो मानिसहरूले सिक्नैपर्ने पाठ हो। तैँले बारम्बार यो मनन गर्नुपर्छ: तैँले यो समयावधिमा परमेश्वरको मलजल र रेखदेख कसरी अनुभव गरिरहेको छस्? तेरो वास्तविक कद के हो? तैँले सृजित प्राणीको कर्तव्य कसरी निभाउनुपर्छ? तैँले यी कुराहरू पत्ता लगाउनुपर्छ! यदि तँ ठूलो रातो अजिङ्गरले तँलाई धम्क्याएको सोच्न सक्छस् भने, सत्यतामा कसरी प्रवेश गर्ने भनेर किन सोच्दैनस्? तँ सत्यताबारे किन मनन गर्दैनस्? (जब ममा यी विचारहरू आउँछन्, म परमेश्वरलाई प्रार्थना त गर्छु र यदि कुनै दिन मैले यस्ता परिस्थितिहरू साँच्चै सामना गर्नै पऱ्यो भने, म नमरुञ्जेल परमेश्वरप्रति साँचो रहनेछु भनेर प्रतिबद्धता जनाउँछु। तर म आफ्नो सानो कदको कारण सफल हुनेछैनँ भनेर डराउँछु।) अनि तँ यसरी प्रार्थना गर्छस्, “हे परमेश्वर, म आफ्नो सानो कदको कारण सफल हुनेछैन भनेर डराउँछु। म अति भयभीत छु। कृपया त्यसो नगर्नुहोस्। मैले उचित कद प्राप्त गरिसकेपछि त्यसो गर्नुहोला।” के यसरी प्रार्थना गर्नु राम्रो हो त? (होइन।) तैँले यसरी प्रार्थना गर्नुपर्छ: “हे परमेश्वर, अहिले मेरो कद र आस्था सानो छ, म परिस्थितिहरू सामना गर्नुपर्छ कि भनेर डराउँछु; वास्तवमा, म सबै मामला र कुराहरू तपाईँकै हातमा छन् भनेर विश्वास गर्दिनँ। मैले आफूलाई तपाईँको हातमा सुम्पेको छैनँ; यो त ठूलो विद्रोह हो! म तपाईँका प्रबन्ध र योजनाबद्ध कार्यहरूमा समर्पित हुन इच्छुक छु। तपाईँले जे गर्नुभए पनि, मेरो हृदय तपाईँको गवाही दिन इच्छुक छ। म तपाईँको अपमान नगरी आफ्नो गवाहीमा दह्रिलो भई खडा रहन इच्छुक छु। कृपया, तपाईँ आफ्नो इच्छाअनुसार काम गर्नुहोस्।” तैँले आफ्ना आकाङ्क्षा र आफूले भन्न चाहेका कुराहरू परमेश्वरसामु राख्नुपर्छ—साँचो आस्था यसरी नै उत्पन्न गरिन्छ। यदि तँ यसरी प्रार्थना गर्नसमेत सङ्कोच मान्छस् भने, तेरो आस्था कति सानो होला! तैँले बारम्बार यसरी प्रार्थना गर्नुपर्छ। तँ यसरी प्रार्थना गरिस् भने पनि, परमेश्वरले अनिवार्य रूपमा जवाफ फर्काउनुहुनेछ भन्ने छैन। परमेश्वरले मानिसहरूलाई तिनीहरूले सहन सक्ने भन्दा बढी बोझ दिनुहुन्न, तर यदि तैँले आफ्नो मनोवृत्ति र सङ्कल्प स्पष्ट बनाइस् भने, परमेश्वर प्रसन्न हुनुहुनेछ। परमेश्वर प्रसन्न हुनुभएपछि तेरो हृदयलाई यो कुराले बाधा वा अवरोध गर्नेछैन। “श्रीमान, सन्तान, परिवार, सम्पत्ति जस्ता कुराहरू—यी सबै परमेश्वरकै हातमा छन्। तिनको कुनै मूल्य हुँदैन। पूरै ब्रह्माण्ड नै परमेश्वरको हातमा छ; के मेरो परिवार पनि उहाँकै हातमा छैन र? मैले तिनीहरूको चिन्ता गर्नुको के अर्थ हुन्छ र? यसमा मेरो राय चल्दैन, म सक्षम नै छैनँ, र म तिनीहरूको रक्षा गर्न सक्दिनँ। तिनीहरूको नियति र सबैथोक परमेश्वरकै हातमा छ!” तँमा परमेश्वरसामु आएर प्रार्थना गर्नका निम्ति आस्था हुनैपर्छ, तैँले दृढ सङ्कल्प राख्नुपर्छ र परमेश्वरका प्रबन्धहरूमा समर्पित हुने निर्णयमा पुग्नुपर्छ। अनि तँभित्रको स्थिति परिवर्तन हुनेछ। तँमा चिन्ता बाँकी रहनेछैन, र तँ उप्रान्त चिन्तित हुनेछैनस्। तँ आफूले गर्ने सबै कुरामा अति सावधान र आशङ्काले भरिएको हुनेछैनस्। अरू सबै अघि बढ्दा, तँ पछाडि नै रहन्छस्, सधैँ उम्किन चाहन्छ्स्—के यो कायरले गर्ने काम होइन? राज्यमा परमेश्वरका जनहरूले आफ्नो कर्तव्य निभाउँदा अनि सृष्टिकर्तासामु सृजित प्राणीहरूले आफ्नो कर्तव्य निभाउँदा, तिनीहरू शान्त रूपमा, परमेश्वरको डर मान्ने हृदयका साथ अघि बढ्नुपर्छ। तिनीहरूले अल्याङटल्याङ गर्ने, पछि हट्ने वा अति सावधान हुने गर्नुहुन्न। यदि तँलाई यो स्थिति गलत हो भन्ने थाहा छ र यदि तँ यसलाई समाधान गर्नहेतु सत्यता खोज्नुको सट्टा निरन्तर यसबारे चिन्ता गरिरहन्छस् भने, तँलाई त्यसले बाधा पुर्‍याइरहेको र बाँधिरहेको छ, र तैँले आफ्नो कर्तव्य निभाउन सक्नेछैनस्। तँ सृजित प्राणीको रूपमा आफ्नो सम्पूर्ण हृदय, मन र बलले आफ्नो कर्तव्य निभाउन चाहन्छस्, तर के तैँले यो हासिल गर्न सक्छस् त? तँ आफ्नो सम्पूर्ण हृदय समर्पित गर्ने अवस्थामा पुग्न सक्दैनस्, किनभने तैँले आफ्नो हृदय आफ्नो कर्तव्यमा लगाएकै छैनस्—तैँले धेरै भए आफ्नो हृदयको दशांश मात्र समर्पित गरेको छस्। पूरै हृदय नलगाई, तैँले आफ्नो पूरै मन र बल कसरी लगाउन सक्छस्? तैँले आफ्नो हृदय आफ्नो कर्तव्यमा लगाएको छैनस्, र तँमा त्यो पूरा गर्ने अलिकति इच्छुकता मात्र छ। के तँ आफ्नो पूरै हृदय र मन लगाएर साँच्चै आफ्नो कर्तव्य निभाउन सक्छस् त? तँमा सत्यता अभ्यास गर्ने सङ्कल्प छैन, त्यसैले तँ परिवार र तिनीहरूप्रतिको मोहमा बाँधिन्छस् नै। तिनीहरूले तेरो हात-खुट्टा बाँधिदिनेछन्; तिनीहरूले तेरो विचार र हृदयलाई नियन्त्रण गर्नेछन्, अनि तैँले सत्यता र परमेश्वरका मागहरू पूरा गर्न सक्नेछैनस्—तँ इच्छुक हुनेछस् तर तँमा बलको कमी हुनेछ। त्यसैले, तैँले परमेश्वरसामु प्रार्थना गर्नुपर्छ, एकातिर उहाँको इच्छा बुझ्नुपर्छ र साथसाथै आफू सृजित प्राणीका रूपमा कहाँ उभिनुपर्छ भनेर पनि जान्नुपर्छ; तैँले आफूमा हुनुपर्ने सङ्कल्प र मनोवृत्तिलाई परमेश्वरसामु राख्नुपर्छ। तँमा हुनुपर्ने मनोवृत्ति यही हो। अरू मानिसहरूमा यी चिन्ता किन हुँदैन? के तँलाई अरू मानिसहरूसँग परिवार वा यस्ता कठिनाइहरू हुँदैनन् जस्तो लाग्छ? वास्तवमा, सबैका निश्चित देहगत वा पारिवारिक उल्झनहरू हुन्छन्, तर केही मानिसहरू परमेश्वरलाई प्रार्थना गरेर अनि सत्यता खोजेर तिनलाई सुल्झाउन सक्षम हुन्छन्। खोजी गरेको केही अवधिपछि, तिनीहरूले यो देहप्रतिको मोह छर्लङ्गै देख्छन् र हृदयबाटै तिनलाई त्यागिदिन्छन्; त्यस उप्रान्त, तिनीहरूका निम्ति यी कुराहरू कठिनाइ हुँदैनन्, र तिनीहरूलाई तिनले नियन्त्रण गर्ने वा बाधा पुर्‍याउने छैन। तिनले तिनीहरूको कर्तव्य निर्वाहलाई असर गर्दैनन्, र त्यसैले तिनीहरू स्वतन्त्र बन्छन्। बाइबलमा परमेश्वरका वचनहरूको एउटा पङ्क्ति छ, जसले यसो भन्छ, “तिमीहरूमध्येमा जसले ऊसँग भएको सबै कुरा त्याग्दैन, ऊ मेरो चेला हुन सक्दैन” (लूका १४:३३)। व्यक्तिसँग भएको सबै कुरा त्याग्नु भनेको के हो? “सबै कुरा” भनेको के हो? “सबै कुरा” मा हैसियत, प्रसिद्धि, समृद्धि, परिवार, मित्रजन र सम्पत्तिजस्ता यी सबै कुराहरू समावेश हुन्छन्। त्यसोभए, तेरो हृदयमा के-कस्ता कुराहरूले महत्त्वपूर्ण स्थान ओगट्छन् त? कसैका लागि महत्त्वपूर्ण स्थान ओगट्ने कुरा सन्तान हुन्छ, कसैका लागि आमाबाबु, कसैका लागि सम्पत्ति, र अरूका लागि त्यो हैसियत, प्रसिद्धि र समृद्धि हुन्छ। यदि तँ यी कुराहरूलाई कदर गर्छस् भने, तिनले तँलाई नियन्त्रण गर्नेछन्। तैँले यी कुराहरूलाई कदर नगरी पूर्णतः त्याग्छस् भने, तिनले तँलाई नियन्त्रण गर्न सक्दैनन्। यो कुरा तीप्रति तेरो मनोवृत्ति कस्तो छ र तैँले तिनलाई कसरी सम्हाल्छस् भन्ने कुरामा मात्र भर पर्छ।

परमेश्वरले जुनै समयको वा जुनसुकै चरणको काम गरिरहनुभएको भए पनि, उहाँलाई जहिले पनि उहाँसँग सहकार्य गर्न केही मानिसहरू आवश्यक पर्छन् भन्ने कुरा तिमीहरूले बुझ्नुपर्छ। यी मानिसहरूले उहाँको काममा वा सुसमाचार सुनाउन सहकार्य गर्छन् भनेर उहाँले नै पूर्वनिर्धारित गर्नुहुन्छ। त्यसोभए, के परमेश्वरसँग उहाँले पूर्वनिर्धारित गर्नुभएको हरेक व्यक्तिका लागि आज्ञा हुन्छ त? हरेक व्यक्तिको मिसन र जिम्मेवारी हुन्छ; सबैका लागि आज्ञा हुन्छ। जब परमेश्वरले तँलाई आज्ञा दिनुहुन्छ, त्यो तेरो जिम्मेवारी बन्छ। तैँले यो जिम्मेवारी वहन गर्नुपर्छ; यो तेरो कर्तव्य हो। कर्तव्य भनेको के हो? कर्तव्य भनेको परमेश्वरले तँलाई दिनुभएको मिसन हो। मिसन भनेको के हो? (परमेश्वरको आज्ञा नै मानिसको मिसन हो। व्यक्तिले आफ्नो जीवन परमेश्वरको आज्ञाका निम्ति जिउनुपर्छ। यो आज्ञा तिनीहरूको हृदयको एकमात्र कुरा हुनुपर्छ र तिनीहरू अरू कुनै पनि कुराका निम्ति जिउनुहुँदैन।) परमेश्वरको आज्ञा नै मानिसको मिसन हो; यो सही बुझाइ हो। परमेश्वरमा विश्वास गर्ने मानिसहरूलाई परमेश्वरको आज्ञा पूरा गर्न पृथ्वीमा राखिएको हो। यदि तँ यो जीवनमा सामाजिक खुड्किलो चढ्ने, सम्पत्ति बटुल्ने, राम्रो जीवन जिउने, परिवारको सामिप्यतामा रमाउने, र प्रसिद्धि, समृद्धि र हैसियतको आनन्द उठाउने जस्ता कुराहरू मात्र पछ्याउँछस् भने—यदि तैँले सामाजिक हैसियत कमाइस्, तेरो परिवार प्रतिष्ठित भयो, तेरो परिवारका सबैजना सुरक्षित र स्वस्थ भए—तर तँ परमेश्वरले तँलाई दिनुभएको मिसनलाई बेवास्ता गर्छस् भने, के तैँले जिइरहेको यो जीवनको कुनै मूल्य हुन्छ र? तैँले मरेपछि परमेश्वरलाई के जवाफ दिनेछस्? तैँले जवाफ दिन सक्नेछैनस्, र यो सबैभन्दा ठूलो विद्रोह हो; यो सबैभन्दा ठूलो पाप हो। तिमीहरूमध्ये कसले अहिले परमेश्वरको घरमा संयोगवश कर्तव्य निभाइरहेका छौ र? तिमीहरू आफ्नो कर्तव्य निभाउन जुनसुकै पृष्ठभूमिबाट आए पनि, त्यो संयोगवश भएको होइन। यो कर्तव्य जथाभावी केही नयाँ विश्वासीहरू खोजेर मात्र पूरा गर्न सकिँदैन; यो युगहरूभन्दा अगाडि नै परमेश्वरले पूर्वनिर्धारित गर्नुभएको कुरा हो। कुनै कुरा पूर्वनिर्धारित हुनु भनेको के हो? किटान नै गरेर भन्नुपर्दा के हो त? यो के हो भने, उहाँको सम्पूर्ण व्यवस्थापन योजनामा परमेश्‍वरले धेरै लामो समयअघि नै तँ कति चोटि पृथ्वीमा आउनेछस्, आखिरी दिनहरूको समयमा तँ कुन वंश र कुन परिवारमा जन्मनेछस्, यो परिवारका परिस्थितिहरू कस्ता हुनेछन्, तँ पुरुष हुनेछस् कि महिला, तेरा के सबलताहरू हुनेछन्, तँसित कुन तहको योग्यता हुनेछ, तँ कतिको स्पष्टवादी हुनेछस्, तेरो के क्षमता हुनेछ र तँ कस्तो रूपरङ्गको हुनेछस् भनेर योजना बनाइसक्नुभएको छ। उहाँले तँ परमेश्‍वरको घरमा आएर आफ्नो कर्तव्य निर्वाह गर्न थाल्ने उमेर र तैँले कुन समयमा के-कस्तो कर्तव्य पूरा गर्नेछस् भनेर योजना बनाइसक्‍नुभएको छ—परमेश्‍वरले सुरुमै तेरो लागि हरकदम पूर्वनिर्धारित गरिसक्‍नुभएको छ। तँ जन्मनुअघि र तँ पछिल्ला धेरै वटा जीवनमा पृथ्वीमा आउँदा, परमेश्वरले तैँले, कामको यो अन्तिम चरणमा के-कस्तो कर्तव्य निभाउनेछस् भनी परमेश्‍वरले प्रबन्ध गरिसक्नुभएको थियो। यो निश्चय नै ठट्टा होइन! तिमीहरूले यहाँ प्रवचन सुन्न सकिरहेका छौ, यो पनि परमेश्वरले पूर्वनिर्धारित गर्नुभएको थियो। यसलाई हल्का रूपमा लिन मिल्दैन! यसका साथै, तेरो उचाइ, तेरो रूपरङ्ग, तेरा आँखा कस्ता देखिन्छन्, तेरो आकृति, तेरो स्वास्थ अवस्था, तेरा जीवन अनुभवहरू के-कस्ता छन् र तँ निश्चित उमेरमा कुन कर्तव्यहरू लिन सक्छस्, र तेरो गुणस्तर र क्षमता कस्तो छ—परमेश्वरले तेरो निम्ति यी कुराहरू धेरै अघि पूर्वनिर्धारित गर्नुभएको थियो, र ती निश्चय नै अहिले प्रबन्ध गरिएका होइनन्। परमेश्वरले धेरै अघि तेरो निम्ति यी कुराहरू पूर्वनिर्धारित गर्नुभएको छ, भन्नुको मतलब, यदि उहाँले तँलाई प्रयोग गर्ने मनसाय बनाउनुभयो भने, उहाँले तँलाई यो आज्ञा र यो मिसन दिनुअघि नै तँलाई तयार गरिसक्नुभएको हुनेछ। त्यसैले, के तँ त्यसबाट भाग्नु स्वीकार्य हुन्छ त? के तँ त्यसबारे अर्धमनको हुनु स्वीकार्य हुन्छ त? ती दुवै स्वीकार्य हुँदैनन्; त्यसो गर्नु परमेश्वरलाई निराश तुल्याउनु हो! मानिसहरूले आफ्नो कर्तव्य त्याग्नु भनेको सबैभन्दा घटिया खालको विद्रोह हो। त्यो जघन्य कार्य हो। परमेश्वरले विचारशील र गम्भीर भएर मिहिनेत गर्नुभयो, अनादिकालदेखि नै तँलाई आजसम्म ल्याउन र यो मिसन दिन पूर्वनिर्धारित गर्नुभयो। त्यसोभए के यो मिसन तेरो जिम्मेवारी होइन त? के तेरो यो जीवनलाई मूल्य दिने कुरा यही होइन र? यदि तँ परमेश्वरले तँलाई दिनुहुने मिसन पूरा गर्दैनस् भने, तैँले जिउनुको मूल्य र अर्थ गुमाउँछस्; तँ व्यर्थमा जिएको जस्तै हुन्छ। परमेश्वरले तेरो निम्ति उचित परिस्थिति, वातावरण र पृष्ठभूमि प्रबन्ध गर्नुभयो। उहाँले तँलाई यो गुणस्तर र क्षमता प्रदान गर्नुभयो, तँलाई यो उमेरसम्म जिउन तयार गर्नुभयो, र तँलाई आफ्नो यो कर्तव्य निभाउन चाहिने सबै योग्यताहरू प्राप्त गर्न तयार पार्नुभयो, उहाँले तेरो निम्ति यो सबै प्रबन्ध गर्नुभएको छ, तैपनि तैँले लगनशीलतापूर्वक यो कर्तव्य निभाइरहेको छैनस्। तँ परीक्षा सहन नसकेर उम्किन रोज्छस्, सधैँ राम्रो जीवन जिउन र सांसारिक कुराहरू पछ्याउन खोज्छस्। तँ परमेश्वरले तँलाई दिनुभएको वरदान र क्षमताहरू लिएर शैतानका निम्ति जिउँदै त्यसको सेवा गर्छस्। यसले परमेश्वरलाई कस्तो महसुस गराउँछ? उहाँका तँप्रतिका आशाहरू पूरा नहुँदा, के उहाँले तँलाई घृणा गर्नुहुनेछैन र? के उहाँले तँलाई हेला गर्नुहुनेछैन र? उहाँले तँमाथि ठूलो क्रोध बर्साउनुहुनेछ। अनि त्यसपछि के यो मामला सुल्झेको मान्न सकिन्छ? के यो तैँले सोचेझैँ सरल हुन सक्छ? के तँलाई तैँले यो जीवनमा आफ्नो मिसन पूरा गरिनस् भने, तँ मरेपछि कुरा सक्किन्छ जस्तो लाग्छ? कुरा त्यहाँ सकिन्न; त्यसपछि तेरो आत्मा खतरामा हुनेछ। तैँले आफ्नो कर्तव्य पूरा गरिनस्, परमेश्वरको आज्ञा स्विकारिनस्, र तँ परमेश्वरको उपस्थितिबाट भागिस्। कुरो गम्भीर भइसक्यो। तँ भागेर कहाँ जान सक्छस्? के तँ परमेश्वरको हातबाट उम्किन सक्छस्? परमेश्वरले यस्तो व्यक्तिलाई कसरी वर्गीकरण गर्नुहुन्छ? (यी मानिसहरूले उहाँलाई धोका दिएका छन्।) परमेश्वरले उहाँलाई धोका दिएका मानिसहरूलाई कसरी पारिभाषित गर्नुहुन्छ? परमेश्वरको न्यायको सिंहासनबाट भागेर जाने मानिसहरूलाई उहाँले कसरी वर्गीकरण गर्नुहुन्छ? यी मानिसहरूले हुन् विनाश भोग्नेछन् र नष्ट हुनेछन्। तैँले अर्को जीवन वा पुनर्जन्म कहिल्यै पनि पाउनेछैनस् र परमेश्वरले सम्भवतः तँलाई अर्को कुनै आज्ञा दिनुहुनेछैन। उप्रान्त तेरो लागि कुनै मिसन छैन, र तँसँग मुक्ति प्राप्त गर्ने कुनै मौका छैन। यो त गम्भीर समस्या हो! परमेश्वरले यसो भन्नुहुनेछ: “यो व्यक्ति पहिले एकचोटि मेरो नजरबाट भागिसक्यो, मेरो न्यायको सिंहासन र मेरो उपस्थितिबाट उम्किसक्यो। उसले आफ्नो मिसन पूरा वा आफ्नो आज्ञा पालन गरेन। उसको जीवन यहीँ सक्किन्छ। खतम; जीवन सक्कियो।” कस्तो दु:खद घटना! चाहे तिमीहरूको कर्तव्य ठूलो होस् वा सानो, भौतिक होस् वा मानसिक, बाह्य मामलाहरू सम्हाल्ने कुरा होस् वा भित्री काम, तिमीहरूले आज परमेश्वरको घरमा आफ्नो कर्तव्य निभाउन सक्छौ, र कसैले पनि आफ्नो कर्तव्य संयोगवश निभाइरहेको छैन। यो तेरो रोजाइ कसरी हुन सक्छ? यो सबैको अगुवाइ परमेश्वरले नै गर्नुहुन्छ। परमेश्वरले तँलाई आज्ञा दिनुभएको कारण मात्र तँ यसरी उत्प्रेरित भएको छस्, तँमा मिसन र जिम्मेवारीको यो समझ छ, र तँ यो कर्तव्य निभाउन सक्छस्। अविश्वासीहरूमध्ये कति धेरै जनामा सुन्दर रूप, ज्ञान वा प्रतिभा हुन्छ, तर के परमेश्वरले तिनीहरूलाई रुचाउनुहुन्छ त? अहँ, रुचाउनुहुन्न। परमेश्वरले तिनीहरूलाई चुन्नुभएन, र उहाँ तिमीहरूलाई मात्र रुचाउनुहुन्छ। उहाँले आफ्नो व्यवस्थापन योजनामा तिमीहरू सबैलाई हरेक प्रकारको भूमिका निर्वाह गर्न, हरेक प्रकारको कर्तव्य निर्वाह गर्न, र विभिन्न प्रकारका जिम्मेवारी वहन गर्न लगाउनुभएको छ। जब अन्तत: परमेश्वरको व्यवस्थापन योजना सक्किन्छ र हासिल हुन्छ, यो कत्रो महिमा र गौरवको कुरा हुनेछ! त्यसैले, मानिसहरूले आज आफ्नो कर्तव्य निभाउने क्रममा अलिकति कठिनाइ भोग्दा; केही कुराहरू त्याग गर्नुपर्दा, आफूलाई अलिकति समर्पित गर्दा, र निश्चित मूल्य चुकाउँदा; संसारमा आफ्नो हैसियत अनि प्रसिद्धि र सम्पत्ति गुमाउँदा; र यी सबै कुराहरू बिलाउँदा, परमेश्वरले तिनीहरूबाट यी सबै कुराहरू लैजानुभए जस्तै देखिन्छ, तर तिनीहरूले अझ बढी बहुमूल्य र मूल्यवान कुरा प्राप्त गरेका छन्। मानिसहरूले परमेश्वरबाट के प्राप्त गरेका छन्? तिनीहरूले आफ्नो कर्तव्य निभाएर सत्यता र जीवन प्राप्त गरेका छन्। तैँले आफ्नो कर्तव्य निर्वाह गरिसकेपछि मात्रै परमेश्वरको आज्ञा पूरा गरेको हुन्छस्, तँ आफ्नो पूरै जीवन आफ्नो मिसन र परमेश्वरले तँलाई दिनुभएको आज्ञाका निम्ति जिउँछस्, तँसँग सुन्दर गवाही हुन्छ, र तँ मूल्यवान जीवन जिउँछस्—तब मात्र तँ वास्तविक व्यक्ति बन्छस्! अनि म किन तँलाई वास्तविक व्यक्ति भन्छु? किनभने परमेश्वरले तँलाई चुन्न्नुभएको छ र उहाँको व्यवस्थापनअन्तर्गत तँलाई सृजित प्राणीका रूपमा आफ्नो कर्तव्य निभाउने तुल्याउनुभएको छ। यो तेरो जीवनको सबैभन्दा ठूलो मूल्य र अर्थ हो।

परमेश्वरले मानिसहरूबाट धेरै माग गर्नुहुन्न। जब परमेश्वरले तँलाई कुनै आज्ञा र जिम्मेवारी दिनुहुन्छ, तब यदि तैँले तँमा अलिकति मात्र आस्था छ र यो तैँले गर्न सक्ने सर्वोत्तम प्रयास हो, तैँले दिन सक्ने यत्ति नै हो, र तैँले यी कुराहरू मात्रै वहन गर्न सक्छस् भनेर भन्छस् भने, परमेश्वरले तँलाई जोड-जबरजस्ती गर्नुहुनेछैन। यदि उहाँले तँसँग शतप्रतिशत माग गर्नुभयो, र तँ पन्चानब्बे दिन्छस् भने, उहाँ असन्तुष्ट हुनुहुनेछ, उहाँले तँलाई त्यत्तिकै जान दिनुहुनेछैन, र तँ उहाँले माग गर्नुहुने शतप्रतिशतमा पुग्न सक् भनेर निरन्तर तँलाई उत्प्रेरित र आग्रह गर्नुहुनेछ भन्ने होइन। परमेश्वरले त्यसो गर्नुहुनेछैन। बरु, उहाँले तेरो कद, ऊर्जा र क्षमताअनुसार तँलाई क्रमिक रूपमा, पाइला दर पाइला माथि चढ्ने तुल्याउनुहुनेछ। परमेश्वर आफ्नो काममा निष्पक्ष र व्यावहारिक हुनुहुन्छ। उहाँले मानिसहरूलाई जोर-जबरजस्ती गर्नुहुन्न; उहाँले तँलाई आराम र सहज महसुस गराउनुहुन्छ, तैँले गर्ने सबथोकमा उहाँ तँलाई बुझ्न र तेरो ख्याल राख्न सक्नुहुन्छ भनेर महसुस गराउनुहुन्छ। मानिसहरू परमेश्वरको कष्टप्रद मिहिनेत, साथै उहाँको मानवजातिप्रतिको कृपा, प्रेमिलो दयालुपन र सहनशीलताबारे सचेत हुनुपर्छ। त्यसपछि मानिसहरूले के गर्नुपर्छ, र तिनीहरूले कसरी सहकार्य गर्नुपर्छ? तिनीहरूले यसरी सहकार्य गर्नुपर्छ: “म परमेश्वरको इच्छा सन्तुष्ट पार्न लागिपर्नैपर्छ। परमेश्वर मबाट शतप्रतिशत चाहनुहुन्छ; यदि म साठी प्रतिशत दिन सक्छु भने म तीस प्रतिशत मात्र दिनेछैनँ। म मेरो पूरै बल लगाउनेछु। म धूर्त र छली हुनेछैनँ, म झारा टार्ने छैनँ, र म भाग्यमा भर पर्ने मानसिकता राख्नेछैनँ।” त्यति गरे पुग्छ। परमेश्वर मानिसको हृदयलाई नियाल्नुहुन्छ। उहाँ सबै मानिसहरूबाट समान मागहरू गर्नुहुन्न; अरू कसैले आफ्नो छोराछोरी र परिवार वा जागिर त्याग्यो भन्दैमा तैँले पनि त्यस्तै गर्नुपर्छ भन्ने छैन। परमेश्वर “सबैका लागि एउटै नाप मिल्छ” भन्ने दृष्टिकोण राख्नुहुन्न, उहाँ तेरो कद र तँ के हासिल गर्न सक्छस्, त्यही अनुसार तँसँग माग गर्नुहुन्छ। त्यसैले, तैँले कुनै चिन्ता वा दबाब महसुस गर्नैपर्दैन। तँ जे हासिल गर्न सक्षम छस्,त्यसैको आधारमा परमेश्वरसामु प्रार्थना मात्र गर्। जे सुकै कठिनाइ भए पनि, वा तँ जस्तो सुकै बन्धनमा भए पनि, तीबाट पछि नहट्। तिनलाई तँलाई असर गर्न नदे। त्यो नै सही तरिका हो। तँ एकपटक तीबाट प्रभावित भएपछि, यसो सोचिरहनेछस्, “मैले त्यत्ति राम्रो काम गरेको छैनँ। परमेश्वर मदेखि अप्रसन्न हुनुहुन्छ, हुनुहुन्न र? मैले निकै ख्याल गर्नुपर्छ। मैले धेरै जोड गर्नुहुन्न; अलिकति खुला ठाउँ छोड्नुपर्छ।” यो गलत हो; यो परमेश्वरबारे गलत बुझाइ हो। मानिसहरूले क्रमिक रूपमा यस्तो अनुभव गर्दा तिनीहरूलाई झन्-झन् के महसुस हुन्छ भने, तिनीहरूको आस्था यति सानो छ कि तिनीहरू “महान् व्यक्तिलाई अज्ञानीको मापदण्डअनुसार मुल्याङ्कन गर्नु“ भन्ने भनाइ जस्तै परमेश्वरलाई आफ्ना धारणा र कल्पनाका आधारमा शङ्का गर्न सक्छन्। तिनीहरू परमेश्वरमा विश्वास त गर्छन्, तर उहाँमा भर पर्न डराउँछन्; तिनीहरू परमेश्वरको प्रभुत्वमा विश्वास त गर्छन् तर उहाँको हातमा सबथोक सुम्पिन डराउँछन्। मानिसहरू प्राय: यसो भन्छन्, “परमेश्वर यावत् थोकमाथि शासन गर्नुहुन्छ” र “सबै कुरा परमेश्वरकै हातमा छन्,” तर कुनै परिस्थिति सामना गर्दा, तिनीहरू यसो सोच्छन्, “के परमेश्वरले साँच्चै यो कुरा आफ्नो नियन्त्रणमा लिन सक्नुहुन्छ र? के उहाँ साँच्चै भरपर्दो हुनुहुन्छ र? मैले अरू मानिसहरूमै भर परेको राम्रो हुन्छ, र यदि त्यो काम लागेन भने, म आफै केही उपाय निकाल्नेछु।” त्यसपछि, तिनीहरू आफू कति अपरिपक्व, हास्यास्पद र कदमा कति सानो छन् भनी बुझ्छन्। तिनीहरू फेरि पछाडि फर्किन्छन्, परमेश्वरमा भर पर्न खोज्छन्, तर अझै पनि मार्ग भेट्टाउँदैनन्। यद्यपि, तिनीहरूलाई हृदयको गहिराइमा परमेश्वर विश्वासयोग्य र भरपर्दो हुनुहुन्छ भनेर थाहा हुन्छ; तिनीहरूको आस्था निकै कम रहेको र तिनीहरू सधैँ शङ्कालु भएका मात्रै हुन्। तँ यो समस्यालाई कसरी समाधान गर्छस् त? तँ आफ्नो अनुभव अनि सत्यताको पछ्याइ र बुझाइमा भर पर्नुपर्छ—तब मात्र तैँले साँचो आस्था उत्पन्न गर्न सक्छस्। तैँले जति धेरै अनुभव गर्छस् र तँ जति धेरै परमेश्वरमा भर पर्छस्, तैँले उहाँ त्यति धेरै भरपर्दो हुनुहुन्छ भनेर महसुस गर्नेछस्। जब तैँले अझ बढी मामलाहरू अनुभव गर्दै जान्छस्, तब परमेश्वरले कसरी तेरो बारम्बार सुरक्षा गर्नुहुन्छ, कठिनाइहरू पार गर्न र खतराबाट टाढा रहन कसरी मद्दत गर्नुहुन्छ भन्ने देख्दा, तैँले थाहै नपाई परमेश्वरप्रतिको साँचो आस्था र भरोसा विकास गर्नेछस्। तँलाई परमेश्वर विश्वासयोग्य र भरपर्दो हुनुहन्छ भन्ने अनुभूति हुनेछ। सर्वप्रथम तेरो हृदयमा यो आस्था हुनुपर्छ।

हरेक व्यक्तिको आफ्नै नियति हुन्छ, र यो सबै परमेश्वरद्वारा पूर्वनिर्धारित हुन्छ; कसैले पनि अरूको भाग्यलाई नियन्त्रण गर्न सक्दैन। तैँले आफ्नो परिवारबारे चिन्ता गर्न छोड्नुपर्छ र सबै थोक छोड्न र त्याग्न सिक्नुपर्छ। तैँले यो कसरी गर्न सक्छस् त? एउटा तरिका भनेको परमेश्वरलाई प्रार्थना गर्नु हो। तैँले परमेश्वरमा विश्वास नगर्ने तेरा आफन्तहरूले कसरी सांसारिक कुराहरू, सम्पत्ति र भौतिक सुख पछ्याउँछन् भनेर पनि चिन्तन गर्नुपर्छ। तिनीहरू शैतानका हुन्, र तिनीहरू तँभन्दा फरक किसिमका मानिस हुन्। यदि तैँले आफ्नो कर्तव्य निभाउँदैनस् र तिनीहरूमाझ जिउँछस् भने, पीडादायी जीवन जिउनेछस्। तैँले काम-कुराबारे तिनीहरूभन्दा फरक दृष्टिकोण राख्ने भएकोले, तँ तिनीहरूसँग मिल्नेछैनस्, बरु यातना भोग्नेछस्। त्यहाँ पीडा मात्र हुनेछ, खुशी हुनेछैन। के मोहले तँलाई शान्ति र आनन्द दिन सक्छ? देहको खाँचो पूरा गर्दा तैँले पीडा, खोक्रोपन, र जीवनभरको पछुतोमात्र पाउनेछस्। यो तैँले राम्ररी बुझ्नुपर्ने कुरा हो। त्यसैले, तैँले आफ्नो परिवारलाई सम्झिनु एकतर्फी हुन्छ; यो अनावश्यक रूपमा भावनात्मक हुनु हो। तँ तिनीहरू भन्दा फरक मार्गमा हिँडिरहेको छस्। जीवन र संसारबारे तेरो दृष्टिकोण, जीवन मार्ग, र पछ्याइका उद्देश्यहरू सबै फरक छन्। तँ अहिले आफ्नो परिवारसँग छैनस्, तर रगतको सम्बन्ध भएकोले, तँ जहिले पनि तिनीहरूको नजिक भएको अनि एकै परिवार भएको आभास गर्छस्। तर, जब तँ तिनीहरूसँग वास्तवमै बस्छस्, तब तँ केही दिन तिनीहरूसँग व्यवहार गर्दा नै दिक्क हुनेछस्। तिनीहरू झूटले भरिएका छन्; तिनीहरूले भन्ने कुरा सबै गलत, गुलियो र छली हुन्छन्। तिनीहरूको आचरण र संसारसँग व्यवहार गर्ने तरिका सबै शैतानी दर्शनमा र जीवनका भनाइहरूमा आधारित हुन्छन्। तिनीहरूको विचार र दृष्टिकोण सबै गलत र बेतुका हुन्छन्, र तिनीहरूलाई सुन्दा कान पाक्छ। अनि तँ मनमनै यसो सोच्नेछस्, “म तिनीहरूलाई सधैँ सम्झिरहन्थेँ, र तिनीहरू राम्ररी जिइरहेका छैनन् भनेर सधैँ चिन्तित रहन्थेँ। तर अहिले तिनीहरूसँग जिउनु त साँच्चै असहनीय छ!” तँ तिनीहरूबाट वाक्क हुनेछस्। तैँले अझै पनि तिनीहरू कस्ता मानिस हुन् भनेर पत्ता लगाएको छैनस्, त्यसैले तँ अझै पनि पारिवारिक बन्धनहरू अरू कुनै पनि कुरा भन्दा महत्त्वपूर्ण र वास्तविक हुन्छन् भनेर सोच्छस्। तँ अझै पनि मोहमा बाँधिएको छस्। तैँले जसरी भए पनि ती मोहका कुराहरूलाई छोड्न खोज्। तैँले छोड्न सक्दैनस् भने, आफ्नो कर्तव्यलाई प्राथमिकता दे। परमेश्वरको आज्ञा र तेरो मिसन सबैभन्दा महत्त्वपूर्ण कुरा हुन्। सुरुमा आफ्नो कर्तव्य निभाउनु सबैभन्दा पहिला आउँछ, र अहिलेका लागि तेरा देहमा भएका नातेदारहरूका बारेमा चिन्ता नगर्। जब तेरो आज्ञा र कर्तव्य पूरा हुन्छन्, तब तँलाई सत्यता झन्-झन् स्पष्ट हुँदै जान्छ, परमेश्वरसँगको तेरो सम्बन्ध झन्-झन् सामान्य बन्दै जान्छ, परमेश्वरलाई पालन गर्ने तेरो चाहना झन्-झन् बढ्दै जान्छ, र परमेश्वरको डर मान्ने तेरो हृदय झन्-झन् बढ्दै र झन्-झन् स्पष्ट हुँदै जान्छ, त्यसपछि तँभित्रको स्थिति परिवर्तन हुनेछ। तेरो स्थिति परिवर्तन भएपछि, तेरा सांसारिक दृष्टिकोण र मोहहरू बिलाएर जानेछन्, तैँले उप्रान्त ती कुराहरू खोज्नेछैनस्, र तेरो हृदयले परमेश्वरलाई कसरी प्रेम गर्ने, उहाँलाई कसरी सन्तुष्ट पार्ने, उहाँलाई प्रसन्न तुल्याउने शैलीमा कसरी जिउने, र सत्यतासाथ कसरी जिउने भनेर खोज्न मात्र चाहनेछ। तेरो हृदय यसमा लागिपरेपछि, देहगत मोहसँग सम्बन्धित कुराहरू बिस्तारै हराएर जानेछन्, र तिनले उप्रान्त तँलाई बाँध्न वा नियन्त्रण गर्न सक्नेछैनन्। 

केही मानिसहरू भन्छन्: “म आफ्ना कर्तव्य निभाउँदा, आफ्नो परिवारको मोहले बाँधिन्न, तर जब पनि म खाली समय पाउँछु, तिनीहरूलाई सम्झिन थाल्छु।” ठिक छ, आफ्नो परिवारलाई सम्झिनुका परिणामहरू के-कस्ता हुन्छन् त? यदि त्यसले तँलाई नकारात्मक र कर्तव्य निर्वाह गर्न अनिच्छुक बनाउन सक्छ भने, तैँले त्यो हल गर्नका निम्ति सत्यता खोज्नुपर्छ। तैँले समस्या हल गरिसकेपछि, अर्को पटक खाली समय पाउँदा एकैनासले परिवारलाई सम्झिरहनेछैनस्, र त्यसले कुनै परिणाम ल्याउनेछैन। त्यसैले, जे समस्या आइपरे पनि, तैँले तिनलाई हल गर्न सधैँ सत्यता खोज्नुपर्छ; यो सबैभन्दा महत्त्वपूर्ण कुरा हो। आफ्नो परिवारलाई सम्झिनु चिन्ताको विषय होइन; मूख्य कुरा, तैँले एकैनासले घर सम्झिरहनुको परिणाम के हुनेछ, र यो मामलालाई कसरी समाधान गरिनुपर्छ भन्ने कुराबारे सोच्नुपर्छ। तैँले मनन गर्नुपर्छ; “ममा यस्तो अवस्था कसरी पैदा भयो? म किन सधैँ आफ्नो परिवारलाई सम्झिरहन्छु? मलाई सत्यताका कुन अंशहरू स्पष्ट छैनन्? म कुन सत्यताहरूमा प्रवेश गर्नुपर्छ?” यसरी अभ्यास गर्, अनि तैँले छिट्टै सत्यतामा प्रवेश पाउनेछस्। तैँले आफ्नो मनमा सधैँ सत्यताबारे चिन्तन गरिरहनुपर्छ; तैँले जति धेरै चिन्तन गर्छस्,सत्यताबारेको तेरो बुझाइ त्यति नै स्पष्ट हुनेछ, र तँसँग मनमा त्यति नै धेरै अभ्यासका मार्गहरू हुनेछन्। यसले सत्यताको ज्ञानको टुक्रा हुनुको सट्टा साँच्चै सत्यता बुझ्नतर्फ डोऱ्याउनेछ। यो अवस्थामा, तैँले तँसँग सङ्गति गर्न मान्छेहरू खोज्न चाहनेछस्। सङ्गतिको उद्देश्य के हो? यो पुष्टि प्राप्त गर्नका निम्ति हो, सत्यतालाई अझ सटिक रूपमा र कुनै विचलन बिना बुझ्नका निम्ति हो। यसरी, तँलाई कुनै पनि कठिनाइ हुनेछैन, र उप्रान्त तेरो मन बन्धनमा पर्नेछैन र त्यसले स्वाधीनता र स्वतन्त्रता प्राप्त गर्नेछ। तैँले उप्रान्त एकैनासले आफ्नो परिवारलाई सम्झिरहनेछैनस्, र तँ सांसारिक उल्झनहरूबाट उम्किन सक्नेछस्। तेरो स्थिति बढ्दो रूपमा सामान्य हुनेछ। तिमीहरू सबैले सत्यताबारे चिन्तन गर्न सिक्नुपर्छ। तिमीहरूले त्यो कसरी गर्न सक्छौ? उदाहरणका लागि, मानौँ तैँले आज केही कुरा गरिस् जुन तँलाई त्यत्ति ठिक लागिरहेको छैन र त्यो सिद्धान्तहरू विपरित गए जस्तो देखिन्छ, तर तँलाई समस्या ठ्याक्कै कहाँ छ भनेर थाहा छैन। तैँले यही बेला, “यो समस्या कुन सत्यतासँग सम्बन्धित छ? यो कुन सिद्धान्तसँग सम्बन्धित छ?” भनेर सोच्दै परमेश्वरलाई प्रार्थना गरेर सत्यता खोज्नुपर्छ। तैँले सत्यताबारे सङ्गति गर्न, समीक्षा गर्न र चिन्तन गर्न कुनै व्यक्ति खोज्नुपर्छ। जब तैँले अन्ततः समस्याको स्रोत पत्ता लगाउँछस् र सत्यता खोजेर त्यसलाई समाधान गर्छस्, तँमा परमेश्वरप्रति झन् बढी आस्था हुनेछ, र तैँले सत्यताका सन्दर्भमा अझ बढी प्रगति गरेको महसुस गर्नेछस्। तैँले केही मामलाहरू छर्लङ्ग देख्न र केही आत्मिक शब्दहरू बुझ्न सक्नेछस्; वा, तँ बारम्बार दोहोरिरहने कुनै धर्मसिद्धान्त वा नाराले वास्तवमा के जनाउँछ र त्यसको अर्थ के हो भनेर बुझ्न सक्षम हुनेछस्। यो भनेको सत्यताबारे केही बुझाइ हुनु र त्यसलाई कसरी अभ्यास गर्ने भनेर जान्नु हो। त्यसपछि तँ गएर अरूसँग सङ्गति गर्नेछस्, यो नारा स्पष्टसँग नबुझिएसम्म यसबारे सङ्गति गर्नेछस्, यसलाई अभ्यासको एउटा मार्गमा परिणत गर्नेछस्। के यो राम्रो कुरा होइन र? यो अघि बढ्ने अर्को मार्ग हो। कहिलेकाहीँ, तैँले निश्चित स्थिति भएको कुनै व्यक्ति देख्नेछस् र यसो सोच्न सक्छस्: “यो व्यक्तिको स्थिति किन यस्तो छ? उसको यस्तो स्थिति कसरी हुन आयो? मेरो स्थिति किन यस्तो छैन? उसले भनेको कुराले एउटा निश्चित स्थिति र मानसिकताको प्रतिनिधित्व गर्छ। उसमा यो मानसिकता कसरी विकास भयो? समस्या कहाँ उत्पन्न भयो? यो सत्यताको कुन पक्षसँग सम्बन्धित छ? के मैले पनि सत्यता खोज्नु पर्दैन र?” सङ्गति र खोजीद्वारा, तैँले समस्या फेला पार्छस् अनि उसको त्यो स्थिति तँसँग पनि छ भनेर बुझ्छस्। तैँले उसको अवस्थालाई आफ्नै अवस्थासँग मिलाइस्, मिलाइनस् र? के यो प्रयास सार्थक थिएन र? (थियो।) समस्या पत्ता लगाएपछि, तैँले सङ्गति गर्न कुनै व्यक्ति फेला पार्छस्। जब तैँले अन्त्यमा उत्तर फेला पार्छस् अनि समस्या के हो भनेर पत्ता लगाउँछस्, तब समस्या सुल्झिन्छ। समस्या पत्ता लगाइसकेपछि त्यसलाई समाधान गर्न सजिलो हुन्छ। यदि तँ त्यसलाई पत्तै लगाउन सक्दैनस् भने, त्यो समस्या कहिल्यै समाधान हुन सक्दैन। कहिलेकाहीँ, जब तेरो मन शान्त भएको हुन्छ, त्यो समय सत्यता र परमेश्वरका वचनबारे मनन गर्ने सर्वोत्तम समय हुन सक्छ। तैँले जे गरे पनि, यो मौका भावनात्मक सम्बन्धहरूलाई मलजल गरेर, एकोहोरो रूपमा परिवारसँग पुनर्मिलन हुनेबारे सोचेर बर्बाद नगर्; यो समस्याजनक कुरा हो। यदि तँ निरन्तर आफ्नो परिवारबारे चिन्तित रहन्छस् र कुनै पनि मौका पाउनेबित्तिकै तिनीहरूसँग भावनात्मक रूपमा जोडिन्छस् भने, तेरो मन सधैँ यी भावनात्मक उल्झनहरूले भरिएको हुनेछ; तैँले यी बन्धन तोड्न र छोड्न सक्नेछैनस्। तैँले अझ बढी प्रार्थना गर्नुपर्छ, अझ धेरै परमेश्वरका वचनहरू पढ्नुपर्छ, र आफ्ना विश्वासी दाजुभाइ-दिदीबहिनीहरूसँग बारम्बार सङ्गति गर्नुपर्छ। जब तैँले सत्यता बुझ्छस्, कमसेकम तँ परिवार, देह वा मोहले बाँधिएको त हुनेछैनस्। यी कुराहरू छोड्न सजिलो हुनेछ; अघि बढ्ने मार्ग यही हो। वास्तवमा, धेरै मानिसहरूको अनुभव यस्तै छन्। भावनात्मक समस्याहरू समाधान गर्न केही समयको अनुभव चाहिन्छ; तैँले सत्यता बुझेपछि, समस्याहरू समाधान गर्न सहज हुन्छ।

अंश ८३

परमेश्वरमा वर्षौँदेखि विश्वास गर्दै आएका मानिसहरूले जग बसालेको भए पनि, समाधान गर्नैपर्ने वास्तविक समस्या छ। धेरैजसो मानिसले सत्यताका सबै पक्षलाई केही मात्रामा बुझ्छन्, अनि सही वचन तथा धर्मसिद्धान्तहरू बोल्न र प्रचार गर्न सक्छन्, तर तिनीहरूले आफ्नो वास्तविक जीवनमा यी वचनहरूको शुद्धता अनुभव गरेका हुँदैनन्। तिनीहरूले यी वचनहरूमा भएको सत्यताको वास्तविक अर्थ र व्यावहारिक पक्षलाई साँच्चै अनुभव गरेका हुँदैनन्। तँलाई सत्यताको वास्तविकतामा प्रवेश गर्नका लागि उपयुक्त वातावरण, आफ्नो पक्षमा सही मान्छेहरू, अनि तँलाई जीवनमा प्रगति गर्न सक्षम बनाउने उपयुक्त मानिस, मामिला र परिस्थितिहरू चाहिन्छ। यसरी तैँले बुझ्ने यी सत्यता र यी धर्मसिद्धान्तहरू दुवैको पुष्टि हुनेछ, र तिनले तँलाई अनुभव प्राप्त गराउनेछन्। यदि सद्दे बिउलाई मलिलो माटोमा रोपियो, तर त्यसले सूर्यको प्रकाश र पानीको ओस पाएन भने, त्यसको अङ्कुर ओइलाएर जानेछैन र? (हो, त्यो ओइलाएर जानेछ।) त्यसैले, जब तैँले धेरै प्रवचन, धेरै सत्यता र परमेश्वरका धेरै वचन सुनेको हुन्छस्, र यो मार्ग नै सही र जीवनको सही मार्ग हो भन्ने थाहा पाइसकेको हुन्छस्, तब त्यस बेला तँलाई कुन कुरा आवश्यक हुन्छ? तैँले परमेश्वरलाई आफ्नो जीवनका लागि शिक्षाप्रद र सहयोगी हुने अनि आफूलाई जीवनमा प्रगति गराउन सक्ने उपयुक्त वातावरणको व्यवस्था गरिमाग्नुपर्छ। यो वातावरण एकदमै आरामदायी नहोला—व्यक्तिको देहले कठिनाइ खेप्नैपर्छ, र उसले धेरै कुरा त्याग्नैपर्छ र छोड्नैपर्छ। यो तिमीहरूले अहिलेसम्म अनुभव गरिसकेको कुरा हो। उदाहरणका लागि, मानिलिऊँ तँ सतावटमा परिस् र घर फर्कन, आफ्ना छोराछोरी वा जीवनसङ्गीलाई भेट्न वा सम्पर्क गर्न, आफ्ना नातेदार र इष्टमित्रलाई भेट्न वा तिनीहरूबाट कुनै खबर प्राप्त गर्न सकिनस्। मध्यरातमा तँ घरबारे यसरी सोच्न थाल्नेथिइस्: “मेरा बुबालाई कस्तो होला? उहाँ वृद्ध हुनुहुन्छ र उहाँको कदर गर्न मलाई असम्भव छ। मेरी आमाको स्वास्थ्य ठिक छैन र उहाँलाई अहिले कस्तो छ, मलाई केही थाहा छैन।” के तँ सधैँ यिनै कुराहरूबारे सोचिरहने थिइनस् होला? यदि तेरो हृदय सधैँ नै यस्ता कुराहरूको बन्धनमा रह्यो भने, त्यसले तेरो कर्तव्य निर्वाहमा कस्तो असर पार्नेछ? तैँले आफूलाई सांसारिक र दैहिक मामिलाहरूमा अति नै मुछिनस् र तीसँग त्यति सरोकार राखिनस् भने, त्यो तेरो जीवनको प्रगतिका निम्ति लाभदायक हुन्छ। तेरो सोचाइ र चिन्ता पटक्कै काम लाग्नेछैन; यी सबै मामिला परमेश्वरको हातमा छन्, र तैँले आफ्नो परिवारका सदस्यहरूको नियति परिवर्तन गर्न सक्दैनस्। तैँले परमेश्वरको विश्वासीको रूपमा आफ्नो पहिलो प्राथमिकता भनेको उहाँको इच्छालाई ध्यान दिनु, आफ्नो कर्तव्य पूरा गर्नु, साँचो आस्था प्राप्त गर्नु, परमेश्वरका वचनहरूको सत्यतामा प्रवेश गर्नु, जीवनमा उन्नति गर्नु र सत्यता प्राप्त गर्नु हो भन्ने बुझ्नैपर्छ। यो नै सबैभन्दा अर्थपूर्ण कुरा हो। यसो हेर्दा, मानिसहरूले साँच्चै नै संसार र आफ्नो परिवार त्यागेजस्तो देखिन्छ, तर वास्तवमा के भइरहेको हो? (यसमाथि शासन गर्नुहुने यसको बन्दोबस्त गर्नुहुने परमेश्वर नै हुनुहुन्छ।) यसको बन्दोबस्त परमेश्वर गर्नुहुन्छ; उहाँले नै तँलाई आफ्नो परिवार भेट्न रोक्नुहुन्छ। यसलाई अझ उचित तरिकामा भन्नुपर्दा, परमेश्वर तँलाई ती कुराबाट वञ्चित गर्नुहुन्छ। के यी सबैभन्दा व्यावहारिक वचन होइनन् र? (हुन्।) मानिसहरू सधैँ परमेश्वरले मामिलाहरूमाथि शासन र तिनको बन्दोबस्त गर्नुहुन्छ भनी भन्ने गर्छन्, त्यसोभए, उहाँ यस मामिलामाथि कसरी शासन गर्नुहुन्छ? उहाँले तँलाई तेरो घरबाट बाहिर ल्याएर तेरो परिवारलाई तँमाथि बोझ बन्न दिनुहुन्न। त्यसोभए, उहाँ तँलाई कहाँ लग्नुहुन्छ? उहाँ तँलाई कुनै दैहिक उल्झन नभएको, तैँले आफ्ना प्रियजनलाई देख्न नसक्ने वातावरणमा लग्नुहुन्छ। तँलाई तिनीहरूबारे चिन्ता लाग्दा, र तिनीहरूका लागि आफूले केही गर्न चाहँदा, तँ त्यो गर्न सक्दैनस्, र तैँले छोराछोरीको धर्म पूरा गर्न चाहँदा, त्यो गर्न सक्दैनस्। तिनीहरूले अब तँलाई उल्झनमा पार्न सक्दैनन्। परमेश्वरले तँलाई तिनीहरूदेखि टाढा लग्नुभएको छ, र यी सब उल्झनबाट तँलाई वञ्चित गर्नुभएको छ, नत्र त तँ अझै पनि तिनीहरूप्रति छोराछोरीको धर्म पूरा गर्नतिर लाग्नेथिइस्, तिनीहरूको सेवा गर्नेथिइस् र तिनीहरूका लागि कठोर परिश्रम गर्नेथिइस्। परमेश्वरले तँलाई यी बाहिरी उल्झनहरूबाट पर लैजानु राम्रो कुरा हो कि नराम्रो? (राम्रो कुरा।) यो राम्रो कुरा हो, र त्यसमा पछुताउनुपर्ने कुनै कारण छैन। यो राम्रो कुरा भएकाले, मानिसहरूले के गर्नुपर्छ? मानिसहरूले परमेश्वरलाई यसो भन्दै धन्यवाद दिनुपर्छ: “परमेश्वर मलाई अति माया गर्नुहुन्छ!” कसैले पनि आफ्नै प्रयासमा स्नेहको बन्धनबाट उम्कन सक्दैन, किनभने सबै मानिसहरूको हृदय स्नेहको बन्धनमा परेको हुन्छ। तिनीहरू सबै आफ्नो परिवारसँग एकसाथ हुन, पूरैपरिवार एकसाथ भेला हुन, सबै जना सुरक्षित, स्वस्थ र खुसी रहन, र कहिल्यै नछुट्टी हरेक दिन यसै गरी बिताउन चाहन्छन्। तर यसको नराम्रो पक्ष छ। तैँले आफ्नो जीवनका सम्पूर्ण ऊर्जा र प्रयास, आफ्नो युवावस्था, आफ्नो सर्वोत्तम कालखण्ड र आफ्नो जीवनका सर्वोत्तम भाग तिनीहरूमा खर्च गर्नेछस्; तैँले आफ्नो सारा जीवन आफ्नो देह, परिवार, प्रियजन, काम, ख्याति र धनसम्पत्ति र सबै खाले जटिल सम्बन्धहरूमा लगाउनेछस्, र फलस्वरूप आफूलाई पूर्णत: नष्ट गर्नेछस्। त्यसोभए, परमेश्वर मानिसलाई कसरी प्रेम गर्नुहुन्छ? परमेश्वर भन्नुहुन्छ: “तँ यो दलदलमा परेर आफैलाई नष्ट नगर्। यदि तेरा दुवै खुट्टा भासिएका छन् भने, तैँले जतिसुकै बल लगाए पनि आफूलाई बाहिर निकाल्न सक्नेछैनस्। तँसँग कद वा साहस छैन, झन् आस्था हुनु त परको कुरा हो। म नै तँलाई बाहिर निकाल्नेछु।” परमेश्वर यही गर्नुहुन्छ, र उहाँ तँसँग यसबारे कुरा गर्नुहुन्न। किन परमेश्वर मानिसहरूको धारणा माग्नुहुन्न? केही मानिस भन्छन्: “परमेश्वर सृष्टिकर्ता हुनुहुन्छ, उहाँ आफू जे चाहनुहुन्छ, त्यही गर्नुहुन्छ। मानिसहरू किरा-फट्याङ्ग्राजस्ता हुन्, परमेश्वरको नजरमा तिनीहरू केही पनि होइनन्।” तिनीहरू यसै भन्छन्, तर के परमेश्वर मानिसहरूलाई त्यसरी नै व्यवहार गर्नुहुन्छ त? अहँ, गर्नुहुन्न। परमेश्वर धेरै सत्यता व्यक्त गर्नुहुन्छ र ती मान्छेलाई उपहारस्वरूप दिनुहुन्छ, र यसरी मानिसहरूलाई आफ्नो भ्रष्टताबाट मुक्त हुन र उहाँबाट नयाँ जीवन प्राप्त गर्न सक्षम पार्नुहुन्छ। मानिसहरूका लागि परमेश्वरको प्रेम अपार छ। यी सबै मानिसहरूले देख्न सक्ने कुरा हुन्। परमेश्वरसँग तेरा लागि अभिप्रायहरू छन्, उहाँले तँलाई यहाँ ल्याउनुको उद्देश्य तँलाई जीवनको सही मार्गमा हिँड्न र अर्थपूर्ण जीवन जिउन लगाउनु हो, यो मार्ग तँ आफै चुन्न सक्दैनस्। मानिसहरू आफ्नो जीवनकाल सुरक्षित र राम्रोसँग बिताउने व्यक्तिगत चाहना राख्छन् र तिनीहरूले धनसम्पत्ति नकमाए पनि, कम्तीमा तिनीहरू आफ्नो परिवारसँग सदाका लागि एकसाथ हुन र यस प्रकारको पारिवारिक सुख भोग्न चाहन्छन्। तिनीहरू परमेश्वरको इच्छाप्रति कसरी विचारशील हुने भनेर बुझ्दैनन्, न त आफ्नो भावी गन्तव्य वा मानवजातिलाई मुक्ति दिने परमेश्वरको इच्छालाई कसरी ध्यान दिने भनेर नै बुझ्छन्। तर परमेश्वर तिनीहरूको बुझाइको कमीलाई ज्यादा ध्यान दिनुहुन्न, र उहाँले तिनीहरूलाई धेरै कुरा भनिरहनु आवश्यक छैन, किनभने तिनीहरू बुझ्दैनन्, तिनीहरूको कद अति सानो छ, र कुनै पनि छलफलले निकास निकाल्नेथिएन। किन त्यसले निकास निकाल्नेथिएन? किनभने मानवजातिलाई मुक्ति दिने परमेश्वरको व्यवस्थापन योजनाको ठूलो मामिलालाई मानिसहरूले केवल एक वा दुई वाक्यको व्याख्याद्वारा बुझ्न सक्दैनन्। त्यो अवस्था भएको हुनाले, आखिर मानिसहरूले बुझ्ने दिन नआइञ्जेलसम्म परमेश्वर प्रत्यक्ष रूपमा निर्णयहरू लिनुहुन्छ र काम गर्नुहुन्छ।

जब परमेश्वर आफ्ना केही चुनिएका मानिसहरूलाई चिनियाँ मुख्य भूमीको प्रतिकूल वातावरणबाट बाहिर निकाल्नुहुन्छ, तब त्यसमा उहाँका राम्रा अभिप्रायहरू हुन्छन्, जसलाई अहिले सबैले देख्न सक्छन्। यस सन्दर्भमा, मानिसहरूले परमेश्वरले आफूप्रति देखाएको अनुग्रहका लागि बारम्बार कृतज्ञता देखाउनैपर्छ र धन्यवाद दिनैपर्छ। तँ त्यो पारिवारिक वातावरणबाट निस्केको छस्, देहगत सबै जटिल पारस्परिक सम्बन्धहरूबाट अलग भएको छस्, र आफूलाई सबै सांसारिक र दैहिक उल्झनहरूबाट मुक्त गरेको छस्। परमेश्वरले तँलाई कठिन पासोबाट निकालेर उहाँसामु र उहाँको घरमा ल्याउनुभएको छ। परमेश्वर भन्नुहुन्छ: “यहाँ शान्ति छ, यो ठाउँ साह्रै राम्रो छ, र तेरो विकासका लागि एकदमै उपयुक्त छ। परमेश्वरको वचन र मार्गदर्शन यहीँ छन्, र यहाँ सत्यताले शासन गर्छ। मानवजातिलाई मुक्ति दिने परमेश्वरको चाहना यहीँ छ, र मुक्तिको काम यहीँ केन्द्रित छ। त्यसैले, यहाँ तेरो मन भरून्जेल आफ्नो विकास गर्।” परमेश्वर तँलाई यस्तो वातावरणमा ल्याउनुहुन्छ, त्यस्तो वातावरण जहाँ तैँले आफ्ना प्रियजनको सुख नपाउलास्, आफू बिरामी पर्दा तेरो हेरचाह गर्न वरिपरि तेरा बालबच्चा हुनैछैनन्, आफ्ना मनको कुरा पोख्नका लागि कोही हुँदैन। कोही नभएको बेला आफ्नो देहगत कष्ट र कठिनाइहरू अनि भविष्यमा आफूले भोग्ने सबथोकबारे सोच्दा तँलाई एक्लो महसुस हुनेछ। किन तँलाई एक्लो महसुस हुनेछ? एउटा वस्तुगत कारण भनेको मानिसहरू कदमा अत्यन्तै सानो हुनु हो। व्यक्तिगत कारण चाहिँ के हो त? (मानिसहरू आफ्ना साक्खे प्रियजनलाई पूर्णत: त्याग्न सक्दैनन्।) त्यो सही हो, त्यो व्यक्तिगत कारण भनेको मानिसहरूले ती प्रियजनलाई त्याग्न नसक्नु हो। देहमा जिउने मानिसहरूले देहका विभिन्‍न सम्‍बन्ध र पारिवारिक बन्धनहरूलाई सुखचैनको रूपमा लिन्छन्। तिनीहरूले मानिसहरू आफ्‍ना प्रियजनहरूविना जिउन सक्दैनन् भन्‍ने विश्‍वास गर्छन्। तँ मानव संसारमा कसरी आइस् भन्‍नेबारे तँ किन विचार गर्दैनस्? सुरुमा त तँ अरूसँग कुनै सम्‍बन्ध नगाँसी एक्लै आएको थिइस्। परमेश्‍वरले मानिसहरूलाई यहाँ एकएक गरी ल्याउनुहुन्छ; तँ आउँदा तँ वास्तवमा एक्लै थिइस्। तँलाई त्यस बेला त एक्लो महसुस भएन, अहिले परमेश्वरले तँलाई यहाँ ल्याउनुहुँदा चाहिँ किन तँ एक्लो महसुस गर्छस्? तँलाई आफ्नो मनको कुरा पोख्नका लागि साथीको कमी भएजस्तो लाग्छ, चाहे त्यो आफ्ना छोराछोरी हुन्, आफ्ना आमाबुबा हुन्, वा तेरो जीवनसाथी—पति वा पत्नी—आदि किन नहोस्, तँ एक्लो महसुस गर्छस्। त्यसोभए, तँलाई एक्लो महसुस भएको बेला, किन तँ परमेश्वरलाई सम्झँदैनस्? के परमेश्वर मानिसका साथी हुनुहुन्न र? (उहाँ साथी हुनुहुन्छ।) तँलाई सबैभन्दा बढी पीडा र दुःख लागेको बेला, कसले तँलाई साँच्चै सान्त्वना दिन सक्छ? कसले तेरा समस्याहरूको पूर्ण समाधान गर्न सक्छ? (परमेश्वरले सक्नुहुन्छ।) परमेश्वरले मात्र मानिसहरूको समस्या साँच्चै समाधान गर्न सक्नुहुन्छ। यदि तँ बिरामी परिस् र तेरा छोराछोरीले छेउमा रहेर तँलाई पानी दिँदा र रुँगेर बस्दा तँलाई निकै खुसी लाग्नेछ, तर केही समयपछि नै तेरा छोराछोरीले वाक्क मान्नेछन् र कोही पनि तँलाई रुँगेर बस्न चाहँदैन। त्यस्तो बेला तैँले वास्तवमै एक्लो महसुस गर्नेछस्! त्यसैले, अहिले तँलाई आफूसँग साथी छैन भन्ने लाग्नु, के त्यो वास्तवमै साँचो हो त? त्यो वास्तवमा साँचो होइन, किनभने परमेश्वर सधैँ तेरो साथ रहनुहुन्छ! परमेश्वर मानिसहरूलाई त्याग्नुहुन्न। उहाँ नै तिनीहरूले सधैँ भर पर्न र आश्रय लिन सक्ने व्यक्ति हुनुहुन्छ, र उहाँ नै तिनीहरूको एकमात्र विश्वासपात्र हुनुहन्छ। त्यसैले, तँलाई जस्तोसुकै कठिनाइ र कष्ट आइपरे पनि, वा तैँले जस्तोसुकै दुःख, वा नकारात्मक कुरा वा कमीजोरी सामना गर्नुपरे पनि, यदि तत्कालै परमेश्वरसामु आएर प्रार्थना गरिस् भने उहाँको वचनले तँलाई सान्त्वना दिनेछ अनि तेरा कठिनाइ र सबै प्रकारका समस्याहरू हटाउनेछ। यस्तो वातावरणमा तेरो एक्लोपन परमेश्वरको वचन अनुभव गर्न र सत्यता प्राप्त गर्नका लागि आधारभूत अवस्था बन्नेछ। तैँले अनुभव गर्दै जाँदा बिस्तारै यस्तो सोच्न थाल्नेछस्: “मैले मेरा बाबुआमालाई त्यागेपछि पनि राम्रो जीवन, मेरो लोग्नेलाई छोडेपछि पनि सन्तुष्टदायी जीवन, आफ्ना बालबच्चालाई छोडेपछि पनि आनन्दमय जीवन जिइरहेको छु। म अब रित्तो छैनँ। अबदेखि म मानिसहरूमा भर पर्नेछैनँ, बरु परमेश्वरमा भर पर्नेछु। उहाँले हर समय मेरो भरणपोषण र मद्दत गर्नुहुनेछ। मैले उहाँलाई छुन वा देख्न नसके पनि, उहाँ हर समय र हर ठाउँ मेरो साथमा हुनुहुन्छ भन्ने कुरा मलाइ थाहा छ। यदि मैले उहाँलाई प्रार्थना गरेँ, उहाँलाई पुकारेँ भने, उहाँले मलाई प्रेरित गर्नुहुनेछ, र मलाई उहाँको इच्छा बुझ्ने र सही मार्ग देख्ने तुल्याउनुहुनेछ।” त्यस बेला उहाँ साँच्चै तेरो परमेश्वर बन्नुहुनेछ, र तेरा सबै समस्या समाधान हुनेछन्।

अंश ८४

ताइवान स्थिर समाज भएको प्रजातान्त्रिक राष्ट्र हो जहाँ जनता समृद्ध जीवन जिउँछन्। यहाँको सार्वजनिक व्यवस्था, जीवनस्तर, सांस्कृतिक मान्यता लगायत अरू धेरै कुरा मूख्यभूमि चीनभन्दा धेरै राम्रो छ। जनता निकै आरामदायी जीवन जिउँछन्। आरामदायी जीवन जिउनु राम्रो कुरा भए पनि, परमेश्वरमा विश्वास गर्ने र आरामदायी जीवन जिउने कतिपय मानिसहरू उहाँलाई पछ्याउन इच्छुक छैनन्, कष्ट सहन वा मूल्य चुकाउन त परै जाओस्। तिनीहरूसँग भएका सबै कुरा त्यागेर आफूलाई परमेश्वरमा समर्पित गर्न तिनीहरूका लागि एकदम कठिन छ। के साँच्चै यस्तै छैन र? मानिसहरू आरामदायी जीवन जिउँदा सधैँ खाने, पिउने, रमाइलो गर्ने, देह र जीवनको कसरी आनन्द उठाउने भनेर सोचिरहेका हुन्छन्। यसले परमेश्वरमा विश्वास गर्ने र सत्यता पछ्याउने मानिसहरूलाई विशेष रूपमा असर गर्छ। तसर्थ, यस्तो आरामदायी सामाजिक वातावरणमा धेरै मानिसहरू आफ्नो कर्तव्य निर्वाह गर्न चाहन्छन् तर तिनीहरूलाई त्यसो गर्न हम्मेहम्मे पर्छ। तिनीहरू अलिकति पनि कष्ट सहन इच्छुक हुँदैनन्, अनि आफ्नो कर्तव्य निर्वाह गर्दा वा मण्डलीको निम्ति विभिन्न प्रकारको कार्य गर्दा कुशलतापूर्वक काम गर्दैनन्। कहिलेकाहीँ तिनीहरूको कामको प्रगतिमा असर पर्छ, र यो तिनीहरूको सामाजिक वातावरणसँग विशेषरूपमा सम्बन्धित हुन्छ। हरेक पटक हामी भेला हुँदा तिमीहरू सुरूवातदेखि अन्त्यसम्म यहाँ बसेर प्रवचनहरू सुन्न सकेको देख्दा म भावुक हुन्छु। मूख्यभूमि चीनका केही मानिसहरू परमेश्वरमा विश्वास गर्न सक्छन् किनकी तिनीहरूलाई आफ्नो वातावरणले दबाएको छ, समाजले दमन र भेदभाव गरेको छ, अनि तिनीहरूले कठोर सतावट सहनुपरेको छ, जबकी केही मानिसहरू परमेश्वरमा विश्वास गर्छन् किनकी तिनीहरू केवल न्याय र तर्क वा आत्मिक साहारा र भर पर्न मिल्ने केही कुरा खोजिरहेका छन्। केही मानिसमा, तिनीहरूको उत्सुकता, आस्था र निष्ठा ठूलो रातो अजिङ्गरको क्रुर सतावटमा पर्दा जाग्यो। केही उपाय नै नभएर विदेश भाग्न बाध्य भएका छन् किनकी मूख्यभूमि चीनमा परमेश्वरमा विश्वास गर्न एकदम कठिन छ अनि धेरै मानिसहरू लखेटिएर पक्राउ परेका छन्—तिनीहरूको कुनै लुक्ने ठाउँ नै छैन। तिनीहरू विदेश भाग्ने कारण यिनै हुन्। मूख्यभूमि चीनको दमनकारी अनि कठोर जिउने वातावरणको तुलनामा ताइवानका जनतालाई निकै सजिलो छ। जीवन यति आरामदायी हुँदा, परमेश्वरमा विश्वास गर्नेहरू कष्ट भोग्न वा मूल्य चुकाउन नै चाहँदैनन्, अनि जब तिनीहरूले कुनै पनि सतावट वा संकटको सामना गर्छन्, उप्रान्त आफ्नो कर्तव्य निर्वाह गर्न नै चाहँदैनन्। मानिसहरू जीवन यति आरामदायी हुँदा केवल खान, पिउन अनि रमाइलो गर्न आनन्द मान्छन्। तिनीहरू सधैँ: "के खाने होला? कहाँ घुम्न जाने होला? म अहिलेसम्म कुन देश गएको छैनँ? एक सिङ्गो मानव जीवनकाल केवल केही दशकको त हुन्छ। यदि मैले सारा संसारभरका देशहरू भ्रमण गरिनँ अनि आफ्नो क्षितिज अझ फराकिलो बनाइनँ भने जीवन व्यर्थमै जिएजस्तो हुनेछैन र?" जस्ता कुराहरूबारे चासो राख्छन्। व्यक्तिको हृदय यसरी बेलगाम बन्छ अनि यसलाई सम्हाल्न सकिँदैन। के यस्तो अवस्थामा उसले अझै पनि परमेश्वरसामु चुपचाप बसेर उहाँका वचन खान र पिउन सक्छ? के उसले अझै पनि भेलामा ध्यान दिएर प्रवचनहरू सुन्न सक्छ? यो पक्कै पनि मुस्किल हुन्छ। त्यसैले, जब उसलाई परमेश्वरमा विश्वास गर्न, सत्यता पछ्याउन, अनि आफ्नो कर्तव्य निर्वाह गर्न प्रोत्साहित गरिन्छ, उसले आफूलाई अन्यायपूर्ण रूपमा व्यवहार गरिएको र दबाइएको ठान्छ अनि आफू व्यर्थमै जिइरहेको महसुस गर्छ। के यो अनुकूल वातावरणले मानिसहरूका लागि गम्भीर परीक्षा र बाधा पैदा गर्दैन र? गर्छ। सबै मानिस देहगत सुखको तृष्णा गर्छन् तर परमेश्वरमा विश्वास गर्ने अनि सत्यता पछ्याउनेहरूको लागि, जीवन वृद्धिको सन्दर्भमा सुख खासै राम्रो कुरा होइन। अधिकांश मानिसहरू थोरै कष्ट भोग्दा नै नकारात्मक र कमजोर हुन्छन् अनि तिनीहरूमा आत्मबल नै हुँदैन; के यो आरामदायी वातावरणको परिणाम होइन र? विभिन्न प्रकारका अनुभवात्मक गवाहीका भिडियोहरू छन् जसमा मूख्यभूमि चीनमा भएका दाजुभाइ-दिदीबहिनीहरूलाई जेलमा यातना दिइएको, अपराधी ठहराइएर कैद गरिएको देखाइएको छ। के तिमीहरूले यी सबै भिडियोहरू हेरेका छौ? (छौँ।) अनि तिमीहरूलाई त्यो हेरेपछि कस्तो महसुस हुन्छ? (परमेश्वर, म आफूलाई लागेको कुरा अलिकति भन्न चाहन्छु। मूख्यभूमि चीनमा दाजुभाइ-दिदीबहिनीहरूले त्यो सब यातना र सतावट अनुभव गरेको देख्दा अनि उनीहरूले यस्तो कठिन वातावरणमा पनि परमेश्वरलाई प्रार्थना गर्न, उहाँमाथि भर पर्न अनि आफ्नो विश्वास कायम राख्न, परमेश्वरको अगुवाइमुनि रहेर चरणबद्ध रूपमा अनुभव गर्दै उहाँलाई धोका नदिइकन आफ्नो साक्षीमा दह्रिलो गरी खडा रहन सकेको देख्दा मलाई उनीहरूमा हामीभन्दा धेरै विश्वास छ र उनीहरूको कद हाम्रोभन्दा ठूलो छ भन्ने महसुस हुन्छ। यदि म त्यही वातावरणमा भएको भए, म उनीहरू जसरी दह्रिलो गरी खडा हुन सक्दिनथेँ कि जस्तो लाग्छ, जसले मलाई आफू एकदम सानो कदको भएको महसुस हुन्छ।) मूख्यभूमि चीनमा भएका दाजुभाइ-दिदीबहिनीहरू ठूलो रातो अजिङ्गरको क्रूर सतावट भोग्नुपर्ने यस्तो वातावरणमा अझै पनि परमेश्वरमा विश्वास गर्न, भेलाहरूमा सहभागी हुन, अनि आफ्नो कर्तव्य निर्वाह गर्न दृढ रहन सक्छन्। यो एक गवाही हो, एक शक्तिशाली गवाही। तिनीहरू यस्तो शत्रुवत् वातावरणमा दह्रिलो गरी खडा रहन सक्नु एक गवाही हो, त्यसैले यस्तो आरामदायी वातावरणमा रहेका तिमीहरूले कसरी फरक खालको गवाही दिने भनेर मनन गर्नुपर्छ। सर्वप्रथम, तिमीहरूले परमेश्वरले तिमीहरूलाई दिनुभएको यो जीवन र यी वातावरणहरूको सबैकुराको कदर गर्नुपर्छ। साथै, तिमीहरूले यस्तो वातावरणमा कसरी आफ्नो साक्षीमा दह्रिलो गरी खडा हुन, परमेश्वरलाई लज्जित नपार्न अनि विजेता बन्न् सक्नेछौ भन्नेबारे मनन गर्नुपर्छ। प्रजातान्त्रिक देशमा परमेश्वरमा विश्वास गर्दा व्यक्तिलाई सरकारले यातना दिएर दबाउने र सताउने नगर्ला तर परिवार र नातेदारहरूले सताउनेछन्, तैपनि उसले परमेश्वरका वचन अनुभव गर्नुपर्छ, सत्यता प्राप्त गर्नुपर्छ, अनि आफ्नो साक्षीमा दह्रिलो गरी खडा हुनुपर्छ। व्यक्तिले परमेश्वरमा विश्वास गर्ने वातावरण जस्तोसुकै भए पनि, सत्यता पाउन सजिलो छैन। तैँले सत्यता बुझ्न र वास्तविकतामा प्रवेश गर्न कष्ट भोग्नैपर्छ र मूल्य चुकाउनैपर्छ। परमेश्वरको साक्षी दिन, तैँले अनुभवका सबै पक्षमा सत्यता बुझ्न अनिवार्य छ। यसको अर्थ सुसमाचार र परमेश्वरको नाम फैलाउने मात्र होइन; यसले मूख्यरूपमा जीवनको अनुभवात्मक गवाहीलाई इङ्गित गर्छ। मानिसको कुनै पनि समूहमा वा कुनै पनि देशको सामाजिक व्यवस्थाअन्तर्गत मानिसहरू सत्यता अनुसार जिए भने, इमानदार व्यक्ति बन्न अनि परमेश्वरप्रति समर्पित हुन खोजे भने केही भेदभाव, बहिष्कार वा सतावट भोग्नेछन्। किनकी प्रजातान्त्रिक देशहरू पनि परमेश्वरप्रति समर्पित हुँदैनन्। सत्तामा नास्तिक राजनीतिक पार्टीहरू छन् अनि तिनीहरू पनि सत्यता अनि परमेश्वरलाई अस्वीकार गर्छन्। यस्तो देशमा परमेश्वरमा विश्वास गर्दा, सतावट वा संकष्ट नभए पनि, तैँले सुसमाचार फैलाउन अनि परमेश्वरको साक्षी दिन चाहिस् भने निश्चित बन्देजहरू हुनेछन् र त्यसका साथै तैँले केही भेदभाव, मानहानि, आलोचना र निन्दा पनि भोग्नुपर्नेछ—यो सब तथ्य हो। यदि तैँले यी कुरा स्पष्ट रूपमा बुझ्न सक्दैनस् भने तँ सत्यता बुझ्ने व्यक्ति होइनस्। कुनै पनि देशमा ख्रीष्टलाई स्विकार्दा र पछ्याउँदा एक तहको सतावट र संकष्ट सँग-सँगै आउँछ। तैँले सधैँ सावधानीपूर्वक कार्य गर्नुपर्छ र परमेश्वरलाई प्रार्थना गर्नुपर्छ अनि उहाँमा निर्भर हुनुपर्छ, अनि तँमा बुद्धिमानी र अक्कल पनि हुनैपर्छ। तँ जुनसुकै देश र सामाजिक वातावरणमा भए पनि, ती सबैमा परमेश्वरले तेरो निम्ति तयार र बन्दोबस्त गर्नुभएको उचित वातावरण हुन्छ। यो सब तैँले सत्यता पछ्याउँछस् वा पछ्याउँदैनस्, त्यसमा भर पर्छ। आरामदायी वातावरणले मानिसहरूको लागि परीक्षाहरू निम्त्याउँछ भने यातनाद्वारा गरिने सतावटले पनि मानिसहरूको लागि परीक्षा र जाँचहरू निम्त्याउँछ। के त्यसोभए आरामदायी वातावरणहरूमा पनि जाँच हुन्छन् त? परमेश्वरले लिने जाँचहरू पनि हुन्छन् नि। परमेश्वरले तेरो लागि यो आरामदायी वातावरण बन्दोबस्त गर्नुभएको छ, अनि सबैकुरा तैँले यसलाई कसरी अनुभव गर्छस्—तँ शैतानको जाल र परीक्षामा पूर्णरूपमा फस्नेछस् कि आफ्नो निष्ठा र कर्तव्य कायम राख्दै हरेक तवरले यसमाथि विजय पाएर परमेश्वरको साक्षी बन्नेछस् भन्नेमा भर पर्छ। यो सब तैँले यसलाई कसरी अनुभव गर्छस् र तेरा रोजाइहरू के-के हुनेछन् भन्नेमा भर पर्छ। मूख्यभूमि चीनका दाजुभाइ-दिदीबहिनीहरूको वातावरण अलि बढी कठोर छ, र परमेश्वरले तिनीहरूलाई अलि बढी गह्रुँगो भार दिनुभएको छ अनि अलि बढी रुखो वातावरण तयार गर्नुभएको छ, तर उहाँले तिनीहरूलाई झन् धेरै पनि दिनुभएको छ। परमेश्वरले तयार गर्ने वातावरण जति कठोर अनि परीक्षाहरू जति ठूला हुन्छन्, मानिसले त्यति नै बढी प्राप्त गर्छन्। तर आरामदायी वातावरणमा पनि मानिसले जताततै परीक्षा र जाँचहरू अनुभव गर्छन्, अनि परमेश्वरले तँलाई पनि धेरै दिनुभएको छ। यदि तैँले हरेक पटक ती परीक्षाहरू सामना गर्दा तीमाथि विजय पाउन सक्छस् भने, तैँले यातनाद्वारा सतावट अनुभव गर्ने तेरा दाजुभाइ-दिदीबहिनीहरूभन्दा केही कम प्राप्त गर्नेछैनस्। यसका लागि पनि सत्यता पछ्याउनुपर्छ अनि विजयी हुने कद हासिल गर्नुपर्छ। उदाहरणका लागि, तँ आफ्नो परिवारसँग हुने, राम्रो खानपान गर्ने, मनोरञ्जन र आनन्द जस्ता कुराहरू, अनि देहलाई आराम दिने र पतन गराउने केही सामाजिक चलनहरू सब तेरो लागि परीक्षा हुन्। जब तैँले यी परीक्षाहरू सामना गर्छस् तिनमा तेरो नजर जाने मात्र होइन, तँलाई तिनले बाधा पुऱ्याउने र लोभ्याउने पनि गर्छन्। जब तँ सांसारिक कुरा अनि चलनहरू पछ्याउँछस्, तब शैतानका परीक्षा, वा भनौँ—परमेश्वरका जाँचहरू देखा पर्नेछन्। तैँले ती परीक्षा र जाँचहरूको कसरी जवाफ दिने भनेर छनौट गर्नुपर्नेछ र परमेश्वरले मानिसलाई जाँच्नुहुने र तिनीहरूलाई तिनीहरूको वास्तविक रूप देखाउनुहुने बेला यही नै हो। तँमा परमेश्वरले भन्नुभएको कुरा र तैँले बुझेका सत्यताहरूको प्रभाव देखिनुपर्ने समय यही हो। यदि तँ सत्यता पछ्याउने व्यक्ति होस् अनि तेरो हृदयमा परमेश्वरप्रति साँचो आस्था छ भने तैँले यी परीक्षाहरूमाथि विजय पाउन सक्नेछस् अनि परमेश्वरले तेरो लागि तयार पार्नुभएको जाँचमा दह्रिलो गरी खडा भएर उहाँको साक्षी दिन सक्नेछस्। यदि सत्यतालाई प्रेम गर्नुको सट्टा तँ संसारलाई, चलनहरूलाई, आनन्दको तृष्णा र आफ्नो देह सन्तुष्टि अनि खोक्रो जीवनलाई प्रेम गर्छस् भने तैँले यी सांसारिक कुराहरूलाई पछ्याउनेछस्। तैँले यी कुराहरूप्रति लगाव महसुस गर्नेछस् अनि ती कुराप्रति आकर्षित भएर तिनको अधीनमा पर्नेछस्। अलिअलि गर्दै, तेरो हृदयबाट परमेश्वरप्रतिको विश्वासको रूचि हराउँदै जानेछ, तँ सत्यतादेखि दिक्क हुनेछस्, अनि त्यसपछि, परीक्षामाझ नै, तँलाई शैतानले खोसेर लानेछ। यस्तो परीक्षामा तैँले आफ्नो गवाही गुमाएको हुनेछस्। यस्ता कैयौँ मानिसहरू छन् जसले धेरै प्रवचनहरू सुनेका छन् अनि आफ्नो कर्तव्य निर्वाह गरिरहेका छन् तर अझै भित्र खोक्रो महसुस गर्छन्। तिनीहरू अझै पनि पप कलाकारहरू अनि प्रसिद्ध व्यक्तित्वहरूलाई पछ्याउन, चलनहरूअनुसार चल्न, टीभीमा मनोरञ्नात्मक कार्यक्रमहरू हेर्न, अनि निशाचर बन्दै रातभर कार्यक्रमहरू लगातार हेर्नसम्म पनि रुचाउँछन्। केही युवाहरू त भिडियो गेमहरू पनि खेलिरहेका छन्। समग्रमा भन्नुपर्दा, तिनीहरू कुनै पनि मूल्य तिर्न र उन्माद भएर यी चलनचल्तीका कुराहरू पछ्याउन हिच्किचाउँदैनन्। अनि तिनीहरू किन यसो गर्छन्? किनकी तिनीहरूले सत्यता पाएका छैनन्। सत्यता नपाएका मानिसहरूमा परमेश्वरमा विश्वास गर्नु र उहाँमा विश्वास नगर्नुमा खासै केही फरक देखिन्न त भन्ने निश्चित भाव हुन्छ। तिनीहरू अझ पनि आफ्नो हृदयभित्र खोक्रोपन र आफ्नो जीवन अर्थहीन भएको महसुस गर्छन्। यदि तिनीहरूले चलनहरू पछ्याए भने बढी परिपूर्ण भएको महसुस गर्छन्, आफ्नो जीवनमा अलि बढी समृद्दि भएको, अनि दैनिक हिसाबमा अलि बढी खुसी भएको महसुस गर्छन्। यदि तिनीहरू परमेश्वरमा विश्वास गर्छन् अनि चलनहरू पछ्याउँदैनन् भने पनि तिनीहरू आफ्नो जीवन अर्थहीन र खोक्रो भएको महसुस गर्छन्। किनकी तिनीहरू सत्यतालाई प्रेम गर्दैनन्। तैँले ढुक्क भएर के पनि भन्न सक्छस् भने तिनीहरूले अलिकति पनि सत्यता बुझ्दैनन् र तिनीहरूसँग सत्यता वास्तविकता छैन, र तसर्थ तिनीहरू चलनहरू नपछ्याई जिउन सक्दैनन्। केही मानिसहरूले कहिल्यै पनि सत्यता पछ्याएका छैनन् अनि तिनीहरू आफ्नो कर्तव्य निर्वाह गरिरहँदा पनि अशान्त हुन्छन्। तिनीहरू परीक्षा सामना गर्दा दह्रिलो भएर खडा हुन सक्दैनन् अनि अन्तत: तिनीहरू पछि हट्नै पर्ने हुन्छ। केही मानिसहरू आफ्नो कर्तव्य निर्वाह गर्न थाल्दा एकदम जोसिलो र दृढ हुन्छन् तर परीक्षाहरू सामना गर्नेबित्तिकै कर्तव्य निर्वाह गर्नै चाहँदैनन्, लापरवाह र झारा-टारुवा बन्छन् अनि तिनमा भक्तिभाव नै हराउँछ। यसमा कुनै गवाही हुँदैन। यदि तिनीहरू परीक्षाहरू सामना गर्नेबित्तिकै आफ्नो कर्तव्य त्याग्न अनि आफूलाई जे ठिक लाग्छ त्यही रोज्न सक्छन् भने तिनीहरूमा कुनै गवाही हुँदैन। यदि अर्को परीक्षा आयो भने तिनीहरूले परमेश्वरलाई इन्कार गर्ने र सांसारिक चलनहरू पछ्याउन चाहने अनि मण्डली छोड्ने सम्भावना हुन्छ। वा अर्को परीक्षा आउँदा तिनीहरू परमेश्वरलाई शङ्का गर्न थाल्छन् र उहाँको अस्तित्त्व छ कि छैन भन्नेमा पनि निश्चित हुँदैनन्, अनि अझ तिनीहरू बाँदरबाट विकास भएका हुन् भनेर समेत विश्वास गर्न थाल्छन्। यी मानिसहरूलाई शैतानले पूर्णरूपमा कब्जा गरिर्सकेको छ। तिनीहरू यी सब परीक्षाहरूमा अल्झिएर परमेश्वरलाई प्रार्थना गर्ने वा सत्यता खोज्ने नै गर्दैनन्। तिनीहरू केवल आफ्नो देहको नियतिबारे मात्र सोच्छन् अनि परिणामस्वरूप आफ्नो साक्षीमा दह्रिलो भएर खडा हुन सक्दैनन्। तिनीहरू पाइला दर पाइला शैतानद्वारा नर्क अनि मृत्युको पातालभित्र घिसारिन्छन्। परमेश्वरले यो व्यक्तिलाई शैतानको हातमा सुम्पिदिनुभएको छ अनि ऊसँग यस उप्रान्त मुक्ति पाउने कुनै अवसर हुँदैन। मलाई भन्, के सत्यता पछ्याउनु महत्त्वपूर्ण छैन? (महत्त्वपूर्ण छ।) सत्यता एकदम महत्त्वपूर्ण छ। सत्यताले कुन प्रकार्य पूरा गर्न सक्छ? कम्तीमा पनि, तैँले परीक्षा सामना गर्दा यसले तँलाई शैतानका षड्यन्त्रहरू छर्लङ्ग देख्न, तैँले के गर्नुपर्छ र के गर्नुहुँदैन अनि के छान्नुपर्छ भनेर जान्न मद्दत गर्छ। कमसेकम सत्यताले तँलाई यी कुराहरू जान्ने तुल्याउँछ। सबैभन्दा महत्त्वपूर्ण कुरा भनेको सत्यताले तँलाई परीक्षामा दह्रिलो गरी खडा हुन सक्ने बनाउँछ। तँ दह्रिलो गरी, दृढ र अटल भएर खडा हुन सक्नेछस्, र साथै तँ परमेश्वरले दिनुभएको कर्तव्य कायम राख्न, यस कर्तव्यमा निष्ठावान् हुन, अनि शैतानलाई अस्वीकार गर्न सक्नेछस्। अय्यूबले गरेझैँ तँ पनि परीक्षाहरूमाझ आफ्नो साक्षीमा दह्रिलो भएर खडा हुन सक्नेछस्। मानिसहरूले सत्यता पछ्याएर कम्तीमा यति चाहिँ पाउनुपर्ने हो।

अंश ८५

के तिमीहरूले परमेश्वरलाई गर्ने प्रार्थनाका सिद्धान्तहरू हुन्छन्? तिमीहरू कस्ता परिस्थितिहरूमा परमेश्वरलाई प्रार्थना गर्छौ? तिमीहरूको प्रार्थनाका विषय के हुन्छन्? अधिकांश मानिस दु:ख पर्दा यसो भन्दै प्रार्थना गर्छन्: “हे परमेश्वर, म दु:खमा परेको छु, बिन्ती छ, मलाई मद्दत गर्नुहोस्।” तिनीहरूले भन्ने पहिलो कुरा त्यही हो। के प्रार्थना गर्दा सधैँ आफू दु:खमा परेको कुरा बताउनु राम्रो हो र? (होइन।) किन होइन? अनि त्यो राम्रो होइन भने, किन तिमीहरू अझै पनि त्यसरी प्रार्थना गर्छौ? यसले तिमीहरूलाई प्रार्थना कसरी गर्ने, वा व्यक्तिले परमेश्वरसामु आउँदा के भन्नुपर्छ वा खोज्नुपर्छ भन्ने थाहा छैन भनेर देखाउँछ। तिमीहरूले अलिकति कष्ट भोग्दा वा दु:खी हुँदा, परमेश्वरलाई यसो भन्दै प्रार्थना गर्न मात्र जान्दछौ, “हे परमेश्वर, म कष्टमा परेको छु! म अति दयनीय हालतमा छु, कृपया मलाई मद्दत गर्नुहोस्।” परमेश्वरमा भर्खरै विश्वास गर्नथालेको व्यक्तिको प्रार्थना यस्तै हुन्छ। यो नवजात शिशुको प्रार्थना हो। यदि व्यक्तिले निकै वर्षदेखि परमेश्वरमा विश्वास गरेको भए पनि यसरी प्रार्थना गर्छ भने, यो गम्भीर समस्या हो। यसले ऊ अझै पनि जीवनमा नबढेको नवजात शिशु हो भन्ने देखाउँछ। परमेश्वरमा विश्वास गर्ने तर उहाँको काम कसरी अनुभव गर्ने भनेर नजान्ने हरू जीवनमा नबढेका र परमेश्वरप्रतिको विश्वासमा अझसम्म सही मार्गमा प्रवेश नगरेका मानिस हुन्। यदि व्यक्ति साँच्चै विचारशील छ भने, उसले परमेश्वरको काम कसरी अनुभव गर्ने, साथै उहाँका वचनहरू कसरी खाने र पिउने अनि ती कसरी अनुभव र अभ्यास गर्ने भनेर ख्याल गर्नैपर्छ। परमेश्वरका वचनहरू जहाँ-जहाँ जान्छन्, व्यक्तिको अनुभव पनि त्यतै जानुपर्छ; उसले उहाँका वचनलाई त्यही ठाउँसम्म पछ्याउनैपर्छ। यदि व्यक्तिले परमेश्वरका वचनहरू यसरी अभ्यास र अनुभव गर्न सक्छ भने, उसले धेरै समस्या सामना गर्दा स्वाभाविक रूपमै ती समाधान गर्न परमेश्वरबाट सत्यता खोज्नेछ। यदि व्यक्तिले आफ्ना कठिनाइहरू हटाउन सधैँ परमेश्वरलाई यसरी प्रार्थना गर्छ र सत्यता खोज्छ भने, उसले परमेश्वरको काम अनुभव गरिरहेको हुन्छ। व्यक्तिले निरन्तर आफ्ना समस्याहरू समाधान गर्दा, उसका कठिनाइहरू झन्-झन् कम हुँदै जानेछन्, र उसले बिस्तारै सत्यता बुझ्नेछ अनि परमेश्वरको कामबारे ज्ञान प्राप्त गर्नेछ। उसले परमेश्वरसँग कसरी सहकार्य गर्नुपर्छ र उहाँको काममा कसरी समर्पित हुनुपर्छ भनेर थाहा पाउनेछ। परमेश्वरप्रति विश्वासको सही मार्गमा प्रवेश गर्नु भनेको यही हो। परमेश्वरमा विश्वास गर्ने कतिपय मानिसलाई उहाँको काम अनुभव गर्न आउँदैन। तिनीहरू सधैँ अलमल्ल पर्छन्—तिनीहरू परमेश्वरका वचनहरू पढ्छन्, तर तीबारे चिन्तन गर्दैनन्; तिनीहरू प्रवचन सुन्छन्, तर सङ्गति गर्दैनन्; अनि परिस्तिथिहरू आइपर्दा, तिनीहरूलाई सत्यता खोज्न आउँदैन, न त परमेश्वरको इच्छा कसरी बुझ्ने भनेर नै थाहा हुन्छ, र तिनीहरू आफूले कस्तो मनोवृत्ति अपनाउनुपर्छ वा कसरी सहकार्य गर्नुपर्छ भन्ने जान्दैनन्। तिनीहरू यी कुरा बुझ्दैनन्। तिनीहरू यी मामलाहरूमा अनुभवी हुँदैनन्, र तिनीहरूमा आत्मिक बुझाइको कमी हुन्छ। तिनीहरू आफूलाई जे-जस्तो समस्या आइपरे पनि, कहिल्यै परमेश्वरलाई प्राथना गर्ने र सत्यता खोज्ने गर्दैनन्, र मनैदेखि साँच्चै परमेश्वरमा भर पर्ने वा उहाँलाई आदर गर्ने गर्दैनन्। तिनीहरू यसो मात्र भन्छन्, “हे परमेश्वर, म कष्टमा छु। हे परमेश्वर, म कष्टमा छु।” तिनीहरू यो वाक्य यति साह्रो दोहोऱ्याउँछन् कि मानिसहरू यो सुनेर वाक्क-दिक्क मान्छन्। तिमीहरूमध्ये धेरैजसो यसरी नै प्रार्थना गर्छौ, गर्दैनौ र? (गर्छौँ।) मानिसहरूको प्रार्थनाबाट तिनीहरूको अवस्था कति दयनीय छ भनेर देख्न सकिन्छ! तँ दु:ख पाउँदा मात्र परमेश्वरलाई खोज्छस्। तैँले दु:ख नपाउँदा वा कुनै समस्यामा नपर्दा, तँलाई परमेश्वरको खाँचो महसुस हुँदैन, न त तँ उहाँमा भर पर्न नै चाहन्छस्। तँ आफ्नो मालिक आफै बन्न मात्र चाहन्छस्। के तँ यही अवस्थामा छैनस् र? (छु।) अधिकांश मानिसले परमेश्वरको वचनको न्याय र सजाय अनुभव गर्दा, र तिनीहरूलाई तीद्वारा काटछाँट र निराकरण गरिँदा, अनि तिनीहरूले आत्मचिन्तन गरेर आफूलाई चिन्ने प्रयास गर्दा कसरी प्रार्थना गर्छन्? तिनीहरू सबै जना एउटै कुरा भन्छन्, “हे परमेश्वर, म कष्टमा छु। हे परमेश्वर, म कष्टमा छु।” के यी शब्दहरू सुन्दा तँलाई घिन लागेर आउँदैन? (आउँछ।) मानिसहरू भित्रभित्रै अति ओइलाएका छन्—तिनीहरूको अवस्था कति दयनीय! तिनीहरूले हरेकपटक परमेश्वरलाई प्रार्थना गर्दा एउटा पनि हार्दिक शब्द नबोली उही साधारण वाक्य दोहोऱ्याइरहन्छन्। तिनीहरू सत्यता खोज्दैनन् र आफ्नो समस्या समाधान गर्न चाहँदैनन्। यो कस्तो खालको प्रार्थना हो? व्यक्तिले प्रार्थनामा हार्दिक शब्द बोल्न नसक्नु र आफ्ना कमीकमजोरी थाहा नहुनु कस्तो खालको समस्या हो? जब तँ परमेश्वरसामु आउँछस्, तब के तँलाई कुनै कुरामा पनि उहाँको अन्तर्दृष्टि चाहिँदैन? के तँलाई आस्था, वा बल, वा तेरो सुरक्षा गर्न परमेश्वर चाहिँदैन र? के तँलाई अघि बढ्न परमेश्वरको अन्तर्दृष्टि र मार्गदर्शन झनै चाहिँदैन र? के तैँले आफूमा भएका समस्या समाधान गर्न सत्यता बुझ्नुपर्दैन र? के तँलाई परमेश्वरको अनुशासन र ताडना, वा उहाँको मार्गदर्शन चाहिँदैन र? के तँ परमेश्वरबाट आफ्नो दुःखको निवारण मात्र चाहन्छस्? के तँ आफूमा अति धेरै कमीकमजोरी छन् भनेर हृदयदेखि नै साँच्चै महसुस गर्न सक्दैनस्? कसरी प्रार्थना गर्ने भनेर थाहा नहुनु सानो समस्या होइन; यसले तँलाई परमेश्वरको काम कसरी अनुभव गर्ने भनी थाहा छैन, तैँले परमेश्वरका वचनहरूलाई वास्तविक जीवनमा उतारेको छैनस्, र आफ्नो जीवनमा परमेश्वरसँग बिरलै सच्चा अन्तरक्रिया गरेको छस् भन्ने देखाउँछ। तैँले परमेश्वरसँग त्यस्तो सम्‍बन्ध स्थापना नै गरेको छैनस् जुन सम्‍बन्ध परमेश्‍वर र उहाँका अनुयायीहरू, सृष्टिका थोकहरू र सृष्टिकर्ताको बीचमा हुनुपर्छ। समस्याको सामना गर्दा, तँ आफ्‍नै व्यक्तिगत अनुमान, धारणा, विचार, ज्ञान, वरदान र प्रतिभा, अनि भ्रष्ट स्वभावहरूद्वारा डोऱ्याइएको हुन्छस्। परमेश्‍वरसँग तेरो कुनै सरोकार हुँदैन, त्यसकारण जब तँ उहाँको अघि आउँछस्, तँसँग प्रायजसो भन्नलाई कुनै कुरा हुँदैन। यो त परमेश्‍वरमा विश्‍वास गर्ने मानिसहरूको दुःखलाग्दो स्थिति हो! यो साँच्‍चै नै दयनीय अवस्था हो! आफ्नो आत्मामा, मानिसहरू सुकिसकेका र स्तब्ध छन्। तिनीहरूले जीवनमा यी आत्मिक मामलाहरूको विषयमा केही पनि अनुभूति गर्दैनन्, न त तिनीहरूसँग यी कुराहरूको विषयमा कुनै बुझाइ नै हुन्छ, र जब तिनीहरू परमेश्‍वरको अघि आउँछन्, तिनीहरूसँग भन्‍ने केही पनि हुँदैन। तँ जस्तोसुकै परिस्थितिमा परे पनि, तैँले जस्तोसुकै दुर्दशाको सामना गरे पनि, र तँमाथि जे-जस्ता कठिनाइहरू आइपरे पनि, यदि तँ परमेश्‍वरको अघि अवाक् बन्छस् भने, के तेरो विश्‍वासमाथि प्रश्‍न उठाउनु पर्दैन र? के यो मानिसहरूको दयनीय हालत होइन र?

मानिसहरूले किन परमेश्वरलाई प्रार्थना गर्नैपर्छ? मानिसले परमेश्वरलाई आदर गर्ने र उहाँमा भर पर्ने एकमात्र मार्ग भनेको परमेश्वरलाई प्रार्थना गर्नु हो। प्रार्थनाविना यी कुराहरू हुनु सम्भव छैन; प्रार्थनाद्वारा नै परमेश्वरमा भर पर्न र उहाँको आदर गर्न सकिन्छ। के परमेश्वरमा विश्वास गर्ने व्यक्तिले प्रार्थनाविना नै पवित्र आत्माको अन्तर्दृष्टि र ज्योति प्राप्त गर्न सक्छ? के उसले परमेश्वरको काम र मार्गदर्शन पाउन सक्छ? यदि तँ आफ्ना कठिनाइहरू परमेश्वरलाई सुम्पिदैनस् र उहाँलाई प्रार्थना गर्दैनस् र सत्यता खोज्दैनस् भने, उहाँले ती कसरी समाधान गर्नुहुनेछ? उहाँले तँलाई अगाडिको बाटोमा उहाँलाई पछ्याउन कसरी मार्गदर्शन गर्नुहुनेछ? उहाँले तँलाई तेरो भ्रष्ट स्वभावबाट कसरी मुक्ति दिनुहुनेछ? प्रार्थनाविना परमेश्वरमा विश्वास गर्नु परमेश्वरप्रति साँचो विश्वास होइन भनेर भन्न सकिन्छ। परमेश्वर र मानिसबीचको सामान्य सम्बन्ध प्रार्थनामा आधारित हुनैपर्छ, र प्रार्थनाद्वारा नै कायम गरिनुपर्छ। प्रार्थना परमेश्वरप्रति मानिसको विश्वासको चिन्ह हो; परमेश्वरसँग व्यक्तिको सम्बन्ध सामान्य छ कि छैन भनी जाँच गर्ने एकमात्र मापदण्ड उसले साँचो प्रार्थना गर्छ कि गर्दैन भन्ने हो। यदि व्यक्तिले हार्दिक शब्दहरूमा प्रार्थना गर्छ, प्रार्थनामा सत्यता खोज्न सक्छ भने, पवित्र आत्माको काम प्राप्त गर्न सक्छ, र यसले परमेश्वरसँगको उसको सम्बन्ध सामान्य छ भन्ने देखाउँछ। यदि व्यक्तिले बिरलै प्रार्थना गर्छ र हार्दिक शब्दहरू बोल्न सक्दैन, ऊ परमेश्वरदेखि सधैँ सतर्क रहन्छ भने, यसले परमेश्वरसँगको उसको सम्बन्ध सामान्य छैन भन्ने देखाउँछ। अनि यदि व्यक्तिले पटक्कै प्रार्थना गर्दैन भने, यसले परमेश्वरसँग उसको कुनै सम्बन्ध छैन भन्ने देखाउँछ। यदि व्यक्तिले राम्ररी र परमेश्वरको इच्छाअनुरूप प्रार्थना गर्छ भने ऊ उहाँमा समर्पित हुन सक्नेछ र ऊ परमेश्वरले प्रेम गर्ने व्यक्ति हो; प्राय: सच्चा रूपमा प्रार्थना गर्नेहरू इमानदार र परमेश्वरलाई सरल तरिकामा प्रेम गर्ने मानिस हुन्। त्यसैले, परमेश्वरमा विश्वास गर्ने तर उहाँलाई प्रार्थना नगर्ने कसैको पनि परमेश्वरसँग सामान्य सम्बन्ध हुँदैन। तिनीहरू सबै परमेश्वरबाट टाढा हुन्छन्, अनि उहाँको विद्रोह र प्रतिरोध गर्छन्। परमेश्वरलाई प्रार्थना नगर्ने धेरैजसो मानिस सत्यतालाई प्रेम गर्दैनन् वा खोज्दैनन्, र सत्यतालाई प्रेम नगर्ने वा नखोज्नेहरू इमानदारीपूर्वक प्रार्थना गर्न सक्दैनन्। तिनीहरू जस्तोसुकै कठिनाइमा परे पनि प्रार्थना गर्दैनन्, अनि प्रार्थना गर्दा आफ्ना कठिनाइ र दु:ख हटाउन परमेश्वरबाट फाइदा उठाउने इच्छा मात्र राख्छन्। तिनीहरू परमेश्वरको इच्छालाई वास्ता गर्दैनन्, र आफ्ना कठिनाइमा आफूले बुझ्नुपर्ने र प्रवेश गर्नुपर्ने सत्यताका पक्षहरू खोज्दैनन्। त्यस्ता मानिसहरू सत्यताको तृष्णा गर्दैनन् र परमेश्वरमा साँचो आस्था राख्दैनन्—मूलतः तिनीहरू गैरविश्वासी हुन्। तैँले परमेश्वरको विश्वासीका रूपमा उहाँलाई प्रार्थना गर्नैपर्छ र सबै कुरामा सत्यता खोज्नैपर्छ। तँलाई प्रार्थना गर्नेबित्तिकै आफ्नो हृदय अझ प्रफुल्ल भएको वा आफूले अभ्यासको मार्ग पाएको झैँ नलागे पनि, परमेश्वरलाई पर्खी, र पर्खँदै गर्दा परमेश्वरका वचन पढ् र सत्यता खोज्। परमेश्वरका वचन खाँदा र पिउँदा वा प्रवचन र सङ्गति सुन्दा, आफ्नो चिन्तन र खोजीमा आफ्ना समस्यालाई समावेश गर्नमा ध्यान दे। यदि तैँले यसरी व्यावहारिक रूपमा सहकार्य गरिस् भने, परमेश्वरको वचनबारे चिन्तन गर्दा वा प्रवचन र सङ्गति सुन्दा तुरुन्तै अन्तर्ज्ञान पाउन सक्लास्। अथवा तैँले कुनै कुरा सामना गर्दा, त्यसबाट उत्प्रेरित भएर आफूले हल गर्न खोजिरहेकै प्रश्नको उत्तर भेट्टाउलास्। के यो परमेश्वरको मार्गदर्शन र प्रबन्ध होइन? त्यसैले, परमेश्वरलाई सच्चा प्रार्थना गर्नु प्रभावकारी हुन सक्छ, तर यो प्रभाव प्रार्थना गर्नेबित्तिकै हासिल हुने कुरा होइन। यसलाई समय लाग्छ, र यसका लागि व्यक्तिले सहकार्य र अभ्यास गर्नुपर्छ। पवित्र आत्माले तँलाई कहिले अन्तर्दृष्टि र उत्तर दिनुहुनेछ भनेर भन्न सकिन्न। यो त सत्यता खोज्ने र बुझ्ने प्रक्रिया, अनि मानिसले जीवनमा बढ्ने मार्ग हो। तिमीहरूले परमेश्वरमा वर्षौँ विश्वास गरेपछि पनि फेरि सुरुदेखि प्रार्थना कसरी गर्ने भनेर सिक्नुपर्छ। तिमीहरूलाई अझै पनि प्रार्थना कसरी गर्ने भनेर थाहा छैन, र समस्या आइपर्दा तिमीहरू जहिले पनि या त थेगो भट्टयाउने र प्रण गर्ने या आफूले कसरी दु:ख भोगिरहेको छु भन्दै परमेश्वरसँग गुनासो गर्ने र आफ्नो दुखेसो पोख्ने, वा नत्र तर्क गरेर आफूलाई सही ठहराउने गर्छौ। यी तिमीहरूको हृदयमा बसेका कुराहरू हुन्, र तिमीहरू सत्यतामा प्रवेश गर्न अति सुस्त भएकोमा अचम्म मान्नु पर्दैन। तिमीहरू बहकिरहेका छौ। तिमीहरूलाई सत्यता कसरी पछ्याउने भनी थाहा छैन, र मुक्ति प्राप्त गर्न यसरी परमेश्वरमा विश्वास गरे पुग्छ कि पुग्दैन भनेर भन्न सकिँदैन।

अंश ८७

यदि अहिले तिमीहरूले अझै पनि एक सन्त बन्‍नुको भावना र सिद्धान्तहरू प्राप्त गर्न बाँकी छ भने, त्यसले तिमीहरूको जीवन प्रवेश धेरै सतही छ, र तिमीहरूले अझै पनि सत्यता बुझेका छैनौ भन्‍ने प्रमाणित गर्दछ। तिमीहरूको सामान्य व्यवहार र चालचलनमा अनि तिमीहरू प्रत्येक दिन जिउने वातावरणमा, तिमीहरूले स्वाद लिनुपर्छ र होसियारीसाथ चिन्तन गर्नुपर्छ, एकअर्कासँग सङ्गति गर्नुपर्छ, एकअर्कालाई प्रोत्साहन दिनुपर्छ, एकअर्कालाई सम्झौटो दिनुपर्छ, एकअर्कालाई सहायता र ख्याल गर्नुपर्छ, अनि एकअर्कालाई साथ दिनुपर्छ र भरणपोषण गर्नुपर्छ। दाजुभाइ-दिदीबहिनीहरूले कसरी पारस्परिक व्यवहार गर्ने भन्‍नेबारे सिद्धान्तहरू हुनुपर्छ। सधैँ अरूका गल्तीहरूमा ध्यान नदेऊ, बरु तिमीहरूले बारम्बार आफूलाई जाँच्नैपर्छ, र त्यसपछि आफूले अरू मानिसलाई दखल पुग्ने वा हानि हुने कुरा गरेको सक्रियतासाथ स्वीकार गर, अनि खुलस्त हुन र सङ्गति गर्न सिक। यसरी आपसी समझदारी हुन सक्छ। यसबाहेक, आफूमाथि जे आइपरे पनि, तिमीहरूले परिस्थितिलाई परमेश्‍वरका वचनहरूको आधारमा हेर्नुपर्छ। यदि मानिसहरूले सत्यता सिद्धान्तहरू बुझ्‍न र अभ्यासको मार्ग भेट्टाउन सक्छन् भने, तिनीहरू एकै मन र हृदयका बन्‍नेछन्, अनि दाजुभाइ-दिदीबहिनीहरूबीचको सम्‍बन्ध सामान्य हुनेछ, तिनीहरू अविश्‍वासीहरूजस्तो उदासीन, रूखो, र निर्दयी बन्‍नेछैनन्, र तिनीहरूले आपसी शङ्का र चिन्तालाई त्याग्‍नेछन्। दाजुभाइ-दिदीबहिनीहरू एकअर्कासँग अझ घनिष्ठ बन्‍नेछन्; तिनीहरूले एकअर्कालाई सहयोग गर्न प्रेम गर्न सक्‍नेछन्; तिनीहरूको हृदयमा सद्‌भाव हुनेछ, र तिनीहरू एकअर्काप्रति सहनशील र दयालु हुनेछन्, र तिनीहरूले एकअर्कालाई एक्ल्याउनुको सट्टा, एकअर्काको डाहा गर्नुको सट्टा, एकअर्कासँग आफूलाई तुलना गर्नुको सट्टा, र एकअर्काविरुद्ध गुप्त रूपमा प्रतिस्पर्धा र अवज्ञा गर्नुको सट्टा, एकअर्कालाई साथ र सहयोग दिनेछन्। यदि मानिसहरू अविश्‍वासीहरूजस्ता छन् भने तिनीहरूले कसरी आफ्‍नो कर्तव्य राम्ररी पूरा गर्न सक्छन्? यसले तिनीहरूको जीवन प्रवेशमा असर गर्ने मात्र होइन, अरूलाई समेत हानि र असर गर्नेछ। उदाहरणका लागि, मानिसहरूले तँलाई गलत तरिकाले हेर्दा, वा तिनीहरूले तेरो इच्छासँग नमिल्ने कुनै कुरा भन्दा तँ रिसाउँछस होला, र जब कसैले तँलाई भिन्नै पहिचान बनाउन नदिन केही कुरा गर्छ, तब तँ तिनीहरूसित अप्रसन्न हुन्छस् होला, अनि असहज अनि दुःखी महसुस गर्छस् होला, र आफ्नो प्रतिष्ठा कसरी फेरि प्राप्त गर्न सकिन्छ भनेर सधैँ सोच्छस् होला। महिला र जवान मानिसहरूले विशेष गरी यसमाथि विजय पाउन सक्दैनन्। तिनीहरू सधैँ सानातिना विवाद र असहमतिहरूमै लग्गू हुन्छन्, हठी बन्ने झुकाव राख्छन् र नकारात्मक अवस्थामा जिउँछन्। तिनीहरू परमेश्वरलाई प्रार्थना गर्न वा उहाँको वचन खान र पिउन इच्छुक हुँदैनन्, जसले तिनीहरूको जीवन प्रवेशमा असर गर्छ। जब मानिसहरू आफ्‍नो भ्रष्ट स्वभावअनुसार जिउँछन्, तब तिनीहरूलाई परमेश्‍वरको अघि शान्त रहन अत्यन्तै गाह्रो हुन्छ, र सत्यताको अभ्यास गर्न र परमेश्‍वरका वचनहरूअनुसार जिउन निकै कठिन हुन्छ। परमेश्‍वरसामु जिउनका लागि, तिमीहरूले आफूबारे मनन गर्न र आफूलाई चिन्‍न, अनि परमेश्‍वरलाई साँचो रूपमा प्रार्थना गर्न सिक्‍नुपर्छ, र त्यसपछि तिमीहरूले दाजुभाइ-दिदीबहिनीहरूसँग कसरी मिलेर बस्‍ने भनेर सिक्‍नुपर्छ। तिमीहरू एकअर्काप्रति सहनशील हुनैपर्छ, एकअर्काप्रति कोमल हुनैपर्छ, र अरूसित कस्ता सामर्थ्य र गुण छन् भनेर देख्न सक्नुपर्छ, अनि तिमीहरूले अरूका विचारहरू अनि सही कुराहरू स्वीकार गर्न सिक्‍नुपर्छ। आफैमा लिप्त नहोओ, महत्त्वाकाङ्क्षा र चाहना नराख, अनि आफू अरू मानिसहरूभन्दा असल छु भन्‍ने नसोच, र आफूलाई महान् व्यक्तित्व ठान्‍ने अनि अरूलाई तिमीहरूले भनेको कुरा मान्‍न लगाउने, तिमीहरूको आज्ञापालन गर्न लगाउने, र तिमीहरूलाई आदर गर्न र उचाल्‍न लगाउने नगर—यो विकृति हो। यदि कुनै व्यक्तिको अहङ्कारी स्वभाव हटाइएन र त्यसमा बढ्दो महत्त्वाकाङ्क्षा र चाहना थपियो भने, त्यसले सजिलै विकृति ल्याउन सक्छ। त्यसैले, सत्यता स्विकार्न र आत्मचिन्तन गरेर आफूलाई जान्न नसक्नेहरू ठूलो खतरामा हुन्छन्। तिनीहरू सधैँ महत्त्वाकाङ्क्षा पाल्छन्, सधैँ महान् व्यक्ति र महामानव बन्ने आकाङ्क्षा साँच्छन्—यो विकृति हो, यो चरम अहङ्कार हो। तिनीहरूले सबै समझ गुमाएका छन्, तिनीहरू सामान्य मानिस होइनन्, तिनीहरू विकृत मानिस हुन्, र तिनीहरू पिशाच हुन्। तिनीहरू अहङ्कारी स्वभावको वशमा परेर अरूलाई हृदयदेखि नै तुच्छ ठान्छन्, र उनीहरूलाई अत्यन्तै महत्त्वहीन र अज्ञानी ठान्छन्। तिनीहरू अरूको सबलता पहिचान गर्न सक्दैनन्, तर अरूका कमीकमजोरीलाई बढाइचढाइ गर्न कहिल्यै थाक्दैनन्; तिनीहरू मनैदेखि उनीहरूलाई घृणा गर्छन्, र हरपल यी कमीकमजोरीहरूबारे बताउँछन् र तिनलाई तुच्छ देखाउँछन् अनि अरूलाई चोट पुर्‍याउँछन् र दुःख दिन्छन्, र अन्तत: अरू मानिसलाई कि त तिनीहरूको कुरा मान्ने र सुन्ने, कि तिनीहरूको डर मान्ने र तिनीहरूबाट लुक्ने बनाउँछन्। जब मानिसहरूबीच यस्तो सम्बन्ध पैदा हुन्छ वा रहन्छ, के तिमीहरूले देख्न चाहने यही हो? के तिमीहरू यसलाई स्विकार्न सक्छौ? (सक्दैनौँ।) उदाहरणका लागि, मानिलिऊँ तँ अरूभन्दा अलि अग्लो र आकर्षक छस्, जसले गर्दा मानिसहरू तेरो तारिफ गर्छन्। फलस्वरूप, तँ आफैदेखि दङ्ग पर्छस् र तत्पश्चात् अलि होचा र कम आकर्षक मानिसहरूलाई तुच्छ ठान्छस्। यसमा कस्तो स्वभाव प्रकट हुन्छ? केही मानिस त्यति आकर्षक नदेखिने, अलि होचा, अलि बढी मूर्ख र तीक्ष्ण बुद्धि नभएका मानिसहरूलाई तिरस्कारपूर्ण नजरले हेर्छन्, र तिनीहरूको मजाक उडाउन छड्केसमेत हान्छन्। के मानिसहरूलाई यस्तो व्यवहार गर्नु उचित हो? के यो सामान्य मानवता प्रकट भएको हो? निश्चय नै होइन। त्यसोभए, यस्तो अवस्थालाई सम्हाल्ने सबैभन्दा सही तरिका के हो? (अरूलाई तिनीहरूको कमीकमजोरीका लागि उपहास नगर्नु, र अरूको सम्मान गर्नु।) यो एउटा सिद्धान्त हो। तिमीहरूले यसबारे केही मात्रा बुझ्यौजस्तो प्रतीत हुन्छ। त्यसोभए, परमेश्‍वरले मानिसहरूसँग कस्तो व्यवहार गर्नुहुन्छ? परमेश्‍वरले मानिसहरू कस्ता देखिन्छन्, तिनीहरू अग्ला छन् कि होचा छन् भनेर वास्ता गर्नुहुन्‍न। बरु, उहाँले तिनीहरूको हृदय दयालु छ कि छैन, तिनीहरू सत्यतालाई प्रेम गर्छन् कि गर्दैनन्, र तिनीहरू परमेश्‍वरलाई प्रेम गर्छन् कि गर्दैनन् र उहाँको आज्ञापालन गर्छन् कि गर्दैनन् भन्‍ने कुरा हेर्नुहुन्छ। परमेश्‍वरले मानिसहरूप्रतिको आफ्‍नो व्यवहार यही कुरामा आधारित गर्नुहुन्छ। यदि मानिसहरूले पनि यसो गर्न सक्छन् भने, तिनीहरूले अरूलाई निष्पक्ष सत्यता सिद्धान्तहरूअनुरूप व्यवहार गर्न सक्नेछन्। सर्वप्रथम, हामीले परमेश्‍वरको इच्‍छा बुझ्नैपर्छ, र परमेश्‍वर मानिसहरूलाई कस्तो व्यवहार गर्नुहुन्छ भनेर थाहा पाउनैपर्छ, त्यसपछि हामीसँग पनि मानिसहरूलाई कस्तो व्यवहार गर्ने भन्‍नेबारे सिद्धान्त र मार्ग हुनेछ। सामान्यतया, मानिसहरूमा अलिकता अभिमान हुने गर्दछ। तिनीहरू प्रशंसामा केही शब्द पाउँदा, आफैमा दङ्ग पर्छन् र गुनगुनाउँदै गमक्क परेर हिँड्छन्। यो शैतानी स्वभाव प्रकट भएको हो। यदि तिनीहरू अरूको निन्दा गर्छन् र उनीहरूलाई तुच्छ ठान्छन् भने त्यो कस्तो प्रकारको स्वभाव हो? त्यो नीच, अहङ्कारी र दुष्ट स्वभाव हो। यदि मानिसहरूले आफ्नो भ्रष्ट स्वभाव पहिचान गर्न र आफ्नो भ्रष्ट स्वभावअनुसार जिउँदाको कुरूपतालाई बुझ्न सकेनन् भने, तिनीहरूलाई यी भ्रष्ट स्वभावहरू त्याग्न गाह्रो हुनेछ, र तिनीहरू वास्तविक मानव स्वरूपमा जिउन सक्दैनन्।

अंश ८८

परमेश्वरले प्रकट गर्ने सत्यता कसलाई दिइन्छ ताकि त्यो तिनीहरूको जीवन बन्न सकोस्? कसका लागि सत्यता सङ्गति गरिँदै छ? (सत्यतालाई प्रेम गर्ने र स्विकार्नेहरूका लागि।) हृदयमा सत्यतालाई वास्तवमै प्रेम गर्न सक्ने र स्विकार्नेहरू को हुन् त? यदि तँ यस प्रश्नलाई बुझ्न सक्छस् भने, परमेश्वरले कस्तो व्यक्तिलाई मुक्ति दिनुहुन्छ भनेर थाहा पाउनेछस्। सुरुमा, हामीले परमेश्वरले व्यक्त गर्ने सत्यता मानवता, समझ हने, सकारात्मक कुरालाई प्रेम गर्ने र आफ्नो विवेकबारे सचेत हुनेहरूका लागि हो भनेर बुझ्नैपर्छ। अन्य मानिसहरू सत्यतालाई प्रेम गर्दैनन्, अनि त्यो सुनेपछि, बेवास्ता गर्छन् र उत्प्रेरित हुँदैनन्, तिनीहरू आत्मनिन्दा गर्दैनन् र केही पनि महसुस गर्दैनन्—तिनीहरू जिउँदो लाश हुन्छन्, तिनीहरूले जीवन प्रवेश नपाउने निर्धारित छ। कतिपयले सोध्नेछन्, “अधिकांश मानिसहरू सत्यतालाई प्रेम गर्दैनन्, वा तिनीहरूमा असल मानवता छैन, वा तिनीहरू सत्यता स्विकार्दैनन्, र मुक्तिका पात्र होइनन्, बरु सेवाकर्ता मात्रै हुन्, तैपनि परमेश्वरले यति धेरै वचनहरू बोल्न किन दुःख गर्नुहुन्छ?” के यो सही कुरा हो? (होइन। अधिकांश मानिसहरू सत्यता पछ्याउन इच्छुक नभए तापनि, एउटा सानो समूह अझै पनि यसलाई पछ्याउन इच्छुक छ र तिनीहरूमा केही मानवता छ, अनि परमेश्वरले मुक्ति दिन चाहनुहुने यही सानो समूहलाईनै हो।) सही भनिस्। परमेश्वरका वचन मानिसहरूलाई सुन्नका निम्ति हो, जनावर वा दियाबलहरूका निम्ति होइन। मण्डलीभित्र, चाहे तीन भाग वा पाँच भाग मानिसहरूले सत्यता स्विकार्न सके पनि, जेहोस् अन्त्यसम्म बाँकी रहनेहरू अल्पसङ्ख्यक नै हुन्छन्। त्यसैले हामीले, परमेश्वरको सच्चा विश्वासी को हो, र को बाँकी रहन सक्छ भनेर कसरी मापन गर्नुपर्छ? यसका लागि हामीले कुनै व्यक्तिमा विवेक छ कि छैन, उसको विवेकले परमेश्वरको वचन सुनेर केही मात्रमा सचेतना हासिल गरेको छ कि छैन, ऊ परमेश्वरको वचन बुझ्न सक्छ कि सक्दै, ऊ प्रवचन सुनेर सत्यता बुझ्न सक्छ कि सक्दैन र सत्यता बुझेपछि अभ्यास गर्न सक्छ कि सक्दैन, अनि ऊ आफ्नो भ्रष्ट स्वभाव परिवर्तन गर्न सक्छ कि सक्दैन भन्ने कुराहरूको आधारमा मापन गर्न सक्छौँ। यी कुराहरूको आधारमा, हामी ऊ सत्यता स्विकार्ने व्यक्ति र परमेश्वरको भेडा हो कि होइन भनेर खुट्ट्याउन सक्छौं। परमेश्वरका भेडाहरूले उहाँको सोर सुन्न सक्छन्, तिनीहरू उहाँको सोर सुनेपछि प्रत्युत्तर दिन्छन् र सचेत हुन्छन्, अनि उहाँलाई पछ्याउन इच्छुक हुन्छन्। यी मानिसहरू परमेश्वरका भेडा हुन्। यी मानिसहरूको मानवतामा कस्ता कुरा हुन्छन्? (यी मानिसहरू सकारात्मक कुराहरू मन पराउँछन्, सत्यता पछ्याउन इच्छुक हुन्छन्, र तिनीहरूमा अलिक विवेक हुन्छ।) तिनीहरू किन सत्यता पछ्याउन इच्छुक हुन्छन् त? तिनीहरूको मानवतामा सत्यताप्रति प्रेम, विवेक र समझ समावेश हुन्छ। तिनीहरू परमेश्वरका वचन बुझ्न र आफ्नो स्थितिमा लागू गर्न पनि सक्छन्, त्यसपछि परमेश्वरको वचनलाई दैनिक जीवनको भाग, आफ्नो जीवन्तता, अनि लक्ष्य, सिद्धान्त र आफ्नो व्यवहारर आचरणको आधारमा बनाउन सक्छन्। अर्थात्, परमेश्वरका वचन तिनीहरूको जीवनको वास्तविकता बन्छन्, र तिनीहरू परमेश्वरका वचन अभ्यास गर्न सक्षम हुन्छन्। यी मानिसहरू परमेश्वरका भेडा हुन्। कतिपय मानिस बाहिरबाट खराब देखिँदैनन् र निकै अबोध हुन्छन्, तर तिनीहरू परमेश्वरको वचन सुनेपछि तिनलाई अभ्यास गर्न सक्दैनन्। यी मानिसहरू परमेश्वरका भेडा होइनन्। सेवा-कर्ताहरूमाझ यस्ता कैयन् मानिसहरू छन्, जो परमेश्वरको वचन जति नै सुने पनि ती बुझ्दैनन्, अभ्यास गर्न त झनै सक्दैनन्। तिनीहरू जीवन प्राप्त नगरी परमेश्वरलाई वर्षौंसम्म विश्वास गर्न सक्छन्। तसर्थ, मानिसहरूले परमेश्वरको वचनमार्फत ठ्याक्कै कसलाई मुक्ति दिइनेछ भनेर बुझ्नुपर्छ। परमेश्वरले मुक्ति दिने मानिसहरूबारे भन्नुपर्दा, तिनीहरूको संख्या जति भए पनि फरक पर्दैन। यदि एकै जनाले मात्र परमेश्वरको वचन बुझ्न सक्छ भने पनि गर्नुपर्ने काम उसले गर्ने नै छ। सबैलाई थाहै छ, नोआले जहाज बनाउँदा केवल आठ जना बाँचेका थिए। पुरानो करारको समयदेखि अहिलेसम्म, थोरैलाई मात्र मुक्ति दिइएको छ। व्यवस्थाको युगमा, जब परमेश्वरले मुक्तिको काम औपचारिक रूपमा गर्नुभएको वा मानवजातिलाई सत्यता दिनुभएको थिएन, तब कति जनालाई परमेश्वरले स्विकार्नुभयो? के धेरैलाई स्विकार्नुभयो? त्यति बेला उहाँको अनुमोदन प्राप्त गर्ने निकै कम मानिसहरू थिए। आखिरी दिनहरूको कामबारे के भन्न सकिन्छ? न्याय, सजाय, परीक्षा र शोधनमार्फत सत्यता स्विकार्न सक्ने मानिसहरू अल्पसङ्ख्यक भए पनि, यो संख्या व्यवस्थाको युग र अनुग्रहको युगमा परमेश्वरले प्राप्त गरेका मानिसहरूको संख्याभन्दा धेरै नै हो। अहिले, धेरै मानिसहरूले अनुभवात्मक गवाही दिन सक्छन् र आफ्नो स्वभाव परिवर्तन गरेका केही मानिसहरू वास्तवमै छन्, त्यसैले, यो कुराले परमेश्वरको हृदयलाई कसरी सान्त्वना नदिएको हुन सक्ला र?

तिमीहरूले मण्डलीमा अधिकांश मानिसहरूले वर्षौंदेखि परमेश्वरमा विश्वास गर्दै आए तापनि सत्यता नपछ्याएको, तिनीहरू बिलकुलै परिवर्तन नभएको, र अझै पनि अविश्वासी झैँ रहेको देख्दा, के तिमीहरू नकारात्मक हुन्छौ? (कहिलेकाहीँ म अलि नकारात्मक हुन्छु, तर मलाई थाह छ, कुनै व्यक्ति जति सुकै विद्रोही भए पनि वा उसको क्षमता जति सुकै कमजोर भए पनि, यदि उसको हृदय सही छ र ऊ सत्यता पछ्याइमा लागिपर्न इच्छुक छ भने, परमेश्वरले सत्यतालाई अलि अलि गर्दै टुक्राएर र छुट्याएर अनि तिनीहरूसँग सक्दो विस्तारमा सङ्गति गरेर अपार धैर्य देखाउँदै उसमा काम गर्न् जारी राख्नुहुनेछ। परमेश्वरले मानवजातिलाई पूर्ण बनाउन एकदमै धेरै मूल्य चुकाउनुभएको, यसमा सफलता नपाएसम्म कहिल्यै हार नमान्नुभएको देख्दा, मेरो साह्रै मन छुन्छ। मलाई लाग्छ, मेरो क्षमता जति सुकै कमजोर भए पनि, मैले अझै राम्रो गर्ने, आफ्नो पछ्याइमा लगनशील हुने र हिम्मत नहार्ने कोसिस गर्नैपर्छ।) मानिसहरू कमजोर क्षमताको वा विद्रोही हुन्छन् भनेर सबैलाई थाहा छ, तर परमेश्वरले यस कारण तैँले मुक्ति पाउनेछैनस् भनेर कहिल्यै भन्नुभएन। यदि उहाँले तँलाई मुक्ति दिनुहुन्थेन भने, यी वचनहरू किन बोल्नुहुन्थ्यो, वा त्यस्तो मूल्य किन चुकाउनुहुन्थ्यो र? परमेश्वरले यी सबै कुरा गरेर, मानवजातिलाई आफ्नो इच्छा पहिल्यै स्पष्टसित बताउनुभएको छ र यो छर्लङ्ग हुने गरी थाहा दिनुभएको छ। यो कुरा गोप्य राखिएको छैन, ज्ञात गराइएको छ, अनि हृदय र आत्मा भएका जो कोहीले बुझ्न सक्छ; आत्मिक मामलाहरू नबुझ्ने मूर्खहरू मात्र नकारात्मक बन्न सक्छन्, अनि सत्यता नबुझ्नेहरू मात्रै, आफू मुक्ति पाउन अयोग्य रहेको सोच्दै हतोत्साहित र निराश हुनेछन्। परमेश्वरमा विश्वास गर्नेबारे सबैभन्दा महत्त्वपूर्ण कुरा के हो भने, उहाँले बोल्ने यी सबै वचन र सत्यतालाई तैँले विश्वास गर्नैपर्छ। तँ सङ्कल्प गर्छस् र सत्यता अभ्यास गर्न सक्छस् भने, ती तेरो जीवन बन्न सक्छन्। अन्त्यमा तेरो जीवन जति सुकै परिपक्व भए पनि, यदि तैँले परमेश्वरको वचन वा सत्यताको जानाजानी उल्लङ्घन नगरी सकारात्मक र सक्रिय रूपमा उहाँका वचन अभ्यास गर्छस्, आफूले बुझे जति अभ्यास गर्छस् र सत्यताप्रति लागिपर्छस्, अनि आफ्नो सारा हृदय र बलका साथ कर्तव्य निर्वाह गर्छस् भने, यो मापदण्डअनुरूप हुन्छ। परमेश्वरले मानिसबाट गर्ने मागहरू उच्च छैनन्। परमेश्वरले सङ्गति गर्ने सत्यताहरू विस्तृत छन्, अनि उहाँका वचनहरू विशेष गरी विस्तारमा र निर्दिष्ट छन्। किन यसरी बोल्नु? यो एक सानो समूह वा केही प्रकारका मानिसलाई मात्र नभई सबै मानवजातिलाई प्रदान गर्नका निम्ति हो। सारा मानवजातिलाई उपलब्ध गराइएका सबै सत्यतामा तैँले के अभ्यास र प्राप्त गर्न सक्छस् भन्ने कुराको सीमा हुन्छ। किन म सीमा हुन्छ भनेर भन्छु? किनभने हरेक व्यक्तिका लागि परमेश्वरले प्रबन्ध गर्ने वातावरण र उसले निर्वाह गर्ने कर्तव्य भिन्न भएझैँ, उसको क्षमता, अन्तर्ज्ञान र बुझाइ पनि भिन्न हुन्छ, यी “भिन्नताहरू” ले गर्दा हर व्यक्तिले परमेश्वरको वचनको एक भाग मात्र अभ्यास गर्न र त्यसमा प्रवेश गर्न सक्छ, अनि उसले हासिल गर्न वा अभ्यास गर्न सक्ने कुरा सीमित हुन्छ। उदाहरणका लागि, यदि कसैले बिमारीको परीक्षा अनुभ गर्छ, यो परीक्षा परमेश्वरबाट आउँछ भनेर बुझ्छ, तर त्यसपछि परमेश्वरले हरेक व्यक्तिलाई बिमारीको परीक्षा अनुभव गर्ने तुल्याउनुपर्छ भनेर सोच्छ भने, के त्यो कुरा उचित हो त? (अहँ, होइन।) यो पूर्णत: मानव इच्छाको कारण उत्पन्न हुने गर्छ। परमेश्वर हरेक व्यक्तिमा फरक-फरक तरिकाले कार्य गर्नुहुन्छ, अनि यो परीक्षा मानिसहरूको एक निश्चित समूहप्रति लक्षित हुन्छ। परमेश्वर तिनीहरूलाई बिमारीको परीक्षा अनुभव गर्ने तुल्याउन तिनीहरूमा कार्य गर्नुहुन्छ। परमेश्वरले मानिसहरूको एक समूहलाई बिमारीको परीक्षा अनुभव गर्ने तुल्याउनु भइसकेपछि, सबै मानिसहरूले के प्राप्त गर्छन् त? तिनीहरूलेपरीक्षा दौरान परमेश्वरको आज्ञापालन कसरी गर्ने, आफ्नो विद्रोहीपन कसरी चिन्ने, सृजित प्राणी र सृष्टिकर्ताबीचको सम्बन्ध कसरी सुधार्ने, मानिस र परमेश्वरबीचको सम्बन्ध कसरी सच्याउने, परमेश्वरको हृदय बुझ्न कसरी सक्षम हुने, उहाँप्रति आज्ञाकारिता कसरी हासिल गर्ने र, जे आइपरे पनि, परमेश्वरलाई गलत नबुझी कसरी पालन गर्ने भन्ने कुराहरू प्राप्त गर्छन्। सत्यताको यो पक्ष सबैले प्राप्त गर्नुपर्छ। यदि तैँले अरू कसैको अनुभवबाट सत्यताको यो पक्ष प्राप्त गरिस् भने, त्यसपछि के यो परीक्षा पनि अनुभव गर्नैपर्छ त? अनुभव गर्नैपर्छ भन्ने छैन। परमेश्वर यो परीक्षा र उहाँको कामको यो भाग अनुभव गर्न लगाउन विभिन्न मानिसहरू—सायद सही व्यक्ति, वा विशेष व्यक्ति—चुन्नुहुन्छ। परमेश्वरले मानिसलाई प्रतिज्ञा गरेको कुरा यही हो र उहाँले गर्ने कुरा यही हो। कतिपय मानिसहरूले आफ्ना प्रियजन गुमाउनुपर्दाको पीडा अनुभव गरेका छन् अनि यो मर्काबाट अनुभव र गवाही, परमेश्वरप्रतिको आज्ञापालन, साँचो भरोसा र विश्वास पाएका छन्। परमेश्वरले मानिसहरूको निश्चित समूहमा गर्ने कार्यबाट, सबैले परमेश्वरले गर्ने सबथोक सही हुन्छ र मानिसहरूले चुन्नुपर्ने कुरा आज्ञापालन हो; विश्लेषण, अनुसन्धान वा उहाँलाई स्पष्टसँग र विस्तारमा व्याख्या गर्ने तुल्याउनु, उहाँसँग तर्क गर्नु होइन भन्ने गवाहीलाई देख्न सक्छन्; तिनीहरूले कुनै सर्तविना र गुनासो नगरी पालन गर्नुपर्छ। यसका साथै, मानिसहरूले परमेश्वरले गर्ने सम्पूर्ण कामको अर्थ र महत्त्व बुझ्न सिक्नुपर्छ। परमेश्वरले काम गर्नुहुने यी तरिकाहरू र उहाँका वचनका सबै पक्षबाट हर व्यक्तिले परमेश्वरको वचनको सानो अंश मात्र अनुभव गर्छ। यो सानो अंशभित्र, तेरो क्षमता, पारिवारिक वातावरण, र तैँले हाल गरिरहेको कर्तव्यको आधारमा, तैँले परमेश्वरको वचनबाट अनुभव गर्ने कुरा त दश हजारको एक भाग मात्रै हो, अथवा यसलाई दस हजारको केवल एक भाग भन्न सकिन्छ। यदि तँ यो दस हजारको एक भागमा प्रवेश गर्छस् र परमेश्वरप्रति साँच्चै सर्तरहित, निरपेक्ष आज्ञापालन हासिल गर्छस्, आफूलाई सृजित प्राणीको स्थानमा राख्छस्, सृष्टिकर्ताको सार्वभौमिकता र प्रबन्धमा समर्पित हुन्छस्, अनि परमेश्वरले तँमा प्राप्त गर्न चाहने नतिजा हासिल गर्छस् भने, तैँले मुक्ति पाउनेछस्। यो कुरा बुझ्न सजिलो छ, र कुरा यही हो।

तिमीहरूले आफ्नो कर्तव्य निर्वाह गर्दा चाहिने मुख्य कुरा भनेको वफादारी हो। वफादारी भनेको के हो? यसको अर्थ गम्भीर र जिम्मेवार हुनु, अलिकति पनि लापरवाह नभई वा झारा नटारी आफ्नो जिम्मेवारी पूर्णतः निर्वाह गर्नु हो। यदि तिमीहरू लापरवाह र झाराटारुवा भयौ भने केही गलत कुरा हुँदा यो लाजको चिन्ह हुन्छ, अनि यो सानो कुरा पटक्कै होइन। त्यसबाहेक, परमेश्वरको घरमा तिमीहरूलाई खटाइएको कामको सम्बन्धमा भन्नुपर्दा, सबैले सँगै मिलेर अझ धेरै सङ्गति गर्नुपर्छ, अझ धेरै सत्यता सिद्धान्तहरू खोजी गर्नुपर्छ र सही सिद्धान्त पत्ता लगाउनुपर्छ। समस्याहरू पत्ता लाग्दा, तिनलाई तुरुन्तै समाधान गर्नुपर्छ, नत्र समाधान गर्न नसकिने समस्याहरू उच्च तहका सहकर्मीलाई तुरुन्तै रिपोर्ट गर। परमेश्वरको घरका कामहरू बाधा, त्रुटि वा ढिलाइविना सहज ढङ्गले चलेको सुनिश्चित गर्ने प्रयास गर। आफ्नो काम राम्ररी गर, सुसमाचार प्रचारको कामलाई बढावा देऊ, र परमेश्वरको इच्छा पृथ्वीमा पूर्ण रूपमा पूरा हुन देऊ। यसरी, तिमीहरूको कर्तव्य राम्ररी निर्वाह भएको हुनेछ। वास्तवमा, यी कुरा कुनै व्यक्तिले आफ्नो कर्तव्य निर्वाह गर्ने दायराभित्र पर्ने सत्यताका केही पक्ष हुन्, जुन उसले अभ्यास गर्न, हासिल गर्न र समेट्न सक्छ, अनि यी सत्यताको वास्तविकतामा प्रवेश गर्नु भनेको परमेश्वरले मानवजातिबाट माग गर्ने न्यूनतम मापदण्ड हासिल गर्नु हो। कतिपय मानिसको विश्वास कमजोर हुन्छ, कतिपय मानिसहरू डरपोक हुन्छन् भने अन्यको क्षमता कमजोर हुन्छ वा तिनीहरू पूर्वाग्रही हुन्छन्, वा मूर्ख सोचाइ राख्छ्न्; सबै पक्षका यी र अन्य नकारात्मक अनि निष्क्रिय कुराहरूले मानिसहरूको सत्यता अभ्यास गर्ने र आफ्नो कर्तव्य प्रभावकारी तरिकाले निर्वाह गर्ने क्षमतामा असर गर्नेछन्। परमेश्वरले मानिसहरूको क्षमता, चरित्र र तिनीहरूले कुन हदसम्म सत्यता बुझ्छन् भन्ने आधारमा तिनीहरूबाट माग गर्नुहुन्छ। यस मागको मापदण्ड के हो? परमेश्वरले व्यक्ति आफ्नो परमेश्वरप्रतिको विश्वासमा इमानदार छ कि छैन अनि उसले सत्यता स्विकार्न सक्छ कि सक्दैन त्यो हेर्नुहुन्छ; यी दुई नै सबैभन्दा महत्त्वपूर्ण सर्त हुन्। कतिपय मानिसहरू प्राकृतिक रूपमै मूर्ख हुन्छन्, पूर्वाग्रही हुन्छन् तिनीहरूमा अन्तर्दृष्टिको कमी हुन्छ, र तिनीहरू कुनै पनि कुरा सिक्नमा सुस्त हुन्छन्, अरूले जे सुकै भने पनि केही बुझ्दैनन् जस्तो देखिन्छन्, अनि तिनीहरूलाई हात समाई-समाई सिकाउनुपर्ने हुन्छ—यी निकै कमजोर क्षमता भएका मानिसहरू हुन्, अनि यो कहिल्यै परिवर्तन हुनेछैन। कतिपयसित ज्ञानको भण्डार होला, वा तिनीहरू गहन ज्ञानले भरिएका होलान्, यसो हेर्दा बाहिर निकै बाठो देखिएलान्, तर तिनीहरूको सत्यतासँग सम्बन्धित मामलाहरूको बुझाइ भने विकृत हुने सम्भावना निकै हुन्छ। तिनीहरूले सत्यता बुझे नै भने पनि स्विकार्न सक्दैनन् अनि यो तिनीहरूको घातक कमजोरी हो। यस्तो व्यक्ति आफ्नो कर्तव्य निर्वाह गर्ने क्रममा ज्ञान र धर्मसिद्धान्तद्वारा सजिलै प्रभावित हुन्छ र सत्यता सिद्धान्तअनुसार कार्य गर्न वा कामकुराप्रति आफ्नो दृष्टिकोण बदल्न गाह्रो मान्छ। त्यसोभए तिनीहरूले साँच्चै सत्यता पछ्याउन चाहन्छन् भने के गर्नुपर्छ त? मुख्य कुरा भनेको ऊ सत्यता स्विकार्न सक्छ कि सक्दैन भनी हेर्नु हो। यदि स्विकार्न सक्छन् भने समस्या सजिलै समाधान हुन्छ, तर उसले सत्यता स्विकार्न अटेर गर्छ भने त खेल खतम हुन्छ। उसले आफ्नो कर्तव्य राम्ररी निर्वाह गर्न नसक्ने मात्र होइन, उसले कसै गरी मुक्ति नपाउने डर पनि हुन्छ। कसैको शैक्षिक योग्यताले केही फरक पार्दैन, न त ऊ जति नै जान्नेबुझ्ने भए पनि त्यसले कुनै फरक पार्छ—महत्त्वपूर्ण कुरा त सत्यता स्विकार्न र परमेश्वरका वचनलाई प्रेम गर्न सक्नु हो। परमेश्वर उहाँले प्रबन्ध गरेको वातावरणमा सत्यता बुझ्ने अन्तर्दृष्टि पाएर, तैँले कति सत्यता अभ्यास गर्न सक्छस्, भन्ने कुरा हेर्नुहुन्छ। परमेश्वर उहाँले माग गर्ने कार्यहरूमा तँ कति अर्पित हुन्छस्, तिनमा कति बल लगाउँछस् र कति प्रयास खर्चन्छस्, त्यो हेर्नुहुन्छ। उदाहरणका लागि, तँसित औसत क्षमता छ, तँ धेरै पढेलेखेको छैनस्, तेरो बोध क्षमता कमजोर छ अनि तँ अलि पूर्वाग्रही छस्। यी ठोस तथ्यहरू हुन्। तैपनि केही कुरा आइपर्दा, अनि परमेश्वरले तँलाई त्यसमा त्रुटि, समस्या देख्ने र त्यसको जिम्मेवार को हो भनी देख्ने तुल्याउनुहुँदा, यो मामलाले तँ सिद्धान्तहरू कायम राख्न सक्छस् कि सक्दैनस् र सत्यता अभ्यास गर्ने व्यक्ति होस् कि होइनस् भन्ने कुरा खुलासा गर्नेछ। यदि तँ आफ्नो कर्तव्य वफादारीसाथ निर्वाह गर्छस् र परमेश्वरप्रति इमानदार छस् भने, त्यतिबेला तैँले त्यस कुराबारे के गर्नुपर्छ त? तैँले सत्यताअनुरूप हुन, परमेश्वरले माग गर्नुभएअनुसार गर्न के गर्नुपर्छ त? यस्ता परिस्थितिमा, परमेश्वर तेरो क्षमताको गुणस्तर वा तँ कति शिक्षित छस्, वा तैँले परमेश्वरलाई कति वर्षदेखि विश्वास गरिरहेको छस् भनी हेर्नुहुन्न; उहाँ त आइपरेको कुराप्रति तेरो मनोवृत्ति र दृष्टिकोण कस्तो छ, तँ इमानदार छस् कि छैनस्, अनि त्यतिबेला आफ्नो विवेक चलाउँछस् कि चलाउँदैनस् भनी हेर्नुहुन्छ। यदि तँ परमेश्वरप्रति इमानदार छस् भने तँमा जिम्मेवारी बोध हुनेछ र तँ यसो सोच्नेछस्, “यो कुरा मलाई आइपर्दैन होला, तर यसले मण्डलीको काममा त असर गर्छ नै। मैले यसबारे अझै सोधपुछ गरेर बुझ्नुपर्छ।” अनि तैँले सोधपुछ गरिसकेपछि सुपरिवेक्षक अल्छे र गैरजिम्मेवार भएको, उसले मामिलालाई गम्भीरतापूर्वक नलिएको र थाँती राखेको रहेछ भन्ने थाहा पाउलास्। त्यसपछि तैँले सुपरिवेक्षकलाई भेटी सङ्गति गरेर तुरुन्तै त्यो मामिला सच्याउनेछस्। तैँले माथिबाट मदत खोज्नुपर्ने हुनेछैन; तँ आफैले समस्या सुल्झाएको हुनेछस्। तँ सामान्य क्षमताको छस् र तँमा केही कमी कमजोरी र त्रुटिहरू छन्, तर के ती कुराले तेरो सत्यता अभ्यासलाई असर गरेको हुनेछन्? के तिनले तेरो कर्तव्य निर्वाह वा परमेश्वरप्रतिको तेरो वफादारीमा असर गरेको हुनेछन्? हुनेछैनन्। कतिपय मानिस आफूलाई मूर्ख र आफ्नो बुझाइ पूर्वाग्रही भएको कुरा गर्छन्, कतिपयले चाहिँ आफू आत्मिक कुराहरू बुझ्दिनँ भन्छन् भने अरूले चाहिँ आफू कमजोर क्षमताको र अशिक्षित भएको भन्छन्। यदि त्यसो हो भने, के तैँले केही कुरा आइपरे केवल सत्यता अभ्यास गरे हुँदैन त? परमेश्वर मानिसहरूको क्षमताको गुणस्तर वा शिक्षाको स्तर हेर्नुहुन्न। यी कुराहरूले सत्यता अभ्याससँग त्यति सरोकार राख्दैनन्। यी कमीकमजोरीहरूले तेरो सत्यता अभ्यास, वा परमेश्वरप्रतिको तेरो वफादारी, वा तैँले कर्तव्य निर्वाहमा लिने जिम्मेवारीलाई असर गर्दैनन्। परमेश्वर त तँ इमानदार छस् कि छैनस् भनेर हेर्नुहुन्छ—सबैभन्दा व्यवहारिक कुरा यही हो, अनि यो मानिसहरूले हासिल गर्न सक्ने कुरा हो। परमेश्वर हरेक व्यक्तिलाई मापन गर्न सबैभन्दा व्यवहारिक माध्यम प्रयोग गर्नुहुन्छ। कतिपय मानिसहरू यसो भन्छन्, “मेरो क्षमता कमजोर छ, म अज्ञानी छु, मसँग अति धेरै ज्ञान छ, यसले मेरो सत्यता अभ्यासमा असर गर्छ।” यी सब बहाना हुन्, यी कुराको कुनै तुक छैन। तर किन? किनभने परमेश्वरले मानिसहरूलाई मापन गर्ने तरिका त्यो होइन। त्यो त तेरो आफ्नै मापदण्ड हो, परमेश्वरको होइन। परमेश्वरले व्यक्तिलाई मापन गर्ने मापदण्ड के हो त? परमेश्वर कुनै व्यक्ति उहाँप्रति वफादार छ कि छैन, र इमानदार छ कि छैन भनी हेर्नुहुन्छ। यदि तँ परमेश्वरप्रति वफादार छस् भने तेरो बुझाइ अलिकति पूर्वाग्रही वा असङ्गत भए पनि त्यसले केही फरक पार्दैन। कतिपय मानिसहरू भन्छन्, “म आत्मिक मामलाहरू बुझ्दिनँ।” त्यसोभए, के तँ परमेश्वरप्रति वफादार छस्? यदि छस् भने यसले तेरो सत्यता अभ्यासमा केही असर गर्नेछैन। के यो एकदम स्पष्ट भयो? यदि तँ परमेश्‍वरप्रति वफादार छस्, र इमानदारीपूर्वक आफ्‍नो कर्तव्य पूरा गर्छस् भने, निराकरण र काटछाँट गरिँदा के तँ अझै पनि नकारात्मक र कमजोर बन्छस्? अनि, तँ साँच्‍चै नकारात्मक र कमजोर भइस् भने के गर्नुपर्छ? (हामीले परमेश्‍वरलाई प्रार्थना गर्नुपर्छ र उहाँमा भर पर्नुपर्छ, परमेश्‍वरले के माग्‍नुहुन्छ त्यो सोच्‍ने प्रयास गर्नुपर्छ, हामीमा के कमी छ, र हामीले कुन गल्ती गर्‍यौँ त्यो मनन गर्नुपर्छ; हामी जहाँ लडेर झरेका हुन्छौँ त्यहीँबाटै उठेर हामीले फेरि चढ्नुपर्छ।) ठीक भन्यौ। नकारात्मकता र कमजोरी ठूला समस्याहरू होइनन्। परमेश्‍वरले तिनको निन्दा गर्नुहुन्‍न। कुनै व्यक्ति पतन भएपछि फेरि माथि आउन सक्छ, र पाठ सिक्‍न, र आफ्‍नो कर्तव्य सामान्य रूपमा पूरा गर्न सक्छ भने, त्यही काफी छ। कसैले पनि तँलाई यो कुराको कारण नराम्रो ठान्‍नेछैन, त्यसकारण अटुट रूपमा नकारात्मक नबन्। यदि तैँले आफ्‍नो कर्तव्य त्यागेर भागिस् भने, तैँले आफूलाई पूर्ण रूपमा बरबाद गरेको हुनेछस्। हर व्यक्ति कहिलेकहीँ नकारात्मक र कमजोर हुन्छ—तर सत्यता खोजी गरेमा नकारात्मकता र कमजोरी सहजै समाधान हुन्छ। कतिपय मानिसहरूको स्थिति परमेश्‍वरका वचनहरूको एउटा खण्ड पढ्दा वा एकदुई भजन गाउँदा नै पूर्ण रूपमा परिवर्तन हुन्छ; तिनीहरूले परमेश्‍वरलाई प्रार्थना गर्दा आफ्‍नो हृदय खोलेर उहाँको प्रशंसा गर्न सक्छन्। के तिनीहरूको समस्या समाधान भएको हुँदैन र? निराकरण र काटछाँट गरिनु वास्तवमा पूर्ण रूपमा असल कुरा हो। निराकरण र काटछाँटका शब्‍दहरू अलिक कठोर, घोच्‍ने किसिमका भए पनि, तैँले समझैविना काम गरेकोले, र थाहै नपाई सिद्धान्तहरू उल्‍लङ्घन गरेकोले यस्तो भएको हो—यस्तो परिस्‍थितिमा तँलाई कसरी निराकरण नगरी बस्‍न सकिन्थ्यो र? तँलाई यसरी निराकरण गर्नु त तँलाई सहयोग गर्नु हो, तँप्रतिको प्रेम हो। तैँले यसलाई बुझ्‍नुपर्छ र गुनासो गर्नु हुँदैन। त्यसकारण, यदि निराकरण र काटछाँटले नकारात्मकता र गुनासो पैदा हुन्छ भने, यो मूर्खता र अज्ञानता हो, यो समझ नभएको व्यक्तिले गर्ने व्यवहार हो।

 परमेश्वरमा विश्वास गर्दा ध्यान दिनुपर्ने सबैभन्दा महत्त्वपूर्ण कुरा के हो? कसैको क्षमता धेरै छ कि थोरै, उसले आत्मिक कुराहरू बुझ्छ कि बुझ्दैन, अथवा उसले कस्तो खालको काँटछाँट वा निराकरण सामना गर्छ—यी मध्ये कुनै पनि महत्त्वपूर्ण छैनन्। अचेल महत्त्वपूर्ण कुरा के हो? तिमीहरू सत्यता वास्तविकताहरूमा कसरी प्रवेश गर्छौ, त्यो महत्त्वपूर्ण कुरा हो। त्यसो गर्न व्यक्तिमा हुनुपर्ने सबैभन्दा आधारभूत कुरा के हो त? तिनीहरूमा इमानदार हृदय हुनैपर्छ। इमानदार हुनु भनेको के हो? यसको अर्थ केही कुरा आइलाग्दा लापरवाह नहुनु, आफ्नो स्वार्थलाई ख्याल नगर्नु, अरूसित जालझेल र षड्यन्त्र नगर्नु, र परमेश्वरलाई छल्ने खेल नखेल्नु हो। यदि तैंले परमेश्वरलाई धोका दिन र उहाँप्रति इमानदार नहुन सक्छस् भने तँ सक्किन्छस् र परमेश्वरले तँलाई मुक्ति दिनुहुने छैन, त्यसोभए सत्यता बुझेको के मतलब भयो र? तैंले आत्मिक मामलाहरू बुझ्लास्, तेरो क्षमता असल होला, तँ बोल्न सिपालु छस् होला, कुराहरू छिट्टै बुझ्न सक्छस् होला, कुरोको चुरो निकाल्न सक्छस् होला, अनि परमेश्वरले भन्नुहुने सबै कुरा बुझ्छस् होला, तर तँमाथि कुराहरू आइपर्दा तैंले परमेश्वरलाई छल्ने खेल खेल्छस् भने त्यो शैतानी स्वभाव हो र यो निकै खतरनाक हुन्छ। तेरो क्षमता जतिसुकै असल भएपनि त्यो केही काम लाग्दैन अनि परमेश्वरले तँलाई चाहनुहुनेछैन। परमेश्वरले भन्नुहुनेछ, “तँ राम्रै बोल्छस्, तेरो क्षमता असल छ, तँ चलाख छस्, आत्मिक मामलाहरू बुझ्छस्, तर केवल एउटा समस्या छ—तँ सत्यतालाई प्रेम गर्दैनस्।” सत्यतालाई प्रेम नगर्नेहरू समस्याजनक हुन्छन्, अनि परमेश्वर तिनीहरूलाई चाहनुहुन्न। बाहिरबाट हेर्दा चिटिक्क देखिनेतर खराब इन्जिन भएको गाडीलाई पूर्णतःफ्याँकिन्छ, त्यसरी नै असल हृदय नभएको व्यक्तिलाई पनि फालिने छ। मानिसहरू पनि यस्तै हुन्छन्, तेरो क्षमता जति नै राम्रो देखिए पनि, तँ जति नै बाठो, बोल्नमा सिपालु वा क्षमतावान् भए पनि वासमस्याहरू सम्हाल्नमा राम्रो भए पनि त्यसको केही फाइदा हुँदैन र यो मुख्य कुरो होइन। त्यसोभए मुख्य कुरा के हो त? मुख्य कुरा, व्यक्तिको हृदयले सत्यतालाई प्रेम गर्छ कि गर्दैन भन्ने हो। तिनीहरू के भन्छन्, त्यो सुन्नु होइन तर तिनीहरू कस्तो व्यवहार गर्छन्, त्यसलाई हेर्नु मुख्य कुरा हो। तैँले परमेश्‍वरसामु के भन्छस् वा के प्रतिज्ञा गर्छस्, परमेश्‍वरले सो कुरा हेर्नुहुन्‍न। उहाँ तैँले गर्ने कार्यमा सत्यता वास्तविकता छ कि छैन भनेर हेर्नुहुन्छ। साथै, परमेश्‍वरले तेरा कार्यहरू कति उच्‍च, गहन, वा शक्तिशाली छन् भनेर वास्ता गर्नुहुन्‍न, र तैँले कुनै सानो कुरा नै गरे पनि, यदि परमेश्‍वरले तेरो हरेक चालमा इमानदारीता देख्‍नुभयो भने, उहाँले यसो भन्‍नुहुनेछ, “यो व्यक्तिले इमान्दारीतासाथ ममा विश्‍वास गर्छ। उसले कहिल्यै घमण्ड गरेको छैन। उसले आफ्‍नो स्थानअनुसार आचरण गर्छ। उसले परमेश्‍वरको घरमा ठूलो योगदान नदिएको भए पनि र ऊ कमजोर क्षमताको भए पनि, आफूले गर्ने हरेक काममा ऊ दृढ र इमानदार छ।” यो “इमानदारीता” मा के कुरा समावेश हुन्छ? यसमा परमेश्‍वरप्रतिको डर र आज्ञापालन, साथै साँचो विश्‍वास र प्रेम समावेश हुन्छ; यसमा परमेश्‍वरले हेर्न चाहनुहुने सबै कुरा समावेश हुन्छ। त्यस्ता मानिसहरू अरूको नजरमा उल्‍लेखनीय नदेखिन सक्छ, अनी तिनीहरू खाना पकाउने वा सरसफाइ गर्ने, अर्थात् साधारण कर्तव्य पूरा गर्ने व्यक्ति हुन सक्छन्। त्यस्ता मानिसहरू अरूका लागि उल्‍लेखनीय हुँदैनन्, ठूलो उपलब्धि केही पनि हासिल गरेका हुँदैनन्, र तिनीहरूमा कुनै पनि आदरणीय, प्रशंसनीय वा डाहा गर्नलायक कुरा हुँदैन—तिनीहरू केवल साधारण मानिसहरू हुन्। तैपनि, परमेश्‍वरले माग गर्ने सबै कुरा तिनीहरूमा पाइन्छ, र तिनीहरू ती मागअनुसार नै जिउँछन्, र तिनीहरूले परमेश्‍वरलाई सर्वस्व दिएका हुन्छन्। ल मलाई भन, तिमीहरूलाई परमेश्‍वरले योभन्दा बढी के चाहनुहुन्छ जस्तो लाग्छ? उहाँ तिनीहरूसँग सन्तुष्ट हुनुहुन्छ। तसर्थ, तैंले आफ्नो कद अत्यन्तै सानो भएकोले अनि सत्यता नबुझेकोले, वा अरूले संकष्ट सामना गरेपछि परीक्षा र शोधन अनुभव गरेर सिद्ध पारिने मार्गमा हिँडेको देख्दा हतोत्साही वा नकारात्मक नहो, अनि परमेश्वरले तँलाई प्रेम गर्नुहुन्न अथवा उहाँ तँलाई सिद्ध पार्न इच्छुक हुनुहुन्न भनेर नसोच्। तँलाई के को हतार? परमेश्वरले हरेक व्यक्तिलाई दिनुहुने कुरा फरक हुन्छ, अनि तैंले आफैलाई मापन गर्दा, पहिला परमेश्वरले तँलाई के दिनुभएको छ र तेरो आफ्नै अवस्था कस्तो छ, त्यू मापन गर्, त्यसपछि तैंले परमेश्वरले गर्नुहुने प्रत्येक कुरा असल हुन्छ भनी बुझ्न सक्छस्। कसैले भन्ला, “मेरो क्षमता कमजोर छ। तैपनि के परमेश्वरले मलाई दिनुहुने कुरा असल नै हो र?” हो, असल हो। कसैले यसो पनि भन्ला, “म त अलि मूर्ख छु। तैपनि परमेश्वरले मलाई दिनुहुने कुरा असल नै हो र?” हो, सबै असल नै हो। कसरी असल नै हो त? यदि तँ मूर्ख नभएको भए तँ अहङ्कारी बन्थिस् अनि आफ्नो स्थान बिर्सिन्थिस्, त्यसैले यसले तेरो सुरक्षा गर्छ र यो असल कुरा हो। यदि तिमीहरू सबैमा अहिलेभन्दा धेरै दक्षता र सीप भएको भए यति चरित्रवान भएर को रहन सक्थ्यो होला अनि परमेश्वरको घरमा कर्तव्य निर्वाह गर्न को इच्छुक हुन्थ्यो होला र? धेरै त होइन तर यस्ता केही मानिसहरू छन् नि, होइन र? (हो।) परमेश्वरले गर्नुहुने सबै कुरा असल र सही हुन्छ, मानिसहरूले यसलाई स्पष्ट रूपमा नबुझ्ने मात्र हुन्। मानिसहरू परमेश्वरबाट सधैं अझै धेरै चाहन्छन्, मानौं उहाँले कसैलाई अझै धेरै दिनुभयो भने तिनीहरू सत्यतालाई अझै धेरै अभ्यास गर्न सक्नेछन्, तर त्यसो त पटक्कै होइन। परमेश्वरले तँलाई पहिल्यै पर्याप्त दिनुभएको छ; उहाँले तँलाई सबै थोक दिनुभएको छ र तँमा आफ्नो जीवन बर्साउनुभएको छ, त्यसोभए तँलाई अरू के चाहियो? परमेश्वरले भन्नुहुने सबै वचनहरू र उहाँले गगर्नुहुने सबै कामहरू मानवजातिका लागि प्रशस्त र पर्याप्त हुन्छन्। मानिसहरूले परमेश्वरसित माग गर्न सक्ने कुरा केही छैन, अनि उहाँलाई यसो भन्दै गुनासो गर्नु हुँदैन, “म यो क्षमता वा परमेश्वरले मलाई दिनुभएका यी तुच्छ उपहारहरूसाथ के गर्न सक्छु?” तैंले गर्नसक्ने कुराहरू धेरै छन्। परमेश्वरले चाहनुहुने कुरा तैँले कल्पना गरेको कुरा होइन—उहाँ तैंले सत्यतालाई अभ्यास गरेको, सिद्धान्तअनुसार कामकुरा गरेको, अनि आफुले निर्वाह गर्नुपर्ने कर्तव्यहरू राम्ररी निर्वाह गरेको चाहनुहुन्छ। तँ आफूले गर्नसक्ने कामहरू गर्दैनस्, तर गर्नु नपर्ने कामहरू अन्धाधुन्ध गर्छस्। यसलाई भनिन्छ, आफ्नो कामलाई बेवास्ता गर्नु। के तँ अलि बढी नै महत्त्वाकाङ्क्षी भइरहेको छैनस् र? (हो, छु।) मानिसहरू के गर्न चाहन्छन्? तिनीहरू अरूको अगाडि आफ्नो प्रतिष्ठा स्थापना होस्, आफ्नो बोली र कार्यको प्रशंसा अनि आदर गरियोस्, अनि चारैतिर प्रसिद्ध भइयोस् भन्ने चाहन्छन्। परमेश्वरले तँ त्यस्तो मानिस बनोस् भन्ने चाहनुहुन्न, त्यसैले उहाँले तँलाई त्यस्ता कुराहरू दिनुभएन। यदि तैंले त्यस्तो मानिस बन्ने मौका पाएको भए, के तँ त्यसलाई नकार्न इच्छुक हुन्थिस्? के तँ त्यसलाई सजिलै जान दिन सक्थिस्? यसको नतिजा डरलाग्दो हुन्छ। के तँलाई ती कुराहरू असल छन् भन्ने लाग्थ्यो? किन केही मानिसहरू ख्रिष्ट विरोधी बन्छन्? तिनीहरूले आफूसित अलिकति सीप छ भन्ने सोचेको कारणले गर्दा नै तिनीहरू अति अहङ्कारी बनेका होइनन् र? तिनीहरू किन त्यस्तो बाटो हिँड्न सक्छन्? तिनीहरू त्यस्तै खालका मानिसहरू नै हुन्; ढिलो-चाँडो तिनीहरू त्यही बाटो नै हिँड्नु पर्नेछ, अनि परमेश्वरको तिनीहरूलाई सत्यता बताउने वा तिनीहरूलाई उद्धार गर्ने कुनै योजना छैन। त्यसैले परमेश्वरले तँलाई दिनुहुने कुरा र अरूलाई दिनुहुने कुरा भन्दा अवश्य नै फरक हुन्छ। यदि तँ जहिले पनि आफूलाई अरूसित तुलना गरिरहन्छस् अनि जहिले पनि तिनीहरूसित जे छ, त्यही चाहन्छस् भने के यो शुद्द बोध हो र? तँ परमेश्वरको इच्छा नै बुझ्दैनस्! त्यसैले, जब तैंले तेरो क्षमता कमजोर छ, तँ आत्मिक मामलाहरू बुझ्दैनस् र तेरो बुझाइ विकृत छ, तँ प्रायजसो कमजोर हुन्छस् अथवा तेरा समस्या र कमजोरीहरू अत्यन्तै धेरै छन् भएर थाहा पाउँछस्, तब तैँले सुरुमा परमेश्वरले तँलाई निश्चित वरदान किन दिनुभएन भनेर विचार गर्नैपर्छ। यहीं नै परमेश्वरको असल इच्छा लुकेको हुन्छ। ती प्रतिभाशाली र कुशलमानिसहरूमध्ये अधिकांशले अपनाउने मार्ग अनि तिनीहरूप्रति परमेश्वरको मनोवृत्तिलाई फेरि हेर्। यो मामला बुझेपछि तँलाई सबै भन्दा भन्न मन लाग्ने एउटा वाक्य के हो? (तपाईँको सुरक्षाको लागि धन्यवाद परमेश्वर।) एकदम ठिक, तैंले परमेश्वरलाई धन्यवाद दिनुपर्छ र यसो भन्नुपर्छ, “परमेश्वर, तपाईं मप्रति कत्ति असल हुनुहुन्छ, तपाईंले मलाई आत्मिक वरदान र प्रतिभाहरू दिनुभएन, अनि मलाई मूर्ख, लम्फू जस्तो बनाउनुभएन। यो मेरा निम्ति आशिष् हो! म नकारात्मक वा दुःखी छैन। अहिले ममा नभएको कुरा भनेको तपाईंप्रतिको इमानदारी र भक्ति हो। मलाई चतुर र बोल्न सिपालु बनाइ दिनुहोस्, अथवा आत्मिक वरदान र प्रतिभाहरू दिनुहोस् भनेर बिन्ती गर्दिनँ। म केवल तपाईंलाई मेरो इमानदारी अर्पण गर्न चाहन्छु, आत्मिक वरदान, प्रतिभा र ज्ञान, साथै मानिसहरू माझको हैसियत र ख्याति असल कुराहरू होइनन्, र म ती चाहन्नँ।” के यसले रूपान्तरण देखाउँदैन र? (हो, देखाउँछ।) त्यसोभए आफूसित धेरै कुराको कमी भएको कारण के तँ अझै पनि दुःखी हुन अनि रुन सक्छस् त? तैँले उप्रान्त त्यसो गर्नेछैनस्, अनि आफूलाई अन्याय गरिएको ठान्नेछैनस्। नत्र, अरूले तँसित व्यवहार गर्दा, तैंले यस्तो सोच्थिस्, “म मूर्ख छु, संसारका सबैले मलाई अवहेलना गर्छन्, अनि परमेश्वरको घरमा मेरो पदोन्नति कहिल्यै हुनेछैन या मलाई महत्त्वपूर्ण स्थान ग्रहण गर्न कहिल्यै दिइने छैन।” यस्तो भन्नुको आशय यो हो, “परमेश्वरले मलाई अति थोरै दिनुभएको छ, अनि अरूलाई चाहिँ किन यत्ति धेरै दिनुहुन्छ?” तँ जहिले पनि मनैमन गुनासो गर्नेछस् र आफूलाई अन्याय गरिएको सोच्नेछस्। वास्तवमा तैंले ठूलो आशिष् पाएको छस् अनि तँलाई यसको पत्तो पनि छैन। भविष्यमा फेरि पनि यस्तो कुरा भयो भने के तेरो दृष्टिकोण फरक हुनेछ? (हो, हुनेछ।) मानिसहरूको दृष्टिकोण फरक भएपछि तिनीहरूमा के परिवर्तन हुनेछ? (तिनीहरू ठूलो महत्वाकांक्षा राख्ने वा ठूलठूला कुरा पछ्याउने गर्नेछैनन्, अनि तिनीहरू कृतज्ञ हृदयसाथ अनि आफ्नो खुट्टा जमिनमै राखेर आफ्ना कर्तव्यहरू निर्वाह गर्न सक्षम हुनेछन्।) तिनीहरू दह्रिलो गरी उभिन, वास्तविक र यथार्थ रूपमा जिउन, अनि विभिन्न उद्देश्यहरू पछ्याउन सक्छन्। मलाई भन् त, परमेश्वरले तेरो उद्धार गर्न सकियोस् भनी तँलाई अडिग भई कर्तव्य निर्वाह गर्नसक्ने मूर्ख र लम्फू व्यक्ति बनाउनु राम्रो हो कि, तँ जहाँसुकै गए पनि मानिसहरूले तेरो आदर गरून्, तँ पुड्काहरू माझ भीमकाय देखा पर अनि तँ ख्रिष्ट विरोधीहरू मार्गमा हिँड् भनी तँलाई उच्च क्षमता, उच्च शिक्षा, राम्रो रूप, र वाक्पटुता, साथै काम गर्ने दक्षता र विशेष बलहरू दिएको राम्रो? तँ के रोज्छस्? (मूर्ख र लम्फू हुनु नै राम्रो हो।) अहिले त तँ यसो भन्न सक्छस्, तर साँच्चै नै कसैले तँलाई मूर्ख र लम्फू भनेर सम्बोधन गऱ्यो भने, त्यसले तँलाई दुःखी तुल्याउनेछ। तैंले यसरी सोच्नुपर्छः “मेरो क्षमता कमजोर अनि म अज्ञानी भए पनि म दुष्कर्मी र ख्रिष्ट विरोधीहरूभन्दा राम्रो छु किनभने अझै पनि मेरो उद्धार गरिने सम्भावना छ।” तैंले आफैलाई सान्त्वना दिन सिक्नुपर्छ। (मलाई याद छ, मसँगसँगै परमेश्वरमा विश्वास गर्ने अरू पनि केही मानिसहरू थिए। तिनीहरू सबैको क्षमता उच्च थियो र तिनीहरू निकै बाठो थिए, तर तिनीहरू जहिले पनि शक्ति र फाइदाको लागि हानथाप गर्थे र मण्डलीका काममा बाधा पुऱ्याउँथे, त्यसैले तिनीहरूलाई हटाइयो र निष्कासन गरियो। मलाई लाग्छ, मेरो क्षमता कमजोर भएको, म मूर्ख र शिष्ट भएकै कारण, म आज जहाँ छु त्यहाँ पुग्न सकेको हुँ—यो पनि परमेश्वरको महान् सुरक्षा हो।) परमेश्वरले तेरो सुरक्षा किन गर्नुहुन्छ? के तँ मूर्ख भएकोले हो? के उहाँ कमजोरहरूलाई सहानुभूति देखाउनु हुन्छ? होइन, उहाँले त्यसो गर्नुहुन्न; यो अविश्वासीहरूले भन्ने गरेको जस्तो रुने बालकले मिठाई पाउँछ भन्नेहोइन। त्यसो त हुँदै होइन। यसलाई हेर्ने सही तरिका के हो त? यसलाई कसरी हेर्दा यो सत्यताअनुरूप हुन्छ त? (किनभने मानिसहरूले हृदयमा अलिकति इमानदारी र सत्यताप्रति प्रेम राखेर विश्वास गर्छन्, र तिनीहरू सत्यता पछ्याउन इच्छुक हुन्छन्—परमेश्वरले यस्ता हृदय भएकाहरूलाई मुक्ति दिनुहुन्छ, तसर्थ तिनीहरूको सुरक्षा गर्न अनेक वातावरणहरू प्रबन्ध गर्नुहुन्छ।) ठिक हो। तेरो परमेश्वरप्रतिको इमानदारीको बदलामा उहाँले तँलाई सुरक्षा दिनुहुन्छ। त्यसोभए, सबैभन्दा मूल्यवान् कुरा के हो त? मानिसको इमानदारी सबैभन्दा मूल्यवान् कुरा हो। तँमा सकारात्मक कुराहरूप्रति थोरै प्रेम छ अनि परमेश्वरप्रति इमानदारीता छ, अनि तँ यी कुराहरू परमेश्वरको सुरक्षा र अनुग्रहसित साट्छस्—तैँले धेरै पाएको छस्। कसैले भन्ला, “मेरो क्षमता त कमजोर छ, अनि मैले धेरै पाए पनि, अझै पनि केही बुझ्दिनँ।” के तँ धेरै कुरा बुझ्दैनस्? तैंले कर्तव्य निर्वाह गर्नसक्ने र आज परमेश्वरलाई पछ्याउन सक्ने क्षमता तेरो सत्यताको बुझाइसित सम्बन्धित छ। अरू कसैले यसो भन्ला, “मैले के बुझ्छु र? म स्पष्टसित बताउनै सक्दिनँ।” तैंले स्पष्टसित बताउन नसक्लास्, तर तँ परमेश्वरको घरमा आफ्नो कर्तव्य निर्वाह गर्न सक्छस्, र तैँले धेरै बुझेको छस्। यी कुराहरूबारे तेरो बुझाइ जति नै गहन वा सतही भएपनि, ती निश्चय नै सत्यतासित सम्बन्धित छन् र सत्यता नजिक छन्, त्यही कारण त तँलाई अहिलेसम्म सहयोग गरिराखिएको छ र तँ निरन्तर कर्तव्य निर्वाह गरिरहेको छस्। के अवस्था यही होइन र? (हो, यही हो।) तैंले आफूलाई मूर्ख वा लम्फू सोच्नु नराम्रो कुरा होइन, अहिले हेर्दा, “मूर्ख” र “लम्फू” अपमान र अवहेलना रहीत उपनामहरू मात्र हुन्। मूर्ख र लम्फू कहलिनुलाई, खिष्टविरोधी कहलिनुसँग तुलना गर्दा, कुन चाहिँ राम्रो हो त? (मूर्ख र लम्फू कहलिनु नै उचित हो।) यदि कुनै दिन परमेश्वरले, “ए मूर्ख, यता आइज। ए लम्फू, यता आइज” भन्नुभयो भने, तँ त्यति प्रसन्न नहोलास्, तर तैंले त्यसबारे मनन गरेर यसो सोच्नेछस्, “उहाँले मलाई मूर्ख भनेर बोलाउनुभयो, ख्रिष्ट विरोधी त भन्नुभएन, त्यसैले म त्यहाँ जानेछु।” अनि तँ खुशी-खुशी जानेछस्। त्यसपछि कसैले भन्छ, “आफूलाई मूर्ख भन्दा पनि तँ कसरी यत्ति खुशी हुनसक्छस्?” अनि तँ भन्छस्, “उहाँले मलाई मूर्ख भन्नुभयो र मलाई ख्रिष्ट विरोधी भन्नुभएन, या मेरो 

उद्धार हुन सक्दैन पनि भन्नुभएन। त्यसैले म खुशी छु।” तँलाई मूर्ख भनेर बोलाउनु भनेको तँलाई बाहिरी व्यक्ति जस्तो व्यवहार गर्नु होइन, बरु परिवारकै सदस्य, परिचित व्यक्ति जस्तै व्यवहार गर्नु हो। यो त मानिसहरूले आफ्ना छोराछोरीहरूलाई “सानो राक्षस” भनेर बोलाउनु जस्तै हो; सुन्दा त अलि खरो सुनिएला, तर वास्तवमा त्यो सत्य नै हो, अनि यो त केवल मायाले बोलाउने नाम हो। त्यसोभए तँलाई ख्रीष्ट विरोधी भनेर बोलाइयो भने चाहिँ के नि? त्यतिबेला चाहिँ तँ समस्यामा हुनेछस्, किनभने नाम फेरेर बोलाउनु भनेको त्यस नामको प्रकृति नै फरक छ, अनि तेरो परिणाम पनि फरक हुनेछ। तिमीहरूले कुन चाहिँ रोज्ने थियौ त? (म त मूर्ख र लम्फू कहलिन रोज्ने थिएँ।) सदैव मूर्ख र लम्फू हुनु पनि राम्रो होइन; तेरो क्षमतामा पनि अलिकति बढ्नैपर्छ। यी वर्षहरूमा के तिमीहरूको क्षमता बढेको छ त? (अलि अलि बढेको छ, तर त्यत्ति धेरै होइन।) जीवन प्रवेशको मामलामा, यदि तैंले साँच्चै कडा मेहनत गर्छस् र लागिपर्छस् भने तैँले पक्कै सुधार गर्नेछस्, तर एकै पल्टमा ठूला सुधारहरू देख्न चाहिँ असम्भव नै हुन्छ। यो त बिस्तारै बढ्दै जाने प्रक्रिया हो, तर तँसँग प्रवेश भएसम्म्स, तँ उँधो लाग्नेछैनस् अनि पछ्याइरहेसम्म तेरो जीवन प्रवेश विस्तारै, अलि अलि गर्दै बढ्दै जानेछ।

परमेश्वरका लागि मानिसहरूभित्र सत्यताको काम गर्नु सजिलो कार्य होइन। यो जमीनमा कुनै बीउ छरेपछि छिटोछिटो अंकुराएजस्तै होइन—यो अलि भिन्नै छ। परमेश्वरले मानिसलाई राम्ररी सफा गरेर अनि उसको शैतानी स्वभावलाई रूपान्तरण गरेर अनि उसलाई उहाँको वचनहरूको सत्यता वास्तविकतामा जीउने तुल्याएर मुक्ति दिनुहुन्छ, तर यी सरल मामलाहरू होइनन्। तैंले प्रवचनहरू सुन्छस्, परमेश्वरको वचन पढ्छस्, प्रार्थना गर्छस्, अनि हरेक दिन अनुभव गर्छस् भने पनि तेरो प्रगति सीमित हुनेछ, अनि तेरो जीवन वृद्धि सुस्त हुनेछ। व्यक्तिलाई सत्यता बुझ्न धेरै प्रकियाहरूको आवश्यक पर्छ। मानिसहरूले बारम्बार एकै खालका अनुभवहरू गर्नुपर्ने हुन्छ, अनि सत्यता बुझ्नको लागि तिनीहरू लागिरहनुपर्ने हुन्छ र तिनीहरूले मेहनत गरिरहनुपर्ने हुन्छ—अनि मात्रै तिनीहरूले सत्यता बुझ्न सक्छन्। साथै, पवित्र आत्माको काम पनि आवश्यक हुन्छ, नत्र मानिसहरूले हासिल गर्ने कुराहरू झनै सीमित हुनेछ। धेरै मानिसहरुले बीस या तीस वर्षदेखि परमेश्वरमा विश्वास गर्दै आएका हुन्छन् तर अझै पनि आफ्नो अनुभवात्मक गवाहीबारे बोल्न सक्दैनन्। किनभने, तिनीहरूले कहिल्यै सत्यता पछ्याएका छैनन् न सत्यता बुझ्न एकचित्तले मेहनत नै गरेका छन्, परिणास्वरूप तिनीहरूले दशकौँ परमेश्वरमा विश्वास गरेर पनि केही प्राप्त गर्न सक्दैनन्। मानिसहरूले सत्यतालाई बुझ्न, अनुभव गर्न, र बोध गर्न जरुरी छ, अनि तिनीहरूका निम्ति वातावरण मिलाइदिन तिनीहरूलाई परमेश्वरको विशेष खाँचो हुन्छ। यी विभिन्न पक्षहरूको मेलले गर्दा नै मानिसहरूले केही बुझाइ र प्रवेश पाउन सक्छन्। एकपल्ट यो तँभित्र पैदा भए पछि, यसले तँलाई विभिन्न ज्ञान, अनुभूति, र विचार प्रदान गर्नेछ, जसले तेरो चेतना र विचारमा प्रगति र अलिकति परिवर्तन ल्याउनेछ, फलस्वरूप परमेश्वरप्रतिको तेरो आस्था अलिक बलियो हुनेछ अनि सत्यता र तेरो जीवन मार्गप्रतिको तेरो मनोवृत्ति अलिकति रूपान्तरित हुनेछ। यी सबै झिनामसिना, साना परिवर्तनहरू हुन्, तर यी साना परिवर्तनहरूले नै तेरो जीवनप्रतिको दृष्टिकोण, तेरो सोच र विचार, अनि कामकुरा र परमेश्वरप्रतिको तेरो मनोवृत्तिमा ठूलो फड्को पैदा गर्नेछ। यही नै परमेश्वरको वचनको शक्ति—सत्यता हो।

अंश ८९

परमेश्वरले मानिसलाई मुक्ति दिने अवधिमा, मानिसहरू जति नै विद्रोही भए पनि, वा तिनीहरूको स्वभाव जति नै भ्रष्ट भए पनि, तिनीहरूलाई कस्तो स्तर दिनुहुन्छ? अर्थात्, कुन परिस्थितिमा परमेश्वर मानिसहरूलाई त्याग्नुहुन्छ र हटाउनुहुन्छ? परमेश्वरले तँलाई राख्न र नहटाउन तैँले पूरा गर्नैपर्ने न्यूनतम मानक के हो? यो त परमेश्वरका चुनिएका सबै मानिस स्पष्ट हुनैपर्ने कुरा हो। प्रथमतः परमेश्वरलाई इन्कार नगर्नु—यो सबैभन्दा मूलभूत सर्त हो। परमेश्वरलाई इन्कार नगर्नुको अर्थभित्र व्यावहारिक कुरा छ। यो कुरा आकाशमा एक बुढो मानिस हुनुहुन्छ, वा परमेश्वर देह हुनुभएको छ, वा परमेश्वरको नाम सर्वशक्तिमान् परमेश्वर हो भनेर स्वीकार गर्नु मात्र होइन। यो पर्याप्त छैन, यसले परमेश्वरमा विश्वास गर्नुको मानक पूरा गर्दैन। तैँले कम्तिमा पनि देहाधारी परमेश्वर नै व्यावहारिक परमेश्वर हुनुहुन्छ भनेर स्विकार्नैपर्छ; तैँले शङ्का वा निन्दा गर्नु पटक्कै हुँदैन; तँसँग धारणाहरू भए पनि तँ समर्पित हुन सक्नैपर्छ—परमेश्वरमा विश्वास गर्नुको मानक यही नै हो। यो मानक पूरा गरेर मात्रै परमेश्वरले तँलाई आफ्नो विश्वासी व्यक्तिको रूपमा स्वीकार गर्नुहुनेछ। परमेश्वरसँग मानिसहरूका लागि कम्तिमा पनि तीनवटा स्तर छन्। पहिलो, तिनीहरूले उहाँलाई स्वीकार गर्नैपर्छ, उहाँमा विश्वास राख्नैपर्छ र उहाँलाई पछ्याउनैपर्छ। तिनीहरू परमेश्वरका सच्चा विश्वासी हुनैपर्छ, तिनीहरूले सक्दो आफ्नो कर्तव्य पूरा गर्नैपर्छ, र तिनीहरूले दुष्कर्म गर्ने वा खलबल मच्चाउने पटक्कै गर्नु हुँदैन। यो पहिलो स्तर हो। दोस्रो, तिनीहरूले परमेश्वरलाई पछ्याउने क्रममा कम्तिमा पनि आफ्नो कर्तव्यलाई फिटिक्कै त्याग्नु हुँदैन। तिनीहरूले आफ्नो कर्तव्य पूरा गर्दा आज्ञापालन गर्नैपर्छ र समर्पित हुनैपर्छ, तिनमा औसत नतिजा हासिल गर्नैपर्छ र कम्तिमा पनि स्वीकार्य मानकअनुसार सेवा चढाउनैपर्छ। यो दोस्रो स्तर हो। तेस्रो, तिनीहरूको मानवताले मानक पूरा गर्नैपर्छ। तिनीहरू असल मानिस, वा कम्तिमा पनि विवेकी र समझदार मानिस ठानिनैपर्छ। तिनीहरू मूलतः परमेश्वरका चुनिएका अधिकांश मानिसहरूसँग घुलमिल हुन र कुहिएको आलु नबन्न सक्नुपर्छ। यस्ता मानिसहरू कम्तिमा पनि खराब वा दुष्ट हुँदैनन्। यो तेस्रो स्तर हो। यदि कसैले सत्यता स्वीकार गर्न सक्दैन वा कर्तव्य जे भए पनि, त्यो अस्वीकार गर्छ भने ऊ परमेश्वरको साँचो विश्वासी होइन—कम्तिमा पनि उसको मानवताले मानक पूरा गरेको छैन। यसको अर्थ, ऊ मानकभन्दा मुनि झरेको छ र उसलाई हटाउनैपर्छ। खराब मानवता भएका, अलिकति पनि सत्यता स्वीकार गर्न नसक्ने, बाधा दिने र खलबल मच्चाउने अनि मण्डलीमा सकारात्मक भूमिका नखेल्ने, ती सबैलाई दुष्ट मानिसको रूपमा वर्गीकरण गर्न सकिएला। अन्य अधिकांश मानिसहरूसँग मिलजुल गर्न नसक्ने व्यक्ति कुहिएको आलु हो, ऊ दुष्ट मानिस हो, र अझ बढी ऊ स्तरभन्दा मुनि झरिसकेको र हटाइनुपर्ने व्यक्ति हो। ती दुष्ट मानिस र ख्रीष्टविरोधीहरूले कर्तव्य त निभाउलान्, तर केवल बाधा, खलबल र विनाश निम्त्याउँछन्, र दुष्कर्म गर्छन्—के परमेश्वर यस्ता मानिसलाई मन पराउन सक्नुहुन्छ र? के तिनीहरूले आफ्नो कर्तव्य निभाइरहेका छन्? (तिनीहरूले निभाइरहेका छैनन्।) परमेश्वरको नजरमा तिनीहरूका कार्यले स्तर उल्लङ्घन गरेका छन्। तिनीहरू आफ्नो कर्तव्य पूरा गर्न सक्षम छैनन्, र तिनीहरूले पूरा गर्ने कुनै पनि कर्तव्यको तुलनामा तिनीहरूले पुर्‍याउने हानि बढी हुन्छन्, त्यसैले तिनीहरूलाई मण्डलीबाट हटाउनैपर्छ। के परमेश्वरको घरमा मानिसहरूलाई गरिने व्यवहारको सिद्धान्त यही होइन र? के क्षणिक रूपमा दुरावस्थामा रहेको, अनि नकारात्मक र कमजोर महसुस गरेको कारण कहिल्यै कसैलाई हटाइएको थियो? के कहिलेकाहीँ अलि लापरवाही गर्ने र आफ्नो कर्तव्य राम्रोसँग पूरा नगर्ने गरेको कारण कहिल्यै कसैलाई कर्तव्य पूरा गर्न रोक लगाइएको थियो? के कहिल्यै कसैलाई आफ्नो कर्तव्यमा खराब नतिजा ल्याएको, वा खराब सोच वा विचार प्रकट गरेको कारण हटाइएको थियो? के कहिल्यै कसैलाई सानो कद भएको अनि उसमा परमेश्वरप्रति धारणा र शङ्का उब्जेको कारण हटाइएको थियो? (थिएन।) त्यसोभए, मानिसहरूलाई हटाउनका लागि परमेश्वरको घरको सिद्धान्त के हो? कस्ता मानिसलाई हटाइन्छ र कर्तव्य पूरा गर्न रोक लगाइन्छ? (त्यस्ता व्यक्तिलाई जसको सेवाले लाभभन्दा बढी हानि पुर्‍याउँछ, र जसले निरन्तर बाधा दिन्छ र खलबल मच्चाउँछ।) यस्तो व्यक्ति कर्तव्य पूरा गर्न योग्य हुँदैन। यसको अर्थ कुनै व्यक्ति ऊप्रति पूर्वाग्रही छ, वा त्यसले व्यक्तिगत द्वेषको कारण उसलाई बन्देज लगाउँदै छ र हटाउँदै छ भन्ने होइन; यसको अर्थ उसले आफ्नो कर्तव्यमा कुनै नतिजा हासिल गर्दैन, र उसले बाधा दिन्छ र खलबल मच्चाउँछ भन्ने हो। उसलाई कर्तव्य पूरा गर्न योग्य नभएकै कारण हटाइन्छ। यो कुरा पूर्णतया सत्यताको सिद्धान्तअनुरूप छ। मानिसहरूलाई सम्हाल्ने र तिनीहरूसँग व्यवहार गर्ने परमेश्वरको घरका सिद्धान्तहरू सबै निष्पक्ष छन्। परमेश्वरको घरले मानिसहरूलाई रङ्गेहात पक्रने, तिललाई पहाड बनाउने र झिनोमसिनो कुरामा कोहोलो मच्चाउने प्रयास गर्दैन। तिमीहरूले परमेश्वरको घर सत्यताअनुसार चल्छ भनेर विश्वास गर्नैपर्छ। हटाइएका कतिपय मानिसले सत्यता स्विकार्न र सच्चा रूपले परमेश्वरसामु पश्चात्ताप गर्न सकेमा मुक्तिको आशा अझै पाउलान्। तर, अलिकति पनि सत्यता स्वीकार गर्न नसक्ने, विवेक र समझ नभएका गैरविश्वासी र दुष्ट मानिसहरूलाई खुलासा गरिएपछि सदाका लागि हटाइनेछ। यो परमेश्वरको धार्मिकता हो।

अंश ९०

परमेश्‍वर किन मानिसहरूलाई उहाँलाई चिन्‍नैपर्ने मापदण्ड दिनुहुन्छ? किन उहाँ मानिसहरूलाई आफूलाई चिन्‍नू भनेर भन्‍नुहुन्छ? यो आफूलाई चिन्नुको उद्देश्य के हो? यसको अपेक्षित परिणाम के हो? अनि परमेश्‍वरलाई चिन्नुको उद्देश्य के हो? मानिसहरूलाई परमेश्‍वर चिन्न लगाएर तिनीहरूमा पाउन खोजिएको परिणाम के हो? के तिमीहरूले यी प्रश्‍नहरूबारे सोचेका छौ? मानिसहरूलाई आफैलाई चिन्ने तुल्याउन परमेश्‍वरले विविध युक्तिहरू प्रयोग गर्नुहुन्छ। मानिसहरूले आफ्नो भ्रष्टता खुलासा गरून् र आफूलाई अनुभवमार्फत बिस्तारै चिनून् भनेर परमेश्‍वरले विविध वातावरणहरू तयार गर्नुभएको छ। चाहे त्यो परमेश्‍वरका वचनहरूको प्रकाश होस् वा चाहे उहाँको न्याय र सजाय होस्, के तिमीहरू परमेश्‍वरले काम गर्नुको अन्तिम उद्देश्य बुझ्छौ? परमेश्‍वरले यसरी उहाँको काम गर्नुको अन्तिम उद्देश्य उहाँको काम अनुभव गर्ने हरेक व्यक्तिलाई मानव के हो भनी जान्न दिनु हो। अनि यो “मानव के हो” भन्नेमा के-के पर्छन्? यसमा मान्छेलाई उसको पहिचान र हैसियत, उसको कर्तव्य र जिम्मेवारी थाहा दिने कुराहरू पर्छन्। यसको अर्थ तँलाई मानव हुनुको अर्थ थाहा दिनु, र तँ को होस् भनी बुझ्न दिनु हो। मानिसहरूलाई आफैलाई चिन्न लगाउनुको परमेश्‍वरको अन्तिम लक्ष्य यही हो। त्यसोभए परमेश्‍वर किन मानिसहरूलाई उहाँलाई चिन्न लगाउनुहुन्छ? यो उहाँले मानवजातिलाई प्रदान गर्नुहुने विशेष अनुग्रह हो, किनकि परमेश्‍वरलाई चिनेर मान्छेले थुप्रै सत्यताहरू बुझ्न र थुप्रै रहस्यहरू छर्लङ्गै देख्न सक्छ। परमेश्‍वरलाई चिनेर मानिसहरूले धेरै कुरा प्राप्त गर्छन्। जब मानिसहरूले परमेश्‍वरलाई चिन्छन्, तब तिनीहरूले सबैभन्दा अर्थपूर्ण रूपमा कसरी जिउने भनेर सिक्छन्, त्यसैले मानिसहरूलाई परमेश्‍वरको ज्ञान पछ्याउन लगाउनु परमेश्‍वरको सबैभन्दा ठूलो प्रेम, उहाँको सबैभन्दा ठूलो आशिष्‌ हो। अनि, परमेश्‍वरले मानिसहरूलाई उहाँलाई चिन्न लगाउन धेरै तरिकाहरू उपलब्ध गराउनुहुन्छ, जसमध्ये सबैभन्दा प्रमुखमा उहाँका वचनहरूको न्याय र सजाय, मार्गदर्शन र प्रबन्ध पर्छ। निश्‍चय नै, उहाँले मानिसहरूलाई न्याय र सजायमार्फत उहाँको स्वभाव बुझ्ने पनि तुल्याउनुहुन्छ—यो परमेश्‍वरलाई चिन्ने सजिलो तरिका हो। मानिसहरूले परमेश्‍वरको स्वभाव देखेर-जानेर हासिल गर्ने अन्तिम परिणाम के हो? यो भनेको मानिसहरूलाई परमेश्‍वर को हुनुहुन्छ, उहाँको सार के हो, उहाँका पहिचान र हैसियत के हुन्, उहाँसँग के छन् र उहाँ के हुनुहुन्छ, र उहाँको स्वभाव के हो भनी चिन्ने तुल्याउनु हो। यो हरेक व्यक्तिलाई ऊ सृष्टि गरिएको प्राणी हो, परमेश्‍वर मात्र सृष्टिकर्ता हुनुहुन्छ, र सृष्टि गरिएका प्राणीहरू कसरी सृष्टिकर्ताप्रति समर्पित हुनुपर्छ भनी प्रस्ट बुझ्ने तुल्याउनु हो। यो सबै जानेपछि, मान्छेको जीवन मार्ग पूरै प्रस्ट बन्छ। जब मानिसहरूले आफूलाई साँच्चिकै चिन्छन्, के तिनीहरूले त्यसपछि आफ्ना अनावश्यक चाहना र विविध अनुचित अभिप्रायहरू बिस्तारै त्याग्न सक्दैनन् र? (सक्छन्।) त्यसोभए के तिनीहरू त्यसपछि पूरै त्याग्न सक्ने बिन्दुमा पुग्न सक्छन्? यो कुरा व्यक्तिमै भर पर्छ। व्यक्तिले आफ्ना अनावश्यक चाहना र परमेश्‍वरप्रतिका विविध मागहरू तब मात्र साँच्चिकै त्याग्न सक्छ, जब उहाँको काममार्फत उसले परमेश्‍वरबारे ज्ञान प्राप्त गर्छ र उहाँको सार, पहिचान र हैसियतबारे सही ज्ञान र परिभाषा प्राप्त गर्छ। यस प्रकारको व्यक्तिले मात्र पत्रुसले जस्तै आफ्नो हृदयको गहिराइबाट परमेश्‍वरलाई प्रेम गर्ने हार्दिक इच्छा र चाहना व्यक्त गर्न, र परमेश्‍वरको प्रेमलाई व्यवहारमा लागू गर्न सक्छ। यसर्थ, परमेश्‍वरलाई चिन्नु र आफैलाई चिन्नु—यी दुइमध्ये कुनै कुरालाई पनि त्याग्न मिल्दैन। तँ परमेश्‍वरलाई प्रेम गर्न चाहन्छु भनेर भन्छस्, तर यदि तँ उहाँलाई बुझ्दैनस् भने, के तैँले उहाँलाई कसरी प्रेम गर्ने भनी जान्न सक्छस् र? उहाँका कुन कुराहरू प्रेम गर्नलायक छन्? उहाँका सबैभन्दा प्रेम गर्नलायक पक्षहरू के-के हुन्? यदि तँलाई यो कुरा थाहा छैन भने, तँ उहाँलाई प्रेम गर्न सक्दैनस्। तँ चाहेर पनि उहाँलाई प्रेम गर्न सक्षम हुनेछैनस्, र तैँले आफूभित्र उहाँबारे धारणाहरू र विद्रोहीपन अन्जानमा उत्पन्न भइरहेको पनि पाउन सक्छस्, जसले तँलाई नकारात्मकतातर्फ डोर्‍याउनेछ। के यस्तो व्यक्तिले परमेश्‍वरको अनुमोदन प्राप्त गर्नेछ? गर्नेछैन। जब कसैले परमेश्‍वरलाई नचिन्दा नचिन्दै पनि उहाँलाई प्रेम गर्छु भनेर भन्छ, तब यो तथाकथित “प्रेम” मानव तर्क र विचारद्वारा पैदा भएको खोक्रो सिद्धान्त मात्र हुन्छ। यो परमेश्‍वरसम्बन्धी ज्ञानबाट उत्पन्न हुँदैन, र यो परमेश्‍वरसित बिलकुलै मिल्दैन। के अब तिमीहरू मैले यी दुई मामिलाहरूबारे भनिरहेको कुरा बुझ्छौ? (बुझ्छौँ।) त्यसोभए तिमीहरूले भर्खरै त्यो कुरा किन भन्न सकेनौ? यसले प्रमाणित गर्छ कि तिमीहरूले व्यावहारिक अनुभवमार्फत आफूबारे बुझेको ज्ञान अन्यौलपूर्ण छ, र तिमीहरूमा परमेश्‍वरबारे साँचो ज्ञान पनि छैन। के तिमीहरूलाई यसमा रहेको समस्या थाहा छ? (हामीले अभ्यासको सही मार्ग भेट्टाएका छैनौँ। हामी परमेश्‍वरलाई चिन्ने र आफूलाई चिन्ने दुईवटा पक्षहरूबाट एकैसाथ प्रवेश गर्न सक्दैनौँ। हामी एउटा पक्षबाट प्रवेश गर्नमा मात्र ध्यान दिन्छौँ, जसले हाम्रो जीवनवृद्धिलाई सीमित गराउँछ।) अहिले यही स्थितिमा रहँदै गर्दा, तिमीहरूको कद कस्तो छ? के त्यो अपरिपक्व छैन र? के तिमीहरू आफूलाई चिन्ने सम्बन्धमा परमेश्‍वरको मापदण्ड र मानकबाट निकै पर छैनौ र? कम्तीमा, तँ अझै पनि तेरा व्यक्तिगत चाहना र अभिप्रायहरू त्याग्न सक्दैनस्। के परमेश्‍वरप्रतिको तेरो समर्पण सत्यतासँग मिल्न सक्छ? के तँ तेरो हृदयमा परमेश्‍वरको कुनै हैसियत छ कि छैन भनेर जान्न सक्छस्? त्यस्ता धेरै मानिसहरू छन् जो अझै पनि परमेश्‍वरको देहधारण मानव हो कि परमेश्‍वर भनी प्रश्‍न गर्छन्; तिनीहरूको दुइटा नाउमा खुट्टा छन्, तिनीहरू एकैछिनमा धर्तीको परमेश्‍वरमा विश्‍वास गर्छन् र एकैछिनमा आकाशको अस्पष्ट परमेश्‍वरमा विश्‍वास गर्छन्। अनि परमेश्‍वरको सारमाथि प्रश्‍न गर्ने कतिपय मानिसहरू पनि छन्, जो यसो भन्छन्, “देहधारी परमेश्‍वर र आकाशका परमेश्‍वर कसरी एउटै परमेश्‍वर हुन सक्नुहुन्छ? यदि उहाँ वास्तवमै परमेश्‍वर हुनुहुन्छ भने, उहाँले किन आश्‍चर्यकर्म र चिन्हहरू देखाउनुहुन्न?” यसले तिमीहरूमा आत्मिक बुझाइको अत्यन्तै धेरै कमी भएको देखाउँछ। तिमीहरूको कद यस्तो छ कि परमेश्‍वरले जति नै धेरै भन्नुभए पनि तिमीहरू त्यो बुझ्दैनौ। अहिले तिमीहरू परमेश्‍वर देहधारी बन्नुभएको कुरा मात्र स्विकार्छौ, र देहधारी परमेश्‍वरले व्यक्त गर्नुभएको सत्यता मात्र स्विकार्छौ; तर परमेश्‍वरको सार, पहिचान र हैसियत सम्बन्धमा तिमीहरूमा खासै केही ज्ञान छैन। तिमीहरूले आफ्नो हृदयमा यो ज्ञान शून्यबराबर छ भनेर भन्न पनि त मिल्छ, मिल्दैन र? (मिल्छ।) खासमा यो कुरा प्रमाणित नै गर्न सकिन्छ: मैले परमेश्‍वरको सार र परमेश्‍वरको इच्छाजस्ता सत्यताका पक्षहरूबारे सङ्गति गर्नुअघि, तैँले परमेश्‍वरबारे तेरो ज्ञान प्रखर छ र परमेश्‍वरप्रति तेरो विश्‍वास स्थिर र अटल छ भन्ने सोच्थिस्। तर जब मैले तिमीहरूसँग परमेश्‍वर स्वयम्, परमेश्‍वरको स्वभाव, र परमेश्‍वरको सारजस्ता सत्यताहरूबारे सङ्गति गरेँ, तब यी वचन र यी कुराहरूले तिमीहरूको हृदयमा एउटा कडा प्रतिक्रिया उब्जायो। यो प्रतिक्रिया तीव्र थियो, जसले गर्दा तिमीहरूलाई स्वीकार गर्न कठिन पर्‍यो, र त्यसले तिमीहरूले हृदयमा कल्पेको परमेश्‍वरसँग ठूलो द्वन्द्व सिर्जना गरायो। के यो तथ्य होइन र? (हो।) त्यसैले, जब म तिमीहरूले पहिले नसुनेका केही कुराहरू भन्छु, तब सुरुमा तिमीहरूलाई स्विकार्न असम्भव लाग्छ, मानौँ मैले भनिरहेको कुरा तिमीहरू बुझ्नै सक्दैनौ। यसले प्रमाणित गर्छ कि तिमीहरूको कद अत्यन्तै सानो छ, यति सानो कि तिमीहरू परमेश्‍वरका वचनहरू बुझ्नसमेत सक्दैनौ वा तिनको लायकसमेत छैनौ। यो सब बुझ्न सक्‍नको लागि तिमीहरूलाई अझै थुप्रै वर्षको अनुभव आवश्यक पर्छ।

अंश ९४

कतिपय मानिसहरू छन् जो भर्खरै परमेश्वरमा विश्वास गर्न थालेका छन् र प्रायजसो नकारात्मक र कमजोर हुन्छन्। यसको कारण के हो भने, तिनीहरू सत्यता बुझ्दैनन्, तिनीहरूको कद अत्यन्तै सानो छ, तिनीहरूमा परमेश्‍वरमाथिको आस्थासम्‍बन्धी विविध सत्यताहरूबारे कुनै बुझाइ हुँदैन। त्यसकारण तिनीहरूले आफूलाई कम क्षमताको, अघि बढ्न नसक्‍ने, र तिनीहरूसँग धेरै कठिनाइहरू भएको ठान्छन्—जसले गर्दा नकारात्मकता ल्याउँछ, र तिनीहरूले हरेससमेत खान्छन्: तिनीहरूले अब प्रयास नगर्ने, र सत्यता पछ्याउन छोड्ने निर्णय गर्छन्। तिनीहरूले आफैलाई बहिष्कार गर्छन्। तिनीहरूले यस्तो सोच्छन्, “जेसुकै भए पनि, परमेश्‍वरले उहाँमाथिको मेरो विश्‍वासको कारण मेरो सराहना गर्नुहुनेछैन। परमेश्‍वरले मलाई मन पनि पराउनुहुन्‍न, र भेलाहरूमा जानको लागि मसँग त्यति धेरै समय छैन। मेरो पारिवारिक जीवन कठिन छ र मैले पैसा कमाउनुपर्छ,” आदि इत्यादि। यी सबै कुरा तिनीहरू भेलाहरूमा जान नसक्‍नुका कारणहरू बन्छन्। यदि तैँले तुरुन्तै यो कुरा पत्ता लगाइनस् भने, तैँले तिनीहरूलाई सत्यतालाई प्रेम नगर्ने, र परमेश्‍वरमा साँचो रूपमा विश्‍वास नगर्ने मानिसहरू भनेर वर्गीकृत भन्‍ने सम्‍भावना हुन्छ, या त तैँले तिनीहरूलाई देहको सहजता मन पराउने, संसारको पछि लाग्‍ने र सांसारिक कुराहरूलाई त्याग्‍न नसक्‍ने मानिसहरूको रूपमा वर्गीकृत गर्नेछस्—यसको कारण, तैँले तिनीहरूलाई त्याग्‍नेछस्। के यो सिद्धान्तअनुरूप हुन्छ? के यी कारणहरूले साँचो रूपमा तिनीहरूको प्रकृति र सारलाई प्रतिनिधित्व गर्छन्? वास्तवमा, तिनीहरू तिनीहरूका कठिनाइ र उल्झनहरूका कारण नकारात्मक भएका हुन्छन्; तैँले यी समस्याहरू समाधान गर्न सक्छस् भने, तिनीहरू त्यति नकारात्मक हुनेछैनन्, र तिनीहरूले परमेश्‍वरलाई पछ्याउन सक्‍नेछन्। तिनीहरू कमजोर र नकारात्मक हुँदा, तिनीहरूलाई मानिसहरूको सहयोग चाहिन्छ। यदि तैँले तिनीहरूलाई सहयोग गरिस् भने, तिनीहरू आफ्‍नो खुट्टामा उभिन सक्‍नेछन्। तर तैँले तिनीहरूलाई बेवास्ता गरिस् भने, तिनीहरूले नकारात्मकताको कारण सजिलै हरेस खानेछन्। यो कुरा मण्डलीको काम गर्ने मानिसहरूसँग प्रेम छ कि छैन, र तिनीहरूले यो बोझ लिन्छन् कि लिँदैनन् भन्‍ने कुरामा निर्भर हुन्छ। कतिपय मानिसहरू नियमित रूपमा भेलाहरूमा आउँदैनन्, तर यसको अर्थ तिनीहरूले साँचो रूपमा परमेश्‍वरमा विश्‍वास गर्दैनन् भन्‍ने हुँदैन, यो सत्यता मन नपराउनुसरह होइन, यसको अर्थ तिनीहरूले देहका सुख चाहन्छन्, र आफ्‍नो परिवार र कामलाई पन्छ्याउन सक्दैनन् भन्‍ने हुँदैन—न त तिनीहरूलाई अत्यन्तै भावनात्मक वा पैसाको प्रेममा मग्‍न भनेर नै भन्‍न सकिन्छ। यति मात्रै हो कि यी मामलाहरूमा, मानिसहरूको कद र आकांक्षा फरकफरक हुन्छ। कतिले सत्यतालाई प्रेम गर्छन् र सत्यताको खोजी गर्न सक्छन्; तिनीहरू कष्ट भोग्‍न, यी कुराहरूलाई त्याग्‍न तयार हुन्छन्। कतिपय मानिसहरूको विश्‍वास सानो हुन्छ, र वास्तविक कठिनाइहरूको सामना गर्दा तिनीहरू शक्तिहीन हुन्छन्, र ती कठिनाइलाई जित्‍न सक्दैनन्। यदि कसैले पनि तिनीहरूलाई सहयोग वा साथ दिएन भने, तिनीहरूले हरेस खान्छन् र आफूमा विश्वास गुमाउँछन्; त्यस्तो बेला, तिनीहरूलाई मानिसहरूको सहयोग, वास्ता, र साथ चाहिन्छ। तर यदि तिनीहरू गैर-विश्‍वासी हुन्, र तिनीहरूमा सत्यताप्रति प्रेम छैन, अनि तिनीहरू खराब व्यक्ति हुन् भने कुरा फरक हुन्छ—त्यस्तो अवस्थामा तिनीहरूलाई बेवास्ता गर्न सकिन्छ। यदि तिनीहरू परमेश्‍वरलाई साँचो रूपमा विश्‍वास गर्ने व्यक्ति हुन्, र एकदुई वटा वास्तविक कठिनाइहरूको कारण प्रायः भेलाहरूमा जाँदैनन् भने, तिनीहरूलाई त्याग्‍नु हुँदैन, बरु प्रेमसहितको सहयोग र साथ दिइनुपर्छ। यदि तिनीहरू असल व्यक्ति हुन्, र समझदार छन्, अनि राम्रो क्षमताका छन् भने, तिनीहरू अझै धेरै सहयोग र साथको हकदार हुन्छन्।

अंश ९५

तैँले आफ्नो कर्तव्य निभाउँदा कडा मेहनत गरेर मात्र पुग्दैन, त्यसमा आफ्नो हृदय पनि लगाउनुपर्छ। तैँले पूरै प्रयास लगाउने एकमात्र तरिका भनेको आफ्नो सारा हृदयले त्यो काम गर्नु हो। यदि तेरो हृदय त्यसमा लागेको छैन भने, तैँले आफ्नो पूरै प्रयास लगाएको छैनस्। यदि तँ आफ्नो भएभरको शक्ति मात्र लगाउँछस् तर सारा हृदय लगाउँदैनस् भने, तँ आफ्नो हृदय त्यसमा नलगाई कडा मेहनत मात्र गरिरहेको हुन्छस्। आफ्नो कर्तव्य निभाउने यो तरिका परमेश्वरलाई स्वीकार्य हुँदैन। तैँले कर्तव्य निभाउँदा, आफ्नो सारा हृदय, शक्ति र मनद्वारा परमेश्वरलाई सन्तुष्ट पार्न सक्दो कोसिस गर्नुपर्छ। यदि तँ आफ्नो आधा शक्ति मात्र लगाउँछस् र बाँकी आफैसित राख्छस्, अनि “म थकित हुन चाहन्नँ; आफूलाई थकित पारेपछि मेरो भरणपोषण कसले गर्नेछ?” भनी सोच्छस् भने, के यो सही मनोवृति हो? (होइन।) के तैँले यस्तो मानसिकताले आफ्नो कर्तव्य निर्वाह गरिस् भने घाटा बेहोर्नेछस्? (बेहोर्नेछु।) कस्तो घाटा? (परमेश्वरले मलाई घृणा गर्नुहुनेछ, र मैले बिस्तारै पवित्र आत्माको काम गुमाउनेछु।) पवित्र आत्माको काम गुमाउनु घाटा हो। यदि मानिसहरू पवित्र आत्माको कामविना नै परमेश्वरमा वर्षौँ विश्वास गर्छन् भने, तिनीहरूको घाटा यति ठुलो हुनेछ कि तिनीहरूले केही पनि प्राप्त गर्नेछैनन्। त्यो तिनीहरूले व्यर्थमा विश्वास गर्दै आएको झैँ हुनेछ। धेरै मानिस सत्यता पछ्याउँदैनन्, र केही वर्ष विश्वास गरेपछि हटाइन्छन्। अर्थात्, तैँले आफ्नो कर्तव्य निभाउँदा जति मिहिनेत गरे पनि, यदि आफ्नो हृदय त्यसमा लगाइनस् भने, सत्यता प्राप्त गर्न सक्नेछैनस्। के यो घाटा हो? के तिमीहरू यो घाटा हो भन्ने महसुस गर्छौ? यदि तँ साँच्चै सत्यता बुझ्ने व्यक्ति होस् भने, तैँले यो घाटा निकै ठुलो हो भनेर देख्न सक्छस्। परमेश्वरमा पाँच-दश वर्ष विश्वास गरेका मानिसहरूबारे भन्नुपर्दा, कतिपयले सत्यता वास्तविकता प्राप्त गरेका छन्, जबकि अरू मानिस अझै वचन र धर्मसिद्धान्त प्रचार गरिरहेका छन्। के यो ठुलो भिन्नता हो? (हो।) सत्यता वास्तविकता प्राप्त गरेकाहरूले त्यो कसरी हासिल गर्छन्? यो अनुभव र अभ्यासबाट आउँछ। के यो परमेश्वरले दिनुहुन्छ? (हो।) सत्यता वास्तविकता प्राप्त नगरेका र अझै वचन र धर्मसिद्धान्त प्रचार गरिरहेकाहरूको समस्या के हो? तिनीहरू धेरै वर्षसम्म परमेश्वरमा विश्वास गर्छन् तैपनि सत्यता प्राप्त गर्दैनन् किनभने तिनीहरू सत्यता पछ्याउँदैनन्, र तिनीहरू हृदयबाट होइन, आफ्नो शक्तिले मात्र कर्तव्य निभाउँछन्। परमेश्वरमा विश्वास गर्नु तर सत्यता प्राप्त नगर्नु भनेको आशिष् हो कि दुर्भाग्य हो? (त्यो दुर्भाग्य हो।) त्यो किन दुर्भाग्य हो? के तँ यसलाई छर्लङ्गै देख्न सक्छस्? तैँले सत्यता प्राप्त गरेको छैनस् भन्ने तथ्य ठुलो समस्या हो कि सानो समस्या? (ठुलो समस्या।) यो ठुलो समस्या केसँग सम्बन्धित छ? के यसको मुक्तिसँग कुनै सम्बन्ध छ? (छ।) तैँले दिनभरी शब्द र धर्मसिद्धान्तहरू प्रचार गर्नुको अर्थ के हो? यसले मुक्ति प्राप्त गर्ने कुरामा प्रश्न चिह्न लगाइदिन्छ र त्यो हासिल गर्न कठिन बनाइदिन्छ। कतिपय मानिसले दश वर्षसम्म परमेश्वरमा विश्वास गरेका छन् र अझै पनि वचन र धर्मसिद्धान्तहरू प्रचार गरिरहेका छन्। अरूले बीस वर्षसम्म विश्वास गरेका छन् र तिनीहरू अझै पनि सत्यता वास्तविकतामा प्रवेश गरेका छैनन् र तिनीहरूलाई सत्यता वास्तविकताको अर्थ अझै थाहा छैन। के यी मानिसहरू खतरामा छन्? के तिनीहरूलाई मुक्ति दिन सकिन्छ कि सकिँदैन भन्ने कुरा अस्पष्ट छ? (हो।) ल भन् त, बराबर समय विश्वास गरेकाहरूमध्ये कस्तो खालको व्यक्तिसँग मुक्ति प्राप्त गर्ने झन् ठुलो मौका र झन् बढी आशा हुन्छ? शब्द र धर्मसिद्धान्तहरू प्रचार गर्ने मानिसहरूसँग कि सत्यता वास्तविकता भएका मानिसहरूसँग? (सत्यता वास्तविकता भएका मानिसहरूसँग।) यो प्रस्टै छ। त्यसोभए तिमीहरू कस्ता खालका मानिस हुन चाहन्छौ? (सत्यता वास्तविकता भएका मानिस।) कोही कसरी सत्यता वास्तविकता भएको व्यक्ति हुन सक्छ? (वास्तवमा परमेश्वरको वचनअनुसार अभ्यास गरेर।) (आफ्नो पूरै हृदय, शक्ति र मन लगाएर परमेश्वरका मापदण्डहरूअनुसार आफ्नो कर्तव्य निभाएर र उहाँलाई सन्तुष्ट पार्ने कसर बाँकी नराखेर।) ठिक भनिस्। यदि परमेश्वरले तँलाई जे गर् भन्नुहुन्छ तैँले त्यही गर्छस् भने, सत्यता प्राप्त गर्नेछस्। यो केसँग सम्बन्धित छ? यो व्यक्तिको परिणाम र गन्तव्यसँग सम्बन्धित छ। कतिपय मानिस मूर्ख र दम्भी हुन्छन्, र तिनीहरूलाई आफूले कति कुरा गुमाएको छ वा कस्तो क्षति भोगेको छ भन्नेसमेत थाहा हुँदैन। तिनीहरू पतरपतर बोलिरहन्छन् अनि शब्द र धर्मसिद्धान्तहरू प्रचार गरिरहन्छन्, र तिनीहरूलाई आफू खतराको मुखमा परेको कुरा अझै थाहा हुँदैन! मुक्ति दिइन नसक्नेहरूको अन्त्य कस्तो हुन्छ? सर्वप्रथम, तिनीहरू परमेश्वरद्वारा हटाइनेछन्, र अझै अगाडि हेर्दा, तिनीहरूको अन्त्य कस्तो हुन्छ? (अधोगति र विनाश।) तिनीहरूको परिणाम यही हो, तिनीहरूको गन्तव्य यही हो। यदि मानिसहरू परमेश्वरमा विश्वास गर्छन् र यस्तो अन्त्य भोग्छन् भने, के परमेश्वरमा विश्वास गर्नुको तिनीहरूको मूल अभिप्राय यही हो त? (होइन।) कसैले पनि आफ्नो अन्त्य यस्तो होस् भन्ने चाहँदैन। यदि तँ त्यस्तो अन्त्य चाहँदैनस् भने, त्यो मार्ग नपछ्या। तैँले सत्यता पछ्याउने मार्ग पछ्याउनुपर्छ अनि मात्र मुक्ति प्राप्त गर्न सक्नेछस्।

यदि मानिसहरूले आखिरी दिनहरूको काम प्राप्त गर्न सकेनन् भने, तिनीहरू पूर्णतया सकिनेछन् र तिनीहरूले अर्को मौका पाउनेछैनन्। त्यो अनुग्रहको युगको काम जस्तो होइन, जहाँ यदि कुनै व्यक्तिले त्यो प्राप्त गरेन भने, ऊ जुन देशमा जन्मेको भए पनि, उसले अझै आखिरी दिनहरूमा परमेश्वरको काम प्राप्त गर्ने अवसरको प्रतीक्षा गर्न सक्थ्यो।। परमेश्वरका आखिरी दिनहरूको कामको अन्त्य भनेको उहाँको व्यवस्थापन योजनाको अन्त्य हो, र अन्त्य भन्नुको अर्थ के हो त? त्यसको अर्थ उहाँले हर व्यक्तिको अन्त्य निर्धारण गर्नुहुनेछ, र सबै कुराको र मानवजातिको अन्त्य नजिकै छ भन्ने हो। परमेश्वरको काम यो चरणमा पुगेको छ, र यदि मानिसहरूको हृदयमा यो दर्शन छैन भने, यदि तिनीहरू सधैँ अलमलिन्छन् र लापर्बाह र झाराटारुवा तरिकाले आफ्नो कर्तव्य निर्वाह गर्छन् भने, यदि तिनीहरू सत्यता पछ्याइलाई गम्भीरतापूर्वक लिन सक्दैनन् र आफूले विश्वास गरेमा मुक्ति पाइनेछ भन्ठान्छन् भने, तिनीहरूले मुक्तिको अन्तिम मौका गुमाउनेछन्। कुनै दिन जब ठुला विपत्तिहरू आइपर्छन् र काम पूर्णतया सकिएको हुन्छ, तब परमेश्वरले त्यसउप्रान्त मानिसहरूलाई सत्यताद्वारा मलजल र भरणपोषण गर्ने काम गर्नुहुनेछैन। त्यस बेला परमेश्वरले मानवजातिलाई कस्तो स्वभावले सामना गर्नुहुनेछ, के तँलाई थाहा छ? उहाँको क्रोध तीब्र हुनेछ र उहाँको धर्मी स्वभाव सबै मानवजातिसामु पहिला कहिल्यै प्रकट नगरिएको तरिकाले प्रकट हुनेछ। मानवजातिका लागि यो नै अन्तिम महाविपत्ति हुनेछ। अहिलेको समय परमेश्वरले मानिसहरूलाई मुक्ति दिने काम गरिरहनुभएको समय हो। उहाँ धैर्यशील, सहनशील, र प्रतीक्षार्थी रहिआउनुभएको छ। केका लागि प्रतीक्षा गर्नुहुन्छ? उहाँ आफ्ना पूर्वनिर्धारित मानिसहरू, आफ्ना चुनिएका मानिसहरू, उहाँले मुक्ति दिन चाहने मानिसहरू उहाँसामु आऊन्, तिनीहरूले उहाँको न्याय र सजाय अनि मुक्ति स्विकारून् भन्ने प्रतीक्षामा हुनुहुन्छ। जब यी मानिसहरू पूर्ण तुल्याइएका हुन्छन्, तब परमेश्वरको महान् काम पूरा हुनेछ, र परमेश्वरले त्यसउप्रान्त मानवजातिलाई मुक्ति दिने काम गर्नुहुनेछैन। यो नोआको समय होइन, न त यो सदोमको विनाशको समय वा संसारको सृष्टिको समय नै हो। बरु, यो त संसारको अन्त्य हुने समय हो। कतिपय मानिस अझै सपना देखिरहेका छन्, तिनीहरूलाई परमेश्वरको मुक्तिको काम कुन चरणमा पुगेको छ भन्ने थाहा छैन। तिनीहरूले परमेश्वरको देखापराइ र काम प्राप्त गरेका भए पनि, अझै हतार गर्दैनन्, तिनीहरू अलमल्ल भएर बस्छन् र त्यसलाई गम्भीरताका साथ लिँदैनन्। यस चरणको काम सकिएपछि, व्यक्तिको अन्त्य जे हो त्यही नै हुनेछ र त्यो परिवर्तन हुनेछैन। मान्छे मूर्ख छ र अझै “ठिक छ, परमेश्वरले हामीलाई अर्को मौका दिनुहुनेछ” भनी सोच्छ! मौकाहरू परमेश्वरको कामको दौरान दिइन्छन्। यो युग नै समाप्त भएपछि अर्को मौका कसरी मिल्न सक्छ? के त्यो सपना मात्र होइन र?

